
Ranehlö 

Ranehlö 1 

Istōri Vinīlö Ngih Panam Töm Halīöngö 

1Vīlö ngam halīöngö ngam Tēv tumlat inrē, ik raneh.  
2Ötlēn ngam tumlat, öt aṅhavkūö inrē; singūlö ök ikui ngam mai: ngaich 
ngam Fanöinylö ngam Tēv nö halöinyköre nö ikui minë mak.  
3Ngaich ngöṙô ngam Tēv, Hanātö yēḵ; hanātö ngaich ök umuh. 
4Ngaich ngam Tēv, nömeuk ök hanātö, tö e nölöök: ngaich ngam Tēv nö 
harēvngö ngam hanātö töm singūlö.  
5Sakāmö ngö ngam Tēv nö kaheuk ngam hanātö, Hatööm, ngö Anga-aṅ nö 
kaheuk ngam singūlö. Harap ngaich ök umuh, peuheū inrē, hĕng sakāmö.  
6Ngaich ngöṙô ngam Tēv, Taṙul yēḵ, ellōn minë mak, hökngen e inrē nö harēv 
minë mak töminë mak.  
7Ngaich ngam Tēv nö vīlö taṙul, elkatòh ngam taṙul töminë mak minë 
lātulöng töm taṙul: ngaich ngatī angū-ö.  
8Halīöngö, ngö ngam Tēv nö kaheuk ngam taṙul. Harap ngaich ök umuh 
peuheū inrē; innëtö sakāmö.  
9Ngaich ngöṙô ngam Tēv, Hökngen minë mak yēḵ elkatòh ngam halīöngö nö 
mūlngö nö hĕngkangchūök, ane inrē hökngen ngam tanyô nö meūkö: ngaich 
ngatī angū-ö.  
10Tumlat, ngö ngam Tēv nö kaheuk ngam tanyô; Mai, ngö Anga-aṅ nö kaheuk 
minë tömūlngö mak: ngaich meūkö e ngam Tēv nö löök.  
11Ngaich ngöṙô ngam Tēv, Hökngen ngam tumlat yēḵ nö aṅkūö tö kiyôp; 
kunchōn inrē tökulölu; chōn inrē töṙôngu, kö i mihëṙöre tö-aṅhav tö kulölre; 
ing tumlat: ngaich ngatī angū-ö.  

12Ngaich ngam tumlat nö sīöplö aṅkūö tö kiyôp; Kunchōn tö kulölu ṙòng, kö i 
mihëṙöre, ane inrē chōn töṙônguvö kö i mihëṙöre, tö-aṅhav tö kulölre: ngaich 
ngam Tēv nö meūkö e nö löök.  
13Harap ngaich ök umuh peuheū inrē, linūöyö sakāmö.  
14Ngaich ngöṙô ngam Tēv, Eāṅvö yēḵ el taṙul ngam halīöngö nö harēvngö 
ngam sakāmö töngam hatööm; ngaich hökngen u nö minkahngö, nö ṙētak, nö 
sakāmö ane inrē samyeūheu:  
15Ngaich hökngen u nö ëāṅvö el taṙul ngam halīöngö nö kētö hanātö ikui 
ngam tumlat: ngaich ngatī angū-ö.  
16Ngaich ngam Tēv nö vī tökiröng ëāṅvö, nët; ngam tökiröng eāṅvö hayöng 
ngam sakāmö, ngam tökūöṅnö ëāṅvö hayöng ngam hatööm: vī minë 
taneūsömat Anga-aṅ inrē.  
17El taṙul ngam halīöngö tī ngam Tēv tö u nö kētö hanātö ikui ngam tumlat,  
18Nö hayöng ngam sakāmö, hatööm inrē, harēv ngam hanātö inrē töm 
singūlö: ngaich ngam Tēv nö meūkö e nö löök.  
19Harap ngaich ök umuh peuheū inrē; finënö sakāmö.  
20Ngaich ngöṙô ngam Tēv, Hökngen minë mak nö pōyen aṅ tö mahalöinyköre 
tö-aṅ, tönup tönômuvö, hökngen chehechōn inrē nö kiteū ikui ngam tumlat, 
el ngam tönyāṅknyi taṙul ngam halīöngö. 
21Ngaich ngam Tēv nö vī tökiröng kāḵ, kauheūtlöre tö-aṅ mahalöinyköre, nup 
töpōyen aṅ minë mak, kö i mihëṙöre, keuheūtlöre inrē tö sanëòku chehechōn 
nö kö mihëṙöre: ngaich meuk ngam Tēv tö e nö löök.  
22Ngaich ngam Tēv nö hakôlò u, nö ngöṙô, Mikūönlö yēḵ, ṙūölöre ṙôken inrē, 
hatöölö në mak el minë mai, hökngen chëhechōn inrē el tumlat nö ṙūölöre 
ṙôken.  
23Harap ngaich ök umuh peuheū inrē, tinneūyö sakamö.  

24Ngaich ngöṙô ngam Tēv, Hökngen ngam tumlat nö aṅkūö tö tö-aṅ kö i 
mihëṙöre, nuā töṙeūla chehen, ane inrē töfënö kalröön aṅ ngam tumlat nö kö 
i mihëṙöre: ngaich ngatī angū-ö.  
25Ngaich ngam Tēv nö vī töfënö kalrööm aṅ ngam tumlat nö kö i mihëṙöre, 
nup nuā inrē i mihëṙö u, keuheūtlöre inrē töṙeūla ikui ngam tumlat nö kö i 
mihëṙöre: ngaich meūkö e ngam Tēv nö löök.  
26Ngaich ngöṙô ngam Tēv, Tā-a töi vī tarik nösā Hī, nö tösā Hī: ngaich 
hökngen cha nö minā-aṅv ikui kāḵ el ngam mai ane inrē ikui chehchōn el 
ngam kuföt, ikui nuā, ikui në tumlat nö ṙòkhöre, ikui töṙeūla chëhen nup 
ṙameūla nö el tumlat.  
27Vī tarik ngaich ngam Tēv nö sāre tī, sā ngam Tēv tī Anga-aṅ nö vīlen ò; 
kikōnyö kikānö inrē tī Anga-aṅ nö vīlen cha.  
28Hakôlò cha ngaich ngam Tēv: ngöṙô inrē ngam Tēv töcha, Mikūönlö yēḵ, 
ṙūölöre ṙôken inrē, hatöölö ngam tumlat, hayöngö e; minā-aṅv inrē, ikui kāḵ 
ël ngam mai, ikui chehechōn el kuföt, ikui nup tö-aṅ chehen mahalönyköre el 
tumlat. 
29Ngaich ngam Tēv nö ngöṙô, Yĕh meuk, ngaich Chin kē-ĕkūö nāṅ tö 
kunchōn tö kulölu ṙòng, nö keuheūtlöre, në aṅkūö ngam tumlat nö ṙòkhöre, 
keuheūtlöre inrē chōn nup töṙônguvö, chōn tökulölu ṙòng; nyā-aṅkūö nāṅ 
min anū-ö:  
30Keuheūtlöre inrē töfënö kalröön el tumlat, keuheūtlöre chehechōn el kuföt; 
keuheūtlöre töṙeūla chëhen ikui ngam tumlat, nup tö-unhôṅmu, ngaich Chin 
kētö nyā-aṅkūö u tönup tö-uhāv kunchōn: ngaich ngatī angū-ö.  
31Ngaich ngam Tēv nö keuheūtmatre nö ngëichkö nup tövīlöng tö Ò, yĕh 
meuk, ngaich löök takô anū-ö. Harap ngaich ök umuh peuheū inrē, tinfūölö 
sakāmö angū-ö.  

Ranehlö 2 

1Keuheūten ngaich ngam halīöngö töngam tumlat inrē, ṙòkhöre inrē nup aṅ 
u.  

2Im sinātö sakāmö nö keuheūten ngam Tēv tö la-enre nup vahīlö Ò; heūheure 
Anga-aṅ ngaich im sinātö sakāmö nö inup la-en re nö ṙòkhöre nup vahīlö Ò.  
3Ngaich ngam Tēv nö hakôlò ngam sinātö sakāmö, ane inrē ha-etlö e: pòn hē 
e Anga-aṅ nö heūheure nö inup la-enre nö ṙòkhöre nup vahīlö ngam Tēv 
töngāchö vinī-iṅ inrē. 
4Në nun ineūkö inlahen ngam halīöngö töngam tumlat inrē hē u misī nö 
vīlöngö,  

Ngam Panò-òṅ I Ēten 

Ik sakāmö ngam Mā Tēv nö vī halīöngö tumlat inrē.  
5Öl misī nö chōnu el kahôyö nö el tumlat, öl inrē nö kun chōnu el kahôyö tö 
sīöplö: pò ngam Mā Tēv nö öt vīten e nö kumṙah nö ikui ngam tumlat, ane 
inrē öt hĕngtak tarik misī nö ul ngam tumlat;  
6Meutlö pöri ök vang vaneūkö nö ṙā-ang el tumlat; ngaich hamakngökūö 
ngam tumlat, nö ṙòkhöre.  
7Ngaich ngam Mā Tēv nö vī tarik tö aṅ pinṙōngö ngam tumlat, uhômhöt 
elmeh ò ngaich tö unhômö aṅ i nômö; ngaich ngam tarik nö tö-aṅ.  
8Ngaich ngam Mā Tēv nö vītö ök panô-òṅ lā chuhöt, i Ēten; in e tī Anga-aṅ nö 
ṙātö ngam tarik ngam vahī Ò.  
9Löklö el tumlat tī ngam Mā Tēv nö asīöp chōn nup tövāyö mineūkö tölöök 
inrē nö nyā-aṅkūö; ellōn ngam panô-òṅ ök chōn nômö, ane inrē ök chōn 
inkāha tölöök tötlöök inrē.  
10Hĕng ök tahël löknyö ël Ēten nö hamak ngam panô-òṅ; ngaich ṙā-ang in e 
nö parāti, ngaich vītöre nö fënö kui.  
11Pisòn minënyi ök raneh: angū-ö ök mahavīlö ök panam Havila nö 
keuheūtlöre, i chūök humlum;  
12Ngaich öp humlum ngam panam angū-ö nö tölöök: umuh Tilīöm ane inrē 
ihong Ònik.  



7 

 

 
   Nicobarese Bible 

© 2014, Bible Society of India. 
 

 
 

 

13Kihòn minënyi inrē ngam innëtö tahël: angū-ö ök mahavīlö ngam panam 
Kus nö keuheūtlöre.  
14Hitiköl minënyi ök linūöyö tahël: angū-ö ök lamöknyökūö Asirīa. Yufratīs 
inrē ök finënö tahël.  
15Ngaich ngam Mā Tēv nö kē ngam tarik, ngaich ṙāten ò nö el ök panô-òṅ 
Ēten, nö ūlö e aṅtö e inrē.  
16Ngaich tölṙô ngam tarik ngam Mā Tēv, nö ngöṙô, Chuhēṙenkūö man nyā 
minë chōn ël ngam panô-òṅ:  
17Ngam chōn pöri inkaha tölöök tötlöök inrē, uh më-eṅ nyā-aṅ in ò: pò meh 
min kô-en kapah ip sakāmö meh öm nyā aṅ in ò.  
18Ngaich ngam Mā Tēv nö ngöṙô, Öt tölöök ön yē ngòh tarik nöng hĕng taka; 
hòṅ vīlö öp hamòlṙen ò Chin öp tösā ò.  
19Ngaich ngam Mā Tēv nö löklö el tumlat tī nö vīlö töfënö kalröön aṅ ngam 
kahôyö, chëhechōn inrē aṅ ngam kuföt; ngaich kēten u nö i ngam tarik nö 
meuk ṙô re anga-aṅ nö havëkö u: ngaich öp töng ṙô ngam tarik nö kaheuk 
minë tö-aṅ chehen, anū-ö ngaich minë-eny.  
20Kētö minë-eny nup nuā ngaich ngam tarik nö ṙòkhöre, minë chehechōn inrē 
aṅ ngam kuföt, minë töfënö kalröön inrē aṅ ngam kahôyö; ötkôti pöri öp 
hamòlṙen ngam tarik öp tösā ò.  
21Ngaich ngam Mā Tēv nö vīten ök tölapat inṙôhò nö im tarik, haṙòh ngaich 
anga-aṅ; ngaich Anga-aṅ nö kē aṅ i nup ranūmö ò hĕng, ngaich haliptökūö 
ngam alaha nö ṙënngen e:  
22Ngaich ngam ranūmö, ngam tökē-ĕ töngam Mā Tēv nö ṙā-ang ingam tarik, 
vī-i e Anga-aṅ nö kikānö, ngaich kēten ò nö im tarik.  
23Ngaich ngöṙô ngam tarik, Tangë ön ngih aṅ i tangë chu, alaha inrē aṅ i 
alaha chu, kikānö invëka an min, pòn kēnyu anga-aṅ nö ṙā-ang i kikōnyö.  
24Lökten ön min ngòh tarik nö ṙāngö yöngre kikōnyö yöngre kikānö inrē, 
ngaich haköpngöre min nö im pīhöre: ngaich chā-a min nö hēngö alaha.  

25Nëtre taka cha-a nö lichôi, ngam tarik ngam pīhö ò inrē, ngaich hö-ö nö 
sirōngkūö.  

 Ranehlö 4 

Kēn Nāṅ Āpēl 

1Ngaich ngam tarik nö akahakūö tök pīhöre Ēva; pirūkö nyīö ngaich anga-aṅ, 
ngaich kayôḵnyen Kēn, ngaich ngö ṙô. Teūngen chin tö tarik hĕng tak i 
hinòlṙenre tö ngam Mā Tēv.  
2Hēk anga-aṅ nö kayôḵnyö ök kahëm ò Āpēl. Ngaich Āpēl nö yōm pököre 
amul tumlat pöri ang Kēn.  
3Ngaich uhē-ĕren ök ṙētak tö Kēn nö kēḵtö ṙòng chōn aṅ ngam tumlat nö 
tökētu nö i ngam Mā Tēv.  
4Āpēl inrē kēḵtö nuk lanòh anga-aṅ i nuk pököre ò tö nup tösangöö u inrē. 
Ngaich ngam Mā Tēv nö hōḵ tö Āpēl tök kahëtö ò inrē: 
5Hö-ö pöri Anga-aṅ nö hōḵ tö Kēn tök kahëtö ò inrē. Ngaich tainy ang Kēn 
ngaich anga-aṅ nö līnö kūö.  
6Ngaich ngö ṙô ngam Mā Tēv tö Kēn, Kūöyòh öm tainy? Kūÿòh öng ngam kūö 
meh nö līn?  
7Yē meh vī tölöök, öt hōḵovö öm öre? Ngaich yē meh vī tötlöök, 
hulalhakaṙen ngam tökööl nö i kūö inkūp: ngaich më-eṅ min lōn ò, ngaich 
hayöngö ò min më-eṅ.  
8Ngaich Kēn nö vë-eny nang Āpēl ök kahëm ò. Ngaich hē cha nö el kahôyö, 
chōholre ngaich ang Kēn nö lā-al Āpēl ök kahëm ò, ngaich fëlngen ò.  
9Ngaich ngö ṙô ngam Mā Tēv tö Kēn, Isuh ap kahëm meh Āpēl? Ngaich ngö 
ṙô anga-aṅ, Öt akahalōn chin: chū-ö öich mahayōm ap kahëmre? 
10Ngaich ngö ṙô Anga-aṅ, Asuh ap tī meh taheui? Löklö el tumlat ṙô ap 
mahām ap kahëm meh nö peuinyhökūö Chu.  
11Ngaich man yih töngamuh rūtiṙen töt kôlò ṙā-ang i kūö ngam tumlat, ngam 
lumvā-ainykūöre nö kēḵ mahām ök kahëm meh nö ṙā-ang eltī meh.  

12Yē meh ul ngam tumlat, ngaich öt kēḵĕkūö meh angū-ö min tö kumlēḵre; 
töng apāṙa man min, ane inrē töt kamnguvö öm ing tumlat.  
13Ngaich ngö ṙô Kēn tö ngam Mā Tēv, Kiröng an ngam inṙeikö chu tö kanô-òṅ 
chu keun.  
14Yĕh meuk, ngaich Man töngamuh ahōnyen chu ṙā-ang i kūö ngam tumlat; 
ane inrē nyatngö chū-ö min tö ngam kūö Meh; ane inrē chū-ö min töng apāṙa 
töt kamnguvö inrē ing tumlat; ngaich min öp töng kôḵtökūö tö chu nö 
famëlngen chu. 
15Ngaich ngam Mā Tēv nö ngö ṙô tö ò; Lökten öp famëlngen Kēn, sat van sat 
tūmö nup öt kanôlò min nö kēḵĕ nö in ò. Ngaich ngam Mā Tēv nö vītö 
minkahngö Kēn, hòn öt fëlö tö öp töng kôḵtökūö min tö ò.  
16Ngaich kiröönngöre Kēn nö ṙā-ang i kūö ngam Mā Tēv, ngaich iyöng ik 
panam Nòt, lā chuhöt Ēten.  

Mikuönö Naṅ Kēn 

17Ngaich Kēn nö akahakūö tök pīhöre; ngaich pirūkö nyīö anga-aṅ, ngaich 
kayôḵnyen Ēnòk: ngaich vīlö elpanam anga-aṅ hĕng, ngaich kaheuk minënyö 
ök elpanam, nö sā minë-eny ök kūön ò kikōnyö, Ēnòk.  
18Ngaich fötnyu Irat nö kūön Ēnòk: ngaich Irat nö hakūönten Mahuya-el: 
ngaich Mahuya-el nö hakūönten Matusa-el: ngaich Matusa-el nö hakūönten 
Lamek. 
19Kēḵ pīhöre ngaich Lamek nët tak: Āta minënyi ök hĕng tak, Silla minënyi 
ök tahëng.  
20Ngaich Āta nö kayôḵnyen Yapòl, angā-aṅ ök kikōnyö yöng vē mi-iyöng el 
inrūkui, tönū-aṅvö inrē.  
21Yupòl minënyi ök kahëm ò: anga-aṅ ök kikōnyö yöng vē kamëken ranöng, 
fanöö inrē.  
22Ngaich Silla anga-aṅ inrē, kayôḵnyen Tupòlkēn, ök ramöm aṅtī ṙinātö mās, 
vët inrē: Nē-amā ök kanānö Tupòkēn.  

23Ngaich ngö ṙô Lamek tö nak pīhöre: Ātā, Sillā inrē hang ṙô chu: Nā-aṅ pīhö 
Lamek, hangihtöre tö ṙô chu: Tön fëlngö tarik chin hĕng tak, pòn hanyahken 
chu Hĕng tak tö-ayal tarik pòn pumṙôkö chu:  
24Yē kēn nö sat van sat invāhal, kô-en Lamek nö sat van sat anāi.  

Set Nāṅ Ēnòs 

25Akahakūö hēk Ātöm tök pīhöre; ngaich kayôknyö kikōnyö angā-aṅ nyīö, 
ngaich kaheuk minënyö ò nö Set: ngö ṙô anga-aṅ, Pò ngam Tēv nö kēḵtö 
kūön chu tö tahëng, ṙënngen Āpēl; pò Kēn nö fëlngen ò.  
26In Sët inrē, kikōnyö ök nyīö kūön ò tökayôḵnyu; ngaich kaheuk minënyö ò 
angā-aṅ nö Enòs: möl ngaich tarik nö havëkö minë-eny ngam Mā Tēv.  

 Ranehlö 5 

Mīkūönö Ātöm 
(1 Kinṙöt 1.1-4) 

1Līpöre tumkölchap Ātöm ön ngih, Im sakāmö hē tī ngam Tēv nö vī tarik, sā 
Tēv tī Anga-aṅ nö vīlen ò;  
2Vīlen cha Angā-aṅ nö kikōnyö, kikānö inrē; ngaich hakôlò cha, ngaich 
kaheuk minë-eny cha nö Ātöm ik sakāmö hēcha nö vī-i.  
3Hēngòng lūöi anāi samyeūheu Ātöm, ngaich hakūöntö nyīö kikōnyö nö tösā 
ò nö insāten tö ò; ngaich kaheuk minënyö ò nö Set: 
4Ngaich nuk sakāmö Ātöm unôichrit ò nö hakūönten Set nö hëvhöre ṙòng 
samyeūheu: ngaich angā-aṅ nö hakūöntö nyīö kikōnyö, kikānö inrē. 
5Ngaich ṙòkhöre nuk sakāmö Ātöm nö aṅ nö machūötöre ṙòng lūöi anāi 
samyeūheu kapah ngaich angā-aṅ.  
6Ngaich Set nö hēngòng taneui samyeūheu nö aṅ, ngaich hakūönten Ēnòs:  
7Hëvhör ṙòng sat samyeūheu Set nö aṅ unôichrit ò nö hakūönten Ēnòs, 
ngaich hakūöntö nyīö kikōnyö, kikānö inrē:  
8Ngaich ṙòkhöre nuk sakāmö Set nö aṅ nö machūötöre ṙòng nëtsīön 
samyeūheu: kapah ngaich angā-aṅ.  

9Machūötör anāi samyeūheu ang Ēnòs nö aṅ, ngaich hakūönten Kēnan: 
10Hëvhör ṙòng taneuisīön samyeūheu Ēnòs nö aṅ unôichrit ò nö hakūönten 
Kēnan, ngaich hakūöntö nyīö kikōnyö, kikānö inrē:  
11Ngaich ṙòkhöre nuk sakāmö Ēnòs nö machūötör ṙòng taneui samyeūheu: 
kapah ngaich anga-aṅ,  
12Sat anāi samyeūheu Kēnan nö aṅ, ngaich hakūönten Mahalalīl: 
13Hëvhör ṙòng fën anāi samyeūheu Kēnan nö aṅ, unôichrit ò nö hakūönten 
Mahalalīl, ngaich hakūöntö nyīö kikōnyö, kikānö inrē:  
14Ngaich ṙòkhöre nuk sakāmö Kēnan nö machūötör ṙòng söm samyeūheu: 
kapah ngaich angā-aṅ.  
15Tafūöl anāi taneui samyeūheu Mahalalīl nö aṅ, ngaich hakūönten Yaret: 
16Hëvhör ṙòng lūöi anāi samyeūheu Mahalalīl nö aṅ unôichrit ò nö hakūönten 
Yaret, ngaich hakūöntö nyīö kikōnyö, kikānö inrē:  
17Ngaich ṙòkhöre nuk sakāmö Mahalalīl nö hëvhör ṙòng machūötör anāi 
taneui samyeūheu: kapah ngaich angā-aṅ.  
18Hēngòng tafūöl anāi nët samyeūheu Yaret nö aṅ, ngaich hakūönten Ēnòk:  
19Hëvhör ṙòng samyeūheu Yaret nö aṅ unôichrit ò nö hakūönten Ēnòk; 
ngaich hakūöntö nyīö kikōnyö, kikānö inrē:  
20Ngaich ṙòkhöre nuk sakāmö Yaret nö machūötör ṙòng tafūöl anāi nët 
samyeūheu: kapah ngaich angā-aṅ.  
21Tafūöl anāi taneui samyeūheu Ēnòk nö aṅ, ngaich hakūönten Metūsĕlā: 
22Ngaich Ēnòk nö hol ngam Tēv nö kiröönköre, lūöyòng samyeūheu angā-aṅ 
unôichrit ò nö hakūönten Metusĕlā, ngaich hakūöntö nyīö kikōnyö, kikānö 
inrē:  
23Ngaich ṙòkhöre nuk sakāmö Ēnòk nö lūöyòng tafūöl anāi taneui 
samyeūheu:  

24Ngaich Ēnòk nö hol ngam Tēv nö kiröönköre: ngaich rö-övö angā-aṅ; pò 
ngam Tēv nö kēḵ an.  
25Hēngòng hëvhör anāi sat samyeūheu Metūsĕlā nö aṅ, ngaich hakūönten 
Lamek:  
26Sātòng hëvhör anāi nët samyūheu Metūsĕlā nö aṅ unôichrit ò nö hakūöntö 
nyīö kikōnyö, kikānö inrē:  
27Ngaich ṙòkhöre nuk sakāmö Metūsĕlā nö machūötör ṙòng tafūöl anāi 
machūötöre samyeūheu: kapah ngaich angā-aṅ.  
28Hēngòng hëvhör anāi nët samyeūheu Lamek nö aṅ, ngaich hakūöntö nyīö 
kikōnyö:  
29Ngaich kaheuk minë-eny ò angā-aṅ nö Nō-a, nö ngöṙô, Angā-aṅ an min 
mahaṙamlōn hā i la-en hā ane inrē i në ṙanëyö la-en në kunti hā, kūö ngam 
tumlat, ngam törūtiṙen töngam Mā Tēv.  
30Taneūyòng machūötör anāi taneui samyeūheu Lamek nö aṅ unôichrit ò nö 
hakūönten Nō-a, ngaich hakūöntö nyīö kikōnyö kikānö inrē:  
31Ngaich ṙòkhöre nuk sakāmö Lamek nö sātòng sat anāi sat samyeūheu: 
kapah ngaich angā-aṅ.  
32Taneūyòng samyeūheu kanöinyö ngaich Nō-a: ngaich hakūönten Sem, Hem, 
Yafet inrē, ang Nō-a.  

 Ranehlö 6 

Ötlanöökö tarik 

1Chalô ngaich tö e, hē ranulten tarik nö ṙūölöre ṙôken nö ikūö ngam panam, 
kayôḵnyu ngaich nyīö kikānö;  
2Ngaich yik nyīö kikōnyö aṅ im Tēv nö meuk yik nyīö kikānö aṅ i tarik, töcha 
növai; ngaich kēḵ pīhöre chā-a töcha nö ṙòkhöre yik töng atöllö cha.  
3Ngaich ngöṙô ngam Mā Tēv, Hö-ö ön min ngihlōn Chu nö örheūheu nö lā-al 
tarik, pò ò inrē angā-aṅ nöng alaha: lökten nup sakāmö ò min nö hēngòng nët 
anāi samyeūheu.  

4Nefēlim yik umuh ikūö ngam tumlat hē nuk sakāmö anū-ö, unôichrit e inrē, 
hē yik nyīö kikōnyö aṅ im Tēv nö yihtöre nö iyik nyīö kikānö aṅ i tarik, 
ngaich chā-a nö kayôḵnyö kūön cha tö nyīö: chā-a yik tökalēḵ tarik yik ik 
misī, tarik tö-eūnyu.  
5Ngaich ngam Mā Tēv nömeuk tö ötlanöökö tarik nö kiröng nö im tumlat, 
ane inrē ṙòkhöre chanöh ellōn ò nö iṙūöhen nö ötlöök.  
6Ngaich ngam Mā Tēv nö haṙivtīre nö vī tarik nö ikui ngam tumlat, ngaich 
miṙivngölōn Ò angū-ö.  
7Ngaich ngöṙô ngam Mā Tēv, Hòṅ piyāingö ngòh tarik Chin ngam vahī-il Chu 
ṙā-ang ikūö ngam tumlat; hĕnghöre töfënö kalröön inrē, töṙeūla chehen, 
chehechōn inrē el kuföt; pò e nö miṙivngen Chu töchu vīlen cha.  
8I mat ngam Mā Tēv pöri Nō-a nö teūngen tö inkôlò.  

Nō-a 

9Në nun ineūkö Nō-a, Töchiplö ök Nō-a nö tarik, töteung nö ik hēre: holröön 
ngam Tēv Nō-a nö kiröönköre.  
10Hakūöntö nyīö kikōnyö ngaich Nō-a lūöi taka, Sem, Hem, Yafet inrē.  
11Ngaich ngam tumlat nö chōich nö ikūö ngam tumlat tö chanökhuṙen. 
12Ngaich ngam Tēv nö ngëichkö ngam tumlat, yĕh meuk, chōich angū-ö: pòn 
ṙòkhöre alaha nö hachōichngö talöököre nö ikui ngam tumlat. 
13Ngaich ngöṙô ngam Tēv tö Nō-a, Yih ön nö ikui Chu ngam manāngen në 
alaha nö ṙòkhöre: pòngam tumlat nö tööḵlö tö chanökhuṙen löktökūö cha; 
yĕh meuk, hòṅ piyāingen cha Chin anòngngen ngam tumlat.  
14Vīchōngre man tö Kòför chōn; vī nup urôhò pömchö el ap chōng, ngaich 
pīrööman tö paröm lā ël lā uk inrē.  
15Ngih ön inlahatī meh vī an: lūöyòng mikëlö rôḵta ap chōng, taneui anāi 
mikëlö ṙôḵtāk, lūöi anāi mikëlö rôlö fāp.  

16Vī lökhöt yanāngö pömchö im chōng, hĕng sumkôngö rô-òltī nö kū-ö tö 
lātulöng; ikaha ngam chōng pöchö tö tī meh ngam inkūp; vī an më-eṅ nö 
lātaṙeū, innëtö, linūöyö tökiröönö inrē.  
17Ngaich Chin, yĕh meuk, kēḵtö ṙanöingö Chin tö mak ikūö ngam tumlat, nö 
pīsūngen taṙòkhöre alaha, nup tö aṅhavin tö unhôṅmö aṅ im nômö; ṙā-ang el 
katòh ngam halīöngö; keuheūtngöre chehen nup el ngam tumlat nö kapah 
min.  
18In meh pöri min Chū-ö vītö ngam kinlēḵngôre; ngaich kuhēthötre min më-
eṅ ël ngam chōng, më-eṅ, yip kūön meh nyīö kikōnyö inrē, töm pīhö meh, 
töyip pīhö yip kūön meh nyīö kikōnyö nö hol meh.  
19Aṅ inup tö-aṅ chehen nö ṙòkhöre tö-alahavö, nët nòng itöhĕng mihëṙö, kum 
meh min ël ngam chōng, haköpö u nö aṅ nö hol meh; kōiny, kan inrē anū-ö 
min.  
20Kö i mihëṙö nup chehechōn, ane inrē nuā kö i mihëṙöre, nët nòng itöhĕng 
mihëṙö min nö yih nö in meh, haköpö u nö aṅ.  
21Ngaich më-eṅ inrē kēḵ nup nya-aṅkūö nö ṙòkhöre nup tö nya-aṅ, hamūlngö 
u in meh: ngaich anū-ö min nya-aṅkūö meh tö u inrē.  
22Ngaich ngatī Nō-a; sa nup taṙòkhöre ṙô ngam Tēv nö tölṙô ò, ngatī angā-aṅ.  

Ranehlö 7 

Ṙanööi-ngö 

1Ngaich ngöṙô ngam Mā Tēv tö Nō-a, Keuhēthötre man ël ngam chōng tö yip 
aṅ patī meh inrē nö ṙòkhöre; tön meūkö meh Chin chiplö ikūö Chu i ngih 
tumköl chap.  
2Kēḵ pömchö inup tölöök töfënö kalröön nö sat, sat nòng; tö kōiny tö kan ò 
inrē; aṅ inup töfënö kalröön nup töthet nët nòng, tö kōiny tö kan ò inrē;  
3Inup chehechōn inrē el kuföt, sat, sat nòng, kōiny kan inrē: nö haköp nup 
kūön nö aṅ ikūö ngam tumlat nö ṙòkhöre.  

4Tön sattöre nup sakāmö, ngaich Chū-ö min vīten e nö kumṙah ikui ngam 
tumlat, fën anāi sakāmö, fën anāi hatööm inrē; keuheūtngöre tö-aṅ chehen 
min nö piyāyi nö ṙā-ang ikūö ngam tumlat nup vahī Chu.  
5Ngaich Nō-a nö asā nup taṙòkhöre tinöölô ò töngam Mā Tēv.  
6Tafūölòng samyeūheu ṙēti Nō-a nö köiny hē ngam ṙanöingö aṅ minë mak nö 
ikui ngam tumlat.  
7Kuhēthötre ngaich Nō-a, yik kūön ò inrē nyīö kikōnyö, ök pīhö ò, töyik pīhö 
yik kūön ò nyīö kikōnyö hol ò, nö ël ök chōng, kūö minë mak ngam ṙanöingö.  
8Aṅ inup töhet töfënö kalröön, ane inrē aṅ inup töthet töfënö kalröön, aṅ 
inup chehechōn, aṅ inup chëhen töṙeūla inrē tökeuheūttöre,  
9Nët nët nòng nuk kumhëthötre nö in Nō-a nö ël ök chōng, kōiny kan inrē, sā 
ṙô ngam Tēv nö tölṙô Nō-a.  
10Chalô ngaich tö e unôichrit tö sat sakāmö tö minë mak ṙanöingö nö ngaich 
nö ikui ngam tumlat.  
11Im tinfūölòng samyeūheu nômö Nō-a, im innët chumngëṅtö, im sinatsīön 
sakāmö ngam chingëṅt, im sakāmö angū-ö; ṙòkhöre nuk töhëmlö mak aṅ im 
tö-aṙū nö lakukköinykūö, minë inkūp ngam halīöngö inrē nö löpnyukūö.  
12Ngaich ngam kumṙah nö ikui ngam tumlat fën anāi sakāmö fën anāi 
hatööm inrē.  
13Hē ngam sakāmö angū-ö ang Nō-a, nö yôklö, Sem, Hem, Yafet inrē, yik nyīö 
kikōnyö kūön Nō-a, tök pīhö Nō-a, töyik tö lūöi tak pīhö yik nyīö kikōnyö in 
cha, nö ël ök chōng;  
14Chā-a, keuheūtlöre töfënö kalröön kö i mihëṙöre, ṙòkhöre nuā, kö i 
mihëṙöre, keuheūtlöre töṙeula chehen nup ikūö ngam tumlat ṙameūla, 
keuheūtlöre chehechōn kö i mihëṙöre, keuheūttör mihëṙö nup tösanëòku 
chehechōn.  
15Ngaich anū-ö nö kuhēthötre nö in Nō-a nö ël ök chōng, nët nòng nö 
ṙòkhöre, tö-alahav tö-aṅhav-in tö unhôṅmö.  

16Ngaich anū-ö nuk kumhēthötre, kōiny kan inrē nö kuhēthötre, aṅ inup 
taṙòkhöre tö-alahav sā ṙô ngam Tēv nö tölṙô ò: ngaich öpngökūö ò ngam Mā 
Tēv.  
17Ngaich ngam ṙanöingö nö fën anāi sakāmö nö ikui ngam tumlat; ṙūöhölre 
ṙôken ngam mak, ngaich hatöhlö ök chōng, kachöötlöng ngaich angā-aṅ nö i 
ngam tumlat.  
18Mihôiṅ ngaich minë mak, ṙūöhölre ngaich nö kiröngen nö ikuö ngam 
tumlat; ngaich ök chōng nö kiröönngöre nö ikui minë mak.  
19Ngaich minë mak nö yahlö nö mihôiṅ nö ikui ngam tumlat; ngaich ṙòkhöre 
nup tömarô-òlkui rôngö keuheūtngöre elkatòh ngam halīöngö nö kahūli.  
20Saṙaklöngkūö tö tö taneuisīön mikëlö minë mak nö mihôiṅ; kahūli ngaich 
nuk rôngö.  
21Kapah nuk alaha ngaich nö ṙòkhöre nuk mahalöinyköre nö ikūö ngam 
tumlat, hĕnghöre chehechōn nuā, töfënö kalröön, keuheūtngöre töṙeūla 
chehen nup ṙameūla nö ikui ngam tumlat, keuheūtngöre inrē tarik:  
22Ṙòkhöre nup tö-aṅhav elmeh tö unhôṅmö aṅ im mā-alaha ṙòkhöre nuk el 
tanyô nö kapah.  
23Keuheūtngöre inrē nuk tö-aṅ chehen nö pisū-uyö nuk mī-ikūö ngam tumlat, 
hĕnghöre tarik, nuā, töṙeūla chehen inrē, chehechōn ël ngam halīöngö inrē; 
pisū-uyö anū-ö nö ṙā-ang im tumlat: ngaich höng Nō-a tö ṙa-ai, chā-a inrē yik 
hol ò nö ël ök chōng. 
24Mihôiṅ ngaich minë mak nö ikūö ngam tumlat, hēngòng taneui anāi 
sakāmö.  

 Ranehlö 8 

Kinheūten Ök Ṙanöingö 

1Köpölōn ngam Tēv tö Nō-a, ṙòkhöre nup tö-aṅ chehen, ṙòkhöre inrē nuā nuk 
hol ò nö ël ök chōng: ngaich ngam Tēv nö vī kuföt nö lökngökui ngam 
tumlat, kūönngöre ngaich minë mak;  

2Nuk töhëmlö mak inrē aṅ ngam tö-aṙū, asöki inrē minë inkūp ngam 
halīöngö, ṙāpö inrē ngam kumṙah nö ṙā-ang el halīöngö;  
3Havanngöre ngaich minë mak nö iṙūöhöröön nö ṙā-ang ngam tumlat: ngaich 
unôichrit manāngen sakāmö töhēngòng taneui anāi minë mak nö 
kūöṅnngöre.  
4Ngaich ngam chōng nö töönglöre nö ikui nup rôngö Ararët im sinātö 
chingëṅt, im sinatsīön sakāmö ngam chingëṅt. 
5Iṙūöhöröön minë mak nö kūöṅnngöre, hanöngsaha ngam sinöm 
chumngëṅtö: im sinöm chumngëntö, im raneh sakāmö ngam chingënt, minë 
kui minë rôngö nö meūkö.  
6Chalô ngaich i manāngen tö fën anāi sakāmö, tö Nō-a nö löpnyökūö inkūp 
ök chōng ök vahī ò:  
7Ngaich angā-aṅ nö tīnngö rēven hĕng nòng, ngaich kiröönngöre angā-aṅ 
nöng havanköritre, hanöng saha minë mak nö nyôngö nö ṙā-ang ngam 
tumlat.  
8Ṙā-ang in ò angā-aṅ ngaich nö tīnngö nyö-öṅ hĕng nòng, nö ngëcha, yē minë 
mak nö kūöṅnngöre nö ṙā-ang ikūö ngam tumlat;  
9Ngaich pöri ngam nyö-öṅ nö öt kôḵtökūö töchūök elröönre nö heūheure, 
ngaich havantöre angā-aṅ nö in ò nö im chōng, pò minë mak nö ikūö ngam 
tumlat nö ṙòkhöre: silônyö këlre ngaich angā-aṅ, ngaich kēḵ an, kēḵhĕtnen ò 
ngaich nö in ò nö ël ök chōng.  
10Sattöre sakāmö angā-aṅ ngaich nö ngöh; ngaich hēk angā-aṅ nö tīnngö nyö-
öṅ nö ṙā-ang ël ök chōng;  
11Ngaich ngam nyö-öṅ nö yih nö in ò tö el harap; yĕh meuk, elvāng ò hĕng 
tāk rōi òliv tösòklöngö; lökten Nō-a nö ngaich nö akahalōn tö minë mak nö 
kūöṅnngöre nö ṙā-ang ikūö ngam tumlat.  
12Sattöre sakāmö ngaich angā-aṅ nö ngöh; ngaich tīnngö ngam nyö-öṅ; 
ngaich angā-aṅ nö öt havanku nö in ò nö hēk,  

13Chalô ngaich im tö tafūölòng raneh samyeūheu, im raneh chingëṅt, im 
raneh sakāmö ngam chingëṅt, minë mak nö nyôngö nö ṙā-ang ngam tumlat; 
ngaich Nō-a nö kēḵngö ök rūkui ök chōng, ngëcha ngaich, yĕh meuk, ngam 
kūö ngam tumlat nö nyôlö.  
14Ngaich im innët chumngëṅtö, im innët anāi sat sakāmö ngam chingëṅt ök 
tumlat nö nyô.  
15Ngaich ngam Tēv nö vë-ekūö Nō-a, nö ngö ṙô,  
16Kuṙòh, ṙāngö ngam chōng, më-eṅ, ap pīhö meh inrē, kūön meh kikōnyö, 
ane inrē yip in meh pīhö yip kūön meh kikōnyö. 
17Keuheūtlöre nup tö-aṅ chehen nö kum meh nup mī-in meh aṅ i në 
taṙòkhöre alaha, hĕngöre chehechōn, nuā, keuheūtlöre töṙeūla chehen nup 
ṙameūla nö i kui ngam tumlat; hòṅ u nö asīöpöre nö pōyen nö im tumlat, 
mikūönlö ngaich. Ngaich ṙūölöre ṙôken i kui ngam tumlat.  
18Kiröönngöre ngaich Nō-a yik kūön ò kikōnyö, ök pīhö ò, yik pīhö yik kūön 
ò kikōnyö inrē nö hol ò:  
19Keuheūtlöre töfënö kalröön, keuheūtlöre töṙeūla chehen, keuheūtlöre 
chehechōn, nup töng mahalöinyköre i kui ngam tumlat, kö i tumkangen u, 
kunyī-inyre nö ṙā-ang ël ök chōng.  

Föng Tökētu Ang Nō-a 

20Ngaich Nō-a nö vīlö tahāklö ngam Mā Tēv; ngaich kö kēḵ aṅ i nuk töhet tö 
fënö kalröön, aṅ i nuk töhet chehechōn, ngaich kēḵtö nuk töföngö tökēḵtu nö 
ël ök tahāklö.  
21Ngaich ngam Mā Tēv nö tong tökuchik tinhūsö; ngaich ngam Mā Tēv nö 
ngö ṙô nö ellōnre, Rö-ö Chin min hēk rūttö öt kanôlò ngam tumlat nö 
hēkngöre tö pòkūö tarik, pò ngam chanöh ellōn tarik nöng tötlöök löktökūö 
nyīni-öṅ ò; ötrēhĕn Chin min hēk fël nup tö-aṅ chehen Öich hēkngöre, sā tī 
Chu ngaich.  
22Hanöng saha ngam tumlat nö ngöh, hē kulöl, kanöinyòng inrē, unfōvö, 
ṙanāchö inrē, sikehngö, laneūichö inrē, sakāmö hatööm inrē, ötṙākenre min.  

Ranehlö 9 

Kilēḵngôre Ngam Tēv Nö In Nō-a 

1Ngaich hakôlò Nō-a ngam Tēv, yik kūön ò kikōnyö inrē, ngaich ngö ṙô tö 
cha, Mikūönlö yēḵ ṙūölöre ṙôken, ngaich hatööḵlö ngam tumlat.  
2I kui minë töfënö kalröön aṅ ngam tumlat nup min pinhë-eṅ yīö, vanööṙö tö 
yīö inrē, i kui chehechōn inrē el kuföt nö keuheūtlöre; ṙòkhöre nup töng ṙeūla 
el ngam tumlat, ṙòkhöre inrē kāḵ aṅ el mai, el tī meh nun nö kēḵtu. 
3Keuheūtlöre mahalöinyköre chehen nup tö-aṅ nö nyā-aṅkūö yīö min; sā 
minë tö-uhāv kun chōn nö kēktu tö Chu nö ṙòkhöre nö in yīö.  
4Ngam alaha pöri tö hol tö nômöre, ngam mahām e un kāḵa tö yīö min.  
5Ngaich kô-en ap mahām yīö, mahām nup nômö yīö, nö havëka min tö Chu; 
havëkö e Chin min eltī nup tökeuheūttöre töfënö kalröön: ane inrē eltī tarik, 
pòrô nö eltī tökeuheūttöre hanöng kisānö tarik Öich havëkö nômö tarik min.  
6Ngòh kumtaknyö mahām tarik, lökten tarik min ap mahām ò nö kitaknyu: 
pòn vī tarik Angā-aṅ nö insā-a tö ngam Tēv.  
7Ngaich yī-ö mikūönlö yin yēḵ ṙūöhölre ṙôken inrē; pōyen hakūönti ël ngam 
tumlat ṙūölöre ṙôken inrē ël e. 
8Ngaich ngam Tēv nö vë-ekūö Nō-a, yik in ò inrē kūön ò kikōnyö, nö ngö ṙô.  
9Ngaich Chin, yĕh meuk, in yīö an ngam kinlēḵngô Chu nö köp tö tī Chu, i 
yip kūön yīö inrē unôichrit yīö;  
10Keuheūttöre nup tö-aṅ chehen nup in yīö, ngam chehechōn, ngam nuā, 
keuheūttöre inrē nup in yīö töfënö kalröön aṅ ngam tumlat: aṅ in u nö 
ṙòkhöre nuk kumnyī-inyre nö ṙa-ang el ngam chōng, höng keuheūttöre töfënö 
kalröön aṅ ngam tumlat.  
11In yīö Chin min haköpngö ngam kilēḵngôre; öt hēk nup min taṙòkhöre 
alaha nö rökiṙen tö mak ṙanöingö; ötrēhĕn min ṙanöingö nö hēkngöre nö 
piyāingö ngam tumlat.  

12Ngaich ngö ṙô ngam Mā Tēv, Ngih ön minkahngö ngam kinlēḵngô, ngam 
vahī Chu ihôi Chu tö yīö inrē, tö në tö-aṅ chehen inrē töt ṙākenre i 
tumkölchap:  
13Ṙātö ngam tasēköre Chin el taṙul, ngaich angū-ö min nö minkahngö 
kinlēḵngô ihôi Chu tö ngam tumlat.  
14Ngaich chalô min angū-ö, yē Chu kēḵtö taṙul i kui ngam tumlat, ngaich 
ngam tasēkö min nö meūkö nö el taṙul,  
15Ngaich Köpölōn Chū-ö min tö ngam kinlēḵngôre, ngam ihôi Chu tö yīö tö 
në tö-aṅ chehen tö-alahavö; ngaich minë mak min nö öt hēk nö ṙanöingö nö 
piyāingö në taṙòkhöre alaha.  
16Ngaich el taṙul min ngam tasēkö; ngaich ngëichkö e Chū-ö min, hòṅ Chu 
Köpölōn tö ngam tötchanūhuvṙen kinlēkngô ihôi ngam Tēv tö në tö-aṅ 
chehen tö-alahavö në i kui ngam tumlat.  
17Ngaich ngö ṙô ngam Tēv tö Nō-a, Ngih ön minkahngö ngam kinlēḵngô 
ngam haköpngö Chu ihôi chu tö në taṙòkhöre alaha i kui ngam tumlat.  

Nō-a Tö Yik Kūön Ò Kikōnyö 

18Ngaich yik kūön Nō-a kikōnyö, yik kumnyī-inyre nö ṙā-ang ël ök chōng, hēḵ 
Sem, Hem, Yāfet inrē: kikōnyö ök Hem yöng Kanā-an.  
19Chā-a yin vē tölūöi tak kikōnyö kūön Nō-a: ngaich löklö in cha ngam tumlat 
nö keuheūtngöre nö parāti.  
20Kēḵtöre ngaich Nō-a nö vamī panô-òṅ, ngaich teūichtö vain;  
21Ngaich angā-aṅ nö òk aṅ i nuk vain, ngaich hiyōi; ngaich anga-aṅ nöng 
chumlal nö el inrūkuire.  
22Ngaich Hem, ök kikōnyö yöng Kanā-an, nö meuk ök yöngre kikōnyö nö 
chumlal, ngaich vë-eny nang nak tö nët tak hol maneukre nö el kahôyö.  
23Ngaich kēḵ hilā nāṅ Sem, nāṅ Yāfet, ngaich kahumlö e nö i kūö kël cha, 
ngaich anheūlö, ngaich kahultö kui linchôyö ök yöng cha kikōnyö; lā ukre 
kū-ö chā-a, ngaich chā-a nö öt meuk linchôyö ök yöngre kikōnyö.  

24Ngaich aṅhen ang Nō-a nö ṙā-ang im vain, ngaich akahalōn tö tī ök 
manāngö kūönre kikōnyö tö ò.  
25Ngaich ngö ṙô anga-aṅ, Rūtpööḵ, öt kôlò an yēḵ Kanā- an; Mahalanṙen yip 
mahalanṙen an yēḵ min in yip hanöng kisānöre.  
26Ngaich ngö ṙô angā-aṅ, Tökôlò an yēḵ ngam Mā Tēv, ngam Tēv Sem 
Hökngen Kanā-an nö maha- lanṙen ò.  
27Ṙūönyö ṙôkö Yāfet yēḵ ngam Tēv, Hökngen ò nö iyöng el inrūkui Sem; 
Ngaich hökngen Kanā-an nö mahalanṙen ò.  
28Lūöyòng taneui anāi samyeūheu Nō-a nö aṅ unôichrit ök ṙanöingö. 
29Ngaich ṙòkhöre nuk sakāmö Nō-a nö machūötöre ṙòng taneui anāi: kapah 
ngaich angā-aṅ.  

 Ranehlö 10 

Mikūönö Kūön Nō-a 
(1 Kinṙöt 1.5-23) 

1Vē yin tumkölchap yik kikōnyö kūön Nō-a, Sem, Hem Yāfet inrē: ngaich 
fötnyu kūön chā-a tö nyīö kikōnyö unôichrit ök ṙanöingö.  
2Nyīö kikōnyö kūön Yāfet; Kòmör, Makòk, Matai, Yavan, Tupòl, Mēsek, Tiras 
inrē.  
3Nyīö kikōnyö kūön Kòmör, Askēnas, Rifat, Tokarmā inrē. 
4Nyīö kikōnyö kūön Yavan; Ilaisa, Tarsis, Kittim, Tōtanim inrē.  
5Achā-a yin tö minë kun panam mumā-aṅ tarik, harēvöre nö i minë panam 
cha; kö i litākre nö hĕng, kö i mupīhö cha, nö i mumā-aṅ cha nö tarik.  
6Nyīö kikōnyö kūön Hem; Kus, Aikup, Pöt, Kanā-an inrē.  
7Nyīö kikōnyö kūön Kus; Sīpa, Havīla, Sapta, Rē-amā, Saptikā inrē: nyīö 
kikōnyö kūön Rē-amā; Sipā, Tētān inrē.  
8Hakūönten Nimrōt ang Kus, kēḵtöre angā-aṅ nö tökalēk nö im tumlat.  
9Tökalēḵ anga-aṅ nö mahacheūḵ nö ikūö ngam Mā Tēv: lökten e nö ngöh 
ineūka, Sā Nimrōt nö tökalēḵ nö mahacheūḵ nö ikuö ngam Mā Tēv.  

10Pēpöl ök raneh nö pūlngö ò, Ērek, Akat, Kalneh inrē i panam Sīnā.  
11Ṙā-ang e angū-ö panam angā-aṅ nö chuh Asirīa, ngaich vīlen Ninevē, 
Rehopòtir, Kala inrē.  
12Risen ihôi Ninevē tö Kala, (angū-ö ön tökiröng elpanam).  
13Hakūönten Lutim Misrēm, Anamim, Lēhapim, Naftuhim inrē.  
14Patrusim, Kasluhim, (ngam ṙeūngö yip Filistain), Kaftorim inrē.  
15Hakūönten Sitōn Kanā-an ök lanòh ò, Het inrē;  
16Aṅ Yēpus, aṅ Amôr, aṅ Kirkēsa inrē;  
17Aṅ Hīva, aṅ Arkā, aṅ Sin inrē;  
18Aṅ Arvet, aṅ Simar, aṅ Hamat inrē: ngaich unôich yik aṅ i mupīhö Kanā-an 
nö pirātngöre. 
19Löktökūö Sitōn ngam kūöngö aṅ Kanā-an, yē meh öm kū-ötö Kērör 
kiröönngöre, söl Kāsā; yē meh kū-ö Sòtöm, Karôrā, Atmā, Sepōim inrē, söl 
Lāsa.  
20Vē yin nyīö kikōnyö kūön Hem, kö i mupīhö cha, kö i litāk cha, i panam 
cha, i mumā-aṅ tarik cha.  
21In Sem inrē, ök kikōnyö yöng yik kūön Ēpar nö ṙòkhöre, ök maṙöinylö mëm 
Yāfet, kayôḵnyuvö inrē yik kūön ò.  
22Nyīö kikōnyö kūön Sem, Ēlam, Assör, Arpaksāt, Lut, Arām inrē.  
23Nyīö kikōnyö kūön Arām; Us, Hul, Kētör, Mas inrē.  
24Yöng Sēlā ang Arpaksāt; kūönu Sēlā tö Ēpar.  
25Nëttak kūön ang Ēpār tö nyīö kikōnyö, Pēlek minënyi ök hĕng tak; pòn hē 
sakāmö ò ngam tumlat nö michööḵö; Yòktan inrē minënyö ök kahëm ò. 
26Hakūönten Almòtat ang Yòktan, Sēlaf, Hasarmavet, Yēra inrē; 
27Hatōram, Yusal, Tikla inrē;  
28Ōpal, Apima-el, Sipā inrē;  

29Ōfir Havīla, Yōpap inrē: ṙòkhöre yin vē nö kikōnyö kūön Yòktan.  
30Löktökūö Mēsa ök elyöngö cha, yē meh kū-ö Sāfar kiröönngöre, ap rôngö lā 
chuhöt.  
31Chā-a vē kūön Sem kikōnyö, kö i mupīhö cha, kö i litāk cha, i nup panam 
cha, kö i mumā-aṅ tarik cha.  
32Achā-a yin aṅ patī yik kikōnyö kūön Nō-a kö i michāpöre, i mumā-aṅ cha 
nö tarik: lökngörit in cha vē mumā-aṅ tarik ing tumlat nö harēvö unôich tök 
ṙanöingö.  

Ranehlö 11 

Tömarò-òlkui Pati I Pepilön 

1Höng hēngö ëlô ngam tumlat nö ṙòkhöre höng hēngö ṙô inrē.  
2Chalôḵ tö e, hē cha nö kiröönngöre nö lā chuhöt tö cha nö kôḵtökūö tök kun 
panam Sinār tö ṙa-akūö; ngaich chā-a nö iyöng in e.  
3Ngaich ngöṙô cha-a töhöö, Pöh, tā-a töi vī īt, ngaich kô-òtī föngö u. Ngaich 
chā-a nö ihong tö īt, inpantö pitumin tī chā-a.  
4Ngaich ngöṙô chā-a, Pöh, tā-a töi vī elpanam hī hĕng, tömarô-òlkui patī inrē, 
öp tösöllökui nö el halīöngö, tā-a inrē töi vī minë-enyre; hòṅ hī öt pirāti 
marôvat ikui ngam tumlat nö ṙòkhöre.  
5Ngaich ngam Mā Tēv nö yônti nö ngëichkö ngam elpanam tömarô-òlkui patī 
inrē, ngam vahīlö yik kūön tarik.  
6Ngaich ngöṙô ngam Mā Tēv, Yĕhmeuk, hĕng yin nö tarik, ane yin inrē hēngö 
ëlô nö ṙòkhöre; ngaich angū-ö ngih la-en cha nö rultenre: ngaich töngamuh 
min nö öt hĕng tö tanahen nö in cha, nup lōn cha vahī cha.  
7Pöh, tā-a töi yônti, ngaich umuh kalūöichngö ëlô cha, hòṅ cha nö kö öt 
akaha el nang tö ṙô höö.  
8Ngaich ngam Mā Tēv nö pirātngen cha nö marôvat nö ṙā-ang muh ikuö 
ngam tumlat nö ṙòkhöre: ngaich chā-a nö ṙāngenre nö vīlö ök el panam.  

9Lökten ök minë-eny e nö kaheūkö nö Pēpöl, pò ngam Mā Tēv nö kô-òtī nö 
kalūöich ëlô ngam tumlat nö ṙòkhöre: ṙā-ang umuh tī ngam Mā Tēv nö 
pirātngen Cha nö marôvat ikui ngam tumlat nö ṙòkhöre.  

Mikūönö Sëm 
(1 Kinṙöt 1.24-27) 

10Vē yin tumköl chap Sem. Hēngòng samyeūheu ṙēti ngaich ang Sem nö 
köiny, ngaich hakūönten Arpaksāt, nët samyeūheu unôichrit ök ṙanöingö: 
11Taneūyòng samyeūheu Sem nö aṅ unôichrit ò nö hakūönten Arpaksāt, 
ngaich hakūöntö nyīö kikōnyö, nyīö kikānö inrē.  
12Lūöi anāi taneui samyeūheu Arpaksāt nö aṅ, ngaich hakūönten Sēllā. 
13Fënòng lūöi samyeūheu Arpaksāt nö aṅ unôichrit ò nö hakūönten Sēlla, 
ngaich hakūöntö nyīö kikōnyö, nyīö kikānö inrē.  
14Lūöi anāi samyeūheu Sēllā nö aṅ ngaich hakūönten Ēpa:  
15Fënòng lūöi samyeūheu Sēllā nö aṅ unôichrit ò nö hakūönten Ēpar, ngaich 
hakūöntö nyīö kikōnyö nyīö kikānö inrē.  
16Lūöi anai fën samyeūheu Ēpar nö aṅ, ngaich hakūönten Pēlek: 
17Fënòng lūöi anāi samyeūheu Ēpar nö aṅ unôichrit ò nö hakūönten Pēlek, 
ngaich hakūöntö nyīö kikōnyö nyīö kikānö inrē.  
18Lūöi anāi samyeūheu Pēlek nö aṅ, ngaich hakūönten Rū:  
19Nëtòng machūötör samyeūheu Pēlek nö aṅ unôichrit ò nö hakūönten Rū, 
ngaich hakūöntö nyīö kikōnyö, nyīö kikānö inrē.  
20Lūöi anāi nët samyeūheu Rū nö aṅ, ngaich hakūönten Sēruk:  
21Nëtòng sat samyeūheu Rū nö aṅ unôichrit ò nö hakūönten Sēruk, ngaich 
hakūöntö nyīö kikōnyö, nyīö kikānö inrē.  
22Lūöi anāi sat samyeūheu Sēruk nö aṅ, ngaich hakūönten Nāhōr: 
23Nëtòng samyeūheu Sēruk nö aṅ unôichrit ò nö hakūönten Nāhōr, ngaich 
hakūöntö nyīö kikōnyö, nyīö kikānö inrē.  
24Nët anāi machūötöre samyeūheu Nāhōr nö aṅ, ngaich hakūönten Tīöra: 

25Hēngòng machūötör samyeūheu Nāhōr nö aṅ unôichrit ò nö hakūönten 
Tīöra, ngaich hakūöntö nyīö kikōnyö, nyīö kikānö inrē.  
26Sat anāi samyeūheu Tīöra nö aṅ, ngaich hakūönten Aprām Nāhōr, Haran 
inrē, Mikūönö Tīöra.  
27Vē yin tumkölchap Tīöra. Hakūönten Aprām Tīöra; Nāhōr, Haran inrē; 
ngaich hakūönten Lòt ang Haran.  
28Kapah ngaich Haran nö ikūö Tīöra ök kikōnyö yöng ò nö ip panam chūök 
finötnyö ò, i Ör panam aṅ Kāltī.  
29Kēḵ pīhöre ngaich Aprām, Nāhōr inrē: Sarai minënyi ök pīhö Aprām; Milka, 
minënyi ök pīhö Nāhōr, kikānö kūön Haran ök kikōnyö yöng Milka, ane inrē 
kikōnyö yöng Iska.  
30Tötmikūönlö ök Sarai; öt kūönu anga-aṅ.  
31Ngaich Tīöra nö kēḵ ök kūönre kikōnyö Aprām, Lòt inrē kikōnyö kūön 
Haran, kikōnyö kūön ök kikōnyö kūön ò, Sarai inrē ök kan kūön ò, Aprām; 
ngaich kiröönngöre chā-a nö holten cha nö ṙā-ang Ör, panam aṅ Kāltī, nö 
chuh ip panam Kanā-an, yih chā-a ngaich nö i Haran, ngaich iyöng umuh. 
32Ngaich nuk sakāmö Tīöra nö nëtòng samyeūheu: kapah Tīöra nö i Haran.  

 Ranehlö 12 

Havëka Ang Āprāham Töm Tēv 

1Ngaich ngöṙô ngam Mā Tēv tö Aprām, Kēḵĕngre man ṙāngö ngam panam re, 
ṙāngö yip makalahare, ṙā-ang patī yöngre inrē, ip panam öp hameuktö Chu 
min in meh:  
2Ngaich vīlen meh Chū-ö min tökiröng mumā-aṅ tarik, hakôlò meh Chin min, 
vīlö ngam minë-eny meh nö kiröng; inkôlò pömchö më-eṅ yēḵ:  
3Hakôlò cha Chin min yip mahakôlò meh, rūttö öt inkôlò Chin min in ò öp 
ramūttö öt inkôlò meh: in meh yip min nö ṙòkhöre mupīhö aṅ ngam tumlat 
nö tökôlò.  

4Kiröönngöre ngaich Aprām, sā ṙô ngam Mā Tēv nö vë-ekūö ò; hol ò inrē Lòt 
nö kiröönngöre: sat anāi taneui samyeūheu ngaich Aprām nö köiny hē ò nö 
ṙāngö Haran.  
5Kēḵ ök pīhöre Aprām ang Sarai, Lòt inrē kikōnyö kūön hanöng kisānö ò. 
Ṙòkhöre inrē nuk inlīnen cha nuk töhamūlö tö cha, yip tarik inrē taneūngen 
cha nö i Haran; kiröönngöre cha-a ngaich nö chuh ip panam Kanā-an; sölta 
cha-a ngaich nö ip panam Kanā-an.  
6Tufunngöre Aprām nö lök ip panam Sikem, ip chōn tarpin i Môrē. Ngaich 
yip aṅ Kanā-aṅ nö umuh ik panam.  
7Ngaich ngam Mā Tēv nö meūkö tö Aprām, ngaich ngöṙô, Kēḵtö ngih Chin 
min panam ip kūön meh: vīlö tahāklö ngam Mā Tēv ngaich angā-aṅ nö umuh, 
ngam tömeūkö tö ò.  
8Kēḵĕngre ngaich angā-aṅ nö ṙā-ang umuh nö ip rôngö nö lā chuhöt tö Pētĕl, 
ngaich vītö rūkuire nö lā sūng tö Pētĕl, lā chuhöt Ai: ngaich umuh angā-aṅ nö 
vīlö tahāklö ngam Mā Tēv, ngaich havëkö minë-eny ngam Mā Tēv.  
9Kiröönngöre ngaich Aprām iṙūöhöröön nö kū-ö tö lòhngö.  

1 Aikup Ang Aprāham 

10Inyāichö ök umuh im panam: ngaich Aprām nö chuh Aikup nö iyöng umuh 
nö rahëichtaṙen; pò ngam inyāichö nö kalēḵ nö im panam.  
11Chalôḵ tö e, hē ò ngaich nö röhta nö kuhēthötre nö i Aikup, ngaich ngöṙô 
anga-aṅ tök pīhöre Sarai, Yĕh meuk, akahalōn chin tömeh tövāiyö mineūkö 
öm kikānö:  
12Ngaich angū-ö min, tö cha min nö ngöṙô, hē yip aṅ Aikup min nö meūkö 
meh; Pīhö ò ön ngòh: ngaich fëlngen chu min cha-a, hayöölen meh pöri min 
chā-a öm aṅ.  
13Vë-ekūö meh chin, kanānö chu pömchö tö ṙôre: hòṅ e min nö lööken nö in 
chu töpòkūö meh, hòṅ ngih nômö chu nö aṅ nö kūö meh.  
14Chalô tö e, hē Aprām nö sölta nö i Aikup, ngaich yik aṅ Aikup nö ngëichkö 
ngam kikānö tö ò nö tövai.  

15Ngaich yik kikōnyö kūön mā aṅ in Fërō nö meūkan, ngaich eū an nö in 
Fërō: ngaich ngam kikānö nö kēḵhĕtvö nö el patī Fërō.  
16Ngaich angā-aṅ nö kôlòlōn tö Aprām tö pòkūö ò: ngaich angā-aṅ nö 
pökörevö, nuā, kōiny köttö, kikōnyö mahalanṙen, kikānö mahalanṙen, kan 
köttö, ūṅt inrē.  
17Ngaich ngam Mā Tēv nö kēḵtö invah Fërō, ik patī ò inrē, tö tökiröng invah 
tökūö Sarai ök pīhö Aprām.  
18Ngaich havëten Aprām ang Fërō, ngaich ngöṙô, Asuh öng ngih tī meh 
töchu? Kūöyòh öm öt vë-enynang chu tö ò nö pīhö meh?  
19Kūöyòh öm ngöṙô, Kanānö chu an? Ngaich lökten chu kēḵ an nö pīhöre: 
meuk ngam pīhöre man ngaich lökten, kēḵ an, ngaich kuṙòh kiröönngöre më-
eṅ.  
20Ngaich ang Fërō nö kēḵtö tarik nö hayōmken ò: ngaich chā-a nö söömten ò 
nö el talöökö, tök pīhö ò, ṙòkhöre inrē nuk mī-in ò.  

Ranehlö 13 

Hakösngenre Ang Lòt Tö Aprāham 

1Kiröönngöre ngaich Aprām nö ṙā-ang Aikup, angā-aṅ tök pīhö ò, ṙòkhöre 
inrē nup aṅ in ò, hol ò inrē Lòt nö chuh lā lòhngö.  
2Ngaich Aprām nö kôlò tö nuā, rupīö, humlum inrē.  
3Ngaich iṙūöhöröön anga-aṅ nö im kinröönngöre nö löktö lā lòhngö nö chuh 
Pētĕl, ik chūökö ichūök ök inrūkui ò sin misī ik raneh, ihôi Pētĕl tö Ai;  
4Ik chūök ök tahāklö, ök vahī tö ò nö umuh ik lā urĕh: ngaich in e Aprām nö 
havëkö minë-eny ngam Mā Tēv.  
5Ngaich Lòt inrē, ök holröön Aprām, nö pōyen nuā, pököre, inrūkui inrē.  
6Ngaich ötkô-òre ngam panam nö chūök u, hòṅ cha öre nö hēngrechūök nö 
iyöng: pòn pōyen nuk inlānen cha, lökten cha nö ötkô nö holtöṙahre nö 
iyöng.  

7Ngaich yik yōm nuā Aprām töyik yōm nuā Lòt nö harāinyngen höö: iyöng 
im panam nö ngaich yik aṅ kanā-an töyik Perisāit inrē.  
8Ngaich ngöṙô Aprām tö Lòt, Vë-ekūö meh chin; tā-a un inrāinynguvö yēḵ 
ihôi hā tömeh töchu inrē, ihôi vē yōm nuā chu tövē yōm nuā meh; tön 
hanöngkisānöre an.  
9Röh öng ngam panam nö keuheūtlöre nö ikūö meh? Vë-ekūö meh chin, 
haköhngenre man yēḵ tö chu: yē meh hòṅ kēḵ ngam lā tavē, ngaich kū-ö tö lā 
hāmö chū-ö kiröönngöre; hēk yē meh kēḵ ngam lā hāmö, ngaich kū-ö tö lā 
tavē chū-ö kiröönngöre.  
10Hachônglö matre ngaich Lòt, ngaich meuk ngam töṙā-akūö panam i Yôtön, 
nö ṙòkhöre, tö e nö tömāku keuheūtngöre chūök, urēhĕkūö tī ngam Mā Tēv 
nö piyāingen Sòtöm, Kômòra inrē, sā ngam panô-òṅ ngam Mā Tēv, sā ngam 
panam Aikup, yē meh kū-ö tö Sōār.  
11Lökten Lòt nö atöllenre töm töṙā-akūö panam Yôtön nö ṙòkhöre; ngaich 
chuh lā chuhöt Lòt: ngaich chā-a nö kö haköhngenre tö höö.  
12Iyöng im panam Kanā-an ang Aprām, ngaich ang Lòt nö iyöng i nup el 
panam ngam töṙā-akūö, halaingö inrūkuire ngaich nö tölngö Sòtöm.  
13Ngaich pöri yik tarik aṅ Sòtöm nö tötlöök, tösaṙaklöng nö tököölöfālen nö 
lā-al ngam Mā Tēv.  

Kū-ö Tö Hepròn Ang Aprāham 

14Ngaich ngöṙô ngam Mā Tēv tö Aprām, unôichrit Lòt nö haköhngenre tö ò, 
Hachônglömatre man, löktökūö im chūökre ngëicha, kū-ö tö kapā, kū-ö tö 
lòhngö, kū-ö tö chuhöt, kū-ö tö sūng inrē:  
15Tön ṙòkhöre an ngam panam ngam tömeūkö tömeh, kēḵtö e Chin min in 
meh, ip kūön meh inrē nö tö-örheūheu.  
16Ngaich Chū-ö min vīlö öp kūön meh nö sā pinṙōngö ngam tumlat: hòṅ e yē 
öp tarik nökô nö kaheūk pinṙōngö ngam tumlat, ngaich min inrē nö kaheūkö 
nö kūön meh.  

17Chōholre, tufunngö ngam panam kirööngöre irôta e iṙôktāk e inrē; tön in 
meh tī Chin min kēḵtö e. 
18Halaingö inrūkuire ngaich Aprām, yih ngaich, ngaich iyöng inuk tarpin 
chōn i Mamrī, ök i Hepròn, ngaich umuh nö vīlö tahāklö ngam Mā Tēv.  

 Ranehlö 14 

Hayööken Lòt Ang Aprāham 

1Chalô tö e hē nuk sakāmö Amrafēl, rācha aṅ Sīnar, Arīòk rācha aṅ Ilasā, 
Kītörlōmör rācha aṅ Ēlam, Taitöl inrē rācha aṅ Kò-im.  
2Kiyung cha-a nö lā-al Pēra rācha aṅ Sòtöm, lā-al Pirsā rācha aṅ Kòmòrā, 
Sinap rācha aṅ Atmā, Sēmipör inrē rācha Pēla (angū-ö ön Sōār).  
3Ṙòkhöre vē nö hamūlöre nö el achāṙö Sittim (angū-ö ön Maisāl).  
4Nët sīön samyeūheu chā-a nö kūön alaha Kītörlōmör, ngaich im linūöisīön 
samyeūheu cha-a nö ahôngen. 
5Ngaich im finënsīön samyeūheu Kitörlōmör nö yih, töyik rācha hol ò inrē, 
ngaich fëlö Rifēm i Astòròtkarnem, Susim inrē i Ham, Emim inrē i 
Sāvēkiriatem.  
6Yik aṅ Hôr inrē ip rôngö cha Sēir, söl Elpëran öp elinchōn. 
7Havantöre chā-a ngaich, ngaich yih nö i Enmispat (angū-ö ön Kātes), ngaich 
keuheūtngörevahti tö panam aṅ Amelek Amôr inrē, yik mi-iyöng 
Hasasantēmār.  
8Kunyī-inyre ngaich ök rācha Atmā, rācha Sēpò-im, rācha aṅ Pēlā (angū-ö ön 
Sōar); haṙāköre chā-a ngaich nö im kinyūngö nö lā-al cha el achāṙö Sittim;  
9Lā-al Kitörlōmör rācha aṅ Ēlam, Taitöl rācha aṅ Kò-im, Amrafēl rācha aṅ 
Sḭnār, Arīòk inrē rācha aṅ Ilasār; fën tak rācha lā-al tö taneui tak.  
10Tö tööḵlö ök achāṙö Sittim tö anūlö inpan ihong; ngaich yik rācha aṅ 
Sòtöm, aṅ Kômòrā inrē nö falngöre, ngaich chā-a nö fukngö nö umuh, ngaich 
chā-a yik tö ōtre nö falngöre nö ikui rôngö.  

11Ngaich chā-a nö ṙòklöre tī tö nuk chehen aṅ Sòtòm, Kômòrā inrē, ṙòkhöre 
nuk nyā-aṅkūö cha, ngaich kiröönngöre chā-a.  
12Kēḵĕ Lòt chā-a inrē, ök kikōnyö kūön hanöngkisānö Aprām, ök mī-iyöng 
Sôtòm, tö nuk chehen ò inrē, kiröönngöre ngaich.  
13Ngaich umuh nö yihtöre ök hĕngtak tötkô-òngvah, ngaich vë-enynang 
Aprām ök Heprāi: iyöng inuk chōn tarpin angā-aṅ nuk chōn Mamrī aṅ Amôr, 
hanöngkisānö Askòl, hanöngkisānö Aner inrē; ngaich chā-a vē nö hol Aprām.  
14Ngaich hē Aprām nö hang tö ök hanöng kisānö ò nö kēḵĕ, hachōnyö yik 
töharūnö angā-aṅ tarikre tökayôḵnyu nö i patī ò, lūöyòng hëvhörsīön tak, 
ngaich tölngö Tën nö lūḵ.  
15Harēvngöre angā-aṅ ngaich tö hatööm nö lā-al cha, angā-aṅ, töyik kūön 
alaha ò, ngaich fëlö cha, lūḵu cha ngaich nö söl Hôpā, öp lā tavē tö 
Tamöskös.  
16Kumtö nuk chehen angā-aṅ nö ṙòkhöre, kumtö ök hanöngkisānöre inrē, ang 
Lòt, nuk chehen ò inrē, töyik kikānö inrē, yik tarik inrē.  

Hakòlò Āpraham Ang Melkisitĕk 

17Ngaich ök rācha aṅ Sòtöm nö kunyī-inyre nö höngkūö ò, unôichrit invantö 
ò nö i finëlngen Kītörlōmör töyik hol ò rācha inrē, ik achāṙö Sāvē (angū-ö ön 
achāṙö rācha).  
18Ngaich Melkisitĕk rācha aṅ Sēlöm nö kēḵtö rôtī vain inrē: kūönṙô ngam Tēv 
ök angā-aṅ lamātulöng.  
19Ngaich hakôlò ò anga-aṅ nö ngöṙô, Tökôlò an yēḵ Aprām aṅ im Tēv 
lamātulöng, yōm halīöngö tumlat inrē:  
20Tökôlò an yēḵ ngam Tēv lamātulöng, ngam kamëtö më tökunyaha elmat 
tömeh nö eltī meh. Ngaich angā-aṅ nö kēḵĕkūö ò hĕng hata i tösöm inuk 
taṙòkhöre.  
21Ngaich ngöṙô ök rācha aṅ Sôtöm tö Aprām, Kēḵtö yip tarik inchu, kēḵ minë 
chehenre më-eṅ.  

22Ngaich ngöṙô Aprām tök rācha aṅ Sôtöm, Hachônglö këlre chin im Mā Tēv, 
Tēv lamātulöng, yōm halīöngö tumlat inrē.  
23Öt hòṅ hēngö kahë chin tö ta-īö ötrēhĕn yanòhkūö kunröpö, ötrēhĕn nup 
töng më-eṅ meh, hòṅ meh öt ngöṙô Vīlen Aprām chin nö kôlò:  
24Höng kôḵngen nuk töng nyahāṅngö vē ṙāl tarik, ane inrē minchöḵö vē tarik 
vē hol chu; Aner, Askòl, Mamrī inrē, hökngen cha nö kēḵ nup minchöḵöre.  

Ranehlö 15 

Kilēḵngôre Ngam Tēv Nö In Aprāham 

1Unôich tönë ngam ṙô ngam Mā Tēv nöyih nö in Aprām nö i inmeukhömat, 
nö ngöṙô, Aprām, un pa-ekūö: Chū-ö Chin lanaklö meh, kiröng nup min 
raneushö meh.  
2Ngaich ngöṙô Aprām, Ō Mā Yāvē, suh ap min tī Meh in chu, töchu yih öt 
kūönu, ngaich angā-aṅ min tö-amīnuvö töng patī chu ang Tamesek Ēlīsör?  
3Ngaich ngöṙô Aprām, Yĕhmeuk, hö-ö Man kēḵtö kūön chu: ngaich, yĕh 
meuk, hĕngtak öp tökayôḵnyu nö i patī chu ngaich angā-aṅ tö-amīnu.  
4Ngaich, yĕh meuk, ngam ṙô ngam Mā Tēv nö yih nö in ò, nö ngöṙô, Ötngòh 
ön min tarik tö-amīnu; angā-aṅ pöri min öp lamöknyö ellōn meh takô nö tö-
amīnu.  
5Ngaich kēḵnyen ò Anga-aṅ nö el kahôiyö ngaich ngöṙô, Ngëichkö lā el 
halīöngö, kaheuk minë taneūsömat, yē meh kô kaheūkö u: ngaich ngöṙô 
Anga-aṅ tö ò, Ngatī ap kūön meh min. 
6Ngaich ṙātö ellōnre angā-aṅ nö i ngam Mā Tēv; kaheuktö e Angā-aṅ ngaich 
nö lanöökö nö in ò.  
7Ngaich ngöṙô Angā-aṅ tö ò, Chū-ö Chin Mā Tēv kamënyen meh ṙā-ang Ör ap 
panam aṅ Kāltī, Öich kēḵtö ngih panam in meh nö amīnö.  
8Ngaich ngöṙô angā-aṅ, Ō Mā Yāvē, asuh ap min lökten chu akahalōn töchu 
min amīnu tö e?  

9Ngaich ngöṙô Anga-aṅ, tö ò, Kēḵtö kan nuā in Chu hĕng nòng, tö-ayal, tölūöi 
samyeūheu nö köiny, hĕng nòng kan pököre inrē tölūöi samyeūheu nö köiny, 
hĕng nòng kōiny pököre töpōyen sanôi tö lūöi samyeūheu nö köiny, hĕng 
nòng nyö-öṅ; hĕng nòng kūön pumpa.  
10Ngaich kēḵĕ u angā-aṅ nö ṙòkhöre, ngaich hatāknyö u, ngaich kö ṙātö 
töròngti nö lā-al ngam tahëng: hö-ö pöri angā-aṅ nö hatāknyö nuk 
chehechōn. 
11Ngaich nuk chehechōn kamā holre nö teungtöre nö i nuk alaha, ngaich 
ahōngö u Aprām.  
12Ngaich hē ngam tavūöi nö meutti, in Aprām ngaich ök linpātö inṙôhò; 
ngaich, yĕhmeuk, hĕng ök yöng pinhë-eṅkūö singūlö fuk ikui ò.  
13Ngaich ngöṙô Anga-aṅ tö Aprām, Akahalōn pömchö tö öp kūön meh min nö 
aṅ tahëng min nö ip töt panam cha, ngaich kūönkūö cha min, ngaich chā-a 
min nö hakihten cha nö eltö fënòng samyeūheu;  
14Ngaich inrē öp mumā-aṅ tarik angū-ö, öp tö kūönukūö min tö cha, 
kahòkkaṙen min tö Chu; unôichngöre min cha-a nö kunyī-inyre nö pōyen 
kum tö chehen.  
15Chuh i yip yöngre pöri min më-eṅ im kumchikṙen; lāpi man min i sanööḵlö 
kanöinyöre.  
16Ngaich im finënkölchap chā-a min nö hēk nö yih nö ihih: pòn öl nup 
kanöölö yip aṅ Amôr nö tööḵlö.  
17Chalô tö e, hē ngam tavūöi nö ngaich nö meutti, sangūla angū-ö, meūkö 
ngaich ök lul tökiröng tameūyö, ök töhūkūö inrē tanyukngö lamökngö hôi 
nuk alaha.  
18Im sakāmö angū-ö ngam Mā Tēv nö Vītö kinlēḵngôṅ nö in Aprām, nö 
ngöṙô, ngaich Chin kēḵtö ngih panam ip kūön meh, löktökūö ngam tahël 
Aikup söl im tökiröng tahël Yufaritīs:  
19Yip Kēnāit, Kenisāit, Katmònāit,  

20Hitāit, Perisāit, Rifēm,  
21Yip Amòrāit, Kananāit, kirkēsāit yip Yepusāit inrē.  

 Ranehlö 16 

Hākār nāṅ Ismael 

1Öt kayôḵnyö kūön Aprām ang Sarai ök pīhö ò: ngaich hĕngtak ök 
mahalanṙen ò kikānö, aṅ Aikup, ök tö minënyu tö Hakār.  
2Ngaich Sarai nö ngöṙô tö Aprām, Yĕh meuk töngamuh, ma-iṅngen chu An 
ngam Mā Tēv i kinūönö; ve-ekūö meh chin, kuṙòh, kuhēthötre man ip 
mahalanṙen chu kikānö; lohten chin min lökten in ò teūngen tö nyīö. Ngaich 
Aprām nö hang ṙô Sarai.  
3Kēḵĕ Hakār ang Sarai, ök pīhö Aprām, ök aṅ Aikup mahalanṙen ò kikānö, 
unôich tö Aprām nö ngaich nö söm samyeūheu nö iyöng im panam Kanā-an, 
ngaich kēḵten ò nö ik pīhöre Aprām nö pīhö ò.  
4Kuhēthötre ngaich angā-aṅ nö in Hakār, pirūkö nyīö angā-aṅ ngaich: ngaich 
hē ò nö meūkan nö pirūkö nyīö, miṙē-ĕyö ngaich ök yöngṙen ò kikānö nö 
ikūö ò. 
5Ngaich Sārai nö ngöṙô tö Aprām, ikui meh ap yēḵ vanāchö chu: kēḵtö ngam 
mahalanṙenre chin kikānö elngòh meh; ngaich hē ò nö meuk tö ò nö pirūkö 
nyīö, miṙē-ĕyö chin ngaich ikūö ò: ngam Mā Tēv an ma-akah ihôi chu tömeh 
inrē.  
6Ngöṙô pöri Aprām tö Sārai, Yĕh meuk eltī meh an ngam mahalanṙen meh 
kikānö; meuk öp tölöök tīre tö ò. Ngaich ang Sārāi nö kihngen tī tö ò, ngaich 
meutngö anga-aṅ nö ṙāngen ò.  
7Ngaich ngam ma-ahānga ngam Mā Tēv nö kôtökūö tö ò nö ip mak töpöklö el 
inchōn, ip töpöklö mak el talöökö tö kū-ö tö Sūr.  
8Ngaich ngöṙô anga-aṅ, Hakār, kikānö mahalanṙen Sarai, ṙa-ang yih ömeh? 
Chuh yih öm inrē? Ngaich ngöṙô anga-aṅ, Falngöre chin ṙā-ang in Sarai ap 
kikānö yöngṙen chu.  

9Ngaich ök ma-ahānga ngam Mā Tēv nö ngöṙô tö ò, Havantöre man ip kikānö 
yöngre, hökngenre më-eṅ inrē elkatòh kël ò. 
10Ngaich ngöṙô ngam ma-ahānga ngam Mā Tēv tö ò, Pōyen tī chin min ṙūölö 
ṙôken ngam kūön meh, öt kanṙeūken an min tö ṙôngöre.  
11Ngaich ngöṙô ök ma-ahānga ngam Mā Tēv tö ò, Yĕh meuk, īnu man tö nyīö; 
ngaich kayônyö kikōnyö më-eṅ min; kaheuk minë-eny ò min më-eṅ nö 
Ismael, pò ngam Mā Tēv nö hang kanihngen meh.  
12Sā hanchōn ap min köttö nö i tarik; ap kël ò min nö lā-al tökeuheūttöre 
tarik, kël tökeuheūttöre tarik inrē nö lā-al ò; ngaich anga-aṅ min nö iyöng 
lākūö yip hanöngkisānöre nö ṙòkhöre.  
13Ngaich angā-aṅ nö kaheuk minë-eny ngam Mā Tēv ngam vamë-eṅkūö ò, 
Tēv Mana mameuk: pòn ngöṙô anga-aṅ, Ihih chin uroh höng ngëichken Ò 
ngam mameūkö chu?  
14Lökten ök tö-ūlö mak nö kaheūkö nö Pirlahairōi; yĕh meuk, ihôi Kātes öp tö 
Peret.  
15Ngaich Hakār nö kayôḵnyö kikōnyö kūön Aprām: kaheuk minënyö ök 
kikōnyö kūönre ang Aprām, nö Ismael, ök kayôḵnyö Hakār.  
16Ngaich Aprām nö hëvhör anāi tafuöl samyeūheu nö köiny, hē Hakār nö 
kayôḵnyen Ismael nö in Aprām.  

Ranehlö 17 

Tunnyinyngö, Nö Minkahngö Ngam Kinlēḵngô 

1Ngaich hē Aprām nö machūötör anāi machūötör samyeūheu nö köiny, 
meūkö ngam Mā Tēv tö Aprām, ngaich ngöṙô tö ò, Chū-ö Chin Tēv 
tökeuheūttöre chöngö; lök ikūö Chu, hateūngöre më-eṅ inrē.  
2Vītö ngam kinlēḵngôre Chin min ihôi Chu tömeh inrē, siṙaklötīre inrē ṙūölö 
ṙòken meh.  
3Fātngökūöre ngaich Aprām nö afukngöre: ngaich vë-ekūö ò ngam Mā Tēv.  



35 

 

 
   Nicobarese Bible 

© 2014, Bible Society of India. 
 

 
 

 

4Nö ngöṙô, Chū-ö pöri, yĕh meuk, in meh an ngam kinlēḵngô Chu, kikōnyö 
man min yöng tömaṙôngö mumā-aṅ tarik.  
5Ötrēhĕn ngam minënyö meh min nö ngöhöre nö Aprām invëka, Aprahām 
pöri min minënyö meh; tön ngaich Chin vīlen meh kikōnyö yöng tömaṙôngö 
mumā-aṅ tarik.  
6Siṙaktīre Chin vīlen meh öm mikūönlö, vīlö mumā-aṅ tarik Chin min aṅ in 
meh, löknyö in meh min inrē yip rācha.  
7Haköpngö ngam kinlēḵngôre Chin min ihôi Chu tö meh inrē, töp kūön meh 
unôichrit meh i tumkölchap cha nö tötchanūhuvṙen kinlēḵngô, Öich Tēv 
meh, ap kūön meh inrē unôichrit meh.  
8Kēḵĕkūö meh Chin min, ap kūön meh inrē unôichrit meh, tö ngam panam 
chūök meh rahëichtaṙen iyöng, ṙòkhöre ngam panam Kanā-an, nö amin 
tötchanuhuvṙen; ngaich Tēv cha Chū-ö min inrē.  
9Ngaich ngöṙô ngam Tēv tö Aprahām, Më-eṅ pöri, haköp ngam kinlēḵngô 
Chu man, më-eṅ, töp kūön meh inrē unôichrit meh i tumkölchap cha. 
10Ngih ön kiklēḵngô Chu, haköp yīö min, ihôi Chu töyīö inrē, tap kūön meh 
unôichrit meh; tunyīnyi yip min kikōnyö in yīö nö ṙòkhöre. 
11Tunyīnyi min yī-ö ngaich angū-ö min nö minkahngö kinlēḵngô ihôi Chu tö 
yīö.  
12Angā-aṅ ngòh tö hëvhör höiny sumkam ṙēti nö in yīö, tunyīnyi ngaich min, 
ṙòkhöre kikōnyö i tumkölchap yīö; angā-aṅ öp töfötnyu nö i patī, hēk 
töhavaha nö ṙāi tö rupīö aṅ i tahëng, öp töt kūön meh.  
13Angā-aṅ öp töfötnyu nö i patī meh, angā-aṅ inrē öp töhavaha nö ṙāi tö 
rupīö meh nö töhòṅ tunyīnyi: ngaich i alaha yīö min ngam kinlēḵngô.  
14Ngaich öp kikōnyö töt tunyīnyi öp töt tunyīnyi nö i alahare, angā-aṅ min 
tarik törökiṙen nö i yip tarik ò; payāyötī an angā-aṅ tö ngam kinlēḵngô Chu.  
15Ngaich ngöṙô ngam Tēv tö Aprahām, Ap pīhö meh pöri Sārai, uh man 
havëkö minë-eny ò nö Sarai; Sëra pöri min minë-nyö ò.  

16Hakôlò ò Chin min, ane inrē kēḵtö kūön meh min Chū-ö tökikōnyö in ò: 
hôṅ, hakôlò ò Chin min, ngaich angā-aṅ min nö kikānö yöng mumā-aṅ tarik, 
rācha vē tarik min nö löknyö in ò.  
17Ngaich afukngöre Aprahām nö fātngökūöre, ngaich hayīölkūö nö ngöṙô nö 
ellōnre, Nyī-öv uvöh min tökayôḵnyu nö kūön ò ngam töhēngòng samyeūheu 
nö köiny? Kūönu hòng uvöh min Sëra ngam tö machūötör anāi samyeūheu nö 
köiny?  
18Ngaich ngöṙô Aprahām tö ngam Tēv, Ō höng Ismael ön yĕh ngaich nöng 
amin chu nö i kūö Meh! 
19Ngaich ngöṙô ngam Mā Tēv, Hö-ö, Sëra pöri min ngam pīhö meh nö 
kayôḵnyö kūön meh tö kikōnyö; ngaich kaheuk minë-eny ò min më-eṅ nö 
Isak: ngaich Chū-ö min haköpngö ngam kinlēḵngôre in ò nö tötchanūhuvṙen 
kinlēḵngô ip kūön ò unôichrit ò.  
20Ismael pöri, hang ṙô meh Chin ngaich: yĕh meuk, hakôlò ò Chin ngaich, vī 
an Chin min nö mikūönlö, siṙaktīre inrē ṙūölö ṙôken ò, nët sīön tak hakūönti 
min angā-aṅ tö kūön rācha, vīlen ò Chin min inrē nö tökiröng mumā-aṅ tarik.  
21In Isak tī pöri min Chū-ö Öich haköpngö ngam kinlēḵngôre, öp kayôḵnyö 
Sëra min nö kūön meh, i ngih ṙētak, ip tahëng samyeūheu.  
22Ṙāngôre ngaich Angā-aṅ nö vë-ekūö ò, ṙāngen Aprahām ngaich ngam Tēv 
nö chuh lātulöng.  
23Kēḵĕ Ismael ngaich Aprahām ök kikōnyö kūön ò, ṙòkhöre inrē yik 
tökayôḵnyu nö i patī ò, ṙòkhöre inrē yik tö havāha nö ṙāi tö rupīö ò, ṙòkhöre 
yik aṅ el patī Aprahām, im sakāmö ngaich angū-ö chā-a nö tunyīnyi, sā ṙô 
ngam Tēv tö ò.  
24Ngaich Aprahām nö machūötör anāi machūötör samyeūheu nö köiny, hē ò 
nö tunyīnyi.  
25Ngaich lūöisīön samyeūheu Ismael nö köiny ök kikōnyö kūön ò, hē ò nö 
tunyīnyi.  

26Im hē e angū-ö sakāmö ang Aprahām nö tunyīnyi, Ismael inrē ök kikōnyö 
kūön ò. 
27Ṙòkhöre inrē yik kikōnyö aṅ patī ò, cha-a yik töfötnyu nö i patī ò, cha-a 
inrē yik töhavaha nö ṙāi tö rupīö ò aṅ tahëng, hol ò nö tunyīnyi.  

 Ranehlö 18 

Hakūön Tö Kikōnyö Min Aprāham 

1Ngaich ngam Mā Tēv nö meūkö tö ò i nup chōn tarpin i Mamrī, isaha ò nö 
ūichhaka nö ikūö inkūp inrūkui hē ṙānāchö ngam sakāmö; hachônglö matre 
ngaich angā-aṅ, ngaich meuk.  
2Yĕh meuk, lūöi tak yik tarik ngaich tö sökhaka lāmuh nö kamten ò; ngaich 
hē ò nö meūkö cha, fal angā-aṅ ngaich nö höngkūö cha nö ṙā-ang ikūö inkūp 
inrūkui, sōnngöre ngaich nö el tumlat nö ngöṙô.  
3Mā chu, yē chu töngamuh ngaich teūngen tö neukhöre ikūö Meh, Vë-ekūö 
Meh chin, un chööḵökūöre töngam mahalanṙenre: 
4Höktö öp törahëichyen mak nö kēḵĕrvö, söich röönre Më-eṅ, ngaich 
heūheure el katòh ngam chōn:  
5Töich kiröönngöre kēḵĕrö töhĕng hanam rôtī, haṙamlōnre yī-ö; unôich tö e 
yī-ö min ngaich iṙūöhöröön: tön yih yin yih ngaich i ngòh mahalanṙenre. 
Ngaich ngöṙô cha-a, Ngatī yēḵ sā ṙô meh ngaich.  
6Kurāten ngaich Aprahām nö chuh in Sëra nö el inrūkui, ngaich ngöṙô, Ka-
eūyen, vī töpahīöya atra lūöi nyanum nö lēn, kirāchö e, vī-i e ngaich nö kēk.  
7Falngöre ngaich Aprahām nö i nuk nuā nö kēḵĕrö tövai, tö ayal kūön nuā, 
ngaich kēḵten u nö in yik mahalanṙen, kurāten ngaich angā-aṅ nö leūchan.  
8Kēḵ ta-öng aṅteh angā-aṅ ngaich, ṙāten e nö i kūö cha; in cha angā-aṅ nö 
sökhaka elkatòh ök chōn, ngaich nyā chā-a.  
9Ngaich ngöṙô cha-a tö ò, Isuh ap pīhö meh Sëra? Yĕh meuk el inrūkui, ngö 
angā-aṅ.  

10Ngaich ngöṙô Angā-aṅ, Kô-en Chin min havantöre in meh hē ngam ṙētak nö 
havanritre; yĕh meuk, kūönu ap min pīhö meh Sëra tö kikōnyö. Hāngö e Sëra 
nö el inrūkui, ök lā uk ò.  
11Hē e ngaich nā Aprahām nāṅ Sëra nö köiny sööḵngö tö ṙētöre; ngaich ngam 
inlaha kikānö nö ṙāngenre nö in ò.  
12Ngaich Sëra nö ngöṙô, nö hayīölkūö nö ellōnre, Möl hòng min öich 
inṙāmulōn, yē chu ngaich ṙūöhölre ṙēti köiny, köiny inrē ap mā chu?  
13Ngaich ngöṙô ngam Mā Tēv tö Aprahām, Kūöyòh ap taheui Sëra nö 
hayīölkūö, nö ngöṙô, Kô-en öich min kūönu, chū-ö tököiny ngaich? 
14Hĕng hòng tökihngen nö i ngam Mā Tēv? Havantöre Chin min in meh, ip 
ṙētak, yē ngam ṙētak min nö havanritre, ngaich Sëra min nö kūönu tö 
kikōnyö.  
15Ngöṙô ngaich Sëra nö mahangre, Öt hayīölkūö chin; pòn pa-ekūö angā-aṅ. 
Ngaich ngöṙô Anga-aṅ, Hö-ö; kô-en man hayīölkūö.  

Havëkö Inṙēlö Sôtöm Ang Aprāham 

16Ngaich yik tarik nö ṙama-ang muh nö chōholre, ngaich ngëichkö lā Sôtöm: 
holröön cha ngaich Aprahām nö hachōten cha nö el talöökö. 
17Ngaich ngöṙô ngam Mā Tēv, Hanyatngö ap la-enre Öich kòh in Aprahām; 
18Tön kô-en min Aprahām nö tökiröng, tökalēḵ inrē nö mumā-aṅ tarik, 
ngaich ṙòkhöre min vē mumā-aṅ tarik ing tumlat nö tökôlò nö in ò?  
19Pò Chu akahalōn tö ò, pòn hōḵtu angā-aṅ nö tölṙô yip kūönre yip aṅ patī ò 
inrē, unôichrit ò, pòn hōḵtu chā-a nö haköp talöökö ngam Mā Tēv, nö öt 
harööḵngen i kinṙôka, inkaha inrē; pò ngam Mā Tēv nö hòṅ kēḵtö kui 
Aprahām tö ök ṙô Ò tö ò.  
20Ngaich ngöṙô ngam Mā Tēv, Pò öp töchōich ineūkö Sôtöm, Kômòra inrē nö 
kiröng, pò öp tökööl cha inrē nö chökhu takô;  
21Hòṅ chuh in e Chin töngamuh, Öich ngëicha, yĕn kô-en chā-a nö sā öp 
ineūköre, öp yamih nö in Chu; yĕn rö-ö, akahalōn Chū-ö min.  

22Havööngökūöre ngaich yik tarik nö ṙā-ang umuh, ngaich kiröönngöre nö 
kū-ö tö Sôtöm: ṙòngmö sökhaka pöri Aprahām nö ikūö ngam Mā Tēv. 
23Ṙūötöre ngaich Aprahām nö haröhtöre, ngaich ngöṙô, Halëlngö tölöök Öm 
min nö anòngngen tötlöök?  
24Lohten yip umuh nö taneui anāi tölöök ël ngam panam: halëlhanga Öm 
min, öt aṙēlö ngam panam tökūö yip tö taneui anāi tölöök yip aṅ ël e?  
25Marôvat ön angū-ö tö Meh Öm ngatī inlahen tī, Öm fëlngö tölöök nö 
anòngngen tötlöök; marôvat ön angū-ö tö Meh; röh Ang ngam Ma-akah në 
taṙòkhöre panam nö töhòṅ chīpö tī? 
26Ngaich ngöṙô ngam Mā Tēv, Yē Chu kôtökūö i Sôtöm tö tötaneui anāi 
tölöök ël ngam panam, ngaich möl Chū-ö min aṙēlö në panam nö ṙòkhöre tö 
pòkūö cha.  
27Ngaich ngöṙô Aprahām nö sapṙô, Yĕh meuk, töngamuh, höng kahngenre 
chin vë-ekūö ngam Mā, chū-ö töng pinṙōngö tumlat, tisum inrē:  
28Lohten yip min umuh nö taneui tak, hanāṅtökūö yip tötaneui anāi tölöök: 
hòṅ halëlngö nup el panam Öm min nö ṙòkhöre pòn taneui tak hanāṅtökūö? 
Ngaich ngöṙô Anga-aṅ, Hö-ö Chin min halëlngö e, yē Chu fën anāi taneui 
kanôtökūö umuh.  
29Ṙuönyôre hēk angā-aṅ nö ngöṙô, Lohten yip umuh min nö fën anāi tökôti. 
Ngaich ngöṙô Anga-aṅ, Ṙā-anglōnre Chin tö e, tö pôkūö yip töfën anāi.  
30Ngaich ngöṙô anga-aṅ, Mah, uh an yēḵ ngam Mā nö līn, töich ṙô-òv: lohten 
yip nöng lūöi anāi tökôti nö umuh. Ngaich ngöṙô Angā-aṅ, Ṙā-anglōnre Chin 
tö e, yē Chu kôtökūö tö tölūöi anāi nö umuh.  
31Ngaich ngöṙô angā-aṅ, Yĕh meuk, töngamuh, höng kahngôre chin vë-ekūö 
ngam Mā: Lohten yip min nö nët anāi tökôti nö umuh. Ngaich ngöṙô Angā-
aṅ, Hö-ö Chin halëlngö e tö pòkūö yip tönët anāi.  

32Mah, uh an yēḵ ngam Mā nö līn, töich ṙô-òv höng hĕng tör vīöl heuh ṙô tö 
ngih. Lohten yip min nöng söm tak tökôti nö umuh. Ngaich ngöṙô Angā-aṅ, 
Ṙā-anglōnre Chin halëlngö e tö pòkūö yip tösöm tak. 
33Kiröönngöre ngaich ngam Mā Tēv nö im kū-öre, höng keuheūthë ṙô Angā-
aṅ nö vë-ekūö Aprahām: havantöre ngaich Aprahām nö i chūökre.  

Ranehlö 19 

Ötlanöökö Sôtöm 

1Yih ngaich nak tö nët tak ma-ahānga nö i Sôtöm tö harap; ūichhak Lòt nö 
ikūö inkūp Sôtöm: meūkö ngaich chā-a tö Lòt, ngaich chōholre nö höngkūö 
cha; ngaich sōntöre nö el tumlat;  
2Ngaich ngöṙô anga-aṅ, Yĕh meuk, yī-ö mā chu, vë-ekūö yīö chin, 
havānghötre yin el patī ngòh kūönre, hĕng mitööm höngngöh, söich röönre, 
ka-euilökūö chōholre min, ngaich kiröönngöre iṙūöhöröön. Ngaich ngöṙô chā-
a, Hö-ö, hòṅ hĕng mitööm in höngngöh el talöökö.  
3Kalēḵĕ ṙô angā-aṅ nö līpö cha; ngaich havānghötre cha-a nö in ò, kuhēthötre 
ngaich nö el patī ò; vī nya-aṅkūö cha ngaich angā-aṅ, harang töt aföhlöng 
rôti, ngaich nyā chā-a.  
4Urēhĕkūö cha pöri nö ṙōlngöre, yik tarik aṅ Sôtöm, nö havīlö ngam patī, tö-
ayal tököiny inrē, ṙôkhöre yik tarik aṅ tökeuheūttöre lā-a;  
5Ngaich yihtöre chā-a nö in Lòt, ngaich ngöṙô tö ò, Isuh yip tarik yip yamih 
nö in meh i ngih hatööm? Kēḵnyen cha in ih, hòṅ ih akahakūö tö cha.  
6Ngaich Lòt nö kunyī-inyre nö in cha, nö ikūö inkūp ngaich öpngökūö ök 
inkūp nö lā-ukre.  
7Hol chu, ngö angā-aṅ, Vë-ekūö yīö chin, uh yin ngatī öt lanöökö tī.  
8Yĕh meuk, nët tak kūön chin tö kikōnyö; vë-ekūö yīö chin töich kēnyen cha 
in yīö, ngaich kahanglōnre yī-ö tö tīre tö cha sā öp tölöök tö mat yīö: un 
halöinyka pöri vē tarik, sā cha nö ngaich nö hanyatlöre nö el patī chu.  

9Ngaich ngöṙô cha-a, Heūlngöre. Ngaich ngöṙô cha-a, Törahëichtakūö ön 
ngòh hĕng tak tarik nö yih nö iyöng, ngaich angā-aṅ nö hòṅ akaha: ngaich 
yih min īhö chōchötī tö meh mötlö tī tö tīre in cha. Ngaich chā-a nö līp ök 
tarik ang Lòt, ngaich ṙūötöre nö liköl ök inkūp.  
10Silônyö këlre pöri nak tarik, ngaich kēḵhĕtnen Lòt nö el patī nö in cha, 
ngaich öptökūö ök inkūp.  
11Fël yik tarik chā-a yik mī-ik inkūp ök patī nö aṅtī tö öt maneūkö, hĕnghöre 
tökūöṅnö tökiröng inrē: ngaich chā-a nö öt meuk löknyöre.  

Ṙāngö Sôtöm Ang Lòt 

12Ngaich ngöṙô nak tarik tö Lòt, Inu öm ihih tö tahëng? Köinykūön, kūön 
meh inrē kikōnyö, kūön meh kikānö, ane inrē yip töng mi-in meh el ngam 
elpanam; kēḵnyen cha lā uk ngam panam:  
13Tön piyāingö ngih panam an min, pò öp töchōich ineūkö cha nö kirönglöre 
nö i kūö ngam Mā Tēv; ngaich ngam Mā Tēv nö tīnten ai piyāīngö e.  
14Kunyī-inyre ngaich Lòt, ngaich vë-ekūö nak köiny kūönre, nak töhapīhö 
lang tö nak kikānö kūön ò, ngaich ngöṙô, Chōholre, kēḵĕngre nan ṙāngö ngih 
panam; tön piyāingö ngam el panam An min ngam Mā Tēv. Ngaich pöri angā-
aṅ nöng sā töminôn nö i nak köinykūönre.  
15Hē linngāṅlö ngam peuheū, kuratken Lòt ngaich nak ma-ahānga, nö ngöṙô, 
Chōholre, kē ap pīhöre, tönap kikānö kūön meh yip mi-ihih; hòṅ meh öt 
ṙāpngö i öt lanöökö ngih el panam.  
16Hangihngenre pöri angā-aṅ, ngaich nak tarik nö kētö tīre nö i kël ò, i kël ök 
pīhö ò, i kël nak kikānö kūön ò inrē; aṙē-ĕlōn ngam Mā Tēv tö ò: ngaich 
kēnyen ò chā-a, ngaich lā-uk tī tö ò tök elpanam.  
17Chalô tö e, hē cha nö ngaich nö el kahôyö tī tö cha, ngöṙô anga-aṅ, Afalngö 
ngam nômöre man; um tēk ritre, um rēhĕn ngöh i minë tö ṙa-akūö panam; 
afalngöre im rôngö, hòṅ meh öt ṙāpngö. 
18Ngaich ngöṙô Lòt tö cha, Mah, un ngatī, Mā chu:  

19Yĕh meuk töngamuh, ngòh kūönkūö meh nö teūngen tö neukhöre nö ikūö 
meh, ngaich më-eṅ inrē hapōilö ngam miṙēlōnre, ngam hameuktö meh in chu 
i inyööken nômö chu; ötkô chin afalngöre im rôngö, kô-òngvah chin min 
tökūö tötlöök, ngaich kapah chū-ö:  
20Yĕh meuk, töngamuh, röhta ön ngih elpanam nö infalngö, tökūöṅnö ön 
inrē. Mah, hökngen chu in e afalngöre, röh öng nö tökūöṅnö? Ngaich aṅ min 
ngih nômö chu.  
21Ngaich ngöṙô angā-aṅ tö ò, Yĕh meuk, hōḵo e Chin in meh ngih angū-ö 
inrē, tö Chu min öt ruvalngö ngam elpanam ngam ṙô meh.  
22Ka-eūyen man in e afalngöre; tön ötkô Chin kahëkuṙen hanöngsaha meh yih 
umuh. Lökten ngam el panam nö kaheūkö minë-eny nö Sōār.  

Ötinkòlò Sôtöm Tö Kòmòra 

23Meutlö ngam tavūöi nö ikui ngam tumlat hē Lòt nö yih nö i Sōār. 
24Ngaich ngam Mā Tēv nö chihūḵtö ihong tameūyö, tameūyö inrē nö ikui 
Sôtöm, Kômòra inrē, ṙā-ang im Mā Tēv nö löktö el halīöngö;  
25Ruvalngö nuk elpanam angā-aṅ, ṙòkhöre nuk töṙā-akūö panam, ṙòkhöre yik 
aṅ nuk elpanam, nuk tösīöp inrē ikūö ngam tumlat.  
26Tēk ukre pöri ök pīhö ò, ngaich vīngöre nö sāl sā machööḵlö.  
27Ka-euilökuö ngaich Aprahām nö chōholre tö peuheū nö chuh ik chūökre nö 
sökhak nö ikūö ngam Mā Tēv: 
28Ngëichkö lā Sôtòm angā-aṅ Kômòra inrē, lā nuk panam töṙā-akūö nö 
ṙòkhöre inrē, ngaich meuk ök lul ngam panam nö chuh lātulöng sā lul 
tökiröng tameūyö.  
29Chalô tö e, hē ngam Tēv nö piyāingö nuk elpanam ik töṙā-akūö panam, 
ngaich ngam Tēv nö Köpölōn tö Aprahām, ngaich tīnnyen Lòt nö ṙā-ang ellōn 
ök tinṙōlngö, hē Ò nö tiṙōlngö nuk elpanam chūök Lòt nö iyöng.  

Ranehlö Yik Aṅ Môap Tö Yik Aṅ Amön 

30Ngaich kunyī-inyre Lòt nö ṙā-ang Sōār, ngaich iyöng ip rôngö, in ò nak 
kūön ò kikānö; pòn pa-ekūö angā-aṅ nö iyöng Sōār: iyöng el kinlūhu angā-aṅ, 
tö nak kikānö kūön ò inrē.  
31Ngaich ngöṙô ök lanòh tö ök ṙālö, Köiny öp nö ngaich kikōnyö yöng hā, 
ngaich öt hĕngtak kikōnyö ing tumlat yamih nö in hā nö sā inlahen në tumlat 
nö ṙòkhöre:  
32Tā-a, tai mihiyōi ngö öp yöngre kikōnyö tö vain, ngaich ayā-a min ṙōlngöre 
in ò, hòṅ hā haköp mumātö ap yöngre kikōnyö.  
33Ngaich chā-a nö mihiyōi ngö ök yöngre kikōnyö tök hatööm angū-ö: 
kuhēthötre ngaich ök lanòh, ṙōlngöre ngaich nö ik kikōnyö yöngre; öt 
akahalōn angā-aṅ tö hēten ò nö ṙōlhaka, ötrēhĕn tö hē ò nö chōholre.  
34Chalô tö e, im huṙöich, tö ök lanòh nö ngöṙô tök ṙālö, Yĕhmeuk, holtöṙah 
öp kikōnyö chin vahë yöngre tö hatööm ṙōlhaka: tā-a tai mihiyōingen ò tö 
vain i ngih hatööm inrē; ngaich kuhēthötre më-eṅ ṙōlngöre holtöṙah ò, hòṅ 
hā haköpkö mumātö ap yöngre kikōnyö.  
35Ngaich chā-a nö mihiyōi ngen ök yöngre kikōnyö tök hatööm angū-ö inrē: 
chōholre ngaich ök ṙālö ngaich ṙōlngöre nö in ò; öt akahalōn angā-aṅ tö 
hēten ò nö ṙōlhaka, ötrēhĕn tö hē ò nö chōlholre.  
36Ngatī lökten nak kikānö kūön Lòt nö nëtre taka nö kūönu tö tī ök yöngre 
kikōnyö.  
37Ngaich ök lanòh nö kayôḵnyö kikōnyö nyīö ngaich kaheuk minë-eny ò nö 
Môap söl ing töngamuh.  
38Ngaich ök ṙālö, nö kayôḵnyö kikōnyö nyīö, ngaich kaheuk minë-eny ò nö 
Penami: angā-aṅ an kikōnyö yöng yik kūön Amön söl ing töngamuh.  

 Ranehlö 20 

Aprahām Nāṅ Apimelek 

1Ṙa-ang muh Aprahām nö kiröönngöre nö kū-ö tö öp panam lā lòhngö, 
ngaich iyöng hôi Kates, Sur inrē; kiröönngöre angā-aṅ ngaich nö i Kērar. 

2Ngaich ngöṙô Aprahām tök pīhöre Sëra, Kanānö chu ana: ngaich ök rācha 
Apimelek aṅ Kērar nö tīnhanga, ngaich kē-ĕ Sëra.  
3Yih pöri ngam Tēv nö in Apimelek tö hatööm nö i heūvö, ngaich ngöṙô tö ò, 
Yĕh meuk, töng kupah man öre öm tarik, kūö ngam kikānö ngam kahë meh; 
pòn pīhö öp tarik angā-aṅ.  
4Hö-ö pöri Apimelek nö yih nö röhta nö in ò: ngaich ngöṙô angā-aṅ, Mā, 
fëlngö tölöök Ömeh mumā-aṅ tarik?  
5Öt kahngôre ang nö ngöṙô tö chu, Kanānö chu ana? Kônyô angā-aṅ inrē töre 
nö ngöṙô, Kanônyö chu ana: i lanöökö ellōnre chin öt chanôchö eltīre inrē 
öich ngatī.  
6Ngaich ngam Tēv nö ngöṙô tö ò nö i heūvö, Hôṅ, akahalōn Chin tö meh 
ngatī i lanöökö ellōnre, ngaich ṙāpö meh Chū-ö inrē ṙā-ang im kanöölö fālen 
in Chu: lökten Chin öt halöngngen meh lūölken ò.  
7Lökten yĕh ngaich havantö ap pīhö ap tarik; tön pròfĕt apa, vë-elkui meh ap 
min, ngaich aṅ min më-eṅ: ngaich yē meh rö-ö havanten ò, akahalōn më-eṅ 
tö meh min kô-òngvah kapah, më-eṅ ṙòkhöre inrē yip töng më-eṅ meh.  
8Ka-euilökūö tö peuheū ngaich Apimelek nö chōholre, ngaich havëtö yik 
kūön alahare nö ṙòkhöre, keuheūtnyöre ṙô ngaich angā-aṅ tö u nö el nang 
cha: ngaich yik tarik nö pa-ekūö takô.  
9Havëten Aprahām ngaich Apimelek, ngaich ngöṙô tö ò, Asūöng angū-ö tī 
meh tö ih? Ip yòh öich köölö fālen in meh, tö lökten meh kētö tökiröng 
tökööl ikui chu, ikui ngih pūlngö chu inrē? Ngaich tī man in chu tö la-en nup 
tö uh öre nö tī meh.  
10Ngaich Apimelek nö ngöṙô tö Aprahām, Suh ap maheuṅk meh, tö lökten 
meh ngatī tī tö e?  
11Ngaich ngöṙô Aprahām, Pò chu ngölōn, Kô-en ap öt pinhë-eṅ ngam Tēv nö 
hö-ö nö ing panam, ngaich chā-a min nö fëlngen chu nökūö ngam pīhö chu.  

12Kô-en an inrē nö kanānö chu, kikānö kūön öp kikōnyö yöng chu, hö-ö pöri 
nö kikānö kūön öp kikānö yöng chu; ngaich angā-aṅ nö pīhö chu:  
13Chalô tö e, hē ngam Tēv nö hōḵten chu ṙāngö patī öp yöngre, ngaich ngöṙô 
chū-ö tö ò, Ngih ön min miṙēlōn meh hameuktö meh in chu; ngöṙô pömchö 
min tö chu, ip töng panam chūök hā yih, Kanônyö chu ana. 
14Ngaich Apimelek nö kēḵ sīṅp, kōiny nuā inrē, kikōnyö mahalanṙen, kikānö 
mahalanṙen inrē, ngaich kēḵten cha nö in Aprahām, ngaich havanten Sëra, ök 
pīhö ò nö in ò.  
15Ngaich Apimelek nö ngöṙô, Yĕh meuk, ikūö meh an ngam panam chu: 
iyöng in e, ip chūök lōn meh.  
16Ngöṙô inrē angā-aṅ tö Sëra, Yĕh meuk, ngaich chin hĕng köiny tī tö rupīö 
im kanônyö meh: yĕh meuk innyatngömat meh ön, i mat yip hol meh nö 
ṙòkhöre; i kūö tamaṙôngö man ngaich halöökö.  
17Ngaich Aprahām nö vë-ekūö ngam Tēv: ngaich ngam Tēv nö lööken tī tö 
Apimelek, tök pīhö ò inrē, kikānö mahalanṙen ò; ngaich chā-a nö hakūöntö 
nyīö.  
18Pò ngam Tēv nö haköpngökūö chūök kanūönö yik aṅ patī Apimelek nö 
ṙòkhöre, kūö ök pīhö Aprahām ang Sëra.  

Ranehlö 21 

Kayônyuvö Ang Isāk 

1Ngaich sā ṙô re ngam Tēv nö chöhken Sëra, ngaich ngam Mā Tēv nö tī-iv nö 
in Sëra sā ṙô Ò sin nö ngaich.  
2Pirūkö nyīö ngaich Sëra, ngaich kayôḵnyö nyīö kikōnyö kūön Aprahām, i 
kanöinyö ò, ik ṙētak ṙô ngam Tēv tö ò.  
3Ngaich Aprahām nö kaheuk minënyö ök kūön ò nyīö kikōnyö nö Isāk, ök 
tökayôḵnyu nö kūön ò, tö Sëra.  
4Ngaich Aprahām nö tunyinyngö ök kūönre kikōnyö Isāk, hē ò nö hëvhör 
sumkam ṙēti, sā inchöngten ò tö ngam Tēv.  

5Hēngòng samyeūheu ngaich Aprahām nö köiny, hē ök kūön ò kikōnyö Isāk 
nö fötnyu nö kūön ò.  
6Ngaich ngöṙô Sëra, Vīten chu an ngam Tēv hayīölkūö; ṙòkhöre yip min 
hamang nö holṙô chu hayīölkūö.  
7Ngaich ngöṙô angā-aṅ, Achīö ökvö tö ṙô-òv nö in Aprahām, tö Sëra nö hapō 
nyīö? Tön ngaich chin yih kayôḵnyö kūön ò tö nyīö kikōnyö i kanöinyö ò.  
8Pōyö ngaich ök nyīö, ngaich ṙā-aikūö nö pō: ngaich Aprahām nö vī tökiröng 
nāhaṅl im sakāmö hē Isāk nö ṙā-aikūö nö pō.  

Ha-ōṙiyö Hakār Nāṅ Ismael 

9Ngaich Sëra nö meuk ök nyīö kikōnyö kūön Hakār ök aṅ Aikup, ök 
kayôḵnyö ò nö kūön Aprahām, nö miyëṙen.  
10Lökten angā-aṅ nö ngöṙô tö Aprahām, Kavalngö ngòh töhakövö man kikānö 
tö ngam kikōnyö kūön ò inrē: tön ötkô ön ngòh nyīö kikōnyö kūön ngòh 
töhakövö kikānö nö amīnu nö hol ngòh kūön chu kikōnyö, ngòh Isāk.  
11Ngaich angū-ö nö ikuö Aprahām nö miṙivlōn, kūö ök kikōnyö kūön ò.  
12Ngaich ngöṙô ngam Tēv tö Aprahām, Uh an yēḵ nö miṙivlōn nö ikūö meh 
tökūö ngam nyīö kikōnyö, kūö ngam haköv meh inrē kikānö; i nup ṙô Sëra tö 
meh, hang ṙô ò; tön in Isāk ap kūön meh min nö havëka.  
13Ane Chin inrē, vīlö ngam kikōnyö kūön ngam töhakövö kikānö nö mumā-aṅ 
tarik min pòn kūön meh angā-aṅ. 
14Ka-euilökūö ngaich Aprahām nö chōholre tö peuheū, ngaich kēḵ rôtī, hĕng 
ök uk inrē chūök mak, ngaich kēḵtö e nö in Hakār, hakeunlö e nö elranôṙö ò, 
tök nyīö inrē, ngaich tīnngörit ò: kiröönngöre ngaich angā-aṅ, ngaich nöng 
ötkamngu kū-ö nö elinchōn Pirsipā.  
15Ngaich ök mak el ök uk nö keuheūt, ngaich angā-aṅ nö kavalngö ök nyīö nö 
elkatòh tölāt chōn.  
16Kiröönngöre angā-aṅ, ngaich ūichngöre nö lāmuh tö ò nö löökö rôvat, sā rô-
òl rāyö linreny: ngöṙô ngaich angā-aṅ, Uh chin ngëichngö kinpāha ngam 

nyīö. Ūichngöre ngaich anga-aṅ nö lāmuh tö ò; kaknyöre ngaich nö pōitô, 
ngaich peuiny.  
17Ngaich ngam Tēv nö hang ṙô ngam nyīö kikōnyö; ngaich ök ma-ahānga nö 
löktö el halīöngö ṙô nö havëken Hakār, nö ngöṙô ò, Hakār, asuh ap kanihngen 
meh? Um pa-ekūö, tön hāngöṙô ap nyīö kikōnyö, nöng i chūökre, töngam 
Tēv.  
18Chōholre, hachohlö ngam nyīö kikōnyö, ṙapken ò eltīre, tön vīlen ò Chin 
min nö tökiröng mumā-aṅ tarik.  
19Mëichlö mat ò ngaich ngam Tēv, ngaich angā-aṅ nö meuk ök mak tö-ūlö; 
kiröönngöre angā-aṅ ngaich; ngaich hatööḵlö ök uk tö mak, ngaich ha-òk ök 
nyīö kikōnyö.  
20Ngaich ngam Tēv nö holtöṙah ök nyīö kikōnyö, pōyö anga-aṅ ngaich; 
ngaich iyöng elinchōn angā-aṅ, kētöre ngaich nöng lumreny.  
21Ngaich iyöng elinchōnngö Paran angā-aṅ: ngaich ök yöng ò kikānö nö kēḵ 
pīhö ò nö ṙā-ang Aikup.  

Kinlēḵngô I Kūö Nā Aprahām Nāṅ Apimelek 

22Chalô tö e, hē e, tö Apimelek, Fīkòl inrē ök makūö kumyung yik tömaṙôngö, 
nö vë-ekūö Aprahām, nö ngöṙô, Inmeh an ngam Tēv i nup taṙòkhöre vahīṙen 
meh:  
23Lökten man kilēḵngôre in chu ihih, im Tēv, tö meh min öt michīlṙen in chu, 
unrēhĕn ip kūön chu kikōnyö, unrēhĕn ip kūön ap kūön chu kikōnyö: sā ap 
neūkölōn pöri tī chu ngaich in meh, ngatī tī më-eṅ min tö chu, töngam 
panam inrē ngam chūök meh rahëichtaṙen iyöng.  
24Ngaich ngöṙô Aprahām, Kilēḵngôre chin min.  
25Ngaich Aprahām nö vëken Apimelek, kūö ök tö-ūlö mak, ök filiny yik kūön 
Apimelek nö kēḵĕ.  
26Ngaich ngöṙô Apimelek, Öt akahalōn chin töp töfāluṙen tö e, ötrēhĕn më-eṅ 
vë-eny nang chu; öl chin rēhĕn hāngö e, höng ing töngamuh. 

27Ngaich Aprahām nö kēḵ sīṅp, kōny nuā inrē, ngaich cha-a nö kilēḵngôre nö 
nët taka.  
28Sat nòng kan sīṅp töṙātu tö Aprahām, aṅ i nuk sīṅp, nö haköösiṙen.  
29Ngaich Apīmelek nö ngöṙô tö Aprahām, Asuh manah ön në kan sīṅp tösat 
nòng, minë töhaköösiṙen tö meh?  
30Ngaich ngöṙô anga-aṅ, Anū-ö nun në tösat nòng kan sīṅp tökēḵĕ tö meh nö 
ṙā-ang eltī chu, hòṅ e min nö mahameukten chu, öich amul ngih mak.  
31Lökten angā-aṅ nö kaheuk minë-eny ök chūökö nö Pirsipā, pòn in e cha-a 
nö nët tak nö kilēkngôre.  
32Ngatī chā-a nö vī kinlēḵngô nö i Pirsipā: chōholre ngaich Apimelek, Fīkòl 
inrē ök yöngkūö kumyung, havantöre chā-a ngaich nö i panam Filistain.  
33Ngaich Aprahām nö teūich ök chōn tamaris nö i Pirsipā, ngaich havëkö 
minë-eny ngam Mā Tēv, ngam tö örheūheu-aṅ nö Tēv. 
34Ngaich ṙōl sumkam Aprahām nö rahëichtaṙen nö iyöng im panam Filistain.  

 Ranehlö 22 

Tölô Aprahām Tö Ngam Tēv Nö Kēḵten Isāk 

1Chalô ngaich tö e, unôich tö në, töngam Tēv nö kalaha Aprahām, nö ngöṙô 
tö ò, Aprahām, ngaich ngöṙô anga-aṅ, Ihih chini.  
2Ngaich ngöṙô Angā-aṅ, Kēḵ ap kūönre man kikōnyö; ap töng hĕng maneuk 
kūön meh kikōnyö ap hanāngenlōn meh, ang Isāk, kiröönngöre më-eṅ ip 
panam Mōrīa; in e kēḵten ò nö töföngö tökētu nö ikui nup rôngö nup ṙô Chu 
min tö meh.  
3Ka-euilökūö ngaich Aprahām nö chōholre im peuheū, ngaich hanāmlö uk ök 
köttö, ngaich nëttak nak ṙāl tarik hol ò, nö ngô-òṅ, tö Isāk inrē ök kikōnyö 
kūön ò; ngaich fung nuk ngòh töföngö tökētu, hōklöre ngaich, ngaich chuh ip 
chūökö, ök ṙô ngam Tēv tö ò.  
4Im linūöi sumkam ang Aprahām nö môklökūöre, ngaich meuk ngam chūökö 
nö marôvat. 



49 

 

 
   Nicobarese Bible 

© 2014, Bible Society of India. 
 

 
 

 

5Ngaich Aprahām nö ngöṙô tö nak ṙāl tarik ò, Höngngöh nan ihih, holtöṙah 
ngam köttö, ngaich āyö töng nyīö kikōnyö ai chuh umū-aṅ; ngaich salām āyö 
min, ngaich yih min hēk in nāṅ.  
6Ngaich Aprahām nö kēḵ ök ngòh töföngö tökētu, ngaich hakeunlen Isāk tö e, 
ök kūön ò kikōnyö, kē ök tameūyö angā-aṅ nö eltīre tök surītö inrē; ngaich 
nëtre taka cha-a nö kiröönngöre.  
7Ngaich Isāk nö vë-ekūö Aprahām ök yöng ò kikōnyö, nö ngöṙô, kayöngö; 
ngaich ngöṙô angā-aṅ, Ihih chini, kakūönö. Ngaich ngöṙô angā-aṅ, Yĕh meuk, 
ngam tameūyö tö ngam ngòh inrē: isuh pöri öp kūön sīṅp nö töföngö tökētu?  
8Ngaich ngöṙô Aprahām, Kakūönö, meukṙenre an min ngam Tēv tö kūön sīṅp 
nö töföngö tökētu: lökten cha nö nëtre taka nö kiröönngöre.  
9Ngaich yih nö ik chūökö ṙô ngam Tēv tö ò; ngaich Aprahām nö vīlö tahāklö 
nö umuh, ngaich ṙāḵ nuk ngòh nö lēn, nyëkö Isāk ök kikōnyö kūön ò, ngaich 
haṙōlngen ò, nö el ök tahāklö ikui nuk ngòh.  
10Hanyāṅklö këlre ngaich Aprahām, ngaich kē ök surītö nö hòṅ fëlngö ök 
kikōnyö kūönre. 
11Ngaich ök ma-ahānga ngam Mā Tēv nö löktö el halīöngö ṙô nö havëken ò, 
nö ngöṙô, Aprahām, Aprahām: ngaich ngöṙô anga-aṅ, Ihih chini. 
12Ngaich ngöṙô Anga-aṅ, Uh man ṙātö eltīre im nyīö kikōnyö, um rēhĕn tinī-
iv in ò, tön ngaich Chin akahalōn tö meh pa-ekūö töngam Tēv, yĕh meuk 
tömeh ötma-iṅ ngam kikōnyö kūönre, ngam aṅ in Chu, kikōnyö kūön meh 
töng hĕngmaneuk.  
13Môklökūöre ngaich Aprahām, ngëicha ngaich, ngaich meuk ök kōiny kūön 
sīṅp nö lā uk ò nö vönngö sinrōl nö el tökihngen: kiröönngöre ngaich 
Aprahām nö kē ök kōiny kūön sīṅp, ngaich kēten ò nö töföngö tökētu nö 
ṙënngen ök kikōnyö kūön ò.  
14Ngaich Aprahām nö kaheuk minënyö ök chūökö nö Yāvē chireh, sā ṙô e 
töngamuh, im rôngö ngam Mā Tēv ap min nö meuktuṙen.  

15Ngaich löktö el halīöngö ṙô ök ma-ahānga ngam Mā Tēv nö havëken 
Aprahām im innët heuh, nö ngöṙô.  
16Inre ṙô Chin kilēḵngôre, ngöṙô ngam Mā Tēv, pò meh ngaich tī tö e, ngaich 
ötma-iṅ ngam kikōnyö kūön meh, töng hĕngmaneuk kūön meh kikōnyö.  
17Im inkôlò Chin hakôlò meh, i ṙinūöhöl ṙôken Chin öich ṙūölö ṙôken ngam 
kūön meh sā taneūsömat ngam halīöngö ane inrē sā kuyāyö ngam kūö mai; 
hayōm kūö inkūp yip tökunyāha elmat an min ngam kūön meh:  
18Ane inrē im kūön meh min mumā-aṅ tarik ngam tumlat nö tökôlò, pò meh 
hang ṙô Chu.  
19Havantöre ngaich Aprahām nö i nak ṙāl tarik; chōholre ngaich chā-a, ngaich 
holre nö chuh Pirsipā; ngaich Aprahām nö iyöng Pirsipā. Mikūönö Nāhōr 
20Chalô tö e unôichrit në, tö e nö vënyu nö in Aprahām, nö ngöh, Yĕh meuk. 
Milka, kayôḵnyö kūön Nāhōr ap inrē angā-aṅ, ap kahëm meh;  
21Us ap lanòh ò, Pus kahëm ò, Kemuel inrē, ap kikōnyö yöng Arām;  
22Cheset, Hasō, Piltas, Chitlaf, Petuel inrē.  
23Hakūönten Repëka ngaich Petu-el: Chā-a yin vē hëvhör tak kayôḵnyö Milka 
nö kūön Nāhōr, ök kahëm Aprahām.  
24Ngaich ök pīhö ò töl, ök tö minënyu tö Reūmā, kayôḵnyen Tēpā, Kaham, 
Tahas, Ma-aka inrē.  

Ranehlö 23 

Kapah Sërah Havāha Chūök Inulngö Tö Aprahām 

1Ngaich ök nômö Sëra nö hēngòng nët anāi sat samyeūheu: anū-ö nun 
samyeūheu nômö Sëra.  
2Kapah ngaich Sëra nö i Kiriatarpā (angū-ö an Hëpròn) i panam Kanā-an: 
ngaich Aprahām nö yih nö haṙīvölōn tö Sëra, nö peūnyan inrē.  
3Ngaich Aprahām nö chōholre nö ikūö ök kupahre, ngaich vë-ekūö yik kūön 
Het, nö ngöṙô.  

4Öt aṅhih chin chū-ö, ane inrē töng rahëichtaṙen iyöng in yīö: kētö chūök tī 
chu yin lāpngöre in yīö nö amin chu, hòṅ chu lāpngö kupahre öich hanyatngö 
matre.  
5Ngaich yik kūön Het nö sapṙô Aprahām nö ngöṙô tö ò,  
6Më-eṅ mā chu, hangihtöre tö ṙô ih, tökalēḵ man më-eṅ mā öm in ih. Lāpngö 
kupahre man, atöllö chūök tīre ikui kupah ih; öt hĕngtak min tö ih mam-iṅ 
kui kupahre, hòṅ meh pöri lāpngö kupahre.  
7Chōhlore ngaich Aprahām, ngaich sōntökūöre nö iyik tarik aṅ ngam panam, 
chā-a yik kūön Het.  
8Ngaich vë-ekūö cha angā-aṅ, nö ngöṙô, Yē e nö lōn yīö tö chu lāpngö 
kupahre, öich hanyatngö matre, hang ṙô chu yin, ngaich vë-elkui chu in 
Efròn, ap kikōnyö kūön Sohār. 
9Hòṅ ò nö kē-ĕkūö chu töp kinlūhuh Makpela, ap in ò, ap i tinṙôkngö öp 
panô-òṅ ò; hökngö ṙô ò, nö asööḵṙôre töṙāi e nö kētö e nö inchu, nö amin 
chu, öich elṙôngö yīö, nö chūök lināphanga.  
10Ūichhaka ök Efròn nö elṙôngö yik kūön Het, nö rònglen hē e: ngaich Efròn 
ök aṅ Hitait nö sapṙô Aprahām nö ikūö yik kūön Het, ikūö cha nö ṙòkhöre yik 
kumhëthötre nö ikūö inkūp ök el panam ò, nö ngöṙô.  
11Mā chu; hang ṙô chu, kētö ap panô-òṅ chin in meh, ap kinlūhuh ël e inrē, 
kētö e chin in meh ikūö vē kikōnyö kūön vē tarik chu: lāpngö kupahre man 
ngaich.  
12Sōntökūönre ngaich Aprahām nö ikūö yik tarik aṅ ngam panam.  
13Ngaich vë-ekūö Efròn angā-aṅ nö ikūö yik tarik aṅ ngam panam nö ngöṙô, 
Vë-ekūö meh chin, hang ṙô chu, yē meh öm hōḵ: hòṅ kētö ṙāi ngam taṙeū 
chin; kē-tö e in chu, ngaich möl chū-ö min lāpngö kupahre umuh.  
14Ngaich Efròn nö sapṙô Aprahām, nö ngöṙô;  

15Më-eṅ mā chu, hangihtöre tö ṙô chu: ngih töhĕng tamṙeū-eu panam, fënòng 
lumngan ṙāi tö rūpīö, asuh öng angū-ö nö in chu tö meh inrē? Lökten man 
lāpngö ngam kupahre.  
16Ngaich Aprahām nö hang ṙô Efròn; kalah lumngan nuk rupīö ngaich 
Aprahām nö in Efròn Het, fënòng lumngan rupīö, töhalūöka nö rupīö nö i mī-
inyih.  
17Lökten ök taṙeū Efròn, ök i Makpela, ök lā kūö Mamrī, ök taṙeū tök 
kinlūhuh inrē in e, ṙòkhöre tönuk chōn nuk ël ök taṙeū, nuk mahavīlökūö e 
nö vinta,  
18Nö haköpi ikūö yik kūön Het, nö amin Aprahām, ikūö yik taṙòkhöre 
kumhëthötre nö ik inkūp ök elpanam ò.  
19Keuheūthëṙen angū-ö, ngaich möl Aprahām nö lāpngö ök pīhöre, ang Sëra 
nö el kinlūhuh ök taṙeū Mamrī (angū-ö an Hepròn), ip panam Kanā-an.  
20Haköpiyö nö in Aprahām nö amin ò töyik kūön Het, ök taṙeū, tök kinlūhuh 
inrē ël e.  

 Ranehlö 24 

Kikānö Pīhö Isāk 

1Köiny ngaich Aprahām, sööḵngö tö ṙētöre: ngaich ngam Mā Tēv nö hakôlò 
Aprahām nö i tökeuheūttöre.  
2Ngaich ngöṙô Aprahām tök kūön alahare, ök mā nö i patī ò, ök mahayōm 
nuk taṙòkhöre in ò, Vë-ekūö meh chin, ṙātö eltīre man elkatòh takeun chu:  
3Hōten meh chin chūöku ṙô kilēḵngôre im Mā Tēv, ngam Tēv ngam halīöngö, 
ane inrē Tēv ngam tumlat, tö meh min öm uh kēḵ pīhö ngòh kūön chu 
kikōnyö tö kikānö aṅ Kanā-an, vē tö iyöngö elṙôngö tö chu:  
4Chuh panam chu pöri min më-eṅ, i yip mak alaha chu, öm kē pīhö Isāk, 
ngòh kikōnyö kūön chu.  

5Ngaich ök mahalanṙen ò nö ngöṙô tö ò, Lohten ap kikānö min nö sōk nö 
tömrit chu nö chuh i ngih panam: kētö ngòh kikōnyö kūön meh hòng min 
chū-ö hēk im panam ngam ṙeūngö meh?  
6Ngaich Aprahām nö ngöṙô tö ò, Haṙēmngenre man öm uh öm kētö ngòh 
kikōnyö kūön chu nö hēk nö umuh.  
7Ngam Mā Tēv An, ngam Tēv ngam halīöngö, ngam kamëngen chu ṙā-ang i 
patī ök yöng chu, ṙā-ang ap panam chūök finötnyö chu, ngam vamë-ekūö chu 
inrē, ngam töchūökuṙô nö kilēḵngônre nö in chu, nö ngöṙô, Kēḵtö ngih Chin 
min panam ip kūön meh; tīntö ma-ahāngare An min nö urēhĕkūö meh ngaich 
më-eṅ min kē pīhö ngòh kūön chu kikōnyö ṙeū-eung muh.  
8Ngaich yē ap kikānö min nö sōk nö tömrit meh, ngaich më-eṅ min höng tö 
keuheūten töngam töchūöku kinlēkngô chu; höng uh pöri më-eṅ kētö ap 
kikōnyö kūön chu nö umuh nö hēk.  
9Ngaich ök mahalanṙen nö ṙātö tīre nö ellkatòh takeun ök yönṙenre Aprahām, 
ngaich chūöku ṙô nö kilēkngôre nö in ò tö inlahen e.  
10Kē ūṅt ngaich ök mahalanṙen, söm nòng, aṅ inuk ūṅt ök yöngṙen ò; feus 
ngaich nö kiröönngöre, pòn eltī ò nö ṙòkhöre nuk inlānen ök yöngṙen ò, 
chōholre ngaich angā-aṅ, ngaich kiröönngöre nö chuh Mesapòtamia, ik 
elpanam Nāhōr.  
11Ngaich angā-aṅ nö asulngö nuk ūṅt nö la elkahôyö ök elpanam, ranghö ök 
tö-ūlö mak, i ṙētak harap, ngam ṙētak yik kikānö nö kunyī-inyre nö fòk mak.  
12Ngaich ngöṙô angā-aṅ, Ō Mā Tēv, Tēv ap yöngṙen chu Aprahām, vë-ekūö 
Meh chin, tīntö tölöök taneūngen chu i ngih sakāmö, ane inrē hameuktö 
miṙēlōnre ip yöngṙen chu Aprahām. 
13Yĕh meuk, sökhak chin ranghö ngam peūnyö; ngaich yip kikānö kūön yip 
tarik aṅ ngam elpanam nö kunyī-inyre nö fòk mak:  
14Hökngen e pöchö, Hòṅ öp rēlö öp tö ngöh el nang töṙô chu min, Ṙātö ngam 
hanòk mak man, vë-ekūö meh chin, hòṅ chu òk; ngaich ngöṙô min angā-aṅ, 
Yĕh òk, töich kētö òk minë ūṅt meh inrē: hökngen ò pöchö nö angā-aṅ 

halēnngen meh nö lumnööṙö öp kūön alaha Meh Isāk; ngaich in e chū-ö min 
akahalōn tö Meh hameuktö miṙēlōnre ip yöngṙen chu.  
15Chalô tö e, urēhĕkūö kinheūṅtö ṙô ò, yĕh meuk, tö Repëka nö kunyī-inyre, 
ök hakūöntö Petuel, ök kikōnyö kūön Milka, ök pīhö Nāhōr, kahëm Aprahām, 
nö kumtö hanòk mak nö elranôṙö ò.  
16Tövāiyö mineūkö ök nö rēlö, töt chô-òv rēlö, öt rēhĕn nö hĕngtak tarik tö-
akahakūö tö ò: ngaich peūtöre anga-aṅ nö ik peūnyö, ngaich hatööḵlö ök 
hanòk makre, ngaich peūlöre.  
17Faltöre ngaich ök mahalanṙen nö höngkūö ò, nö ngöṙô; Vë-ekūö meh chin, 
kētö òk chu man tö mak rahëichyen tö aṅ ngam hanòk mak meh. 
18Ngaich ngöṙô anga-aṅ, Mā chu, yĕh òk: kurāten ngaich angā-aṅ nö ṙātö ök 
hanòk mak nö eltīre, ngaich kētö òk ò.  
19Ngaich hē ò nö keuheūten nö kētö òk ò, ngöṙô ngaich anga-aṅ, Hòṅ tūök òk 
minë ūṅt meh chin inrē, hanöng saha u nö ngaich kūö.  
20Kurāten ngaich angā-aṅ, ngaich asëngö aṅ ök hanòk makre nö ël tökachāvu, 
faltöre hēk nö ik mak nö fòk, ngaich fòk òk nuk ūṅt ò nö ṙòkhöre.  
21Ngaich ök tarik nö tēltamat nö hatīönken ò; ma-iṅngenre nö öt ṙô-òv, nö 
hòṅ akahalōn yē ngam Mā Tēv nö hakôlò ngam kinröönngöre ò, yĕn rö-ö.  
22Chalô tö e, tö kinheūṅtö kūö nuk ūṅt nö òk, töngam tarik nö kē humlum 
kinlong hĕng nòng töròngti kinlāha lumngan, nët nòng merkul kël ò inrē 
tösöm kinlāha lumngan nö humlum:  
23Ngaich ngöṙô, Kūön chīö öm më-eṅ kikānö? Vë-ekūö meh chin, vë-eny nang 
chu. Chūöku hòng i patī ap yöng meh kikōnyö nö inchūöklö ih?  
24Ngaich ngöṙô angā-aṅ tö ò, Kikānö chin kūön Petuel öp kikōnyö kūön 
Milka, öich kayôḵnyö ò kūön Nahōr. 
25Ṙūönyôre angā-aṅ tö ò nö ngöṙô, Hĕnghöre aṅhavin in tö tönyô kiyôp, 
pōyen inrē nya-aṅkūö u, urôhò inrē inchūöklö.  
26Ngaich ngam tarik nö sōnngö kuire, nö salām ngam Mā Tēv.  

27Ngaich ngöṙô anga-aṅ, Tökôlò an ngam Mā Tēv ngam Tēv ap yöngṙen chu 
Aprahām, ngam töt ṙamāngö ngam miṙēlōnre, kanô-enre inrē nö lā ip 
yöngṙen chu: ngaich pöri chū-ö hachōtu töngam Mā Tēv el talöökö patī öp 
hanöng kisānö öp yöngṙen chu.  
28Fal ngaich ök kikānö, ngaich vë-eny nang yik aṅ patī ök yöngre kikānö nö 
a-sā në ṙô.  
29Hĕngtak ök kanônyö Repëka, Lēpān ök minënyö ò: ngaich ang Lēpān nö 
Falnyöre nö ik tarik, nö ik mak peūnyö.  
30Chalô tö e, hē ò nö meuk ök kinlong tö nuk merkul kël nö i kël ök kanānö ò 
inrē, nö hang nuk ṙô ök kanānöre Repëka, nö ngöṙô, Ngöṙô öp tarik tö chu: 
ngaich yihtöre angā-aṅ nö ik tarik; yĕhmeuk, sökhaka anga-aṅ nö inuk ūṅt nö 
ik peūnyö. 
31Ngaich ngöṙô anga-aṅ, Kuhēthötre man, më-eṅ tökôlò aṅ im Mā Tēv; 
kūöyòh öm höng sökhaka lā el kahôyö? Tön ngaich chin lēnötī töp patī, tö 
chūök minë ūṅt inrē.  
32Kuhēhötre ngaich ngam tarik nö el patī, ngaich lihngö inmöpṙat nuk ūṅt, 
kētö tönyô kiyôp angā-aṅ nyā-aṅkūö nuk ūṅt inrē, mak sanöich röön ò, 
sanöich röön yik tarik hol ò inrē.  
33Ngaich ṙātu nö ikūö ò nuk nya-aṅkūö: ngöṙô pöri angā-aṅ, Öthòṅ nyā chin, 
hanöng saha chu vënyö öp röönöre. Ngaich ngöṙô anga-aṅ, Ṙô-òv man yĕh.  
34Ngaich ngöṙô angā-aṅ, Kūön alaha Aprahām chin kòl.  
35Hakôlò ap yöngṙen chu An ngam Mā Tēv nö pōyen tī; ngaich ap nö vītöre 
nö kiröng: ngaich kē-ĕkūö ò tö nuā, sīṅp inrē, rupīö, humlum inrē, kikōnyö 
mahalanṙen, kikānö mahalanṙen inrē, ūṅt, köttö inrē.  
36Ngaich Sëra öp pīhö öp yöngṙen chu nö kayôḵnyö nyīö kikōnyö kūön ap 
yöngṙen chu, hē Sëra nö ngaich nö köiny: ngaich in ò tī anga-aṅ nö kētö nup 
taṙòkhöre chehenre.  

37Ngaich ap yönṙen chu nö hōten chu chūöku ṙô kilēḵngôre, nö ngöṙô, Uh 
man kē pīhö öp kikōnyö kūön chu tö aṅ i yip kikānö kūön aṅ Kanā-aṅ, yip tö-
iyöngö kūö panam tö chu:  
38Kiröönngöre pöri më-eṅ kuṙòh ip patī ap yöng chu, i yip makalaha chu, öm 
kē pīhö ngam kūön chu kikōnyö.  
39Ngaich ngöṙô chū-ö töp yöngṙenre, Lohten ap min kikānö nö öt hòṅ tömrit 
chu.  
40Ngaich ngöṙô angā-aṅ tö chu, Tīntö ma-aṅhānga an min ngam Mā Tēv nö 
hol meh, hakôlô el talöökö meh inrē, ngam tölökökūö tö chu; ngaich më-eṅ 
kē pīhö ngam kūön chu kikōnyö ip hanöng kisānö chu, i patī ap yöng chu 
inrē.  
41Ngaich möl më-eṅ min keuheūten töngam töchūöku kinlēḵngô chu, yē meh 
sölta ip hanöng kisānö chu; ngaich yē cha nö öt kētö kikānö nö in meh, 
ngaich më-eṅ min höng tökeuheūten töngam kinlēḵngô chu.  
42Ngaich chū-ö taheui löö ip mak peūnyö, ngaich ngöṙô, Ō Mā Tēv, Tēv ap 
yönṙen chu Aprahām, yē Meh töngamuh hakôlò el talöökö chu ngam lahök 
chu:  
43Yĕh meuk, sökhak chin i ngih mak peūnyö; ngaich hökngen e pöchö, hòṅ 
öp rēlö kikānö öp yamih nö fòk mak, öp töngöh elnang min töṙô chu, Vë-
ekūö meh chin, kētö òk chu man tö mak rahëichyen aṅ ngam hanòkmak meh;  
44Ngaich ngöṙô min angā-aṅ tö chu, Òk nyöre yin tö meh, ngaich fòk òk minë 
ūṅt chū-ö min inrē: hökngen ò pöchö yēḵ angā-aṅ kikānö, halēnngen ngam 
Mā Tēv nö lumnöö öp kikōnyö kūön öp yöngṙen chu.  
45Ngaich urĕh tökinheūṅtö ṙô chu vë-ekūö ellōnre, yĕh meuk, yih ngaich 
Repëka nö kumtö ök neu-euṅ elranôṙö ò; ngaich peūtöre angā-aṅ nö ik mak 
peūnyö, ngaich fòk mak, ngaich ngöṙô chū-ö tö ò, Vë-ekūö meh chin, 
höktökūö chu òk.  

46Kurāten ngaich angā-aṅ, ngaich ṙātö ök neū-euṅre nö ṙā-ang elranôṙöre; 
ngaich ngöṙô Òk man yĕh, kētö òk minë ūṅt meh chin min inrē: ngaich òk 
chū-ö, ngaich anga-aṅ inrē nö ha-òk nuk ūṅt chu. 
47Ngaich hatönö ò chū-ö, öich ngöṙô, Kūön chīö öm më-eṅ kikānö? Ngaich 
ngöṙô angā-aṅ, Kūön Pe-tuel, öp kikōnyö kūön Nāhōr, öp kayôḵnyö Milka nö 
in ò: ngaich chū-ö halökhöt elmeh ò tö kinlong, kalonghöt kël ò inrē tö minë 
merkul.  
48Sōntökūöre chū-ö ngaich, ngaich salām ngam Mā Tēv, ngaich eū ngam Mā 
Tēv, ngam Tēv ap yöngṙen chu Aprahām, ngam mahachōten chu el ngam 
tölöng talöökö öich kē ngam kikānö kūön kahëm ap yöngṙen chu nö 
lumnööṙö-öp kikānö kūön kahëm ap yöngṙen chu nö lumnöörö öp kikōnyö 
kūön ò.  
49Vë-enynang chu man, yē meh min töngamuh aṙē-ĕlōn, kô-en tī inrē ip 
yöngṙen chu, Vë-enynang chu yĕn rö-ö; hòṅ chu kānngöre lā hāmö, hēk lā 
tavē.  
50Ngaich nā Lēpān nā Petuel nö ngöṙô nö sapṙô, Lamöknyö im Mā Tēv ön 
angū-ö: ötkô an ṙô tö töchōich hēk tölöök ai in meh.  
51Yĕh meūkö Repëka man nö ikūö meh, kē an, ngaich kuṙòh, hökngen ò nö 
pīhö ap kikōnyö kūön ap yöngṙen meh sā ṙô ngam Mā Tēv nö ngaich.  
52Chalô tö e, hē ngam kūön alaha Aprahām nö hang minë ṙô cha, sōntökūöre 
ngaich anga-aṅ nö i ngam Mā Tēv nö el tumlat.  
53Ngaich ök mahalanṙen nö kēnyö nuk rupīö yanöötö, humlum inrē yanöötö, 
hilā inrē, ngaich kētö u nö in Repëka: kētö töpōiṙāi anga-aṅ inrē chehen nö ik 
kanônyö ò, ik kikānö yöng ò inrē.  
54Nyā chā-a ngaich, òk inrē, angā-aṅ tö yik tarik hol ò inrē, ngaich hĕng 
mitööm nöng ngöh; ka-euilökūö chā-a ngaich nö chōholre tö peuheū, ngaich 
ngöṙô anga-aṅ, Tīnngen chu ngaich ip yöngṙen chu.  

55Ngaich ök kanônyö ò tök kikānö yöng ò inrē nö ngöṙô, Hökngen ngam 
kikānö nyīö nö ngöh nö in ih haroh tum sumkam, lahë nöng söm; unôichrit e 
möl angā-aṅ min nö kiröönngöre.  
56Ngaich ngöṙô angā-aṅ tö cha, Uh chin asāni, meuk ngam Mā Tēv nö ngaich 
nö hakôlò talöökö chu; tīnngen chu hòṅ chu kiröönngöre ip yöngṙenre.  
57Ngaich ngöṙô cha-a, Havëtö ap nyīö in kikānö, hatöntöre inrē elvang ò.  
58Havëten Repëka cha-a ngaich, ngaich ngöṙô ò, Hōḵ ömeh kiröönngöre i 
ngòh tarik? Ngaich ngöṙô angā-aṅ, Hōḵ chin.  
59Ngaich chā-a nö tīnngen Repëka ök kanānö cha, tök maharūkan, tök kūön 
alaha Aprahām, tö yik tarik ò inrē.  
60Ngaich chā-a nö hakôlò Repëka, nö ngöṙô tö ò, Më-eṅ kanānö ih, yöng yip 
tököṅnyu man yēḵ tösöm köṅny, hökngen ap kūön meh nö hayōm kūö inkūp 
yip tökunyāha el mat tö cha.  
61Chōholre ngaich Repëka, tö yik kikānö kūön alaha ò inrē, ngaich chā-a nö i 
uk nuk ūṅt, ngaich tömrit ök tarik: ngaich ök mahalanṙen nö kē-ĕ Repëka, 
ngaich kiröönngöre.  
62Ngaich Isāk nö yih nö löktö el talöökö Pirlahairōi; pòn iyöng ip panam lā 
lòhngö.  
63Ngaich kunyī-inyre Isāk nö el kahôyö tö hē el harap nö chöh ellōnre: ngaich 
angā-aṅ nö chingôhòlkūöre, ngaich ngëcha, ngaich, yĕh meuk, yih nuk umuh 
ūṅt.  
64Chingôhòlkūöre ngaich Repëka, ngaich hē ò nö meūkö Isāk, yôkti ngaich 
angā-aṅ nö ṙā-ang uk ök ūṅt.  
65Ngaich ngöṙô angā-aṅ tök mahalanṙen, Achīö Asuh ang ngòh tarik, 
mahavötköre nö el kahôyö nö höngkūö hī? Ngaich ök mahalanṙen nö ngöṙô, 
Angā-aṅ an yöngṙen chu: kē ök kinṙulkuire ngaich angā-aṅ, ngaich 
kahumngöre. 

66Ngaich ök mahalanṙen nö vë-eny nang Isāk nö keuheūtnyöre ṙô tö inlahen 
tīre.  
67Ngaich Isāk nö kēhĕtnen ò nö el inrūkui ök yöngre kikānö Sëra, ngaich kē-ĕ 
Repëka, ngaich angā-aṅ nö pīhö ò; hāngenlōn angā-aṅ tö ò: ngaich ang Isāk 
nö haṙāmölōn unôichrit kinpaha ök yöng ò kikānö.  

Ranehlö 25 

Yik tahëng mikūönö Aprahām 
(1 Kinṙöt 1.32-33) 

1Kē pīhöre ngaich Aprahām tö tahëng, Ketura minënyi öku.  
2Ngaich kayôḵnyen Simran angā-aṅ nö kūön ò, Yòksan, Metan, Mitī-an, Ispak, 
Su-ah inrē.  
3Ngaich hakūönten Sīpa ang Yòksan, Tētan inrē. Vē yin kikōnyö kūön Tētan, 
Hēk̠ Ausrim, Letusim, Le-umim inrē.  
4Vē kikōnyö kūön Mitī-an inrē; Efah, Efer, Hanòk, Apitā, Elta-a inrē. Ṙòkhöre 
yin vē nö kūön Ketura. 
5Ngaich Aprahām nö keuheūttöre tī tö nuk inlānenre nö in Isāk.  
6I yik kikōnyö pöri kūön yik töt pīhö ò, yik mi-in Aprahām, höng kētö inlōntö 
cha Aprahām; tīnngen cha ngaich angā-aṅ nö kū-ö tö lā chuhöt, ik lā chuhöt 
panam, nö ṙa-ang ik kikōnyö kūön ò Isāk, hē ò nö ṙòngmö aṅ.  

Kinpaha Tö Ök Lināpngö Aprahām 

7Në nun sakāmö samyeūheu Aprahām, rô-òtö nômö ò, hēngòng sat anāi 
taneui samyeūheu.  
8Hökngen ök ma-alahare ngaich Aprahām, ngaich kapah angā-aṅ, nö löökö 
ṙēti, köiny nö tarik, söök̠ngö samyeūheu inrē; ngaich hamūltu nö i yik tarikre.  
9Ngaich nā Isāk nā Ismael nak kikōnyö kūön ò nö lāpngen ò nö el kinlūhuh 
Makpela, el taṙeū Efròn, ök kikōnyö kūön Sōhar; aṅ Hitait, ök lākūö Mamrī;  
10Ök taṙeū töhavaha tö Aprahām nö i yik kūön Hetː umuh ngaich Aprahām 
nö lāpi, Sëra inrē ök pīhö ò. 

11Chalô tö e, unôichrit kinpāha Aprahām, tö ngam Tēv nö hakôlò, ök kūön ò 
Isāk; ngaich Isāk nö iyöng Pirlahairōi.  

Mikūönö Ismael 
(1 Kinṙöt 1.28-31) 

12Vē yin kūön Ismael, ök kikōnyö kūön Aprahām, nö kayôk̠nyö Hakār ök aṅ 
Aikup, ök kikānö mahalanṙen Sëra, nö kūön Aprahām:  
13Në nun minënyö yik kikōnyö kūön Ismael, i minë-eny cha, asā tumkölchap 
cha: ök lanòh Ismael, Nepayòt, Ketar inrē, Atpīl, Mipsam,  
14Mismā, Tumā, Masā inrē;  
15Hatat, Tēma, Yetur, Nafis, Ketēma inrē.  
16Chā-a yin vē kikōnyö kūön Ismael, ngaich anū-ö në minënyö cha, i elpanam 
cha, i elyöngö cha; nët sīön mumā-aṅ sā tum mumā-aṅ tarik cha.  
17Në nun samyeūheu nômö Ismael, hēngòng lūöi anāi sat samyeūheu: ngaich 
angā-aṅ nö hökngen ök ma-alahare, ngaich kapah; ngaich hamūltu nö i yik 
tarikre.  
18Ngaich chā-a nö löktökūö Havila söl Sūr nö iyöng, öp lākūö Aikup, yē meh 
kū-ö tö Asiriaː iyöng ikūö yik hanöng kisānöre angā-aṅ nö ṙòkhöre.  

Kinyôḵnyö Isô Nāṅ Yāköp 

19Vē yin tumkölchap Isāk, ök kikōnyö kūön Aprahām: hakūönten Isāk 
Aprahām:  
20Fën anāi samyeūheu Isāk nö köiny hē ò nö kē-ĕ Repëka, ök kikānö kūön 
Petuel aṅ Siria i Patanaram, ök kanānö Lēpān aṅ Siria, nö pīhö ò.  
21Ngaich Isāk nö vë-ekūö ngam Mā Tēv tö pòkūö ök pīhö ò, pò ò nö ötkūönu: 
ngaich ngam Mā Tēv nö vë-evkūö tö ò, pirūkö nyīö ngaich ök pīhö ò Repëka.  
22Ngaich nak nyīö nö kilöönö höö nö ellōn ò; ngaich ngöṙô angā-aṅ, Yē e nö 
ngatī, kūöyòh öichvö aṅ? Ngaich kiröönngöre angā-aṅ nö hatöntöre nö i 
ngam Mā Tēv.  



61 

 

 
   Nicobarese Bible 

© 2014, Bible Society of India. 
 

 
 

 

23Ngaich ngam Mā Tēv nö ngöṙô tö ò, Nët nap mumā-aṅ tarik ellōn meh, Ane 
inrē nët tak nap tarik ellōn meh nö haköösiṙen min: Öp töhĕng tak min tarik, 
tökalēḵ töngam tahëng tak; kūönkūö öp manāngö min öp maṙöinylö.  
24Ngaich hē nuk sakāmö ò nö fötö nö timtörekūö. Yĕh meuk, tumnëtö nak 
umuh el chūök kanūönö ò.  
25Turë ök mū-urĕhnyi, keuheūtngöre alaha sā sanôi hila; ngaich kaheūkan 
chā-a nö Isô.  
26Ngaich unôichnyi tö ò ök kahëm ò, ngaich ök eltī ò nö ṙapngöre nö i 
kulôichröön Isô; ngaich kaheūkö minë-eny angā-aṅ nö Yāköpː tafūöl anāi 
samyeūheu Isāk nö köiny hē Repëka nö kayôk̠nyen cha.  

Havahngö Ök Aminre Ang Isô Nöng Maṙöinylö 

27Pōyö ngaich nak nyīö kikōnyö: ngaich Isô nö töhuveū-en nö hacheūk̠, aṅ el 
kahôyö nö tarik, i yöng el inrūkui.  
28Hangenlōn Isāk tö Isô, pòn kāk̠ alaha pô ò tö hanchōn: ngaich Repëka nö 
hāngenlōn tö Yāköp.  
29Ngaich ang Yāköp nö tilī kanychi: yih ngaich Isô nö ṙeū-eung el kahôyö, 
ngaich aheuk: ngaich ngöṙô Isô tö Yāköp,  
30Aṙēten chu, ha-aṅlen chu töngam töngāṅv elmat kanychi; tön ha-euk chin; 
lökten ök minë-eny ò nö kaheūkö nö Ētöm.  
31Ngaich ngöṙô Yāköp, Ūrĕh man inyihtö ap minā-aṅre in chu.  
32Ngaich ngöṙô Isô, Yĕh meuk, hòṅ kapah chin: asuh ap kanôlò chu min tö 
tīngam minā-aṅ chu?  
33Ngaich ngöṙô Yāköp, Urĕh man chūöku ṙô kilēngôre in chu; ngaich chūöku 
ṙô anga-aṅ nö kilēk̠ngôre nö in ò; inyihngö ök minā-aṅre ngaich nö in Yāköp.  
34Kē-ĕkūö Isô ngaich Yāköp tö rôti, lentil inrē kanychi: nyā ngaich angā-aṅ, 
òk inrē, chōholre ngaich, ngaich kiröönngöre; öt mikūöṙen Isô töngam minā-
aṅre.  

 Ranehlö 26 

Iyöng Kērār Ang Isāk 

1Ngaich inyāchö ök umuh im panam, tahëng tök raneh inyāchö hē nuk 
sakāmö Aprahām. Ngaich Isāk nö chuh ik rācha yik aṅ Filistain ang Apimelek 
nö i Kērar.  
2Ngaich ngam Mā Tēv nö meūkö tö ò, ngaich ngöṙô, Uhman chuh Aikup; 
iyöng im panam ngam ṙô Chu tö mehː 
3Rahëichtaṙen iyöng i ngih panam, holtörah meh Chin min, hakôlò meh inrē; 
pò Chu min in meh tī, ip kūön meh inrē, Öich kētö në panam, ngaich 
haköpngö ngam kinlēk̠ngôre Chū-ö, ngam ṙô Chu in Aprahām ök yöng meh:  
4Ṙūölö ṙôken ap kūön meh Chin min sā taneūsömat ngam halīöngö; ngaich 
kē-ĕkūö ap kūön meh min tö në panam; ngaich ip kūön meh min nö ṙòkhöre 
vē mumā-aṅ tarik ing panam nö kanôluṙô;  
5Pò Aprahām nö hang ṙô Chu, haköp tinölôre tö Chu inrē, në chöngö Chu inrē 
nö ṙòkhöre.  
6Ngaich Isāk nö iyöng Kērar:  
7Ngaich yik tarik aṅ ngam panam nö vë-ekūö ò tök pīhö ò: ngaich ngöṙô 
angā-aṅ, Kanānö chu anː pòn pa-ekūö angā-aṅ nö ngöṙô, Pīhö chu an; ngöṙô 
angā-aṅ, Hòṅ yip tarik aṅ ngam panam nö öt fëlngen chu tö pòkūö Repëka: 
pòn tövāyö mineūkö angā-aṅ. 
8Chalô tö e, hē ò nö ngaich nö marô-òten nö umuh, ngaich Apimelek ök rācha 
kūö yik aṅ Filistain nö môknyö kūöre nö ik lökhöt kuföt inkūp, ngaich meuk, 
yĕhmeuk, halôpö Repëka ang Isāk ök pīhö ò:  
9Ngaich Apimelek nö havëten Isāk, ngaich ngöṙô, Yĕhmeuk, kô-en ang nö 
pīhö meh: ngaich sitih më-eṅ ngöṙô, Kanānö chu ana? Ngaich Isāk nö ngöṙô 
tö ò. Pò chu ngöṙô, Hòṅ chu öt kapah töpòkūö ò.  
10Ngaich ngöṙô Apimelek, Asuh öng angū-ö tī meh in ih? Hĕng tak öre tö më 
tarik töng höhtöheichlōn nö hulalngöre nö im pīhö meh, ngaich kētö ngih 
fālen öre më-eṅ ikui ih. 

11Ngaich tölṙô yik tarik ang Apimelek nö ṙòkhöre, nö ngöṙô, kumpaha ap min 
ap lamūöltötīre nö i ngòh tarik hēk im pīhö ò.  
12Ngaich teūich Isāk nö im panam, ngaich kôtökūö im samyeūheu angū-ö tö 
töhēngòng michaplö. Ngaich hakôlò ò ngam Mā Tēv.  
13Kirönglöre ngaich ngam tarik, sīöp sīöplöre hanöng saha ò nö kiröng takô-
enː 
14Ngaich chëhevṙen anga-aṅ tö nuā, chëhevṙen tö pököre inrē, pōyen aṅ patī 
inrē tö tarik: ngaich yik aṅ Filistain nö kunyāha elmat tö ò.  
15Ngaich ṙòkhöre nuk tö-ūlö mak nuk ahul yik kūön alaha ök yöng ò, 
kikōnyö, nö löpikūö tö yik aṅ Filistain, ngaich höltu ël tö tumlat 
16Ngaich Apimelek nö ngöṙô tö Isāk, Kiröönngöre man tö ih; tön mötlö 
kumlēk̠ man tö ih.  
17Kiröönngöre ngaich Isāk nö ṙa-ang muh, ngaich vītö elyöngöre nö el achāṙö 
Kērar, ngaich iyöng umuh.  
18Ngaich hēk Isāk nö ul nuk mak, nuk tö-ūlö tö cha misī hē nuk sakāmö 
Aprahām ök yöng ò; pò yik aṅ Filistain nö löpngökūö u, unôichrit kinpāha 
Aprahām: ngaich kaheuk minë-eny u angā-aṅ nö sā nuk minë-enyre tö nuk ṙô 
ök yöng ò nö kaheūkö u.  
19Ngaich yik kūön alaha Isāk nö el achāṙö nö ul, ngaich kôtökūö tök mak 
töhëmlö. 
20Ngaich yik yōm pököre tarik aṅ Kērar nö lā-alkūö yik tarik yōm pököre 
kūön Isāk, nö ngöṙô, Mak ih an ngam mak: ngaich angā-aṅ nö kaheuk minë-
eny ök tö-ūlö mak nö Esek, pò cha nö lā-alkūö ò.  
21Ngaich chā-a nö ul tahëng mak, lā-alkūöre chā-a inrē tökūö e: ngaich 
kaheuk minë-eny e angā-aṅ nö Sitna.  
22Ṙā-ang umuh angā-aṅ ngaich nö kē-ĕngre, ngaich ul tahëng mak; ngaich 
achā-a nö öt lā-alkūöre tö e: ngaich kaheuk minë-eny e angā-aṅ nö Rehōpot; 

ngöṙô angā-aṅ, Pòn möl ngam Mā Tēv nö vītö chūök hī, ngaich in min 
miṙònglö ing panam.  
23Ngaich kiröönngöre angā-aṅ nö ṙā-ang muh nö chuh Pirsipā.  
24Ngaich ngam Mā Tēv nö hameuktöre nö in ò im angū-ö hatööm, ngaich 
ngöṙô, Chu-ö Chin Tēv Aprahām ök yöng meh kikōnyö: un pa-ekūö, tön 
holtöṙah meh Chin, hakôlò meh Chin min, ṙūölö ṙôken ap kūön meh min 
inrē, pòkūö ök kūön alaha Chu Aprahām.  
25Ngaich angā-aṅ nö vīlö tahāklö nö umuh, ngaich havëkö minë-eny ngam 
Mā Tēv, ngaich vītö inrūkuire nö umuhː ngaich in e yik kūön alaha Isāk nö ul 
mak.  

Kinlēḵngô ihôi Isāk nāṅ Apimelek 

26Ngaich Apimelek nö chuh in ò nö ṙā-ang Kērar, ök hol ò inrē Ahūsat, Fikòl 
inrē ök makūö kumyung.  
27Ngaich Isāk nö ngöṙô tö cha, Kūöyòh öi yih in chu, töyīö sumrīkhen chu, 
ngaich tīnngörit chu ṙā-ang in yīö? 
28Ngaich ngöṙô chā-a, Löökö mat in meuk ngam Mā Tēv nö holtöṙah meh: 
ngaich ngöṙô īhö, Hökngen öp kinlēḵngô yēk̠ nö ihôi hī, ihôi ih tö meh, tā-a 
inrē töi vītö öp kinlēk̠ngô in meh;  
29Tö meh min öt chökhuṙen tö ih, sā ih īhö inrē öt chanôchu tī in meh, höng 
tölöök, ngaich tīnngörit meh inrē im kumchikṙen: ngaich man töngamuh 
tökôlò aṅ im Mā Tēv,  
30Ngaich angā-aṅ nö vī nyā-aṅkūö cha, nyā chā-a ngaich, òk inrē.  
31Chōholre ngaich cha-a nö anònglö ngam peuheū, ngaich kö kilēk̠ngôre nö 
in höö: tīnngörit cha ngaich Isāk, ngaich chā-a nö ṙāngen ò im kumchikṙen.  
32Ngaich im sakāmö angū-ö, yik kūön alaha Isāk nö yih, ngaich vë-eny nang ò 
tök tö-ūlö mak ök tö-ūlö tö cha, nö ngöṙô, Kôtökūö in tö mak.  
33Ngaich kaheūkö e angā-aṅ nö Sipā: lökten ngam minë-eny ngam elpanam 
nö Pirsipā söl ing töngamuh.  

Pīhö tö aṅ tahëng ang Isô 

34Hē Isô nö fën anāi samyeūheu, kē pīhöre ngaich angā-aṅ tö Yutit ök kikānö 
kūön Piri aṅ Hitait, Pasemat inrē kikānö kūön Elòn aṅ Hitait: 
35Ngaich anū-ö miṙivlōn nā Isāk nā Repëka.  

Ranehlö 27 

Hakòlò Yāköp ang Isāk 

1Ngaich ngöh lāinyngen angū-ö, hē Isāk ngaich nö köiny, ngaich nuk mat ò 
nö paṙūöya maheuṅk, lökten ò nö ötkô nö meuk, havëten Isô ngaich angā-aṅ, 
ök maṙöinylö kikōnyö kūön ò, ngaich ngöṙô tö ò, Kakūönö: ngaich ngö ṙô 
anga-aṅ Ihih chini.  
2Ngaich ngöṙô anga-aṅ, Yĕhmeuk, köiny chin ngaich töngamuh, öt akahalōn 
tö sakāmö kinpahare.  
3Vë-ekūö meh chin lökten, öm kē minë aṅtīre, chòk meh, linreny meh inrē, 
kuṙòh chuh kūöchōnngö, kē kāk̠ chu tö hanchōn:  
4Ngaich vī kāk̠ chu tö tökuchik, tösā nup lōn chu ṙung, ngaich kētö e in chu, 
hòṅ chu nyā-aṅvkūö: hòṅ chu hakôlò meh urēhĕkūö chu kapah.  
5Ngaich Repëka nö hang hē ṙô Isāk nö vë-ekūö ök kūönre kikōnyö, Isô. 
Ngaich kiröönngöre Isô nö chuh kūöchōnngö nö chöh hanchōn, nö hòṅ 
kumten ò.  
6Ngaich Repëka nö vë-ekūö Yāköp ök kikōnyö kūön ò, nö ngöṙô, Yĕhmeuk, 
hang ṙô ap kikōnyö chin yöng meh nö vë-ekūö Isô, ap mëm meh, nö ngöṙô.  
7Kē-ĕre kāk̠ chu tö hanchōn, vī kāk̠ chu tö tökuchik; hòṅ chu nyā-aṅvkūö, 
ngaich hakôlò meh ikūö ngam Mā Tēv, urēhĕkūö, kinpāha chu.  
8Yĕh lökten, kakūönö, hangṙô chu, sā öp tinöölô meh tö chu.  
9Kuṙòh, chuh i nup tömūlhak man pököre, kē-ĕre kun pököre, tövāyö ṙôkö, 
nët nòng i nup pököre; ngaich chū-ö min vī-i u nö kuchik nö nyā-aṅkūö öp 
yöng meh kikōnyö, tösā nup lōn ò ṙung:  

10Ngaich kētö e më-eṅ min in öp kikōnyö yöng meh, hòṅ ò nö nyā-aṅvkūö, 
hòṅ ò nö hakôlò meh urēhĕkūö kinpāhare.  
11Ngaich Yāköp nö ngöṙô tö Repëka, ök yöng ò kikānö, Yĕhmeuk, tö sanôyu 
öp mëm chu Isô nö tarik, töfaṙëcha alaha chū-ö öich tarik.  
12Lohten öp min kikōnyö yöng chu nö ṙēpken chu, ngaich chū-ö min in ò 
höng sā tö miyëk̠: ngaich chū-ö min kētö kuire tö öt inkôlò, ngān rö-ö nö 
inkôlò.  
13Ngaich ngöṙô ök yöng ò kikānö, Kakūönö, ikui chu ap yēk̠ öt inkôlò: höng 
hangṙô chu, kē-ĕr u.  
14Kirööngöre ngaich angā-aṅ nö kē-ĕr u, ngaich kētö u nö ik kikānö yöngre: 
ngaich ök kikānö yöng ò nö vī tökuchik nyā-aṅkūö, sānup lōn öp yöng ò 
kikōnyö ṙung.  
15Ngaich Repëka nö kē ök tövai inyut Isô ök maṙöinylö kikōnyö kūön ò, nuk 
mī-in ò nö el pati, ngaich hayutlö u nö in Yāköp ök ṙālö kūön ò kikōnyö:  
16Ngaich angā-aṅ nö haṙung tö nuk uk kun pököre nö i kël ò, ik töfaṙëcha 
inrē likeun ò:  
17Ngaich kētö eltī ök kikōnyö kūönre Yāköp, tö nuk tökuchik kāk, rôtī inrē, 
nuk halēnṙen ò.  
18Yihtöre ngaich angā-aṅ nö ik yöngre kikōnyö, ngaich ngöṙô, Kayöngö: 
ngaich ngöṙô angā-aṅ, Ihih chini, achīö ömeh, kūön chu öm?  
19Ngaich Yāköp nö ngöṙô tök kikōnyö yöngre, Chū-ö chin lanòh meh Isô; 
teūngen chin ngaich sāṙô meh tölṙô chu: vë-ekūö meh chin, chōholre man, 
ūichlöre, nyā-aṅvkūö töng alaha hanchōn hòṅ meh hakôlò chu.  
20Ngaich ngöṙô Isāk tök kikōnyö kūönre, kakūönö, sitih öm yaha kineūṅyen 
kanôtökūö tö ò? Ngaich ngöṙô anga-aṅ, Pò ngam Mā Tēv meh nö tīntö 
hinòlṙen chu. 

21Ngaich Isāk nö ngöṙô tö Yāköp, Vë-ekūö meh chin, ta-ih, haröhtöre, hòṅ 
chu ṙēpken meh, më-eṅ kūön chu, yē meh öm Isô öm kūön chu takô-en, yĕm 
rö-ö.  
22Ngaich ang Yāköp nö haröhtöre nö in Isāk ök yöng ò kikōnyö; ngaich 
ṙēpken ò angā-aṅ, ngaich ngöṙô, Ëlô Yāköp öp ëlô, kël Isô pöri minë kël.  
23Ngaich angā-aṅ nö öt akahakūö tö ò, pòn sanôyu nuk kël ò, nö sā kël ök 
mëm ò Isô: ngaich hakôlò ò angā-aṅ.  
24Ngaich ngöṙô angā-aṅ, Isô takô ömkan, öm kūön chu? Ngaich ngöṙô angā-
aṅ, Chū-ö chini.  
25Ngaich ngöṙô angā-aṅ, Kētö e, haröhtö e in chu, hòṅ chu nyā-anvkūö töp 
alaha hanchōn kum ngòh kūönre, hòṅ chu hakôlò ò. Ngaich kētö e angā-aṅ 
nö haröhtö e nö in ò, nyā-aṅvkūö ngaich anga-aṅ: kētök vain angā-aṅ inrē nö 
in ò, òk ngaich angā-aṅ.  
26Ngaich ök kikōnyö yöng ò Isāk nö ngöṙô tö ò, Ta-ih, ṙūötöre man ngaich, 
hāmkūö chu, më-eṅ kūön chu.  
27Haröhtöre ngaich angā-aṅ, ngaich hāmkūö ò: ngaich tongkö mat ök inyut ò, 
ngaich hakôlò ò, nö ngöṙô, Yĕh ngëcha, tö tinôngö ngòh kūön chu kikōnyö Sā 
tinôngö öp panô-òṅ Hakôlò ngam Mā Tēv:  
28Kē-ĕkūö meh An ngam Tēv tö tacham ngam halīöngö, ane inrē kanôlò aṅ 
ngam tumlat, Pōyen inrē sāiny, vain inrē.  
29Hökngen vē tarik nö kūön alaha meh, Pumnāmö tarik inrē nö sōn- ngöre nö 
in meh: Mā man ngaich ikui yip hol maneukre, Hökngen yip kikōnyö kūön 

öp yöng meh kikānö inrē nö sōnngöre nö in meh: kö ötkôlò yip töt mahakôlò 
meh, Kö kôlò inrē yip mahakôlò meh.  

Havëkökūö Isāk ang Isô tö inkòlòre 

30Ngaich höng keuheūthëṙen Isāk nö hakôlò Yāköp, ngaich ṙòngmö öl ang 
Yāköp nö ṙā-ang in Isāk, ök kikōnyö yöng ò, tö yanīhih Isô ök mëm ò nö ṙā-
ang i incheū-eu tö ò.  

31Ngaich angā-aṅ inrē nö vī tökuchik nyā-aṅkūö, ngaich kētö e nö ik kikōnyö 
yöngre, ngaich ngö ṙô anga-aṅ tök kikōnyö yöngre, Kayöngö, yĕh chōholre 
man, nyā-aṅvkūö tö alaha hanchōn pô ngòh kūönre, hòṅ meh hakôlò chu.  
32Ngaich ngöṙô ök yöng ò Isāk tö ò, Achīö öm më-eṅ? Ngöṙô anga-aṅ, Chūö 
chin kikōnyö kūön meh, lanòh meh, Isô. 
33Kalē-ĕ kinchëyö ngaich ang Isāk, ngaich ngöṙô, Nö achīö ök ihih tö ngaich 
nö kumtö alaha hanchōn, ngaich nö kētö e nö in chu, ngaich chin yih 
keuheūtö kūö nyā-aṅvkūö; urēhĕkūö yanīhih meh? Keuheūten ngaich öich 
hakôlò ò inrē. Hôṅ; kô-en ap min nö kôlò.  
34Hē Isô nö ngaich nö hang minë ṙô ök yöngre, kikōnyö, ngaich pōitô angā-
aṅ, peuiny nö kihīökkūö, ngaich ngöṙô tök kikōnyö yöngre. Ō, Kayöngö, 
hakôlò chu man chū-ö inrē. 
35Ngaich ngöṙô angā-aṅ, Hol tö inchīlö öp kahëm meh nö yih, ngaich nö 
kēngö ök inkôlò meh.  
36Ngaich ngöṙô angā-aṅ, Röh öp kan nö huveū-eu minë-eny nö Yāköp? Tön 
ngaich yih angā-aṅ nö nët heuh nö hachūk̠ngen chu ː ngaich yih angā-aṅ nö 
kēngö ök minā-aṅ chu; yĕh ngëcha, ngaich angā-aṅ töngamuh nö kēngö ök 
inkôlò chu. Ngaich ngöṙô angā-aṅ, Öt ma-iṅku ömeh tö inkôlò chu?  
37Ngaich sap ṙô Isô ang Isāk nö ngöṙô, Yĕhmeuk, ngaich chin vīlen ò nö mā tö 
meh, ṙòkhöre yip holmaneuk ò nö kētu tö chu nö in ò nö tarik alaha ò; hol tö 
sāiny, hol tö vain inrē, tī chu hakôlò ò ː kakūönö, sitih tī öich pökeh tö meh?  
38Ngaich ngöṙô Isô tök kikōnyö yöngre, Kayöongö, töng humëngö aṅ-in öm tö 
inkôlò? Ō kayöngö, hakôlò chu, chū-ö inrē. Kaknyöre ngaich Isô nö pōitô, 
ngaich peuiny.  
39Ngaich ök yöng ò Isāk nö sapṙô ò nö ngöṙô tö ò, Yĕhmeuk, elyöngö meh an 
min ngam kanôlò ngam tum- lat, Ngaich ap tacham ngam halīö- ngö nö ṙā-
ang lātulöng;  
40Anaha tö ngam sanëtre man min, kūön alaha öp kahëmre min më-eṅ; 
Ngaich ip hē meh min litòk- ngöre, Ngaich më-eṅ min kichenyngö 

öp kaneun ò nö ṙā-ang li- keun meh.  
41Ngaich Isô nö kunyāha elmat tö Yāköp, kūö ök inkôlò tī ök kikōnyö yöng ò 
nö hakôlò ò: ngaich Isô nöng ellōnre ṙô nö ngö, Röhta nup sakāmö miṙivlōn 
tö öp kikōnyö yöng chu; ngaich möl min chū-ö fëlngö öp kahëmre Yāköp.  
42Ngaich eūka elnang Repëka töṙô ök maṙöinylö kūönre Isô, ngaich tīnngö 
mahavëken Yaköp angā-aṅ, ök manāngö kūön ò, ngaich ngöṙô tö ò, Yĕh 
meuk, öp mëm meh Isô, nö hangëköre nö fëlngen meh.  
43Kakūönö, hangṙô chu lökten töngamuh, chōholre man afalngöre in Lēpān 
öp kanônyö chu i Haran;  
44Haroh tum sumkam ngöh in ò, hanöng saha öp inngëṙö ap mëm meh, nö 
havanngöre;  
45Hanöng saha lanīnö ap mëm meh nö havanngöre nö ṙā-ang in meh, nö 
vaichngö angā-aṅ tö nuk tī meh tö ò ː möl min chū-ö tinngö kamë-erkūö meh 
ṙā-ang umuh: sitīh ṙöng öich min höng hēngö sakāmö mirivlōn tö nā nyöre?  

Tīnngen Yāköp nö chuh in Lēpān ang Isāk 

46Ngaich Repëka nö ngöṙô tö Isāk, Cheingö nômö chin tökūö vē kikānö aṅ 
Het: yē Yāköp nö kē pīhöre tö vē kikānö aṅ Het; töng sā vē, vē kikānö aṅ 
ngih panam, suh öp min kanôlò tī ngih nômö chu tö chu?  

 Ranehlö 28 

1Ngaich Isāk nö havëten Yāköp, ngaich hakôlò ò, ngöṙô tö ò, Uh man kē 
pīhöre tö kikānö kūön aṅ Kanā-an.  
2Chōholre kuṙòh, chuh Patanarām, i patī Petuel, öp kikōnyö yöng öp yöng 
meh kikānö; in e më-eṅ kē pīhöre tö kūön Lēpān ap kanônyö öp yöng meh 
kikānö.  
3Hakôlò meh An ngam Tökeuheūttöre chöngö Tēv, vīten meh inrē mikūönlö, 
ṙūölö ṙôken meh inrē, hòṅ meh öm töpōyen tarik;  

4Kē-ĕkūö meh inrē töngam inkôlò Aprahām, in meh, ip kūön meh inrē in 
meh; hòṅ meh amīnu töngam panam ngam chūök meh rahëichhangkūö 
iyöng, ngam kahëtö ngam Tēv nö in Aprahām. 
5Ngaich Isāk nö tīnngen Yāköp: ngaich angā-aṅ nö chuh Patanarām nö in 
Lēpān, ök kikōnyö kūön Petuel aṅ Siria, ök kanônyö Repëka, ök kikānö yöng 
Yāköp Isô inrē.  

Kē Tahëng Pīhöre Ang Isô 

6Ngaich ang Isô nö meūkö Isāk nö hakôlò Yaköp, ngaich tīnngen ò nö chuh 
Patanarām, nö kē pīhöre nö umuh; ngaich hē ò nö hakôlò ò, kētö chöngö ò 
angā-aṅ nö ngöṙô, Uh man kē pīhöre tö kikānö kūön aṅ Kanā-aṅ; 
7Tö Yāköp inrē nö hang chöngö nak yöngre, ngaich nö chuh Patanarām: 
8Ngaich Isô nö meuk ök yöng re Isāk nö öt kumchikulōn tö yik kikānö aṅ 
Kanā-an.  
9Ngaich Isô nö chuh in Ismael, ngaich kē pīhöre tö Mahalat, ök kikānö kūön 
Ismael, ök kikōnyö kuön Aprahām, ök kanānö Napayòt nö pīhö ò.  

Heūv Yāköp nö i Pētĕl 

10Kiröönngöre ngaich Yāköp nö ṙā-ang Pirsipā nö kū-ö tö Haran. 
11Hĕngkang chūök ngaich angā-aṅ nö sökngöre, ngaich hĕng mitööm nö 
höngngöh nö umuh, pò ngam tavūöi nö ngaich nö sipti; ngaich hēngö kahë 
angā-aṅ tö aṅ i nuk ihong ngam panam, ngaich ṙātö e nö el katòh kui re, 
ngaich hulalngöre nö umuh nö haṙòh.  
12Heūv ngaich angā-aṅ, ngaich meuk ök tayôhòh tö-asöklöngö nö el tumlat, 
söllö ök rōi ò nö el halīöngö, ngaich meūkö yik ma-aṅhānga ngam Tēv nö 
yòhlö, yòhngö inrē nö i kāha ò. 
13Ngaich, yĕh meuk, ngam Mā Tēv nö lātulöng tö ò, ngaich ngöṙô, Chū-ö 
Chin Mā Tēv, Tēv Aprahām, ök kikōnyö yöng meh, Tēv Isāk inrē; ngam 
panam chūök meh hulalhaka, kētö e Chin in meh, ip kūön meh inrē; 

14Ngaich öp kūön meh min nö sā ṙôken pinṙōngö ngam tumlat, ngaich më-eṅ 
min parāti lā sūng, lā chuhöt, lā kapā, lā lòhngö inrē: in meh yip min, ip kūön 
meh inrē ṙòkhöre yip aṅ ngih panam nö hakôlöngṙô.  
15Yĕhmeuk, in meh Chin, aṅten meh min ip töng kū-ö meh kiröönngöre, 
ngaich kēten meh min hēk i ngih panam; pò Chu öthòṅ ṙāngen meh, 
hanöngsaha kinheūnten chu töp ṙô Chu in meh.  
16Aṅhen ngaich Yāköp nö ṙā-ang im inṙôhòh, ngaich ngöṙô angā-aṅ; Kô-en An 
ngam Mā Tēv nö i ngih chūökö, öt akahalōn pöri chū-ö tö e.  
17Ngaich pa-ekūö angā-aṅ, ngaich ngöṙô, Yöng vanööṙö ön ngih chūököǃ Öt 
tahëng ön, tön höng patī ngam Tēv, angū-ö ön ngih inrē inkūp ngam 
halīöngö.  
18Chōholre ngaich Yāköp nö ka-euilökuö im peuheū, ngaich kē ök ihong ök 
tanômö kui ò, ngaich asöklö e nö machööḵlö, ngaich ṙöstö tavi-i nö ikui e.  
19Ngaich angā-aṅ nö kaheuk minë-eny ök panam nö Pētĕl; Lus pöri sin minë-
eny e nö lā urĕh.  
20Kilēk̠ngôṅre ngaich Yāköp nö chūöku ṙô, nö ngöṙô, Yē ngam Tēv min nö in 
chu, ane inrē aṅten chu el ngih talöökö chu kiröönngöre, ane inrē kētö nyā-
aṅkūö chu; kinṙum alaha chu inrē tö hilā. 
21Hòṅ chu min hēk yih im kumchikṙen, i patī öp yöngre; ngaich möl min 
ngam Mā Tēv nö Tēv chu:  
22Ngaich ngòh ihong, ngòh asöklö chu nö machöök̠lö, nö patī ngam Tēv minː 
ngaich i nup taneūngen chu min nö ṙòkhöre, öt hōk̠ min chū-ö öt hĕng hata i 
tösöm kē-ĕti in Meh.  

Ranehlö 29 

Teung Yāköp Nö I Pati Lēpān 

1Iṙūöhöröön ngaich Yāköp nö im kinröönngöre, ngaich sölta nö i panam yip 
kūön aṅ lā chuhöt.  

2Ngëcha ngaich angā-aṅ, ngaich meuk ök tö-ūlö mak nö el kahôyö, ngaich, 
yĕh meuk, lūöi kiteūm nuk sīṅp hulalhaka nö ranghö e; pò cha nö ha-òk nuk 
sīṅp tö aṅ ök tö-ūlö mak: kiröng ök ihong ikūö ök mak.  
3In e nuk sīṅp nö ṙòkhöre nö hamūlö: ngaich chā-a nö pilôngngö ök ihong nö 
ṙā-ang ikuö ök mak, ngaich ha-òk nuk sīṅp, ngaich ṙātö ök ihong hēk nö i 
chūökre, nö ikui ök mak.  
4Ngaich ngöṙô Yāköp tö cha, Kamëmö, aṅ yih öi yī-ö? Aṅ Haran in, ngö cha-
a.  
5Ngaich ngöṙô angā-aṅ tö cha, Akahakūö öi tö Lēpān, öp kikōnyö kūön 
Nāhōr? Akahakūö in, ngö chā-a.  
6Ngaich ngöṙô angā-aṅ tö cha, Lööken ap nö in re? Lööken apa, ngö chā-a: 
ngaich, yĕhmeuk, yih an ngam kūön ò kikānö, ang Rēchöl nö hol tö minë 
sīṅp.  
7Ngaich ngöṙô anga-aṅ, Yĕhmeuk, ṙòngmö marô-òl an ngam tavūöi, öl nö 
ṙētak nup nuā nö hamūlö: ha-òk minë sīṅp yin, ngaich kuṙòh, kiröönngöre 
ha-aṅhal u.  
8Ngaich ngöṙô chā-a, Ötkô in, hanöngsaha u nö ṙòkhöre nö hamūlö, ane inrē, 
hanöng saha cha nö pilôngngö ngam ihong nö ikui ngam mak; ngaich möl īhö 
ha-òk në sīṅp.  
9Ṙònghöich ṙô angā-aṅ nö vë-ekūö cha, chalô ngaich Rēchöl nö hol tö nuk 
sīṅp ök yöngre kikōnyö, pòn angā-aṅ yōm u.  
10Ngaich hē Yāköp nö meūkö Rēchöl ök yöng ò kikānö, tö nuk sīṅp Lēpān ök 
kanônyö ök yöng ò kikānö, haröhtöte ngaich Yāköp, ngaich pilôngngö ök 
ihong nö ṙā-ang ikui ök mak, ngaich ha-òk nuk sīṅp Lēpān ök kanônyö ök 
yöng ò kikānö. 
11Ngaich Yāköp nö hāmkūö Rēchöl, ngaich pōitô nö ayôṙa, ngaich peuiny. 
12Ngaich Yāköp nö vë-enynang Rēchöl, tö ò nö hanöngkisānö ap yöng ò 
kikōnyö: fal ngaich angā-aṅ nö vë-enynang öp yöngre kikōnyö.  

13Ngaich hē Lēpān nö hang vinë-eny Yāköp, ök kūön ök kanānö ò, lökten ò 
nö faltöre nö chônghörekūö ò, ngaich fūölan, ngaich hāmkūö ò, ngaich kēten 
ò nö i patīre. Keuheūtnyöre ṙô ngaich angā-aṅ. Nö in Lēpān tö u. 
14Ngaich ngöṙô Lēpān tö ò, Kô-en man tangë chu, mahām chu inrē. Ngaich 
hĕng chumngëṅtö angā-aṅ nö iyöng in ò.  

Halanṙen Lēpān Ang Yāköp Tö Kūö Rēchöl Nāṅ Leah 

15Ngaich Lēpān nö ngöṙô tö Yāköp, pò meh öm hanöngkisānö chu, lökten 
hòng më-eṅ hòṅ öt ṙāyu halinṙen chu? Vë-eny nang chu, asuh öp min 
raneushö meh?  
16Nët tak kūön ang Lēpān tö kikānö: Leah ök minë-eny ök maṙöinylö, Rēchöl 
ök minë-nyö ök manāngö.  
17Töfeū-eu mat ök Leah, tövai pöri ang Rēchöl; tö hanghuṙen inrē.  
18Hāngenlōn ngaich. Yāköp tö Rēchöl, ngaich ngöṙô angā-aṅ, Hōk̠ chin sat 
samyeūheu halinṙen meh chöök̠öinytö öp manāngö kūön meh kikānö, ang 
Rēchöl.  
19Ngaich ngöṙô ang Lēpān, Ehtem chin kēten ò in meh, tö chu yēch kēten ò i 
tahëng tarik: höngngöh man in chu.  
20Ngaich sat samyeūheu Yāköp nö chöök̠nyöten Rēchöl nö halinṙen, ngaich 
anū-ö nöng sā töt ṙōl sumkam nö in ò, pò ngam hanāngenlōn ò tö ò.  
21Ngaich ngöṙô Yaköp tö Lēpān, Kētö öp pīhö chu, tön keuheūten nuk sakāmö 
chu nö ngaich, hòṅ chu in ò.  
22Ngaich ang Lēpān nö hamūl yik tarik nö ṙòkhöre aṅ ngam panam, ngaich vī 
tökiröng nyā-aṅkūö.  
23Ngaich angā-aṅ nö kē ök kūönre kikānö ang Leah tö harap, ngaich kēten ò 
nö in ò; kuhēt hötre ngaich angā-aṅ nö in ò.  
24Ngaich Lēpan nö kē tök ma-meukṙenre kikānö ang Silpah nö in Leah ök 
kūön ò kikānö nö mameukṙen ò.  

25Yĕhmeuk, im peuheū ngaich angā-aṅ nö Leah: ngaich ngöṙô angā-aṅ tö 
Lēpān, Asuh öng angū-ö tī meh tö chu? Röh öich halinṙen meh öich 
chöök̠nyöten Rēchöl? Kūöyòh öm hachīlngen chu?  
26Ngaich ngöṙô ang Lēpān, Öt ngatī in īhö i panamre öi kētö ngam manāngö 
nö urĕh tö ngam maṙöinylö.  
27Hateungngö ngih afta ngòh man yĕh, ngaich min ihö kētö ngam tahëng nö 
in meh inrē, nö ṙāi alaha meh sat töre samyeūheu halinṙen chu.  
28Ngaich ngatī ang Yāköp, nö keuheūtngen ök afta ò: ngaich angā-aṅ nö 
kēten Rēchöl ök kikānö kūön ò nö pīhö ò inrē.  
29Ngaich ang Lēpān nö kēten Pilhah nö in Rēchöl ök kikānö kūön ò, nö 
mameukṙen ò. 
30Kuhēthötre ngaich angā-aṅ nö in Rēchöl, ngaich angā-aṅ nö yahlö 
hanāngenlōn tö Rēchöl tö re tö Leah, ngaich sat töre samyeūheu angā-aṅ nö 
halinṙen ò.  

Kayôḵnyu Kūön Ang Yāköp 

31Ngaich ngam Mā Tēv nö meūkö Leah nö harëchiṙen, löpnyökūö chūök 
kanūönö ò ngaich Angā-aṅ: öt kūönu pöri ang Rēchöl.  
32Pirūkö nyīö ngaich Leah, ngaich kayôk̠nyö kikōnyö nyīö ngaich kaheuk 
minë-eny ò nö Rūpön; ngaich ngö ṙô angā-aṅ, Pò ngam Mā Tēv nö meuk 
kanihngen chu, pòn möl min öp pīhö chu nö hāngenlōn tö chu.  
33Hēk angā-aṅ nö pirkūkö nyīö, ngaich kayôk̠nyö kikōnyö nyīö, ngaich ngö 
ṙô, Pò ngam Mā Tēv nö hāngö chu harëchiṙen, lökten An nö kētö kūön chu tö 
kikōnyö: ngaich kaheuk minë-eny ò nö Simōn.  
34Hēk angā-aṅ nö pirūkö nyīö, ngaich kayôk̠nyö nyīö kikōnyö, ngaich ngöṙô, 
Möl öp min pīhö chu töngamuh nö mūlta nö in chu, pò chu ngaich lūöi tak 
kayôk̠nyi tö kūön ò tö kikōnyö: lökten ök minë-eny ò nö kaheūkö nö Lēvi.  
35Hēk angā-aṅ nö pirūkö nyīö, ngaich kayôk̠nyö kikōnyö nyīö: ngaich ngöṙô 
angā-aṅ, Hòṅ ha-öiny ngam Mā Tēv chin töngamuh: lökten angā-aṅ nö 
kaheuk minë-eny ò nö Yūta; ṙāngenre ngaich angā-aṅ nö öt kūönu.  

Ranehlö 30 

1Ngaich hē Rēchöl nö meukngenre nö öt kūönu nö in Yāköp, kunyāhaha 
elmat ngaich Rēchöl tök mëmre; ngaich ngöṙô angā-aṅ tö Yāköp, Kētö kūön 
chu, hēk hönglūk öich höng kapah.  
2Hūlörekūö tanānyö ngaich Yāköp nö in Rēchöl: ngaich ngöṙô angā-aṅ, i 
chūök ngam Tēv öich kan chū-ö, ngam töt kamë-ekūö meh tö ṙòng aṅ chūök 
kanūönö?  
3Ngaich ngö ṙô angā-aṅ, Yĕh meūkö Pilhah ngam mahalanṙen chu kikānö, 
kuṙòh chuh in ò; hòṅ ò nö kayôḵnö ikui në kui kinmônö chu, ngaich lökten in 
ò chū-ö inrē teūngen tö kūönre.  
4Ngaich angā-aṅ nö kē ök kikānö mahalanṙenre, ang Pilhah, nö pīhö ò: chuh 
in ò ngaich Yāköp.  
5Pirūkö nyīö ngaich Pilhah, ngaich kayôḵnyö kikōnyö kūön Yāköp.  
6Ngaich ngöṙô ang Rēchöl, Kahòkken chu An ngam Tēv, ngaich inrē nö hang 
ṙô chu, nö kētö kūön chu tö kikōnyö: lökten angā-aṅ nö kaheūkan nö Tën.  
7Ngaich hēk ök kikānö mahalanṙen Rēchöl ang Pilhah nö pirūkö nyīö; ngaich 
kayôḵnyö kikōnyö nyīö, innët maneuk kūön Yāköp.  
8Ngaich ngöṙô ang Rēchöl, kalēḵ alaha chin lā-al ap mëmre tirīp, ngaich 
mihôiṅ: ngaich kaheuk minë-eny ò anga-aṅ nö Naftalī.  
9Ngaich hē Leah nö meūköre nö ṙā-ang kinūönöre, kē ök kikānö angā-aṅ 
mahalanṙenre, ang Silpah, ngaich kēten ò nö pīhö Yāköp.  
10Ngaich ök kikānö mahalanṙen Leah, ang Silpah, nö kayôḵnyö kūön Yāköp 
tö kikōnyö 
11Ngaich ngöṙô ang Leah, Möönyen! Ngaich kaheuk minë-eny ò anga-aṅ nö 
Kāt.  
12Ngaich ök kikānö mahalanṙen Leah, ang Silpah, nö kayôḵnyö kikōnyö innët 
maneuk kūön Yāköp.  

13Ngaich ang Leah nö ngöṙô, Ṙāmölōn chin! Pò yip kikānö nyīö min nö 
havëken chu öich Töṙāmölōn: ngaich kaheuk minë-eny ò anga-aṅ nö Asēr.  
14Ngaich kiröönngöre ang Rūpön hē el kanöönyö ṙòng vīt, ngaich kôtökūö nö 
el panô-òṅ tö ṙòng chōn hanāngen, ngaich kētö u nö ik yöngre kikānö, ang 
Leah. Ngaich ṙô ang Rēchöl tö Leah, Töich vë-ekūö meh, öm kētö nup ṙòng 
chōn ap kūön meh kikōnyö, hanāngen;  
15Ngaich ngöṙô angā-aṅ tö ò, Tökūönen öng angū-ö ngam kinë-e ap pīhö chu 
tö meh? Ngaich më-eṅ hòng inrē hòṅ kē nup ṙòng chōn öp kūön chu, 
hanāngen? Ngaich Rēchöl nö ngöṙô, Lökten ap min nö holtöṙah meh i ngih 
hatööm, nö ṙāi nup ṙòng chōn ngam kūön meh, hanāngen.  
16Chalô ngaich Yāköp tö harap nö ṙā-ang el panô-òṅ, kunyī-inyre ngaich Leah 
nö höngkūö ò, ngaich ngö ṙô, Um öt yih in chu; tön ngaich tī chin haṙāyö 
meh tö nuk ṙòng chōn ap kūön chu, hanāngen. Ngaich holtöṙah ò angā-aṅ im 
hatööm.  
17Ngaich hang ṙô Leah ngam Tēv, pirūkö nyīö kikōnyö kūön Yāköp, tinneui 
maneuk. 
18Ngaich Leah nö ngöṙô, kētu ṙāi alaha chin tö ngam Tēv pò chu kētö ngam 
mahalanṙenre kikānö nö ip pīhö chu: ngaich kaheuk minë-eny ò angā-aṅ nö 
Isakār.  
19Ngaich hēk ang Leah nö pirūkö nyīö, ngaich kayôḵnyö kikōnyö nyīö kūön 
Yāköp tinfūöl maneuk.  
20Ngaich Leah nö ngöṙô, Kē-ĕkūö chu An ngam Tēv tö minchöḵö chu, iyöng 
in chu öp pīhö chu min nö möl, pò chu ngaich tafūöl maneuk kayôḵnyi tö 
kūön ò tö kikōnyö: ngaich kaheuk minë-eny ò angā-aṅ nö Sepulön.  
21Unôichngöre angā-aṅ nö kayôḵnyö nyīö kikānö, ngaich kaheuk minë-eny ò 
nö Tainā,  
22Köpölōn ngam Tēv tö Rēchöl, ngaich hang ṙô ò ngam Tēv, ngaich 
löpnyökūö chūök kanūönö ò. 

23Ngaich pirūkö nyīö angā-aṅ, ngaich kayôḵnyö nyīö kikōnyö: ngaich ngöṙô, 
Kēngö sumrōngkūö chu ön ngam Tēv:  
24Ngaich kaheuk minë-eny ò angā-aṅ nö Yôsĕf, nö ngöṙô, Ṙuöten chu An 
ngam Mā Tēv tö tahëng nyīö kikōnyö.  

Haṙāiṙôre Yāköp Nö In Lēpān 

25Ngaich hē Rēchöl nö keuheūten nö kayôḵnyen Yôsĕf, ang Yāköp nö ngö ṙô 
tö Lēpān, Tīnngen chu man ngaich, hòṅ chu chuh ip kanahngenre chūökre; ip 
panam chu inrē.  
26Kētö minā pīhö chu, tö më kūön chu inrē, më chööḵnyö chu meukṙen meh. 
Hökngen chu ngaich kiröönngöre: akahalōn man tö ngam la-en chu öich 
ngaich meukṙen meh.  
27Ngaich ngöṙô Lēpān tö ò, Ngöh man yĕh sin yē meh hòṅ aṙē-ĕlōn tö chu: 
tön akahalōn chin tö ngam Mā Tēv nö hakôlò chu tö pòkūö meh.  
28Ngaich ngöṙô angā-aṅ, yĕh kamngu ṙô man tö raneushöre in chu, ngaich 
kētö e chū-ö min.  
29Ngaich ngöṙô angā-aṅ tö ò, Akahalōn man tö inlahen chu halinṙen meh, tö 
inlahen minë nuā, pököre inrē nö in chu.  
30Tö u nö töng kūönen misī urēhĕkūö yanīhi chu, ngaich pön chö nö ṙūöhölre 
nö pōyen; hakôlöng ṙô man tö ngam Mā Tēv ip töng kū-ö chu: yĕh pöchö, ĕhē 
öich min chū-ö ngaich meukṙen kanahngenre tö patī?  
31Ngaich ngöṙô angā-aṅ, Suāp min tī chu in meh? Ngaich Yāköp nö ngöṙô, Uh 
man kahëtu in chu: yē meh min hōḵ ngatī ti in chu tö e, ngaich hēk chū-ö 
min ha-aṅhaṅl në pököre meh, aṅten u inrē.  
32Lök i nup pököre meh chin min tötaheui, keuheūtngöre min nö kē-ĕyö nö 
ṙā-ang in u nup töpatohköre alaha, takong inrē, ṙòkhöre nup töhuṙing i nup 
sīṅp, nup takong, töpatohköre alaha inrē i nup pököre: anū-ö nup tö ngatī 
min raneushö chu.  
33Hòṅ ngam lanöökö chu min nö ṙënngô chu nö sanap ṙô nö unôich, yē meh 
mīnö lökalaha rineushö chu, ngam mi-ikūö meh: ṙòkhöre nup töt patohköre 

alaha nup töt takong inrē i nup pököre, nup töhuring inrē i nup sīṅp, tö ulāyi 
min yĕn kôti nö in chu.  
34Ngaich Lēpān nö ngöṙô, Yĕh meuk, ngaich chin hōḵo e nö sā ṙô meh.  
35Ngaich angā-aṅ nö kēngö nuk kōiny pököre hē e nuk tö kurānöre kaha, 
takong inrē, ṙòkhöre inrē nuk kun pököre tö patōho kaha, takong inrē, 
ṙòkhöre nuk tö ishoh in u, ṙòkhöre inrē nuk töhuṙing i nuk sīṅp; kētu ngaich 
anū-ö nö eltī yik kūön ò kikōnyö;  
36Kiröönngöre ngaich angā-aṅ nö; lūöi sumkam rôvat hôi tö Yāköp; ngaich 
ang Yāköp nö hā-aṅhaṅl nuk chööḵṙen pököre Lēpān.  
37Ngaich ang Yāköp nö kē tinkungre tö tufömngöre pòplör, almöm inrē, ane 
inrē chōn plēn, ngaich leūichngö nuk tö-isoh uk u, ngaich hameuknyu nuk 
töisoh alaha nuk tinkung.  
38Saptö u angā-aṅ ngaich nuk töleūchi uk nö ikūö nuk pököre nö el ök 
talöökö mak ël nuk tökachāvu i chūök nuk pököre nö yih nö òk; kūönu ellōn 
ngaich anū-ö yĕn yih nö òk.  
39Ngaich nuk pököre nö kūönu ellōn nö kamlö nö i nuk tinkung, röichnyö 
tökurānö kāha ngaich anū-ö, töpatoh, takong inrē.  
40Ngaich ang Yāköp nö haköhngen nuk kun pököre, ngaich havöötökūö nuk 
kun pököre nö kū-ö tö nuk tökurānö kāha nö i nuk töhuṙing inrē pököre 
Lēpān nö ṙòkhöre; haköhngen nuk chehenre angā-aṅ tö nuk pököre Lēpān.  
41Ngaich yē öp töng töngë-eṅ alaha pököre nö kūönu ellōn, ngaich Yāköp nö 
ṙātö nuk tinkung nö ikūö nuk pököre nö el talöökö mak; pòn hōḵtu nö kūönu 
ellōn nö kamtö i nuk tinkung;  
42Ngaich yē nup pököre nö öt kalē alaha, öt chaphöt u angā-aṅ: lökten nuk 
töt kalē-en nö chehen Lēpān, ngaich nuk tö kalē-en nö chehen Yāköp.  
43Ngaich ngam tarik nö pōihölṙen nö ṙūöhölre, kiröngen pököre, kikānö 
mahalanṙen, kikōnyö mahalanṙen, ūṅt, köttö inrē.  

Ranehlö 31 

Falngöre Yāköp Tö Lēpān 

1Ngaich angā-aṅ nö hang ṙô yik kikōnyö kūön Lēpān, nö ngöṙô, Keuheūtlöre 
tī öp Yāköp nö kēngö nup chehen öp yöng hī höng i nup chehen ap yöng hī; 
ap nö teūngen tö kanôlòre.  
2Ngaich ang Yāköp nö hatīönkö arëkūö Lēpān, ngaich meūkö e nö öt sāre ik 
lā urĕh nö lā in ò. 
3Ngaich ngöṙô ngam Mā Tēv tö Yāköp, Havantöre man i panam yip yöngre, 
ip hanöngkisānö meh; holtöṙah meh Chin min.  
4Ngaich ang Yāköp nö tīnngö mahavëten nā Rēchöl nā Leah nö el kahôyö nö i 
nuk pököre ò, 
5Ngaich ngöṙô tö cha, Meuk arëkūö öp yöng nā chin kikōnyö, öt sāre öp tö lā 
urĕh nö lā in chu; holtöṙah chu pöri ngam Tēv öp yöng chu.  
6Akahalōn yin yī-ö tö chu holtö kumlēḵre halinṙen öp yöng nā kikōnyö.  
7Ngaich öp yöng nā kikōnyö nö hachīlngen chu, söm heuh nö haṙīkö 
raneushö chu; öt halöngten ò pöri ngam Tēv nö chökhutī tö chu.  
8Yĕn ngöṙô öre angā-aṅ, Nup töpatohköre kaha nup raneushö meh; ngaich 
ṙòkhöre nup pököre nö rööichnyö töpatohköre kāha: ngaich yĕn ngöṙô öre 
angā-aṅ, Nup tökurānö kāha nup min raneushö meh; ngaich ṙòkhöre nup 
pököre nö rööichnyö tö kurānö kāha.  
9Ngatī tī An ngam Tēv nö kēngö në pököre öp yöng nā kikōnyö, ngaich kētö u 
nö in chu.  
10Ngaich ip hē në pököre nö kūönu ellōn, ngaich môklökūöre chū-ö, ngaich 
meuk öp heūvö, ane inrē meuk öp kōiny pököre tökurānö kāha, töpatohköre 
kāha, tököinyö insōhoh kāha nö tisòklöre nö i uk öp pököre.  
11Ngaich ngöṙô öp ma-aṅhānga ngam Tēv tö chu nö i heūvö, Yāköp; Ihih 
chini, ngaich ngö chū-ö.  
12Ngaich ngöṙô anga-aṅ, Môklökūöre man, Yĕh meuk, ṙòkhöre nun minë 
kōiny pököre nö kurānö kāha, patohköre kāha, köinyö insohoh kāha inrē, 

minë tumsòklöre nö i uk minë pököre: pò chu meuk nup tī Lēpān tö meh nö 
ṙòkhöre.  
13Chū-ö chin Tēv aṅ Pētĕl, i chūök meh hacham alaha ap machööḵlö ihong, i 
chūök meh chūöku ṙô kilēḵngôre: in Chu: yĕh chōholre man ngaich, kē-ĕngre 
ṙāngö ngih panam, havantöre ip panam chūök finötnyö meh.  
14Ngaich Rēchöl nā Leah nö sapṙô ò nö ngöṙô, Ōtre minchöḵö aivö āyö, hēk 
nup amin ai i patī ap yöng ai kikōnyö?  
15Röh ai vö ṙung kaheuktu tö ò ai höng aṅ tahëng? Tön ngaich öp yih nö 
inyihngen ai, ngaich nö keuheūt takô inrē tö nuk rupīö ai.  
16Ṙòkhöre nuk kanôlò nuk kahëngö ngam Tēv nö ip kikōnyö yöng ai, nö 
kanôlò ai, kanôlò vē kūön ai inrē: yĕh ngaich kētöre man ip töng ṙô ngam Tēv 
tö meh.  
17Chōholre ngaich Yāköp ngaich ha-ūichlö yik kikōnyö kūönre tö nak pīhö ò 
inrē nö i uk nuk ūṅt;  
18Kēngö nuk pököre inrē angā-aṅ nö ṙòkhöre, ṙòkhöre inrē nuk inlānen ò nuk 
hamūllö ò, nö i Patanarām; nö chuh in Isāk ök kikōnyö yöng ò ip panam 
Kanā-an.  
19Kiröönngöre ang Lēpān nö i kinmööpö nuk sīṅp: ngaich ang Rēchöl nö 
ulāingö ök insā tarik ök me-el patī ök kikōnyö yöng ò.  
20Öt akahairit Yāköp tö Lēpān ök aṅ Sirīa, nö ulāingöritre, pò ò nö öt vë-eny 
nang ò töre nö afalngöre.  
21Kumtö nuk inlānenre angā-aṅ nö ṙòkhöre nö afalngöre: chōholre angā-aṅ 
ngaich, ngaich havāngngö kui öp Tahël, ngaich hachip kū-öre nö kū-ö tö öp 
rông Kilīöt.  

Lūngörit Yāköp Ang Lēpān 

22Im linūöi sumkam angū-ö nö eūka nö in Lēpān tö Yāköp nö afalngöre. 
23Ngaich ngôṅ yik hanöngkisānöre angā-aṅ nö hol ò, ngaich sat sumkam röön 
nö lūḵ an; kôḵlö ngaich nö in ò nö ikui öp rôngö kilīöt.  

24Ngaich ngam Tēv nö yihtöre nö in Lēpān ök aṅ Sirīa, tö hatööm, nö i heūvö, 
ngaich ngöṙô tö ò, Haṙēmngenre man, um vë-ekūö Yāköp tö tölöök hēk tö 
chōich.  
25Söllö ngaich Lēpān nö in Yāköp. Vītö inrūkuire ang Yāköp nö ikui ngam 
rôngö: vītö inrūkuire Lēpān tö yik hol ò nö ikui ap rôngö Kilīöt.  
26Ngaich Lēpān nö ngöṙô tö Yāköp, Suāp lāinyngen meh öm höng ulāingöritre 
tö chu, öm kēngö minā kūön chu kikānö nö töhakövö nö pôḵ ngam sanët 
meh?  
27Kūöyòh öm afalngöre höng ulāingöritre, ulāingen chu inrē; öt ṙô-òv öm in 
chu hòṅ chu, öre tīnngörit meh holtö ṙanāmölōn, tinkökö inrē, holtö trömpet, 
hāp inrē?  
28Ngaich öt halöngten chu hāmkūö më kūönre kikōnyö, kikānö inrē? Kulō-
ovṙen mana.  
29Mihôiṅ ön ngih kël chu nö chökhutī tö meh: vë-evkūö pöri chū-ö vahë tö 
hatööm tö ngam Tēv öp yöng meh nö ngöṙô, Haṙēmngenre man um vë-ekūö 
Yāköp tö tölöök hēk töchōich.  
30Yĕh tö ngaich man öre kirööngöre, pò meh paṙūtalōn tö patī ap yöngre, 
ngaich kūöyòh öm ulāingen minë tēv chu?  
31Ngaich sapṙô Lēpān, Yāköp nö ngöṙô, Pò re chin pa-ekūö: ngaich öich 
ngöṙô, Hòṅ meh öt kilöönö chu kē minā kūönre kikānö.  
32Öp chūök meh kôtökūö tö nup tēv meh, öt aṅ min angā-aṅ, ikūö yip holre 
man yĕh akah öp chëhenre in chu, ngaich, kē-ĕ e më-eṅ, Pò Yāköp nö öt 
akahalōn tö Rēchöl nö ulāingen u.  
33Kuhēthötre ngaich Lēpān nö el inrūkui Yāköp, el inrūkui Leah, el inrūkui 
nak mahalanṙen kikānö inrē; ngaich öt kôtökūö angā-aṅ tö u. Kunyī-inyre 
angā-aṅ nö ṙā-ang el in rūkui Leah, ngaich kuhēthötre nö el inrūkui Rēchöl.  

34Rēchöl ök kamë nuk insā tarik, ngaich chaphöt u nö ël chūök chehen ūṅt, 
ngaich ūichngöre nö ikui u. Ngaich ang Lēpān nö ṙēpkö ël nuk inrūkui nö 
ṙòkhöre, öt kôtökūö pöri tö u.  
35Ngaich ngöṙô angā-aṅ tök yöngre kikōnyö, Mā chu, uh man līn, tö chu ötkô 
söklöre ikūö meh; pò chu ṙònghöichṙen īnu tö inlahen kikānö. Chöh ngaich 
angā-aṅ, öt kôtö kūö pöri tönuk insā tarik.  
36Ngaich ang Yāköp nö tainy, ngaich hūḵkö elnang Lēpān: ngöṙô ang Yāköp 
nö sapṙô Lēpān Asuāp fālen chu? Asuāp tökööl chu, töp lökten meh 
haṙāchöre öm lūḵu chu?  
37Kūöyòh öm keuheūt ṙēp minë chehen chu, suāp kanôtökūö meh nö in u nö 
ṙòkhöre, öp chehen aṅ patī meh? Ṙātö e ihih ikūö vē hol chu ikūö më hol 
meh inrē, hòṅ cha nö i hôi nö kahòkken hā ai nët taka.  
38Nët anāi samyeūheu chin in meh; nuk kan sīṅp meh, kan pököre inrē öt 
rööich ṙāvat tö kūönre, ötrēhĕn chin kā kōiny kūön pököre meh. 
39Nup tö panyeny tökūö nup aṅ el inchōn tö tainy öt kētu tö chu nö in meh; 
chū-ö töyëḵngen; pôm löknyö eltī chu ṙô havë-a, yĕn pòrô nö tö-ulāyiṙen tö 
sakāmö hēk ulāyi tö hatööm.  
40Ngatī inlahen chū-ö keuheūt tökūö ngam ṙanāchö tö sakāmö, laneūchö inrē 
tö hatööm; falngöre ngam inṙôhòh nö ṙā-ang i në mat chu.  
41Nët anāi nun në samyeūheu chu i patī meh; chööḵnyö tö minā kūön meh 
kikānö, fënsīön samyeūheu öich halinṙen meh, tafūöl samyeūheu inrē 
chööḵnyö tö minë pököre: ngaich më-eṅ söm heuh haṙīngö raneushö chu.  
42Yĕn öt in chu öre ngam Tēv öp yöng chu, ngam Tēv Aprahām, ngam pinhe-
eṅkūö tö Isāk inrē, kô-òngvahtī man öre töngamuh tīnngen chu höng 
chanlööpṙen. Meuk kanihngen chu An ngam Tēv, la-en nö kël chu inrē, 
ngaich vëken meh vahë tö hatööm.  

Kinlēḵngô I Hôi Yāköp Nāṅ Lēpān 

43Ngaich Lēpān nö sapṙô Yāköp nö ngöṙô, Kūön chu yin më nyīö kikānö, 
kūön chu inrē më nyīö, pököre chu minë pököre, ṙòkhöre minë tömeūkö tö 
meh: suh kanô-òṅ pökeh töngamuh i vē kayôḵnyö cha nyīö?  
44Yĕh tā-a, töi vī kinlēngô, tö chu tö meh inrē; hökngen e pöchö nö vamë-eny 
i hôi chu tö meh.  
45Kē ihong ngaich ang Yāköp ngaich asöklö e nö machööḵlö. 
46Ngaich ngöṙô Yāköp tö yik holre, Hamūl ihong yin; kē ihong chā-a ngaich, 
ngaich afônglö u: ngaich chā-a nö nyā nö umuh i nuk töfônghak ihong.  
47Ngaich Lēpān nö kaheūkö e nö Yēkarsahatutā ngam tö ngöh, (Töfônghaka 
mameuk:) kaheūkö pöri angū-ö tö Yāköp nö Kalīt.  
48Ngaich Lēpān nö ngöṙô, Mameuk ön ngih tö fônghak ihong töngamuh i hôi 
chu tö meh. Lökten öp mine-eny e nö kaheūkö nö Kalīt;  
49Mispā inrē, pòn ngöṙô angā-aṅ, Ihôi an ngam Mā Tēv nö aṅten chu tö meh 
inrē, yē hā ötkö in höö. 
50Yē meh min hakihten minā kūön chu kikānö, yē meh min inrē kē pīhöre nö 
hol cha, öt tarīku hol an; yĕhmeuk, ngam Tēv An mameuk i hôi chu tö meh 
inrē.  
51Ngaich Lēpān nö ngöṙô tö Yāköp, Yĕhmeuk në ihong tö fônghaka, yĕhmeuk 
ngam ihong machööḵlö inrē, ngam asöklö chu i hôi chu tö meh. 
52Mameuk ön ngih töfônghaka ihong, mameuk inrē ngòh machööḵlö ihong, 
tö chu min öt havāngngö kui ngih töfông öich chuh in meh, më-eṅ inrē öt 
havāngngö kui ngòh machööḵlö öm chuh in chu, öm hòṅ chökhuṙen.  
53Ihôi hā an nö akah, ngam Tēv Aprahām, Tēv Nāhōr, Tēv ök yöng cha inrē. 
Ngaich ang Yāköp nö chūöku ṙô nö kilēngôre lökten i pinhë-eṅkūöre tök 
yöngre Isāk.  
54Ngaich Yāköp nö kētö tökētu nö ikui ngam rôngö, ngaich havëtö yik holre 
nö nyā: nyā cha-a ngaich, ngaich hĕng mitööm nö höngngöh nö ikui ngam 
rôngö.  

 Ranehlö 32 

Halēnkö Mineukkūö Isô Ang Yāköp 

1Kiröönngöre ngaich Yāköp, ngaich yik ma-aṅhānga ngam Tēv nö meukkūö 
ò.  
2Ngaich ngöṙô Yāköp hē ò nö meūkö cha, Aṅ im Tēv yin vē tömaṙôngö: 
ngaich kaheuk minë-eny ök chūök angā-aṅ nö Mahanēm. (Ngam tö ngöh, Nët 
kiteūm.) 
3Ngaich ang Yāköp nö tīnngö ma-aṅhānga nö urēhĕkūö ò nö in Isô ök mëm ò, 
nö ip panam Sēir, ip panô-òṅ i Ētöm.  
4Ngöṙô angā-aṅ nö tölrô cha, Ngöṙô pöchö töp mā chu, Isô, Ngöṙô öp kūön 
alaha meh Yāköp, Iyöng in Lēpān chin, ngaich söl ing töngamuh öich höng 
umuh:  
5Nū-aṅvö chin, köttö, pököre inrē, kikōnyö mahalanṙen, kikānö mahalanṙen 
inrē: ngaich öich tīnngö vamë-eny nang meh öm mā chu, pò chu hòṅ aṙētu 
ikūö meh.  
6Havan ngaich yik ma-aṅhānga nö in Yāköp, ngaich ngöṙô Sölta in ip mëm 
meh ang Isô, ihih öp inrē angā-aṅ nö meukkūö meh, fënòng yip tarik hol ò.  
7Ngaich ang Yāköp nö pōyen pinhë-eṅkūö, kanihngen inrē: ngaich angā-aṅ nö 
harēv yik tarikre, yik mī-in ò, tö nuk tömūlhaka pököre nö i mihëṙö u, tö nuk 
ūṅt, nö nët kiteūm;  
8Ngaich ngöṙô angā-aṅ yē Isô min nö yih nö löö ip töhĕng kiteūm, ngaich 
fëlngö e, ngaich öp tahëng kiteūm min tö ōtre nö ötkô-òngvah.  
9Ngaich Yāköp nö ngöṙô, Ō Tēv, öp yöng chu inrē Isāk, Ō Mā Tēv, më-eṅ tö 
ngöṙô, tö chu, Havantöre man ip panam meh, i makalaha meh inrē, Hakôlò 
meh Chin min:  
10Ötkanô-òṅvö chin höng rahëichvat tö nup töpōyen neūkölōn, nup hameuktö 
Meh i ngòh kūön alaha Meh; pò chu yih ngaich havāngngö kui Yôtön öich 
holtö vē tarikre; ngaich chin pöri öich nët kiteūm.  

11Vë-ekūö Meh chin, Öm ṙānyen chu, ṙā-ang eltī öp mëm chu, ṙā-ang eltī Isô: 
tön pa-ekūö chin tö ò, hòṅ ò nö öt yih min nö fëlngen chu, töm yöngnyiö nö 
holtö më kūönre.  
12Ngaich Më-eṅ tö ngöṙô, Kô-en Chin min hakôlò meh, ngaich vīlö ap kūön 
meh nö sā kuyāyö ngam mai, nö töt kanṙeūken tö ṙôngöre.  
13Ngaich im hatööm angā-aṅ nö iyöng umuh; ngaich kē nuk aṅ in re angā-aṅ 
nö raneushö öp mëm ò Isô;  
14Nëtòng nuk kan pököre, nët anāi kōiny, nëtòng nuk kan sīṅp, nët anāi nuk 
kōiny,  
15Lūöi anāi nuk töaṅhanv teh ūṅt tö nuk kūön u inrē, fën anāi kan nuā, söm 
nòng kōiny, nët anāi kan köttö, sömnòng kūön.  
16Ngaich kētö u angā-aṅ nö eltī yik mahalanṙenre, kö hĕng kiteūm; ngöṙô 
angā-aṅ tö yik mahalanṙenre, Havāngngöre yin urēhĕkūö chu, hôyutī pöichö 
tö töhĕng kiteūm.  
17Ngaich tölṙô ök mū-urĕh angā-aṅ nö ngöṙô, Yē öp mëm chu pöchö Isô nö 
meukkūö meh, ngaich hatönö meh, nö ngöṙô, Kūön chīö öm më-eṅ? Chuh yih 
öm më-eṅ? Chehen chīö ön minë urēhĕkūö meh?  
18Ngöṙô pömchö, Chehen Yāköp nun öp kūön alaha meh; raneushö öp mā 
chu nun Isô nö söömtu: yĕhmeuk, ihih öp angā-aṅ inrē unôichrit ih.  
19Ngaich anga-aṅ inrē nö tölṙô ök innëtö, linūöyö, ṙòkhöre yik mū-unôichrit 
nuk kiteūm, nö ngöṙô; Ngöṙô pöichö min vë-ekūö Isô yē yīö kôtökūö tö ò;  
20Ngöṙô min yī-ö, Ihih öpkòl kūön alaha meh Yāköp unôichrit ih. Pòn ngöṙô 
angā-aṅ, Halāman chin min aṅtī tö në raneushö në mū-urĕhĕkūö chu, unôich 
chū-ö min meukkūö ò; lohten min angā-aṅ nö hōḵen chu.  
21Lökten nuk raneushö nö havāngi nö urĕh tö ò: ngaich höngngöh angā-aṅ 
töm hatööm nö i yik holre.  

Tirīp Yāköp Nö I Pëniĕl 

22Chōholre ngaich angā-aṅ töm hatööm, ngaich ngôṅ nak pīhöre, tö nak 
kikānö mahalanṙen ò, tö yik tö kahuksīön tak kūön ò, havāngöre nö lökngö i 
Yāpök.  
23Ngaich ngô-òṅ cha angā-aṅ, ngaich tīnngen cha nö havāngngö ap mak 
töhëm, havāngi inrē nuk chehen ò.  
24Ṙā-ai ang Yāköp nöng hĕngtit töṙah; ngaich hĕng tak ök tarik umuh lā-al ò 
nö tirīp hanöngsaha minlīlö ngam peuheū.  
25Ngaich hē Ò nö meūköre nö ötkô nö lā-al ò, lūölkö el katòh takeun ò ngaich 
angā-aṅ; ngaich ök el katòh takeun Yāköp nö nyūtöre i saha Ò nö tirīpan.  
26Ngaich ngöṙô Angā-aṅ, Hökngen chu ngaich, tön ngaich ön nö hòṅ peuheū. 
Ngaich ngöṙô angā-aṅ, Hö-ö chin hòṅ hökngen Meh kiröönngöre, yē Meh öt 
hòṅ hakôlò chu.  
27Ngaich ngöṙô Angā-aṅ tö ò, Chīö ap minë-eny meh? Yāköp, ngaich ngöṙô 
angā-aṅ. 
28Ngaich ngöṙô Angā-aṅ, Öt ngöhören an ngam minë-eny meh nö Yāköp, 
Israĕl pöri: pò meh kanô-òṅvö im Tēv i tarik inrē, ngaich mihôiṅ.  
29Ngaich Yāköp nö hatönan, nö ngöṙô, Vë-ekūö Meh chin, vë-eny nang chu 
Man töp minë-eny Meh. Ngaich ngöṙô Angā-aṅ kūöyòh ö hòṅ hatön mine-eny 
chu? Hakôlò ò ngaich Anga-aṅ nö umuh.  
30Ngaich ang Yāköp nö kaheuk minë-eny ök chūökö nö Penīĕl: pò chu kôta 
mat meukkūö ngam Tēv, ngaich aṙēlöng ngih nômö chu.  
31Meutlö ngaich ngam tavūöi nö ikui ò hē ò nö havāngngöre nö i Penuel, 
ngaich ök takeun ò nö karīpa.  
32Lökten yin vē kūön Israĕl söl ing töngamuh, nö öt kāḵ lanūötlö ip kūö 
takeun, öp lamöklö el katòh takeun; pòn lūölka el katòh takeun Yāköp nö ip 
lanūötlö kūö takeun.  

Ranehlö 33 

Meukkūö Isô Ang Yāköp 

1Môklökūöre ngaich Yāköp ngaich ngëcha, ngaich meūkö Isô nö yih, fënòng 
yik tarik hol ò, Ngaich harēv yik nyīö angā-aṅ in Leah, in Rēchöl inrē, i nak 
tönët tak kikānö mahalanṙen ò inrē.  
2Ngaich angā-aṅ nö lākūö tī tö nak mahalanṙen ò kikānö, tö yik kūön cha 
inrē, lā unôich hēḵ Leah tö kūönre, lā unôich takô nā Rēchöl nā Yôsĕf.  
3Ngaich angā-aṅ nö havāngngöre nö urēhĕkūö cha, ngaich afukngöre nö el 
tumlat sat heuh, hanöng saha ò nö röhta nö ik mëmre.  
4Faltöre ngaich Isô nö höngkūö ò, ngaich fūölan, fāhalre nö i likeun ò, ngaich 
hāmkūö ò: ngaich peuiny chā-a.  
5Môklökūöre ngaich angā-aṅ, ngaich meuk yik kikānö tö yik nyīö inrē; ngaich 
ngörô, Achīö aich vē hol meh? Ngaich ngörô angā-aṅ, Nyīö yin kahëtö ngam 
Tēv nö aṙē-ĕlōn nö i ngòh kūön alaha meh.  
6Haröhtöre ngaich nak kikānö mahalanṙen tö yik kūön cha inrē, ngaich 
sōntöre chā-a.  
7Haröhtöre inrē ang Leah tö yik kūön ò, ngaich sōntöre chā-a: unôich Yôsĕf 
nö haröhtöre, Rēchöl inrē, ngaich sōntöre chā-a.  
8Ngaich ngöṙô angā-aṅ, Asuh lōn öm tö nuk umū-aṅ tökateūmaṙen nuk 
tömeūkö tö chu? Ngaich ngöṙô anga-aṅ, Hinôten chu inṙētu ikūö ngam mā 
chu.  
9Ngaich ngöṙô ang Isô, Tööḵngen chin ngaich; kö kāhëmö, hökngen nup in re 
man nö chehen meh.  
10Ngaich Yāköp nö ngöṙô, Hö-ö, vë-ekūö meh chin, yē chu ngaich töngamuh 
aheukhuvö ikūö meh, yĕh ngaich kē minë raneushö eltī chu: tön ngaich chin 
yih meukkūö meh, sā mat öp töhĕngtak öre nö meukkūö ngam Tēv, ngaich 
yih më-eṅ ṙamölōn in chu.  
11Vë-ekūö meh chin, kē minë raneushö kumṙen chu; tön pōihöl mirēlōn An 
ngam Tēv nö in chu, ngaich tööḵngen chū-ö inrē. Ngaich līpan angā-aṅ 
ngaich kē-ĕ u angā-aṅ.  

12Ngaich ngöṙô angā-aṅ, Tā-a tai ngaich im kinröönngöre tā-a tai ngaich inrē 
töich urēhĕkūö meh chū-ö.  
13Ngaich ngöṙô angā-aṅ tö ò, Mā chu, akahalōn man tö vē nyīö nö ayal, tö në 
pököre inrē in chu nö hapō kūönre; ngaich yē cha nö yāharöön nö ha-ōṙö u i 
töhĕng sakāmö, ṙòkngöre vah min minë pököre nö kapah.  
14Vë-ekūö meh chin, më-eṅ mā chu, urĕh man yĕh havāngngöre tö ngòh kūön 
alahare; töich höng hiṙeūtkö röönre chū-ö, sā rô-òl vāngö në pököre nö 
urēhĕkūö chu, sā rô-òl vāngö vē nyīö inrē, hanöng saha yanihih chu im mā 
chu i Sē-ir.  
15Ngaich ngöṙô ang Isô, Hökngen chu man yĕh ṙāngö yip rēvre tarik chu nö 
in meh. Ngaich ngöṙô angā-aṅ, Suh hinôtö e? Hökngen chu yĕḵ teūngen tö 
neūkölōn i kūö ngam mā chu.  
16Havantöre ngaich Isô nö el talöököre nö chuh Sē-ir hē e.  
17Ngaich ang Yāköp nö chuh Sökōt, ngaich vīlö patīre, vīlö talīkö nuk nuāre 
inrē: lökten ök minë-eny öp panam nö kaheūkö nö Sökōt.  
18Ngaich ang Yāköp nö im panam Sikem nö im kumchikṙen, ngam mi ip 
panam Kanā-an, hē ò nö yih nö ṙā-ang Patanarām; ngaich iyöng lakūö ngam 
panam.  
19Ngaich havah ök taṙeu angā-aṅ; ik chūök ò nö vītö nuk inrūkuire nö ṙā-ang 
eltī ök kūön Hamôr, ök kikōnyö yöng Sikem, nö hĕnghöt ṙòng tö rupīö.  
20In e ngaich angā-aṅ nö vīlö ök tahāklö, ngaich kaheūkö e nö Eleohē-Israĕl.  

 Ranehlö 34 

Kinlöönö Tainā 

1Ngaich ang Tainā ök kikānö kūön Leah, ök kayôḵnyö ò nö kūön Yāköp, 
kiröönngöre nö ngëichkö yik kikānö kūön aṅ ngam panam.  
2Ngaich ang Sikem ök kikōnyö kūön Hamôr ök aṅ Hivāit, ök mākūö ngam 
panam, nö meūkan; ngaich kē an angā-aṅ, hulalngöre ngaich nö in ò, ngaich 
miṙēngen ò.  

3Ngaich ök ellōn ò nö lakukköiny nö ik kikānö kūön Yāköp ang Tainā, 
hāngenlōn angā-aṅ ngaich tö ngam kikānö, ṙô pinlööngölōn ngam kikānö 
ngaich.  
4Ngaich Sikem nö vë-ekūö ök kikōnyö yöngre ang Hamôr, nö ngöṙô, Kē ngòh 
kikānö man nö pīhö chu.  
5Hāngan ngaich ang Yāköp nö hachōichngen ök kikānö kūön ò ang Tainā: el 
kahôyö yik kūön ò kikōnyö nö i nuk pököre; höng öt ṙô-òvö Yāköp hanöng 
saha cha nö yih.  
6Ngaich chuh in Yāköp ang Hamôr ök kikōnyö yöng Sikem nö vë-ekūö ò.  
7Yih ngaich yik kikōnyö kūön Yāköp nö ṙā-ang elkahôyö hē cha nö hāngö e: 
ngaich yik tarik nö haṙivö ellōn, tainy chā-a inrē, pò ò nö kumlōngen Israĕl 
nö hulalhaka nö holtörah ök kikānö kūön Yāköp; ngam inlahen tö-uh öre.  
8Ngaich vë-ekūö cha Hamôr nö ngöṙô, Hāngenlōn öp kikōnyö kūön chu 
Sikem töp kūön yīö kikānö: vë-ekūö yīö chin öi kēten ò nö pīhö ò.  
9Ngaich yī-ö hapīhö tö aṅ in ih: kētö yip kūön yīö kikānö in ih, ngaich kē yip 
kūön ih yī-ö kikānö.  
10Ngaich iyöng in ih yī-ö, inyih inrē in e, in e yī-ö inrē kē aminre.  
11Ngaich Sikem nö ngöṙô tök kikōnyö yöng ò tö yik kanônyö ò inrē, Yĕh töich 
sòk aṙētu tö yīö, yē nup töng ṙô yīö in chu, kē-ĕti chū-ö min. 
12Vë-ekūö chu tö nup raneushö ngam töpīhuvö inrē, ngaich chū-ö min kē-ĕti 
sā ṙô yīö in chu: kētö ngam kikānö pöri nö pīhö chu.  
13Ngaich yik kikōnyö kūön Yāköp nö sapṙô nā Sikem nā Hamôr ök kikōnyö 
yöng ò, nö milichngen, nö ngöṙô, Pò ò nö ngaich nö hachōichngen Tainā ök 
kanānö cha:  
14Ngaich ngöṙô tö cha, Öthalöngten e in nö ngatī, öi kētö kanānöre nö i töt 
tunyīnyi; pòn sinrōngkūö angū-ö nö in ih:  
15Höng hōḵ öre yī-ö tö ngih: yē yīö öi hòṅ sā ih, nö ṙòkhöre yip kikōnyö yīö 
nö tunyīnyi;  

16Möl īhö min kētö vē kūönre kikānö in yīö, ngaich kē yip kūön yīö kikānö 
īhö inrē, ngaich iyöng in yīö īhö min, ngaich ayī-ö min töhĕng öi tarik.  
17Ngaich yē yīö öthòṅ hang ṙô ih, öi tunyīnyi; ngaich kē ngam kūönre īhö 
min kikānö, öi kirööngöre ngaich.  
18Ṙamölōn ngaich Hamôr tö ṙô cha, Sikem inrē ök kikōnyö kūön Hamôr. 
19Ngaich ök ṙāl tarik nö öt ahāṅkenre tö e, pòn kuchīkölōn nö ik kikānö kūön 
Yāköp: ngaich angā-aṅ inrē nö tö mötlö ineū-euṅ tö yip taṙòkhöre aṅ patī ök 
yöng ò kikōnyö.  
20Ngaich ang Hamôr ök kikōnyö kūön ò inrē Sikem nö yihtöre nö ikūö inkūp 
ök panam, ngaich vë-ekūö yik tarik aṅ ngam panam, nö ngöṙô,  
21Töṙēm yin vē tarik nö in hī; lökten hökngen cha tā-a nö iyöng ing panam; 
inyih nö in e inrē; yĕhmeuk, kiröng ön ngih panam; kô-òre tī tö cha; ta-a, töi 
kē yip kikānö kūön cha nö pīhö hī, ngaich ayī-ö tā-a inrē kē-ĕkūö cha tö yip 
kūönre kikānö.  
22Höng angū-ö an min lökten yip tarik nö hōḵ nö iyöng in hī, öi hĕng öi tarik, 
yē hī ayī-ö ṙòkhöre öi kikōnyö öi tunyīnyi, sā cha chā-a nö tunyīnyi.  
23Röh nup min pököre cha, chehen cha inrē, tö nup töṙeūla in cha nö ṙòkhöre 
nö chehen hī? Tā-a töi höng hōḵo lōn cha, ngaich iyöng in hī min chā-a.  
24Hāngôṅ ngaich nā Hamôr nā Sikem ök kikōnyö kūön ò tö yik taṙòkhöre 
kumnyī-inyre nö ikūö inkūp ök panam ò; ṙòkhöre ngaich yik kikōnyö nö 
tunyīnyi, ṙòkhöre yik kumnyī-inyre nö ikūö inkūp ök panam ò.  
25Ngaich im linūöi sumkam hē cha nö chök, nët tak nak kūön Yāköp kikōnyö, 
nā Simōn nā Lēvī, kö kē sanëtre chā-a, yih ngaich nö im panam nöng ök 
akahtuṙen, ngaich fëlngö yik kikōnyö nö ṙòkhöre.  
26Fëlngen Hamôr chā-a, Sikem inrē ök kikōnyö kūön ò, nö aṅtī tö sanët, 
ngaich kē-ĕ Tainā nö ṙā-ang el patī Sikem, ngaich kiröönngöre.  
27Ngaich yik kikōnyö kūön Yāköp nö yih nö i yik tö fëli, halëlngö ök panam 
ngaich, pò cha nö hachōichngen ök kanānö cha.  

28Kē nuk pököre chā-a, nuā, köttö inrē, nuk töng ël ök panam inrē, nuk el 
kahôyö inrē;  
29Ṙòkhöre nuk kanôlò cha, ṙòkhöre yik tökūönö kūön cha, inrē, nö kē-ĕ tö 
cha nö töhakövö, halëli inrē nuk taṙòkhöre el patī.  
30Ngaich ngöṙô Yāköp tö nā Simōn nā Lēvī, Kihngen chin tö tī nā, vītu chin tö 
nā inngeūtö i vē aṅkūö ngih panam, i vē aṅ Kanā-an, aṅ Perisāit inrē: ngaich 
chū-ö töng öt ṙōl tak, hamūlöre cha-a min ngaich nö lā-al chu, ngaich fëlngen 
chu; keuheūtngörevah min chū-ö ngaich, chū-ö, vē aṅ patī chu inrē.  
31Ngaich ngöṙô chā-a, Höng hökiṙen ṙöng angā-aṅ nö im kanānö ih nöng sā 
tīre tömī-inyihköre kikānö?  

Ranehlö 35 

Hakòlò Yāköp Ngam Tēv Nö I Pētěl 

1Ngaich ngam Tēv nö ngöṙô tö Yāköp, Chōholre, kuṙòh, chuh Pētĕl, ngaich 
iyöng in e: vīlö tahāklö ngam Tēv in e, ngam tömeūkö tö meh hē meh 
afalngöre tö Isô öp mëm meh.  
2Ngaich ngöṙô Yāköp tö yik aṅ patīre, tö yik taṙòkhöre inrē mi-in ò, Kēngö 
nup insātēv yin nup mi-in yīö, ahëtlöre, haṙī-il hilāre inrē:  
3Tā-a töi chōholre, öi chuh Pētĕl, hòṅ chu in e vīlö tahāklö ngam Tēv, ngam 
samapṙô chu hē el kanihngen chu, ngam holtöṙah chu inrē el talöökö chu 
kiröönngöre.  
4Ngaich achā-a nö keuhēuttöre tī tö nuk insātēv nö in Yāköp nuk më-eltī cha, 
nuk i nang cha inrē kinlölnang; hayunngö u ngaich Yāköp nö i rööntö ök ōk 
ök i Sikem.  
5Kiröön chā-a ngaich: ngaich ikui minë panam ök yöng pinhë-eṅkūö; nuk 
mahavīlen cha, hö-ö pöri cha-a nö lūḵ yik kikōnyö kūön Yāköp.  
6Sölta ngaich Yāköp nö i Lus ngam panam Kanā-an, (angū-ö ön Pētĕl), 
ṙòkhöre chā-a tö yik hol ò tarik.  

7Ngaich in e angā-aṅ nö vīlö tahāklö, ngaich kaheuk ngam chūökö nö, 
Elpētĕl: pòn in e ngam Tēv nö hameuktu nö in ò, hē ò nö afalngöre tök 
mëmre.  
8Kapah ngaich ang Tipōra ök amôyö Repëka, lāpi ngaich nö lataṙeū tö Pētĕl 
el katòh ök ōk: ngaich kaheūkö minë-eny angū-ö nö Alonpakut.  
9Ngaich ngam Tēv nö meūkö tö Yāköp nö hēk, hē ò nö yih nö ṙā-ang 
Patanarām, hakôlò ò inrē.  
10Ngaich ngam Tēv nö ngöṙô tö ò, Yāköp an ngam minë-eny meh: öt 
ngöhören an ngam minë-eny meh Yāköp nö havëka min, Israĕl pöri min 
ngam minë-nyö meh.  
11Ngaich ngöṙô ngam Tēv tö ò, Chū-ö Chin Tēv Tökeuheūttöre chöngö: 
mikūönlö man mikūönlö man yēḵ ṙūhölre ṙôken inrē: löklen in meh yip min 
pumnāmö tarik, manūlö pumnāmö tarik inrē, löknyö i ṙat meh min inrē nö 
yih yip rācha.  
12Ngaich ngih panam inrē kahëtö Chu in nā Aprahām nā Isāk, kētö e Chin in 
meh, ip kūön meh inrē unôichrit meh ngih panam nö kētu tö Chu.  
13Ngaich ngam Tēv nö yônlö nö ṙā-ang in ò im chūök Ò nö vë-ekūö ò.  
14Asöklö ihong machööḵlö ngaich Yāköp i chūök Ò nö vë-ekūö ò, hĕng ök 
ihong machööḵlö: vōktö kui ò ngaich angā-aṅ tö-ôkö tökētu, vōktö tavī-i inrē 
nö i kui ò.  
15Ngaich Yāköp nö kaheuk minë-eny ök chūökö i chūök ngam Tēv nö vë-ekūö 
ò, nö Pētĕl.  

Kinpaha Rēchöl 

16Kiröönngöre cha-a ngaich nö ṙā-ang Pētĕl; ṙòngmö marôvat chā-a tö Efrāt: 
paṙēlaṙen ngaich Rēchöl, ngaich kihngen angā-aṅ nö kayôḵ.  
17Ngaich ik hē ò nö kihngen nö kayôḵ, ngöṙô ök lamāich tö ò, Um pa-ekūö, 
tön kūönu man tö tahëng kikōnyö.  

18Ngaich ik hē chanūhu ök nômö ò, (pòn kapah angā-aṅ) nö kaheuk minë-eny 
ò nö Penōni: ngaich pöri ök kikōnyö yöng ò nö kaheūkan nö Penyamin.  
19Kapah ngaich Rēchöl, ngaich lāpi nö el talöökö chamuh Efrāt, (Angū-ö ap 
Petlihem).  
20Ngaich asöklö kui mitīlö Yāköp nö ikui anūlö ò: angū-ö ap kui mitīlö ikui 
anūlö Rēchöl ing töngamuh sakāmö.  
21Kiröönngöre ngaich Israĕl, ngaich vītö inrūkuire nö lāmuh tö kaha Ētör.  

Yik Kikōnyö Kūön Yāköp 
(1 Kinṙöt 2.1-2) 

22Ngaich hē Israĕl nö iyöng im panam, ang Rūpön nö hulalngöre nö ik kikānö 
hayōmken ök yöng ò: hāngö e ngaich ang Israĕl. Nët sīön tak yik kikōnyö 
kūön Yāköp:  
23Kikōnyö kūön Leah; Rūpön, lanòh Yāköp Simōn, Lēvī, Yūtā, Isakār, Sëpulön 
inrē:  
24Kikōnyö kūön Rēchöl, Yôsĕf, Penyamin inrē:  
25Kikōnyö kūön Pilhah, ök kikānö mahalanṙen Rēchöl; Tën, Naftalī inrē:  
26Kikōnyö kūön Silpah ök kikānö mahalanṙen Leah; Kāt Asēr inrē: cha-a yin 
vē kikōnyö kūön Yāköp, vē tö kayôḵnyu nö i Patanarām.  

Kinpaha Isāk 

27Yih ngaich Yāköp nö in Isāk ök yöng ò nö i Mamrī, i Kiriātarpā (angū-ö öp 
Hepròn), i chūök nā Aprahām nā Isāk nö rahëichtaṙen nö iyöng. 
28Hēngòng hëvhöre anāi nuk samyeūheu Isāk.  
29Ṙā-ang unhôṅmöre ngaich Isāk, ngaich kapah, hamūltu ngaich nö i yik 
tarikre, köiny, sööḵngö inrē tö sakāmöre: ngaich nak kikōnyö kūön ò nā Isô, 
Yāköp inrē nö lāpngen ò.  

 Ranehlö 36 

Mikūönö Isô 
(1 Kinṙöt 1.34-37) 

1Chā-a yin vē kūön Isô (angā-aṅ ang Ētöm).  

2Kē pīhöre ang Isô tö kikānö kūön aṅ Kanā-an; tö Ātā kikānö kūön Ēlön aṅ 
Hitāit, Ahōlipamā inrē kikānö kūön Āna ök kikānö kūön Sipīön aṅ Hivāit;  
3Pasĕmat inrē kikānö kūön Ismael, kanānö Nepayòt 
4Kayôḵnyö kūön Isô ang Āta tö Elifas; kayôḵnyen Rūel ang Pasĕmat;  
5Kayôḵnyen Yi-eus ang Ahōlipamā, Yalam, Kōra inrē: cha-a yin vē kikōnyö 
kūön Isô, tökayôḵnyu nö im panam Kanā-an.  
6Kē yik pīhöre ang Isô, tö yik kikōnyö kūönre, yik kūönre kikānö inrē, 
ṙòkhöre inrē yik tarik aṅ patī ò, nuk nuā ò, ṙòkhöre nuk töṙeūla inrē, ṙòkhöre 
nuk chehen ò, nuk hamūllö ò nö ip panam Kanā-an; kiröönngöre ngaich 
angā-aṅ nö marôvat tök kahëmre Yāköp.  
7Pò nuk inlānen cha nö yāha ṙôken lökten cha nö ötkô nö holtöṙahre; ngaich 
ngam panam chūök cha nö rahëichtaṙen nö iyöng nö ötkô tö cha tökūö nuk 
nuā cha.  
8Iyöng kui ök rôngö Sē-ir ngaich ang Isô: Ētöm ön kòl Isô.  
9Vē yin kūön Isô ök kikōnyö yöng yik aṅ Ētöm ikui ök rôngö Sē-ir.  
10Në nun minë-eny yik kikōnyö kūön Isô: Elifas ök kikōnyö kūön Āta ök pīhö 
Isô, Rūel ök kikōnyö kūön Āta ök pīhö Isô, Rūel ök kikōnyö kūön Pasĕmat ök 
pīhö Isô.  
11Tēman, Omar, Sĕfu, Katam, Kēnas inrē, kikōnyö kūön Elifas. 
12Timnā ök hayōmken Elifas kikānö, ök kikōnyö kūön Isô; ngaich kayôḵnyö 
kūön Elifas angā-aṅ tö Amālek: achā-a yin vē kikōnyö kūön Āta ök pīhö Isô. 
13Vē kikōnyö kūön Rūel; Nahat, Sīra, Sāma, Misa inrē; chā-a yin vē kikōnyö 
kūön Pasĕmat ök pīhö Isô.  
14Vē yin kikōnyö kūön Ahōlipamā; ök kikānö kūön Āna, ök kikānö kūön 
Sipīön pīhö Isô: kayôḵnyö kūön Isô angā-aṅ tö Yi-eus, Yalam, Kōra inrē.  
15Cha-a yin vē mā vē kikōnyö kūön Isô: yik kikōnyö kūön Elifas ök lanòh Isô; 
mā Tēman, mā Omar, mā Sēfu, mā Kēnas,  



95 

 

 
   Nicobarese Bible 

© 2014, Bible Society of India. 
 

 
 

 

16Mā Kōra, mā Katam, mā Amalek inrē: chā-a yin vē mā lamöknyö in Elifas ip 
panam Ētöm; achā-a yin vē kikōnyö kūön Āta.  
17Vē yin kikōnyö kūön Rūel ök kikōnyö kūön Isô; mā Nahat, mā Sīra, mā 
Sāma, mā Misā: chā-a yin vē mā lamöknyö in Rūel nö ip panam Ētöm; achā-a 
yin vē kikōnyö kūön Pasĕmat ök pīhö Isô.  
18Chā-a inrē vē kikōnyö kūön Ahōlipamā ök pīhö Isô; mā Yi-eus, mā Yalam, 
mā Kōra: chā-a yin vē mā lamöknyö in Ahōlipamā ök kikānö kūön Ana, pīhö 
Isô.  
19Chā-a yin vē kikōnyö kūön Isô, achā-a vē mā cha: angā-aṅ ngòh Ētöm.  

Mikūönö Sēr 
(1 Kinṙöt 1.38-42) 

20Chā-a yin vē kikōnyö kūön Sē-ir ök aṅ Hōr. Aṅ ngam panam; Lōtān, Sòpal, 
Sipīön, Āna inrē;  
21Tisòn, Eser, Tisān inrē: chā-a yin vē mā lamöknyö in Hōr; ök kikōnyö kūön 
Sē-ir, i panam Ētöm.  
22Vē yin inrē kūön Lōtān, Hōri, Hēman; Timnā inrē kanānö Lōtān.  
23Vēyin inrē kūön Sòpal; Alvan, Manahat, Epal, Sēfu, Onan inrē.  
24Vē yin inrē kūön Sipīön; Ayā, Āna inrē; angā-aṅ ön ngòh Āna tökôtökūö tö 
nup tö ṙāich töhëmlö mak ël tönyalnyi, hē ò nö ha-aṅlö nuk köttö Sipīön ök 
yöng ò kikōnyö.  
25Chā-a yin vē inrē kūön Āna: Tisòn, Ahōlipāmā, ök kikānö kūön Āna.  
26Chā-a yin vē inrē kūön Tisòn; Hamtan, Espan, Ittram, kiran inrē.  
27Chā-a vē kūön Eser: Pilhan, Savan, Akan inrē,  
28Chā-a yin vē kūön Tisan; Hus, Aran inrē. 
29Chā-a yin vē mā lamöknyö in Hōr; mā Lōtān, mā Sòpal, mā Sipīön, mā Āna,  
30Chā-a yin vē mā lamöknyö in Hōr; sā minā-aṅ cha nö im panam Sē-ir.  

Yik Rācha Aṅ Ītöm 
(1 Kinṙöt 1.43-54) 

31Vē yin rācha inrē mahayöng nö im panam Ētöm, urĕh tö e nö hayöngö tö 
yik kūön Israĕl nö rācha.  
32Hayöng ang Pēla ök kikōnyö kūön Pī-ôr nö i Ētöm; Tinhapā minënyi ök el 
panam ò.  
33Kapah ngaich Pēla, ngaich hayöng ang Yōpāp nö ṙënngen ò ök kikōnyö 
kūön Sīrā aṅ Pòsra.  
34Kapah ngaich Yōpāp, ngaich hayöng ang Husam nö ṙënngen ò ök aṅ ngam 
panam Tēman.  
35Kapah ngaich Husam, ngaich Hatat ök kikōnyö kūön Pētat nö hayöng nö 
ṙënngen ò, ök famël yik aṅ Mitiā nö el töngāṙö i Môap: Avit minënyi ök 
elpanam ò.  
36Kapah ngaich Hatat, ngaich Samla nö hayöng nö ṙënngen ò ök aṅ Masreka.  
37Kapah ngaich Samla, ngaich Sa-ul nö ranghö öp Tahël.  
38Kapah ngaich Sa-ul, ngaich Pē-alhanan nö hayöng nö ṙënngen ò, ök kikōnyö 
kūön Akpōr.  
39Ngaich ang Pē-alhanan ök kikōnyö kūön Akpōr nö kapah, ngaich Hatar nö 
hayöng nö ṙënngen ò: Pa-u minënyi ök panam ò; Mehetapel minënyi ök pīhö 
ò, ök kikānö kūön Matret, ök kikānö kūön Mesahap.  
40Në nun minënyö yik mā lamöknyö in Isô, sā tum mupīhö cha, i nup panam 
cha, i minë-eny cha; mā Timnā, mā Alva, mā Yetet;  
41Mā Aholipamā, mā Ella, mā Pinòn;  
42Mā Kēnas, mā Tēman, mā Mispar;  
43Mā Mektiel, mā Irām: chā-a yin mā aṅ Ētöm, nö asā elyöngöre ip panam 
amin cha. Angā-aṅ ön ngòh Isô kikōnyö yöng yik aṅ Ētöm.  

Ranehlö 37 

Yôsĕf Tö Yik Mëm Ò 

1Ngaich ang Yāköp nö iyöng im panam, ngam chūök ök yöng ò kikōnyö nö 
rahëichtaṙen nö iyöng, im panam Kanā-aṅ.  
2Vē yin tumkölchap Yāköp. Sat sīön höiny samyeūheu ang Yôsĕf nö ha-
aṅhaṅl nuk pököre nö i yik mëmre, ṙāl tarik angā-aṅ nö hol yik kikōnyö kūön 
Pilhah, kikōnyö kūön Silpah inrē, pīhö ök yöng ò kikōnyö: ngaich ang Yôsĕf 
nö eūkö töchōich inlahen cha nö ik kikōnyö yöngre.  
3Töhāngenlōn ök Israĕl tö Yôsĕf mötlö tö yik kūön ò nö ṙòkhöre, pò ò nö 
kūön ò nö köiny; ngaich angā-aṅ nö vī tö-aṙū-uti inyut ò tömirūnö mat.  
4Ngaich yik mëm ò nö meuk ök yöng cha nö hāngenlōn tö ò nö mötlö tö yik 
mëm ò nö ṙòkhöre; kunyāha elmat cha-a ngaich tö ò, ngaich ötkô nö vë-ekūö 
ò.  
5Heūv ngaich ang Yôsĕf, ngaich vë-eny e nö i yik mëmre: ngaich chā-a nö 
ṙūhölre kumnyah elmat tö ò.  
6Ngöṙô angā-aṅ tö cha vë-ekūö yīö chin, hangihtöre yin tö ngih heūvö aheūv 
chu:  
7Yĕhmeuk, tö hī lang öi nyëk kūö nup rōi sāiny öi el panô-òṅ, ngaich meūkö 
ök rōi sāiny nyahëk chu nö chōholre, chiphakaṙen ngaich nö sökhaka, ngaich, 
yĕhmeuk, nup nyahëk yīö rōi sāiny nö yihtöre nö havīṙöre, ngaich afukngöre 
nö salām ök nyahëk chu rōi sāiny.  
8Ngaich yik mëm ò nö ngöṙô tö ò, kô-en öm kan min hayöngö ih? Hēk kô-en 
hòng öm mā lātulöng tö ih? Ṙūhölre kumnyah elmat ngaich chā-a tö ò, tökūö 
nuk heūvö ò, kūö nuk ṙô ò inrē.  
9Tahëng ök heūvö ò tö hēktöre, ngaich vë-eny u angā-aṅ nö in yik mëmre, nö 
ngöṙô, Yĕh meuk, heūv heūvö chin, hēk; ngaich, yĕh meuk, ngam tavūöi, 
chingëṅt, kahuk sīön nup taneūsömat inrē afukngöre nö salāmö chu.  
10Vë-eny e angā-aṅ nö ik yöngre kikōnyö, in yik mëmre inrē: ngaich ök yöng 
ò kikōnyö nö vëken ò, nö ngöṙô tö ò, Asuh öng ngih heūvö aheūv meh? Kô-en 
öich min chū-ö, tö ngòh kikānö yöng meh inrē tö vē mëm meh inrē, öi 
yihtöre min in meh öi afukngöre el tumlat salāmö meh?  

11Kunyāha elmat yik mëm ò nö ngaich; ngaich pöri ök yöng ò kikōnyö nö 
haköpngö ngam ṙô nö ellōnre.  

Havāhayö Ang Yôsĕf Ngaich Kē-ĕyö Nö Chuh Aikup 

12Ngaich yik mëm ò nö kiröönngöre nö chuh Sikem nö ha-aṅlö nuk pököre ök 
yöng cha.  
13Ngaich ngöṙô Israĕl tö Yôsĕf, Röh yip mëm meh nö i Sikem nö ha-aṅlö nup 
pököre? Tā-a, töich tīnngen meh in cha. Ngaich ngöṙô angā-aṅ tö ò, Ihih 
chini.  
14Ngaich ngöṙô angā-aṅ tö ò, Kuṙòh chöhkö yip mëmre man yĕn lööken, yĕn 
lööken inrē nup pököre; ngaich vë-eny nang chu pömchö hēk. Tīnngen ò 
angā-aṅ ngaich nö lök el achāṙö i Hepròn, sölta ngaich angā-aṅ nö i Sikem.  
15Ngaich hĕngtak ök tarik tö kôtökūö tö ò, ngaich, yĕhmeuk, höng alēṙa 
angā-aṅ nö el kahôyö: ngaich ök tarik nö hatönan, nö ngörô, Suāp chahöh 
meh?  
16Ngaich angā-aṅ nö ngöṙô, Chöh yip mëmre chin; vë-ekūö meh chin yen, vë-
eny nang chu tö chūök cha nö ha-aṅhaṅl nup pököre.  
17Ngaich ngöṙô ök tarik, Ngaich yik nö ṙā-ang hih; tön hang ṙô cha chin nö 
ngö ṙô, Tā-a töi chuh Tōtān. Ngaich ang Yôsĕf nö tömkörit yik mëmre, ngaich 
kôtökūö tö cha nö i Tōtān.  
18Ngaich meūkan chā-a nö marôvat, ngaich urēhĕkūö ò nö röhta nö in cha, 
halēn ellōnre chā-a ngaich nö lā-al ò nö fëlngen ò.  
19Ngöṙô chā-a tö höö, Yĕhmeuk, yih ön ngòh yōm heūvö.  
20Yĕh tā-a, lökten, töi fëlngen ò, ngaich sukten ò nö ël në tö-ūlö, ngaich ngöṙô 
min ayī-ö, Kā-ayö ök tö nup töṙeūla tötlöök: ngaich min ayī-ö meuk 
lāinyngen nup heūvö ò.  
21Hāngö e ngaich Rūpön, ngaich hòṅ ṙānyen ò nö ṙā-ang eltī cha; nö ngö ṙô, 
Tā-a, uh in kē öp nômö ò. 

22Ngaich Rūpön nö ngöṙô tö cha, Un kitaknyu mahām; sukten ò ël ngih tö-ūlö 
ngih elinchōnngö; uh pöri ṙātö eltīre in ò: pò ò nö hòṅ ṙānyen ò nö ṙā-ang eltī 
cha, nö havanten ò nö ik yöng ò kikōnyö.  
23Ngaich ngö inlahen, hē Yôsĕf nö yih nö i yik mëmre, ngaich cha-a nö 
luhngö ök inyut Yôsĕf, ök inyut tömirūnö mat i alaha ò;  
24Kē an cha-a ngaich, ngaich sukten ò në ël ök tö-ūlö: öt aṅhaṅvö ök tö-ūlö, 
öt mākuvö ël e.  
25Uichngöre chā-a ngaich nö nyā: chingôṅhòṅlkūöre chā-a ngaich, nö ngëcha, 
ngaich yĕhmeuk, hĕng kiteūm nö kiröönngöre nö yih nö ṙā-ang Kilīöt, yik aṅ 
Ismael, nö holtö nuk ūṅtre kumtö tötahūsa, pām, mūr inrē, kiröönngöre nö 
kumtö u nö chuh Aikup.  
26Ngaich Yūtā nö ngöṙô tö yik hanöngkisānöre, Suāp kanôlò hī min yĕi fëlngö 
ngam kahëmre, ngaich hayunngö mahām ò.  
27Tā-a, töi inyihngen ò i yip aṅ Ismael, un hökiṙen në eltī hī nö ikui ò; tön 
kahëm hī ana: alaha hī. Ngaich yik hanöng kisānö ò nö hang ṙô ò.  
28Ngaich lök umuh yik aṅ Mitiā inrē, mi-inyih; tūöklen Yôsĕf chā-a ngaich nö 
ṙā-ang ël ök tö-ūlö, ngaich inyihngen Yôsĕf nö i yik aṅ Ismael nö nëthöt anāi 
tö rupīö. Ngaich chā-a nö kēten ò nö i Aikup. 
29Havantöre ngaich Rūpön nö ik tö-ūlö, ngaich, yĕh meuk, öt ël ök tö-ūlö ang 
Yôsĕf; tikaichngö inyutre ngaich angā-aṅ.  
30Havantöre ngaich angā-aṅ nö i yik hanöngkisānöre, ngaich ngöṙô, Hö-övö 
ök nyīö; ngaich chū-ö, sitih kū-ö öichvö min?  
31Ngaich kē ök inyut Yôsĕf chā-a ngaich hĕng nòng kumpah tö kōiny pököre, 
ngaich sumtö ök inyut nö ël ök mahām;  
32Ngaich chā-a nö söömngö ök inyut tömirūnömat, ngaich kētö e nö ik 
kikōnyö yöng cha; nö ngöṙô, Kôtökūö in tö ngih: akaha e yĕn inyut ök kūön 
meh kikōnyö, yĕn rö-ö.  



100 

 

 
   Nicobarese Bible 

© 2014, Bible Society of India. 
 

 
 

 

33Akahakūö angā-aṅ ngaich tö e, ngaich ngöṙô, Inyut ök kūön chu ön 
kikōnyö; kā-ayö ök nö ngaich tö tötlöök töṙeūla; öthōḵ ök Yôsĕf nö ngaich nö 
öt panyeny.  
34Tikaichngö inyutre ngaich ang Yāköp, ngaich fūmlöṙatre tö sāk, ngaich ṙōl 
sumkam nö sanòkngö ök kikōnyö kūönre. 
35Ṙòkhöre ngaich yik kūön ò kikōnyö, kikānö inrē nö chōholre nö haṙamlōn 
ò; sōḵ pöri angā-aṅ nö haṙāmölōn; ngöṙô angā-aṅ, Pò chu i miṙivlōnre tök 
kūönre kikōnyö öich hòṅ chuh el anūlö. Ngaich ök kikōnyö yöng ò nö 
peūnyan.  
36Ngaich yik aṅ Mitiā nö inyihngen ò nö i Aikup in Pòtiför, ök mā nö in Fërō, 
yöngkūö yik amahati.  

 Ranehlö 38 

Yūtā Nāṅ Tēmār 

1Ngaich ngö inlahen hē e tö Yūtö nö kiröönngöre nö ṙā-ang i yik 
hanöngkisānöre, ngaich kāntöre nö ik tö hĕngtak aṅ Atulam, ök tö Hirā 
minënyi.  
2Ngaich meuk ök umuh Yūtā hĕngtak kikānö kūön aṅ Kanā-an ök tö Su-ā 
minënyi; kē an ngaich angā-aṅ, ngaich kuhēthötre nö in ò.  
3Pirūkö nyīö ngaich angā-aṅ, ngaich kayôḵnyö kikōnyö nyīö; kaheuk minë-
eny ò ngaich angā-aṅ nö Er.  
4Hēk angā-aṅ nö pirūkö nyīö, ngaich kayôḵnyö kikōnyö nyīö; kaheuk minë-
eny ò ngaich angā-aṅ nö Onan.  
5Ngaich hēk angā-aṅ nö kayôḵnyö kikōnyö nyīö, kaheuk minë-eny ò ngaich 
nö Sĕla: i Kesip angā-aṅ hē ò nö kayôḵnyen ò.  
6Ngaich Yūtā nö kē pīhö Er ök lanòh ò, Tēmar ök minë-eny ò.  
7Ngaich Er ök lanòh Yūtā, nö tötlöök nö ikūö ngam Mā Tēv; ngaich ngam Mā 
Tēv nö fëlngen ò.  

8Ngaich ngöṙô Yūtā tö Onan, Kuhēthötre man ip pīhö ök mëm re, öm 
hateungngö la-en pamīhöre in ò, hakūöntö kūön öp mëmre.  
9Akahalōn ang Onan tö öp nyīö nö öt kūön ò min; ngaich ngö inlahen, hē ò 
nö kuhēthötre nö ik pīhö ök mëmre, höng pitā-ang angā-aṅ nö el tumlat, pòn 
sōḵ nö kētö kūön ök mëmre.  
10Ngaich ngam inlahen ò nö töchōich nö ikūö ngam Mā Tēv: fëlngen ò Angā-
aṅ ngaich inrē.  
11Ngaich ngöṙô Yūtā tö Tēmar, ök kankūön ò, i patī ap kikōnyö man yöngre 
ngöhöre höng tafīsösi, hanöngsaha Sĕla öp kikōnyö kūön chu nö pōyö: pòn 
ngöṙô anga-aṅ, Hòn öt kapah ang inrē nö sā nak hanöngkisānöre. 
Kiröönngöre ngaich Tēmar ngaich iyöng patī öp yöngre kikōnyö.  
12Ngaich ik ṙētak, kapah ngaich ök kūön Su-ā, ök pīhö Yūtā; ngaich ang Yūtā 
nö haṙāmölōn, ngaich chuh i yip kammöp sanôi sīṅp nö i Timnā, angā-aṅ tök 
hol ò Hirā, ök aṅ Atulam.  
13Ngaich vënyu angū-ö nö in Tēmār nö ngö yĕhmeuk, Chuh Timnā öp yöng 
pīhö meh nö kamöp sanôi sīṅp. 
14Luhngö nuk hilāre ngaich angā-aṅ nö tafīösi, ngaich kahulkuire, vöönöre 
inrē ūichngöre ngaich nö ikūö inkūp, i Enēm ök i taseū talöökö chamuh 
Timnā; pòn meūkö Sĕla angā-aṅ ngaich nö pōyö; ngaich hö-ö anga-aṅ nö kētu 
nö pīhö ò.  
15Hē Yūtā nö meūkan, ngaich angā-aṅ nö mi-inyihköre nö kikānö tölōn ò; pò 
ò nö kahulngökūöre.  
16Kāntöre angā-aṅ ngaich nö in ò nö el talöökö, ngaich ngöṙô, Vë-ekūö meh 
chin, kuṙòh, hökhöt chu kuhēthötre in meh: pòn öt akahakūö angā-aṅ tö ò nö 
kan kūön ò. Ngaich ngöṙô angā-aṅ, Suāp min tī meh in chu, hòṅ meh 
kuhēthötre in chu? 
17Ngaich ngöṙô anga-aṅ, Söömtö kun pököre chin min hĕng nòng aṅ i nup 
tömūl pököre. Ngaich ngöṙô angā-aṅ, Hōḵ ömeh kētö minkahngö kinlēḵngô 
in chu hanöngsaha tī meh söömten ò?  

18Ngaich ngöṙô angā-aṅ, Suāp min minkahngö kinlēḵngô tī chu in meh? 
Ngaich ngöṙô angā-aṅ, Ngam minkahngö meh, tökuvaha meh inrē tö ngam 
tinkung inrē eltī meh. Ngaich kētö u angā-aṅ nö in ò, kuhēthötre ngaich 
anga-aṅ nö in ò, ngaich pirūkö nyīö anga-aṅ tö tī ò.  
19Choholre ngaich ök kikānö, ngaich kiröönngöre, ṙòngngö ök kinṙulkuire 
ngaich angā-aṅ, ngaich kafanlönre tö nuk hilāre nö tafīösi.  
20Ngaich Yūtā nö söömtö nuk kun pököre nö löktö eltī ök holre aṅ Atulam, nö 
kē nuk minkahngö kinlēḵngô nö ṙā-ang eltī ök kikānö: hö-ö pöri angā-aṅ nö 
kôtökūö tö ò;  
21Ngaich hatön yik tarik angā-aṅ aṅ panam ò, nö ngöṙô, Isuh ök mi-inyihköre 
kikānö, ök mi-i Enēm i taseū talöökö? Ngaich ngöṙô chā-a, Öt mi-inyihkörevö 
kikānö ihih.  
22Havantöre angā-aṅ ngaich nö in Yūtā, ngaich ngöṙô, Ötkôtökūö chin tö ò; 
ngaich inrē yip tarik aṅ muh nö ngöṙô, Öt mi-inyihkörevö kikānö ihih.  
23Ngaich ngöṙô Yūtā, Hökngen ò nö kē-ĕ e nö in re, hòṅ hī öt sirōngkūö: yĕh 
meuk, söömtö ngòh chin kun pököre, ngaich rö-ö më-eṅ kôtökūö tö ò.  
24Ngaich ngö inlahen, lohten nö lūöi chumngëṅtö unôich, tö e nö vënyu nö in 
Yūtā nö ngö, Inyihköre apa kan kūön meh Tēmar; yĕh meuk, ngaich ap yih 
inrē nö lökten i innyihköre nö kūönu. Ngaich Yūtā nö ngöṙô, Kēten ò nö 
haṙāpi.  
25Ngaich hē ò nö kētu, söömtö ṙô ngaich angā-aṅ nö ik yöng pīhöre, nö 
ngöṙô, Kūönu chin tö tī öp tarik tö chëhevṙen tö në: ngaich ngöṙô angā-aṅ, 
Vë-ekūö meh chin, akaha u, chehen chīö önu, ngam minkahngö, tö minë 
tökuvaha, tö ngam tinkung inrē.  
26Akahakūö ngaich Yūtā tö u, ngaich ngöṙô, Mötlö chanīpö an ngam kikānö 
tö chu; pò chu öt kēten ò nö in Sĕla öp kikōnyö kūön chu. Öt hēk angā-aṅ 
ngaich nö akahakūö tö ò.  
27Ngaich ngö inlahen, ik hē ò nö kayôḵ, yĕh meuk, tumnëtö nak el chūök 
kanūönö ò.  

28Ngaich ngö inlahen, hē ò nö kayôḵ, hĕngtak ök kumlòknyö këlre: ngaich ök 
lamāich nö kē ök kël ò ngaich nyëktö töngāṅv ta-iö, nö ngöṙô, Ngòh ön mu-
urĕhnyi.  
29Ngaich ngö inlahen, ik saha ò nö tūökhöt këlre, yĕhmeuk, ök kahëm ò nö 
meutnyi: ngaich ngöṙô ök lamāich. Kūöyòh öm vī löknyö tinlungnyöre? 
Lökten ök minë-eny ò nö kaheūkö nö Pērĕs. 
30Unôich ngaich ök mëm ò nö talōköiny, ök tö-aṅhaṅv kël tö töngāṅv ta-īö: 
ngaich kaheūkö minë-eny anga-aṅ nö Sēra.  

Ranehlö 39 

Yôsĕf Tök Pihö Pòtiför 

1Kētu ngaich Yôsĕf nö i Aikup; ngaich Pòtiför ök mā nö in Fërō, ök yöngkūö 
yik amāhati, aṅ Aikup; havahan nö ṙā-ang elti yik aṅ Ismael, yik tö kumten ò 
nö umuh.  
2In Yôsĕf ngam Mā Tēv, tökôlô ngaich angā-aṅ nö tarik; i patī ök yöngṙenre 
ngaich angā-aṅ ök aṅ Aikup.  
3Ngaich ök yöngṙen nö meuk ngam Mā Tēv nö in ò, ngaich ngam Mā Tēv nö 
vīten nup taṙòkhöre inlānen ò nö kôlô nö elti ò.  
4Aheukhuvö ngaich Yôsĕf nö ikūö ò, ngaich angā-aṅ nö meukṙen ò: ngaich 
vīlen ò: ngaich vīlen ò angā-aṅ nö mameukkö ök patī ò, ngaich ṙòkhöre nuk 
chëhen ò nö kētu nö elti ò. 
5Ngaich ngö inlahen, hēten tök hē ò nö vīlen ò nö meukkö ök patī ò, ikui nup 
taṙòkhöre inrē chehen ò, pòkūö Yôsĕf ngam Mā Tēv nö hakôlò ngam patī 
ngam aṅ Aikup; ikui nup chehen ò nö ṙòkhöre inrē ngam inkôlò aṅ im Mā 
Tēv, el patī, el panô-òṅ inrē.  
6Ṙā-ang nup taṙòkhöre angā-aṅ chehenre nö eltī Yôsĕf; öt akahakūö angā-aṅ 
tö nup yô-òv in ò, höng öp nyā-aṅ tö nyā-aṅ tö ò. Vai ök inrē Yôsĕf, tö-
aheukhuvö inrē.  
7Ngaich ngö inlahen unôichrit në, ök pīhö ök yöngṙen ò nöng mathanga tö 
Yôsĕf; ngöṙô angā-aṅ, Ṙōlngöre in chu.  

8Sōḵ pöri angā-aṅ, ngaich ngöṙô tök pīhö ök yöngṙen re tö nup in ò el ngam 
patī, ngaich angā-aṅ inrē nö ṙātö nup taṙòkhöre chehen nö eltī ò;  
9Öt hĕng tak tökiröng tö chu nö el ngih patī; ötrēhĕn angā-aṅ nö 
hanyatnguvö nö in chu, höng më-eṅ, pò meh me-eṅ pīhö ò: sitih kanô-òṅ öich 
la-evṙen tö ngih tökiröng ötlanöökö, tökööl inrē nö im Tēv?  
10Ngaich ngö inlahen, i saha ôn kaheuk sakāmö nö vë-ekūö Yôsĕf, öthang ṙô 
ò angā-aṅ, nö ṙōlngöre nö in ò, hēk nö holtöṙah ò.  
11Ngaich ngö inlahen, ing töngamuh, kuhēthötre angā-aṅ nö el ngam patī nö 
la-evṙen tö la-enre; ngaich öthĕngtit tak yik tarik ngam patī nö umuh nö ël e.  
12Ik hilā ò tī angā-aṅ nö kē an, nö ngöṙô, Ṙōlngöre in chu: ṙa-ang ök hilāre 
ngaich angā-aṅ nö eltī ò, ngaich falngöre, ngaich kônyi nö el kahôyö.  
13Ngaich ngö inlahen, hē ò nö meūkan nö ṙāngö ök hilā nö eltī ò, ngaich 
falngöre; 
14Havëtö yik tarik ngaich angā-aṅ yik aṅ ngam patī ò, ngaich vë-ekūö cha nö 
ngöṙô, Yĕhmeuk, kēhĕt Hiprū öp nö in hī, nö mahayëngen hī; kuhēthötre ök 
taheui nö in chu nö ṙōlngöre nö in chu, ngaich pōitô chū-ö hūḵa;  
15Ngaich ngö inlahen hē ò nö hang ṙôktô chu öich hūḵa, ayôṙa inrē, ṙā-ang 
ngam hilāre ngaich angā-aṅ nö ranghen chu, falngöre ngaich, ngaich kônyi 
nö el kahôyö.  
16Ṙā tök hilā ò angā-aṅ ngaich nö ranghen ò, hanöngsaha yanīhih öp yöngṙen 
ò nö i patī.  
17Ngaich vë-ekūö ò angā-aṅ nö sā në ṙô, nö ngöṙô, Kuhēthötre öp taheui nö in 
chu nö hòṅ hayëḵngen chu, öp kahëtö meh in hī Hiprū, mahalanṙen:  
18Ngaich ngö inlahen, isaha chu pōitô hūḵa ayôṙa inrē, ngaich ṙāngöm hilāre 
angā-aṅ nö ranghen chu, falnyöre ngaich.  
19Ngaich ngö inlahen, hē ngam yöngṙen ò nö hang ṙô ngam pīhöre tö minë 
ṙô, minë ṙô ò nö in ò, nö ngöṙô, Ngö inlahen tī ök taheui mahalaṙen meh tö 
chu; hūlöre kūö tanānyö ngaich angā-aṅ,  

20Ngaich ök yöngṙen Yôsĕf nö kē an, ngaich chaphöt ò nö el kinlōngö, i chūök 
yip tökē-ĕ tö ngam rācha nö nyëki: el kinlōngö ngaich angā-aṅ nö umuh.  
21Holtöṙah Yôsĕf pöri ngam Mā Tēv, hameuktö neūkölōn inrē nö in ò, kētö 
neukhö ò inrē nö ikūö ök yōm ngam kinlōngö.  
22Ngaich ök yōm ngam kinlōngö nö kētö eltī Yôsĕf tö yik tökē-ĕ nö ṙòkhöre, 
yik më-el ngam kinlōngö; ane inrē nup töng la-en cha nö umuh, angā-aṅ töla-
evṙen tö e.  
23Öt ngahëichkuvö tö yô-òv ngam yōm kinlōngö tö nup el katòh eltīre; pò 
ngam Mā Tēv nö holtöṙah ò; kôlò tī ngam Mā Tēv tö e, öp töng vahīṙen ò.  

 Ranehlö 40 

Vë-eny Manah Heūvö Ök Töhakövö Ang Yôsĕf 

1Ngaich ngö inlahen unôichrit në, ök yōm nyā-aṅkūö ök rācha aṅ Aikūp tök 
vamī rôti inrē in ò nö fāluṙen nö ik rācha aṅ Aikup.  
2Ngaich Fërō nö līn nö i nak tö nët tak tö minā-aṅv nö in ò, ik yöngkūö yōm 
nyā-aṅkūö, ik yöngkūö yik vamī rôtī inrē.  
3Chaphöt cha angā-aṅ ngaich nö latuhēt nö el patī ök yöngṙen yik amahati, el 
kinlōngö, i chūök Yôsĕf nö nyëki.  
4Ngaich ök yöngṙen yik amahati nö tölṙô Yôsĕf nö hayōmö cha, meukṙen cha 
inrē anga-aṅ: el kinlōngö chā-a nö rĕhrô-òten.  
5Nëtre taka chā-a ngaich nö heūv heūvö, kö heūvöre nö hĕng tak, nö hĕng 
mitööm, kö asā manahre nuk heūvö cha, ök yöngṙen yōm nyā-aṅ kūö ök 
rācha aṅ Aikup, tök vamī rôti inrē, nak tönyëki nö el kinlōngö.  
6Ngaich yihtöre Yôsĕf nö in cha tö peuheū, ngaich meūkö cha, ngaich, yĕh 
meuk, ūnökūö chā-a.  
7Ngaich angā-aṅ nö hatön nak töminā-aṅv nö in Fërō nak hol ò nö latuhēt nö 
el patī ök yöngṙen ò, nö ngöṙô, Kūöyòh ana ū-unglōn mineūkö tö taheui?  

8Ngaich ngöṙô chā-a tö ò, Heūv heūvö an, ngaich öthĕng tak tökô nö vë-eny 
manah e. Ngaich Yôsĕf nö ngörô tö cha, Röh ön në manah nö aṅ im Tēv? Vë-
ekūö nā chin, yĕn vë-eny e in chu.  
9Ngaich ök yöngkūö yōm nyā-aṅkūö nö vë-eny heūvöre nö in Yôsĕf, nö 
ngöṙô, Ip heūvö chu, yĕhmeuk, hĕng māṅ öp vāin ikūö chu;  
10Lūöi nup pak ip vāin: ngaich sā töhòṅ môlnyi ṙòng angā-aṅ, pöpnyöre kūö 
ngaich nup ṙòng ò; ngaich nup chūök mat u nö ṙônguvö tö tököiny angkūr:  
11Eltī chu ngaich ökchūök kūö Fërō nö òk; ngaich kē nuk angkūr chū-ö, 
kicheūichnyö u ngaich nö ël ök chūök òk Ferō, ngaich chū-ö kētö öp chūök 
òk nö eltī Fërō.  
12Ngaich Yôsĕf nö ngöṙô tö ò, ngih ön manah e: tölūöi sumkam nun minë 
tölūöi pak;  
13El tölūöitöre sumkam öp min Fërō nö hachohlö kui meh, ngaich havanten 
meh min ip la-en meh: ngaich min më-eṅ kētö öp chūök òk nö eltī Fërō, sāre 
öm lā-urĕh, hē meh yōm nyā-aṅkūö ò.  
14Köpölōn pömchö tö chu yē e min nö ngaich nö lööken nö in meh, hameuktö 
miṙēlōnre in chu, kakken chu in Fërō, kēnyen chu ṙā-ang el ngih patī: 
15Tön kô-en chin töng ulāyi ṙā-ang panam yip Hiprū, ihih chin inrē öt fāluṙen 
töp löktenre el ngih kinlōngö.  
16Hē ngam yöngkūö vamī rôtī nö meuk ngam manah e nö löök, ngöṙô angā-
aṅ ngaich tö Yôsĕf, Heūv chin chū-ö inrē, ngaich, yĕhmeuk, Lūöi nup kuvôkö 
tö-isoh rôtī elkui chu:  
17Ngaich ël öp lātulöng takô kuvôkö nup tö kahūlö nyā-aṅkūö Fërō nö 
keuheūttöre mihëṅṙö, ngaich nup chehechōn nöng nyā-aṅ u nö el kuvôkö nö 
elkui chu.  
18Ngaich ngöṙô Yôsĕf nö sapṙô ò, Ngih ön manah e: Tölūöi sumkam nun minë 
tölūöi kuvôkö:  

19El tölūöitöre sumkam öp min Fërō nö hachohlö kui meh, nup chehechōn nö 
kāḵ alaha meh nö ṙā-ang in meh, ngaich min nö ṙā-ang in meh ngaich kilōllen 
meh i rōi chōn.  
20Ngaich ngö inlahen, im linūöi sumkam, ngam sakāmö finötnyö Fërō, tö ò nö 
vī nyā-aṅkūö yik tarikre nö ṙòkhöre: ngaich hachohlö kui ök yöngkūö yōm 
nyā-aṅkūö angā-aṅ, ök yöng kūö vamī rôtī inrē nö i yik tarik ò. 
21Havantu ngaich ngam yöngkūö yōm nyā-aṅkūö; nö hēk nö i inyōmö nyā-
aṅkūö; ngaich anga-aṅ nö kētö ök chūök òk nö eltī Fërō:  
22Kiseutngö ök yöngkūö vamī rôtī pöri angā-aṅ: sā ṙô Yôsĕf nö vë-eny manah 
nö in cha. 
23Hö-ö pöri ök yöngkūö yōm nyā-aṅkūö nö köpölōn tö Yôsĕp, höng vaichngen 
ò pöri.  

Ranehlö 41 

Vë-eny Manah Heūvö Ök Rācha Ang Yôsĕf 

1Ngaich ngö inlahen, i kinheūṅtö nuk tö nët samyeūheu, heūv ngaich ang 
Fërō: ngaich, yĕh meuk, sökhaka angā-aṅ nö ikui öp tahël.  
2Ngaich, yĕh meuk, sat nòng nuk umuh kan nuā meutlö nö ṙā-ang ël ök tahël, 
tökôlò, alāhavö inrē; nyā-aṅvkuö anū-ö tö rōi tafūyu.  
3Ngaich, yĕh meuk, sat nòng nuk tahëng kan nuā meutlö nö unôichrit u nö 
ṙā-ang ël ngam tahël, tötkôlò, tölëv inrē; ngaich sökhaka nö ranghö nuk 
tahëng kan nuā nö ikui ngam Tahël.  
4Ngaich nuk tötkôlò, tölëv inrē kan nūā nö kāngö nuk tösat nòng tökôlö, tö-
alāhavö inrē kan nuā. Aṅhen ngaich Fërō.  
5Haṙòh ngaich angā-aṅ, ngaich heūv im innët heuh: ngaich, yĕh meuk, sat 
nuk nëlö sāiny tösīöpnyi nö i rōi ök töhēngö kaha, tökôlò, tölöök inrē.  
6Ngaich yĕh meuk, sat nuk nëlö töcheukyeung, töngāṅvngö inrē tökūö kuföt 
chuhöt, sīöplö nö unôichrit u.  

7Ngaich nuk töcheukyeung nëlö nö ngeūṅktö nuk tösat tökôlò, tö tö tööḵlö 
inrē nëlö. Aṅhen ngaich Fërō, ngaich, yĕh meuk, höng heūvö angū-ö.  
8Ngaich ngö inlahen im peuheū, ök ellōn ò nö kihngen; ngaich tīnngö 
mahavëken yik tömilūönö angā-aṅ aṅ Aikup, ṙòkhöre inrē yik tö-akāha tarik 
umuh: vë-eny ök heūvöre ngaich Fërō nö in cha; ngaich öt hĕng tak tökô nö 
vë-eny manah u nö in Fërō.  
9Kaknyöre ngaich nö in Fërō ök yöngkūö yōm nyā-aṅkūö, nö ngöṙô, Fē-ĕlre 
chin i ngih sakāmö tö nuk fālen chu:  
10Tainy ang Fërō töyik mahalanṙenre, ngaich chaphöt chu latuhēt el patī öp 
yöngkūö amahati, chū-ö tök mākuö vamī rôtī inrē:  
11Hēngö hatööm āyö ngaich, angā-aṅ töchu inrē, ai heūv heūvö; köheūvö 
āyö, ngaich nuk heūvö ai nö kö asā manahre.  
12Ngaich hĕngtak ap umuh ṙāltarik hol ih Hiprū apa; mahalanṙen öp yöngkūö 
amahati; vë-eny nang ò ngaich āyö, ngaich angā-aṅ nö vë-eny manah nuk 
heūvö ai; kö asā nuk heūvö ai ṙô angā-aṅ nö vë-eny manah. 
13Ngaich ngö inlahen, teungtökūö angū-ö, sā ök ṙô ò nö vë-eny manah, 
havanten chu anga-aṅ el chūök minā-aṅre, kiseutngö ök umuh angā-aṅ.  
14Ngaich Fërō nö tīnngö mahavëken Yôsĕf, ngaich kurāten chā-a nö kēnyen ò 
nö ṙā-ang el kinlōngö: kuhāköre angā-aṅ ngaich, haṙī-il hilāre inrē, ngaich 
kuhēthötre nö in Fërō.  
15Ngaich Fërō nö ngöṙô tö Yôsĕf, Heūvheūvö chin, ngaich öt hĕngtak tökô nö 
vë-eny manah e: ngaich hang ineūkö meh chū-ö, tö meh yē meh hang heūvö, 
ngaich kô öm vë-eny manah e.  
16Ngaich ngöṙô Yôsĕf nö sapṙô Fërō, Öt in chu ön: kē-ĕkūö Fërō An min ngam 
Tēv tö sanap ṙô aṅ i lanāmö.  
17Ngaich vë-ekūö Yôsĕf ang Fërō, Yĕhmeuk, ip heūvö chu, sökhaka chū-ö ikui 
ngam tahël:  

18Ngaich, yĕh meuk, sat nòng nuk umuh kan nuā meutlö nö ṙā-ang ël ngam 
tahël, tö-alāhavö, tökôlô inrē; ngaich anū-ö nö nyā-aṅvkūö nö i rōi minë 
tafūyu: 
19Ngaich, yĕh meuk, sat nòng nuk tahëng kan nuā, unôichrit u nö meutlö, öt 
kôlô, höng lëv inrē, öt meuk tö ngatī öt kanôlô chin ing panam Aikup nö 
ṙòkhöre:  
20Ngaich nuk tölëv tötkôlò kan nuā inrē nö kāngö nuk mu-urĕh tösat nòng 
kan nuā:  
21Ngaich hē u nö keuheūtökūö nö kāngö u, öt akahaiṙen anū-ö töre nö 
kāngen u, ngaich pöri anū-ö nöng sön nöng ötkôlò höng sāre tö lā-urĕh. 
Ngaich aṅhen chū-ö.  
22Ngaich meuk chū-ö ip heūvöre, ngaich, yĕh meuk, sat nup nëlö sīöpnyi nö i 
rōi öp tö hēngö kāha, tö tööḵlö, tökôlò inrē:  
23Ngaich, yĕh meuk, sat nup nëlö tönyangngö, cheukyeung, ngāṅvngö inrē 
tökūö kuföt chuhöt, sīöplö nö unôichrit u: 
24Ngaich nuk tösat töcheukyeung nëlö nö ngeūṅktö nuk tösat tökôlò nëlö: vë-
eny e chū-ö ngaich i yip tömilūönö; ngaich öthĕng tak tökô nö vë-eny e nö in 
chu.  
25Ngaich Yôsĕf nö ngöṙô tö Fërō, Höng hĕng an ngam heūvö Fërō: vë-eny 
nang Fërō an ngam Tēv töp tīre.  
26Minë tö sat nòng tökôlò kan nuā; minë tösat tökôlò nëlö; tösat samyeūheu 
nun: höng hĕng an ngam heūvö. 
27Ngaich nup tölëv tötkôlò kan nuā tösat nòng, nup mu-unôichrit u nö 
meutlö; tösat samyeūheu nun; ane inrē nup tösat töt aṅhanv nëlö töngāṅvngö 
tökūö kuföt chuhöt inyāchö nun min nö sat samyeūheu.  
28Anū-ö nun ṙô chu tö Fërō; Hameukhömat Fërō An ngam Tēv töp tīre.  
29Yĕh meuk, yih nup tösat samyeūheu tanëḵeṅ ṙòkngöre chūök nö ing panam 
Aikup:  

30Ngaich unôichrit u min, sat samyeūheu öp inyāchö; ngaich vāchi min nö 
ṙòkhöre nup tanëḵeṅ nö i panam Aikup; ngaich öp inyāchö min nö keuheūt 
töng panam;  
31Öt akahaiṙen min ngam tanëḵeṅ nö im panam tökūö öp inyāchö, pò e min 
nö kiröngen.  
32Pòkūö ngam heūvö nö nët heuh hineūvö, nö nët van nö in Fërō: kūö e nö 
haköpiyö tö ngam Tēv, ngaich hataichtökūö e min ngam Tēv öt ṙôktörevö.  
33Lökten ön yĕh Fërō nö ngëichkö öp tarik tö-akahaṙa, töhuveū-en inrē, 
ngaich ha-ūichlen ò nö ikui ngih panam Aikup.  
34Ngö inlahen ön yĕh Fërō, hökngen ò inrē nö vīlö yip mameuka nö ikui ngih 
panam, ngaich kē öp tinneui milā-a ngam panam Aikup, isaha nup tösat 
samyēuheu tanëḵeṅ.  
35Ngaich hökngen cha nö hamūl nup nyā-aṅkūö nö ṙòkhöre i nup yamih 
tökôlò samyeūheu, ngaich hamūlngö nup sāiny nö el katòh Fërō nö nyā-
aṅkūö i në el panam, ngaich hökngen cha nö hayōmö e.  
36Hachūöki min ngam nyā-aṅkūö nö im panam nö hanöng nup tösat 
samyeūheu inyāchö, nup mi-i ngam panam Aikup min; hòṅ ngih panam nö öt 
lëlngö tökūö öp inyāchö.  

Vīlöngö Yôsěf Nö Hayöngö Aikup 

37Ngaich angū-ö nö löök nö ikūö Fërō, ikūö yik tarik ò inrē nö ṙòkhöre. 
38Ngaich ngöṙô Fërō töyik tarikre, Kô-òren öi kôtökūö tö tösā tö ngatī, öp 
tarik tö-īnu tö ma-alāha aṅ im Tēv?  
39Ngaich ngöṙô Fërō tö Yôsĕf, Pön ngaich ngam Tēv nö hameukhömat meh tö 
në nö ṙòkhöre, öthĕngtak töngatī tö-akāhaṙa, töhuveū-en inrē nö sā meh:  
40Më-eṅ man ngaich mahayōm ngih patī chu, asā öp ṙô meh vē tarik chu min 
nö ṙòkhöre nö hayöngö: höng el kantēra chū-ö min kiröng tö meh.  
41Ngaich Fërō nö ngöṙô tö Yôsĕf, Yĕh meuk, ha-ūichlöng man ngaich ikui 
ngih panam Aikup nö ṙòkhöre.  



111 

 

 
   Nicobarese Bible 

© 2014, Bible Society of India. 
 

 
 

 

42Ngaich ang Fërō nö silötnyö ök kinlong nö ṙā-ang in re, ngaich silöthöt ò nö 
in Yôsĕf, hayutlen ò inrē tö tö-aṙū-uti inyut, tövai linen inrē, hūöttö ök 
humlum sayōk inrē nö i likeun ò:  
43Ngaich hōḵten ò angā-aṅ nö ël ök innëtö inröl ök in ò; ngaich chā-a nö 
urēhĕkūö ò nö hūḵa, nö ngöṙô, Simtökui kinmônöre: ha-ūichlen ò angā-aṅ 
ngaich nö ikui ngam panam Aikup nö ṙòkhöre.  
44Ngaich ngöṙô Fërō tö Yôsĕf, Chū-ö chin Fërō, öt tarīku min mahachônglö 
këlre hēk kumchöötlö kalröönre nö öt lökngörit in meh ing panam Aikup nö 
ṙòkhöre.  
45Ngaich kaheuk minë-eny Yôsĕf ang Fërō nö Safenatpaneah; ngaich kētö 
pīhö ò angā-aṅ tö Asenat ök kikānö kūön Pòtifera, ök kūönṙô, aṅ On. Ngaich 
Yôsĕf nö kiröönkūö ngam panam Aikup.  
46Lūöi anāi samyeūheu ṙēti Yôsĕf hē ò nö ikūö Fërō nö sökhak. Kiröönngöre 
ngaich Yôsĕf nö ṙā-ang ikūö Fërō, ngaich chuh i nuk panam nö ṙòkhöre i 
Aikup.  
47I minë tö sat samyeūheu tanëḵeṅ, ngam tumlat nö pōyen aṅ.  
48Ngaich angā-aṅ nö hamūllö nup nyā-aṅkūö nö ṙòkhöre nup im panam 
Aikup, i minë tö sat samyeūheu, ngaich halinngen minë nyā-aṅkūö i minë 
elpanam: minë nyā-aṅkūö el panô-òṅ, nup mahavīlö nup panam, in u tī angā-
aṅ nö halinngen u.  
49Ngaich nup sāiny halinngen Yôsĕf nö sā ṙôken kuyāyö ngam mai, 
hanöngsaha ò nö ṙāngôṅre nö kaheuk; pò e nö öt kanṙeūken.  
50Ngaich nëttak nak nyīö kikōnyö tö fötnyu kūön Yôsĕf urēhĕkūö ngam 
yanīhih ngam samyeūheu inyāchö, kayôḵnyö Asenat, kūön ò, ök kikānö kūön 
Pòtifera, kūönṙô aṅ On.  
51Ngaich Yôsĕf nö kaheuk minë-eny ök lanòh nö Manasē: pò ngam Tēv, nö 
vīten chu vaichngö tö nuk kanihngen chu nö ṙòkhöre, tö patī ap yöng chu 
kikōnyö inrē.  

52Kaheuk minë-eny ök innëtö angā-aṅ nö Ifrēm: Pò ngam Tēv nö vīten chu 
mikūönlö i panam kanihngen chu.  
53Keuheūten ngaich minë tö sat samyeūheu tanëḵeṅ im panam Aikup. 
54Rultöre ngaich nö yih minë tösat samyeūheu inyāchö, nöng sa ṙô Yôsĕf: 
keuheūtngöre chūök ngaich ngam inyāchö nö i minë panam; nyā-aṅvkūö pöri 
i minë panam Aikup; nö ṙòkhöre.  
55Ngaich hē minë panam Aikup nö ṙòkhöre nö aheuk; ngaich yik tarik nö 
peuinyhökūö Fërō tö yik aṅ Aikup nö ṙòkhöre, Chuh in Yôsĕf yin kuṙòh; öp 
töng ṙô ò tö yīö, ngatī yī-ö.  
56Ngaich ngam inyāchö nö keuheūtngöre chūök nö ikūö ngam tumlat: ngaich 
Yôsĕf nö löpnyökūö nuk patī chūök sāiny nö ṙòkhöre, ngaich inyīhihkūö yik 
aṅ Aikup; kalēḵ ngam inyāchö ngaich nö im panam Aikup.  
57Ṙòkhöre nuk tahëng pumnāmö nö yih nö i Aikup nö in Yôsĕf nö havah 
sāiny; pò ngam inyāchö nö kalēḵ nö i minë panam nö ṙòkhöre.  

 Ranehlö 42 

Chuh Aikup Yik Mëm Yôsĕf Nö Havah Nya-aṅkūö 

1Ngaich meuk ang Yāköp tö nuk sāiny nö i Aikup, ngaich ngöṙô angā-aṅ tö 
yik kuönre kikōnyö, kūöyòh öi höngkö hatīönkökūö höö?  
2Ngaich ngöṙô angā-aṅ, Yĕhmeuk, hang sāiny chin nö i Aikup: chuh in e yin 
kuṙòh, in e havah nyā-aṅkūö hī; hòṅ hī aṅ, öi öt kapah.  
3Ngaich yik tösöm tak mëm Yôsĕf nö kiröönngöre nö havah sāiny nö i Aikup.  
4Hö-ö pöri Penyamin, kahëm Yôsĕf, nö tīni tö Yāköp nö hol yik mëmre; pòn 
ngöṙô angā-aṅ, Hòn öt amahaiṙen ang min nö palā-aiṙen nö i kanihngen.  
5Ngaich yik kikōnyö kūön Israĕl nö yih nö in yik yamih nö havah: pò ngam 
inyāchö nö kalēḵ nö im panam Kanā-an.  
6Angā-aṅ ök Yôsĕf mahayöng ngam panam; angā-aṅ mi-inyihikūö yik tarik nö 
ṙòkhöre aṅ ngam panam: yih ngaich yik tarik nö ṙòkhöre aṅ ngam panam: 

yih ngaich yik mëm Yôsĕf, afukngöre ngaich nö in ò nö afātngöre nö el 
tumlat.  
7Meuk yik mëmre ngaich Yôsĕf, ngaich akahakūö tö cha, tohlö inlahenre pöri 
angā-aṅ nö in cha, kësô inrē nö vë-ekūö cha; ngaich ngöṙô tö cha, Ṙamā-ang 
yih öi yī-ö? Ngaich ngöṙô chā-a, Ṙā-ang ap panam in Kanā-an, mahavah nyā-
aṅkūö.  
8Akahakūö ang Yôsĕf tö yik mëmre, hö-ö pöri chā-a nö akahakūö tö ò.  
9Fē-ĕlre ngaich Yôsĕf tö nuk heūvöre nö heūvö cha, ngaich ngöṙô tö cha, 
Mahayun yin; yamih yin ngëichkö ötkanôlò ngih panam.  
10Ngaich ngöṙô cha-a tö ò, Mā, hö-övö, mahavah nyā-aṅkūö yin vē kūön 
alaha meh nö yih.  
11Ṙòkhöre in īhö kūön töng hĕngtak; tökô-en in öi tarik, rö-ö yin vē kūön 
alaha meh nö mahayun. 
12Ngaich ngöṙô angā-aṅ tö cha, Rö-ö, yih yin öi ngamëichkö ötkanôlò ngih 
panam.  
13Ngaich ngöṙô chā-a, Tönët sīön maneuk yin vē kūön alaha meh, nö kūön 
töng hĕng taka tarik ip panam Kanā-an; ngaich, yĕhmeuk, ip yöngre öp 
manāngö takô töngamuh, ngaich hĕngtak ök törö-ö.  
14Ngaich Yôsĕf nö ngöṙô, tö cha, Lökten ṙô chin vë-ekūö yīö, öich ngöṙô, 
mahayun yin:  
15Hòṅ kalaha kanô-en yin min: lökten im nômö Fërō yin min öt kiröönngöre 
ṙā-ang hih, höng yih öp manāngö kahëm yīö nö ihih. 
16Hĕngtak tahīnngö yin tö aṅ in re, hökngen ò nö kē-ĕre ök kahëm yīö, 
ngaich nyëki yī-ö min ihih, hòṅ yīö kalaha kanô-òṅ ṙô, yĕn kanô-envö in yīö: 
yĕn rö-ö lökten i nômö Fërō yin kô-en öi mahayun.  
17Ngaich angā-aṅ nö chaphöt cha nö ṙòkhöre nö lātuhēt, lūöi sumkam.  
18Ngaich Yôsĕf nö ngöṙô tö cha im linūöi sumkam, Ngaich chö, ha-aṅhare, 
tön pa-ekūö chin tö ngam Tēv:  

19Yē yīö tökô-en tarik, hĕngtak ahökngen yin tö hanöngkisānöre nö nyëki nö 
el öp kinlōngö yīö patī: kiröönngöre pöri yī-ö kuṙòh kumtö sāiny öp inyāchö i 
patī yīö:  
20Ngaich kētö öp manāngö kahëm yīö in chu; hòṅ nup ṙô yīö min nö 
hakôtuṙen, ngaich öt kapah yī-ö. Ngaich ngatī chā-a.  
21Ngaich ngöṙô chā-a tö höö, Kô-en in köölö fālen ik hanöngkisānö hī, pò hī 
meuk kanihngen ellōn ò, hē ò nö vë-ekūö hī nö hòṅ aṙētu ṙô, ngaich rö-ö ayī-
ö hang; lökten ön ngih kanihngen nö yih nö ikui hī.  
22Ngaich sapṙô cha Rūpön, nö ngöṙô, Öt vë-ekūö yīö öich chū-ö öich ngöṙô, 
Uh yin köölö fālen im nyīö; ngaich rö-ö yī-ö hòṅ hang? Yĕhmeuk, lökten ap 
mahām ò inrē nö havëka.  
23Öt akahalōn chā-a tö Yôsĕf nö akaha elnang tö ṙô cha; pò cha nöng 
vamënyu ṙô nö in höö.  
24Havööngökūöre ngaich angā-aṅ nö ṙā-ang in cha, ngaich peuiny; ngaich 
havantöre nö in cha, ngaich vë-ekūö cha, ngaich kē-ĕ Sīmōn nö ṙā-ang in cha, 
ngaich nyëkan nö ikūö cha.  

Havan Kanā-an Yik Mëm Yôsĕf 

25Ngaich Yôsĕf nö tölṙô intööḵlö nuk chūök kum cha tö sāiny, invantö nuk 
rupīö cha inrē nö el sāk cha, kinëtö nyā-aṅkūö cha inrē nö el talöökö: ngaich 
ngatī inlinken chā-a.  
26Hakeunlö nuk köttöre ngaich chā-a tö sāiny, ngaich kiröönngöre nö ṙā-ang 
umuh.  
27Ngaich hĕngtak tö cha lamöpnyökūö sākre nö kētö nyā-aṅkūö ök köttö ò nö 
ël ök chūök sanökngö, meuk nuk rupīö re angā-aṅ ngaich; ngaich, yĕh meuk, 
höng ikūö ök sāk ò anū-ö.  
28Ngaich ngöṙô angā-aṅ tö yik hanöngkisānöre, Höng havantu nun në rupīö 
chu, yĕh meuk, höng ikūö ngam sāk chu nun: ngaich chā-a nö kapahare ellōn, 
kö havöötökūöre nö in höö, chā-a, nöng kichëyöre, nö ngöṙô, Asuh öng ngih 
tī ngam Tēv nö in hī?  

29Yih chā-a ngaich nö ik kikōnyö yöngre Yāköp, nö ip panam Kanā-an, ngaich 
vë-eny nang ò tö nuk lāinyngenre nö ṙòkhöre, nö ngöṙô,  
30Kësô öp tarik nö vë-ekūö ih, öp mākūö öp panam, ngaich in höng mahayun 
öp panam tö ṙô ò.  
31Ngaich ngöṙô īhö tö ò, Tökô-en in öi tarik, rö-ö in mahayun:  
32Nët sīön tak in hanöngkisānöre, kūön öp yöngre öi kikōnyö, hĕng taka ök 
töhö-övö, ip kikōnyö yöng ih töngamuh öp manāngö takô ip panam Kanā-an.  
33Ngaich öp tarik, öp mākūö öp panam, nö ngöṙô tö ih, Ngih lökten chin min 
akahalōn tö yīö tökô-en öi tarik; hĕngtak ṙahāngö yin tö hanöng kisānöre in 
chu, ngaich kē kumre yī-ö tö sāiny ip inyāchö i patī yīö, ngaich kuṙòh, 
kiröönngöre:  
34Kētö öp manāngö kahëm yīö in chu: ngaich möl min chu-ö akahalōn tö yīö 
öi tarik: ngatī chū-ö min ṙānyö öp hanöng kisānö yīö, ngaich yī-ö min havah i 
ngih panam.  
35Ngaich ngö inlahen hē cha nö hōngnyö aṅ nuk sākre, ngaich, yĕhmeuk, 
höngkö ikūö nuk sāk yik tarik nuk inyul rupīö cha, ngaich hē cha tök yöng 
cha inrē nö meuk minë inyul rupīö, pa-ekūö chā-a ngaich.  
36Ngaich ök yöng cha Yāköp nö ngöṙô tö cha. Miṙivilōn chin tö yīö tö vē 
kūönre: hö-övö ök yih Yôsĕf, hö-övö inrē Simōn, ngaich yī-ö hòṅ kēngen 
Penyamin: ṙòkhöre nun nöng in chu.  
37Ngaich vë-ekūö ök yöngre Rūpön, nö ngöṙô, Fëlngö nap kūön chu kikōnyö, 
yē chu öt kēten ò in meh: kēten ò eltī chu, ngaich chū-ö min hēk kēten ò in 
meh.  
38Ngaich ngöṙô angā-aṅ, Hö-ö öp kūön chu nö kiröönngöre nö in yīö, pò ök 
hanöng kisānö ò nö kapah, ngaich nöng angā-aṅ tītö: yĕn palā-aiṙen min 
angā-aṅ nö el talöökö, ip tinlöökö yīö, ngaich yī-ö min kētö në pakūkui chu, 
hol tö miṙivlōn nö el anūlö.  

Ranehlö 43 

Chuh Aikup Hēk Yik Mëm Yāköp Ī-nu Tö Penyamin 

1Kalēḵ ngaich ngam inyāchö nö im panam.  
2Ngaich ngö inlahen, hē cha nö keuhēutökūö tö nuk sāiny, nuk kum cha nö 
ṙā-ang Aikup, ngaich ngöṙô ök kikōnyö yöng cha tö cha, Hēk yin kuṙòh, 
rahëichyen havah tö nyā-aṅkūö hī.  
3Ngaich vë-ekūö ò Yūtā, nö ngöṙô, Löökö ṙô öp tarik nö in ih, nö ngöṙô, Öt 
meukkūö chu yin min yĕn höng in yīö öp kahëm yīö.  
4Yē meh hòṅ tīnngö öp kahëm ih nö in ih, ngaich kiröönngöre īhö havah nyā-
aṅkūö meh: 
5Yē meh pöri öthòṅ tīnngen ò, hö-ö īhö hòṅ kirööngöre; pòn ngöṙô öp tarik tö 
ih, Öt meukkūö chu yin min, höng in yīö öp kahëm yīö.  
6Ngaich ngöṙô Israĕl, Kūöyòh öyih ngatī chanôchö tī in chu, öi vë-eny nang 
öp tarik töre öi ōtngöre kahëm?  
7Ngaich ngöṙô chā-a, Höng löönyöre ṙô öp tarik nö hatön inlahen ih, inlahen 
mak alaha ih inrē nö ngöṙô, Ṙòngmö aṅ öp yöng yīö kikōnyö? Kahëmu öyih 
tö tahëng? Ngaich īhö vë-eny nang ò höng asā minë ṙô: ngaich kô-òren hòng 
öre īhö akahalōn tö ò nö hòṅ ngöṙô, Kē töp kahëmre yin?  
8Ngaich Yūtā nö ngöṙô tök yöng re Israĕl, Tīntö ap nyīö nö hol chu, hòṅ ih 
chōholre ngaich kiröönngöre; hòṅ hī aṅ öi öt kapah, ayī-ö nyöre, më-eṅ inrē, 
vē kun kūöṅnö hī inrē.  
9Chū-ö min töminënyu tö ò; ṙā-ang eltī chu më-eṅ havëken ò: yē chu min öt 
kēten ò in meh, öt asöklen ò inrē ikūö meh, ngaich hökngen chu urāngen 
kūön öp inchököre:  
10Yē hī öre öt hangöhngöre, ngaich öre ayī-ö havan töngamuh, im innët van.  
11Ngaich ök yöng cha Israĕl nö ngöṙô tö cha, Yē e chĕi nö ngatī, ngö inlahen 
yin; kē kumre yin tö nup tö-atöllöng ṙòng chōn ngih panam el nup chūök 
kum yīö, kum tö raneushö öp tarik inrē, tötahūsā, mūr inrē, kulöl almòn inrē:  
12Nët miyöngö kahëka tö rupīö; nup rupīö töhavantu nö ikūö sāk yīö, kē-e u 
hēk eltī yīö; lohten nuk nö töng öt meūkö:  

13Kē ngam kahëmre inrē, chōholre ngaich, kuṙòh ip tarik hēk:  
14Kētö neukhö yīö An yēḵ ngam Tēv tökeuhēuttöre chöngö öi ikūö öp tarik, 
hòṅ ò nö ṙānyö öp tahëng hanöng kisānö yīö tö Penyamin inrē. Ngaich yē chu 
öich ṙā-ai tö vē kūönre, höng töṙā-ai chū-ö ngaich.  
15Ngaich yik tarik nö kē nuk raneushö, nët miyöngö kahë tö rupīö nö eltīre 
chā-a, tö Penyamin inrē; chōholre ngaich, ngaich kiröönngöre nö chuh Aikup, 
sökhakaṙen ngaich nö ikūö Yôsĕf.  
16Ngaich hē Yôsĕf nö meūkö Penyamin in cha, nö ngöṙô angā-aṅ tök yōm 
chehen ngam patī ò, Kēhĕt më tarik el ngam patī, lòkhen cha, halēn inrē; tön 
holkūö chu yin min nö nyā tö sakāmö.  
17Ngaich ök tarik nö asā ṙô Yôsĕf nö tölṙô ò; ane inrē ök tarik, kēhöt më tarik 
nö el patī Yôsĕf.  
18Pa-ekūö ngaich yik tarik, pò cha nö kēhĕtvö nö el patī Yôsĕf; ngaich ngöṙô 
chā-a, Kēhötvö in kūö nuk rupīö nuk töhavantu nö ikūö sāk hī ik raneh van; 
pòn hòṅ chöh chööḵnyöre angā-aṅ nö in hī, ngaich afuk kui hī, ngaich kē-ĕ hī 
öi töhakövö, tö në köttö hī inrē.  
19Haröhtöre ngaich chā-a nö ik yōm chehen patī Yôsĕf, ngaich vë-ekūö ò nö 
ikūö inkūp ök patī,  
20Nö ngöṙô, Ō mā chu, kô-en in kòl ik raneh van öi yih havah nyā-aṅ:  
21Ngaich ngö inlahen, hē ih sölta ip chūök sanökngö, löpnyö kūö nuk sākre 
īhö, ngaich, yĕhmeuk, höng, kö ikūö nuk sāk ih nuk rupīö, nuk rupīö ih nöng 
timhöre lumngan: eltī ih pöchö nun nö kētū nö hēk.  
22Kūmu in tö tahëng rupīö eltīre öi havah nyā-aṅkūö: öt akahalōn in tö 
chamaphöt minë rupīö ih nö el minë sāk ih.  
23Ngaich ngöṙô angā-aṅ, kumchikṙen yēḵ in yīö, ui pa-ekūö: ngam Tēv yīö an, 
Tēv öp yöng yīö inrē kamë-ekūö yīö tö töpōi ṙāi chehen nö el sāk yīö: īnu 
chin chū-ö ngaich tö nuk rupīö yīö. Kēnyen Simōn angā-aṅ ngaich nö in cha.  

24Ngaich ngam tarik nö kēhĕt më tarik nö el patī Yôsĕf, ngaich kētö mak cha, 
söich röönre chā-a ngaich; ngaich angā-aṅ inrē nö kētö nyā-aṅkūö nuk köttö 
cha.  
25Halēn nuk raneushö chā-a ngaich nö höng yanīhih Yôsĕf tö sakāmö: pò cha 
nö hāngöre nö nyā nö umuh.  
26Ngaich hē Yôsĕf nö yih nö i patī, kētö nuk raneushö ò chā-a ngaich nö el 
ngam patī, nuk me-el tī cha ngaich fātngöre chā-a nö el tumlat nö in ò. 
27Hatönö cha ngaich angā-aṅ tö lanööken cha, nö ngöṙô, Lööken ap yöng yīö, 
ap ṙô yīö tököiny tarik? Ṙòngmö aṅ apa?  
28Ngaich ngöṙô chā-a, Lööken öp yöng ih, öp kūön alaha öp yöng ih, öp kūön 
alaha meh, ṙòngmö aṅ ap. Sōnngö kui re chā-a ngaich, ngaich salām.  
29Chingôhòl kuire angā-aṅ ngaich meuk ök kahëmre Penyamin, kūön ök yöng 
ò kikānö, ngaich ngöṙô, Ngòh ang manāngö kahëm yīö, ngam ṙô yīö in chu? 
Ngaich ngöṙô angā-aṅ, Aheūkölōn An yēḵ ngam Tēv tö meh, më-eṅ kūön chu.  
30Kurāten ngaich Yôsĕf; pò ök ellōn ò nö paṙūtlöng nö ik kahëm ò: chöh 
chūökre angā-aṅ nö peuny; kuhēthötre nö el ök urôhòre, ngaich in e nö 
peuny. 
31Söichlökūöre angā-aṅ ngaich, ngaich kunyī-inyre; ngaich angā-aṅ nöng ma-
inngenre, ngaich ngöṙô, Ṙātö nyā-aṅ ngaich.  
32Ngaich chā-a nö ṙātö nyā-aṅkūö ò nö köhngen, köhngen më inrē, köhngen 
inrē më aṅ Aikup, yik nyamā nö holkūö ò; pò vē aṅ Aikup nö öt holkūö Hiprū 
nö nyā, pò e nö sinòkkūö vē aṅ Aikup.  
33Ngaich lākūö ò tī chā-a tök lanòh, sā finötnyö ò, sā ṙētöre yik manāngö: 
pingangkūö ngaich yik tarik nöng in höö.  
34Ngaich angā-aṅ nö kē nuk i kūöre nyā-aṅkūö; kētö u ngaich nö in cha: 
ngaich pöri ök nyā-aṅkūö Penyamin nö taneuiköti nö pōyen tö nyā-aṅ më. Òk 
chā-a ngaich, ngaich ṙāmölōn nö in ò.  

 Ranehlö 44 

Chatngen ök Kōp 

1Ngaich angā-aṅ nö tölṙô ök yōm chehen aṅ patī ò nö ngöṙô, Hatööḵlö minë 
sāk më tarik tö nyā-aṅkūö, ip tölngö kanô-òṅ cha nö keun, kö chaphöt rupīö 
öp töhĕng tak nö ikūö öp sāk ò.  
2Chaphöt ap kōp chu, ap rupīö, ikūö sāk öp manāngö, tönup rupīö ò inrē ṙāi 
sāiny. Ngaich ngatī angā-aṅ nö sā ṙô Yôsĕf nö ṙô-òv.  
3I hanetlö ngam peuheū, tīnirit ngaich yik tarik, chā-a tönuk köttö cha inrē.  
4Ngaich hē cha nö ngaich nö el kahôyö tö ök el panam, öölu nö marôvat, 
ngaich ngöṙô Yôsĕf tök yōm chehenre, Chōholre, fachūlörit yip tarik; yē meh 
pöchö kôlö in cha, ngöṙô tö cha, Kūöyòh öyih aṅti tö tötlöök reushö tölöök?  
5Röh öng ngih nö chūök kūö öp mā chu nö òk, ngam tökô-en nö chôngö 
alaha tö ò? Chōchö la-en yin ngaich öi ngatī.  
6Kôlö ngaich angā-aṅ nö in cha, ngaich vë-ekūö cha tö u anū-ö ṙô. 
7Ngaich ngöṙô chā-a tö ò, Kūöyòh ang ngam rācha nö ṙô tö në tö ngati? Sōtö 
tö ngatī An ngam Tēv nö la-en vē kūön alaha meh:  
8Yĕhmeuk, tönuk rupīö, nö kētu tö ih nö hēk nö in meh, nö ṙā-ang ap panam 
Kanā-an, nuk kanôtökūö ih nö elkūö nuk sāk: ngaich sitih inlahen īhö hēk 
ulāingö rupīö hēk humlum, el patī ngam mā meh?  
9Ip chūök kanôtö e nö i vē kūön alaha meh, hökngen ò nö kapah, ngaich īhö 
min inrē: töhakövö tarik ip mā ih. 
10Ngaich ngöṙô angā-aṅ, Hökngen e yēḵ inrē nö sā minë ṙô meh: angā-aṅ öp 
chūök e nö kôti töhakövö min angā-aṅ nö tarik chu; ngaich yī-ö min öt 
vinëkuvö.  
11Kurāten chā-a ngaich, ngaich kö ṙātö nuk sākre më tarik nö el tumlat, kö 
löpnyukūö ngaich nuk sāk cha.  
12Chöh ngaich angā-aṅ, löktökūö ik maṙöinylö, ik manāngö sanökngötī angā-
aṅ: kôti ngaich ök kōp nö el sāk Penyamin.  

13Tikaichngö hilāre chā-a ngaich, kö hakeunlö nuk köttöre ngaich më tarik, 
ngaich havantöre nö el panam.  
14Ngaich Yūtā töyik hanöngkisānö ò yih nö i patī Yôsĕf; ṙòngmö umuh angā-
aṅ: ngaich chā-a nö afukngöre nö ikūö ò nö el tumlat.  
15Ngaich Yôsĕf nö ngöṙô tö cha, Asuh öng ngih tö ngaich la-en yīö? Öt 
akahalōn öyih tö chu öich tarik tökô chòng alaha?  
16Ngaich Yūtā nö ngöṙô, Sitih ṙô öi min i ngam mā chu? Suh ap min ṙô ih? 
Hēk sitih inlahen öi min laklöre? Kôtökūö An ngam Tēv tö kanöölö i vē kūön 
alaha meh: yĕhmeuk, ngaich in töhakövö tarik ngam mā chu īhö nyöre, angā-
aṅ inrē öp tö-aṅhaṅv eltī tö ngam kōp nö kôti.  
17Ngaich ngöṙô angā-aṅ, Sōten chu An ngam Tēv öich ngatī; töhakövö öp min 
nö tarik angā-aṅ öp tö-aṅhaṅv eltī tö ngam kōp nö kôti; yī-ö pöri, chuh ip 
yöngre yin ngaich kiröönngöre im kumchikṙen.  

Havëkö Inṙēlö Penyamīn Ang Yūta 

18Yihtöre ngaich Yūtā nö haröhtöre nö in ò, ngaich ngöṙô Ō mā chu, vë-ekūö 
meh chin, hökngen ngòh kūön alaha meh nö hĕng höiny milôhòh nö el nang 
ngam mā chu, ane inrē un hūlökūö ngam lanīnö meh nö i ngòh kūön alaha 
meh: tön höng sā Fërō man më-eṅ.  
19Mā, hatön vē kūön alahare man fömngöre, öm ngöṙô, Yöngu öyih tö 
kikōnyö, hēk kahëmu öyih? 
20Ngaich ngöṙô īhö tö ngam mā chu, Yöngu in tö kikōnyö, tököiny nö tarik, 
hĕngtak inrē öp nyīö kūön kanöönyö ò, kun kūöṅnö, kapah ök mëm ò, höng 
angā-aṅ tītö öp tö-ōtre nö kūön ök yöngre kikānö, ngaich öp kikōnyö yöng ò 
nö hāngenlōn tö ò.  
21Ngaich ngöṙô më-eṅ tö vē kūön alahare, kēten ò in chu, hòṅ në mat chu nö 
meūkan.  
22Ngaich ngöṙô īhö tö ngam mā chu, Ötkô ap ṙāl tarik nö ṙāngö ap yöngre 
kikōnyö: yē ò nö ṙāngö ap yöngre, kapah min öp yöng ò,  

23Ngaich ngöṙô më-eṅ tö vē kūön alahare, Yĕn öt yih öp kahëm yīö nö in yīö, 
öt meukkūö chu yī-ö min.  
24Ngaich hē ih yih ip kūön alaha meh öp yöng chu, vë-eny nang ò īhö ngaich 
tö në ṙô ngam mā chu. 
25Ngaich ngöṙô ap yöng ih kikōnyö, Kiröönngöre yin hēk rahëichyen havah tö 
nyā-aṅkūö hī.  
26Ngaich ngöṙô īhö, Ötkô in kiröönngöre: yē öp manāngö kahëm ih nö öt in 
ih, ngaich möl īhö kiröönngöre: tön öt meukkūö öp tarik in nyin, höng in ih 
öp manāngö kahëm ih.  
27Ngaich öp kūön alaha meh yöng ih kikōnyö, nö ngöṙô. Akahalōn tök pīhö 
chu nö nët maneuk kayôḵnyi tö kikōnyö kūön chu:  
28Kiröönngöre ök hĕng tak nö ṙāngen chu, ngaich ngöṙô chū-ö, Kô-en ök nö 
chiṙësi nö panyeny; hēngen tö e chū-ö ngaich öt meūkan:  
29Ngaich yē yīö kē ngòh inrē ṙā-ang in chu, ngaich palā-aiṙen min angā-aṅ, 
ngaich yī-ö min kētö në pakūkui chu, holtö miṙivlōn nö el anūlö. 
30Lökten, hē chu yih ip kūön alaha meh ap kikōnyö yöng chu, ngaich öt īnu 
īhö tö ngam ṙāl tarik; pò ap nômö ò nö kapòktöre nö i nômö ngam nyīö;  
31Ngaich min angū-ö, yĕn meuk ngam nyīö min angā-aṅ, nö öt in ih, ngaich 
kapah min angā-aṅ: ngaich vē kūön alaha meh min nö kētö pakūkui ap kūön 
alaha meh ap yöng ih, holtö miṙivlōn nö el anūlö.  
32Pò ngòh kūön alaha meh nö kinṙötngö ngam nyīö nö ip yöng chu kikōnyö, 
öich ngöṙô, Yē chu öt kēten ò in meh, ngaich chū-ö min töhachökö töp 
yöngre kikōnyö, tö-urāngen.  
33Yĕh lökten, vë-ekūö meh chin, hökngen ngòh kūön alaha meh nöng ngöh 
nö tarik töhakövö im mā chu, ṙënngen ngam nyīö; ngaich hökngen ngam nyīö 
nö kiröönngöre nö in yip mëmre.  



122 

 

 
   Nicobarese Bible 

© 2014, Bible Society of India. 
 

 
 

 

34Sitih kinröönngöre ṙöng öich chū-ö min chuh ip yöngre kikōnyö, ngaich rö-
ö ngam nyīö nö in chu? Ngaich meuk öp töchōich chū-ö min yamih nö i kui 
öp yöng chu kikōnyö.  

Ranehlö 45 

Mikahtö kūö yik mëm re ang Yôsĕf tore 

1Ngaich Yôsĕf nö ötkô nö ma-inngenre nö ikūö cha nö ṙòkhöre yik 
samökhaka nö in ò, ngaich ngöṙô angā-aṅ, Tölṙô më tarik nö kiröönngöre nö 
ṙā-ang in chu. Ngaich öthĕng tittak tarik tösökhaka nö in ò, isaha Yôsĕf nö 
mikahtökūö yik mëmre töre.  
2Pōitô ngaich angā-aṅ nö peuiny: ngaich hang yik aṅ Aikup: aṅ patī Fërō inrē.  
3Ngaich ngöṙô Yôsĕf tö yik mëmre, Yôsĕf chin kòl chū-ö ṙòngmö aṅ ap yöng 
chu kikōnyö? Ngaich yik mëm ò nö ötkô nö sapṙô ò pò cha nö pa-ekūö nö 
ikūö ò.  
4Ngaich Yôsĕf nö ngöṙô tö yik mëmre, Ta-ih, haröhtöre in chu, vë-ekūö yīö 
chin. Haröhtöre chā-a ngaich. Ngaich ngöṙô angā-aṅ, Yôsĕf chin kòl chū-ö 
kahëm yīö, tö-inyīhiyö tö yīö i Aikup.  
5Uh yin ngaich haṙīvölōn, ui rēhĕn līn in re tö pò yīö i nyihngen chu ihih: tön 
urēhĕkūö yīö chin tīntu tö ngam Tēv öich maha-aṅ nômö.  
6Pòn ngaich nö nët samyeūheu ngam inyāchö nö im panam: ngaich ōttöre 
nup tö taneui töre samyeūheu, ip hē u min nö ötrēhĕn nö pôtu, ötrĕhĕn nö 
kanöönyu ṙòng.  
7Urēhĕkūö yīö chin tīntu tö ngam Tēv, öich ha-aṅha yīö, yī-ö chööḵṙen ing 
panam, hayöölen yīö inrē öi aṅ, lökten i yöng ṙinānyö.  
8Lökten yin öi rö-ö yī-ö tamīnten chu ihih, tön ngam Tēv: ngaich Angā-aṅ nö 
vīlen chu kikōnyö yöng Fërō, ngaich mā taṙòkhöre i patī ò, ane inrē 
mahayöng taṙòkhöre ing panam Aikup.  
9Ka-eūyen yin, chuh ip yöng chu kikōnyö ngöṙô tö ò, Ngöṙô öp kūön meh 
Yôsĕf, Vīten chu An ngam Tēv mā taṙòkhöre i Aikup tā-a yih man in chu: un 
ngöh: 

10Ngaich më-eṅ min iyöng im panam Kōsen, öm röhta in chu, më-eṅ, yip 
kūön meh inrē, yip kūön yip kūön meh inrē, tö nup pököre meh, nuā, ṙòkhöre 
nup töng in meh:  
11Ngaich in e chū-ö min harūkö meh; taneuitöre samyeūheu nup inyāchö; hòṅ 
meh öt i yanāchö, më-eṅ, yip aṅ patī meh, ṙòkhöre nup töng mi-in meh inrē.  
12Ngaich, yĕhmeuk, meuk nun minë mat meh, tö minë mat ngam kahëm chu 
inrē Penyamin, tö e nö ngam elvāng chu vamë-eṅkūö meh.  
13Ngaich vë-eny nang ap yöng chu yī-ö min tö kanôlò chu i Aikup, ṙòkhöre 
nup maheuṅk yīö inrē; ngaich ka-eūyen öi kēten öp yöng chu ihih.  
14Afahalre angā-aṅ ngaich nö i likeun Penyamin; ngaich peuiny; peuiny inrē 
Penyamin nö i neūyö ò.  
15Hāmkūö yik mëmre angā-aṅ ngaich nö ṙòkhöre, ngaich peuiny nö in cha: 
unôichrit e möl yik mëm ò nö vë-ekūö ò.  
16Ngaich hangnyu hol angū-ö nö i pati Fërō, nö ngö öp ṙô, Yih yip mëm 
Yôsĕf: ngaich ang Fërō nö ṙāmölōn tö e, yik kūön alaha ò inrē.  
17Ngaich Fërō nö ngöṙô tö Yôsĕf, Ngöṙô man tö yip mëmre, Ngö inlahen yin; 
hakeunlö nup chehechōnre yin kiröönngöre ngaich, yih ip panam Kanā-an; 
18Kē ap yöng yīö yip aṅ patī yīö inrē, ngaich yih in chu: ngaich kē-ĕkūö yīö 
chū-ö min tö kanôlò ngih panam Aikup, ngaich yī-ö min nyā tanë-eṅ ngam 
panam.  
19Ngaich man töölöṙô, ngatī inlahen yēḵ ngaich; kē inröl yip tökūöṅnö, pīhö 
yīö, kētö ap yöng yīö kikōnyö inrē, ngaich yih.  
20Un afēka nup chehen yīö, tön kanôlò yīö nun nö ṙòkhöre në ing panam 
Aikup.  
21Ngaich ngatī yik kūön Israĕl: ngaich Yôsĕf nö kētö inröl nö in cha, sā 
chöngö Fërō, kētö nyā-aṅkūö cha inrē nö el talöökö.  
22Kö kē-ĕkūö yik tarik angā-aṅ nö ṙòkhöre tö hilā; in Penyamin tī pöri angā-
aṅ nö lūöyòng tī tö rupīö, taneui hilā inrē.  

23Në sahöömtö ò nö ik yöng ò kikōnyö; söm nòng köttö, kumtö nuk chehen 
aṅ Aikup, söm nòng inrē nuk kan köttö, kum tö sāiny, ane inrē nyā-aṅkūö öp 
yöng ò nö el talöökö.  
24Ngaich angā-aṅ nö tīnngö yik mëmre, ngaich ngaich chā-a: ngaich ngöṙô 
angā-aṅ tö cha, Yĕh meuk, ui lā-alkūöre el talöökö.  
25Kiröönngöre chā-a ngaich nö ṙā-ang Aikup, ngaich yih nö ip panam Kanā-an 
nö ik yöngre Yāköp.  
26Ngaich vë-eny nang ò chā-a, nö ngöṙô, Ṙòngmö aṅ ap Yôsĕf, angā-aṅ ap 
mahayöng ap panam Aikup nö ṙòkhöre. Ngaich Yāköp nö sangūli ellōn, öt 
ṙātö ellōnre tö ṙô cha.  
27Keuheūtnyôre ngaich chā-a nö in ò tö nuk ṙô Yôsĕf, nuk ṙô ò nö in cha: 
ngaich hē ò nö meuk nuk inröl sahöömtö Yôsĕf, chūök ò, ngaich ök yöng cha 
Yāköp nö keūlöre ellōn;  
28Ngaich Israĕl nö ngöṙô, Ngöh tölngö ngaich; ṙòngmö aṅ ap kūön chu Yôsĕf: 
hòṅ kiröönngöre chin meūkan, urēhĕkūöre kapah.  

 Ranehlö 46 

Chuh Aikup Ang Yāköp Tö Yik Kūön Ò 

1Keuheūtlöre kum ngaich Israĕl tö nuk chehenre, ngaich kiröönngöre nö im 
kinröönngöre, sölta ngaich nö i Pīrsipa, ngaich kētö tökētu nö im Tēv ök yöng 
ò Isak.  
2Ngaich ngam Tēv nö vë-ekūö Israĕl nö i heūvö tö hatööm, nö ngöṙô, Yāköp, 
Yāköp, ngaich ngöṙô angā-aṅ, Ihih chini.  
3Ngaich ngöṙô angā-aṅ, Chū-ö chin Tēv, Öich Tēv ök yöng meh: uh man pa-
ekuö chuh Aikup; tön in e Chin min vīlen meh tökiröng pumnāmö tarik:  
4In meh Chin min chuh Aikup; ngaich kô-en inrē min Öich kēten meh hēk: 
ngaich Yôsēf min inrē nö ṙātö eltīre nö i mat meh.  

5Chōholre ngaich Yāköp nö ṙā-ang Pīrsipa: ngaich yik kūön Israĕl nö kumten 
Yāköp ök yöng cha kikōnyö, tö yik tökūöṅnö, tö yik pīhö cha, nö el nuk inröl, 
nuk sahöömtö Fërō nö chūök ò.  
6Kē nuk nuā re chā-a ngaich, tö nuk chehen cha, nuk taneūngen cha nö ip 
panam Kanā-an, ngaich yih nö i Aikup, Yāköp, hol ò yik kūön ò nö ṙòkhöre 
inrē.  
7Yik kūön ò kikōnyö, yik kūön yik kūön ò kikōnyö inrē nö hol ò, yik kūön ò 
kikānö, yik kūön yik kūön ò kikānö inrē, ṙòkhöre inrē yik kūön.  
8Në nun minënyö yik kūön Israĕl, yik yamih nö i Aikup, Yāköp, tö yik 
kikōnyö kūön ò: Rūpön, lanòh Yāköp,  
9Kikōnyö kūön Rūpön; Hanòk, Palu, Hesròn, Karmi inrē.  
10Kikōnyö kūön Simōn; Yemuel, Yamin, Ohat, Yakin, Sohar, Sa-ul inrē, 
kikōnyö kūön ök kikānö aṅ Kanā-an.  
11Kikōnyö kūön Lēvī, Kersòn, Kōhat, Merari inrē.  
12Kikōnyö kūön Yūtā; Er, Onan, Sēla, Peres, Sēra: kapah pöri nā Er nā Onan 
nö i Kanā-an. Ngaich nā kikōnyö kūön Peres, Hasròn, Hamul inrē.  
13Kikōnyö kūön Isakar, Tola, Puah, Iyop, Simron.  
14Kikōnyö kūön Sepulön; Seret, Elon, Yalil inrē.  
15Chā-a yin vē kikōnyö kūön Leah kayôḵnyö ò nö kūön Yāköp nö i 
Patanaram, holten Tainā ök kikānö kūön ò: ṙòkhöre yik kūön ò, kikōnyö, 
kikānö inrē, nö lūöi anāi lūöi tak.  
16Kikōnyö kūön Kāt; Sifion, Haki, Suni, Espon, Eri, Aroti, Areli inrē.  
17Kikōnyö kūön Asēr; Imna, Isva, Isvi Peria, Sērah ök kanānö cha: kikōnyö 
kūön Peria; Hīpör, Malkiel inrē.  
18Chā-a yin vē kikōnyö kūön Silpah, ök kahëtö Lēpān nö in Leah ök kikānö 
kūön ò, achā-a kayôḵnyö ò nö kūön Yāköp, tafūöl sīön taka.  
19Kikōnyö kūön Rēchel, ök pīhö Yāköp; Yôsĕf, Penyamin inrē.  

20Ngaich in panam Aikup, fötnyu nö kūön Yôsĕf, Manasē, Ifrēm inrē, 
kayôḵnyö Asanat ök kikānö kūön Pòtifer ök kūön kūönṙô aṅ On kūön ò.  
21Kikōnyö kūön Penyamin, Pela, Pechör, Aspel, Kira, Nianam, Ehi, Ros, 
Mupim, Hupim, At inrē.  
22Chā-a yin vē kikōnyö kūön Rēchöl, tö kayôḵnyu nö kūön Yāköp: ṙòkhöre nö 
fën sīön taka.  
23Kikōnyö kūön Tën, Husim.  
24Kikōnyö kūön Naftalī; Yasil; Kuni, Yesar, Silem inrē. 
25Chā-a yin vē kikōnyö kūön Pilhah, ök kahëtö Lēpān nö in Rēchöl, ök kikānö 
kūön ò, ngaich achā-a vē kayôḵnyö ò nö kūön Yāköp: ṙòkhöre nö sat tak.  
26Ṙòkhöre yik hol Yāköp nö yih nö i Aikup, yik lamöknyö in ò, holre tö yik 
pīhö yik kūön Yāköp, ṙòkhöre nö tafūöl anāi tafūöl tumtaka; 
27Kikōnyö kūön Yôsĕf; tökayôḵnyu nö kūön ò nö i Aikup; nët taka: ṙòkhöre 
yik tarik aṅ patī Yāköp, yik yamih nö i Aikup, nö sat anāi.  

I yöng Aikup Ang Yāköp Tö Yik Kūön Ò 

28Ngaich angā-aṅ nö tīnngen Yūtā nö urĕh tö ò nö in Yôsĕf, nö urĕhtö ò nö 
hachōtö talöökö nö i Kōsen; sölta chā-a ngaich nö ip panam Kōsen. 
29Halēn inrölre ngaich Yôsĕf, ngaich kiröönngöre nö höngkūö ök yöngre 
kikōnyö Israĕl, nö i Kōsen; hameuktöre ngaich angā-aṅ nö in ò; fahlöre 
ngaich nö i neūyö ò, ngaich marô-òtô nö peuiny nö i neūyö ò.  
30Ngaich ngöṙô Israĕl tö Yôsĕf, Yĕh ngaich hökngen chu kapah, sā chu ngaich 
meuk kūö meh, öm ṙòngmö aṅ.  
31Ngaich Yôsĕf nö ngöṙô tö yik mëmre, tö yik aṅ patī ök yöng ò inrē, Hòṅ 
ngaich chin, öich vë-eny nang Fërō inrē, öich ngöṙô min tö ò, Yih yip nö 
ngaich nö in chu hanöngkisānö chu, aṅ patī ap yöng chu inrē, yip mi-i Kanā-
an;  
32Yōm pököre yik tarik, pò cha nö mahayōm nuā; ngaich yip nö kumtö nup 
nuāre, pököre cha inrē, ṙòkhöre nup töng chehen cha inrē.  

33Ngaich mīnö, yē Fërō nö havëten yīö min, nö ngöṙô min, Asuh öp 
töchöngṙen la-en yīö?  
34Ngaich ngöṙô pöichö min, Yōm pököre yin vē kūön alaha meh, hēten tö 
nyinī-öṅre, söl ing töngamuh, īhö nyöre tö yik yöng ih inrē: hòṅ yīö iyöng ip 
panam Kōsen; tön sinòkkūö vē aṅ Aikup yin vē yōm pököre.  

Ranehlö 47 

1Chuh in Fërō ngaich Yôsĕf, ngaich ngöṙô, Ngaich ap yöng chu kikōnyö, tö 
yip hanöngkisānö chu inrē nö yih nö ṙā-ang ip panam Kanā-an, tö nup nuā 
cha, pököre cha, nup töng chehen cha inrē nö ṙòkhöre, yĕh meuk. Ngaich yip 
nö ip panam Kōsen.  
2Ngaich taneui tak ngahôṅ angā-aṅ tö tarik aṅ i yik hanöngkisānö ò, ngaich 
kēten cha nö in Fërō.  
3Ngaich Fërō nö ngöṙô tö yik hanöngkisānö ò, Asuh ap töchöngṙen la-en yīö? 
Ngaich ngö ṙô chā-a, tö Fërō, Yōmpököre yin vē kūön alaha meh, īhö nyöre 
tö yik yöng ih inrē.  
4Ngaich ngöṙô chā-a tö Fërō, Yih in i ngih panam öi töhòṅ rahëichtaṙen i 
yöng; pòn öt nyā-aṅvkūö në nuā vē kūön alaha meh; pò ngam inyāchö nö 
kiröngen nö im panam Kanā-an: angū-ö lökten in vë-ekūö meh, hökngen vē 
kūön alahare man nö iyöng im panam Kōsen.  
5Ngaich Fërō nö vë-ekūö Yôsĕf, nö ngöṙô, Yih ap yöng meh kikōnyö nö in 
meh, tö yip hanöngkisānö meh inrē:  
6Ikūö meh an ngam panam Aikup; iyöngtö ap yöngre man tö yip mëm meh 
inrē, im tökôlò panam; hökngen cha nö iyöng im panam Kōsen: ngaich yē 
meh akahalōn tö yip in cha tarik tökeū, ngaich vīlen cha nö yōm në nuā chu.  
7Ngaich Yôsĕf nö kēhĕt Yāköp ök yöng ò kikōnyö, asöklen ò nö ikuö Fërō: 
hakôlò Fërō ngaich Yāköp.  
8Ngaich ngöṙô Fërō tö Yāköp, Ām nup sakāmö nup samyeūheu ngam nômö 
meh?  

9Ngaich Yāköp nö ngöṙô tö Fërō, Hēngòng lūöi anāi nun në sakāmö 
samyeūheu invötö chu: öt pōyen, tötlöök inrē nuk sakāmö samyeūheu nômö 
chu: öt söllö nun nö i sakāmö samyeūheu nômö yik yöng chu i nuk sakāmö 
invötö cha.  
10Ngaich Yāköp nö hakôlò Fërō, kunyī-inyre ngaich nö ṙā-ang ikūö Fërō.  
11Ngaich Yôsĕf nö ṙātö ök yöngre kikōnyö tö yik hanöngkisānö ò inrē, ngaich 
kē-ĕkūö cha tö amin cha nö im panam Aikup, im tökôlò panam, im panam 
Ramisis, sā hachöng Fërō.  
12Ngaich Yôsĕf nö haruk ök yöngre kikōnyö yik hanöngkisānö ò inrē, ṙòkhöre 
yik aṅ patī ök yöng ò kikōnyö, tö nyā-aṅkūö, i tumtak cha nö i mupīhöre,  

In Yāchö 

13Ngaich ṙòkngöre chūök nö öt nyā-aṅvkūö nö im panam; pò ngam inyāchö 
nö kiröngen, lökngen, ngam panam Aikup tö ngam panam Kanā-an nö aheuk 
tökūö ngam inyāchö.  
14Ngaich Yôsĕf nö hamūl nuk rupīö nö ṙòkhöre nuk mi-ik panam Aikup, ik 
panam Kanā-an inrē, nuk ṙāi nuk töhavaha sāiny tö cha: ngaich kētö nuk 
rupīö ang Yôsĕf nö i patī Fërō. 
15Ngaich hē nuk rupīö nö ṙòkngöre nö keuheūt, im panam Aikup, im panam 
Kanā-an inrē, ṙòkhöre ngaich yik aṅ Aikup nö yih nö in Yôsĕf, ngaich ngöṙô, 
Kētö nyā-aṅkūö ih höng kapah ṙöng öi ikūö meh? Tön ngaich nuk rupīö ih nö 
keuheūt.  
16Ngaich Yôsĕf nö ngöṙô, Kētö ṙô, Kētö nup nuā re yin; ngaich chū-ö min kē-
ĕkūö yīö nö ṙāi nup nuā, yĕn keuheūt rupīö. 
17Ngaich chā-a nö kētö nuk nuā re nö in Yôsĕf: kētö nyā-aṅkūö cha ngaich 
Yôsĕf nö inṙënngö kōra, nuā, pököre, köttö inrē: ngaich ha-aṅlen cha angā-aṅ 
nö inṙënngen nuk nuā cha nö ṙòkhöre im samyeūheu angū-ö.  
18Ngaich hē ngam samyeūheu angū-ö nö keuheūt, yihtöre chā-a nö in ò im 
innët samyeūheu, ngaich ngöṙô tö ò, Öthòṅ hanyathanga in im mā ih tö 

inlahen nuk rupīö ih nö keuheūt; ngaich nuk nuā ih inrē nö nuā ngam mā ih; 
öthĕng tit tö-ōtre nö ikūö ngam mā ih, höng në alaha ih, tö në töṙeūla ih inrē:  
19Sitih öi min höng kapah, öi höng meūkö tö meh, īhö nyöre tönë taṙeū ih 
inrē? Havāha ih man tö nyā-aṅkūö, tö në taṙeū ih inrē, ngaich īhö tönë taṙeū 
ih öi kūön alaha Fërō: kētö kulöl in ih, hòṅ ih aṅ, öi öt kapah, hòṅ ngam 
panam nö öthöng lëlngö.  
20Lökten Yôsĕf nö havah nuk panam Aikup nö ṙòkhöre nö panam Fërō; pò yik 
aṅ Aikup nö kö inyihngö panô-òṅre, tökūö ngam inyāchö nö kalēḵ nö in cha; 
ngaich nuk panam nö panam Fërō.  
21Ngaich pöri yik tarik, kēten cha angā-aṅ nö i nuk elpanam; löktökūö manā-
angkūö öp manā-angkūö Aikup söl ip tahëng manā-angkūö e.  
22Höng nuk panam yik kūönṙô töt havāha tö ò; pò yik kūönṙô nö tö minchöö-
övö tö Fërō, ngaich nyā nuk minchöö-öre kahëtö Fërō nö in cha; lökten cha 
nö öt inyihngö panamre.  
23Ngaich ngöṙô Yôsĕf tö yik tarik, Yĕhmeuk, ngaich chin havāha yīö 
töngamuh tö minë panam yīö öi inlanen Fërō: yĕhmeuk, ngih yih kulöl, kulöl 
yīö, ngaich yin teūich ngam panam.  
24Ngaich ngö inlahen min ip hē inmūlö, tö yīö min hĕnghata i tö taneui in 
Fërō, ngaich fën tit nup kanahngen yīö, nö kulöl ngam panô-òṅ, nyā-aṅkūö 
yīö inrē, ṙòkhöre yip aṅ patī yīö, nyā-aṅkūö yip kūön yīö inrē.  
25Ngaich ngöṙô chā-a, Ngaich in hayöölöngṙen nômö tö meh: hökngen ih yēḵ 
aheukhuvö ikūö ngam mā ih, ngaich īhö min kūön alaha Fërō.  
26Ngaich Yôsĕf nö vī-i e nö chöngö, nö im panam Aikup, söl ing tö ngamuh, 
tö Fërō nö hĕng vat i tö taneui, höng nup panam yip kūönṙô hangen töt 
inlanen Fërō.  

Manā-aṅ Havëkö Yāköp 

27Ngaich Israĕl nö iyöng im panam Aikup, im panam Kōsen; ngaich chā-a nö 
amīnu nö umuh, kūönuvö, ngaich ṙūölöre ṙôken nö pōyen.  

28Sat sīön samyeūheu ang Yāköp nö iyöng im panam Aikup: lökten minë 
sakāmö samyeūheu Yāköp nö aṅ nö hēngòng fën anāi sat samyeūheu.  
29Ngaich röhta ök hē Israĕl nö hòṅ kapah: havëtök kūönre ngaich angā-aṅ 
Yôsĕf, ngaich ngöṙô tö ò, Yē meh öm aheuk tö chu töngamuh, vë-ekūö meh 
chin, ṙātö eltīre man el katòh takeun chu, aṙē-ĕlōn pömchö ömkô-en in chu; 
vë-ekūö meh chin, uh chin lāpi i Aikup:  
30Yē chu pöri min haṙòh i yip yöngre kikōnyö: kēnyen chu më-eṅ ṙā-ang 
Aikup, lāpngen chu ngaich i chūök lināpngö cha. Ngaich ngöṙô angā-aṅ, 
Ngaich chin min asā ṙô meh. 
31Ngaich ngöṙô angā-aṅ, Chūökuṙô man kilēḵngôṅre in chu. Ngaich chūöku 
ṙô anga-aṅ nö kilēḵngôre nö in ò. Ngaich ang Israĕl nö samöllöre nö i 
sinlāngö ök chūök ò nö haṙòh nö lā kui.  

 Ranehlö 48 

Hakòlò Īfrēm Nāṅ, Manasē Ang Yāköp 

1Ngaich ngö inlahen unôichrit në, tö ök töhĕng tak tö ngöṙô Yôsĕf, Yĕhmeuk, 
vāhav öp yöng meh kikōnyö: ngaich angā-aṅ nö ngôṅ nak kūönre kikōnyö nö 
hol ò, Manasē, Ifrēm inrē.  
2Ngaich hĕngtak ök vamë-eny nang Yāköp, nö ngöṙô, Yĕhmeuk, yih ap kūön 
meh Yôsĕf nö in meh: ngaich Israĕl nö hangëṅeṅl alahare, ūichlöre ngaich nö 
el chamam.  
3Ngaich Yāköp nö ngöṙô tö Yôsĕf, Meūkö an ngam Tēv tökeuheūttöre chöngö 
töchu nö i Lus ip panam Kanā-an, ngaich hakôlò chu,  
4Ngaich ngöṙô tö chu, Yĕhmeuk, vīlen meh Chin mikūönlö, ṙūölö ṙôken meh 
inrē, vīlen meh Chin min inrē tömaṙôngö öm tarik; ngaich Chū-ö min kētö 
ngih panam ip kūön meh, unôichrit meh, nö töt chanūhuvṙen nö amin.  
5Ngaich nap töngamuh kūön meh kikōnyö nö chū-ö, nap tökayôḵnyu in meh 
ing panam Aikup urēhĕkūö yanīhih chu in meh i Aikup; Ifrēm, Manasē inrē, 
sā Rūpen, simōn inrē nö chū-ö chu min.  

6Ngaich ap kūön meh, öp hakūön tö meh unôich tö cha, nö më-eṅ meh min 
chā-a i nup amin cha.  
7Ngaich pöri chū-ö, hē chu yih ṙā-ang Patan, kapah ngaich Rēchöl nö ranghen 
chu el talöökö im panam Kanā-an, hē ih ṙòngmö marôvat tö Efrāt: ngaich 
lāpngen ò chū-ö el talöökö Efrāt; (angū-ö ön Petlihem.) 
8Ngaich Israĕl nö ngëichkö nak kūön Yôsĕf, ngaich ngöṙô, Chīö aich nā? 
9Ngaich Yôsĕf nö ngöṙô tök yöngre, Kikōnyö nan kūön chu, kahëtö ngam Tēv 
nö in chu ihih. Ngaich ngöṙô angā-aṅ, vë-ekūö meh chin, kēten cha in chu, 
hòṅ chu hakôlò cha.  
10Paṙeūma nuk mat Israĕl tökūö kanöönyö, lökten ò nö ötkô nö meuk. Ngaich 
anga-aṅ nö haröhten cha nö in ò; hāmkūö cha ngaich angā-aṅ; fūölö cha inrē.  
11Ngaich Israĕl nö ngöṙô tö Yôsĕf, Öt lōnu chin tö mineukkūö meh: ngaich, 
yĕh meuk, halöngten chu An ngam Tēv meuk kūön meh inrē.  
12Ngaich Yôsĕf nö kēnyen cha nö ṙā-ang ihôi nuk kinmônö ò; ngaich fātngöre 
angā-aṅ nö el tumlat,  
13Ngaich ang Yôsĕf nö kē-ĕ cha nö nëtre taka, lahāmö ò ang Ifrēm ngaich lā 
tavē Israĕl, lātavē ò ang Manasē, ngaich haröhten cha nö in ò.  
14Hateutnyö ök lāhāmö këlre ngaich Israĕl, ngaich ṙātö e nö elkui Ifrēm, ök 
manāngö, ngaich ök lātavē ò nö ikui Manasē, Supānngö këlre anga-aṅ nö 
huveū-en; pò Manasē nö lanòh,  
15Hakôlò Yôsĕf ngaich angā-aṅ, nö ngöṙô, Ngam Tēv ngam tölöökö kūö tī tö 
nak yöng chu, Aprahām, Isāk inrē, ngam Tēv maha-aṅlen chu i rô-òtö nômö 
chu, söl ing töngamuh,  
16Ngam ma-aṅhānga, ngam ṙamānyen chu ṙā-ang i nup taṙòkhöre tötlöök, 
hakôlò nāṅ nyīö yēḵ; hökngen ngam minë-eny chu nö minë-eny cha, ngam 
minë-eny nak yöng chu inrē, nā Aprahām nā Isak; ngaich hökngen cha nö 
sīöplö nö maṙôngö nö ellōn ngih tumlat.  

17Ngaich hē Yôsĕf nö meuk ök yöngre nö ṙātö ök lāhāmö eltire nö ikui Ifrēm 
kunyāṅhaṅlōn tī angū-ö tö ò: ngaich angā-aṅ nö kē kël ök yöngre, nö kē-ĕng 
e nö ṙā-ang ikui Ifrĕm nö ikui Manasē.  
18Ngaich Yôsĕf nö ngöṙô tök yöngre, Kayöngö, Rö-ön ngatī: pòn ngòh lanòh; 
ṙātö ngam lāhamö eltīre ikui ò.  
19Ngaich sōḵ ök yöng ò, ngaich ngöṙô, Kakūönö, akahalōn chin tö e; 
akahalōn: tarik an angā-aṅ min inrē, kiröng an inrē min angā-aṅ: kiröng pöri 
ngam manāngö min tö ò, ngaich öp kūön ò min nö tö maṙôngö pumnāmö 
tarik.  
20Ngaich hakôlò cha angā-aṅ hē e, nö ngöṙô, In meh an min Israĕl nö hakôlò, 
nö ngö ngöṙô, Vīlen meh An min ngam Tēv sā Ifrēm, Manasē inrē: ngaich 
angā-aṅ nö halānyen Ifrēm nö lā kūö Manasē. 
21Ngaich Israĕl nö ngöṙô tö Yôsĕf, Yĕhmeuk, kapah chin: holtöṙah meh pöri 
min ngam Tēv, kēten meh min inrē hēk im panam yik yöng meh.  
22Ane chin inrē kē-ĕkūö meh, hĕnghöl minchöö-ö nö samöthë tö minchöö-ö 
yip hanöngkisānö meh, ip kahë chu ṙā-ang eltī yip aṅ Amôr öich aṅtī tö 
sanëtre, linreny inrē.  

Ranehlö 49 

Manāngô Yāköp 

1Ngaich Yāköp nö havëtö yik kūönre kikōnyö, ngaich ngöṙô, Hamūlöre yin, 
hòṅ chu vë-eny nang yīö tö lāinyngen yīö min i në unôich sakāmö. 
2Kiteūmöre yin, hang inrē, yī-ö kikōnyö kūön Yāköp; hangihtô Israĕl ngam 
kikōnyö yöng yīö.  
3Rūpen, lanòh chu man më-eṅ, kumlēḵ chu, ranehlö nganë-eṅ chu inrē, 
yöngkūö im ineū-euṅ, yöngkūö inrē i minā-aṅ,  
4Tö taṙēichlöng sā mak, hö-ö pöri më-eṅ min īnu tö kinëtö chöngö; pò meh 
chuh el chamam ngam yöngre kikōnyö; ngaich hachōichngen e më-eṅ: pòn 
chuh i chūök hunlālö chu angā-aṅ.  

5Simōn Lēvī inrē, hanöng kisānöre nan chā-a; nyāhatī töchökhuṙen nup sanët 
cha.  
6Ō më-eṅ nômö chu, uh man yihtöre in cha nö halēnöre; i nup manūlö cha, 
më-eṅ ineū-eu chu, uh man mūlta; pò cha nö i inngëṅṙöre, nö kumpah tarik, 
ane inrē i kanahanglōnre chā-a nö hamūl linkölngö kalröön nuā.  
7Tötkôlò ap yēḵ inngënṙö cha, pò e nö kalēḵ; ap tanānyö cha inrē; pò e nö öt 
milēḵ: harēvö cha chin min in Yāköp, pirātö cha inrē in Israĕl.  
8Yūtā, më-eṅ man min ha-öiny yip hanöngkisānö meh: i likeun yip 
tökunyāhaṅ elmat tö meh min ngam eltī meh; ikūö meh min yip kikōnyö 
kūön ngam yöng meh nö sōntöre.  
9Kūön lāyön ön Yūtā, kakūönö, ṙeū-eung im pôḵre man ngaich kū-ö tö 
lātulöng: sōntöre angā-aṅ: sā fanātö lāyön angā-aṅ, sā kan lāyön inrē; chiāp 
min maharōilen ò?  
10Öt ṙāken Yūtā an min ngam tinkung minā-aṅ, öt rēhĕn ngam kinchīrö 
mahayöng nö ṙākö hôi kalröön ò hanöng saha Siloh nö yih; in ò min yip tarik 
nö hang chöngö ò.  
11Kapòkngö ngam kan kūön köttö an nö i kaha ngam vain, ngam kūön köttö ò 
inrē nö i kaha tökôlò vain; söich hilāre an min nö el vain, tö-aṙū inyut ò inrē 
nö i mahām ṙòng vain. 
12Turëṙö elmat an min tökūö vain, isōho kanap inrē tökūö aṅteh. 
13Sepulön, iyöng el sanāṙö man min: ngaich angā-aṅ min nö sanāṙö chōng; i 
Sitōn öp min kūöngö ò.  
14Isakar, tökalēḵ nö köttö, fāthakkūö nö ihôi chūök minë sīṅp:  
15Meūkö e angā-aṅ nö tölöök chūök haneūheu, ngam panam inrē nö tövāyen; 
singeuntö elranôṙöre angā-aṅ nö keun, ngaich nöng kūön alaha yöngṙen la-
en.  
16Tën, kamhòkken yik tarikre min, sā töhĕng i miyöngö Israĕl.  

17Pēich ap min Tën nö el talöökö tösinrōlu nö pēich el kanröönö, kamap 
kulôich röön kōra, ngaich ngam mi-i uk nö töö-ölkūö nö suktöre.  
18Ō Mā Tēv, hökkö ngam inyööken chin ngaich aṅ in meh.  
19Kāt, harāha ò min yip kumyung: ngaich angā-aṅ pöri min nö unôichrit cha 
nö harāha cha.  
20Löknyö in Asēr öp nyā-aṅkūö ò min töng sangöönyöre, ngaich angā-aṅ min 
nö kēlö nyā-aṅkūö rācha tö tökuchik.  
21Hāin an Naftalī töluhlöngö, kamëtö tölöök ṙô.  
22Pak an Yôsĕf nö tö ṙôngu, tö ṙôngu nö pak, ranghö öp töhëmlö mak; vinngö 
nup pak ò nö i kaha kinlōngö:  
23Chökhutī yip lumreny tö ò, lirënyan, öthakôlò, ò inrē:  
24Ngaich pöri ngam linreny ò im kumlēḵ nö ngöhakṙen, vītu inrē nö kalēḵ 
minë takeun kël ò lökten i tī ngam Tökeuheūttöre chöngö in Yāköp; (aṅ in e 
ap yōmpököre, ap ihong in Israĕl).  
25Lökten im Tēv ngam Yöng meh, ngam hamòlṙen meh min; lökten im 
Tökeuheūttöre chöngö, ngam mahakôlò meh min, tö inkôlò aṅ lātulöng el 
halīöngö inkôlò aṅ el ngam mai nup töhulalhaka lataṙeū, inkôlò teh, chūök 
kanūönö inrē:  
26Mihôiṅ nun minë inkôlò tī ngam yöng meh nö ṙūölöng tö minë inkôlò tī yik 
muvöhngö meh söl ip manā-angkūö minë rung töt chanūhuvṙen: ikui Yôsĕf 
nun min anū-ö, el chalòngkui ò inrē ngam tököhngen töyip hanöngkisānöre.  
27Vul ön Penyamin tötainy; lāpeuheū min angā-aṅ nö kāḵngö nup pôḵre, lā 
harap min inrē angā-aṅ nö michööḵngö nup pôḵre.  
28Ṙòkhöre yin vē tönët sīön miyöngö in Israĕl: angū-ö ngih inrē ṙô ngam yöng 
cha tö cha nö hakôlò cha; kö asā nup inkôlò cha, tī ò nö hakôlò cha.  

Kinpāha, Lināpngö Yāköp Inrē 

29Kētö chöngö cha angā-aṅ inrē, nö ngöṙô tö cha, Hòṅ hamūltu chin i yip 
tarikre; lāpngen chu holtöṙah yip yöng chu el kinluhu öp el panô-òṅ Efròn öp 
aṅ Hitait,  
30El kinlūhu öp el panô-òṅ i Makpelā, öp lakūö Mamri, ip panam Kanā-an, öp 
panô-òṅ aṅ in Efròn, ök aṅ Hitait, nö amin, chūök lināpngö.  
31In e chā-a nö lāpngen Aprahām: Sëra inrē ök pīhö ò; in e chā-a nö lāpngen 
Isāk, Repëka inrē ök pīhö ò; i chūök tī chu lāpngen Leah:  
32Öp panô-òṅ, töp kinlūhu inrē ël e, öp tö havāha nö i yip kūön Het.  
33Hē Yāköp ngaich nö keūheūten nö halēn yik kūönre, hamūl kalröönre 
ngaich angā-aṅ nö el ök chamam, ngaich kapah, hamūli ngaich nö i yik 
tarikre.  

 Ranehlö 50 

1Afukngöre ngaich Yôsĕf nö ikūö ök yöngre, ngaich peuiny nö in ò, hāmkūö ò 
inrē.  
2Ngaich Yôsĕf nö tölṙô yik kūön alahare yik lamë-en tövahavö nö fòh alaha 
Israĕl, tö pām,  
3Keuheūt minë töfën anāi sumkam nö in ò, pòn ngatī inteungngö nup sakāmö 
finòh tö pām: peūnyan ngaich yik aṅ Aikup, sat anāi tum sumkam.  
4Ngaich hē kinheūṅten nuk pineūnyö ò, ngaich Yôsĕf nö vë-ekūö yik aṅ patī 
Fërō, nö ngöṙô, Yē chu öich aheukhuvö tö yīö, vë-ekūö yīö chin, ṙô-òv yin 
elnang Fërō, ngöṙô,  
5Hōten chu ök yöng chu chūöku ṙô kilēngôre, nö ngöṙô, Yĕhmeuk, kapah 
chin: lāpngen chu pömchö min ël ap anūlö chu, ap ahul chu, ip panam Kanā-
an. Yĕh lökten hökngen chu kiröönngöre, vë-ekūö meh chin, öich lāpngö ap 
yöngre, yih chin min hēk.  
6Ngaich ngörô Fërō, Kuṙòh lāpngö ap yöngre man ngaich sāṙô ò nö hōten 
meh chūökuṙô kilēḵngôre.  

7Ngaich kiröönngöre Yôsĕf nö lāpngö ök yöngre: kiröönngöre inrē nö hol yik 
mahalanṙen Fërō nö ṙòkhöre, töyik mā aṅ el patī ò, ṙòkhöre inrē yik mā aṅ el 
patī ò, ṙòkhöre inrē yik mā aṅ ap panam Aikup,  
8Ṙòkhöre inrē yik aṅ patī Yôsĕf, yik hanöngkisānö ò, yik aṅ patī ök yöng inrē: 
höng yik kūön cha hötītö, tö nuk nuā cha, tö nuk pököre cha, töṙā-ai tö cha 
nö ip panam Kōsen.  
9Holröön ò inrē nuk umuh, hĕnghöre inröl, tarik inrē i uk kōra, kiröṅngö 
ṙôken angū-ö.  
10Sölta chā-a ngaich nö ik chūök pinṙōngö sāiny i Atat, ök lamuh tö Yôtön, in 
e chā-a ngaich nö harāmöre nö kiröṅngen, pōitô inrāmöre: ngaich angā-aṅ nö 
sat sumkam nö sanòkngö ök yöngre.  
11Ngaich yik aṅ ngam panam, yik aṅ Kanā-an, nö meuk ngam sanòk nö el 
patī i Atat, ngaich ngöṙô chā-a, Tökiröng ön ngih nö sanòk yip aṅ Aikup: 
lökten e nö kaheūkö minë-eny nö Āpĕlmisrēm, ök lamuh tö Yôtön.  
12Ngaich yik kūön ò kikōnyö nö keuheūten tī nö in ò tö nuk töng tinöölò cha 
tö ò:  
13Pòn keunngen ò nö ngaich yik kūön ò kikōnyö nö ip panam Kanā-an, 
ngaich lāpngen ò nö el ök kinlūhu ik panô-òṅ, Makpela, ök havah Aprahām 
nö ikūö Mamrī, nö amin chūök lināphanga.  
14Havantöre ngaich Yôsĕf nö i Aikup, angā-aṅ töyik hanöngkisānö ò, ṙòkhöre 
inrē yik holröön ò nö lāpngö ök yöng ò, tö kinheūṅtenre nö lāpngö ök yöng ò.  

Halāmken Yik Mëmre Ang Yôsěf 

15Ngaich hē yik hanöngkisānö Yôsĕf nö meuk ök yöng cha nö kapah, ngaich 
ngöṙô chā-a. Lohten ap min Yôsĕf nö surīkhen hī, ngaich min nö hateungtīre 
nö in hī tö nuk tī hī tötlöök in ò nö ṙòkhöre.  
16Tinngö vinë-eny nang Yôsĕf chā-a ngaich, nö ngöṙô, Ngöṙô ök yöng meh 
kikōnyö nö kētö chöngö, urēhĕkūö ò nö kapah,  
17Ngöṙô pöichö in Yôsĕf, Vë-ekūö meh in töngamuh, aṙēlö fālen vē 
hanöngkisānöre man, ök tökööl cha inrē, pò cha nö öt löökötī nö in meh: vë-

ekūö meh in, aṙēlö fālen vē kūön alaha ngam Tēv ök yöngre man yēḵ 
töngamuh.  
18Ngaich peuiny Yôsĕf hē cha nö vë-ekūö ò. Ngaich yik hanöngkisānö ò inrē 
nö afukngöre nö ikūö ò; ngöṙô chā-a, Yĕh meuk, kūön alaha meh in īhö 
ngaich.  
19Ngaich Yôsĕf nö ngöṙô tö cha, Uh yin pa-ekūö: nö yòh ṙöng, i chūök ngam 
Tēv öich chū-ö? 
20Töchōchö tī yinri yī-ö in chu; tölöök pöri angū-ö nö im Tēv, nö hakētökūö 
e, sā e ing töngamuh, nö hayööken tö pōyen tarik nö aṅ.  
21Uh yin lökten pa-ekūö, harūkö yīö chin, tö yip kūön yīö inrē. Ngaich angā-
aṅ nö halāmken cha, aheūkölōn ṙô inrē nö vë-ekūö cha.  

Kapah Ngaich Ang Yôsĕf 

22Ngaich ang Yôsĕf nö iyöng Aikup, angā-aṅ töyik aṅ patī ök yöng ò: ngaich 
Yôsĕf nö hēngòng söm samyeūheu nö aṅ.  
23Ngaich Yôsĕf nö meukkūö kūön Ifrēm, tö linūöi köl chap: fötnyu inrē nö 
ikui kinmônö Yôsĕf yik kūön Makir, ök kikōnyö kūön Manasē.  
24Ngaich Yôsĕf nö ngöṙô, töyik hanöngkisānöre, Kapah chin; kô-en pöri min 
ngam Tēv nö chöhken yīö, kēnyen yīö inrē ṙā-ang i ngih panam, öi ip panam 
ṙô Ò nö kilēḵngôre, nö in Aprahām, Isāk, Yāköp inrē.  
25Ngaich ang Yôsĕf nö chūökuṙô nö kilēḵngôre nö in yik kūön Israĕl, nö 
ngöṙô, Kô-en An min ngam Tēv nö chöhken yīö, ngaich yī-ö min keun nup 
tangëṅ chu ṙā-ang hih.  
26Kapah ngaich Yôsĕf, hēngòng söm samyeūheu nö köiny: ngaich chā-a nö 
fòh alaha ò tö pām, chaphötvö ngaich angā-aṅ nö el kasòng nö i Aikup.  

Maneutnyi 

Maneutnyi 1 

Ötlēkaṙen Yik Israĕl Nö I Aikup 

1Në nun minënyö yik kikōnyö kūön Israĕl, yik yamih nö i Aikup; keuheūtlöre 
tarik tö yik aṅ pati cha nö yih nö hol Yāköp,  
2Rūpen, Simōn, Lēvi, Yūta inrē;  
3Isakār, Sepulön, Penyamin;  
4Tën, Naftali inrē, Kāt, Asēr inrē.  
5Ṙòkhöre yik tarik lamöknyö el ulāvö Yāköp, nö sat anāi tumtak; ha-ëheten 
ngaich Yôsĕf nö i Aikup.  
6Kapah ngaich Yôsĕf, ṙòkngöre yik mëm, kahëm ò inrē, ṙòkngöre inrē yik aṅ 
ök michāpö angū-ö.  
7Mikūönlö yik kūön Israĕl, ṙūölöre nö kalēḵ inrē; tööḵlö ngaich ngam panam 
tö cha.  
8Ngaich tufömngöre ök umuh rācha i Aikup, ök töt akahakūö tö Yôsĕf. 
9Ngaich ngöṙô angā-aṅ töyik tarikre, Yĕh meuk, pōyen yin vē kūön Israĕl tö 
hī kalēḵ inrē.  
10Tā-a; töi huveū lök alaha cha ngaich kēngen cha un ing panam; hòṅ cha nö 
öt ṙūöhölre ṙôngö, ngaich min, yĕn hē kinyūngö, ngaich chā-a nö hamūltöre 
nö in yip lā-al hī, ngaich kiyung nö lā-al hī.  
11Lökten cha nö asöklö yöngṙen töla-evṙen nö in cha, nö hakihten nö hol tī 
tönup lumngan cha; ngaich chā-a nö mānlö chūök chehen Fërō tö elpanam, 
Pitōm, Rāmsēs inrē.  
12Ip ṙôkö tī cha pöri nö hakihten cha, vaich tö ṙūöhölre ṙôngö cha-a ṙūönyöre 
pinrātngö inrē. Ngaich chā-a nö kunyāhaṅlōn tökūö yik kūön Israĕl.  
13Ngaich yik aṅ Aikup nö vīten yik kūön Israĕl nö ngë-eṅ la-en. 

14Ngaich chā-a nö vīten cha nö kunyāhaṅlōn nö i nuk tökihngen la-enre, i 
vinī-i lanit īt inrē, nup tökeuheūttöre la-en inrē el kahôyö, ṙòkhöre nup la-en 
cha, nup chūök tī cha tö cha nö kalē-ĕ la-en.  
15Ngaich ök rācha aṅ Aikup nö vë-ekūö nak lamāich yik Hīprū, hĕngtaka ök 
tö ngö minë-eny Sifra, Puah minënyi ök tahëng.  
16Ngöṙô angā-aṅ, Yē nā pöchö lāich yip Hīprū kikānö, ngaich meūkö cha nö 
el chūök töchööku; yĕn kikōnyö, ngaich kumpāhan nā-aṅ; yē ò pöri nö 
kikānö, ngaich aṅ min angā-aṅ.  
17Töpa-ekūö pöri nak lamāich töngam Tēv, ngaich öthō tö tinöölôre tök rācha 
aṅ Aikup, ṙātö yik kikōnyö pöri nö aṅ.  
18Tölṙô invëtö nak lamāich ngaich ök rācha aṅ Aikup, ngaich ngöṙô tö cha, 
Kūöyòh an ngatī inlahen, an ṙātö yip kikōnyö nyīö nö aṅ?  
19Ngaich nak lamāich nö ngöṙô tö Fërō, Pò yip Hīprū kikānö nö öt sā yip 
kikānö aṅ Aikup; pò cha nö tökeū, ngaich urĕhnyi kūön tö yanīhih ngam 
lamāich nö in cha.  
20Ngaich ngam Tēv nö löökö tī nö in nak lamāich; ṙūölöre ṙôngö yik tarik, 
kalēḵlöre inrē.  
21Ngaich kūö nak lamāich nö tö pa-ekūö töm Tēv, ngaich vīlö patī cha angā-
aṅ. 
22Tölṙô yik tarikre Fërō nö ngöṙô, Suktö nyīö kikōnyö tökayônyu, el ngam 
tahël, ṙātö yip kikānö nyīö nö aṅ.  

 Maneutnyi 2 

Kīnyôḵnyö Môsös 

1Ngaich hĕngtak ök umuh tarik aṅ patī Lēvi. Kē pīhöre tö kūön Lēvī. 
2Pirūkö nyīö ngaich ök kikānö, ngaich kayôḵnyö nyīö kikōnyö; ngaich hē ök 
yöng ò kikānö nö meūkan nö tövai nö nyīö, lūöi chumngëtö tī ngaich angā-aṅ 
nö hayunngen ò.  

3Ngaich hē ò nö ötkô nö iṙūhen nö hayunngen ò, ngaich kē ök kuvôkö ök 
papirös, lūöpö ngaich tö tönyën lanit nö holtö paröm; chaplö ngam nyīö 
ngaich angā-aṅ nö ël e, ngaich ṙātö e nö el nuk chōn ikui ök tahël.  
4Ngaich ök kanānö ò nö marôvat nöng sökhaka. 
5Ngaich ök kikānö kūön Fërō nö peūtöre nö vōk, el ök tahël; ngaich yik kūön 
alaha ò kikānö nö kiröön kāha ök tahël; ngaich meuk ök kuvôkö angā-aṅ nö i 
nuk chōn, ngaich tīnngö yik kikānö angā-aṅ kūön alahare nö kē-ĕr e.  
6Löpnyökūö e ngaich ök nyīö. Aṙē-ĕlōn ngaich angā-aṅ tö ò, ngaich ngöṙô, 
Töhĕngtak ön ngòh, kūön yip Hīprū.  
7Ngaich ngöṙô ök kanānö ò tök kikānö kūön Fërō, Kiröönngöre öich kòh, öich 
have-ere kikānö Hīprū, maharuk nyīö, hòṅ ò nö haruklen ò nö kūön meh?  
8Ngaich ngöṙô ök kikānö kūön Fërō, Kuṙòh. Ngaich ök nyīö kikānö nö 
kiröönngöre, ngaich havëkö ök yöng ök nyīö.  
9Ngaich ngöṙô ök kūön Fërō kikānö tö ò, Kēngö ngam nyīö man, harūkan nö 
kūön chu, kētö raneushö meh chin min. Ngaich ngam kikānö nö kē ngam 
nyīö, ngaich harūkan.  
10Pōyö ngaich ngam nyīö, ngaich angā-aṅ nö kēten ò, nö ik kikānö kūön Fërō, 
ngaich angā-aṅ nö kūön ò nö kikōnyö. Ngaich kaheuk minë-eny ò angā-aṅ nö 
Môsös, ngaich ngöṙô Pò chu tūöklen ò nö ṙā-ang el mak.  

Chuh Mitīa Ang Môsös Nö Falngöre 

11Ngaich ngö inlahen hē nuk sakāmö anū-ö, hē Môsös nö ngaich nö pōyö, 
ngaich chuh i yip holre angā-aṅ, ngaich meuk nuk lumngan cha: ngaich angā-
aṅ nö meuk ök aṅ Aikup, nö chökhutī tök Hīprū, ök aṅ i yik hol ò. 
12Chingā, chingā, angā-aṅ tö kūöre, ngaich hē ò nö öt maheūṅku tö tarik; 
ngaich angā-aṅ nö fëlngö ök aṅ Aikup, ngaich hayunngen ò nö el kuyāyö. 
13Ngaich kiröönngöre angā-aṅ im innët sumkam, ngaich meuk nak nëttak 
tarik nö kilöönö höö, nak Hīprū; ngaich ngöṙô angā-aṅ tök tövaich, Kūöyòh 
öm chökhutī töm holre?  

14Ngaich ngöṙô angā-aṅ, Achiāp vamīlen meh mā, kamhôṅka inrē öm ikui ih? 
Hòṅ kumpāha chu öm tö lōnre, sā tī meh kumpah ök aṅ Aikup? Pa-ekūö 
ngaich Môsös, ngaich ngöṙô, Akahaiṙen ök inlaha chu nö ngaich,  
15Hē Fërō nö hāngö e, ngaich lukkenre angā-aṅ nö hòṅ fëlngen Môsös, 
falngöre pöri Môsös nö ṙā-ang i kūö Fërō, ngaich iyöng i panam aṅ Mītia: 
ngaich ūichngöre angā-aṅ nö ikui ök tö ūlö mak.  
16Sat maneuk yik kikānö kūön ök Kūönṙô aṅ Mītia: ngaich yihtöre chā-a nö 
fòk mak, ngaich hatööḵlö nuk tökachāvu, nö ha-òk nuk chehen ök yöng cha 
kikōnyö.  
17Ngaich yik yōmpököre nö ahôngen cha: söklöre pöri Môsös ngaich holṙen 
cha, ngaich ha-òk nuk chehen cha angā-aṅ.  
18Ngaich hē cha nö yihtöre nö in Rūel ök kikōnyö yöng cha, ngaich ngöṙô 
angā-aṅ, sitih öi ka-eūi tö yīhih ing tö taheui sakāmö?  
19Ngaich ngöṙô chā-a, Hĕngtaka öp aṅ Aikup ṙamānyen ih ṙā-ang eltī yip 
yōmpököre, hĕnghöre tūök mak ih ap inrē, ngaich ha-òk në chehen.  
20Ngaich ngöṙô angā-aṅ töyik kikānö kūönre, Isūapa? Kūöyòh öi höng ṙāngö 
ap tarik? Havëken ò hòṅ ò nö nyā.  
21Ngaich ang Môsös nö hō nö iyöng in ök tarik, ngaich angā-aṅ, nö kēten 
Siporā, ök kikānö kūön ò, nö in Môsös.  
22Kayôḵnyö nyīö kikōnyö ngaich angā-aṅ, ngaich angā-aṅ nö kaheuk minë-
eny ò nö Kersōm; pòn ngöṙô angā-aṅ, Iyöng i töt panamre chin.  
23Ngaich ngö inlahen irô-òten nuk töṙōl sumkam, kapah ngaich ök rācha aṅ 
Aikup; ngaich yik kūön Israĕl nö halöinyöre tökūö ök inkövöre, ngaich 
peuiny chā-a, ngaich ök ṙô cha nö söllö nö im Tēv.  
24Ngaich ngam Tēv, nö hang ṙô cha nö halöinyöre, fēḵĕlre ngaich ngam Tēv 
tö ngam kinlēḵngô in Aprahām, in Isāk, in Yāköp inrē.  
25Ngëichkö yik kūön Israĕl ngaich ngam Tēv, ngaich ngam Tēv nö akahngen 
cha.  

Maneutnyi 3 

Havëken Môsös Ngam Tēv 

1Aṅtö nuk pököre ök yöng pīhöre ang Môsös, ang Yitörō, ök Kūönṙô aṅ Mītia; 
hachōḵngö nuk pököre angā-aṅ nö lā uk ök tönyaṅlnyi, ngaich sölta nö ip 
rôngö ngam Tēv i Hōrep.  
2Meūkö ngaich ök ma-ahānga ngam Mā Tēv tö ò, nö el ök töhūkūö tameūyö, 
nö ellōn ök töyul; ngëicha angā-aṅ, ngaich meuk ök töyul nö hūkūö tö 
tameūyö, ngaich nöng öt ṙāpngö ök töyul. 
3Ngaich ngöṙô Môsös, Hòṅ havāngngöre chin, öich ngëichkö ngih yöng 
pinngangkūö, kūöyòh öng ngam töyul nö öt ökngö?  
4Ngaich hē ngam Mā Tēv, nö meūkan nö havāngngöre nö ngëcha, löknyö el 
ngam töyul ṙô ngaich ngam Tēv, nö havëken ò nö ngöṙô, Môsös, Môsös. Ihih 
chini, ngöṙô ngaich angā-aṅ.  
5Ngaich ngöṙô Angā-aṅ, Um haröhtöre ihih: hūötnyö minë kunröpöre man ṙā-
ang i röön meh, tön töhet an ngam tumlat, chūök meh sökhaka.  
6Hēk inrē angā-aṅ nö ngöṙô, Chū-ö Chin Tēv ök yöng meh, Tēv Aprahām, Tēv 
Isak, Tēv Yāköp inrē. Hanyatngö kūöre ngaich Môsös; pò ò nö hatīönkö ngam 
Tēv.  
7Ngaich ngöṙô ngam Mā Tēv, Meuk kanihngen yip tarik re Chin, yip i Aikup, 
ngaich Chin hang ṙô cha nö peuiny tökūö tī yip yöngṙen cha nö la-evṙen; 
akahalōn Chin tö miṙivlōn cha.  
8Yih chin ngaich ṙānyen cha ṙā-ang eltī yip aṅ Aikup, kēyen cha inrē ṙā-ang 
ap panam, nö ip tölöök panam, tökiröng inrē, öp panam töhëmö aṅkūö tö 
aṅteh, hönī inrē; i chūök yip Kanā-aṅ, Hitāit, Amôr, Perisāit, Hivāit, Yapusāit 
inrē.  
9Yĕh meuk, ngaich ap ṙô yip kūön Israĕl nö peuiny, nö yih nö in Chu: meuk 
kanihngen cha Chin inrē nö hakihtuṙen tö yip aṅ Aikup.  
10Tā-a, lökten, Töich tīnten meh in Fërō, hòṅ meh kēnyö yip tarik Chu yip 
kūön Israĕl nö ṙā-ang Aikup. 

11Ngaich ngöṙô Môsös tö ngam Tēv, Achīö öich chū-ö, öich chamuh in Fërō, 
öich kēnyö yip Israĕl nö ṙā-ang Aikup?  
12Ngaich ngöṙô Angā-aṅ, In meh takô Chin min; ngih ön min minkahngö nö 
in meh tö Chu öich tīnten meh: yē meh min ngaich kēnyö yip tarik nö ṙā-ang 
Aikup. Ngaich yī-ö min lök la-en ngam Tēv ikui ngih rôngö.  
13Ngaich Môsös nö ngöṙô tö ngam Tēv, Yĕh meuk, yē chu min yih i yip kūön 
Israĕl, ngaich ngöṙô tö cha, Tīntu chin töp Tēv yik yöng yīö; ngaich ngöṙô 
min chā-a tö chu, Achīö ap minë-eny Ò? Sitih ṙô min chū-ö ngaich tö cha?  
14Ngaich ngöṙô ngam Tēv tö yip kūön Israĕl. Tīntu chin in yīö tö ‘Chū-ö 
Chin.’ 
15Ngöṙô inrē ngam Tēv tö Môsös, Ngöṙô man tö yip Israĕl, Tīntu chin in yīö 
tö ngam Mā Tēv, Tēv yik yöng yīö, Tēv Aprahām, Tēv Isāk, Tēv Yāköp inrē: 
angū-ö an minë-eny chu nö örheūheu, angū-ö an inköpkölōn tö Chu i tumköl 
chap.  
16Kuṙòh, hamūl yip mā i Israĕl, ngöṙô tö cha, meūkö an tö chu Ngam Mā Tēv, 
ngam Tēv yik yöng yīö, Tēv Aprahām, Isāk, Yāköp inrē, ngöṙô an tö chu, 
Chöhken yīö chini, meuk nup inlanken yīö chin i Aikup:  
17Ngaich ngöṙô chū-ö, Hòṅ kēten yīö chin i panam aṅ Kanā-an, Hitāit, 
Amòrāit, Perisāit, Yapusāit inrē, ap panam töhëmö aṅkūö tö aṅteh hönī inrē.  
18Ngaich chā-a min nö hang ṙô meh: ngaich më-eṅ yih ip rācha aṅ Aikup, tö 
yip mā kūö Israĕl inrē, ngaich ngöṙô min yī-ö tö ò, meūkö kūö in tö ngam Mā 
Tēv, ngam Tēv yip Hīprū: yĕh, vë-ekūö meh in, hökngen ih kiröönngöre el 
tönyaṅlnyi, lūöi sumkam rô-òlkūö, hòṅ ih kētö tökētu im Mā Tēv, ngam Tēv 
ih.  
19Akahalōn chin töp rācha min aṅ Aikup nö öt halöngngen yīö min 
kiröönngöre, hö-ö, ötlöktö i kumlēḵ kël. Chū-ö min hateutnyö këlre, ngaich 
hachökö Aikup aṅtī tö nup pinngangkūö, nup tī Chu min in e: ngaich unôich 
tö e min angā-aṅ nö hökngen yīö kiröönngöre.  

20Kētö neukhö vē tarik chin min nö ikūö yip aṅ Aikup: ngaich yī-ö min 
öthöng chanlööpṙen, ip hē yīö min kiröönngöre:  
21Kö vë-ekūö yip holre pöri min yip kikānö, angā-aṅ inrē öp mi-īyöng el patī 
ò, tö rupīö yanöṅtö, tö humlum yanöṅtö, hilā inrē: ngaich yī-ö hanyöṅtlö u i 
yip kūönre kikōnyö, kikānö inrē; ngaich yī-ö min hayëḵngen yip aṅ Aikup.  

 Maneutnyi 4 

Kē-ěvkūö Môsös tö la-en pinngangkūö tö ngam Tēv 

1Ngaich ngöṙô Môsös nö sapṙô, Yĕh meuk, hö-ö pöri min chā-a nö ṙātö 
ellōnre nö in chu, ötrēhĕn nö hangṙô chu: pòn ngöṙô min chā-a, Rö-ö an 
ngam Mā Tēv nö meūkö tö meh.  
2Ngaich ngöṙô ngam Mā Tēv tö ò, Asuh öng ngam eltī meh? Ngaich ngöṙô 
angā-aṅ, Tinkung an.  
3Ngaich ngöṙô Angā-aṅ, Sukngen ò el tumlat. Sukngen ò ngaich angā-aṅ nö el 
tumlat, vīngöre ngaich angā-aṅ nö pēch; falngöre ngaich Môsös tö ò.  
4Ngaich ngöṙô ngam Mā Tēv tö ò, Hateutnyö këlre man, kē rit ò. (Hateutnyö 
këlre ngaich angā-aṅ, ngaich kē an, ngaich vīngöre angā-aṅ nö tinkung nö eltī 
ò:) 
5Hòṅ cha nö ṙātö ellōnre tö ngam Mā Tēv, ngam Tēv yik yöng cha, Tēv 
Aprahām, Tēv Isāk, Tēv Yāköp inrē, nö meūkö tö meh.  
6Ngöṙô inrē ngam Mā Tēv tö ò, Hayulhöt këlre man elngòhre. Ngaich 
hayulhöt këlre angā-aṅ nö elngòhre: ngaich hē ò nö hōknyö e, yeūnyu ngaich 
ök kël ò, sā insōho tacham tökënngöre.  
7Ngaich ngöṙô angā-aṅ nö hēk, Hayulhöt këlre man elngòhre hēk. (Ngaich 
angā-aṅ nö hayulhöt këlre nö hēk. Ngaich hē ò nö hōknyö e nö ṙā-ang 
elngòhre, vīngöre angū-ö hēk nö sā nup alaha ò tahëng.) 
8Ngaich min, yē cha nö öthòṅ ṙātö ellōnre nö in meh, ötrēhĕn nö hangṙô 
ngam raneh minkahngö, ṙātö elōnre Cha-a min nö im innëtö minkahngö.  

9Ngaich yē cha min nö ötrēhĕn nö ṙātö ellōnre im innëtö minkahngö ötrēhĕn 
nö hangṙô meh, ngaich më-eṅ kē mak ngam tahël, ngaich ṙöhtö e nö el tanyô; 
ngaich ap mak ap kahë meh el ngam tahël, nö vīngöre min nö mahām nö el 
tanyô.  
10Ngaich Môsös nö ngöṙô tö ngam Mā Tēv, Ō Mā, hö-ö chin tösötô, ötrēhĕn 
chin töngamuh, ötrēhĕn misī, ik hēten Meh vë-ekūö ngòh kūönre; pò chu 
töha-aṅṙô töha-aṅ litāk inrē.  
11Ngaich ngöṙô ngam Mā Tēv tö ò, Achīö ap vamī elvāng tarik? Hēk achīö 
vamī tarik nö öthuveū-euṙô, hēk öthang, hēk meuk, hēk ötmeuk? Röh Öich, 
Öich Chū-ö Mā Tēv?  
12Kuṙòh lökten kiröönngöre elvāng meh Chin min, Öich haköpten meh töp ṙô 
meh min.  
13Ngaich ngöṙô angā-aṅ, Ō Mā, vë-ekūö Meh chin, tīntö e löktö eltī öp tahīntö 
Meh min.  
14Ngaich hūlökūö lanīnö ngam Mā Tēv nö in Môsös, ngaich ngöṙô Angā-aṅ, 
Röh ap kahëm meh Āròn nö umuh, ap kūön Lēvī? Akahalōn Chin tö ò nö 
töhuveū-euṙô. Yĕh meūkan inrē, yih ap min nö höngkūö meh: hē ò min nö 
meukkūö meh, ngaich ṙāmölōn min angā-aṅ. 
15Ngaich vë-ekūö ò min më-eṅ, chaphöt minë ṙô elvāng ò: hol ngam elvāng 
meh Chin min, hol ap elvāng ò inrē, ngaich sumlohten meh min töp inlahen 
meh.  
16Angā-aṅ ap min tö ṙôtö ṙô meh nö i yip tarik: ngaich angā-aṅ min inrē nö 
elvāng meh, ngaich më-eṅ in ò öm sā ṙēngen ngam Tēv.  
17Ngaich më-eṅ kē ngòh tinkung nö eltī meh, aṅtī meh tö nup minkahngö.  

Havantöre Môsös Nö I Aikup 

18Ngaich Môsös nö havantöre nö ik yöng pīhöre ang Yītörō, ngaich ngöṙô tö 
ò, Vë-ekūö meh chin, öm halöngngen chu öich havantöre in yip holre yip i 
Aikup, öich ngëichken cha yē cha nö ṙòngmö aṅ. Ngaich ngöṙô Yītörō tö 
Môsös, Ngaich man kuṙòh im kumchikṙen.  

19Ngaich ngöṙô ngam Mā Tēv tö Môsös nö i ṙô aṅ Mītiā, Kuṙòh, havantöre 
man i Aikup: tön ṙòkngöre vah yik nö kapah yik chamöh ngam nômö meh.  
20Kēḵ ök pihöre ngaich Môsös tö nak kūön ò kikōnyö, ngaich ha-ūichlen cha 
nö i uk köttö, ngaich havan nö im panam, Aikup: ngaich ang Môsös nö kēḵ 
tinkung ngam Tēv, nö eltīre.  
21Ngaich ngöṙô ngam Mā Tēv tö Môsös, Yē meh ngaich havan i Aikup, la-
evṙen pömchö ikūö Fërō, tö nup minkahngö nuk eltī meh nö ngaich tö tī chu: 
hangëngö ellōn ò pöri min Chū-ö, ngaich öthalöngngen yip tarik min angā-
aṅ.  
22Ngaich ngöṙô min më-eṅ tö Fërō, Ngöṙô an ngam Mā Tēv, Kūön chu an 
Israĕl, lanòh chu:  
23Ngöṙô Chin tö meh. Hökngen ngam kūön chu nö kiröönngöre, hòṅ ò nö lök 
la-en chu: ngaich më-eṅ sōten ò nö kiröönngöre. Yĕh meuk, fëlngö ngam 
kūön meh chin min ngam lanòh meh.  
24Ngaich el talöökö ò nö chuh ik chūökre, ngaich meuk kūön ò ngam Mā Tēv, 
ngaich nö hòṅ fëlngen ò.  
25Ngaich ang Sipōra nö kēḵ töngëḵ ihong, ngaich tunyinyngö ök kūönre, 
ngaich kavaltö e nö i röön Môsös; ngaich ngöṙô angā-aṅ, Kata kô-en man öm 
mahāmu tī öm pīhö chu.  
26Ngaich angā-aṅ nöng hökngen ò: Ngaich ngöṙô angā-aṅ, Töpīhuvö man öm 
tö mahāmu tī, tökūö ngam tunnyinyngö.  
27Ngaich ngöṙô ngam Mā Tēv, tö Āròn, Kuṙòh chuh el tönyaṅlnyi man 
höngkūö Môsös, Kiröönngöre ngaich angā-aṅ, ngaich meukkūö ò nö ikui ap 
rôngö ngam Tēv, ngaich hāmkūö ò.  
28Ngaich ang Môsös nö keuheūtnyöre ṙô nö vë-eny nang Aròn, tö nuk ṙô 
ngam Mā Tēv, nup tinīntö ò, ṙòkhöre nup minkahngö tinölöṙô ò tö Ò.  
29Kiröönngöre ngaich nā Môsös, nā Āròn, ngaich hamūl yik mākūö, yik kūön 
Israĕl nö ṙòkhöre;  

30Ngaich Āròn nö keuheūtnyöre ṙô tö nuk ṙô ngam Mā Tēv, nö in Môsös, 
ngaich tī tö minkahngö nö ikūö yik tarik.  
31Ṙātö ellōnre ngaich yik tarik: ngaich hē cha nö hang ngam Mā Tēv, tö Ò 
inrē nö meuk kanihngen cha, ngaich sōntö kuire chā-a nö Salām.  

Maneutnyi 5 

I Kūö Ök Rācha Nā Môsös Nāṅ Āròn 

1Unôichngöre nā Môsös nā Āròn nö yih, ngaich ngöṙô tö Fërō, Ngöṙô an 
ngam Mā Tēv, ngam Tēv Israĕl, Hökngen më tarik chu nö kiröönngöre, hòṅ 
cha nö ip tö kiröng, nyinā-aṅ in chu nö el nyaṅlnyi.  
2Ngaich ngöṙô Fërō, Achīö ap Mā Tēv, öp töhòṅ hāngöṙô tö chu öich hökngen 
Israĕl nö kiröönngöre? Öt akahakūö chin töp Mā Tēv, hö-ö inrē hòṅ hökngen 
Israĕl nö kiröönngöre.  
3Ngaich ngöṙô chā-a, meūkökūö An ngam Tēv Hīprū tö ai: vë-ekūö meh an, 
hökngen ih kiröönngöre el nyaṅlnyi höng lūöi sumkam rô-òlkūö, öi kētö 
tökētu i ngam Mā Tēv ih, hòṅ ih ötlëlngö tö tī Ò tökūö invah hēk kūö sanët.  
4Ngaich ngöṙô ök rācha aṅ Aikup tö cha, Kūöyòh an nā-aṅ Môsös Āròn inrē, 
an asānngö vē tarik nö i në la-en cha? Kētöre yin in minë la-enre.  
5Ngaich ngöṙô Fërō, Yĕh meuk, maṙôngö yin vē tarik aṅ ngih panam, ngaich 
nā-aṅ vīten cha nö heūheure nö i minë la-enre.  
6Ngaich ang Fërō im hē e angū-ö sakāmö nö tölṙô yik yōm la-en yik tarik, yik 
mā cha inrē, nö ngöṙô;  
7Ötngöhöre tī in kētö afō tī vē tarik nö vī īt, öi sā tīre, hökngen cha nö 
kiröönngöre nö hakôtenre chā-a nö hamūl.  
8Haköp ṙôken nuk īt vahī cha, hakeunlö u nö in cha, uh yin hakūöṅnngö u nö 
hĕng hang: tön ṙahata yin; lökten cha nö ngöṙô, Hökngen ih kētö tökētu im 
Tēv ih. 
9Hökeunlö yip tarik tö nup tö hönlöre lumngan la-en, hòṅ cha nö la-evṙen nö 
in u; un hāngö nup minyôinyaṅ cha.  

10Kiröönngöre ngaich yik yōm la-en yik tarik, tö yik mā cha, ngaich ngöṙô nö 
vë-ekūö yik tarik, Ngöṙô ap Fërō, Öthòṅ kētö afō yīö chin.  
11Hakôtenre yin yī-ö kiröönngöre, kēḵ afōre ip chūök yīö kôtökūö: öt 
kūöṅnngöre min nup la-en yīö.  
12Lökten yik tarik nö kö parātṙen, keuheūt chūökre nö im panam Aikup nö 
hamūl kaṙālö afō.  
13Kurātô yik yōm la-en nö ngöṙô, Hateung nup la-enre yin, nup la-en i töhĕng 
sumkam, sā nuk vahī yīö, hē yīö afōṙu.  
14Ngaich yik mā yik kūön Israĕl, yik töhamālöngö nö ikui cha, tö yik yōm la-
en Fërō, nö fōho, ngaich ngö intönö, Kūöyòh öi öt hateung la-enre öi vī īt 
vahë, töngamuh inrē sā ṙôkhölre i töha-eh?  
15Ngaich yihtöre yik mā yik kūön Israĕl nö ngöṙô nö peuinyhökūö Fërō, 
Kūöyòh öm ngatī tī tö vē tarikre?  
16Öt kinëtuṙen yin vē tarik tö afō, ngaich ngöṙô chā-a tö ih, Vī īt yin: Yĕh 
meuk, foho yin vē tarik; fālen yip tarik yīö ngam fālen.  
17Ngöṙô pöri angā-aṅ, Ṙahāta yin, ṙahata yin, lökten yin ngöṙô, Hökngen ih 
kiröönngöre öi kētö tökētu im Mā Tēv.  
18Kiröönngöre yin kuṙòh lökten, la-evṙen; tön rö-ö yin kinëtuṙen tö afō, höng 
sön pöri yī-ö kētö ṙôken nup īt.  
19Ngaich yik mā yik Israĕl, nö meuk öt inkôlòre, hē cha nö ngö elnang, Uh 
yin hĕnghang kanūönen vahī tö īt, nup la-en yīö i töhĕng sumkam.  
20Ngaich chā-a nö höngkūö nā Môsös nā Āròn, nak samökhaka nö el talöökö, 
tö yanīhih cha nö ṙā-ang in Fërō:  
21Ngaich ngöṙô chā-a tö cha, Ngëich tökui nā an ngam Mā Tēv kahòkken nā 
inrē; pò nā vītö ngam kumchikṙen ih, nö kumnyah nö elmat Fërō, elmat yip 
tarik ò inrē, an kētö eltī cha tö sanët nö fëlngen ih.  

Lā-alkūö Ngam Tēv Ang Môsös 

22Havantöre ngaich Môsös nö im Mā Tēv, ngaich ngöṙô, Mā kūöyòh öm öt 
lēḵĕtī tö vē tarik? Kūöyòh öm tīnten chu?  
23Tön höng chalôhë chin in Fërō, öich i minë-eny meh ṙô ṙô-òv, ngaich angā-
aṅ nö öthakôlò vē tarik; hö-ö man ṙānyö vē tarik meh.  

 Maneutnyi 6 

1Ngaich ngöṙô ngam Mā Tēv tö Môsös, Min man meuk tī chu tö Fërō: Pò ò 
min nö hökngöröön cha nö aṅtī tö ngam tökalēḵ këlre, ahōnyen cha min 
angā-aṅ nö ṙā-ang im panam ò, nö aṅtī tö ngam tökalēḵ këlre.  

Havëken Môsös Ngam Tēv 

2Ngaich ngam Tēv nö vë-ekūö Môsös, ngöṙô tö ò, Chū-ö Chin Yāvē. 
3Meūkö chin misī, tö Aprahām tö Isāk, tö Yāköp inrē, öich Tēv tökeuheūttöre 
Chöngö, hö-ö pöri Chū-ö öich akaha tö cha tö ngam minë-eny chu, nö Yāvē.  
4In cha tī pöri Chū-ö ngaich, haköpngö ngam kinlēḵngô, öich kētö ngam 
panam Kanā-an nö in cha, ngam panam chūök cha nö rahëichtaṙen nö iyöng.  
5Ane Chin inrē, hang inlöinyö yip kūön Israĕl, yip töHakövö tö yip aṅ Aikup, 
köpölōn chin inrē tö ngam kinlēḵngôre.  
6Lökten nö ngöṙô tö yip kūön Israĕl, Chū-ö Chin Yāvē, kēnyen yīö chin min 
ṙā-ang i nup lumngan tī yip aṅ Aikup, kēnyen yīö chin ṙā-ang el inkövö tī 
cha, aṅtī tö töteuthak kël min Chū-ö ṙānyen yīö, aṅtī tö öp yöng inkaha fālen 
inrē; 
7Kē-ĕ yīö Chin min öi tarik Chu, ngaich Chū-ö min öich Tēv yīö: ngaich 
akahakūö min yī-ö tö Chu Öich Yāvē, Öich Tēv yīö kamënyen yīö ṙā-ang 
elkatòh lumngan tī yip aṅ Aikup.  
8Ngaich chū-ö min kēten ap panam yīö, ngam lökten Chu hachônglö këlre 
Öich kēten e in Aprahām, in Isāk, in Yāköp inrē; kētö e Chin min in yīö nö 
amin yīö; Chū-ö Chin Yāvē.  
9Ngaich Môsös nö vë-ekūö yik kūön Israĕl: hö-ö pöri chā-a nö hangṙô Môsös 
tökūö kanihngen ellōnre, kūö ngam ötlinëken inkövö.  

10Ngaich vë-ekūö Môsös ngam Mā Tēv, nö ngöṙô,  
11Kuhēthötre nan vë-ekūö Fërō, ap rācha aṅ Aikup, hòṅ ò nö hökngen yip 
kūön Israĕl nö kunyī-inyre nö ṙā-ang im panam.  
12Ngaich ngöṙô Môsös tö ngam Mā Tēv, Yĕh meuk, öthangṙô chu yip kūön 
Israĕl; sitih kanô-òṅ öp Fërō nö hangṙô chu, chū-ö töthëtö minuh?  
13Ngaich ngam Mā Tēv, nö vë-ekūö nā Môsös, nā Āròn ngaich kētö Chöngö 
cha nö i yip kūön Israĕl, in Fërō inrē ök rācha aṅ Aikup, nö kēnyö yik kūön 
Israĕl nö ṙā-ang ngam panam Aikup.  

Kinṙötngö Mikūönö Môsös Nāṅ Āròn 

14Vē, yöngkūö patī yik yöng cha; kūön Rūpön, ök lanòh kūön Israĕl, Hanòk, 
Pallu inrē, Hesròn, Karmi inrē; chā-a yin kūön Rūpön 
15Ngaich vē kūön Sīmōn, Yemuel, Yamin inrē Ohat, Yakin, Sohār, Sāul kūön 
aṅ Kanā-an kikānö; cha-a yin vē kūön Simōn.  
16Ngaich në minë-eny yik kūön Lēvī, i tumköl chap cha; Kersōn, Kōhat, 
Merarī inrē: në nun samyeūheu Lēvī nö aṅ, hëngòng lūöi anāi sat samyeūheu.  
17Vē kūön Kersōn; Lipni, Simei inrē, nö i tumköl chap cha.  
18Vē kūön Kōhat; Amrām, Ishar, Hepròn, Yusiel inrē: në nun samyeūheu 
Kōhat nö aṅ, hēngòng lūöi anāi lūöi samyeūheu.  
19Vē kūön Merarī; Mahli, Mushi inrē. Chā-a yin kūön Lēvī, nö i tumköl chap 
cha. 
20Ngaich Amrām nö kē-ĕ Yōkepet ök kanānö ök yöng ò kikōnyö nö pīhöre; 
ngaich angā-aṅ nö kayôḵnyen Āròn, Môsös inrē: në nun samyeūheu Amrām 
nö aṅ, hēngòng lūöi anāi samyeūheu.  
21Vē kūön Ishar; Kōhar Nefek, Sikrī inrē.  
22Vē kūön Yusiel; Misael, Elsafan, Sitrī inrē.  
23Ngaich ang Āròn, nö kēḵ pīhöre tö Elisīpa, ök kikānö kūön Amīnatap, 
kanānö Nahsōn, ngaich kayôḵnyen Natap, Apihu inrē, Elīasar, Itamar inrē.  
24Vē kikōnyö kūön Kōrah; Asir, Elkana, Apiasaf: cha-a yin vē kūön Kōrah.  

25Ngaich ang Elīasör, ök kikōnyö kūön Āròn, nö hĕngtak kahë tö pīhöre tö 
kikānö kūön Putīel; ngaich kayôḵnyen Finehas, chā-a yin vē yöngkūö aṅ patī 
Lēvī, nö tumköl chap cha.  
26Chā-a yin ṙô ngam Mā Tēv, nö in nā Āròn, nā Môsös, nö ngöṙô, Kēnyö yip 
kūön Israĕl, nö ṙā-ang panam Aikup, sā ṙôngö cha.  
27Chā-a yin vē vamë-ekūö Fërō ök rācha aṅ Aikup, nö kēnyö yik Israĕl nö ṙā-
ang Aikup; chā-a nā Môsös, nā Āròn.  

Tölṙô Môsös Nāṅ Āròn Ngam Tēv 

28Ngaich im sakāmö hē ngam Mā Tēv nö vë-ekūö Môsös, nö im panam Aikup,  
29Nö ngöṙô ngam Mā Tēv nö vë-ekūö Môsös, Chū-ö Chin Mā Tēv: ṙò-òv man 
in Fërō ap rācha aṅ Aikup keuheūtnyöṙôre tönup ṙô Chu in meh. 
30Ngaich Môsös nö ngöṙô nö ikūö ngam Tēv töt hëtö minuh chin, sitih 
inlahen öp min Fërō nö hang ṙô chu?  

Maneutnyi 7 

1Ngaich ngö ṙô ngam Mā Tēv tö Môsös, Yĕh meuk, vīlen meh chin öm Tēv i 
kūö Fërō: ngaich ap mëm meh min Āròn, nö Pròfĕt meh. 
2Keuheūtnyöre ṙô pömchö tö nup tinöölôre tö chu: ngaich ap mëm meh min 
Āròn nö vë-ekūö Fërō, hòn hökngen yip kūön Israĕl angā-aṅ nö kiröönngöre 
nö ṙā-ang im panam ò.  
3Hangëḵngö ellōn Fërō Chin min, ngaich ṙūölö ṙôken nup minkahngö, 
pinngangkūö inrē im panam Aikup. 
4Hö-ö pöri min Fërō nö hang ṙô meh, ngaich Chū-ö min kētö tīre i kui Aikup, 
ngaich kēnyö yip tömaṙôngö, yip tarik chu kūön Israĕl, nö ṙā-ang im panam 
Aikup: aṅtī tö yöng kinṙôka.  
5Ngaich akahahakūö min yip aṅ Aikup tö Chu öich Chū-ö Mā Tēv, yē Chu 
öich Chū-ö Mā Tēv, yē Chu min hateutnyö këlre i kui Aikup, Öich kēnyö yip 
kūönre Israĕl nö rā-ang in cha. 
6Ngaich ngatī nā Môsös, nā Āròn; sā tinöölô cha tö ngam Mā Tēv, ngatī chā-a.  

7Hëvhöre anāi samyeūheu ṙēti Āròn, hē cha nö vë-ekūö Fërō.  
Tinkung Āròn 

8Ngaich vë-ekūö nā Môsös nā Āròn, ngam Mā Tēv, nö ngö ṙô,  
9Yē Fërō min nö vë-ekūö nā nö ngö ṙô, Hameuktö pinngangkūö nan: ngaich 
ngö ṙô min më-eṅ tö Āròn, Kēḵ ngam tinkungre man, kavalten ò i kūö Fërō, i 
kūö yip tarik ò inrē, ngaich vīngöre min angā-aṅ nö pēch.  
10Ngaich nā Môsös, nā Aròn, nö chuh in Fërō, ngaich ngatī chā-a, sā ṙô ngam 
Mā Tēv nö ṙöltô cha; kavaltö ök tinkungre ang Āròn, nö i kūö Fërō, i kūö yik 
tarik ò inrē, vīngöre angā-aṅ ngaich nö pēch.  
11Ngaich Fërō nö havëtö yik tö-akaha tarik chamòng alaha inrē; ngaich sā tī 
cha, achā-a inrē yik tömilūönö aṅ Aikup nö lökten i inchūṙö tö cha.  
12Pò cha nö kavalngö nuk tinkungre, ngaich vīngöre anū-ö nö pēch; ngaich 
pöri ök tinkung Āròn nö lānngö nuk tinkung cha.  
13Hangëḵngö ellōnre ngaich ang Fërō, öt hang ṙô cha angā-aṅ; sā ṙô ngam Mā 
Tēv.  

LANËLNGÖ I AIKUP 
Mahām 

14Ngaich ngö ṙô ngam Mā Tēv tö Môsös, ngëḵ ap ellōn Fërō, sōḵ ap nö 
hökngen yip tarik nö kiröönngöre.  
15Yihtöre man in Fërō ip peuheū: yĕh meuk, chuh ip mak apa; sökhak 
pömchö i kui ap tahël öm höngkūö ò; kēḵ ngam tinkung eltīre ngam tö 
vīngöre nö pēch.  
16Ngaich ngö ṙô pömchö tö ò, Tīntu chin in meh tö ngam Mā Tēv, ngam Tēv 
yip Hīprū, nö ngö Ṙô, Hökngen yip tarik Chu nö kiröönngöre, hòṅ cha nö lök 
la-en Chu nö el nyaṅlnyi: meuk mana, tö meh höng öl hang.  
17Ngö ṙô an ngam Mā Tēv, Ihih man min akahalōn tö Chu öich Chū-ö Mā Tēv: 
yĕh meuk, fohkö ngam mak chin min tö ngòh tinkung, ngòh eltī chu ngaich 
min ngam mak el ngam tahël nö vīngöre min nö mahām.  

18Ngaich nup kāḵ nup me-el ngam tahël min nö kapah, ngaich hangūṅtu min 
ngam tahël; ngaich min yip aṅ Aikup nö sā-òkkūö nö òk mak aṅ ngam tahël.  
19Ngaich ngö ṙô man tö Āròn, Kē ap tinkungre man, hateutnyö këlre i kui 
minë mak i Aikup, i kui minë tahël, i kui nup tö-ūlö talöökö mak, i kui nup tö 
rūḵngö mak nö ṙòkhöre, hòṅ u nö vīngöre nö mahām; ngaich keuheūtngöre 
chūök min nup mahām nö im panam Aikup, el tökachāvu, el ihong chūökṙen 
inrē.  
20Ngati tī nā Môsös, nā Aròn, sā Chöngö ngam Mā Tēv; hachônglö ngam 
tinkungre angā-aṅ, ngaich foh minë mak el ngam tahël, nö i kūö Fërō, i kūö 
yik tarik ò inrē; ngaich keuheūtngöre ngam mak el ngam tahël nö vīngöre nö 
mahām.  
21Ngaich kapah nuk kāḵ el ap tahël; hangeūṅtu ngaich ngam mak, ötkô yik aṅ 
Aikup nö òk mak aṅ ngam tahël; keuheūtngöre chūök inrē ngam mahām nö 
im panam Aikup.  
22Ngaich ngati tī inrē yik tömilūönö aṅ Aikup nö lökten i inchūṙô tö cha: 
ngëḵngöre ellōn ngaich ang Fërō, ngaich öthang ṙô cha.  
23Havan ngaich Fërō nö i patīre, ötrēhĕn angā-aṅ nö ṙātö ellōnre nö in e.  
24Ṙòkhöre ngaich yik aṅ Aikup nö ul makre nö havīlö ök tahël, tö tö-ôkö; pò 
cha nö ötkô nö òk mak aṅ ök tahël.  
25Keuheūt tö sat sumkam, unôichrit tī ngam Mā Tēv nö fohtö el ngam tahël.  

 Maneutnyi 8 

Tarôṅt 

1Ngaich vë-ekūö Môsös ngam Mā Tēv, Kuṙòh chuh in Fërō man ngö ṙô tö ò. 
Ngö ṙô An ngam Mā Tēv, Hökngen yip tarik Chu nö kiröönngöre, hòṅ cha nö 
lök la-en Chu.  
2Ngaich yē meh sōḵten cha nö kiröönngöre, yĕh meuk, keuheūtngöre nup 
kūöngö panam meh tö tarôṅt:  

3Höng tarôṅtnyöre an min ngam tahël, nup mameutlö min, ngaich yòhlö në 
el patī meh, el chūök meh haṙòh, el chamam meh, el patī yip tarik meh, i 
alaha yip tarik meh, el tisum meh inrē, el nup tökachāvu chūök kinrāich atra 
inrē:  
4I alaha meh nup min tarôṅt, hĕnghöre in yip tarik meh inrē, in yip tarik 
alaha meh inrē.  
5Ngaich ngö ṙô ngam Mā Tēv tö Môsös, Ngö ṙô man tö Āròn, Hateutnyö këlre 
man aṅ eltī tö ngam tinkung, i kui minë tahël, i kui minë kuntöhëm mak, i 
kui nup tö rūḵngö mak, vīten nup tarôṅt nö meutlö nö im panam Aikup.  
6Hateutnyö këlre ngaich Āròn nö i kui nup mak i Aikup, meutlö ngaich nuk 
tarôṅt, löpngöre ngaich ngam panam i Aikup.  
7Ngaich ngati tī yik tömilūönö nö lökten i inchūṙö, ngaich kēlö nuk tarôṅt nö 
im panam Aikup.  
8Ngaich Fërō nö havëten nā Môsös, nā Aròn, ngaich ngö ṙô, Vë-ekūö ngam 
Mā Tēv, hòṅ Ò nö kēngö në tarôṅt nö ṙā-ang in chu, ṙā-ang i vē tarik chu; 
ngaich chū-ö min hökngen më tarik nö kiröönngöre, hòṅ cha nö kētö tökētu 
nö im Mā Tēv.  
9Ngaich ngö ṙô Môsös tö Fërō, Ineū-eu chu an tö meh: Ihēṙu ṙô öich min vë-
elkui meh, vë-elkui yip tarik alaha meh, vë-elkui yip tarik meh inrē, hòṅ në 
tarôṅt nö ahātiyö nö ṙā-ang in meh, ṙā-ang patī meh inrē, ngaich höngngöh 
nö el ngam tahël?  
10Ngaich ngö ṙô angā-aṅ, Ip huṙöich. Ngaich ngö ṙô angā-aṅ, Ngatī an yēḵ sā 
ṙô meh; hòṅ meh akahalōn tö töthĕng tak tösā ngam Mā Tēv, ngam Tēv ih.  
11Ṙāngen meh nun min nö ngaich minë tarôṅt, ṙā-ang patī meh, ṙā-ang i yip 
tarik alaha meh, ṙā-ang in yip tarik meh inrē; höngngöh nun min nöng el 
tahël.  
12Kiröönngöre nā Môsös nā Āròn nö ṙā-ang in Fërō: ngaich Môsös nö vë-ekūö 
ngam Mā Tēv tö kūö minë tarôṅt nuk hayih tö ò nö in Fërō.  

13Ngaich ngam Mā Tēv, nö asā ṙô Môsös; ngaich kapah nuk tarôṅt nö el nuk 
patī, el nuk töluvë-ak el milūkö el patī, el kahôyö inrē.  
14Afôngngö u achā-a ngaich, nö hamūlngö u: ngaich ngam panam nö 
hangeūṅtu.  
15Ngaich hē Fërō nö meūkö e nö heuh hë, hangëḵngö ellōnre angā-aṅ, ngaich 
öt hang ṙô cha.  

Mirötö 

16Ngaich ngö ṙô ngam Mā Tēv tö Môsös, Ngö ṙô man tö Āròn, Kuvāilö ngam 
tinkungre man foh pitung el ngam tumlat, hòn mirötö nö keuheūtngöre 
chūök nö im panam Aikup.  
17Ngaich chā-a nö ngatī, hateūtnyö këlre ngaich Āròn nö aṅ eltī tö ök 
tinkung, foh pitung el ngam tumlat ngaich, ngaich nuk mirötö nö i alaha 
tarik, i alaha töṙeūla inrē; keuheūtlöre nuk pitung ngam tumlat nö vīngöre nö 
mirötö im panam Aikup, nö keuheūtngöre chūök,  
18Ngaich ngati tī yik tömilūönö nö hachūlö nuk mirötö, hö-ö pöri nö kô: 
miröötu ngaich i alaha tarik, i alaha töṙeūla inrē.  
19Ngaich ngö ṙô yik tömilūönö tö Fërō, Kuntī ngam Tēv ön ngih: ngëḵngöre 
ellōn ngaich Fërō, ngaich nö öt hang ṙô cha; nö sā ṙô ngam Mā Tēv.  

Inṙūöi 

20Ngaich ngö ṙô ngam Mā Tēv tö Môsös, Chōholre man, ka-euilö kūö tö 
peuheū, söklöre i kūö Fërō, yĕh meūkan nö yih nö im mak, ngö ṙô tö ò, Ngö 
ṙô An ngam Mā Tēv, hökngen yip tarik Chu nö kiröönngöre, hòṅ cha nö lök 
la-en Chu.  
21Ngaich yĕn rö-ö, yē meh öt halöngngen cha nö kiröönngöre, yĕh meuk, 
tīntö inṙūöi chin min in meh, in yip tarik alaha meh, in yip tarik meh, el nup 
patī meh inrē: ngaich nup patī yip aṅ Aikup min nö tööḵlö tö inṙūöi, ngam 
taṙeū inrē chūök cha nö sökhaka.  

22Ip sakāmö hē e Chū-ö min haköhngen ap panam Kōsen, ip chūök yip tarik 
chu nö iyöng, öt inṙūöiyu min in e; hòṅ meh akahalōn tö Chu öich Chū-ö Mā 
Tēv ellōn ngih panam. 
23Haköhngen yip tarikre Chin tö yip tarik meh; ip huṙöich öp min angū-ö 
minkahngö.  
24Ngaich ngati tī ngam Mā Tēv; yöng ṙôken nuk inṙūöi ngaich nö yih, nö el 
patī Fërō, el patī yik tarik alaha ò: keuheūtngöre i panam Aikup nö lëlngö 
tökūö ṙôken nuk inṙūöi.  
25Ngaich Fërō nö havëten, nā Môsös, nā Āròn, ngaich ngö ṙô, kuṙòh 
kiröönngöre yin kētö tökētu im Tēv, höng ing panam.  
26Ngaich ngö ṙô Môsös, Öt huveū-en in ngatī; pò ih kētö tökētu im Mā Tēv, 
ngam Tēv ih, tö nup sinòkkūö aṅ Aikup: yĕh kētö tökētu in min nup sinòkkūö 
aṅ Aikup öi i kūö cha, ngaich öt kuleh kui ih hòng min chā-a?  
27Hòṅ lūöi sumkam rô-òlkūö in kiröönngöre el nyaṅlnyi, öi kētö tökētu im Mā 
Tēv, ngam Tēv ih sā Chöngö Ò tö ih.  
28Ngaich ngö ṙô ang Fërō, Hökngen yīö chin ngaich kiröönngöre, hòṅ yīö öi 
kētö tökētu im Mā Tēv, ngam Tēv yīö, öi el nyaṅlnyi; höng uh pöri yī-ö marô-
òlkūö kiröönngöre: vë-elkui chu. 
29Ngaich ngö ṙô ang Môsös, Yĕh meuk, ngaich chin kiröönngöre ṙā-ang in 
meh, ngaich vë-ekūö ngam Mā Tēv min, hòṅ nup inṙūöi nö ṙā-ang in Fërō, ṙā-
ang i yip tarik alaha meh ṙā-ang in yip tarik meh, huṙöich: höng uh pöri nö 
michīl ang Fërō nö hēk nö öt hökngen yip tarik nö kiröönngöre, nö kētö 
tökētu nö im Mā Tēv.  
30Kiröönngöre ngaich Môsös nö ṙā-ang in Fërō, ngaich vë-ekūö ngam Mā Tēv.  
31Ngaich ngam Mā Tēv, nö keuheūten nö sā ṙô Môsös; kēngö nuk inṙūöi 
ngaich angā-aṅ nö ṙā-ang in Fërō, ṙā-ang i yik tarik alaha ò, ṙā-ang in yik 
tarik ò inrē; öt hĕngtit nòng tö ōtren. 



157 

 

 
   Nicobarese Bible 

© 2014, Bible Society of India. 
 

 
 

 

32Hangëngö ellōnre Fërō ing töngamuh inrē, öt halöngngen yik tarik angā-aṅ 
nö kirööngöre.  

Maneutnyi 9 

Kinpaha Töṙeūla 

1Ngaich ngam Mā Tēv nö ngö ṙô tö Môsös, Kuṙòh kuhēthötre man in Fërō, vë-
eny nang ò, Ngö ṙô an ngam Mā Tēv, ngam Tēv yip Hīprū. Hökngen më tarik 
chu nö kiröönngöre, hòṅ cha nö lök la-en chu.  
2Yē meh sōten cha nö kiröönngöre, öm höng ṙòngmö hòṅ Haköpö cha,  
3Yĕh meuk, i kui minë nuā meh an ngam kël ngam Mā Tēv nup el kahôyö, i 
kui nup kōra, i kui nup köttö, i kui nup ūṅt, i kui nup töhĕng mūl töṙeūla i 
mihëṅṙö u, i kui nup töṙōlkangen töṙeūla nö mūlhaka: yöng invah, elvāng 
nuā ap min ihih, invah kunröön inrē.  
4Ngaich ngam Mā Tēv min nö haköhngen nup nuā Israĕl, tö nup nuā Aikup, 
öt hĕng nòng min tö kapah in nup nuā yip kūön Israĕl.  
5Ngaich ṙētakvö ṙô ngam Mā Tēv, nö ngö ṙô, Huṙöich an ngam Mā Tēv nö tī 
tö e.  
6Ngaich tinī-iṅv ngam Mā Tēv tö e im huṙöich, ngaich nuk nuā Aikup nö 
kapah nö ṙòkhöre: öt hĕng nòng pöri tökapah nö i nuk nuā yik kūön Israĕl.  
7Tīnhang ngaich Fërō, tö ngamëcha, ngaich öt höng hĕng hang nòng tökapah 
nö i nuk nuā yik aṅ Israĕl. Ngëngö pöri ök ellōn Fërō, ngaich öt halöngngen 
yik tarik angā-aṅ nö kiröönngöre.  

She 

8Ngaich ngam Mā Tēv nö ngö ṙô tö Môsös, tö Āròn inrē, Kē tisum man hĕng 
më-eltī-i, tisum aṅkūö tameūyö, hökngö tī Môsös nö tūilö e nö kū-ö tö el 
halīöngö, nö i kūö Fërō.  
9Ngaich vīngöre min angū-ö nö pitung nö keuheūtngöre chūök nö im panam 
Aikup, ngaich sīöpnyöre min nö seh nö taföö, nö i alaha tarik, töṙeūla inrē, 
keuheūtngöre chūök im panam Aikup. 

10Ngaich chā-a nö kē tisum kūö tameūyö, ngaich sökhaka nö i kūö Fërō; tūilö 
e ngaich Môsös nö kū-ö tö el halīöngö, sīöpnyöre ngaich nö vīngöre nö seh nö 
taföö, nö i alaha tarik töṙeūla inrē.  
11Ngaich yik tömilūönö nö ötkô nö sökhak nö i kūö Môsös, kūö minë seh, pò 
minë seh nö i alaha më tömilūönö, ṙòkhöre më aṅ Aikup inrē nö aṅhaṅv 
alaha.  
12Ngaich ngam Mā Tēv nö hangë-eng ellōn Fërō, ngaich öt hang ṙô cha angā-
aṅ; sā ṙô ngam Mā Tēv nö in Môsös.  

Tökënngöre Kumṙah 

13Ngaich ngö ṙô ngam Mā Tēv tö Môsös, ka-euilö kūö man choholre ip 
peuheū, söklöre öm i kūö Fërō, ngö ṙô tö ò, Ngö ṙô An ngam Mā Tēv, ngam 
Tēv yip Hīprū, hökngen më tarik Chu nö kiröönngöre hòṅ cha nö lök la-en 
Chu.  
14Tön tīntö nup lanëlngö Chin nö el ṙôngö meh, i kui yip tarik alaha meh; 
hòṅ meh akahalōn tö töthĕng tak tö sā Chu i në taṙòkhöre panam. 
15Tön ngaich Chin töngamuh kētö tīre hachökö meh inrē, tö yip tarik meh 
öich aṅtī tö tölëlngökūö invah, ngaich man inrē rökiṙen ṙāngö ngih panam. 
16Kô-en an ri nö angū-ö lökten Chu hòṅ hameukhö mat meh tö minhôiṅyöre, 
hòṅ ngam Minë-eny Chu inrē nö keuheūtngöre chūök nö vënyu nö ing 
panam.  
17Ṙòngmö hapōilöre öm lā-al vē tarik Chu, öm öt hökngen cha nö 
kiröönngöre?  
18Yĕh meuk, tīntö kumṙah Chin ip huṙöich, ngatī ṙētak, yöng tökënngöre 
kumṙah, öt töngatī-iv nö i Aikup, löktö kūö ök sakāmö e nö vītu, söl ing 
töngamuh.  
19Lökten man yĕh kurāten kēhĕt nup nuā re, nup töng chehen meh el kahôyö; 
tön ṙòkhöre nup tökôti nö el kahôyö, tarik töṙeūla inrē, nup tötkēhötvö nö i 
patī, fuk kui min anū-ö töm tökënngöre kumṙah, ngaich kapah min anū-ö.  

20Angā-aṅ öp töpa-ekūö tö ṙô ngam Mā Tēv, nö in yik tarik alaha Fërō, tölṙô 
yik tarik alahare ngaich, afaltö nuk nuā re nö i patī:  
21Angā-aṅ ök töt chumkūöṙen tö ṙô ngam Mā Tēv ṙāngö yik tarik alahare, tö 
nuk nuā re inrē, nö el kahôyö.  
22Ngaich ngö ṙô ngam Mā Tēv tö Môsös, Hateutnyö këlre man kū-ö tö el 
halīöngö, hòn keuheūtngöre chūök öp tökënngöre kumṙah, nö im panam 
Aikup i kui tarik, i kui töṙeūla, i kui nup kun chōn el kahôyö, nö 
keuheūtngöre chūök im panam Aikup.  
23Hateutnyö këlre ngaich Môsös nö kū-ö tö el halīöngö: ngaich ngam Mā Tēv, 
nö tīntö kunṙôkö, tökënngöre kumṙah inrē nö i kui ngam panam, tameūyö 
inrē; tī tö tökënngöre kumṙah ngaich ngam Mā Tēv nö i kui ngam panam 
Aikup.  
24Lökten ök tökënngöre kumṙah, tameūyö, holre tö tökënngöre kumṙah, nö 
kiröngen kumlēḵ, öt töngatī-iv nö im panam Aikup nö ṙòkhöre, hēten tö e nö 
pumnāmö tarik. 
25Ngaich ngam tökënngöre kumṙah nö fuk kui tī tö nuk taṙòkhöre el kahôyö, 
hĕnghöre tarik, töṙeūla inrē, keuheuheūtngöre chūök im panam Aikup; 
ngaich ngam tökënngöre kumṙah nö fukkui tī tö nuk kun chōn el kahôyö, 
keuheūtngöre nuk chōn nö ohngö el kahôyö.  
26Höng im panam Kōsen nö öt kumṙāhav tö tökënngöre, i chūök yik kūön 
Israĕl,  
27Tīnhang ngaich Fërō, ngaich havëten nā Môsös, nā Āròn, ngaich ngö ṙô tö 
cha, Köölö fālen chin ing töngamuh: tölöök An ngam Mā Tēv, tölöök īhö tö 
vē tarik chu inrē.  
28Vë-ekūö ngam Mā Tēv; ngāchö tölngö nun minë tö kalē-ĕṙô kunṙôkö, 
tökënngöre inrē kumṙah; ngaich chin min hökngen yīö kiröönngöre, rö-ö yin 
min ngöh ngaich.  
29Ngaich Môsös nö ngö ṙô tö ò, Hanyāṅknyö këlre chin min i kūö ngam Mā 
Tēv, ilööṙen yē chu ngaich lā uk ngam elpanam; ṙātöre min ngaich ngam 

kunṙôkö, ötrēhĕn min inrē nö ōtngöre tökënngöre kumṙah: hòṅ meh akahalōn 
töng tumlat, nö tumlat ngam Mā Tēv.  
30Akahalōn chin ri tö yīö öl hòṅ pa-ekūö tö ngam Mā Tēv, ngam Tēv, më-eṅ 
tö yip tarik meh inrē.  
31Ngaich nuk flek, tö nuk parlī inrē nö chök: pò nuk ṙòng nö pöpnyöre, ngatī 
nuk flek inrē nö môlnyi ṙòng. 
32Hö-ö pöri nuk vīt, tö nuk tahëng kangen vīt inrē nö chök; pòn öl nö sīöp. 
33Ngaich Môsös nö kunyi-inyre nö ṙā-ang el ök ëlpanam nö ṙā-ang in Fërō, 
ngaich hanyāṅknyö këlre nö im Mā Tēv: ṙāngöre ngaich nuk kunṙôkö, tök 
tökënngöre kumṙah inrē, ngaich öt chahūköti ngam kumṙah nö i kui ngam 
tumlat.  
34Ngaich hē Fërō nö meuk ngam kumṙah, tö ngam tökënngöre kumṙah, tö 
minë kunṙôkö inrē, nö ṙāngenre, ṙūölenre angā-aṅ nö köölö fālen, nö 
hangëngö ellōnre, tö yik tarik ò inrē.  
35Ngëngö ngaich ök ellōn Fërō, ngaich angā-aṅ nö öt halöngngen yik tarik 
Israĕl nö kiröönngöre, sā ṙô ngam Mā Tēv nö in Môsös.  

 Maneutnyi 10 

Mufākö 

1Ngaich ngam Mā Tēv nö ngö ṙô tö Môsös, Kuṙòh chuh in Fërō man: tön 
hangëngö ellōn ò chin, ellōn yip tarik alaha ò inrē, hòṅ chu hameuktö në 
minkahngöre elṙôngö cha:  
2Hòṅ meh vënyö nang ap kūönre, ap kūön meh inrē, tö nuk tī Chu i kui 
Aikup, nuk minkahngö Chu inrē tī Chu in cha; hòṅ yīö akahalōn tö Chu Öich 
Chū-ö Mā Tēv.  
3Ngaich nā Môsös nā Āròn, nö chuh in Fërō, ngaich ngö ṙô tö ò, Ngö ṙô an 
ngam Mā Tēv, ngam Tēv yip Hīprū. Irô-òten öm min sōḵ hayāichngöre i kūö 
chu? Hökngen më tarik chu nö kiröönngöre, hòṅ cha nö lök la-en chu. 

4Hēk, yē meh sōḵ hökngen më tarik nö kiröönngöre, yĕh meuk, kētö nup 
mufākö chin huṙöich, nö i kūöngö panam meh:  
5Ngaich anū-ö min nö löpngöre nö i kūö ngam tumlat, öthĕng tak tökô min 
nö meuk kūö ngam tumlat: ngaich anū-ö min nö nyā nup chööḵkūö 
tökënngöre kumṙah, nup töt kô-òng vah, nup tö ōtren nö in yīö, keuheūt 
nyahāṅre min anū-ö tö chōn nup tösīöp tö pòkūö yīö nö el ngam kahôyö:  
6Tööḵlö nup min patī meh, nup patī yip tarik alaha meh min inrē, nup patī 
yip aṅ Aikup inrē nö ṙòkhöre; töt maheuṅk yik yöng meh ötrēhĕn nö 
maheuṅk yik yöng yik yöng meh, hēten tö ök sakāmö cha nö i kūö ngih 
tumlat söl i ngih sakāmö. Havöökūöre ngaich angā-aṅ, ngaich kunyī-inyre nö 
ṙā-ang in Fërō.  
7Ngaich yik tarik alaha Fërō nö ngö ṙô tö ò, Iṙôktöreṙen ang min ngòh tarik 
nö tinngöp hī? Hökngen më tarik nö kiröönngöre, hòṅ cha nö lök la-en ngam 
Mā Tēv ngam Tēv cha: öl ṙöng öm akahalōn tö Aikup nö ngaich nö lëlngö?  
8Kēhötvö hēk nā Môsös nā Āròn nö in Fërō: ngaich ngö ṙô angā-aṅ tö cha, 
Kuṙòh, lök la-en ngam Mā Tēv yin ngam Tēv yīö: achīö yip kumröönngöre tö 
cha?  
9Ngaich Môsös ngö ṙô, Kiröönngöre in min holtö tö-ayal holtö tököiny inrē 
holtö kūönre tö kikōnyö hol tö kūönre tö kikānö inrē, holtö nup chehenre 
tömūl nup tö kö i mihëṅṙöre, öi kiröönngöre: pò ih hòṅ ip tökiröng sakāmö 
ngam Mā Tēv.  
10Ngaich ngö ṙô angā-aṅ tö cha, In yīö An yēḵ ngam Mā Tēv, yē chu ngaich 
hökngen yīö kiröönngöre, tö yip kūön yīö tökūöṅnö inrē: ngëchkö e; töchōich 
ap nö in yīö.  
11Öt ngatī: kiröönngöre yin yī-ö höng kikōnyönyöre, ngaich lök la-en ngam 
Mā Tēv; tön angū-ö ap lōn yīö. Ngaich chā-a nö ahōnyuvö nö ṙā-ang i kūö 
Fërō.  
12Ngaich ngam Mā Tēv nö ngö ṙô tö Môsös, Hateutnyö këlre man i kui ngam 
panam Aikup hòṅ nup mufākö nö yih, nö i kui ngam panam Aikup, nö 

keuheūt nö nyāngö nup kun chōn im panam, ṙòkhöre nup chööḵtī ök kumṙah 
tökënngöre.  
13Ngaich ang Môsös nö silônyö ök tinkungre nö i kui ngam panam Aikup, 
ngaich ngam Mā Tēv nö kētö ök kuföt chuhöt nö i kui ngam panam hĕng 
sumkam ik sakāmö angū-ö, hĕng mitööm inrē; ngaich hē e nö peuheū, ngam 
kuföt chuhöt nö kumtö nuk mufākö.  
14Ngaich minë mufākö nö keuheūtngöre chuhu nö i kui ngam panam Aikup? 
Ngaich keuheūtngöre chūök nö teungtöre nö i kūöngö Aikup; pōyen takô 
anū-ö; öt töngatī-iv mufākö nö sā u nö lā urĕh, ötrēhĕn nö ngatī nö lā unôich 
tö u. 
15Pò u nö keuheūtngöre tī nö hanyatngö kūö ngam tumlat, lökten ngam 
panam nö sangūla; ngaich anū-ö nö keuheūt, nö nyāngö nup kun chōn im 
panam, keuheūt inrē tö ṙông nup chōn nup chööḵtī ök kumrah tökënngöre: 
Ngaich öt ōtre nup tö-uhāv, ötrēhĕn chōn ötrēhĕn kun kun chōn el kahôiṙen, 
keuheūtngöre im panam Aikup.  
16Havëten nā Môsös ngaich ang Fërō, nö kurāten nā Āròn; ngaich ngö ṙô 
angā-aṅ, Köölöfālen chin lā im Mā Tēv, ngam Tēv nā, lā in nā inrē.  
17Vë-ekūö meh chin lökten öm aṙē-ĕl tökööl chu höng hĕngtöre heuh tö ngih, 
vë-ekūö ngam Mā Tēv ngam Tēv meh, hòṅ ò nö kēngö ngih kinpaha nö ṙā-
ang in chu.  
18Kiröönngöre ngaich angā-aṅ nö ṙā-ang in Fërō, ngaich vë-ekūö ngam Mā 
Tēv.  
19Ngaich ngam Mā Tēv nö havöökūö ök tökalēḵ kuföt sūng, ök ma-aheuingö 
nuk mufākö, ngaich ahōtö u nö el ap mai Ētöm ngaich öt hĕng mufākö tö-ōtre 
nö i nuk kūöngö Aikup.  
20Hangëngö ellōn Fërō pöri ngam Mā Tēv, ngaich angā-aṅ nö öthalöngten yik 
kūön Israĕl nö kiröönngöre.  

Sinngūlö 

21Ngaich ngö ṙô ngam Mā Tēv tö Môsös, Kū-ö tö el halīöngö tī man hateutnyö 
këlre, hòn singūlö nö i kui ngam Aikup, hòṅ tarik min nöng ṙēpa nö el 
singūlö.  
22Hateutnyö këlre ngaich Môsös nö kū-ö tö el halīöngö, umuh ngaich ök 
tökufëi singūlö i kui ngam panam Aikup nö ṙòkhöre, lūöi sumkam:  
23Ngaich achā-a nöng kö öt meūkö höö, ötrēhĕn nö chōholre nö ṙā-ang 
chūökre nö lūöi sumkam: ṙòkhöre pöri yik kūön Israĕl nö hanātu nö i 
elyöngöre.  
24Ngaich havëten Môsös ang Fërō, Kuṙòh ngaich yin lök la-en ngam Mā Tēv; 
höng nup töṙeūla pöri chehen yīö tö höngngöh tö nup tömūlhaka chehen yīö i 
mihëṅṙö u: Hökngen më kun kūön yīö inrē nö kiröönngöre nö in yīö.  
25Ngaich ngö ṙô ang Môsös, Hòṅ kētö eltī ih man inrē tö tökētuvö nup 
töföngö inrē tökētuvö, hòṅ ih kētö tökētuvö i ngam Mā Tēv, ngam Tēv ih.  
26Hòṅ hōluröön in inrē min tö në nuā re; öt hĕngtit kinsòh kunröön min töṙā-
ayö; pòn anū-ö tökē-ĕ tö ih öi lök la-en ngam Mā Tēv, ngam Tēv ih; öt 
akahalōn in min tö aṅtīre lök la-en ngam Mā Tēv, yē ih sölta in e.  
27Hangëngö ellōn Fërō pöri ngam Mā Tēv, ngaich angā-aṅ nö öt halöngngen 
cha nö kiröönngöre.  
28Ngaich ngö ṙô Fërō tö ò, Kē-ĕngre man tö chu, hīnöre man um meukkūö 
chu hēk; tön ip sakāmö meh meukkūö chu kapah min më-eṅ.  
29Ngaich ngö ṙô ang Môsös, Huveū-eu ṙô man, öt hòṅ meukkūö meh chin min 
hēk.  

Maneutnyi 11 

Ahangka Kinpāha Yip Lanòh I Aikup Tö Môsös 

1Ngaich ngö ṙô ngam Mā Tēv tö Môsös, Hĕngtöre öp plēk kahëtö Chu min i 
kui Fërō, i kui Aikup inrē ngaich unôichngöre min angā-aṅ nö hökngen yīö 
kiröönngöre ṙā-ang hih: ip hē ò min nö hökngen yīö kiröönngöre 
hankanringhöiny öp min tö yīö ṙòkhöre ṙā-ang ihih.  

2Vëhet elnang yip tarik töngamuh, hökngen cha inrē nö kö havëkö kūö tarik 
öp hol ò, kikānö inrē ip hol ò, tö rupīö yanöṅtö, humlum inrē yanöṅtö.  
3Ngaich ngam Mā Tēv nö kētö neukhö yik tarik nö i kūö yik aṅ Aikup. Ngaich 
inrē ngam tarik Môsös nö tökiröng nö im panam Aikup, nö i kūö yik kūön 
alaha Fërō i kūö yik tarik inrē.  
4Ngaich ngö ṙô Môsös, Ngö ṙô an ngam Mā Tēv, Ip chūöl hatööm Chin min 
kiröön ellōn Aikup:  
5Ngaich ṙòkngöre vah yip lanòh min im panam Aikup nö kapah, löktökuö öp 
lanòh Fërō öp amūichhak nö el kantēra rācha, söl ip lanòh öp kūön alaha ò 
kikānö öp lamārit öp kinṙīöt atra; ṙòkhöre nup lanòh inrē.  
6Keuheūtngöre chūök min im panam Aikup öp yöng pineūnyö, öt töasā-avö 
min nö sā e, ötrēhĕn min nö hēktöre tö sā e.  
7Lā in yip kūön Israĕl pöri min öthĕng nòng am kumchalnyö litākre, nö i tarik 
hēk i töṙeūla inrē: Hòṅ yīö akahalōn tö inrīkngöre tī ngam Tēv tö aṅ Aikup, 
Israĕl inrē. 
8Ṙòkhöre vē kūön alaha meh min nö yihtöre nö in Chu ngaich sōntöre nö in 
Chu: nö ngö ṙô, Kē-ĕngre man ngaich, ṙòkhöre inrē më tarik Meh më 
tamömrit Meh, Möl chū-ö min kirönngöre ngaich angā-aṅ nö ṙā-ang in Fërō 
nö kirööngöre tanānyö.  
9Ngaich ngö ṙô ngam Mā Tēv tö Môsös, Öthō öp Fërō min nö hang ṙô meh; 
Hòṅ në pinngangkūö tī Chu nö ṙūölöre ṙòken nö im panam Aikup.  
10Tītö në pinngangkūö nā Môsös nā Aròn nö i kūö Fërō; Hangëngö ellōn Fërō 
pöri ngam Mā Tēv, ngaich öthalöngngen yip kūön Israĕl angā-aṅ nö 
kiröönngöre nö ṙāngö panam ò.  

 Maneutnyi 12 

Chinööḵngö Tö Ngam Mā Tēv 

1Ngaich ngam Mā Tēv nö vë-ekūö Môsös Āròn inrē, nö im panam Aikup, nö 
ngö ṙô,  

2Raneh në chingëṅt ön min ngòh chingëṅt nö in yīö: raneh ön min nö 
chingëṅt samyeūheu nö in yīö.  
3Vë-ekūö yip ṙôngö Israĕl man, nö ṙòkhöre, ngö ṙô, Im sinöm sumkam ngòh 
chingënt kē kūön pököre min cha-a hĕng nòng i töhĕng tak tarik sā tum mitī-i 
patī yip yöng cha, hĕng nòng kūön pököre, aṅ töhĕng mitī-i.  
4Ngaich yĕn kūöṅnen yip aṅ töhĕng mitī-i nö ip kūön pököre, ngaich angā-aṅ 
töp hol ò ranghö patī ò hĕng nòng kahë sā tum tak yip tarik: sā ṙôkvat tarik 
nö nyā-avkūö öi kaheuklö alaha ngam kūön pököre.  
5Hòṅ töt vāhav alaha öp pököre meh, kōiny lanòh nö im samyeūheu: kē an 
më-eṅ i nup sīṅp hēk inrē i nup pököre:  
6Hangöhngen ò më-eṅ hanöng saha öp finënsīön sakāmö ngam chingëṅt 
angā-aṅ: ngaich ṙòkhöre nö mūl yip ṙôngö Israĕl min nö ṙatnyö likeun ò tö 
harap.  
7Ngaich chā-a min nö kē öp mahām, ngaich māichtö e nö i nup tö āṅlā-a 
mirëṙö machööḵlö kālkui inrē: i nup patī inrē chūök cha nö nyā-avkūö tö ò.  
8Im hatööm chā-a min nö kāḵ ap alaha, harāngö i kūö tameūyö, öp töt 
aföhlöng ròtī inrē; kā-a e chā-a nö holkūö tö tö angū-uvö rōi chōn.  
9Un kā-a angū-ö nö uhāv unrēhĕn nö sumtu nö el mak harāngö pöri nö i kūö 
tameūvö; ap kui ò holtö nup kalröön ò tö nup aṅ ellōn ò.  
10Uh yī-ö inrē hökngen ap alaha ò nöng ngöh, yĕn ōtre pöri ap alaha ò nö 
söllö peuheū; haṙāpngen e yī-ö i kūö tameūyö.  
11Ngö inlahen pöichö kā an; nyëkö nun minë ṙat yīö, i kunröönre kunröpö, 
tinkung inrē eltī yīö; kā-a e inrē yī-ö öi kurātö kūö; chinööḵngö ana tö ngam 
Mā Tēv.  
12Pò chu min lök im panam Aikup ip hatööm angū-ö ngaich chökhutī min tö 
yip lanòh nö ṙòkhöre i panam Aikup, hĕnghöre tarik töṙeūla inrē; i nup tēv 
Aikup inrē nö ṙòkhöre öich akah fālen: Chū-ö Chin Mā Tēv.  

13Ngaich ap mahām min nö in meh nö minkahngö nö i nup patī chūök yīö: 
ngaich hē Chu meuk ap mahām, chööḵngen yīö Chū-ö min, ngaich yī-ö min 
ötteunghu tö plēk nö inlëlngö yīö, hē Chu chökhutī tö ngam panam Aikup.  
14Inköpkölōn yīö an min ing sakāmö; haköpkö e yī-ö min nö tökiröng nyinā-
aṅ i ngam Mā Tēv: haköpkö e yī-ö i tumkölchap yīö nö tökiröng nyinā-aṅ nö 
örheūheu nö i Chöngö. Sakāmö Ngam Tötaföhlöngö Ròtī 
15Sat sumkam kūö yī-ö min nyā rôtī töt aföhlöng; ip raneh sakāmö yī-ö kēngö 
nup tö-aföhlöng rôti nö ṙā-ang el patī yīö: pò öp nyamā tö-aföhlöng rôtī nö 
löktö kūö ngam raneh sakāmö söl im sinat sumkam, rökiṙen min ap tarik 
angā-aṅ nö ṙā-ang in Israĕl.  
16Töhet manūlö yīö ap min ip raneh sakāmö, töhet manūlö yīö inrē ip sinātö 
sakāmö; in u öt tökēkaṙenvö la-en, höng anū-ö tölngö la-en yīö.  
17Haköpkö ngam tökiröng nyinā-aṅ tötaföhlöng rôtī; tön angū-ö an sakāmö 
hē Chu kēnyen yīö öi maṙôngö ṙā-ang Aikup: lökten yin haköpkö ngih 
sakāmö i tumköl chap yīö nö örheūheu nö Chöngö.  
18Im raneh chingëṅt, ip finënsīön sakāmö ngam chingëṅt tö harap, nyā 
tötaföhlöng yī-ö rôtī söl ip sakāmö ngam chingëṅt tö nët anāi kahuk tö harap.  
19Sat nup sakāmö nup patī yīö nö öt aṅhaṅv tö tö-aföhlöng rôtī; pò ap nyamā 
öp tö-aföhlöng min, rökiṙen angā-aṅ min tarik nö i manūlö Israĕl, pòrô nö 
tötngöhaka hēk inrē angā-aṅ öp töfötnyu nö im panam.  
20Öt nyā tö-aföhlöng rôtī yī-ö keuheūtngöre el chūök yīö öi nyā töt aföhlöng 
rôtī.  

Raneh Chinööḵngö 

21Ngaich Môsös nö havëtö yik mākūö Israĕl nö ṙòkhöre, ngaich ngö ṙô tö cha, 
Kuṙòh kēḵ nup kūön pököre yin asā mupīhö yīö, ṙatnyö likeun ngam 
chinööḵngö.  
22Hĕng minyëkö kahë pöichö tö rōi hisòp, kasumtö e ip mahām öp el ap 
pēsön, kichëny ngam kālkui tö nup tö āṅlā-a mireṙö machööḵlö, tö ngam 

mahām ngam me-el ap pēsön; un hĕng tak tö yīö min kumnyi-inyre nö lā-uk 
ap inkūp hanöng saha ap peuheū.  
23Ngaich min ngam Mā Tēv nö lök muh nö hachök yip aṅ Aikup; ngaich 
meuk ngam mahām angā-aṅ nö im kālkui, i nup tö āṅlā-a mireṙö machööḵlö 
inrē, ngaich ngam Mā Tēv min nö chööḵngö ngam inkūp, ngaich öt 
halöngngen ngam mahalëlhanga min nö yih nö i nup patī yīö nö hachökö yīö.  
24Ngaich yī-ö min haköp ngih tö ngatī nö Chöngö nö in meh i yip kūön meh 
inrē nö örheūheu.  
25Ngaich angū-ö min, hē yīö min teung ip panam ap tökētuvö tö ngam Mā 
Tēv nö in yīö, sā ṙô Ò nö kilēḵngôre öi hōtu haköp ngih la-en min.  
26Ngaich angū-ö min, hē yip kūön yīö min nö ngö ṙô tö yīö, Suh manah öng 
tö ṙô yīö ngih la-en?  
27Ngaich ngö ṙô yī-ö min, Tökētu an nö im chinööḵöng tö ngam Mā Tēv, 
ngam chamööḵngö nup patī kūön Israĕl i Aikup, hē Ò nö hachök yik aṅ 
Aikup, ngaich ṙānyu nuk patī ih. Ngaich yik tarik nö sōnngökuire nö salām.  
28Ngaich kiröönngöre yik kūön Israĕl ngaich ngatī inlahen; sā tinöölô Môsös, 
Āròn inrē tö ngam Tēv, ngaich ngatī chā-a.  

Kinpāha Yip Lanòh 

29Ngaich ngö inlahen ik chūöl hatööm, ngam Mā Tēv nö hachök yik lanòh nö 
ṙòkhöre im panam Aikup, löktökūö lanòh nö in Fërō ök amūichhak nö el 
kantēra rācha, söl i lanòh tö Hakövö ap me-el kinlēḵngô inkövö; ṙòkhöre 
lanòh nuā inrē.  
30Chōholre ngaich Fërō tö hatööm, angā-aṅ, ṙòkhöre inrē yip tarik alaha ò, 
ṙòkhöre inrē yip aṅ Aikup; yöng pineūnyö ngaich ök umuh i Aikup; pòn öt 
hĕng patī töt hĕng hang tak aṅ tö kupah.  
31Havëten Môsös ngaich angā-aṅ tö hatööm Āròn inrē, ngaich ngö ṙô, 
Chōholre kē-ĕngre ṙā-ang i yip tarik chu, nā-aṅ nyöre tö yip tarik kūön Israĕl 
inrē; lök la-en ngam Mā Tēv, kuṙòh, sā ṙô nā.  

32Kē nup töṙeūla hĕnghöre nup tömūlhaka inrē chehen yīö, sā ṙô yīö ngaich 
yin kuṙòh; hakôlò chu inrē.  
33Kurāten yik aṅ Aikup nö i yik tarik, nö kumeūinyen cha nö ṙā-ang im 
panam; pòn ngö ṙô chā-a, Ṙòkhöre tarik min nö kapah.  
34Ngaich yik tarik nö kē nuk tökirāchö atra urēhĕkūö u nö föhlö nuk 
tökachāvu cha, haṙūngö nö el hilā cha nö el ranôṙö cha.  
35Ngaich yik kūön Israĕl nö asā ṙô Môsös; ngaich chā-a inrē nö havëkö kūö 
yip aṅ Aikup tö rupīö yanöṅtö, humlum yanöṅtö, hilā inrē;  
36Kētö neukhö cha inrē ngam Mā Tēv nö i kūö yik aṅ Aikup, pòn hōtu chā-a 
nö teūngen tö nup töng havëkö cha. Ngaich chā-a nö āichngen tī tö yik aṅ 
Aikup.  

Ṙāngö Aikup Yip Israĕl 

37Ngaich yik kūön Israĕl nö kiröön nö löktö kūö Rāmsēs nö kū-ö tö Sakòt, 
tafūölòng köiny yik kumröön tarik, ötkaheuktu nyīö.  
38Kalūöchöre tö ṙôngöre nö kiröönngöre chā-a; töṙeūla, tömūlhaka, pōyen 
inrē nuā. 
39Ngaich cha-a nö harang töt aföhlöng rôtī aṅ i nuk tökirāchö atra nuk kum 
cha nö ṙā-ang Aikup, pòn öl nö föhlö: pò cha nö kuringnyu nö ṙā-ang Aikup, 
ngaich ötkô nö ngöh sin, ötrēhĕn chā-a nö halēnku tö nyā-aṅkūöre.  
40I yöng Aikup chā-a yik kūön Israĕl nö fënòng lūöi anāi samyeūheu. 
41Ngaich ngö inlahen i kinheūṅtö töfënòng lūöi anāi samyeūheu, im sakāmö 
angū-ö nö teungtö kūö nö ṙòkhöre yik tarik ngam Mā Tēv nö kunyi-inyre nö 
ṙāngö ngam panam Aikup.  
42Hatööm an angū-ö nö tökiröngen inköpka nö im Mā Tēv, pòn kēnyen cha 
Anga-aṅ nö ṙā-ang panam Aikup; Hatööm ngam Mā Tēv an angū-ö nö 
tökiröngö hinöngken tö yip kūön Israĕl nö ṙòkhöre i tumkölchap cha.  

Chöngö i alaha ngam Chinööḵngö 

43Ngaich ngö ṙô ngam Mā Tēv tö Môsös tö Āròn inrē. Ngih ön Chöngö i ngih 
chinööḵöng: öt nyā-aṅ an tö aṅ tahëng:  
44Keuheūtlöre pöri yip tarik kūön alaha töhavāha nö ṙāi tö rupīö, yē meh 
ngaich tunyinyngen ò ngaich möl angā-aṅ nö nyā-aṅ e.  
45Öt nyā-aṅ e min ngòh töng yamih tö ngòh töhaṙāyö kūönkūö inrē.  
46Hĕng mitī-i ap chūök e nö nyā-aṅ; un tökē-ĕyivö alaha nö ṙā-ang el ngam 
patī; uh yī-ö rēhĕn hēngö likölngö tö tangëḵ. 
47Haköpö e min nö ṙòkhöre yip ṙôngö Israĕl.  
48Yĕn hĕng taka öp aṅ tahëng mi-iyöng in meh nö rahëichtaṙen, ngaich 
haköpkö ngam chinööḵngö min nö i ngam Mā Tēv, ngaich ṙòkhöre nö 
tunyīnyi yip kikōnyö, ngaich hökten ò nö möl nö haröhtöre; haköpkö e inrē; 
ngaich angā-aṅ min nö sā öp töhĕng tak tökayôḵnyu nö im panam: hö-ö pöri 
nö kô ap töttunyīnyi tarik nö nyā-aṅ e.  
49Hĕng öp Chöngö nö in ò ap tö fötnyu nö i patī, ngam aṅ tahëng inrē 
törahëichtaṙen nö iyöng in meh.  
50Ngatī inlahen yik kūön Israĕl nö ṙòkhöre; sā Chöngö ngam Mā Tēv nö in 
Môsös in Āròn inrē, ngaich ngatī chā-a.  
51Ngaich ngö inlahen im angū-ö sakāmö, tö ngam Mā Tēv nö kēnyö yik kūön 
Israĕl nö ṙòknyöre tī nö ṙā-ang panam Aikup.  

Maneutnyi 13 

Inhetlö Yip Lanòh 

1Ngaich ngö ṙô ngam Mā Tēv tö Môsös,  
2Ahetlö yip lanòh nö ṙòkhöre nö in Chu, öp lamöpnyökūö chūök kanūönö in 
yip kūön Israĕl, hĕnghöre i tarik i töṙeūla inrē: Chū-ö Chu yip achā-a, nup 
anū-ö inrē. Nyinā Aṅ Ngam Töt-aföhlöng Ròtī 
3Ngaich ngö ṙô Môsös tö yik tarik, Köpölōn tö ngih sakāmö, ngih hēnyö yīö 
ṙā-ang Aikup, ṙā-ang el ap patī inkövö; pòn lökten i kumlēḵ kël ngam Mā Tēv 
nö ṙānyen yīö ṙā-ang ip chūökö angū-ö: öt nyā-aṅ min tö-aföhlöng rôtī.  

4Sakāmö ngòh chingëṅt ön ngih, ngòh Apip hēnyö yīö.  
5Ngaich mīnö hē ngam Mā Tēv nö kēten yīö im panam aṅ Kanā-an, aṅ Hitāit, 
Aṅ Amôr, aṅ Hivāit; aṅ Yapus inrē, ngam kinë-eṅ kūö meh tö Ò nö chūöku ṙô 
nö i yik muvöhngö meh, öp panam töhëmö aṅkūö tö aṅteh hönī inrē, 
haköpkö ngih la-en më-eṅ min i ngòh chingëṅt.  
6Sat sumkam min më-eṅ nyā töt-aföhlöng rôtī, im sinat sumkam tökiröng min 
nö nyinā-aṅ im Mā Tēv.  
7I el minë tö sat sakāmö nö nyā-aṅ öp töt-aföhlöng rôtī; öt meūkö min tö-
aföhlöng rôtī nö in meh, ötrēhĕn min nö meūkö töt-aföhlöng rôtī nö in meh, 
ṙòkhöre i kūöngö ngih panam meh.  
8Ngaich vë-eny nang öp kūönre më-eṅ ip sakāmö angū-ö, ngö ṙô, Pò e nö tī 
ngam Mā Tēv tö chu hē chu kunyī-inyre ṙā-ang Aikup.  
9Minkahngö an min angū-ö nö in meh, nö i kël meh, inköpkölōn inrē nö i hôi 
mat meh, hòṅ ngam Chöngö ngam Tēv nö elvāng meh: pòn holtö kumlēk 
këlre ngam Mā Tēv nö ṙānyen meh ṙā-ang Aikup.  
10Lökten man min haköpkö ngih Chöngö i tum samyeūheu.  

Yip Lanòh 

11Ngaich hē ngam Mā Tēv min nö kēten meh ip panam aṅ Kanā-an, sā ṙô Ò 
nö in meh nö i yik muvöhngö meh inrē, nö kētö e nö in meh. 
12Haköhngen öp lamöpnyökūö chūök kanūönö i ngam Mā Tēv, nup mu-
urĕhnyi inrē kūön töṙeūla in meh: minë-eny ngam Mā Tēv min nup kōiny. 
13Nup mu-urĕhnyi kūön köttö haṙëni anū-ö tö meh tö kūön pököre; ngaich yē 
meh öt haṙënngen u, ngaich lireukngö likeun u më-eṅ; ṙòkhöre inrē yip lanòh 
tarik i yip kūön meh nö haṙëniṙen.  
14Ngaich mīnö hē öp kūön meh min nö hatönö meh ip hē e, nö ngö ṙô, Suh 
öng ngih? Ngaich ngö ṙô më-eṅ min tö ò, Kēnyen ih an ngam Mā Tēv misī ṙā-
ang Aikup, nö i kumlēḵ këlre, ṙā-ang el öp patī inkövö.  

15Ngaich angū-ö hē Fërō nö öt halöngngen ih kiröönngöre ngaich ngam Mā 
Tēv nö kapahatī tö yik lanòh nö ṙòkhöre im panam Aikup, hĕnghöre lanòh 
tarik, lanòh töṙeūla inrē: lökten chin kētö tökētu im Mā Tēv tö nup kōiny 
lamöpnyö kūö chūök kanūönö; ṙòkhöre pöri yip lanòh kūön tarik kikōnyö 
kūön chu nö haṙëni tö chu.  
16Ngaich angū-ö min nö minkahngö nö i kël meh minkahngö inrē nö i māl 
meh, i hôi mat meh: pòn i kumlēḵ këlre ngam Mā Tēv nö kēnyen ih ṙā-ang 
Aikup.  

Machööḵlö Taṙul Tö Ngam Machööḵlö Tameūyö 

17Ngaich ngö inlahen angū-ö, hē Fërō nö ngaich nö hökngen yik tarik nö 
kiröönngöre, öt lök i panam Filistain ngam Tēv nö hachōḵkūö cha, pòrô chā-a 
nö havöötö ellōnre, yē cha nö meuk kinyūngö, ngaich havan nö i Aikup.  
18Ngaich pöri ngam Tēv nö hachōḵngö yik tarik nö lök ip talöökö tönyaṅlnyi 
nö lök ip mai Itöm, Ngaich yik kūön Israĕl nö kiröönngöre īnu tö chehetī 
kumyung nö ṙāngö ap panam Aikup.  
19Ngaich Môsös nö kēḵ nuk tangëḵ Yôsĕf nö kumre: pòn chipnyi ṙô angā-aṅ 
nö chūökuṙô nö in yik kūön Israĕl nö ngö ṙô, Kô-en yin min chöhka tö ngam 
Tēv; kumtö nup tangëḵ chu pöichö yē yīö ṙā-ang ihih.  
20Kiröönngöre chā-a ngaich nö ṙā-ang Sakòt, ngaich iyöng Ētam nö i kūöngö 
öp tönyaṅlnyi.  
21Ngaich ngam Mā Tēv nö urēhĕkūö cha tö sakāmö nö el taṙul; nö hachōḵkūö 
cha tö talöökö; tö hatööm inrē nö el tameūyö, nö ëāṅvö cha; pòn hōtu chā-a 
nö kiröön tö sakāmö tö hatööm inrē:  
22Taṙul tö sakāmö, tameūyö tö hatööm, ötṙākenre urēhĕkūö yik tarik.  

 Maneutnyi 14 

Havāng Ngö El Ngam Mai Ētöm 

1Ngaich ngam Mā Tēv nö vë-ekūö Môsös, ngö ṙô,  
2Vë-ekūö yip kūön Israĕl, hòṅ cha nö havöökūöre nö i-yöng lākūö Pihahiròt, i 
hôi Miktöl tö ngam mai, lā kūö Pē-alsefòn: lā in e yī-ö min iyöng lā ip mai.  

3Ngaich ngö ṙô min Fërō tö yip kūön Israĕl, Sānngökūö yin nö im panam, 
öpngökūö cha an ngam tönyaṅlnyi.  
4Ngaich Chū-ö min hangëḵngö ellōn Fërō ngaich angā-aṅ min nö tömkörit 
cha; ngaich Chū-ö min kēḵ ineū-euṅre in Fërō, in yip in ò inrē kumyung nö 
ṙòkhöre; ngaich akahalōn min yip aṅ Aikup tö Chu Öich Chū-ö Mā Tēv, 
Ngaich ngatī chā-a.  
5Ngaich vënyu nang ök rācha aṅ Aikup tö yik tarik nö falngöre: haṙīngöre 
ellōn ngaich Fërō tö yik tarik ò inrē, nö in yik tarik, ngaich ngö ṙô cha-a, Suh 
öng ngih inlahen hī, öi hökngen yik aṅ Israĕl nö kiröönngöre nö ṙāngenre nö 
vī vahīṙen hī?  
6Ngaich angā-aṅ nö halēn nuk inröl, ngaich ngôḵ yik tarikre nö in ò:  
7Ngaich angā-aṅ nö kēḵ nuk tö-atöllöng inröl, tafūölòng, ṙòkhöre inrē nuk 
inröl i Aikup, yöngṙen kumyung inrē in u nö ṙòkhöre.  
8Ngaich ngam Mā Tēv nö hangëḵngö ellōn Fërō ök rācha aṅ Aikup, ngaich 
angā-aṅ nö lūḵ yik kūön Israĕl: pò yik kūön Israĕl nö öt pa-ekūö nö 
kiröönngöre.  
9Ngaich yik aṅ Aikup nö lūḵu cha, ṙôkhöre nuk kōra inröl Fërō inrē, tö yik aṅ 
uk kōra ò, yik kumyung in ò inrē, ngaich kôtikūö tö cha nö iyöng ip mai, ap 
tö röhta nö i Pihahiròt, lā kūö Pē-alsefòn.  
10Ngaich hē Fërō nö haröhtöre, chônga ngaich yik kūön Israĕl, ngaich meuk 
yik aṅ Aikup nö unôichrit cha nö kiröönngöre; pōi pinhë-eṅkūö chā-a ngaich. 
Ngaich hūḵkö ngam Mā Tēv yik kūön Israĕl.  
11Ngö ṙô chā-a tö Môsös, Kūö tö rö-ö anūlö hòng i Aikup, öm kēngen ih 
kapah el tönyaṅlnyi? Kūöyòh öm ngati tī tö ih, öm kēnyen ih ṙā-ang Aikup?  
12Röh öng nö angū-ö ṙô ih vë-ekūö meh i Aikup, öi ngö ṙô, Hökngen ih, vī 
vahīṙen vē aṅ Aikup? Pò ih ĕhten vī vahīṙen aṅ Aikup, tö ih kapah el 
tönyaṅlnyi 

13Ngö ṙô ngaich ang Môsös tö yik tarik, Uh yin pa-ekūö, sökhaka ui 
halöinyköre, meuk ngam inyööken tī ngam Mā Tēv, ngam tī Ò min tö taheui 
nö chööḵnyen tö yīö; pò më aṅ Aikup më maheuṅk yīö töngamuh, hö-ö yin 
min meūkö cha hēk.  
14Ngam Mā Tēv an min kumyunglen yīö, uh yī-ö min ṙô-òvö inrē. 
15Ngaich ngam Mā Tēv nö ngö ṙô tö Môsös, Kūöyòh öm hūḵken Chu? Vë-
ekūö më kūön Israĕl, hòṅ cha nö kiröönö kūöre.  
16Hachônglö ngam tinkungre më-eṅ hateutnyö këlre inrē i kui ngam mai, 
harēvö e: hòṅ më kūön Israĕl min nö lök ellōn ngam mai nö el tanyô.  
17Yĕh meuk öm, hangëḵngö ellōn yip aṅ Aikup Chin min Chū-ö, ngaich chā-a 
min nö tömrit cha: ngaich Chū-ö min kēḵ ineū-euṅre in Fërō, in yip kumyung 
in ò inrē nö ṙòkhöre, i nup inröl ò yip aṅ uk kōra ò inrē.  
18Hòṅ yip aṅ Aikup min nö akahalōn tö chu Öich Mā Tēv, yē chu min 
teūngen tö ineū-eure in Fërō, i nup inröl ò, in yip aṅ uk kōra ò inrē.  
19Ngaich ök ma-aṅhānga ngam Mā Tēv, ök mu-urēhĕkūö ngam elyöngö 
Israĕl, nö kē-ĕngre ngaich chuh lā unôich cha; ngaich changāchlöngö ök taṙul 
nö ṙā-ang i kūö cha ngaich söktöhëich nö lā unôich tö cha:  
20Ngaich angū-ö nö yihtöre nö i hôi elyöngö yik Aikup tö elyöngö Israĕl; 
ngaich taṙul ök umuh singūlö inrē, hanātö tī angū-ö tö el hatööm: ngaich 
ngam tahëng nö öt yihtöre nö röhta nö im tahëng tö el hatööm.  
21Hateutnyö këlre ngaich ang Môsös nö i kui ngam mai; ngaich ngam Mā Tēv 
nö hōten ngam mai nö havanritre nö aṅtī tö ök töhĕng mitööm tökalēḵ kuföt 
chuhöt, ngaich vīten ngam mai nö nyôlö ngaich harēvöre minë mai. 
22Lök ellōn ngam mai yik kūön Israĕl nö kiröön nö el tanyô: ngaich minë mai 
nö rananglö cha lā hāmö cha, lā tavē cha inrē.  
23Lūḵ ngaich yik aṅ Aikup, ngaich tömrit cha nö el ngam mai, ṙòkhöre nuk 
kōra Fërō, inröl ò, aṅ uk kōra ò inrē.  

24Ngaich ngö inlahen tö peuheū i hôi tönët köiny ṙô tö tötafūöl köiny ṙô, 
ngam Mā Tēv nö ngëichtö kui yik aṅ Aikup nö löktö el kūö ök tameūyö taṙul 
inrē, ngaich öt kô-òtī tö yik kumyung aṅ Aikup. 
25Tilaknyö nuk kalröön inröl cha angā-aṅ, pòn hōtu chā-a nö sīkö 
kinröönngö: lökten yik aṅ Aikup nö ngö ṙô, Tā-a töi falngöre ṙā-ang i kūö 
Israĕl; tön ngam Mā Tēv an kumyunglen cha nö lā-al aṅ Aikup.  
26Ngaich ngö ṙô ngam Mā Tēv tö Môsös, Hateutnyö këlre man i kui ngam 
mai, hòṅ minë mai nö yih nö hēk nö i kui më aṅ Aikup, i kui minë inröl cha, i 
kui yik aṅ uk kōra cha inrē.  
27Hateutnyö këlre ngaich Môsös nö i kui ngam mai, havantöre ngaich ngam 
mai im peuheū nö holtö kumlēḵre; falngöre ngaich yik aṅ Aikup tö e; ngaich 
ngam Mā Tēv nö fuk ellōn ngam mai tī tö yik aṅ Aikup.  
28Havantöre ngaich ngam mai, tumṙeūḵtö nuk inröl ngaich, yik aṅ uk kōra 
inrē, ṙòkhöre yik kumyung aṅ in Fërō nö el mai yik lamūḵu cha; ötrēhĕn 
nöng hĕngtit tak tö-ōtre tö cha.  
29Ngaich pöri yik kūön Israĕl nö lök el tanyô nö ellōn ngam mai; ngaich ngam 
mai nö rananglö cha, lā hāmö cha, lā tavē inrē.  
30Ngatī tī ngam Tēv nö hayööken Israĕl ik sakāmö angū-ö, nö ṙā-ang eltī yik 
aṅ Aikup, ngaich yik aṅ Israĕl nö meuk yik aṅ Aikup nö kapah nö i kūö mai.  
31Ngaich yik aṅ Israĕl nö meuk ṙôkö ngam Mā Tēv i tī Ò tö yik aṅ Aikup: pa-
ekūö ngaich yik tarik tö ngam Mā Tēv, ngaich chā-a nö ṙātö ellōnre nö i 
ngam Mā Tēv im tarik ò inrē Môsös.  

Maneutnyi 15 

Tīnkökö Môsös 

1Tīkökṙôre ngaich Môsös tö yik kūön Israĕl inrē nö i ngam Mā Tēv, tö ngih 
tinkökö, ṙô-òv inrē nö ngö ṙô. Tikökṙôre chin i ngam Mā Tēv, pòn ineū-euṅv 
angā-aṅ i minhôiṅyöre: Fuk el mai tī Angā-aṅ tök kōra tök aṅ uk ò inrē.  

2Ngam Mā Tēv an kumlēḵ chu tinkökö inrē, vītöre An nö inyööken chu: 
Angā-aṅ An ngòh Tēv chu, ha-öinyö Ò chin min; Tēv ök muvöhngö chu, 
hapōilen Ò chin min.  
3Kumyung An ngam Mā Tēv: Mā Tēv an ngam minë-eny Ò.  
4Fuk el mai tö tī Ò nuk inröl Fërō yik kumyung ò inrē; Yik tökatöllöng 
yöngṙen kumyung ò lōngti nö el mai Ētöm.  
5Kahultö kui cha minë mai: Lōngti chā-a nö lā taṙeūḵ sā ihong 
6Ō Mā Tēv, tö-ineū-euvö an ngam lā hāmö kël Meh im minhôiṅyö Meh: Ō Mā 
Tēv, pinyāṅchngö ngam lā-al An ngam lā hāmö kël Meh, nö panyeny.  
7Ane inrē i ṙôkö lanöökö Meh Öm kuringngen cha yip chamôhòlre nö lā-al 
Meh: kēnyö ngam lanīnöre Më-eṅ, ngaich ṙāpngö chā-a sā kaṙālö afō.  
8Kūö ngam kuföt elmeh Meh minë mai nö mūlngö, söklöre minë tötöh nö 
chiphaka sā töfônghaka, kënngöre minë mai nö ellōn ngam mai.  
9Ngö ṙô ngam lā-al, Lūḵ chin min, kô-òl chin min, michööḵöre chin min tö 
pôre; Tööḵngen ap min töyal lōn chu nö in cha; hōknyö sanëtre chin min, 
halëlngen cha min ngih kël chu.  
10Fööhang më-eṅ ngaich aṅtī tö ngam kufötre, kahultö kui cha ngaich ngam 
mai: Lōngti cha-a ngaich sā pirum nö el ngam tökalēḵ mai.  
11Ō Mā Tēv, achīö ap tösā Meh, i vē tēv? Achīö ap tösā Meh, ineū-euv im 
hanëtö, tö ha-öinyö pinhë-eṅ, tö tī tö pinngangkūö?  
12Hateutnyö ngam lā hāmö këlre më-eṅ, Ngeūkten cha ngaich ngam tumlat.  
13I miṙēlōnre Më-eṅ hachōḵ më tarik më ṙahānyö Meh: i kumlēḵre Më-eṅ 
hachōḵkūö cha i ngam töhet elyöngö Meh.  
14Hang yip tarik, kichëyöre chā-a ngaich: fanëlu ngaich yik aṅ Filistia.  
15Uṙeh ngaich yip mā aṅ Ĕtöm; yip tökalēḵ tarik aṅ Mō-ap, löökö alaha chā-a 
tö kinchëyöre; ṙòkhöre yik aṅ Kanā-an nö kē-ĕngre.  

16Fuk kui cha ngaich nganāngö pinhë-eṅkūö inrē; Iṙôkö ngam kël Meh chā-a 
nöng öt halöinyköre sā ihong; Ō Mā Tēv, hanöngsaha më tarik Meh nö 
vāngngö, më havah Meh.  
17Kēhötvö yin tö Meh, teūichtu inrē tö Meh i kui ngam rôngö, më amin Meh, 
Ō Mā Tēv, ngam chūökö vahī Meh nö chūök Meh iyöng in e, Ō Mā, ngam 
töhet chūök, köp nö ngaich, vahī-il minë kuntī Meh. 
18Örheūheu An ngam Mā Tēv nö hayöng.  

Tinkökö Miriöm 

19Pò nuk kōra Fërō nö pökngö holtö nuk inröl ò ane inrē yik aṅ uk kōra ò nö 
el ngam mai, havantö minë mai inrē nö hēk ngam Mā Tēv nö i kui cha; 
kiröön pöri yik kūön Israĕl nö lök el tanyô nö ellōn ngam mai.  
20Ngaich Miriöm ök kikānö pròfĕt, kanānö Āròn, nö kēḵ timpröl nö eltīre; 
ṙòkhöre inrē yik kikānö kunyī-inyre nö tömrit ò nö kumtö timpröl nö kirīöm 
inrē. 
21Sap ṙô cha ngaich Miriöm, Tikökṙôre yin im Mā Tēv, pòn ineū-euv Angā-aṅ 
im minhôiṅyöre; fuk el mai tī Angā-aṅ tök aṅ uk ò inrē.  

Tö Angūṅ-övö Mak 

22Ngaich Môsös nö iṙūöhöröön nö hachōḵ yik aṅ Israĕl nö ṙāngö ap mai 
Ētöm, kiröönngöre chā-a ngaich nö lök el ap tönyaṅlnyi i Sūr; lūöi sumkam 
röön chā-a nö lök el ap tönyaṅlnyi, ngaich öt kôtökūö tö mak.  
23Hē cha ngaich nö sölta nö i Māra, ngaich ötkô chā-a nö òk nuk mak i Māra, 
pòn angū-uvö anū-ö: lökten ök minë-eny e nö kaheūkö nö Māra.  
24Ngaich yik tarik nö ngö ṙô nö siṙös ṙôre nö lā-alkūö Môsös, Suh òk öi vö 
min? 
25Ngaich vë-ekūö ngam Mā Tēv angā-aṅ; ngaich ngam MāTēv nö hameuktö 
ök chōn nö in ò, hĕng māṅ, ngaich kavalten ò angā-aṅ nö el nuk mak, vīngöre 
ngaich nuk mak nö kuchik: in e angā-aṅ ngaich nö vītö Chöngö nö in cha 
inchöngten inrē, in e inrē angā-aṅ nö kalaha cha.  

26Ngö ṙô angā-aṅ, Yē meh min hakūötenre hang ṙô ngam Tēv ngam Mā Tēv 
meh öm la-evṙen töp töchip el mat Ò, ngaich kētö elnangre i në Chöngö Ò nö 
ṙòkhöre, ngaich chū-ö min öt hēngö hakeunti in meh, tö në invah, në 
hakeuntö chu in yip aṅ Aikup: pò chu öich Mā Tēv tö lööken tī tö meh.  
27Chalôḵ chā-a ngaich nö i Ēlim, i chūök nuk tönët sīön mak töpöklö, sat anāi 
tum māṅ inrē nuk kachūr: ngaich iyöngtöre chā-a nö ranghö nuk mak.  

 Maneutnyi 16 

Mannā Tö Nuk Kuīl 

1Pòkngöröönre chā-a ngaich nö ṙā-ang Ēlim, ṙòkhöre inrē yik ṙôngö kūön 
Israĕl nö yih ik tönyaṅlnyi i Sin, ök ihôi Ēlim tö Sinai, im tinneui sīön sakāmö 
ngam innëtö chingëṅt unôichrit cha nö ṙāngö ap panam Aikup. 
2Ngaich ṙòkhöre yik ṙôngö kūön Israĕl nö siṙös ṙôre nö lā-alkūö Môsös, lā-
alkūö Āròn inrē nö el tönyaṅlnyi:  
3Ngö ṙô yik kūön Israĕl tö cha, Ĕhten in öre kapahtö tī ngam Mā Tēv ip 
panam Aikup, isaha ih ūichhakṙen i nup tanīönyö tö aṅtö alaha, isaha ih 
tööḵngen nyā rôtī; pò nā ngaich kēnyen ih löö el ngih tönyaṅlnyi, vē 
tömaṙôngö nö kumpahaivah tö neūköre.  
4Ngaich ngö ṙô ngam Mā Tēv tö Môsös, Yĕh meuk, löktö el halīöngö tī Chin 
min hōngtö nyā-aṅkūö yīö; ngaich min më tarik nö hamūl nyā-aṅkūö i töhĕng 
sakāmö nö kaheuk sakāmö, hòṅ Chu Öich kalaha cha, yē cha min nö lök im 
Chöngö Chu, hēk yĕn rö-ö.  
5Ngaich ngö inlahen im tinfūölö sakāmö, vī nuk kumṙenre min cha-a, nët 
sumkam ṙôken min anū-ö nö sā ṙôken hamūl cha i töhĕng sakāmö.  
6Ngaich ngö ṙô nā Môsös nā Āròn tö yik kūön Israĕl nö ṙôkhöre, Ip harap, 
möl yī-ö min akahalōn tö ngam Mā Tēv nö kēnyen yīö ṙāngö öp panam 
Aikup:  
7Ip peuheū möl yī-ö min meuk minā-aṅ ngam Mā Tēv; pò Ò nö hang ṙô yīö 
siṙös ṙôre lā-alkūö ngam Mā Tēv: asuh ai āyö, töp lökten yīö siṙös ṙôre lā-
alkūö ai?  

8Ngaich ngö ṙô Môsös, Ngaich ön min nö ngatī, ip hē ngam Mā Tēv min nö 
kētö kāḵ yīö tö alaha, tö harap, ngaich peuheū rôtī nö pōyen; pò ngam Mā 
Tēv nö hang sinṙöösö ṙô yīö öi lā-alkūö Ò siṙös ṙôre: asuh ai āyö? Öt linā-
alkūö ai nup sinṙöösö ṙô yiö, tön linā-alkūö ngam Mā Tēv.  
9Ngaich ngö ṙô Môsös tö Āròn, Ngö ṙô man tö yip ṙôngö kūön Israĕl nö 
ṙòkhöre, Tā-a haröhtöre i kūö ngam Mā Tēv: tön hang sinṙöösö ṙô yīö An. 
10Ngaich ngö inlaha angū-ö, hē Āròn nö vë-ekūö yik ṙôngö, nö hōten cha nö 
kū-ö tö ök tönyaṅlnyi mat nö ngëicha, ngaich ngëicha, meūkö ngaich ök 
minā-aṅ ngam Mā Tēv nö el taṙul.  
11Ngaich vë-ekūö Môsös ngam Mā Tēv, ngö ṙô,  
12Hang sinṙöösö ṙô yip kūön Israĕl chin: vë-ekūö cha, ngö ṙô, Kāḵ alaha yin 
min tö harap, tö peuheū inrē öi tööḵngen min tö rôtī; ngaich akahalōn yī-ö 
min tö Chu öich Mā Tēv, Tēv yīö.  
13Ngaich ngö inlahen im harap, yih nuk kuīl, ngaich löpngöre tī töm elyöngö: 
ngaich tö peuheū hulalhaka tacham havīlö ök elyöngö.  
14Hē nuk tacham töhulalhaka nö rö-ö, yĕh meuk, i kui tumlat ngam 
tönyaṅlnyi nuk kun töchuvī töhëich nö el tumlat, sā tö-isoh tökënngöre 
tacham.  
15Ngaich hē yik kūön Isarĕl nö meūkö e, ngö ṙô cha-a tö höö, Asuh önguh? Pò 
cha nö öt akahakūö tö e. Ngaich Môsös nö ngö ṙô tö cha, Rôtī an kahëtö 
ngam Mā Tēv nö nyā-aṅkūö yīö.  
16Ngih ön Chöngö ngam Mā Tēv, NGòh töhĕng tak tarik hamūl nyā-aṅkūöre 
asā ṙôkvatre, hĕng nyanum i töhĕng tak, nö kē-ĕ min tö yīö sā tumtak yīö; kö 
kēḵ nyā-aṅkūö yip tarik el inrūkui Ò.  
17Ngaich ngatī yik kūön Israĕl, rīkre töpōyen hamūl, rīkre tökūönen hamūl.  
18Ngaich hē cha nö kalah tum nyanum e tö nyanūmö, angā-aṅ ngòh töpōyen 
hamūl öt sinṙaklu kūö tī, angā-aṅ öp tökūönen hamūl öt hanātu kūö; kö sā 
ṙôkvat töhĕng tak tarik hamūl achā-a.  

19Ngaich ngö ṙô Môsös tö cha, Un tarīku ṙāmākö e nö söllö peuheū.  
20Hö-ö pöri chā-a nö hangṙô Môsös; rīkre pöri tö cha ṙamākö e nö söllö 
peuheū, kamlöku ngaich angū-ö, ngaich hangeūṅtu: ngaich tainy Môsös tö 
cha.  
21Kaheuk peuheū chā-a nö hamūlö e, kö sā ṙôkvat töhĕng tak: ngaich hē 
ngam tavūöi nö kalē-ĕ mat, ayëri ngaich angū-ö.  
22Ngaich ngö inlahen, im tinfūölö sakāmö chā-a nö hamūl nyā-aṅkūö tö nët 
sumkam, kö nët nyanum i tö hĕng taka: ngaich ṙòkhöre yik mākūö yik tö 
maṙôngö nö yihtöre nö vë-enynang Môsös.  
23Ngaich ngö ṙô angā-aṅ tö cha, Angū-ö ön ngih ṙô ngam Mā Tēv, Tökiröng 
öp nö haneūheu huṙöich töhet nö anôilö nö i ngam Mā Tēv: kahulngö nup 
kahulre yī-ö, sum nup sahumre inrē; ngaich ṙòkhöre nup tö ōtre ṙāḵtö u 
ṙanākö kūö yīö söl ip peuheū.  
24Ngaich ṙāḵkö e chā-a nö söllö peuheū, sā tinöölôre tö Môsös: ngaich öt 
hangeūṅtu angū-ö, ötrēhĕn nö kamlöku.  
25Ngaich ngö ṙô Môsös, Nyā-aṅ e töngamuh; tön anôilö ön töngamuh nö i 
ngam Mā Tēv: hö-ö yin min kôtökūö tö e el kahôyö töngamuh.  
26Tafūöl sumkam yin hamūlö e; anôilö pöri ngam sinat sumkam, hē e angū-ö 
nö rö-öv.  
27Ngaich ngö inlahen im sinātö sakāmö, yip tarik rīkre kumröönngöre nö 
hamūl, ngaich öt kanôtu kūö chā-a.  
28Ngaich ngam Mā Tēv nö ngö ṙô tö Môsös, Irô-òten öi sōḵ haköp në 
inchöngten tö Chu në Chöngö Chu inrē?  
29Meuk yin, tön kē-ĕkūö yīö an ngam Mā Tēv tö anôilö, lökten An nö kē-ĕ 
kūö yīö im tinfūöl sumkam tö rôtī tönët sumkam; kö ngöhö yin el chūökre, 
un tarīku ṙamā-ang chūökre ip sinātö sakāmö.  
30Lökten yik tarik nö heūheure ik sinātö sakāmö.  

31Ngaich yik aṅ patī Israĕl nö kaheuk minë-eny e nö manna: sākulöl Tania, 
isoh; sā nyinā-aṅ vēför angū-ö tö hol tö hönī.  
32Ngaich ngö ṙô Môsös, Angū-ö ön ngih hachöngten ngam Mā Tēv Hĕng 
nyanum öp pöchö nö ṙātu inmeuktö e i yip kūön yīö min; hòṅ cha nö meuk 
ngam rôtī nahlö yīö tö Chu el tönyaṅlnyi, hē Chu kēnyen yīö ṙāngö ap panam 
Aikup. 
33Ngaich Môsös nö ngö ṙô tö Āròn, Kēḵ tanīöyö man hĕng hōnglö aṅ e tö 
manna, ngaich ṙātö e i kūö ngam Mā Tēv, nö ṙātu inmeuktö e in yip kūön yīö 
min.  
34Sā ṙô ngam Mā Tēv, nö tölṙô Môsös, lökten Āròn nö ṙātö e i kūö ngam 
Chöngö, nö haköpkö e.  
35Nyā manna yik kūön Israĕl nö fën anāi samyeūheu, hanöng saha yanīhi cha 
nö ik panam tö-aṅhaṅvkūö; nyā manna cha-a, hanöng saha cha nö sölta nö i 
kūöngö öp panam Kanā-an.  
36Töhĕng an ngam Ōmör i tö söm Efah (20 Lītör).  

Maneutnyi 17 

Mak Lamöknyö Mat Ihong 
(Kinṙeūkö 20.1-13) 

1Ngaich ṙòkhöre yik ṙôngö kūön Israĕl nö ṙā-ang ök tönyaṅlnyi i Sin nö 
kiröönngöre, im kinröönngö cha, sā ngam inchöngten tö ngam Mā Tēv, 
ngaich vītö chūökre nö i Rifitim: ngaich öt ôku yik tarik tö mak nö umuh. 
2Lökten yik tarik nö lā-alkūö Môsös, nö ngö ṙô, Kētö mak in ih hòṅ ih òk. 
Ngaich Môsös nö ngö ṙô tö cha, Kūöyòh öyih lā-alkūö chu? Kūöyòh öi kalah 
ngam Mā Tēv?  
3Ngaich yik tarik nö umuh nö yal tö mak; ngaich siṙös ṙôre yik tarik nö lā-
alkūö Môsös, nö ngö ṙô, Kūöyòh öm kēnyen ih ṙā-ang Aikup, öm kumpaha ih 
tö vē kūön ih tö në nuā ih inrē öm aṅtī tö yanālö?  
4Ngaich ngö ṙô Môsös nö vë-ekūö ngam Mā Tēv, sitih inlahen tī öichvö tö vē 
tarik? Höngöre yin nö ngaich nö kuleh kui chu tö ihong.  

5Ngaich ngö ṙô ngam Mā Tēv tö Môsös, Iṙūöhöröön man urēhĕkūö më tarik, 
ngôḵ yip mākūö Israĕl inrē nö hol meh; kuṙòh kiröönngöre, kēḵ öp tinkung 
nö eltī meh, öp aṅtī meh foh el ap tahël.  
6Yĕh meuk, sökhak chin min i kui öp ihong i Hôrep; foh öp ihong pömchö, 
ngaich hëmnyi min öp mak nö ṙā-ang in ò, hòṅ yip tarik nö òk. Ngaich ngatī 
Môsös nö i kūö yik mākūö Israĕl.  
7Ngaich kaheuk minë-eny ök chūökö angā-aṅ nö Masa, Meripā inrē, kūö 
ngam linā-alkūö tö yik kūön Israĕl, ane inrē kūö cha nö kalah ngam Mā Tēv 
nö ngö ṙô In hī Ang kan ngam Mā Tēv, hö-ö ṙöng?  

Kinyungö Lā-al Aṅ Amelek 

8Yih ngaich Amelek, ngaich kiyūngö Israĕl nö i Rifitim.  
9Ngaich ngö ṙô Môsös tö Yôsuā, Katöllö tarik hī man, kuṙòh kiröönngöre, 
kiyūngö Amelek: sökhak chin huṙöich i kui ngam rung öich kumtö ngam 
tinkung ngam Tēv nö eltī chu.  
10Ngaich ngatī Yôsuā sā ṙô Môsös tö ò, ngaich kiyūngö Amelek: peūlöre nö i 
kui ngam rung ang Môsös, Āròn, Hör inrē.  
11Ngaich ngö inlahen, hē Môsös nö hachônglö këlre, mihôiṅ ngaich Israĕl, hē 
ò nö ṙātö këlre, ngaich mihôiṅ Amelek.  
12Langan pöri nuk kël Môsös; kēḵ ihong ngaich chā-a hĕng, ngaich ṙāten ò nö 
el katòh ò, ūichngöre ngaich angā-aṅ nö i kui ò; ngaich Āròn Hör inrē nö 
ṙāpkö kël ò, hĕng tak im töhĕng lā, ngaich im tahëng lā ngam tahëng taka; öt 
halöinyköre nuk kël ò ngaich, hanöng saha maneutti ngam tavūöi.  
13Mihôiṅ tī ngaich Yôsuā tö Amelek tö yik tarik ò inrē nö nyahaṅtī tö sanët.  
14Ngaich ngö ṙô ngam Mā Tēv tö Môsös, Kūchö e i mat līpöre nö inköpkölōn, 
ahangnyö e inrē elnang Yôsuā: tö Chu min ahetngö inköpkölōn tö Amelek nö 
sīchi el katòh ngam halīöngö.  
15Ngaich vīhö tahāklö ang Môsös, ngaich kaheuk minë-eny e nö Yehōvanisi:  

16Ngaich ngö ṙô angā-aṅ, chūöku ṙô an ngam Mā Tēv nö kilēḵngôre: lā-al 
Amelek an min ngam Mā Tēv nö kiyung i tumköl chap.  

 Maneutnyi 18 

Chöhken Môsös Ang Yītörō 

1Ngaich ang Yītörō, ök kūönṙô aṅ Mītia, yöng pīhö Môsös, nö hang nuk tī 
ngam Tēv tö pòkūö Môsös, pòkūö Israĕl inrē yik tarik ò, tö tī ngam Mā Tēv 
nö kēnyen Israĕl nö ṙā-ang Aikup.  
2Ngaich Yītörō, ök yöng pīhö Môsös, nö ngôḵòṅ Sipōra, ök pīhö Môsös, 
unôichrit Môsös nö tīnngörit ò.  
3Tö nak kikōnyö kūön ò; hĕng tak ök tö ngö minë-nyi Kersōm; pòn ngö ṙô 
angā-aṅ, iyöng i panam aṅ tahëng chin rahëichhangkūö:  
4Ēlīsör minënyi ök tahëng; pòn ngö ṙô angā-aṅ, Holṙen chu an ngam Tēv ök 
yöng chu, ṙānyen chu inrē ṙā-ang i kūö sanët Fërō:  
5Ngaich Yītörō, ök yöng pīhö Môsös, nö yih nö hol tö nak kūön ò kikōnyö tök 
pīhö ò inrē nö in Môsös nö el tönyaṅlnyi, i chūök ò nö iyöngtöre, ranghö öp 
rôngö ngam Tēv:  
6Ngaich ngö ṙô angā-aṅ tö Môsös, Yih chin in meh chū-ö Yītörō öich yöng 
pīhö meh tö ngòh pīhö meh, hol ò inrē nak kūön ò kikōnyö.  
7Kunyī-inyre ngaich Môsös, nö höngkūö ök yöng pīhöre, salāman ngaich, 
hāmkūö ò inrē; ngaich kö hatön lanöökenre chā-a nö in höö; ngaich 
kuhēthötre chā-a nö el inrūkui.  
8Ngaich ang Môsös nö vë-eny nang ök yöng pīhöre tö nuk tī ngam Mā Tēv nö 
in Fërō in yik aṅ Aikup inrē tö pôkūö Israĕl, ṙòknyöre ṙô tö kanihngen nuk 
tameunghö kui cha nö el talöökö, tö tī ngam Tēv inrē nö ṙānyen cha. 
9Ngaich Yītörō nö ṙāmölōn tökūö nuk tölöök tī ngam Mā Tēv nö in Israĕl, i 
ṙinānyö cha nö ṙā-ang eltī yik aṅ Aikup.  

10Ngaich ngö ṙô ang Yītörō, Tökôlò an ngam Mā Tēv, ngam ṙamānyen yīö ṙā-
ang eltī yip aṅ Aikup, ṙā-ang eltī Fërō inrē; ngam ṙamānyö më tarik nö ṙā-ang 
eltī yip aṅ Aikup.  
11Ngaich chin akahalōn tö ngam Mā Tēv nö tökiröng tö vē tēv nö ṙòkhöre: 
hôn, i nup tī cha nö hakeūlenre nö lā-al cha. 
12Ngaich Yītörō, ök yöng pīhö Môsös, nö kētö töföngö tökētu, ngaich kētu nö 
i ngam Tēv: yih inrē ang Āròn, ṙòkhöre inrē yik mākūö Israĕl, nö nyā nö 
holkūö ök yöng pīhö Môsös nö i kūö ngam Tēv.  

Kintöllö Kamhòṅka 
(Invan 1.9-18) 

13Ngaich ngö inlahen im huṙöich, ang Môsös nö ūichngöre nö kahòkken yik 
tarik; havīlen Môsös yik tarik inrē nö sökhaka löktö kūö peuheū söl harap.  
14Ngaich ök yöng pīhö Môsös nö meuk nuk tī ò nö i yik tarik nö ṙòkhöre, ngö 
ṙô angā-aṅ, Asuh öng angū-ö ngih inlahen meh i vē tarik? Kūöyòh öm höng 
më-eṅ amūichhaka, ngaich sökhaka më tarik nö ṙòkhöre nö havīlen meh 
löktökūö peuheū söl harap?  
15Ngaich ngö ṙô Môsös tök yöng pīhöre, pò vē tarik nö yih nö in chu nö 
hatönken ngam Tēv:  
16Yē cha nö chööḵnyu, ngaich yih chā-a nö in chu; ngaich kahòkken öp 
töhĕng tak chū-ö tö öp hol ò inrē, ngaich mikahtölōn cha chū-ö tö nup 
hachöngten ngam Tēv, nup Chöngö Ò inrē.  
17Ngaich ngö ṙô ök yöng pīhö Môsös tö ò, Öt tölöök an ngam inlahen meh.  
18Cheingö man min më-eṅ, tö vē tarik inrē in meh pò e nö yaha lumngan nö 
in meh; ötkô man höng hēngö alaha in e.  
19Hang ṙô chu man yĕh, töich halēnö meh, in meh an yēḵ ngam Tēv inrē, më-
eṅ man yĕh ṙënngö vē tarik lā im Tēv, kētö nup chööḵnyi më-eṅ im Tēv:  
20Ngaich haköpten cha më-eṅ inrē tö nup Chöngö hameukhö mat cha inrē tö 
ngam talöökö tölökö tö cha, tö ngam la-en inrē hinôtö cha nö la-evṙen.  

21Hēk inrē më-eṅ meukten cha tö tarik aṅ in më tarik yip tökô, achā-a yip 
töpa-ekūö tö ngam Tēv, tarik tökô-en, tö sumrīk tö nup taneūngen michūṙen; 
vīlö yip tö ngatī lā tulöng tö cha, nö mahayöng tököṅnyu, mahayöng töṙôngu, 
mahayöng tötaneui anāi; mahayöng tösöm inrē:  
22Ngaich hökngen cha nö kahòkken yip tarik nö öreūheu: ngaich min angū-ö, 
öp töng kiröng tökētu tö cha nö in meh, ṙòkhöre pöri nup tökūöṅnö nö 
kahòkkaṙen tö cha: hòṅ meh öm höhlö, ngaich chā-a inrē min nö hol kūö 
meh nö keun.  
23Yē meh min ngatī hōten meh an inrē ngam Tēv ngatī, ngaich kô min më-eṅ 
keun, ṙòkhöre min inrē vē tarik nö chuh i chūökre nö im lanāmö.  
24Ngaich Môsös nö hangṙô ök yöng pīhöre, ngaich ngatī la-en sā nuk ṙô ò nö 
ṙòkhöre.  
25Ngaich Môsös nö katöllö tökô tarik i yik aṅ Israĕl, ngaich vīlen cha nö 
yöngṙen nö i yik tarik, mahayöng tököṅnyu, mahayöng töṙôngu, mahayöng 
tötaneui anāi, mahayöng tösöm inrē.  
26Ngaich chā-a nö öreūheu nö kahòkken yik tarik: kētu nö in Môsös, nup 
tökihngen chööḵnyi, nup tökūöṅnen pöri kahòkkaṙen tö cha.  
27Hökiṙen ngaich ök yöng pīhö Môsös nö kiröönngöre, kiröönngöre angā-aṅ 
ngaich nö chuh panamre.  

Maneutnyi 19 

I Rung Sīnāī Yik Israĕl 

1Im linūöyö chingëṅt unôichrit yik kūön Israĕl nö kunyī-inyre nö ṙā-ang 
panam Aikup, im sakāmö angū-ö chā-a nö sölta ip tönyaṅlnyi i Sināi. 
2Ngaich hē cha nö ṙā-ang Rifitim, ngaich yih nö ip tönyaṅlnyi i Sināi, vītö 
chūökre chā-a ngaich nö el ök tönyaṅlnyi; ngaich in e Israĕl nö iyöngtöre nö i 
kūö ök rôngö.  
3Peūlöre ngaich Môsös nö chuh im Tēv, ngaich ngam Mā Tēv nö löknyö i kui 
rôngö ṙô nö havëken ò, nö ngö ṙô, Vë-ekūö yip aṅ patī Yāköp man, öm ngö 
ṙô, Vë-eny nang yip kūön Israĕl inrē;  

4Meuk nuk tī chu yin ngaich i yik aṅ Aikup, tö inlahen chu inrē in yīö öich 
keūnö yīö i rōi kël matēṙö, öich kēten yīö in Chu inrē.  
5Lökten yĕh, yē yīö min kô-en hang ṙô chu, öi haköp ngih kinlēḵngô Chu inrē, 
ngaich yī-ö min chehen Chu takô-en öi aṅ i vē taṙòkhöre tarik: pòn ṙòkhöre 
ngih panam nö Chū-ö: 
6Ngaich yī-ö min öi pūlngö in Chu öi kūönṙô, töhet öi pumnāmö tarik inrē. 
Anū-ö nun ṙô meh vë-ekūö yip kūön Israĕl.  
7Yihtöre ngaich Môsös ngaich havëkö yik mākūö yik tarik, ngaich ṙātu nö i 
kūö cha nuk ṙô ngam Mā Tēv nö tölṙô ò.  
8Ngaich ṙòkhöre ṙô yik tarik nö sap ṙô ò, nö ngö ṙô, La-evṙen in min tö minë 
ṙô ngam Mā Tēv nö ṙòkhöre. Ngaich Môsös nö vënyö nuk ṙô ngam Mā Tēv nö 
i yik tarik.  
9Ngaich ngö ṙô ngam Mā Tēv tö Môsös, Yĕh meuk, yih Chin in meh el ap 
tökufëi taṙul, hòṅ më tarik nö hang ṙô Chu vë-ekūö meh, hòṅ cha inrē nö 
örheūheu nö ṙātö ellōnre nö in meh. Ngaich Môsös nö vë-eny nuk ṙô yik tarik 
nö i ngam Mā Tēv.  
10Ngaich ngö ṙô ngam Mā Tēv tö Môsös, Kuṙòh yihtöre man i yip tarik, 
ahetlen cha tö taheui huṙöich inrē, hökngen cha nö söich nup hilāre. 
11Hòn lēn ip linūöyö sakāmö: pòn ip linūöyö sakāmö ngam Mā Tēv min nö 
yih nö i kūö yip tarik nö ṙòkhöre i kui ngam rôngö Sināi.  
12Vītö inrahkūö më tarik pömchö nö havīṙi, ngö ṙô, Ṙēmen yin töre, öi ui 
peūlöre im rôngö, hēk inrē ui lūölkö ngam kūöngö e: öp töng lamūölkö ngam 
rôngö kumpaha min:  
13Öt këlu lamūölkö e, pò ò min nö kulehe tö ihong, hēk inrē nö lirënyö; öt aṅ 
angā-aṅ min: yĕn marô-òtö ṙô öp römpet, peūlöre chā-a ngaich nö i kui ngam 
rôngö.  
14Peūtöre ngaich Môsös nö i yik tarik nö ṙā-ang kui ngam rôngö, ngaich 
ahetlö yik tarik; ngaich chā-a nö söich nuk hilāre.  

15Ngaich ngö ṙô angā-aṅ tö yik tarik, Lēn pöichö ip linūöyö sakāmö: un 
haröhtöre i kikānö pīhöre.  
16Ngaich ngö inlahen im linūöyö sakāmö, hē e nö ngaich nö peuheū, ngaich 
kunṙôkö angū-ö hanyālö inrē, kufëyö aṅ kui inrē ngam rôngö tö taṙul, pōitô 
inrē ök römpet; ngaich ṙòkhöre yik tarik nö kichëyöre yik më-el ök elyöngö.  
17Ngaich Môsös nö kēnyö yik tarik nö ṙā-ang ök elyöngö nö höngkūö ngam 
Tēv; ahëmlö ngam rôngö chā-a nö sökhak.  
18Keuheūtngöre ngaich ngam rôngö Sināi nö lūlu, pò ngam Mā Tēv nö yônti 
nö i kui e nö i kūö tameūyö; ngaich ök lul nö kū-ö tö lā tulöng nö sā lul töhū 
tameūyö, keuheūtlöre ngaich ngam rôngö nö kayīna.  
19Ngaich hē ngam römpet nö ṙūölöre kumlēḵṙô, kahôka ṙô ang Môsös, ngaich 
ngam Tēv nö ṙô-òv nö sapṙô ò.  
20Ngaich yihtöre ngam Mā Tēv nö i kui ap rôngö Sināi, el chalòngkui ngam 
rôngö: ngaich havëlen Môsös ngam Tēv nö el chalòngkui ngam rôngö; yônlö 
ngaich Môsös.  
21Ngaich ngam Mā Tēv nö ngö ṙô tö Môsös, Yônti man tölṙô yip tarik, hòṅ 
cha nö öt tilunghötre nö im Mā Tēv nö hatīöna ngaich ṙōlhangvah min tö cha 
tö kapah.  
22Hökngen yip Kūönṙô inrē nö ahetlöre, yip maharöhtöre nö i ngam Mā Tēv, 
hòṅ ngam Mā Tēv nö öt tilungnyöre nö in cha.  
23Ngaich ngöṙô Môsös tö ngam Mā Tēv, Ötkô yip tarik nö yônlö nö i kui 
rôngö, Sināi; pò meh ngaich tölṙô ih, Öm ngö ṙô, Vītö nup inrahkūö nö 
chuvīlö ngam rôngö, ngaich ahetlö e.  
24Ngaich ngam Mā Tēv nö ngö ṙô tö ò, Kuṙòh yônti man; ngaich yônlö 
pömchö, holten Āròn: un halöngtuṙen pöri yip Kūönṙô tö yip tarik inrē nö 
tilunghötre nö yônlö nö i ngam Mā Tēv, hòṅ Ò Angā-aṅ nö öt tilungnyöre nö 
i kui cha. 
25Yônti ngaich Môsös nö i yik tarik, ngaich vë-eny nang cha.  



187 

 

 
   Nicobarese Bible 

© 2014, Bible Society of India. 
 

 
 

 

 Maneutnyi 20 

Nuk Tösöm Chöngö 
(Invan 5.1-21) 

1Ṙô ngam Tēv nun në nö ṙòkhöre, nö ngö ṙô.  
2Chū-ö chin Mā Tēv, Tēv meh, öich kamënyen meh ṙā-ang panam Aikup, ṙā-
ang ap patī inkövö.  
3Uh man tahëngu Tēv nö hol Chu.  
4Uh man vī tēvre tö insā, un rēhĕn nup tösā el halīöngö lā tumlat lā taṙeūḵ, 
un rēhĕn nup tösā el mai lā taṙeūḵ töng tumlat:  
5Um sōntö kūöre in u, uh rēhĕn lök la-en u; tön Mā Tēv Chin Chū-ö Tēv meh 
öich Tēv tölamīn, chöhkö tötṙong chin tī yip yöng, i kui yip nyīö, i kui yip 
linūöyö ane inrē finënö tumkölchap cha yip tösumrīk tö chu;  
6Hameuk tö miṙēlōnre i yip köṅnyu in cha yip tö hāngenlōn tö chu, mahaköp 
në Chöngö chu inrē.  
7Uh man höng töl kēḵ minë-nyö ngam Mā Tēv, Tēv meh; tön rö-ö an nö töt 
fāluṙen min nö i ngam Mā Tēv ngam töng töl nö kēḵ minënyö Ò.  
8Köpölōn tö ngam sakāmö anôilö, Haköpö e nö töhet.  
9Tafūöl sumkam më-eṅ la-evṙen, la-evṙen inrē tö nup la-en meh nö ṙòkhöre:  
10Anôilö pöri nö i ngam Mā Tēv, Tēv meh, ngam sinātö sakāmö: hē e më-eṅ 
öt la-evṙen tö töng la-en, më-eṅ, un rēhĕn öp kikōnyö kūön meh, un rēhĕn öp 
tarik meh kikānö, un rēhĕn nup nuā meh, un rēhĕn öp tarik töt aṅ panam 
meh öp mi-in meh:  
11Pòn vīlö halīöngö tumlat inrē, ngam Mā Tēv nö tafūöi sumkam tī, tö ngam 
mai ṙòkhöre nup aṅ e inrē, ngaich heūheu im sinat sumkam: lökten ngam Mā 
Tēv nö hakôlò ngam anôilö sakāmö, ahetlö e inrē.  
12Milēṙen man tö nap yöngre: hòṅ nup sakāmö meh min nö marô-òten im 
panam ngam kinë-eṅkūö meh tö ngam Mā Tēv, Tēv Meh.  
13Uh man kumpah tarik.  

14Uh man asēha.  
15Uh man ulāyö.  
16Uh man sūöichkö holre.  
17Uh man yikngö patī holre, uh man yikngö pīhö holre, un rēhĕn öp tarik ò 
kikōnyö, un rēhĕn öp tarik ò kikānö, un rēhĕn öp köttö ò, un rēhĕn nup töng 
chëhen öp hol meh.  

Pahë-ekuö Yik Tarik 
(Invan 5.22-33) 

18Ngaich ṙòkhöre yik tarik nö meuk ök kunṙôkö, hanyāṅlö inrē, ṙô römpet 
inrē, lūlu kui inrē ngam rôngö: kichëyöre yik tarik hē cha nö meūkö e, ngaich 
sökhaka nö marôvat.  
19Ngaich ngö ṙô chā-a tö Môsös, vë-ekūö ih man më-eṅ, hang ṙô meh in min: 
uh pöri ngam Tēv nö vë-ekūö ih, hòṅ ih öt kapah.  
20Ngaich Môsös nö ngö ṙô tö yik tarik, Uh yin pa-ekūö: tön yih an ngam Tēv 
nö kalaha yīö, hòn i kūö yīö, öp pinhë-eṅkūö yīö tö Ò, hòṅ yīö öt köölö fālen.  
21Ngaich yik tarik nö marôvat nö sökhaka, ngaich ṙūötöre Môsös nö i chūök 
ngam Tēv ik tökufëi singūlö. Chöngö I Alaha Minë Tahāklö 
22Ngaich ngö ṙô ngam Mā Tēv tö Môsös, Ngö ṙô pömchö tö yip kūön Israĕl, 
Kôta mat yin ngaich tö Chu löknyö el halīöngö ṙô vë-ekūö yīö.  
23Uh yin vī nup tahëng tēv nö hol Chu, nup rupīö tēv, hēk nup humlum tēv, 
un vī-i tö yīö nö tēv yīö.  
24Vī tahāklö Chu tö tumlat, ngaich kētö nup kahëtö meh nö töföngö nö i kui 
e, ane inrē nup tökētuvö inlām, sīṅp meh, kōiny nuā meh inrē: kö i nup 
chūökö min Öich haköpngö minë-enyre, yih inrē min in meh, ngaich hakôlò 
meh.  
25Yē meh vīlö tahāklö Chu tö ihong, uh më-eṅ vīlö e nö ihong tö töfāsö ihong: 
pò meh min kuvīöṙö tī tö e, yē meh chātngö öp aṅtīre öm i kui e.  

26Uh më-eṅ rēhĕn yôklö ip tahāklö Chu, löklö nup vanānglö, hòṅ ngam 
linchôyö meh nö öt hameuknyu nö i kui e.  

Maneutnyi 21 

Inlanken Yip Tö Hakövö 
(Invan 15.12-18) 

1Në nun inkaha fālen ṙahātö meh i kūö cha.  
2Yē meh havah tarikre tö Hīprū, tafūöl samyeūheu anga-aṅ min nö kūön 
alaha meh; ngaich im sinātö angā-aṅ min nö kiröönngöre nö ṙā-ayö nöng 
ötṙāyu.  
3Yĕn höng kahngenre anga-aṅ nö yih, ngaich kahngenre anga-aṅ nö 
kiröönngöre: yĕn töpīhövö anga-aṅ, ngaich kumröön ò öp pīhö ò nö 
kiröönngöre.  
4Yē öp yōmṙen ò nö kētö pīhö ò, ngaich kūönu anga-aṅ tö kikōnyö; ngaich 
ngam inpīhö tö yip kūön ò min nö amin ngam yöngṙen ò, ngaich höng hĕng 
tak anga-aṅ nö kiröönngöre.  
5Yē ngam kūön alaha pöri nö halöökṙôre nö ngö ṙô, Hāngenlōn chin tö ngam 
yōmṙenre, töm pīhö chu, tö më kūön chu inrē; hö-ö chin hòṅ ṙānyuvö:  
6Ngaich ngam yōmṙen ò nö kēten ò nö im kamhôṅka; ngaich kēten ò nö im 
inkūp, hēk inrē im machööḵlö ngam inkūp; ngaich ngam yōmṙen ò nö 
tufunngö nang ò nö lòk nang ò; ngaich anga-aṅ min nö urāḵngen nö kūön 
alaha ò.  
7Yĕn hĕng tak öp tarik mi-inyihngö kūönre tö kikānö nö kūön alaha, hö-ö 
min anga-aṅ nö kiröönngöre nö sā ngam kūön alaha kikōnyö.  
8Yĕn öt kuchīkölōn tī anga-aṅ tö ngam yōmṙenre, ngam mahapīötöre nö in ò, 
ngaich hökngen ò min anga-aṅ nö inyihngen ò, nö i aṅ tahëng tarik, 
michīlṙen an yĕn ngatī tī tö ò.  
9Ngaich yĕn hapīöten ò nö ip kūönre kikōnyö, ngaich anga-aṅ min nö sā tīre 
tö kūönre kikānö tö ò.  

10Yĕn kēḵ pīhöre anga-aṅ tö ahëng: öt hakūönngö tīre min anga-aṅ tö nyā-aṅ, 
tö hilā, töp inlahen ò nö pīhö ò inrē.  
11Yĕn öt ngatī tī tö në tö lūöi anga-aṅ nö im kikānö, ngaich ngam kikānö min 
nöng ötfëhevṙen nö kiröönngöre, öt ṙāyu tö rupīö.  

Chöngö I Alaha Nup Tinṙōlen La-en 

12Angā-aṅ ngòh töchökutī tö tarik, töp lökngen ò nö kapah, kumpahaivah 
takô anga-aṅ.  
13Yē öp tarik nö öt hayūnan, höng töng kētu pöri anga-aṅ tö ngam Tēv nö eltī 
ò; ngaich chū-ö min halēnngö öp chūökö chūök ò nö afalngöre.  
14Yē öp tarik nö vāngngö tö ngam Chöngö nö ip holre, nö fëlngen ò nö holtö 
milichngenre; kēḵ an më-eṅ ngaich ṙā-ang im tahāklö Chu, hòn kapah anga-
aṅ.  
15Angā-aṅ inrē ngòh töchökhutī tö yöngre kikōnyö, hēk tö yöngre kikānö 
inrē, kumpahaivah takô anga-aṅ.  
16Angā-aṅ inrē ngöh muulāingö tarik, ngaich inyihngen ò, hēk inrē yĕn kôti 
nö in ò, kumpahaivah takô anga-aṅ.  
17Angā-aṅ ngòh tötlamëkôre tö yöngre tö kikōnyö, hēk tö yöngre tö kikānö, 
kumpahaivah takô min anga-aṅ.  
18Yē yip tarik nö kilöönö höö, ngaich chökhutī tö höö nö aṅtī tö ihong hēk 
aṅtī tö tökirumhak uktī, öt kapah anga-aṅ, ôyöre pöri anga-aṅ nö el 
chamamre:  
19Yĕn chahōklöng anga-aṅ nö hēk, ngaich havötköre nö kinchīṙu, ngaich 
anga-aṅ min ngam töchökutī tö ò nö ṙāḵlöngö: höng tī-iv pöri anga-aṅ tö 
yanëngen ngam ṙētak ò, ngaich meukṙen ò min nö lööken takô-en.  
20Ngaich yē öp tarik nö chökhutī tö tarik kikōnyö, hēk tarikre tö kikānö, nö 
aṅtī tö chōn, ngaich kapah anga-aṅ tö tī ò; asāchi min anga-aṅ.  
21Yē ò pöri nö hĕng sumkam hēk nët nö aṅ, öt asāchi anga-aṅ: pò ò nö rupīö 
ò.  

22Yĕn kilöönö höö yip tarik, ngaich chökhutī töp kikānö puyōsö, ngaich 
taṙōlköiny öp kūön ò, hö-ö pöri nö hōlu tö kanihngen: tī-iv min anga-aṅ tö 
yanëngen, sā ṙôken ṙô ngam pīhö öp kikānö nö in ò; ngaich anga-aṅ min nö 
tī-ivö i Chöngö yip kamhôṅka.  
23Yĕn hōlu pöri angū-ö tö kanihngen, ngaich më-eṅ kētö nômö nö ṙënngen 
nômö.  
24Mat ṙënngen tö mat, kanap ṙënngen tö kanap, kël ṙënngen tö kël, kalröön 
ṙënngen tö kalröön.  
25Finöngö ṙënngen tö finöngö, tökônyi vah ṙënngen tökônyi vah, finôhò 
ṙënngen tö finôho.  
26Yē öp tarik nö chökhutī tö mat öp tarikre kikōnyö, hēk mat öp tarik ò 
kikānö, nö lakukköiny tī tö e; hökngen ò ngaich anga-aṅ nö kiröönngöre nö 
ötṙāyu nö chööḵnyö tö öp matre.  
27Ngaich yĕn tiṙölnyö kanap öp tarikre kikōnyö anga-aṅ, hēk öp tarik ò 
kikānö; ngaich hökngen ò anga-aṅ nö kiröönngöre nö ötṙāyu nö chööḵnyö tö 
öp kanapre.  

I Kui Yip Tö Amīnuvö 

28Ngaich yē öp kōiny nuā nö sirōl öp tarik kikōnyö hēk kikānö, ngaich kapah 
cha-a: kulehe kui ngaich öp kōiny nuā tö ihong, ngaich öt kā-a öp alaha ò; 
ṙāḵlöng pöri min öp tö chehevṙen tö ngam kōiny nuā.  
29Yĕn töha-eh pöri ngam kōiny nuā nö lā urĕh nö sirōl, ngaich ngam yōm ò 
nö vënyu nang tö ò, ngaich rö-ö nö löpngö kūö ò, ngaich pöri anga-aṅ nö 
kapaha tī tö tarik kikōnyö hēk kikānö inrē; kulehe kui min ngam kōiny nuā tö 
ihong, ngaich kumpaha min inrē öp tö chehevṙen tö ò.  
30Ngaich yĕn hōtu anga-aṅ nö havahare, ngaich anga-aṅ nö kētö öp ṙāi 
nômöre öp töng hinôtö ò. 
31Yĕn pòrô nö sirōl nyīö kikōnyö, hēk sirōl nyīö kikānö, sā inkaha ngih fālen 
ngatī min angū-ö nö in ò.  

32Yē ngam kōiny nuā nö sirōl öp kikōnyö tarik alaha hēk öp kikānö tarik 
alaha; ngaich anga-aṅ min nö lūöi anāi siköl tī tö rupīö nö ip tö tarīku, 
kulehe kui ngam kōiny nuā min tö ihong.  
33Yē öp tarik nö luvënyö kūö öp anūlö, hēk yē öp tarik min nö ul öp anūlö 
ngaich nö öt rupngö kui e, ngaich suktöre öp kōiny nuā hēk öp köttö nö ël e;  
34Ngaich halöökö e min öp yōm anūlö, ngaich anga-aṅ min nö kētö rupīö, 
öptö chehevṙen tö u; ngaich ngam tökapah mīnö nö chehen ò.  
35Yē öp kōiny nuā öp töhĕng tak tarik nö chökhutī tö kōiny nuā tahëng 
ngaich kapaha tī tö ò; ngaich achā-a nö inyihngö ngam tö-aṅ kōiny nuā, 
ngaich michööḵöre töp ṙāi ò; ngatī chā-a inrē min nö michööḵöre töm tö 
kapah. 
36Hēk yē ò nö tö-akahaiṙen tö ngam kōiny nuā nö sirōl nö lā urĕh, ngaich öp 
töchehevṙen nö öt öpngökūö ò; ngaich tī-iv min anga-aṅ tö kōiny nuā nö 
ṙënngen ngam kōiny nuā; ngaich chehen ò min ngam tökapah.  

 Maneutnyi 22 

Chöngö I Alaha Inṙī-anga 

1Yĕn hĕng nòng ulāingö öp tarik tö kōiny nuā, hēk sīṅp, ngaich ṙatnyö likeun 
ò, hēk inyihngen ò inrē; ngaich taneui nòng tī anga-aṅ tö kōiny nuā nö 
ṙënngen töhĕng nòng kōiny nuā, ane inrē fën nòng sīṅp nö rënngen töhĕng 
nòng sīṅp.  
2Yē ngam mū-ulāyö nö kôti nö tirōlnyö lökhötre, kapah ngaich anga-aṅ tökūö 
inchököre, öt töfāluṙen ngaich ngam tö kapaha tī tö ò.  
3Yē ngam tavūöi nö meutlö nö i kui ò, fāluṙen ngaich ngam tö kapahatī tö ò: 
haṙënhangen ngaich anga-aṅ; ngaich yĕn öt huneū-euvṙen anga-aṅ tö tīre 
inyīhiyö min anga-aṅ tökūö ngam unlāyö töre.  
4Yē ngam tö-ulāyi nö nuā ang, hēk köttö, hēk sīṅp; nët nòng tī min anga-aṅ.  
5Yē öp tarik nö pô-òvkūö tö öp panô-òṅ hēk öp panô-òṅ vāin nö nyā-aṅyö aṅ, 
ngaich luhlö öp chehenre töṙeūla, nyā-aṅvkūö anga-aṅ nö el panô-òṅ öp 

tahëng tak tarik; ngaich anga-aṅ min nö haṙënngen u tö nup tölngö tökôlò aṅ 
panô-òṅre aṅ öp panô-òṅ vāin inrē.  
6Yĕn öktikūö öp tameūyö, ṙūölti inrē nö i nup tö chökhu chōn, ngaich 
ṙāpngökūö tö nup töhamūli sāiny, hēk tö nup tösökhakaṙen sāiny, hēk töp 
panô-òṅ inrē; ngaich anga-aṅ min ngam tamôttökūö ngam tameūyö nö tī tö 
inṙënngen.  
7Yĕn hĕng tak öp tarik kamëtö rupīö re nö ip holre hēk chehen re inrē nö 
hayōmkaṙen, ngaich ulāyi angū-ö nö i patī öp tarik; yĕn kôti öp mū-ulāyö, 
ngaich nëtö tī anga-aṅ nö kē-ĕti.  
8Yĕn öt kôti öp mū-ulāiyö, ngaich öp töpatī-ivö nö yihtöre nö i kamhôṅka, nö 
hameuktöre yĕn öt lūöltö tīre nö i nup chehen öp holre.  
9I tumkangen nup tanôichngen, yĕn i kōiny nuā, yĕn i köttö, yĕn i sīṅp, yĕn i 
hilā, hēk nup töng chatngen inrē, öp ṙô öp töhĕng tak nö ngö ṙô, Angū-ö ana, 
ngaich chā-a nyöre nö yih min nö i kūö kamhôṅka nö kumtö ngam 
chööḵnyöre; öp töfāluṙen tö ṙô ngam kamhôṅka, nëtö tī min nö i ngam holre.  
10Yĕn hĕng tak tarik kamëtö köttö re nö ip holre, hēk kōiny nuā, hēk sīṅp, 
hēk töng ṙeūla inrē, nö hayōmkaṙen; kapah ngaich anga-aṅ, hēk palā-aiṙen; 
hēk ahōṙiyö, öt meūkö anga-aṅ tö tarik:  
11Chūöku ṙô nyöre chā-a ngaich nö i ngam Mā Tēv, yĕn öt lūöltö tīre anga-aṅ 
nö i nup chehen öp hol ò; ngaich hō-o e ngam töchëhevṙen ngaich anga-aṅ 
min nö öt haṙënngen ò.  
12Yē ò nö ulāyi nö ṙā-ang in ò ngaich haṙënhangen anga-aṅ nö ip tö 
chehevṙen.  
13Yē ò nö chiṙūsö alaha nö panyeny, kēten ò anga-aṅ nö inmeuktö; ngaich 
anga-aṅ min nö öt harënngen ngam töchaṙūsi.  
14Yĕn hĕng tak öp tarik töhaṙūöngu nö i holre, ngaich palā-aiṙen anga-aṅ, hēk 
kapah, ngaich ngam töchëhevṙen nö öt in ò nö umu, haṙënngen ò min anga-
aṅ.  

15Yē ngam tö chehevṙen nö in ò, öt haṙënngen ò anga-aṅ min: yē ò nö 
töhaṙāyö inṙūöngka, ngaich ngam ṙāi inṙūöngkö ò töhavëka.  

Tinrikngen Hēnghöre Chöngö Im Tinlööken 

16Yē öp tarik nö haṙöingö rēlö öp töt kilē-ĕiṙen nö pīhö ò ngaich ṙōlhak nö in 
ò kētö ṙāi ò min anga-aṅ nö pīhö ò.  
17Yē öp yöng ò kikōnyö nö sōḵ takô nö kēten ò nö in ò, kētö rupīö min anga-
aṅ sā ṙôken ṙāi pinīhö rēlö.  
18Uh man halöngten tömilūönö nö aṅ.  
19Ngòh hamòltöṙah töṙeūla nö ṙōlhaka kumpahaivah min anga-aṅ.  
20Ngòh kamëtö tökētu nö i töng tēvaṙa, kumpahaivah min, höng i ngam Mā 
Tēv pöri.  
21Uh man vāchö tī i aṅ tahëng, um rēhĕn hakihten ò: tön aṅ tahëng man misī 
i panam Aikup.  
22Uh man hakihten tafīösi tö chanöökö, hēk kūön yōich inrē.  
23Yē meh hakihten cha i töng sitih i chanökö, ngaich peuinyhökūö chu min 
cha-a, öthō Chū-ö min öt hang ṙô cha;  
24Ṙāich min öp lanīnö Chu, kumpahangvah yīö Chū-ö min aṅtī tö sanët; 
ngaich yip pīhö min nö tafīösi, kūön yōich yip kūön yīö inrē.  
25Yē meh kētö rupīö tö haṙūöngka öm i vē töng tarik Chu yip yāich mi-in 
meh, uh man sā kamëtö hötṙeh in ò, um rēhĕn ṙāyu tī in ò tö inṙūöngkö 
rupīö.  
26Yē meh kētö öp tökiröng inyut ò nö kinlēḵngô, havantö e më-eṅ in ò i 
maneuttö ngam tavūöi:  
27Tön höng töng hĕng an nö kinṙumngö ò, hilā ò an nö kinṙumngö uk alaha 
ò: ël e min inrē anga-aṅ nö haṙòh, ngaich yē ò min nö peuinyhökūö Chu 
hangṙô ò Chu-ö min pò Chu öich tö-aṙē-ĕvlōn.  
28Uh man ötlēkôre tö kamhôṅka, um rēhĕn rūtngövah öp mahayöng vē tarik 
meh.  

29Uh man ahāṅkenre kētö nup töpōyen ṙòng chōn meh, nup tö-ôkö tö meh 
inrē. Yip lanòh kikōnyö kūön meh inrē kētu tö meh nö in Chu.  
30Ngati tī më-eṅ inrē tö nup kōiny nuā meh, sīṅp meh inrē; sat sumkam anga-
aṅ nöng ngöh nö ip yöngre; im hinëvhöre sakāmö më-eṅ kēten ò in Chu.  
31Ngaich in Chu yī-ö min töhet öi tarik: lökten yin ui kāḵ nup tökāpö tö 
töṙeūla el kahôyö kavaltö u pöri i nup am.  

Maneutnyi 23 

Ngam Lanöökö 

1Uh man kēḵ öp tösūöchka tö-eūka: um ṙātö eltīre hol tī ngam tötlöök öm 
töminyôinyaṅ ameū-a.  
2Um tömrit yip tömaṙôngö tölā-evṙen tö tötlöök; umrēhĕn ṙô-òvö öm 
havööngökūö yip tömaṙôngö öm harīkngö inkaha fālen:  
3Um rēhĕn tölngen öp yāich tarik ip fālen ò.  
4Yē meh kööḵlö tö kōiny nuā öp kumnyah elmatre hēk köttö ò nö lō-ongkūö, 
hakôtenre më-eṅ kēten ò hēk in ò.  
5Yē meh meuk köttö ò öp tökunyaha elmat tö meh nö hulalhakaṙen i ūku tö 
nup kumre, ngaich sōḵ më-eṅ lang hayööken ò, hayööken ò më-eṅ.  
6Uh man harīkngö inlaha fālen öp yāich meh i nup fālen ò.  
7Ṙūöhöngre më-eṅ marôvat tö minyôinyaṅ; um fëlngö töt akahaṙa tölöök 
inrē: tön rö-ö chin min haritlörit tötlöök.  
8Um kēḵ raneushöre: pò ngih raneushö nö tilupngömat cha yip tömaneūkūvö, 
ngaich hachōichngö nup ṙô tölöök.  
9Uh man hakihten öp tarik aṅ tahëng: tön akahalōn man tö ellōn tarik aṅ 
tahëng, pò meh misī aṅ tahëng öm ip panam Aikup.  

Ngam Sinat Samyeūheu Töm Sinat Sumkam 

10Tafūöl samyeūheu man teūch ngam taṙeūre, ngaich hamūl nup ṙòng: 
11Hökngen e pöri nö heūheure im sinat samyeūheu; nö un vī-i; hòṅ yip yāich 
tarik meh nö nyā-avkūö: ngaich nup ṙāhātö cha min nö nyā-aṅkūö nup 

töṙeūla el kahôyö. Ngati tī më-eṅ inrē tö nup panô-òṅ vāin meh, panô-òṅ ôliv 
meh inrē.  
12Tafūöl sumkam alaha më-eṅ la-evṙen, heūheure ngaich im sinātö sakāmö: 
hòṅ ap kōiny nuā meh köttö meh inrē nö heūheure, öp kikōnyö inrē kūön öp 
tarik meh kikānö töp tarik inrē aṅ tahëng, nö uhāvlöre alaha. 
13Kūötenre yin i nup ṙô Chu tö yīö nö ṙòkhöre: ane inrē un kakka minë-eny 
nup tahëng tēv, un rēhĕn nö hāngö nö löknyö elvāng yīö.  

Minë Tö Lūöi Tö Kiröng Sakāmö Nyinā-aṅ 
(Man 34.18-26; Invan 16.1-7) 

14Lūöi heuh yin min haköpkö tökiröng sakāmö in Chu i töhĕng samyeūheu.  
15Tökiröng sakāmö tötaföhlöng ròtī Haköpö tö meh: sat sumkam kūö më-eṅ 
nyā tötaföhlöng ròtī sā chu hachöngten meh, ip hē töhalēnlöng ip Apip 
chingëṅt; (pò meh hē e kunyī-inyre ṙā-ang Aikup;) un hĕng tak min tömeūkö 
nö i kūö Chu nöng chanlööpṙen:  
16Tökiröng sakāmö immūl ṙòng taneūich inrē, nup lanòhlòng vahīṙen meh, 
nup taneūich meh el panô-òṅ; ane inrē tökiröng sakāmö inmūlhöt, i manā-
angrit ngam samyeūheu, hē meh hamūlhöt nup halinten meh aṅ panô-òṅ.  
17Lūöi heuh i töhĕng samyeūheu, ṙòkhöre yip kikōnyhökūö meh i kūö ngam 
Mā Tēv nö hameuktöre min.  
18Un kētö mahām öp tökētu nö in Chu nö holtö tötaföhlöng ròtī; un rēhĕn 
nup tösangöö ip tökiröng sakāmö Chu nö hĕng mitööm nö ōtren nö söllö 
peuheū.  
19Kēhĕt nup lanòhlòng chōn man aṅ ngam taṙeūḵ meh nö el patī ngam Tēv 
meh, ngam Mā Tēv. Uh man sum alaha kūön pököre öm el öp aṅteh öp yöng 
ò.  

Kinlēḵngô Tö Minë Inchōḵten 

20Yĕh meuk, Tīntö ma-aṅhānga Chin hĕng tak urēhĕkūö meh, nö mameukken 
meh el talöökö meh, kamëten meh inrē ip chūökö öp töhalēnka tö Chu.  

21Hakūötenre yin in Ò, hang öp ṙô Ò; un harunnyu lanīnö: tön öt aṙēlö 
tanôichngen meh An min, pò ap minë-eny chu nö in ò.  
22Yē meh pöri min kô-en hang ṙô ò, la-evṙen inrē tö nup ṙô Chu nö ṙòkhöre; 
ngaich Chū-ö min kumnyah elmat yip tökunyaha elmat tö meh, lā-al yip lā-al 
meh inrē.  
23Pò ngam ma-aṅhānga chu min nö urēhĕkūö meh, kēten meh min inrē nö in 
yip aṅ Amôr, in yip aṅ Hitāit, in yip aṅ Yapusāit inrē: rökngen cha Chū-ö min 
inrē.  
24Uh man sōntöre i nup tēv cha, um rēhĕn lök la-en u, um rēhĕn tömken nup 
la-en u; keuheūtngö u pöri më-eṅ tiṙōlngö u, likölngö nup machööḵlö nö 
pinyënyö.  
25Lök la-en ngam Tēv re yī-ö min ngam Mā Tēv, ngaich hakôlò nyā-aṅkūö yīö 
min Anga-aṅ, mak yīö min inrē; kēngö invah chin min nö ṙā-ang ellōn yīö.  
26Öt hĕng tak min tö chumnööḵlö, ötrēhĕn nö töt mikūönluvö im panam 
meh: hateūngi nup min tūmö nup sakāmö meh.  
27Urēhĕkūö meh Chin min tīntö ngam pinhë-eṅre, pāngö tī min inrē tö yip 
tarik nö ṙòkhöre yip lööṙö meh, vīten yip lā-al Chin min nö havöötö ukre nö 
in meh.  
28Tīntö kilamta-ō Chin min urēhĕkūö meh, öp ma-ahōngö yip aṅ Hivāit, aṅ 
Kanā-an, aṅ Hitāit inrē, nö ṙā-ang i kūö meh.  
29Öt i ël töhĕng samyeūheu Chin min ahōngen cha nö ṙā-ang i kūö meh; pòn 
öt aṅhaṅvkūö min ngam panam, ngaich ṙūöhölre ṙôken min nup töṙeūla el 
kahôyö nö lā-al meh.  
30Raheich, raheich hang tī Chin min ahōngen cha nö ṙā-ang i kūö meh, 
hanöng saha meh ṙūölöre ṙôngö, ane inrē amīnu tö ngam panam.  
31Ngaich chū-ö min hakamngökūö panam meh löktökūö mai Ētöm söl ip mai 
Filistia, löktökūö im tönyaṅlnyi söl im Tahël: pò Chu min kēḵ yip aṅ ngam 
panam eltī meh; ngaich ahōngen cha më-eṅ min nö ṙā-ang i kūö meh.  

32Uh pömchö vī kinlēḵngô in cha, un rēhĕn i nup tēv cha.  
33Un iyöng i panam meh chā-a min, hòṅ cha nö öt vīten meh öm köölö fālen 
in Chu; pò meh yē meh lök la-en nup tēv cha, ngaich angū-ö min nö öthō nö 
öt tinngööpö meh.  

 Maneutnyi 24 

Haköpiyö Ngam kinlēḵngô 

1Ngaich ngö ṙô Anga-aṅ tö Môsös, Tā-a yônlö man im Mā Tēv, më-eṅ, Āròn 
inrē, Nātap, Apihū inrē, sat anāi inrē yip minṙöinylen i Israĕl; salām yī-ö inrē 
marôvat.  
2Höng hĕng tak Môsös min nö yih nö haröhtöre nö i ngam Mā Tēv; hö-ö pöri 
chā-a nö yih nö röhta; ötrēhĕn min yip tarik nö yônlö nö in ò.  
3Ngaich Môsös nö yihtöre ngaich keuheūtnyöre ṙô nö i yip tarik tö nuk ṙô 
ngam Mā Tēv, ṙòkhöre nuk inkaha fālen inrē: ngaich ṙòkhöre yik tarik nö 
hēngòng ṙô nö sapṙô, nö ngö ṙô, Kēken nup ṙô ngam Mā Tēv in min nö 
ṙòkhöre.  
4Ngaich ang Môsös nö kūich nuk ṙô ngam Mā Tēv, ngaich ka-euilökūö nö 
chōholre tö peuheū, ngaich vīlö tahāklö hĕng el katòh ngam rôngö, nët sīönö 
machööḵlö, sā tum miyöngö yik kūön Israĕl.  
5Ngaich angā-aṅ nö tīnngö ṙāl tarik aṅ i yik kūön Israĕl, yik kamëtö töföngö 
tökētu, ane inrē kamëtö tökētu nö i lanāmö nö i ngam Mā Tēv, tö kōiny nuā. 
6Ngaich Môsös nö ròngti kahë tö mahām, ngaich chaplö e nö el pēsön; ròngti 
inrē ök mahām kicheny tö ò nö el öp tahāklö.  
7Ngaich kēḵ ngam līpöre kinlēḵngô anga-aṅ, ngaich vë-ekūö e nö el ṙôngö yik 
tarik; ngaich ngö ṙô chā-a, Kēken nup ṙô ngam Mā Tēv in min nö ṙòkhöre, 
hang Chöngö inrē.  
8Ngaich Môsös nö kēḵ ök mahām ngaich kichenytö e nö i kui yik tarik, nö 
ngö ṙô, Yĕh meuk ngam mahām ngam kinlēḵngô, ngam kinlēḵngô ngam Mā 
Tēv nö in yīö tö inlahen në ṙô nö ṙòkhöre.  

9Ngaich yônlö Môsös, Āròn inrē, Nātap, Apihū inrē, sat anāi inrē yik 
minṙöinylen Israĕl:  
10Ngaich chā-a nö meuk ngam Tēv Israĕl; ngaich el katòh röön Ò ök tösā safir 
ihong tö sumītiyö, tösā ngam tökô-en halīöngö tö sanehngöre.  
11Öt ṙātö eltīre anga-aṅ nö i kui yik mā i yik kūön Israĕl: meuk ngam Tēv 
achā-a, ngaich nyā, òk inrē.  

I Kui Rung Sīnāi Ang Môsös. 

12Ngaich ngö ṙô ngam Mā Tēv tö Môsös, Yônlö man in Chu i kui ngam rôngö, 
ngaich ngöh umuh; ngaich kē-ĕkūö meh min Chu-ö tö nup tömitāk ihong, tö 
ngam Chöngö inchöngten inrē, nup tökūichiyö tö Chu, hòṅ meh haköpten 
cha.  
13Chōholre ngaich Môsös, Yôsuā inrē ök mameukṙen ò: ngaich Môsös nö 
yônlö nö im rôngö ngam Tēv.  
14Ngaich ngö ṙô anga-aṅ tö yik minṙöinylen, Ihih yin höng ngöh hökken ai, 
hanööngen ai yih hēk in yīö: yĕh meuk, in yīö an Āròn Hör inrē: öp töng 
chööḵnyu, hökngen ò nö yihtöre nö in cha.  
15Ngaich yônlö Môsös nö im rôngö ngaich ök taṙul nö kahultö kui ök rôngö.  
16Ngaich ngam lanöökö ngam Mā Tēv nö i kui ngam rôngö Sināi, tafūöl 
sumkam angū-ö nö kahultö kui e: ngaich im sinātö sakāmö Anga-aṅ nö 
havëken Môsös nö löknyö ellōn ök taṙul.  
17Ngaich ngam mineūkö lanöökö ngam Mā Tēv nö sā öp tameūyö 
tökalēḵĕkūö tö mat yik kūön Israĕl nö i kui ngam rôngö.  
18Ngaich meuthötre Môsös nö ellōn ök taṙul, ngaich yônlö nö im rôngö: fën 
anāi sakāmö fën anāi hatööm inrē ang Môsös nö i kui ngam rôngö.  

Maneutnyi 25 

Tökētu Lamöö-im Töhet Inrūkui 

1Ngaich ngö ṙô ngam Mā Tēv nö vë-ekūö Môsös.  

2Vë-ekūö yip kūön Israĕl, hòṅ cha nö kētö tökētuvö nö lamöö in Chu: i 
tumtak yip tarik töhō-o ellōn yī-ö kēḵ nup tökētu in Chu.  
3Ngih ön tökētuvö kahë yīö in cha; humlum, rupīö, mās inrē;  
4Tövai hilā tölingūṅ, tököinyö nganāvö mat, lāturë, sanôi pököre inrē,  
5Uk kūön kōiny sīṅp vī-i mat nö ngāṅv, uk kapëòng, chōn sittim inrē;  
6Tavī-i mak ëāṅvö, tötahūsa tavī-i incham, tinhuslö lōpān inrē,  
7Ihong onik, ihong inrē tövīhötvö nö i eföt, ip lanak elngòh inrē.  
8Hökngen cha nö vīlö töhet patī Chu; hòṅ Chu iyöng in cha. 
9Sā nup hameuktö Chu in meh nö ṙòkhöre, öp insā öp inrūkui, ane inrē insā 
nup taṙòkhöre chehen e, ngatī tī yī-ö min vī-i e.  

Kasòng Chöngö 
(Man 37.1-9) 

10Vī kasòng Chöngö min cha-a tö chōn sitim: nët sumkôngö (110 Sentimitör) 
ròngti öp rôta min, hĕng sumkôngö (66 Sentimitör) ròngti ṙòktāk e, hĕng 
sumkôngö ròngti ṙôktāk e, hĕng sumkôngö ròngti inrē rô-òl kaha e.  
11Lūöp uk e min më-eṅ tö töng humlum nyöre, lā-ël e uk e inrē tī meh lūöpö 
e, ngaich vī öp sapīöv rācha humlum i kui e nö havīṙiyö.  
12Fënö vahī min me-eṅ tö humlum töchuvī ël chanit e, ngaich vīten u nö ip 
chūök u nö fën fīt; hĕng lā in nup tönët töchuvī ël chanit, ngaich nët nup 
töchuvī ël chanit ip tahëng lā kaha e.  
13Vī kaneun pömchö tö sittim chōn, lūöp uk u tö humlum.  
14Kuṙōlhöt nup kaneun pömchö el nup töchuvī chanit i kaha ngam kasòng 
Chöngö; nö kaneun ngam kasòng Chöngö.  
15El nup töchuvī chanit ngam kasòng Chöngö min minë kaneun: öt hōkka 
anū-ö min nö ṙā-ang in e.  
16Ngaich me-eṅ min chaphöt aṅ ngam kasòng Chöngö tö ngam minkahngö 
kanô-en, ap kahë tö Chu min in meh.  

17Ngaich me-eṅ min inrē vī öp töng humlum nyöre anūichö miṙēlōn: nët 
sumkôngö ròngti rôta e min, ane inrē hĕng sumkôngö ròngti ṙôktāk e.  
18Nëtö vahī pömchö tö humlum kërup; vī-i u pömchö nö törömö kö i nang öp 
anūichö miṙēlōn tī me-eṅ vīten u.  
19Hĕng öp kërup ip tö hĕng nang e, ngaich hĕng kërup ip tahëng nang e: 
taptöre tī im anūichö miṙēlōn tö nup kërup i minë tö nët nang e. 
20Ngaich nup kërup min nö nyāṅkhaka kël nö lā tulöng, ruptökui ngam 
anūichö miṙēlōn tö minë këlre, nö kö havööhenhöö kūö; kū-ö tö ngam 
anūichö miṙēlōn min nup kërup.  
21Ngaich më-eṅ min vītö ngam anūichö miṙēlōn i kui ngam kasòng Chöngö; 
ël ngam kasòng Chöngö tī me-eṅ chaphöt ngam minkahngö kanô-en ngam 
kahëtö Chu min in meh.  
22In e Chin min meukkūö meh, ngaich löknyö kui ngam anūichö miṙēlōn ṙô 
Chū-ö min vë-ekūö meh, löknyö hôi minë tö nët kërup i kui ngam kasòng 
Chöngö ngam minkahngö kanô-en, tö nup taṙòkhöre kahëtö Chu min in meh 
inchöngten yip kūön Israĕl.  

Mīs Ngam Ròtī Tökētu I Ngam Tēv 
(Man 37.10-16) 

23Vī mīs pömchö hĕng tö sittim chōn: nët sumkôngö rôta, hĕng sumkôngö 
ṙôktāk ane inrē hĕng sumkôngö ròngti rô-òlkui.  
24Lūöp kui e pömchö tö töng humlum nyöre, ngaich vītö humlum sapīöv nö 
havīṙiyö.  
25Vītö taseū e pömchö min sā ṙôktāk tö kinyāṅknyu kuntī nö havīṙiyö, vī 
humlum pömchö sapīöv im taseū e nö havīṙiyö.  
26Ngaich me-eṅ min vīlö chanit e fën töchuvī ël humlum, ngaich vītö nup 
chanit i nup töfën nang e nup töfën fit in e.  
27Röhnyi nö i taseū e nup töchuvī ël chanit min nö chūök nup kaneun ngam 
mīs.  

28Vī nup kaneun min me-eṅ nö sittim chōn, lūöp kaha u tö humlum, hòṅ 
ngam mīs nö keūnö tö u.  
29Vī pingāṅl pömchö sanël inrē, pilön mak inrē tö nup töchilū pingāṅl insëṙö: 
humlum nyöre nö vī-i tö meh min.  
30El ngam mīs tī pömchö ṙātö nup töhet rôtī i kūö Chu nö örheūheu.  

Chūökröön Tö Manyak 
(Man 37.17-24) 

31Vī chūök rööntö manyak pömchö nöng humlum nyöre: vī-i e nö törömö i 
rööntö e, ip haṙah e inrē; vīlö nup kōp, tö nup manôlnyö ṙòng chōn, pūl e, 
höng alaha töhĕng angū-ö;  
32Tafūöl min nup pak löknyö kaha e; lūöi nup pak ngam chūök rööntö 
manyak löknyö im töhĕng lā kaha e, lūöi nup pak im chūök rööntö manyak, 
löknyö ngam tahëng kaha e:  
33Lūöi nup kōp tö vī-i nö sā panöpnyö ṙòng almön ip töhĕng pak, hĕng 
manôlnyö ṙòng hĕng pūl inrē; lūöi inrē nup kōp tö vī-i nö sā panöpnyö ṙòng 
tö hĕng pūl inrē; lūöi inrē nup kōp tö vī-i nö sā panöpnyö ṙòng almön im 
tahëng pak, hĕng manôlnyö ṙòng, hĕng inrē pūl: ngatī i minë tö tafūöl pak 
lamöknyö kaha ngam chūök rööntö manyak:  
34I kaha ngam chūök rööntö manyak fën nup kōp vī-i nö sā panöpnyö ṙòng 
almön, tö nup manôlnyö ṙòng, tö nup pūl inrē.  
35Hĕng öp manôlnyö ṙòng el katòh nup tönët pak löknyö im töng hĕng, hĕng 
inrē öp manôlnyö ṙòng el katòh nup tö nët pak, löknyö im töng hĕng, pò 
minë tö tafūöl pak nö löknyö kaha ngam chūök rööntö manyak. 
36Nup manôlnyö ṙòng u tö nup pak u inrē löknyö in ngam töng hĕng; ṙòkhöre 
angū-ö nö törömö nöng humlum nyöre.  
37Vī nup ëāṅvö min më-eṅ nö sat: ngaich cha-a min nö tōttökūö nup ëāṅvö, 
hòṅ u nö yangtakūö nö in e.  
38Nup tönët nòng tanôp, nup chūök ta-ökkūö ëāṅvö inrē, humlum nyöre min.  

39Hĕng tālen (lūöi anāi taneui ṙòken lumngan) min angū-ö nö vī-i nöng 
humlum nyöre, minë chūökṙen nö ṙòkhöre.  
40Meūkö u me-eṅ inrē nö vī-i nö sā inchōḵngenre, ngam töhameuktu nö in 
meh nö ngaich nö i kui rôngö.  

 Maneutnyi 26 

Inrūkui Ngam Mā Tēv (Inrūkui Maneutnyi) 
(Man 36.8-38) 

1Ane inrē me-eṅ min vī öp inrūkui nö söömö ranang ël tö hilā; nö tö hīölö 
kinpātö nö linen, tölingūṅ, tököinyö nganāvömat, laturë inrē, vī-i u me-eṅ 
min nö aṅ mat tö kërup nö vahī yip tömilichngen huneū-en tarik.  
2Nët anāi hëvhöre sumkôngö min rôta öp töhĕng ranangkūö hilā, fën 
sumkôngö (12 Mitör) inrē ṙôktāk öp töhĕng ranangkūö hilā: ṙòkhöre min nup 
ranangkūö hilā nö hēngö kinlaha ṙôktāk.  
3Taneūi nup minranangkūö hilā nö taphen höö taseū nö in höö, ngaich inrē 
nup tö taneui ranangkūö hilā min nö taphen höö taseū nö in höö.  
4Vī chūök yanòh pömchö min tö tölingūṅ i taseū öp hĕng ranangkūö hilā tö 
nup töt löinyö ta-īö ip tanapkūö; ngaich ngö tī inrē me-eṅ min öm vī-iti i 
taseū ngam ranangkūö hilā, ngam lā uk im innëtö tanapkūö.  
5Taneui anāi vahī man min tö chūök yanòh ip töhĕng ranangkūö hilā, taneui 
anāi vahī man min tö chūök yanòh i taseū ap ranangkūö hilā im innëtö 
tanapkūö; kö lā-alre min nup chūök kūö yanòh nö in höö.  
6Ane inrē taneui anāi vahī me-eṅ tö humlum kinvòkngö kūö, ngaich tap nup 
ranangkūö hilā nö in höö tö nup kinvòk: ngaich höng hĕng min öp inrūkui.  
7Vī ranangkūö pömchö tö sanôi pököre nö rūkui ngam inrūkui: kahuksīön 
nup ranangkūö vahī meh min in u.  
8Lūöi anāi sumkôngö (13 Mitör) rôta min öp töhĕng ranangkūö, fën sumkôngö 
(2 Mitör) min inrē ṙôktāk öp töhĕng ranangkūö: hĕngre kinlaha ṙôktāk min 
minë tö kahuksīön ranangkūö.  

9Tap nup tö taneui me-eṅ min inrūkui nöng anū-ö nyöre, ane inrē nup tö 
tafūöl ranangkūö nöng anū-ö nyöre, ngaich hachap tö kūö ngam rūkui.  
10Taneui anāi vahī min me-eṅ tö chūök kūö yanòh i taseū öp töhĕng 
ranangkūö öp lā uk takô im tanapkūö, taneui anāi chūök kūö yanòh i taseū 
öp ranangkūö ngam lā uk takô im innëtö tanapkūö.  
11Taneui anāi vahī min me-eṅ tö mās kinvòkkūö, ngaich kavòktö kūö nup 
kinvòk nö el nup chūök yanòhkūö, ngaich taptö ngam rūkui nö in höö, hòṅ e 
nöng hĕng.  
12Ngaich öp tö kalöla tö ōtre ranangkūö ngam rūkui, öp tö ōtre tö ròngti im 
rūkui, kilölhak min nö lā rit ngam inrūkui:  
13Ngam tö hĕng sumkôngö im tö hĕng lā, ane inrē ngam tö hĕng sumkôngö 
im tahëng lā, ngam tö ōtren nö i rôta minë ranangkūö ngam rūkui, kilölhaka 
min nö i kaha ngam inrūkui lā muh inrē, nö hanyatngö e.  
14Ngaich me-eṅ min inrē vī kinṙul tö kui ngam rūkui tö uk kōiny sīṅp nö 
hangāvö mat, ranup tö kui e inrē nö lā tulöng tö uk kapëông.  
15Ngaich me-eṅ min inrē vī savaich ngam inrūkui tö sittim chōn nö ansökö.  
16Söm sumkôngö (4 Mitör) min rôta öp tö hĕng savaich hĕng sumkôngö (99 
Sentimitör) ròngti ṙôktāk öp tö hĕng savaich.  
17Nëtö inheūṅngö min öp tö hĕng savaich, asonghötvö kūö nö in höö: ngati tī 
me-eṅ min vī nup savaich ngam inrūkui nö ṙòkhöre.  
18Vī nup savaich ngam inrūkui min me-eṅ, nët anāi savaich ngam lòhngö nö 
kū-ö tö lòhngö.  
19Fën anāi vahī min me-eṅ tö rupīö löp rööntö nup tö nët anāi savaich, nët 
löp i röön tö öp tö hĕng savaich nö chūök nup tö nët inheūṅngö ò, nët löp 
inrē i röön tö öp tahëng savaich nö chūök nup tö nët inheūṅngö ò.  
20Im innët lā kaha ngam inrūkui, nö lā kapā, nët anāi savaich;  
21Nup rupīö inrē löp u fën anāi; nët inrē löp i rööntö tö hĕng savaich, nët inrē 
löp i rööntö öp tahëng savaich.  

22Lā rit ngam inrūkui lā sūng vī savaich me-eṅ min nö tafūöl.  
23Vī savaich me-eṅ min inrē nët i minë sinkeukngö rit ngam inrūkui.  
24Ngaich anū-ö min inrē nö hachāpö nö lā taṙeūḵ, ngaich ngatī inlahen min 
anū-ö nö ṙòkhöre söl lātulöng nö pōktöre kūö: ngaich anū-ö min nö kö 
chehen u nyöre; anū-ö min mi-i minë tö nët sinkeukngö.  
25Hëvhöre min nup savaich, tö nup löp u min inrē rupīö, tafūölsīön nup löp i 
rööntö tö hĕng savaich, nët löp inrē i rööntö öp tahëng savaich.  
26Vī kinrān pömchö tö sittim chōn: taneui i nup savaich ip tö hĕng lā kaha 
ngam inrūkui.  
27Taneui nup kinrān nup savaich im tahëng lā kaha ngam inrūkui, taneui nup 
kinrān nup savaich i kaha ngam inrūkui, nö i ngam lā rit e lā sūng.  
28Ngaich ngam lā ṙat kinrān ellōn minë savaich nö tufunnyukūö min.  
29Ngaich me-eṅ min lūöp nup savaich tö humlum, vī chanit u inrē tö humlum 
i kaha nup kinrān: lūöp nup kinrān me-eṅ inrē tö humlum.  
30Ngaich me-eṅ min asöklö ngam inrūkui sā inmeukhö mat meh i kui ngam 
rôngö.  
31Vī ranangkūö pömchö inrē tö tö vai hilā tölingūṅ, tö köinyö nganāvö mat, 
laturë inrē: vī-i u me-eṅ min nö aṅ mat tö kërup nö vahī yip tö milichngen 
huneū-en tarik:  
32Ngaich me-eṅ min seūlö u i nup tö fën machööḵlö sittim chōn tö lūöpö tö 
humlum, humlum min inrē nup kinvòkkūö u, i nup tö fën rupīö löp.  
33Ngaich me-eṅ min seūlö ngam ranagkūö nö i nup kinvòk, ngaich in e kēhöt 
ngam kasòng minkahngö kanô-en el ngam ranangkūö: ngaich ngam 
ranangkūö min nö haköhngen meh tö ngam töhet chūök nö i hôi ngam tölngö 
töhet.  
34Ngaich me-eṅ min ṙātö ngam anūichö miṙēlōn i kui ngam kasòng ngam 
tökô-en inmeuktö el ngam tölngö töhet chūök.  

35Ngaich ṙātö ngam mīs min me-eṅ lā uk öp ranang kūö, ngam chūök rööntö 
manyaṅk inrē ranghö öp mīs nö i kaha ngam inrūkui nö lā lòhngö; ngaich 
ṙātö ngam mis me-eṅ min nö lā kapā.  
36Vī innyatngö ngam inkūp ngam rūkui pömchö, tö tövai hilā, tölingūṅ, 
tököinyö nganāvö mat, laturë inrē, nö vahīṙen yip chamôktö mirun tö ta-īö. 
37Taneūyö vahī pömchö tö machööḵlö sittim chōn chūök nup innyatngö, 
lūöpö u tö humlum; humlum min nup kinvòk kūö u: ane inrē min me-eṅ 
taneūyö vahī tö löp u tö mās.  

Maneutnyi 27 

Tahāklö 

1Vī öp tahāklö min me-eṅ chōn tö sittim chōn, taneui sumkôngö (22 Mitör) 
rôta, taneui sumkôngö ṙôktāk; ngaich min öp tahāklö nö fën mirëṙö: lūöi 
sumkôngö (1.3 Mitör) min öp rô-òl e.  
2Vī nup sinrōl e pömchö i minë tö fën sinkeukngö e: höng mūlta min nup 
sinrōl nöng hĕng nö in e; ngaich me-eṅ min haṙungngö e tö mās.  
3Vī nup tanīöyö u pömchö nö chūök kinëngö nup tisum kūö e, sanël inrē, 
pēsön inrē, kinvòk alaha, töp chūök tameūyö e inrē; ṙòkhöre nup chehen e 
min nö vī-i tö meh nö mās.  
4Vī tö sā mat inhāṅl pömchö in e nö mās; ngaich i kui öp inhāṅl vī nup 
töchuvī-ël me-eṅ min mās fën i minë tö fën nang e.  
5Ṙātö e min me-eṅ elkatòh öp inrāngö elkatòh ngam tahāklö nö havīṙi, hòṅ 
ngam inhāṅl nö söllö nö i ṙat ngam tahāklö.  
6Ngaich me-eṅ min vī nup kaneun ngam tahāklö, tö sittim chōn haṙūngö u tö 
mās.  
7Ngaich nup kaneun min nö kuṙōlhötvö nö el nup chanit, I kaha ngam 
tahāklö min nö nët lā minë kaneun, nö kaneun e.  
8Vī-i e min me-eṅ nö holtö nup tömëngö ël savaich: sā inmeukhömat meh 
ngaich i kui rôngö, ngaich ngati tī cha-a nö vī-i e.  

Ël Inrūkui Ngam Mā 
(Man 38.9-20) 

9Vī elmilukö ngam inrūkui pömchö, im lā lòhngö nö kū-ö tö lòhngö min nup 
ranangkūö hilā, ranangngökūö ngam elmilūkö tö tövai hilā hēngòng 
sumkôngö (44 Mitör) rôta nö hĕng lā;  
10Nët anāi min nup machööḵlö e nët anāi inrē nup löp u nö mās; nup kinvòk i 
nup machööḵlö tö nup nyanëk kaha u inrē nö rupīö min.  
11Ngatī inrē lā kapā kaha e i rôta e nup ranangkūö hilā min, hēngòng 
sumkôngö rôta, nët anāi inrē nup machööḵlö, nët anāi nup löp inrē nö mās; 
nup kinvòk kaha machööḵlö tö nup inmöpṙat u, rupīö anū-ö.  
12Sā ṙôktāk öp elmilūkö lā sūng nup ranangkūö taneui anāi sumkôngö; söm 
nup machööḵlö u, söm nup löp rööntö u.  
13Taneui anāi sumkôngö ṙôkti ngam elmilūkö lā chuhöt nö kū-ö tö chuhöt.  
14Nup ranangkūö im tö hĕng lā ngam inkūp min taneui sīön sumkôngö: lūöi 
nup machööḵlö u, lūöi nup löp rit u inrē.  
15Ngaich im tahëng lā min nup ranangkūö taneui sīön sumkôngö: lūöi nup 
machööḵlö, lūöi inrē nup löp rööntö u.  
16Ip inkūp ngam elmilūkö min hĕng ap innyatngö nët anāi sumkôngö, tö tövai 
hilā, tölingūṅ, tököinyö nganāvö mat, laturë inrē nö vahīṙen yip chamôktö 
mirum tö ta-īö: fën nup machööḵlö fën nup löp rit u inrē.  
17Ṙòkhöre nup machööḵlö ngam elmilūkö nö vinngö nö hamöpö ṙat tö rupīö; 
rupīö nup kinvòk kāha u, mās nup löp rööntö u inrē.  
18Hēngòng sumkôngö min rôta ngam elmilūkö, taneui sumkôngö rô-òl inrē, 
nö tövai hilā mās inrē löp rööntö u.  
19Ṙòkhöre nup chehetī im inrūkui i nup la-en e nö ṙòkhöre, ṙòkhöre inrē nup 
tumnôkö ngam elmilūkö, nö mās min.  

Inkumken Ëāṅvö 
(Lēvi 24.1-4) 

20Ngaich tölṙô yip kūön Israĕl me-eṅ min, hòṅ cha nö kētö töhet tavī-i Òliv tö 
sōngö nö mak ëāṅvö, hòṅ ngam ëāṅvö nö ötheumköre hanūkūö. 
21El ngam rūkui manūlö, lā uk ngam ranangkūö lā kūö ngam tökô-en 
inmeuktö, Āròn min tö yip kūön ò inrē tö chöngu tö e nö löktökūö harap 
söllö peuheū nö i kūö ngam Mā Tēv: Chöngö min angū-ö nö tö-örheūheu i 
tumkölchap cha yip kūön Israĕl.  

 Maneutnyi 28 

Chinhë-nen Yip Kūönṙô 
(Man 39.1-7) 

1Kēten Āròn me-eṅ öp kahëm meh, tö yip kūön kikōnyö in ò, nö röhta nö in 
meh nö ṙā-ang in yip kūön Israĕl, hòṅ ò nö meukṙen Chu nö el chūök Kūönṙô, 
ang Āròn Nātap, Apihū inrē, Elīēsör, Itamār inrē, yip kūön Āròn. 
2Vī töhet pömchö inyut Āròn öp kahëm meh, nö ineū-eu tövai inrē. 
3Ngaich ṙòkhöre yip tö akahaṙa nö vë-evkūö tö meh min, yip tö hatööḵlöng 
ellōn tö chu min tö mikah, hòṅ cha nö vī in yut Āròn nö ahetlen ò, hòṅ ò nö 
meukṙen Chu nö i chūök Kūönṙô.  
4Në nun inyut tö vī-i min tö cha, hĕng lanak elngòh, hĕng efòt, hĕng tökiröng 
inyut, hĕng inyut alaha inrē, hĕng sapīöv, hĕng sörplis; vī töhet cha-a min 
inrē inyut Āròn öp kahëm meh, tö yip kikōnyö kūön ò inrē, hòṅ ò nö 
meukṙen Chu nö el chūök Kūönṙô.  
5Ngaich cha-a min nö kēḵ humlum, tölingūṅ, tököinyö nganāvö mat, tövai 
hilā inrē,  
6Vī efòt min cha-a nö humlum, tölingūṅ, tököinyö nganāvö mat, laturë, tövai 
hilā inrē, vahīṙen yip tö milichngen vahī.  
7Nëtö elranôṙö min angū-ö nö taptu i nup taseū e; hòṅ e nö taphen höö.  
8Ane inrē tö milichngen kinpātö sörplis nö in e, inmöplö e angū-ö nö tö ngatī 
vinī-i nöng tö sā e inrē; nö humlum, tölingūṅ, tököinyö nganāvö mat, laturë, 
tövai inrē hilā.  

9Ngaich kēḵ ihong me-eṅ min nët ònik, ngaich i mat u kūich minë-eny yip 
kūön Israĕl:  
10Tafūöl nup minë-eny cha i mat öp tö hĕng ihong, ngaich nup tö ōtre tö 
tafūöl minë-eny i mat öp tahëng ihong, sā kinyôḵnyö cha. 
11Ka-ip nup tö nët ihong min me-eṅ nö la-en öp kamip ihong, tö sā kinīpö öp 
minkahngö, asā minë-eny yip kūön Israĕl: vī-i u pömchö nö halaphötvö nö i 
humlum.  
12Vītö nup tö nët ihong min me-eṅ inköpkölōn tö yik kūön Israĕl: ngaich min 
Āròn nö keun nup minë-eny cha nö i kūö ngam Mā Tēv nö nët lā-a elranôṙö 
nö inköpkölōn.  
13Vī nup humlum pömchö inlap;  
14Nët nup sayōk töt katĕhka humlum; vī-i u pömchö nö sā tökuvaha nö 
chuvīṙö ël; ngaich halaphöt minë töchuvī-ël sayōk nö i nup inlaphöt.  

Lanak Elngòh 
(Man 39.8-21) 

15Ngaich me-eṅ min vī lanak elngòh hĕng inkaha fālen, nö tö milichngen 
vinī-i; sā vinī-i efòt tī pömchö tö e; nö humlum, tölingūṅ, tököinyö nganāvö 
mat, lāturë, tövai hilā inrē, tī meh min tö e.  
16Fën mirëṙö öp min nö hachāpö; sā ṙôktāk eltī min ap rôta e, sā ṙôktāk eltī 
inrē ap ṙôktāk e. 
17Vīhöt ihong pömchö inrē i mat e, fën mitöökö nup ihong: hĕng mitöökö 
rupīö, tòpas, karpöngköl inrē min nö raneh mitöökö;  
18Emëröl im innët mitöökö hĕng, safir hĕng, hĕng inrē taimön;  
19Ngam linūöi mitöökö inrē ampör hĕng, hĕng akēt; hĕng inrē emetis;  
20Ngam finën mitöökö hĕng kilsitoni, hĕng ònik, hĕng inrē yaspis: chūök tö 
humlum min anū-ö nö ip chūök vinīhötre.  

21Sā minë-eny yip kūön Israĕl min nup ihong, nët sīön, asā nup minë-eny cha; 
sā kiniphöt i minkahngö, kö asā nup minë-eny cha, mi-in yip tö nët sīön 
miyöngö min anū-ö.  
22Ngaich min me-eṅ vī sayōk tö sā tökuvaha im lanak elngòh nö töchuvīṙö-ël 
vinī-i nö humlum tötkatĕhka. 
23Nët nup min vahī tö meh im lanak elngòh töchuvīrö-ël humlum, vītö nup tö 
nët töchuvī-ël nö i nup tö nët nang ngam lanak elngòh.  
24Ngaich me-eṅ min yohhöt minë tö nët töchuvī-ël sayōk humlum nö ël minë 
tö nët töchuvī-ël i nang ngam lanak elngòh.  
25Ngaich inrē minë tö nët kūö nup tö nët töchuvī-ël sayōk nö halaphötvö nö i 
nup tö nët inlap, ngaich vītö u ip efòt elranôṙö e, nö lā kūö.  
26Nëtö vahī min me-eṅ tö humlum töchuvī-ël, vītö u pömchö i nup tö nët 
nang ngam lanak elngòh, i taseū e, öp tö kū-ö tö taseū ngam efòt nö lā ël.  
27Nëtö vahī min me-eṅ tö humlum töchuvī-ël, ngaich vīhöt u min i nup tö nët 
elranôṙö ngam efòt elkatòh, nö lā kūö, röhta nö ip chūök inmöptökūö e, 
lātulöng tö nup tö milichngen kinpātö sörplis ngam efòt.  
28Ngaich anū-ö min nö kapòktu nö im lanak elngòh nö löktökūö i minë 
töchuvī-ël nö i minë töchuvī-ël im efòt nö yanòhtö öp tölingūṅ, öp mi-ip 
tömilichngen kinpātö sörplis ngam efòt, hòṅ ngam lanak elngòh nö öt tahēṙi 
nö im efòt.  
29Ngaich Āròn min nö keun minënyö yip kūön Israĕl i mat ngam lanak elngòh 
inkaha fālen kamtöp fanöinylö ò, yē ò nö kuhēthötre nö el ngam töhet chūök, 
nö i kūö ngam Mā Tēv nö im inköpkölōn töt chanūhuvṙen.  
30Ngaich me-eṅ min chaphöt nup Urim, Tumim inrē el ngam lanak elngòh 
inkaha fālen, in Āròn min anū-ö kamtö öp fanöinylö ò, ip hē ò nö kuhēthötre 
nö i kūö ngam Mā Tēv: ngaich Āròn min nö keun ngam inkaha fālen yip kūön 
Israĕl kamtö öp fanöinylö ò nö i kūö ngam Mā Tēv nöng örheūheu.  

Nup Tahëng Chinhë-nen Kūönṙô 
(Man 39.22-31) 

31Ngaich me-eṅ min vī öp tö arūḵ inyut ngam efòt nö tölingūṅ nö ṙòkhöre.  
32Ngaich angū-ö min nö hamëngnyu nö harònglöng nö lökhöt kui: rehënu 
min angū-ö töp tökupātö nö vinngö i taseū öp tömëngö in e, tö sā öp tömëngö 
ip vët inyut, hòn öt takaich.  
33I nup taseū e vītö ṙòng anār me-eṅ nö lingūṅ, köinyö nganāvö, laturë inrē 
nö vinngö nö i taseū e; i hôi u nö havīṙi nup humlum kungkrū:  
34Hĕng humlum kungkrū hĕng inrē ṙòng anār, hĕng humlum kungkrū hĕng 
inrē ṙòng anār, i taseū ngam tö aṙūḵ inyut nö vinngö.  
35Fuk in Āròn öp min mineukṙen: hāngö nup min ṙô u ip kunhëthöt ò nö el 
ngam töhet chūök nö i kūö ngam Mā Tēv, ane inrē ip kunnyī-iny ò hòṅ ò nö 
öt kapah.  
36Ane min me-eṅ vī humlum tötkatĕhka nö tömitāk, kā-īpö e, sā nup tö ka-
iphötvö i minkahngö, Töhet im Mā Tēv.  
37Ngaich yoho e me-eṅ tö yanòh tölingūṅ, i kaha öp sapīöv; lā māl öp sapīöv 
min angū-ö.  
38Ngaich angū-ö min nö i māl Āròn, ngaich Āròn min nö keun nup tökööl nup 
töhet chehen, nup tö ahetlöngö tö yip kūön Israĕl i nup töhet tī cha inlōnti nö 
ṙòkhöre, örheūheu min angū-ö nöng i māl ò, hòṅ cha nö hōḵovö nö i kūö 
ngam Mā Tēv.  
39Kupāt inyut alaha me-eṅ tö tömirūnömat tövai hilā, vī tövai hilā inrē me-eṅ 
min nö sapīöv, vī sörplis me-eṅ min hĕng, vahīṙen chamôktö mirun tö ta-īö.  
40Vī inyut alaha yip kikōnyö kūön Āròn me-eṅ min, vī sörplis cha me-eṅ min, 
vī töngën sapīöv kui cha inrē, nö tö eū-eu nö tövai.  
41Hayutlö u min me-eṅ in Āròn öp kahëm meh, in yip kikōnyö kūön ò inrē in 
ò; hachāmö cha inrē, hatööḵöl eltī cha, ahetlen cha inrē, hòṅ cha nö meukṙen 
chu nö i chūök Kūönṙô.  

42Ngaich me-eṅ min inrē vī nup tövai pachūma cha töngëṅ nö lā taṙeū tö kui 
kinmônö nö inyunngö nup tölichôi alaha cha, löktökūö ṙat tölngökūö 
kinmônö minë takeun:  
43In Āròn min anū-ö, i yip kikōnyö kūön ò inrē, ip hē cha nö kuhēthötre nö el 
rūkui inmūlö, hēk ip hē cha nö haröhtöre nö ip tahāklö nö meukṙen el ngam 
töhet chūök; hòṅ cha nö öt keunkö tökööl, ngaich kapah: Chöngö min angū-ö 
nö tö örheūheu söl ip kūön ò unôichrit ò.  

Maneutnyi 29 

Inchōḵten Inchamkūi Āròn Tö Yik Kūön Ò 
(Lēvi 8.1-36) 

1Angū-ö ön ngih tī meh in cha öm ahetlen cha, nö meukṙen chu nö i chūök 
Kūönṙô: kēḵ kōiny man kūön nuā hĕng nòng, nët nòng inrē kōiny kūön sīṅp 
nö tötkasutka alaha tö vah,  
2Tötaföhlöng ròtī inrē, kalūöchö tö tavī-i, vēföör inrē tötaföhlöng töhachāmö 
tö tavī-i: vī-i u pömchö nö aṅ i töpahīöya atra vīt.  
3Ngaich chaplö u min me-eṅ el öp kuvôkö, ngaich kētö u nö el öp kuvôkö, 
töp kōiny nuā tö nup tö nët nòng inrē kōiny kūön sīṅp. 
4Ngaich me-eṅ inrē min kēten Āròn tö yip kūön ò kikōnyö nö i kūö inkūp 
ngam rūkui inmūlö, ngaich söichö cha tö mak.  
5Ngaich kēḵ nup inyut me-eṅ, ngaich hayutlen Āròn töp inyut alaha, töp tö 
arūḵuti inrē inyut ngam efòt, tö ngam efòt inrē, tö ngam lanak elngòh, ngaich 
fūmlö ṙat ò tö ngam tömilichngen kinpātö sörplis ngam efòt:  
6Sumpīövlö kui ò me-eṅ inrē tö ngam sapīöv ane inrē sumpīövlö ngam töhet 
sapīöv rācha nö i kui ngam sapīöv.  
7Ngaich me-eṅ min kēḵ ngam tavī-i incham, vōktö e i kui ò, ngaich 
hachāman.  
8Kētö yip kūön ò inrē me-eṅ kikōinyö, ngaich hayutlen cha tö inyut alaha.  
9Ngaich me-eṅ min fūmlen cha tö sörplis, Āròn tö yip kikōnyö kūön ò inrē, 
nyëktö nup töngëṅ sapīöv cha inrē: ngaich cha-a min inrē nö Kūönṙô nö 

lökten ngam töt chanūhuvṙen Chöngö: ahetlen Āròn me-eṅ inrē min tö yip 
kikōnyö kūön ò.  
10Kētö öp kōiny nuā min më-eṅ i kūö ngam rūkui inmūlö: ngaich Āròn tö yip 
kikōnyö kūön ò min nö ṙātö eltīre nö i kui ngam kōiny nuā.  
11Ṙatnyö likeun ngam kōiny nuā min më-eṅ i kūö ngam Mā Tēv, ranghö 
ngam inkūp ngam rūkui inmūlö.  
12Ngaich më-eṅ min kēḵ ip mahām lūöptö e tö kuntīre i kui nup sinrōl ngam 
tahāklö; ngaich ṙöstö ngam mahām min më-eṅ nö ṙòkhöre i rööntö ngam 
tahāklö.  
13Kēḵ nup tösangöö min më-eṅ nö ṙòkhöre nup hanum ellōn, töp tö-angūö ip 
alip, nup tö nët elkilpong, tö nup ayū in u inrē, ngaich föngö u el ngam 
tahāklö.  
14Öp alaha ngam kōiny nuā pöri, töp uk alaha ò, töp sôḵ ò, haṙāpi tö meh nö 
i kūö tameūyö elkahôyö töm elyöngö: tökētu an angū-ö pôkūö tökööl.  
15Hĕng nòng kahë me-eṅ inrē tö kōiny sīṅp; ngaich Āròn tö yip kikōnyö kūön 
ò min nö ṙātö eltīre nö i kui ngam kōiny sīṅp.  
16Ngaich më-eṅ min ṙātnyö likeun ngam kōiny kūön sīṅp ngaich kēḵ öp 
mahām ò min më-eṅ; ngaich havīngö tīre kichenytö e im el ngam tahāklö.  
17Ngaich më-eṅ min pinyeny ngam alaha ngam kōiny sīṅp nö rökö, ngaich 
söich ellōn ò, nup kalröön ò inrē, ngaich chaplen u i nup töpinyënyö töp kui 
inrē.  
18Ngaich më-eṅ min öm föng ngam kōiny sīṅp el ngam tahāklö nö 
keuheūtlöre nö nòngre: töföngö an angū-ö tökētu nö im Mā Tēv: tötahūsa 
ana, tökētu nö i ngam Mā Tēv nö lökten i kūö tameūyö.  
19Ngaich më-eṅ min inrē kēḵ ngam tahëng nòng kōiny kūön sīṅp; ngaich 
Āròn tö yip kikōinyö kūön ò min nö ṙātö eltīre nö i kui ngam kōiny kūön 
sīṅp.  

20Ngaich më-eṅ min ṙatnyö likeun ngam kōiny kūön sīṅp, ngaich kēḵ öp 
mahām ò, ngaich sòhtö e ip lā hāmö rōi nang Āròn, i nup lā hāmö rōi nang 
yip kikōinyö kūön ò, i nup lā hāmö inrē inyöng kuntī cha, lā hāmö inrē 
inyöngö kunröön cha, ngaich havīngö tīre kichenytö ngam mahām el ngam 
tahāklö.  
21Ngaich më-eṅ min kēḵ ngam mahām ngam el ngam tahāklö, ngam tavī-i 
incham inrē, kichenytö e in Āròn, i mat nup inyut ò inrē, in yip kikōinyö 
kūön ò, i mat nup inyut yip kikōinyö kūön ò inrē in ò: ngaich min anga-aṅ nö 
het, tö nup inyut ò, yip kikōinyö kūön ò inrē, tö nup inyut yip kikōnyö kūön 
ò inrē in ò.  
22Ngaich më-eṅ min kēḵ tösangöö ngam kōiny kūön sīṅp öp tösangöö lamrit 
inrē, tö nup hanum ellōn, tö öp tö-angūö im alip, kēḵ nup tö nët inrē 
elkilpong, nup ayū inrē in u, töp lā hāmö takeun kël; pò ò nö inhetlö ngam 
kōiny kūön sīṅp:  
23Hĕng öp tö-aföhlöng ròtī, hĕng kēk ròtī tö tavī-iv, hĕng vēföör aṅ i nup el 
öp kuvôkö tötaföhlöng ròtī ap mi-i kūö ngam Mā Tēv. 
24Chaplö u min më-eṅ nö ṙòkhöre nö eltī Āròn, eltī yip kikōinyö kūön ò inrē; 
ngaich kuvāilö u min nö i kūö ngam Mā Tēv nö tökētuvö:  
25Ngaich kē-ĕ u min ṙā-ang eltī cha, föngö u ngaich el ngam tahāklö i kui nup 
töföngö tökētu, nö tötahūsa nö i kūö ngam Mā Tēv: tökētu an angū-ö nö i 
ngam Mā Tēv nö lökten i kūö tameūyö.  
26Ngaich më-eṅ min kēḵ öp lanuhlö öp kōiny kūön sīṅp inhetlö Āròn, kuvāilö 
e nö tökētu nö i kūö ngam Mā Tēv: minchööḵö meh min angū-ö. 
27Ngaich më-eṅ min ahetlö ngam lanuhlö ngam tökuvāilöng tökētu, tö ngam 
takeun kël töhatāilöng tökētu, öp tö ngāichö kinvāillö, tö ngāichö intāilö inrē, 
aṅ im kōiny kūön sīṅp inhetlö, aṅ ip lumnöörö Āròn, ane inrē aṅ ip lumnööṙö 
yip kikōinyö kūön ò:  
28Ngaich angū-ö min nö tö örheūheu nö lumnööṙö Āròn tö yip kikōinyö kūön 
ò inrē nö tī yip kūön Israĕl: pò e nö töhatāilöng nö tökētu: töhatāilöng min 

angū-ö nö tökētu nö aṅ i yip kūön Israĕl, aṅ i nup kahëtö cha nup tökētu 
inlām, nup hatāilö cha nö tökētu nö i ngam Mā Tēv.  
29Ngaich nup töhet inyut Āròn min nö inyut yip kikōinyö kūön unôichrit ò, 
inyuttö u nö hachāmö, inyuttö u inrē nö ahetlöng.  
30Sat sumkam min ngam kikōinyö kūön öp Kūönṙô, öp ṙënngen ò nö inyuttö 
u, ip hē ò nö kuhēthötre nö el rūkui inmūlö nö meukṙen nö ël ngam töhet 
chūök.  
31Ngaich më-eṅ min kēḵ ngam kōiny kūön sīṅp inhetlö, ngaich sum öp alaha 
ò in öp töhet chūök.  
32Ngaich Āròn min tö yip kikōinyö kūön ò nö kāḵ alaha ngam kōiny kūön 
sīṅp, töp ròtī öp el öp kuvôkö, i kūö inkūp ngam rūkui inmūlö.  
33Ngaich cha-a min nö nyā-avkūö tö u minë löktö inlāmö, nö haköslö u 
ahetlen u inrē: hö-ö pöri öp aṅ tahëng nö nyā-aṅ u, pò u nö töhet.  
34Yē öp inhetlö öp alaha hēk öp ròtī nö söl peuheū nö ōtren, ngaich më-eṅ 
min haṙāpngen öp tö-ōtren i kūö tameūyö: öt nyā-aṅ min angū-ö, pò e nö 
töhet.  
35Ngati tī më-eṅ min in Āròn, in yip kikōinyö kūön ò inrē, sā nup tinöölô meh 
tö chu nö ṙòkhöre: sat sumkam më-eṅ min ahetlen cha.  
36Kaheuk sakāmö min më-eṅ kētö kōiny nuā nö inlāmö kūö tökööl: ngaich 
ahetlö ngam tahāklö më-eṅ, yē meh kētö inlām tökööl tö pôkūö e; ngaich 
hachāmö e min më-eṅ, öm ahetlö e.  
37Sat sumkam më-eṅ min halām tökööl: tö kūö ngam tahāklö, ngaich ahetlö 
e, ngaich min ngam tahāklö nö tölngö töhet; nup töng suöhtöre min nö im 
tahāklö het minö.  

Nup Tö-örheūheu Tökētuvö 
(Kinṙeūkö 28.1-8) 

38Në nun mīnö tökētu nö el ngam tahāklö; nët nòng nup kōiny sīṅp kūön aṅ 
im raneh samyeūheu kaheuk sakāmö öt latôkiṙen.  

39Hĕng nòng öp kōiny sīṅp tökētu tö meh tö peuheū; ane inrē öp tahëng 
kōiny sīṅp kētu tö meh tö harap:  
40Hol ngam kōiny sīṅp hĕng i tö söm nyanum öp töpahīöya atra kalūöichö nö 
holtö ngam tö sōngö tavī-i; hĕng i nup tö fën i tö hĕng hin (hĕng kilōkrām) 
ṙôken; ane inrē hĕng i nup tö fën i tö hĕng hin (hĕng kilōkrām) öp vāin nö tö-
ôkö tökētu.  
41Ngaich öp tahëng kōiny sīṅp min nö kētu tö meh tö harap, ngaich höng sā 
tīre min më-eṅ tö nup nyā-aṅkūö tökētu tö peuheū ane inrē sā öp tö-ôkö 
tökētu, nö tötahūsa, tökētu nö i ngam Mā Tēv nö lökten i kūö tameūyö.  
42Ngaich min angū-ö nö töt latôkaṙen nö töföngö tökētu nö i kūö inkūp ngam 
rūkui inmūlö i kūö ngam Mā Tēv, i tumkölchap yīö: i chūök chu min 
höngkūö meh, öich vë-ekūö meh.  
43Umuh Chū-ö min inrē höngkūö yip kūön Israĕl; ngaich ngam rūkui min nö 
ahetlöngö tö ngam lanöökö chu.  
44Ngaich Chū-ö min ahetlö ngam rūkui inmūlö, tö ngam tahāklö: ahetlen 
Āròn chin min inrē tö yip kikōinyö kūön ò inrē, nö meukṙen chu i chūök 
Kūönṙô.  
45Iyöng i yip kūön Israĕl Chin min inrē, Tēv cha chin min inrē.  
46Ngaich cha-a min nö akahakūö tö Chu Tēv cha Öich Mā Tēv, öich 
kamëḵnyen cha ṙā-ang panam Aikup, hòṅ Chu iyöng in cha: Chū-ö Chin Tēv 
cha Öich Mā Tēv.  

 Maneutnyi 30 

Tahaklö Finöngö Tö Tahūsa 
(Man 37.25-28) 

1Ngaich më-eṅ min inrē i tahāklö chūök finöngö lōpān; vī-i e min më-eṅ nö 
chōntö sittim chōn.  
2Hĕng sumkôngö öp min rôta e, hĕng sumkôngö inrē ṙôktāk; fën mirëṙö öp 
min: nët sumkôngö min rô-òl e: ngaich höng urā-ang nup sinrōl e nö töng 
hĕng milôhò nö in e min.  

3Ngaich lūöpö e min më-eṅ tö töt katĕhka humlum, öp ël e, tö nup kaha e 
inrē nö vinngö, tö nup sinrōl inrē; ngaich më-eṅ min inrē vī sapīöv rācha tö 
humlum nö vinngö i kaha e.  
4Nëtö vahī min më-eṅ inrē tö humlum töchuvī-ël chanit e elkatòh ngam 
humlum sapīöv, i nup tö nët ranūmö e, vītö u min më-eṅ i nup tö nët kaha e; 
ngaich anū-ö min inrē nö chūök nup kaneun nö kaneun e.  
5Vī nup kaneun min më-eṅ nö sittim chōn, lūöpö u inrē tö humlum.  
6Ngaich ṙātö e min më-eṅ i kūö öp ranangkūö öp ranghö öp kasòng tökô-en 
inmeuktö i kūö ngam anūichö miṙēlōn ngam i kui ngam tökô-en inmeuktö, i 
chūök chu min meuk kūö meh.  
7Ngaich min Āròn nö föng tötahūsa lōpān nö i kui e: kaheuk peuheū, i hē ò 
nö chöm nup ëāṅvö, anga-aṅ min nö föngö e. 
8Ngaich hē Āròn nö tōttökūö nup ëāṅvö tö harap, föngö e min anga-aṅ, nö i 
kūö ngam Mā Tēv nö töt chanūhuvṙen nö lōpān, i tumkölchap yīö.  
9Un kētu tötohtöre lōpān nö ël e, un rēhĕn töföngö tökētu, un rēhĕn nyā-
aṅkūö tökētu ël e.  
10Ngaich Āròn min inrē nö kētö inlāmö tökööl nö i kui nup sinrōl e hĕng 
heuh i tö hĕng samyeūheu nö kētöp mahām inlāmö kūö tökööl tö pôkūö e i 
tumkölchap yīö: tölngö töhet an angū-ö nö im Mā Tēv.  

Ṙāi Inrūkui Ngam Tēv 

11Ngaich ngam Mā Tēv nö vë-ekūö Môsös, nö ngö ṙô.  
12Ip hē meh kaheuk yip kūön Israĕl nö sā cha yip tö kaheūkö nö ngaich in 
cha, ngaich acha-a min nö kö kētö ṙënngen nômö re nö im Mā Tēv, ip hē meh 
kaheūkö cha; hòn öt lanëlngu tökūö invah nö in cha ip hē meh kaheūkö cha.  
13Ngih ön kahëtö cha min kö i tumtak cha yip mahavāngtöre nö in cha yip tö 
kaheūkö, ròngti i tö hĕng siköl (rūpiö) tö sā siköl (rūpiö) ngam töhet chūök; 
(tö nët anāi kēra (lumngan) ön ngih siköl i töhĕng siköl:) tökētu nö i ngam 
Mā Tēv öp tö ròngti siköl (rūpiö).  

14Kö i tumtak yip mahavāngtöre nö in cha yip tö kaheūkö, löktökūö tö nët 
anāi samyeūheu ṙēti söl lā tulöng, nö kētö tökētu nö i ngam Mā Tēv.  
15Öt pōyen tī an min ngam tökôlò, ötkūönen tī inrē ngam tötkôlò, tö töròngti 
siköl (rūpiö), ip hē cha nö kētö tökētu, nö inlāmö tö kūö nup nômö yīö.  
16Ngaich më-eṅ min inrē kēḵ rupīö inlām tökööl in yip kūön Israĕl, ngaich vī-
il e min nö lamök i la-en ngam rūkui inmūlö; hòṅ e min nö inköpkölōn tö yip 
kūön Israĕl nö i kūö ngam Mā Tēv, nö inlām tökööl tö kūö nup nômö yīö.  

Mās Chūök Sanöich 

17Ngaich ngam Mā Tēv nö vë-ekūö Môsös, nö ngö ṙô,  
18Vī mās pömchö inrē chūök sanöich, mās inrē öp lā kūö e nö chūök sanöich: 
ngaich ṙātö e min më-eṅ i hôi ngam rūkui inmūlö tö ngam tahāklö, asëlö aṅ e 
më-eṅ min inrē tö mak.  
19Ngaich Āròn min tö yip kūön ò kikōinyö inrē nö söich tīre röönre inrē nö in 
e:  
20Ip hē cha nö kuhēthötre nö el ngam rūkui inmūlö, sööichöre min cha-a tö 
mak, hòn öt kapah min cha-a hēk inrē ip hē cha nö haröhtöre nö im tahāklö 
nö meukṙen, nö föng tökētu nö im Mā Tēv nö i kūö tameūyö;  
21Hòṅ cha min nö söichtīre röönre inrē, hòn öt kapah cha-a: Chöngö an min 
angū-ö nö in cha nö töng örheūheu, in ò ip kūön ò inrē i tumkölchap cha.  

Inchamkui Tavī-i 

22Hēk inrē ngam Mā Tēv nö vë-ekūö Môsös, nö ngö ṙô,  
23Kēḵ nup yöngkūö tötahūsa më-eṅ, tö töh mūr taneūyòng siköl (rūpiö), 
tötahūsa sinamon ròngtī nö ngatī, öp tö nëtòng taneui anāi siköl (rūpiö), nup 
tötahūsa kalamös nëtòng taneui anāi siköl (rūpiö) inrē.  
24Nup kasiā inrē taneūyòng, nö tö sa siköl (rūpiö) öp töhet chūök, tavī-i oliv 
inrē hĕng hin (hĕng kilōkrām):  
25Vī-i e min më-eṅ nö töhet tavī-i incham, tötahūsa nö kalūöichö nö sā tī öp 
vamī tötahūsa: töhet min angū-ö nö tavī-i incham. 

26Hacham ngam rūkui inmūlö pömchö tö e tö ngam, kasòng tökô-en in 
meuktö inrē,  
27Tö ngam mīs tö nup chehen e inrē, tö ngam chūök rööntö manyaṅk tö nup 
chehen e inrē, tö ngam tahāklö lōpān inrē.  
28Tö ngam tahāklö töföngö tökētu holre tö nup chehen e nö ṙòkhöre, töp 
chūök sanöich, töp lā kūö e inrē.  
29Ngaich ahetlö u min më-eṅ, hòṅ u nö tölngö töhet: töhet min öp töng 
suöhtöre nö in u.  
30Hachāmö Āròn min më-eṅ tö yip kikōinyö kūön ò inrē hòṅ cha nö meukṙen 
chu nö i chūök Kūönṙô. 
31Ngaich më-eṅ min vë-ekūö yip kūön Israĕl, ngö ṙô, töhet ön min ngih tavī-i 
nö incham nö in chu nö keuheūt tumkölchap yīö.  
32Uh pöngchö nö vōktu nö i alaha tarik ui rēhĕn yī-ö min vī tö sā e, öp tö sā 
tum milôhò hol e: töhet an angū-ö, ngaich töhet min nö in yīö.  
33Öp töng kamlūöich tö ngatī, hēk inrē öp töng samòhtö e nö i alaha öp aṅ 
tahëng, rökiṙen min anga-aṅ nö ṙā-ang i yip tarikre.  

Tö Tahūsa 

34Ngaich ngö ṙô ngam Mā Tēv tö Môsös, Kēḵ nup tötahūsa man, istektē, 
Onicha inrē, kalpanum inrē; tötahūsa nö holtö tötkatĕhka lōpān: hĕngre 
lumngam kö i tūmö u;  
35Ngaich vī-i e pömchö nö lōpān, tötahūsa nö tö sā tī öp vamī tötahūsa, 
kumchiklöng tö sāl tölöök, töhet inrē:  
36Sōngö e min më-eṅ nö pahīöya, ngaich ṙātö e i kūö öp tökô-en inmeuktö 
chu min meukkūö meh: ngaich angū-ö min nö in meh nö tölngö töhet.  
37Ngaich öp lōpān öp vahī meh min tö sā tum mihëṅṙö e uh yī-ö min vī 
kanahngenre tö e: töhet an min angū-ö nö in meh nö pôkūö ngam Mā Tēv.  
38Öp töng vamī tö sā e min, nö tahong ò, rökiṙen min anga-aṅ nö ṙā-ang i yip 
tarikre.  

Maneutnyi 31 

Tö Huveū-en Kunti Vamī lnrūkui ngam Mā 
(Man 35.30—36.1) 

1Ngaich ngam Mā Tēv nö vë-ekūö Môsös, nö ngö ṙô,  
2Yĕh meuk, i minë-eny ṙô Chin havëken Pisalël öp kikōnyö kūön Uri, öp 
kikōnyö kūön Hör, aṅ i miyöngö Yūta:  
3Ngaich chin hatööḵlen ò tö ma-alaha aṅ im Tēv, i mikah, i mikah el mat, i 
inkaha, ane inrē i nup tökeuheūttöre vinī-i,  
4Nö halēn vinī-i nup tömilichngen la-en, la-en i humlum, i rupīö, i mās,  
5I ṙinātö nup ihong, tö vīhötvö, i kinīpö mirun chōn, tö huveū-en i nup 
tökeuheūttöre mihëṅṙö vinī-i.  
6Yĕh meuk, vīlen Oholiāp Chin nö hol ò, öp kikōnyö kūön Ahīsamak, aṅ i 
miyöngö Tën; ane inrē ellōn öich kēhöt mikah, hòṅ cha nö ṙòkhöre vahī tö 
nup tinöölô meh tö Chu;  
7Rūkui inmūlö kasòng, öp tökô-en inmeuktö, anūichö miṙēlōn inrē öp i kui e, 
ṙòkhöre inrē nup chehen öp rūkui inmūlö.  
8Tö ngam mīs tö nup chehen e inrē, töp töhet chūök rööntö manyaṅk tö nup 
chehen e inrē, tö ngam tahāklö lōpān;  
9Tö ngam tahāklö töföngö tökētu ṙòkhöre nup chehen e inrē, tö ngam chūök 
sanöich töp lā kūö e inrē;  
10Tö nup tö vāyö vinī-iṅ inyut, nup töhet inyut Āròn öp Kūönṙô tö nup inyut 
yip kikōnyö kūön ò inrē, nö meukṙen nö i chūök Kūöṙô;  
11Öp tavī-i incham, lōpān inrē tötahūsa nö im töhet chūök: asā nup ṙô chu 
cha-a min nö la-evṙen tö nup tinöölô meh tö chu.  

Töhet, Sakāmö Anôilö 

12Ngaich ngam Mā Tēv inrē nö vë-ekūö Môsös, nö ngö ṙô,  
13Vë-ekūö yip kūön Israĕl man inrē, ngö ṙô, Kô-en yin min öi hòṅ haköpkö në 
anôilö chu: pò e nö minkahngö nö i hôi chu tö yīö inrē i tumkölchap yīö; hòṅ 
yīö akahalōn tö chu öich Mā Tēv ma-ahetlen yīö.  

14Lökten yin min haköpkö ngam anôilö; tön in yīö an nö töhet: öp töng 
mahachōichngö e öthōḵ min nö öt kumpahaivah: pò öp tö la-evṙen tö töng la-
en hē e, anga-aṅ min tarik tö rökiṙen nö i yip tarik ò.  
15Keuheūten nup min la-en i ël tö tafūöl sumkam; im sinātö pöri sakāmö 
angū-ö nö anôilö tö hayīchö nö haneūheu, töhet nö i ngam Mā Tēv: öp tö la-
evṙen tö töng la-en hē sakāmö anôilö, öthōk min nö öt kumpahaivah.  
16Lökten yin vē kūön Israĕl min nö haköp ngam anôilö, haköpkö ngam anôilö 
i tumkölchap cha, nö tö iṙūöhen nö kinlēḵngô.  
17Minkahngö an i hôi chu tö yip kūön Isarĕl inrē nö tö örheūheu: pòn vī 
ngam halīöngö tumlat inrē ngam Mā Tēv nö tafūöl sumkam; ngaich heūheure 
anga-aṅ im sinātö, ngaich uhāvlöre.  
18Ngaich kē-ĕkūö Môsös anga-aṅ, tö nuk tö nët tömitāk tö aṅ mat tö ngam 
tökô-en inmeuktö, hē kinheūtö ṙô Ò nö vë-ekūö ò nö i kui öp rôngö Sinai, nuk 
tömitāk ihong, tö kūichö mat tö kuntī ngam Tēv.  

 Maneutnyi 32 

Humlum Kun Nūā 
(Invan 9.6-29) 

1Ngaich hē yik tarik nö meūkö Môsös nö hāṅtö yīhih nö yônti nö ṙā-ang kui 
ngam rôngö hamūlöre ngaich yik tarik nö in Āròn, ngaich ngö ṙô tö ò, 
Choholre man, vī tēv ih öp mu-urēhĕkūö ih min nö kiröönngöre; tön öt 
akahalōn in tö Môsös töp lāinyngen ò, öp tarik kamënyen ih ṙā-ang öp panam 
Aikup.  
2Ngaich Aròn nö ngö ṙô tö cha, Likölnyö nup humlum yin inlök nang, nup 
mi-i nang yip pīhö yīö, i yip kikōnyö kūön yīö, in yip kikānö kūön yīö inrē, 
ngaich kēten u in chu.  
3Ngaich ṙòkhöre yik tarik nö likölnyö nuk humlum inlök nang nuk mi-i nang 
cha.  

4Ngaich kē-ĕ e anga-aṅ nö ṙā-ang eltī cha, ngaich vī-i e nö chehetī tö kin-ip, 
ngaich vi-i e nö kun nuā nö miyëṙi: ngaich ngö ṙô cha-a, Ō Israĕl, ngòh ön tēv 
meh, ngòh kamënyen meh ṙā-ang öp panam Aikup.  
5Ngaich hē Āròn nö meūkan, vīlö tahāklö ngaich anga-aṅ nö i kūö ò; ngaich 
ahānga ang Āròn nö ngö ṙô, Huṙöich öp tökiröng sakāmö ngam Mā Tēv.  
6Ka-euilökūö cha-a ngaich nö choholre im huṙöich, ngaich kētö töföngö 
tökētu, kumtö inlāmö inrē tökētu; ūichngöre ngaich yip tarik nö nyā òk inrē, 
ngaich choholre nö nyamtô.  
7Ngaich ngö ṙô ngam Mā Tēv tö Môsös, Kuṙòh, yônti man; tön hachōichngöre 
yip tarik meh, yip kahënyö meh ṙā-ang öp panam Aikup. 
8Ka-eūyen yip nö kānngöre nö ṙā-ang el ngam talöökö hinôḵtö cha tö Chu; vī 
kun nuā yip tömiyëri, ngaich salāman, nö ngö ṙô, Ō Israĕl ngòh ön tēv, ngòh 
kamënyen meh ṙā-ang ap panam Aikup.  
9Ngaich ngö ṙô ngam Mā Tēv tö Môsös, Ngaich Chin meuk vē tarik, yĕh 
meuk, tö këhe likeun yin nö tarik.  
10Lökten yēḵ hökngen Chu, hòṅ ngam lanīnö Chu nö ṙāich nö in cha: ngaich 
vīlen meh min Chu-ö tökiröng pumnāmö tarik.  
11Ngaich Môsös nö vë-ekūö ngam Mā Tēv ngam Tēv ò nö hòṅ aṙētu ṙô, nö 
ngö ṙô, Mā Tēv, kūöyòh öng ngam lanīnö Meh nö ṙāich nö i vē tarik Meh, vē 
kahënyö Meh nö ṙāngö ngam panam Aikup öm hol tö minhôiṅyöre kumlēḵ 
këlre inrē?  
12Kūöyòh yip min aṅ Aikup nö hōḵnyu ṙô, nö ngö ṙô, Chööḵöinytö tö chōich 
An nö kēnyen cha pòn hòṅ fëlngen cha nö i kui minë rôngö, ahatngen cha 
inrē nö ṙā-ang i kūö ngih tumlat? Havööngökūö ngam tanānyöre man yĕh, 
havanrit ngih töchōich nö ṙā-ang i vē tarik meh. 
13Köpölōn tö Aprahām, Isāk, Israĕl inrē, yik tarik meh, yik chūök ṙô meh inrē 
kilēḵngôre, öm ngö ṙô tö cha, Ṙūölö ṙôken ngam kūön meh chin min sā 
taneūsömat ngam halīöngö, ngaich keuheūtlöre min ngih panam ngih ṙô chu 
nö kētu min tö chu ip kūön meh, ngaich cha-a min nö amin tö e nö örheūheu.  

14Ngaich ngam Mā Tēv nö havanrit ök töchōich ök ṙô ò tī ò lang nö i yik tarik 
ò.  
15Havöökūöre ngaich Môsös, ngaich yônti nö ṙā-ang kui ngam rôngö, kūmu 
tö nuk tö nët tömitāk ihong ngam tökô-en inmeuktö nö eltī ò; nuk tömitāk 
ihong tö āṅngöre lā-a kinūichö mat; im tö hĕng lā, im tahëng lā inrē nö 
kūichö mat anū-ö.  
16Vahīṙen ngam Tēv nuk tömitāk ihong, nuk kinūichö inrē kinūichö ngam 
Tēv, ka-iphötvö nö i nuk tömitāk ihong. 
17Ngaich Yôsūa nö hang ṙën ṙô yik tarik isaha ṙô cha nö ayôṙa, ngö ṙô anga-
aṅ tö Môsös, Ṙën ṙô kinyūngö öp umuh ip elyöngö.  
18Ngaich ngö ṙô anga-aṅ, Rö-ö ap nö ṙën ṙô cha yip ma-ayôkö minhôinyö, öt 
rēhĕn nö ṙën ṙô cha yip pameuiny öt kanô-òṅre; ṙën ṙô tumkökṙôre pöri öp 
ahang chu. 
19Ngaich ngö inlahen angū-ö, hē ò nö ngaich nö yih nö röhta nö ik elyöngö, 
ngaich meuk ök kun nuā anga-aṅ meuk kinṙīömö inrē: hūlö kūö ngaich ök 
tanānyö Môsös, ngaich kavalngö nuk tömitāk ihong anga-aṅ nö ṙā-ang eltīre, 
ngaich lirakngö u nö i rööntö ök rôngö.  
20Kēḵ ök kun nuā ngaich anga-aṅ ök vahī cha, ngaich haṙāpngen ò nö i kūö 
tameūyö, tilönan inrē nö pihīöyö ngaich tūingen e nö el ap mak, ngaich ha-òk 
yik kūön Israĕl tö e.  
21Ngaich ngö ṙô Môsös tö Āròn, Sitih tī aich vē tarik tö meh, tö meh öm kētö 
kui cha tö tökiröng tökööl?  
22Ngaich ngö rô Āròn, Uh an yēḵ ngam tanānyö ngam mā chu nö hūlökūö: 
akahalōn man tö vē tarik, tö cha nö hòṅ chōichötī.  
23Pòn ngö ṙô cha-a tö chu, Vī tēv ih man öp mu-urēhēkūö ih min nö 
kiröönngöre, tön öt akahalōn in tö Môsös töp lāinyngen ò, ök tarik kamënyen 
ih ṙā-ang öp panam Aikup.  

24Ngaich ngö ṙô chu-ö tö cha, Yip töng aṅhaṅv in tö humlum, hökngen cha 
nö lireuknyö e; ngaich kētö e cha-a nö in chu: ngaich tilī-i e chu-ö i kūö 
tameūyö, ngaich angū-ö nö anga-aṅ ngòh kun nuā.  
25Ngaich hē Môsös nö meuk yik tarik nöng chumlal; pò Āròn nöng hökngen 
cha nöng chumlal, nö minṙēngö cha i yip tökunyāhaṅ elmat tö cha:  
26Ngaich söklöre nö i kūö inkūp ök elyöngö, ngaich ngö ṙô, Öp lamā im Mā 
Tēv hökngen ò nö yihtöre nö in chu. Ngaich ṙòkhöre yik kikōinyö kūön Lēvī 
nö hamūltöre nö in ò.  
27Ngaich ngö ṙô anga-aṅ tö cha, Ngö ṙô an ngam Mā Tēv ngam Tēv Israĕl, Kö 
hayulhöt nup sanëtre yin i takeunre, kiröönngöre keuheūtkūö minë inkūp im 
elyöngö, kö fëlngö yip hanöng kisānöre, kö fëlngö yip holre kö fëlngö yip 
milālöre inrē.  
28Ngaich yik kikōnyö kūön Lēvī nöng asā ṙô Môsös; ngaich lūöi köiny yik 
tarik tö kapah aṅ i yik tarik ik sakāmö angū-ö.  
29Ngaich ngö ṙô Môsös, Ahetlöre yin töngamuh i ngam Mā Tēv, tön kö fëlngö 
kūönre yin tö kikōnyö, kö fëlngö mëm, kahëmre inrē; hòn kētö inkôlò yīö ang 
i ngih sakāmö.  
30Ngaich ngö inlahen angū-ö im huṙöich, nö ngö ṙô ang Môsös tö yik tarik, 
Kiröngen tökööl yin: ngaich chin yih hòṅ yônlö i ngam Mā Tēv; lohten chin 
min amahtuṙen vī inlām tökööl yīö.  
31Ngaich Môsös nö havanlöre nö i ngam Mā Tēv, ngaich ngö ṙô, Aōla, kiröngö 
tökööl fālen yin vē tarik, vī tēvre yin nö ngaich tö humlum.  
32Yē Meh pöri hòṅ aṙē-ĕl tökööl cha yē Meh rö-ö, vë-ekūö Meh chin, sichngen 
chu Man ṙā-ang i mat öp līpöre Meh öp kahūichngö Meh nö ngaich.  
33Ngaich ngö ṙô ngam Mā Tēv tö Môsös, Öp tököölö fālen nö in Chu, anga-aṅ 
min tö sīchiyö nö i mat öp līpöre Chu.  

34Kuṙòh hachōḵkūö më tarik man ip chūök ṙô Chu tö meh: yĕh meuk, 
urēhĕkūö meh öp min Mā-ahānga Chu: ane pöri ip sakāmö hē Chu chöha, 
chöhkö nup tökööl cha min Chū-ö i kui cha.  
35Ngaich ngam Mā Tēv nö chökṙen yik tarik, pò cha nö vī kun nuā, ök vahī 
Āròn.  

Maneutnyi 33 

Kētö Chöngö Yik Israĕl Ngam Mā Tēv Nö Ṙāngö Rung Sināi. 

1Ngaich vë-ekūö Môsös ngam Mā Tēv, Kuṙòh, kiröönngöre yin ngaich ṙā-ang 
ihih, më-eṅ tö më tarik inrē më kahënyö meh ṙā-ang ngam panam Aikup, ip 
panam ṙô Chu kilēkngôre in Aprahām, in Isāk, in Yāköp inrē, Öich ngö ṙô, 
Kētö e chin min in yip kūön meh:  
2Tīnngö ma-ahānga Chin min hĕng tak urēhĕkūö meh; ngaich ahōngö yip aṅ 
Kanā-an min Chu-ö yip Amôr, yip Hitāit, yip Perisāit, yip Hivāit, yip Yepusāit 
inrē:  
3Ip panam tö hëmö kūö tö aṅteh hönī inrē: tön rö-ö Chin min kiröönngöre in 
meh; pò yīö tökëhe likeun öi tarik: hòṅ yīö öt keuheūtngöre vah tö tī chu el 
talöökö.  
4Ngaich hē yik tarik nö hang në töchōich tö vënyu, ngaich cha-a nö haṙivlōn; 
ngaich öt hĕng tak tarik mahanyöötlöre tö yanöṅtö.  
5Ngaich ngam Mā Tēv nö ngö ṙô tö Môsös, Ngö ṙô in yip kūön Israĕl, Tökëhe 
likeun yin öi tarik: yē Chu kiröönngöre in yīö höng rahëichtaṙen, 
keūheūtngöre vah yī-ö min tö tī Chu: lökten yin töngamuh luhngö minë 
yanöṅtöre ṙā-ang in yīö, hòṅ Chu akahalōn tö tīre tö yīö.  
6Ngaich yik kūön Israĕl nö luhngö nuk yanöṅtöre nö ṙā-ang in cha löktökūö 
ip rôngö Hōröp nöng iṙūöhen.  

Rūkui Ngam Mā Tēv 

7Ngaich ang Môsös nö kēḵ öp rūkui inmūlö ngaich vīten e nö lā uk öp 
elyöngö, marôvat tö ngam elyöngö; ngaich kaheūkö e anga-aṅ, nö rūkui 

inmūlö. Ngaich ngö inlahen angū-ö, öp tö hòṅ chöh ngam Mā Tēv kunyī-
inyre ngaich anga-aṅ nö chuh im rūkui inmūlö, öp lamā uk ngam elyöngö. 
8Ngaich ngö inlahen angū-ö hē Môsös nö kunyī-inyre nö im rūkui inmūlö, 
choholre ngaich yik tarik nö ṙòkhöre, ngaich sökhaka, nö hatīönngö rit 
Môsös, hanöng saha ò nö ngaich nö el ök rūkui inmūlö.  
9Ngaich ngö inlahen angū-ö, hē Môsös nö ngaich nö el ngam rūkui inmūlö, 
ngaich teungtöre ök taṙul, ngaich söktöheichṙen nö i kūö inkūp ök rūkui 
inmūlö: ngaich vë-ekūö Môsös ngam Mā Tēv.  
10Ngaich ṙòkhöre yik tarik nö meuk ök taṙul nö söktöheich nö i kūö inkūp ök 
rūkui inmūlö: choholre ngaich ṙòkhöre yik tarik nö salām, nöng kö i kūö 
inkūp rūkuire.  
11Vë-ekūö, Môsös ngam Mā Tēv, nö sā tarik nö vë-ekūö holre nö havööhen 
höö kūö. Havan hēk anga-aṅ nö im elyöngö: hö-ö pöri Yôsuā ök mameukṙen 
ò, ök kūön Nön, ök ṙāl tarik, nö kiröönngöre nö ṙā-ang el ök rūkui inmūlö.  

Kilēḵngôre Ngam Tēv Töre Nö Holröön Yip Tarik Ò 

12Ngaich ngö ṙô Môsös tö ngam Mā Tēv, Yĕh meuk, ngö ṙô man yih tö chu, 
Kēlö yip tarik man: ngaich hö-ö pöri Më-eṅ mikahtölōn chu töp tahīntö Meh 
hol chu. Ngaich pöri öm ngö ṙô, I minë-eny meh mikahkūö Chin tö meh, 
ngaich më-eṅ inrē tö inkôluṙô i kūö chu.  
13Lökten yĕh, vë-ekūö meh chin yē chu tö inkôluṙô i kūö Meh, hameuktö nup 
talöököre man yĕh, hòṅ chu akahakūö tö meh hòṅ chu öich teūngen tö 
inkôlòre i kūö meh: ngëicha inrē tö vē pumnāmö tarik nö tarik meh.  
14Ngaich ngö ṙô anga-aṅ, In meh chin min kiröönngöre, ngaich kētö 
haneūheu meh chu-ö min. 
15Ngaich ngö ṙô anga-aṅ tö ò, Uh in yēḵ kē-ĕyö ṙā-ang ihih, yē meh öt hòṅ in 
chu.  
16Sitih lökten öng min nö akahaiṙen tö chu öich inkôluṙô i kūö meh, chū-ö, tö 
vē tarik meh inrē? Röh önguh nö angū-ö ngam kinrööngö meh in ih, hòṅ ih 

haköösiṙen, chū-ö, tö vē tarik Meh, ṙā-ang i vē taṙòkhöre tarik i kūö ngam 
tumlat?  
17Ngaich ngö ṙô ngam Mā Tēv tö Môsös, Kēkö kaha ngih Chin min inrē ngih 
ṙô meh: pò meh tö inkôluṙô i kūö Chu ane inrē i minë-eny meh mikahkūö 
Chin tö meh.  
18Ngaich ngö ṙô anga-aṅ, Vë-ekūö Meh chin, hameuktö ngam minā-aṅre Man 
yĕh in chu.  
19Ngaich ngö ṙô anga-aṅ, Vīten në lanöököre Chin min nö urēhĕkūö meh; 
ngaich ahangkö minë-eny ngam Mā Tēv min öich urēhĕkūö meh; aheūkölōn 
chin min ip chūökre aheūkölōn, hameuktö miṙēlōnre chin min ip chūökre 
hameuktö miṙēlōnre.  
20Ngaich ngö ṙô anga-aṅ, Ötkô man ngëichkö kūö Chu: pò ngòh tarik min nö 
ngëichkö kūö Chu ngaich öt aṅ.  
21Ngaich ngö ṙô ngam Mā Tēv, Yĕh meuk chūökö ap umuh ranghen Chu, 
söklöre min më-eṅ i kui ap ihong:  
22Ngaich ngö inlanhen angū-ö min, Yē ap lanöökö Chu nö chööḵöng umuh, 
ngaich Chu-ö min chaphöt meh el kinluhu ngam ihong ngaich ruptö kui meh 
tö këlre hanöng saha Chu chööḵöng umuh:  
23Ngaich kē-ĕng tīre Chu-ö min, ngaich më-eṅ min meuk uk Chu: öt meūkö 
pöri min ngam kūö Chu.  

 Maneutnyi 34 

Nët Milòhò Tö Mitāk Ihong 

1Ngaich ngö ṙô ngam Mā Tēv tö Môsös, Fas nup ihong man nët tömitāk sā 
nuk mu-urĕh: ngaich kūich nup ṙô Chū-ö min i mat u nup mi-i mat nuk mu-
urĕh, nuk likukngö meh.  
2Lēn pömchö ip peuheū, ngaich yônlö im rôngö Sināi ip peuheū, ngaich 
umuh hameuktöre in chu i kui ap rôngö.  



228 

 

 
   Nicobarese Bible 

© 2014, Bible Society of India. 
 

 
 

 

3Un tarīku pöchö min hol meh nö yônlö, unrēhĕn nö tariku tö meūkö nö 
keuheūtngöre chūök nö im rôngö; unrēhĕn manūlö nup töṙeūla ötrēhĕn 
manūlö nup tö hĕng mihëṅṙö töṙeūla nö nyā nö lataṙeū ngam rôngö. 
4Ngaich anga-aṅ nö fas tömitāk ihong nët sā nuk mu-urĕh; ka-euilökūö 
ngaich Môsös nö choholre tö peuheū, ngaich yônlö im rôngö Sināi sā hinôtö ò 
tö ngam Mā Tēv, ngaich kēḵ nuk tömitāk ihong nët nö eltīre.  
5Ngaich el taṙul ngam Mā Tēv nö yônti, ngaich sökhak nö in ò nö umuh, 
ngaich havëkö minë-eny ngam Mā Tēv anga-aṅ.  
6Ngaich ngam Mā Tēv nö chööḵöng kūö ò ngaich ṙô-òv, Ngam Mā Tēv, Ngam 
Mā Tēv, Tēv an tööḵlö tö miṙēlōn neūkölōn inrē, töt veūtö lanīnö, tö pōyen 
miṙēlōn i tö köṅnyu aṙēlö;  
7Ṙātö miṙēlōn i tö köṅnyu aṙēlö ötlanöökö tanôichngen tökööl inrē: rö-ö pöri 
angū-ö nö ṙināngö tö fāluṙen nö öt sācha; chöhka öt lanöökö yip yöng nö i 
yip kūön, i yip kūön yip kūön inrē, im linūöyö, finën kölchap cha inrē.  
8Ngaich ka-eūyen Môsös, ngaich sōntö kuire nö el tumlat, ngaich salām.  
9Ngaich ngö rô anga-aṅ, Yē chu töngamuh tö inkôluṙô i kūö meh, ō Mā vë-
ekūö meh chin hökngen ngam Mā, nö kiröönngöre nö in ih; tön tökëhe likeun 
yin vē tarik; aṙēlö kanöölö tökööl ih inrē, ngaich kēḵĕ ih öi amin meh.  

Tumfömlöngö Ngam Chöngö 
(Man 23.14-19; Invan 7.1-5; 16.1-17) 

10Ngaich ngö ṙô anga-aṅ, Yĕh meuk, vītö kinlēḵngô chin hĕng: vītö 
pinngangkūö chin kūö më tarik meh nö ṙòkhöre, nup tö öl nö kēkaṙen nö i në 
panam nö ṙòkhöre, ötrēhĕn nö i në pumnāmö tarik: ngaich ṙòkhöre min yip 
tarik in meh nö meuk la-en ngam Mā Tēv min, pòn pinhë-eṅkūö öp tī Chu in 
meh.  
11Haköpkö e man ngam tinöölô meh tö chu töngamuh: yĕh meuk, ahōngö vē 
aṅ Amôr chin nö i kūö meh, aṅ Kanā-an, aṅ Hitāit, aṅ Perisāit, aṅ Hivāit, aṅ 
Yepusāit inrē.  

12Haṙēmngenre man töre, hòṅ meh öt vī kinlēḵngôre in yip aṅ ngam panam 
ngam kū-ö meh, hòṅ e nö öt tinngöp meh nö öt rònglö nö in meh.  
13Tiṙölngö nup tahāklö cha pöri min yī-ö, kiṙöpngö nup machööḵlö u, 
kūölngö öp insā Asērim:  
14Tön rö-ö man min salām tahëng tēv: pò ngam Mā Tēv, ngam tö 
kunyahaṅlōn minënyi, nö tö kunyahaṅlōn nö Tēv:  
15Hòṅ meh öt vī kinlēḵngôre in yip aṅ ngam panam, ngaich cha-a inrē nö 
asĕhkö nup tēv cha, ngaich kētö tökētu inrē nö i nup tēv cha, ngaich hĕng tak 
mahavëka më-eṅ, ngaich nyā-aṅvkūö töp tökētu tö ò; 
16Ane inrē kēḵ kūön cha më-eṅ tö kikānö nö pīhö yip kikōnyö kūön meh, 
ngaich yip kūön cha kikānö nö tömrit nup tēvre, ngaich vīten yip kūön meh 
kikōnyö nö tömrit nup tēv cha.  
17Uh man vī tēvre tö tömiyëṙi mās.  
18Haköpkö ngam tökiröng sakāmö man ngam tötaföhlöng ròtī. Sat sumkam 
kūö öm nyā tötaföhlöng ròtī, sā tinöölô meh tö Chu; ip hē töhalēnlöng ip 
chingëṅt Apip: pò meh kunyī-iyre ṙā-ang Aikup im chingëṅt Apip.  
19Ṙòkhöre nup lanòh nö chū-ö; ṙòkhöre nup nuā meh inrē, nup lanòh kōiny 
sīṅp inrē.  
20Nup lanòh kōiny kūön köttö haṙëni tö meh tö kōiny kūön sīṅp: ngaich yē 
meh öt haṙënngen ò, lireukngö likeun ò më-eṅ. Ṙòkhöre yip lanòh yip kūön 
meh kikōnyö nö haṙëniṙen tö meh. Öt hĕng tak min tömeūkö nö i kūö Chu 
nöng chanlööpṙen.  
21Tafūöl samkam më-eṅ la-evṙen, heūheure pöri min më-eṅ im sinat sumkam: 
ip hē kunköhö tumlat ane inrē inmūlö ṙòng heūheure më-eṅ min. 
22Haköpkö ngam tökiröng sakāmö minë afta min më-eṅ, öp inmūlö ranehlòng 
vīt, ane inrē tökiröng sakāmö inmūlhöt i kinheūṅtö öp samyēuheu.  
23Lūöi heuh min i tö hĕng samyeūheu yip kikōnyö in meh nö hameuktöre nö i 
kūö ngam Mā Tēv, ngam Tēv Israĕl.  

24Tön kavalngö yip pumnāmö tarik Chin min nö i kūö meh, ṙūönyö ngam kūö 
panam inrē: ötrēhĕn nö tarīku min tö hòṅ lōnu tö ngam panam meh, yē meh 
hameuktöre lūöi heuh i tö hĕng samyeūheu i kūö ngam Tēv ngam Mā Tēv 
meh.  
25Uh man kētö öp mahām öp tökētu nö in Chu nö holtö tö-aföhlöng ròtī; 
unrēhĕn min öp tökētu ip tökiröng sakāmö ngam Chinööḵöng nö ṙātu nö söllö 
peuheū.  
26Nup ranehlö ṙòng chōn aṅ ap taṙeūḵ meh kētu tö meh nö i patī ngam Mā 
Tēv ngam Tēv meh. Uh më-eṅ min sum kūön pököre i aṅteh öp yöng ò.  
27Ngaich ngö ṙô ngam Mā Tēv tö Môsös, Kūich në man ṙô: tön asā talöökö ṙô 
u Chin ngaich vī tö kinlēḵngô in meh in Israĕl inrē.  
28Ngaich umuh anga-aṅ im Mā Tēv nö fën anāi sumkam fën anāi mitööm 
inrē; ötrēhĕn anga-aṅ nö nyā ròtī, ötrēhĕn nö òk mak. Ngaich kūich në ṙô 
kinlēḵngô anga-aṅ nö i mat nup tömitāk ihong, ngam tö söm Chöngö.  

Yòntī Ang Môsös Nö Ṙa-angkui Sīnāi 

29Ngaich ngö inlahen angū-ö hē Môsös nö yônti nö ṙā-ang kui ngam rôngö 
Sināi nö kumtö nuk tö nët tömitāk ihong ök tökô-en inmeuktö nö eltī Môsös, 
hē Môsös nö yônti nö ṙā-ang kui öp rôngö öt akahngen uk alaha kūöre anga-
aṅ nö angāṅya, isaha ò nö vë-ekūö Ò.  
30Ngaich hē Āròn ṙòkhöre inrē yik kūön Israĕl nö meūkö Môsös, angāṅya uk 
alaha ök kūö ò nö meūkö; ngaich pa-ekūö cha-a nö haröhtöre nö in ò.  
31Havëken cha ngaich Môsös; ngaich ṙòkhöre hēḵ Āròn tö yik mahayöng yik 
ṙôngö tarik nö havantöre nö in ò; ngaich vë-ekūö cha ang Môsös.  
32Unôich ngaich ṙòkhöre yik kūön Israĕl nö yih nö haröhtöre: ngaich holtö 
Chöngöre anga-aṅ nö kē-ĕkūö cha tö nuk ṙô ngam Mā Tēv nö in ò nö i kui 
rôngö Sināi.  
33Hē Môsös nö keuheūtô nö in cha, rupngö kūöre ngaich anga-aṅ.  

34Hē Môsös pöri nö kuhēthötre nö i kūö ngam Mā Tēv nö vë-ekūö Ò, kēngö 
ök ranup kūöre anga-aṅ hanöng saha ò nö kunyī-inyre. Kunyī-inyre anga-aṅ 
ngaich, ngaich vë-ekūö yik kūön Israĕl tö ök tinöölò ò.  
35Ngaich yik kūön Israĕl nö meuk ök kūö Môsös, nö angāṅya ök uk alaha kūö 
ò: ngaich hēk Môsös nö rupngö kūöre, hanöng saha ò nö kuhēthötre nö vë-
ekūö Ò.  

Maneutnyi 35 

Chöngö Kīnëken Ngam Anôilö 

1Ngaich Môsös nö hamūl yik ṙôngö kūön Israĕl nö ṙòkhöre, ngaich ngö ṙô tö 
cha, Në nun ṙô në hachöngten ngam Mā Tēv, nö kahëken yīö.  
2Tafūöl sumkam min la-en nö kēkaṙen, im sinātö pöri sakāmö töhet angū-ö 
sakāmö nö in meh, anôilö nö haneūheu tö hayīchö i ngam Mā Tēv: kumpaha 
min öp kamëken la-en hē e.  
3Keuheūtngöre chūök elyöngö yīö öt tōttökūö tameūyö yī-ö öi el anôilö.  

Nup Tökētu Im Töhët Inrūkui 
(Man 25.1-9) 

4Ngaich Môsös nö vë-ekūö yik ṙôngö kūön Israĕl nö ṙòkhöre, nö ngö ṙô, 
Angū-ö ön ngih hachöngten ngam Mā Tēv, nö ngö ṙô,  
5Kēḵ in re yin tö tökētu im Mā Tēv: öp töng hōḵolōn, hökngen ò nö kētö e, nö 
tökētu nö i ngam Mā Tēv; humlum, rupīö, mās inrē;  
6Tölingūṅ, tököinyö nganāvö mat, laturë, tövai hilā, sanôi pököre inrē;  
7Uk kōiny kūön sīṅp töhangāvö mat, uk kapëông, sittim chōn inrē;  
8Tavī-i ëāṅvö, tötahūsa hol tavī-i incham, tinhuslö lōpān inrē;  
9Ònik ihong, ihong inrē tö haṙākö ip efòt, ip lanak elngòh inrē.  

Lanënën Ngam Inrūkui Ngam Mā Tēv 
(Man 39.32-43) 

10Kö yihtöre yip yēḵ tarik in yīö yip tö-akahaṙa ellōn, nö vī nup töhōtuṙen tö 
ngam Mā Tēv;  

11Ngam rūkui inmūlö ngam rūkui e, tö ngam kinṙul tö kui e inrē, kinvòk kūö 
e, machööḵlö, löp e inrē;  
12Ngam kasòng, nup kaneun e inrē, ngam anūichö miṙēlōn, tö ngam 
ranangkūö inrē;  
13Ngam mīs, nup kaneun e inrē, ṙòkhöre nup chehen e, töhet ròtī inrē;  
14Ngam chūök rööntö manyaṅk inrē nö chūök ëāṅvö, nup chehen e, nup 
ëāṅvö e, tavī-i ëāṅvö inrē;  
15Tö ngam tahāklö lōpān, nup kaneun e, ngam tavī-i incham, tötahūsa lōpān, 
innyat kūö inkūp inrē im inkūp ngam rūkui inmūlö;  
16Ngam tahāklö töföngö tökētu, töp tö sā mat inhāṅl mās e, kaneun e, nup 
chehen e, ngam chūök sanöich öp lā kūö e inrē;  
17Nup ranangkūö ngam el milūkö, nup machööḵlö e, nup löp u, öp ranangkūö 
inkūp ngam el milūkö,  
18Nup tumnôkö ngam rūkui inmūlö, nup tumnôkö ngam el milūkö, tö nup 
tökuvaha u inrē;  
19Nup tö vāyö vinī-i inyut, hē el mineukṙen el ngam töhet chūök, nup töhet 
inyut Āròn öp Kūönṙô, nup inyut yip kikōnyö kūön ò, nö el chūök Kūönṙô.  

Kumtö Nup Kahëtöre Tarik 
V. 20-29 

20Ngaich ṙòkhöre yip ṙôngö kūön Israĕl nö kiröönngöre, nö ṙā-ang i kūö 
Môsös.  
21Ngaich cha-a nö yihtöre, ṙòkhöre yip töharuhka ellōn, ṙòkhöre yip 
tövīhötvö ellōn nö hōḵ, ngaich kētö nup tökētu nö i ngam Mā Tēv, nö i la-en 
ngam rūkui inmūlö, i nup la-en e inrē nö ṙòkhöre, i nup töhet inyut inrē. 
22Yihtöre cha-a ngaich, hĕnghöre kikōnyö kikānö inrē, sā tumtak i yip tö hōḵ-
olōn, ngaich kētö pin, kinlöl nang, kinlong, merkul, ṙòkhöre humlum 
yanöṅtö; ṙòkhöre yip tarik nö kētö humlum nö tökētu nö im Mā Tēv. 

23Ṙòkhöre inrē tarik, yip tö aṅhaṅv in tö tölingūṅ, tököinyö nganāvö mat, 
laturë, tövai hilā, sanôi pököre, uk kōiny sīṅp töhangāvö mat, uk kapëông, nö 
kētu tö cha.  
24Ṙòkhöre yip kamëtö rupīö mās inrē nö tökētu nö kumtö u nö i ngam Mā 
Tēv: ṙòkhöre tarik tö aṅhav-in tö sittim chōn tö vanīten nö ip la-en e, nö 
kēten u.  
25Ṙòkhöre yik kikānö tö akahaṙa ellōn nö aṅtī tö kuntīre nö kupāt ngaich 
kētö nuk kupātre cha-a, tölingūṅ, tököinyö nganāvö mat, laturë, hilā inrē 
tövai.  
26Ṙòkhöre inrē yik kikānö tö haruhlöng alaha tö ellōnre nö i mikah nö kupāt 
sanôi pököre.  
27Ngaich yik mākūö inrē nö kētö ònik ihong, ihong inrē töhaṙākö, nö ip efòt, 
lanak elngòh inrē;  
28Tötahūsa, tavī-i inrē; tavī-i ëāṅvö, tavī-i incham inrē, lōpān inrē tinhuslö.  
29Ngaich yik kūön Israĕl nö kētö kanahanglōn tökētu nö i ngam Mā Tēv; 
ṙòkhöre kikōnyö kikānö inrē, yip tö vīhötvö ellōn nö hēk nö kētö nup mi-im 
la-en, nup ahōtö ngam Mā Tēv nö vī-i nö lökten eltī Môsös.  

Tösalōhen Vamīrūkui Ngam Mā 
(Man 31.1-11) 

30Ngaich ngö ṙô Môsös tö yik kūön Israĕl, Yĕh meuk, minë-enyu ṙô an ngam 
Mā Tēv nö havëken Pisalël öp kikōnyö kūön Urī, ök kikōnyö kūön Hör, aṅ i 
miyöngö Yūtā;  
31Ngaich anga-aṅ nö hatööḵlen ò tö ma-alaha aṅ im Tēv, i mikah, mikah 
elmat, inkaha i tökeuheūttöre mihëṅṙö inrē tövī-i; 
32Ane inrē vī insā nup tömilichngen la-en, vinī-i humlum, rupīö, mās inrē, 
33I ṙinatö ihong tö vīhötvö, i kin-īpö chōn inrē, i vinī-i nup tö ṙōl mihëṅṙô 
tömilichngen vinī-i.  
34Ngaich anga-aṅ nö vīhöt ellōn ò pòn hōten ò nö haköphöti, anga-aṅ, 
Oholiāp inrē, öp kikōnyö kūön Ahisamak, aṅ i miyöngö Tën.  

35Acha-a hatööḵlö ellōn ò tö mikah, nö vī tökeuheūttöre mihëṅrö vinī-i, kam-
ip, tömilichngen vinī-i inrē, chamôktö mirun, i laturë, i tövai hilā inrē, in yip 
kumpāt, in cha inrē yip vamī insā tömilichngen vinī-i.  

 Maneutnyi 36 

1La-evṙen nap min nā Pisalël nā Oholiāp, ṙòkhöre inrē tarik tö-akahaṙa ellōn, 
yip tökēhötvö ellōn tö ngam Mā Tēv tö mikah, mikah elmat inrē nö huveū-en 
nö vī nup la-en nö ṙòkhöre el ngam töhet chūök, nö sā inchöngten u tö ngam 
Mā Tēv.  

Ṙōlmihëṅ Ṙö Kahëtī Tarik 

2Ngaich havëten Pisalël ang Môsös Oholiāp inrē, ṙòkhöre inrē tarik tö-
akahaṙa ellōn yip tökēhötvö ellōn tö ngam Mā Tēv tö mikah, ṙòkhöre yip 
maharuhkö ellōnre nö yihtöre nö im la-en nö vī-i e.  
3Ngaich in Môsös cha-a nö kēḵ nuk tökētu nö ṙòkhöre, nuk kahëtö yik kūön 
Israĕl nö i la-en ngam töhet chūök, nö vī-i u. Ngaich hēk cha-a nö kētö nup 
kanahanglōn tökētu nö in ò öt hĕng hang pumheū-euṅ.  
4Ngaich ṙòkhöre yik tö-akaha tarik, yik töla-evṙen tö nuk la-en el ngam töhet 
chūök, nö yih nö ṙā-ang i nuk vahīṙenre;  
5Ngaich vë-ekūö Môsös cha-a, nö ngö ṙô, Yahlö ṙôken tī yin vē tarik nö kētö 
tövī-i la-en, ngam tövī-i hachöngten ngam Mā Tēv.  
6Ngaich kētö Chöngö ang Môsös, ngaich cha-a nö hōten e nö ahangnyu nö 
keuheūtngöre chūök nö el ngam elyöngö, nö ngö ṙô, Un tariku un rēhĕn 
kikānö tö hēk nö la-evṙen nö i nup tökētu el ngam töhet chūök. Tahaiṙen 
ngaich yik tarik nö kē-ĕti.  
7Pò nuk in cha chehen nö ngaich nö kô-òre nö i nuk la-en nö ṙòkhöre tövī-i, 
yahlö ṙôken inrē.  

Vi-nīlö Inrūkui Ngam Mā Tēv 
(Man 26.1-7) 

8Ṙòkhöre inrē yik tarik tö akahaṙa ellōn in cha yik tö vahī-envö nö sömö vahī 
tö hilā ranangngökūö ngam rūkui inmūlö; tö tövai hilā, tölingūṅ tököinyö 
nganāvö mat, laturë, nö aṅ mat tö kërup vahīṙen tömilichngen vahī anū-ö.  
9Ngih tö hĕng hilā ranangkūö nët anāi hëvhöre sumkôngö rôta, fën sumkôngö 
ṙôktāk ngih tö hĕng hilā ranangkūö: höng hēngö kinlaha ṙôkö nup hilā 
ranangkūö.  
10Taptu nup tö taneui hilā ranangkūö nö in höö tö ò: ane inrē nup tahëng tö 
taneui hilā ranangkūö taptu nö in höö tö ò.  
11Ngaich anga-aṅ nö vī chūök yanòhkūö tö tölingūṅ nö i taseū ngam tö hĕng 
hilā ranangkūö nö lā uk ngam raneh tanaptö kūö: ngati tī anga-aṅ nö vī nö i 
taseū ngam hilā ranangkūö ngam lamā uk takô im innëtö tanaptö kūö.  
12Taneui anāi vahī anga-aṅ i tö hĕng hilā ranangkūö tö chūökkūö yanòh, 
taneui anāi vahī inrē anga-aṅ nö i taseū ngam hilā ranangkūö im innëtö 
tanaptö kūö: kamlö minë chūökkūö yanòh nö in höö.  
13Ane inrē anga-aṅ taneui anāi vahī tö humlum kinvòk, ngaich taptö kūö 
minë hilā ranangkūö nö in höö tö minë kinvòk; höng hĕng ngaich ngam rūkui 
inmūlö.  
14Ngaich inrē anga-aṅ nö vī ranangkūö ngam rūkui i kui ngam rūkui inmūlö 
tö sanôi pököre; kahuk sīön nup ranangkūö tövī-i tö ò.  
15Lūöi anāi sumkôngö öp tö hĕng ranangkūö; höng hēngö kinlaha minë tö 
kuhuk sīön ranangkūö.  
16Ane inrē anga-aṅ hatapkūö nup tö taneui ranangkūö tö höö, ane inrē 
hatapkūö nup tö tafūöl ranangkūö tö höö.  
17Ane inrē anga-aṅ taneui anāi vahī tö chūökkūö yanòh nö i taseū öp 
ranangkūö öp lā uk takô ip tanaptö kūö, ane inrē taneui anāi vahī anga-aṅ tö 
chūökkūö yanòh i taseū öp ranangkūö öp lā uk takô im innëtö tanapkūö.  
18Ane inrē anga-aṅ taneui anāi vahī tö mās kinvòk nö tanaptö kūö ngam 
rūkui nö in höö pò e nö hōtu nö hĕng.  

19Ane inrē anga-aṅ vī uk kōiny sīṅp töhangāvö mat nö kinṙultö kui ngam 
rūkui, lā tulöng inrē ök uk kapëông kinṙultö kui.  
20Ngaich vī nuk savaich ngam rūkui inmūlö anga-aṅ tö sittim chōn, nö asökö.  
21Söm sumkôngö rôta tö hĕng savaich hĕng sumkôngö ròngti inrē tö hĕng 
savaich.  
22Kö anëtö inheūngkūö öp tö hĕng savaich, ngaich kuṙōlhötvö kūö nö in höö: 
ngati tī anga-aṅ nö vī nuk savaich ök rūkui inmūlö nö ṙòkhöre.  
23Vī nuk savaich ök rūkui inmūlö anga-aṅ; lā lòhngö, nö kū-ö tö lòhngö nët 
anāi savaich:  
24Fën anāi vahī anga-aṅ tö rupīö löp nö i rööntö minë tö nët anāi savaich, nët 
löp i rööntö öp tö hĕng savaich chūök nup tö nët tö-aheūngö in e, nët inrē löp 
i rööntö öp tahëng savaich nö chūökkūö nup tö nët tö-aheūngö in e.  
25Im innët lā kaha ngam rūkui inmūlö, lā kapā, nët anāi vahī anga-aṅ tö 
savaich 
26Tö nup rupīö löp u fën anāi; nët löp i rööntö öp tö hĕng savaich, ane inrē 
nët löp i rööntö öp tahëng savaich.  
27Vī savaich anga-aṅ inrē tafūöl lamā rit ngam rūkui inmūlö nö kū-ö tö la 
sūng.  
28Vī savaich anga-aṅ inrē nët nö mī-i sinkeukngö ngam rūkui inmūlö, nö lā 
rit.  
29Ngaich anū-ö nö hachāpö röönti, ngaich ngatī anū-ö nö söl lā tulöng nö 
hĕngö chūökkūö töp töchuvī-ël; ngati tī anga-aṅ tö u nyöre; i minë tö nët 
sinkeukngö.  
30Ngaich hëvhöre nuk umuh savaich, tö nuk rupīö löp u, tafūöl sīön, kö kö 
anëtö löp ngih tö hĕng savaich nö i rööntö re.  
31Ngaich vī kinrān u anga-aṅ tö sittim chōn; taneui i nup savaich tö hĕng lā 
im rūkui inmūlö,  

32Taneui inrē kinrān nup savaich im tahëng lā kaha ngam inrūkui, taneui inrē 
nup kinrān ngam rūkui inmūlö nö lā rit kū-ö tö lā sūng.  
33Ngaich anga-aṅ inrē nö vī öp lā ṙat kinrān nö tufuni nö ellōn nup savaich 
löktökūö im tö hĕng manā-angkūö söl im tahëng.  
34Ngaich lūöp nuk savaich anga-aṅ tö humlum ngaich vī nuk töchuvī-ël 
chanit nö humlum nö chūök nuk kinrān, lūöp nuk kinrān inrē humlum.  
35Vī rananglö anga-aṅ inrē tö tölingūṅ, tökööinyö nganāvö mat, laturë, tövai 
hilā inrē: aṅ mat tö kërup vahīṙen tömilichngen vahī.  
36Fënö vahī anga-aṅ inrē tö sittim chōn machööḵlö, lūöpö anū-ö tö humlum: 
humlum nup kinvòk u; vī rūpīö anga-aṅ inrē, fën, löp u.  
37Ane inrē anga-aṅ vī ranangngökūö inkūp ngam rūkui inmūlö tö tölingūṅ, 
tököinyö nganāvö mat, laturë, tövai hilā inrē, vahīṙen chamôktö mirun;  
38Nup tö taneui machööḵlö inrē tö nup kinvòk u: lūöpö nup kui u tö humlum, 
humlum inrē nuk tachöklö u: mās inrē nuk tö taneui löp u.  

Maneutnyi 37 

Vinīlö Ngam Kasòng Chöngö 
(Man 25.10-21) 

1Ngaich Pisalël nö vī kasòng ngam Chöngö tö sittim chōn nët sumkôngö 
ròngtī rôta e, hĕng sumkôngö ròngti inrē ṙôktāk e, hĕng sumkôngö ròngti inrē 
rô-òl kaha e.  
2Lūöpö e anga-aṅ tö tötkatĕhka humlum lā uk inrē, vī humlum sapīöv inrē nö 
havinngö kaha e.  
3Ngaich anga-aṅ nö fënö vahī tö humlum töchuvī ël nö chanit e, i minë töfën 
kalröön e; nët nup töchuvī-ël ik töhĕng lā, nët töchuvī-ël ip tahëng lā.  
4Ane inrē anga-aṅ vī kaneun tö sittim chōn, lūöpö u inrē tö humlum.  
5Ngaich anga-aṅ nö kalonghöt nup kaneun nö ël nup töchuvī ël i kaha ngam 
kasòng Chöngö, nö kaneun ngam kasòng Chöngö.  

6Ane inrē anga-aṅ vī anūichö miṙēlōn hĕng nö humlum tötkatĕhka: nët 
sumkôngö rôta e, hĕng sumkôngö ròngtī inrē ṙôktāk e.  
7Ane inrē anga-aṅ vī kërup nët tö humlum; tö röömö vinī-i nup anū-ö, i nuk 
tö nët taseū ngam anūichö miṙēlōn;  
8I taseū ngam tö hĕng, hĕng kërup, i taseū ngam tahëng inrē hĕng kërup; vī 
minë kërup anga-aṅ nöng hĕng milôhò chōn nö im anūichö i minë tö nët 
taseū e.  
9Ngaich minë kërup nö nyāṅkhaka kël nö lā tulöng, ruptökui ngam anūichö 
miṙēlōn tö minë këlre, nö kö havööhen höö kūö; kū-ö tö ngam anūichö 
miṙēlōn minë kūö u.  

Vinīlö Mīs Ròtī Tökētu Nö Im Tēv 
(Man 25.23-30) 

10Ngaich anga-aṅ nö vī ök mīs nö sittim chōn: nët sumkôngö rôta, hĕng 
sumkôngö ṙôktāk inrē, hĕng sumkôngö ròngti inrē rô-òl kaha e.  
11Lūöpö e anga-aṅ tö tötkatĕhka humlum, ane inrē vītö humlum sapīöv nö 
havinngö kaha e.  
12Ngaich vītö taseū e anga-aṅ nö vinngö nö sā ṙôktāk eltī, ane inrē vī humlum 
sapīöv i taseū e nö vinngö.  
13Vī humlum inrē anga-aṅ töchuvī-ël fën nup töchuvī-ël inrē nö i nuk tö fën 
nang e nup mī-i kui minë tö fën kalröön e.  
14Röhta nö i taseū minë töchuvī-ël, chūök kaneun kineūnö ngam mīs.  
15Ngaich vī kaneun anga-aṅ tö sittim chōn, lūöpö u inrē tö humlum, nö 
kaneun ngam mīs.  
16Ngaich vī nup chehen anga-aṅ nup me-ël ngam mīs, pingāṅl, sanël, töchilū 
pingāṅl, insëṙö, nö chūök tö-asënyu, nö humlum tötkatĕhka.  

Vinīlö Chūök Röön Tö Manyaṅk 
(Man 25.31-40) 

17Vī chūök rööntö manyaṅk anga-aṅ inrē tö humlum tötkatĕhka: tö römö 
vinī-i, tī anga-aṅ tö ngam chūök rööntö manyaṅk, öp rööntö e; töp haṙah e 

inrē, nup chūök tavī-i e, nup mòng e, tö nup pūl e inrē, töng hĕng milôhò 
angū-ö nö chōn:  
18Tafūöl ngaich nuk pak e nö kū-ö tö taseū e; lūöi nuk pak ngam chūök 
rööntö manyaṅk im tö hĕng lā, lūöi inrē nuk pak ngam chūök rööntö 
manyaṅk im tahëng lā:  
19Lūöi nup chūök tavī-i nö sā panöpnyökūö ṙòng almön i tö hĕng pak, hĕng 
mòng hĕng pūl inrē; lūöi inrē nup chūök tavī-i nö sā panöpnyökūö ròng 
almön im tahëng pak, hĕng mòng hĕng pūl inrē: ngatī minë tö tafūöl pak nö 
löknyö im chūök rööntö manyaṅk.  
20Fën nup chūök tavī-i im chūök rööntö manyaṅk tövī-i nö sā panöpnyökūö 
ṙòng almön, tö nup mòng e, pūl e inrē.  
21Hĕng öp mòng elkatòh nup tö nët pak nö alaha e nöng hĕng, hĕng inrē öp 
mòng elkòh nup tö nët pak nö alaha e nöng hĕng, hĕng inrē öp mòng elkatòh 
nup tö nët pak alaha e nöng hĕng, pò minë tö tafūöl pak nö kiyāngnyöre nö 
löknyö in e.  
22Nup mòng tö nup pak u inrē töng hĕng nö alaha e: keuheūtlöre angū-ö nö 
röömö vinī-i nö tötkatĕhka nö humlum.  
23Vī nuk ëāṅvö anga-aṅ, sat nup tanôp inrē, innyangngö kūö ëāṅvö inrē, 
humlum tötkatĕhka.  
24Hĕng tālen (35 kilō) humlum tötkatĕhka angū-ö nö Vī-i tö ò, nup chehen e 
inrē nö ṙòkhöre.  

Vinīlö Tahāklö Chūōk Fīnöngö 
Tötahūsa (Man 30:1-5) 

25Ane inrē anga-aṅ vī tahāklö lōpān tö sittim chōn: hĕng sumkôngö rôta, hĕng 
sumkôngö (45 centimitre) ṙôktāk inrē fën mireṙö; nët sumkôngö rô-òl kaha; 
nup sinrōl e höng hĕng milôhò nö alaha e.  
26Lūöpö e ngaich anga-aṅ tö humlum tötkatĕhka, i kui e, i kaha e inrē nö 
vinngö, tö nuk sinrōl e inrē: ngaich anga-aṅ inrē nö vītö humlum sapīöv nö in 
e nö vintakūö.  

27Ngaich anga-aṅ nö vī humlum töchuvī-ël, nët, elkatòh ngam sapīöv, i minë 
ranūmö e tö nët, i minë tö nët lā-a kaha e, nö chūök minë kaneun nö kaneun 
e. 
28Ngaich anga-aṅ nö vī nuk kaneun sittim chōn, lūöpö u inrē tö humlum.  

Vinī i Tavi-i Incham Kui Tötahūsa Inrē 
(Man 30.32-38) 

29Ngaich anga-aṅ inrē nö vī töhet tavī-i incham, tötahūsa inrē tötkatĕhka 
lōpān, nö sā tī vamī tötahūsa.  

 Maneutnyi 38 

Vīnīlö Tahāklö Chūök Finöngö Tökētu 
(Man 27.1-8) 

1Ngaich anga-aṅ inrē nö vī tahāklö töföngö tökētu tö sittim chōn: taneui 
sumkôngö (22 Metre) rôta, taneui sumkôngö ṙôktāk inrē, fën mirëṙö: lūöi 
sumkôngö (1.3 Metre) rô-òl kaha inrē.  
2Ngaich anga-aṅ nö vītö sinrōl nö i nup tö fën nang e; töng hĕng milôhò ök 
chōn nuk sinrōl: haṙūngö e inrē anga-aṅ tö mās.  
3Vī nup chehen ngam tahāklö anga-aṅ, tanīöyö, sanël tameūyö, pēsön inrē, 
vòk alaha, chūök tameūvö; ṙòkhöre nup chehen e nö mās nö vī-i tö ò.  
4Vī mās anga-aṅ tö sā mat inhāṅl nö im tahāklö, elkatòh ngam inrāngö 
havīngö e nö lā taṙeū, söllö nö i ṙat e.  
5Ngaich anga-aṅ nö fënö vahī tö töchuvī-ël, nö i minë tö fën nang ngam mās 
tö sā mat inhāṅl, nö chūök nup kaneun.  
6Vī nup kaneun anga-aṅ nö sittim chōn, ngaich haṙūngö u tö mās.  
7Ngaich anga-aṅ nö kuṙōlhöt nup kaneun nö ël nup töchuvī-ël i kaha ngam 
tahāklö, nö mëngö ël nö aṅtī tö savaich.  

Vinīlö Mās Chūök Sanöich 
(Man 30.18) 

8Vī chūök sanöich inrē anga-aṅ tö mās, töp i rööntö e inrē mās, tinmëlkūö yip 
kikānö töla-evṙen yip i kūö inkūp ngam rūkui inmūlö.  

Rananglö Ël Inrūkui Ngam Mā 

(Man 27.9-19) 

9Vī elmilūkö anga-aṅ: nö lā lòhngö kū-ö tö lòhngö nö hēngòng sumkôngö (44 
Metre) nup hilā ranangkūö ngam elmilūkö nö tövai nö hilā:  
10Nët anāi nup machööḵlö u, nët anāi inrē nup löp u, nö mās; rupīö nup 
kinvòk nuk machööḵlö tö nuk tachöklö u inrē.  
11Ane inrē hēngòng im lā kapā, nët anāi nup machööḵlö u, nët anāi inrē nup 
löp u nö mās; rupīö nuk vòk i nuk machööḵlö, i nuk tachöklö u inrē.  
12Im lā sūng nup ranangkūö nö taneui anāi sumkôngö (22 Metre), söm nup 
machööḵlö u, söm inrē nup löp u; rūpiö nuk vòk nuk machööḵlö rupīö inrē 
nuk tachöklö u.  
13Taneui sumkôngö inrē lā chuhöt.  
14Taneui sīön sumkôngö (66 Metre) nup ranangkūö tö hĕng lā im inkūp, lūöi 
nuk machööḵlö u, lūöi inrē nup löp u. 
15Ngatī inrē im tahëng lā; lök lā hih lök hī-a inrē im inkūp ngam elmilūkö 
nuk ṙanangkūö, taneui sīön sumkôngö: lūöi machööḵlö u, lūöi inrē nuk löp u.  
16Vinngö nuk ranangkūö ngam elmilūkö nö tövai hilā.  
17Mās inrē löp nup machööḵlö; rupīö nuk vòk nuk machööḵlö, tö nuk 
tachöklö u inrē; rupīö inrē nuk kui u; ṙòkhöre nuk machööḵlö ngam elmilūkö 
nö tachöklö tö rupīö.  
18Vahī chamôktö mirun nuk innyatngö ngam inkūp ngam elmikūkö, tölingūṅ, 
tököinyö nganāvö mat, laturë, tövai hilā inrē: nët anāi sumkôngö inrē rôta e, 
taneui sumkôngö (2 Metre) inrē rô-òl im ṙôktāk e, ṙongta nö i nuk ranangkūö 
ngam elmilūkö.  
19Fën nuk machööḵlö e inrē, fën inrē nuk löp u, nö mās; rupīö nuk vòk u, 
rupīö inrē nuk tachöklö kui u.  
20Ṙòkhöre nuk tumnôkö ngam rūkui inmūlö ngam elmilūkö inrē nö vinngö nö 
mās.  

Humlum Tö Vītu El Ngam Inrūkui Ngam Mā 

21Ngih öng yih ṙôken nup chehen ngam rūkui inmūlö, ngam rūkūi inmūlö 
tökô-en inmeuktö, sā kinṙeūkö u, i Chöngö Môsös, nö i la-en yip Lēvī, nö 
löktö eltī Itamār, ök Kūönṙô kūön Āròn.  
22Ngaich Pisalël ök kikōnyö kūön Urī ök kikōnyö kūön Hör, aṅ i miyöngö 
Yūtā, nö ṙòkhöre vahī tö nuk tinöölô Môsös tö ngam Mā Tēv.  
23Hol ò inrē Oholiāp, kikōnyö kūön Ahisamak, aṅ i miyöngö Tën, kam-ip, 
tömilichngen vahī inrē, chamôktö mirun tö tölingūṅ, tököinyö nganāvö mat, 
laturë, tövai hilā inrē.  
24Ṙòkhöre nuk humlum tö vītu nö i ngam la-en i nup tökeuheūttöre la-en 
ngam töhet chūök, nuk humlum tökētu, nët anāi machūötöre tālen, (hĕngòng 
kilō) satòng lūöi anāi siköl (3430 kilō), sā siköl ngam töhet chūök.  
25Ngaich nuk rupīö cha nuk tökaheūkö tö yik ṙôngö tarik nö hēngòng tālen, 
hĕng köiny sātòng sat anāi taneui siköl, nö sā siköl ngam töhet chūök.  
26Hĕng pēka (34 Kilō) i tö hĕng tak, ngam tö ròngti nö siköl, tö sā siköl ngam 
töhet chūök, tī tö hĕng tak öp mahavāngtöre nö in cha yip tökaheūkö nö 
ngaich, löktökūö tö nët anāi samyeūheu lā tulöng inrē, in yip tö tafūölòng 
köṅny, ane inrē tö lūöi köṅny taneūyòng taneui anāi tarik. 
27Nuk tö hēngòng tālen rupīö vī-i nö löp ngam töhet chūök, löp rananglö 
inrē; hēngòng löp i tö hēngòng tālen, hĕng tālen i tö hĕng löp.  
28I nuk tö hĕng köiny sātòng sat anāi taneui siköl anga-aṅ nö vī kinvòk 
machööḵlö, innyööt kui u inrē, tachöklö u inrē.  
29Sat anāi tālen nuk mās tökētu, ane inrē nët köiny fënòng siköl.  
30Vī-i u anga-aṅ nö löp öp inkūp ngam rūkui inmūlö, öp mās tahāklö inrē, öp 
mās tö sā mat inhāṅl in e inrē, ṙòkhöre inrē nup chehen ngam tahāklö,  
31Nuk löp ngam elmilūkö tövinngö, nuk löp ngam inkūp ngam elmilūkö inrē, 
ṙòkhöre inrē nup tumnôkö inrē nup tumnôkö ngam elmilūkö nö vinngö.  

Maneutnyi 39 

Vinī-i Chehen Alāha Kūönṙô 
(Man 28.1-14) 

1Vī tövai cha-a inyut tölingūṅ, tököinyö nganāvö mat, laturë inrē, nö inyut 
mineukṙen ngam töhet chūök, vī töhet inyut Aròn inrē; sā tinöölô Môsös tö 
ngam Mā Tēv.  
2Vī efòt anga-aṅ tö humlum, tölingūṅ, tököinyö nganāvö mat, laturë, tövai 
hilā inrē.  
3Röm nuk humlum cha-a nö ahööyö ngaich vī-i u nö lōt, nö vītu nö im 
tölingūṅ, im tököinyö nganāvö mat, laturë, tövai hilā inrē, vahiṙen 
tömilichngen vahī.  
4Vītö nup elṙanôṙö e cha-a nö taphen höö: taptukūö anū-ö nö i nup tö nët 
taseū u.  
5Ane inrē öp tömilichngen kinpātö sörplis, töhapālöng nö in e, nö sörplis e, 
nöng hĕng nö tö sā vinī-i e; nö humlum, tölingūṅ, tököinyö nganāvö mat, 
laturë, tövai hilā inrē; sā tinöölô Môsös tö ngam Mā Tēv.  
6Ngaich cha-a inrē nö vī ònik ihong, lömhötvö nö el nup inlaphöt humlum, 
ka-īpö tö tösā kin-īpö kinlong minkahngö, sā minë-eny yik kūön Israĕl.  
7Ngaich anga-aṅ nö vī-i u nö elranôṙö ngam efòt, nö ihong inköpkölōn tö yik 
kūön Israĕl; sā tinöölô Môsös tö ngam Mā Tēv.  

Vinī-ī Lanak Elngòh 
(Man 28.15-30) 

8Ngaich anga-aṅ nö vī lanak elngòh, tömilichngen vinī-i, sā vinī-i öp efòt; nö 
humlum, tölingūṅ, tököinyö nganāvö mat, laturë, tövai hilā inrē.  
9Fën mirëṙö angū-ö, vī ngam lanak elngòh cha-a nö hachāpö; ṙôktāk eltī (22 
centimetre) öp rôta e, ṙôktāk eltī (22 centimetre) inrē öp ṙôktāk e nö hachāpö.  
10Ngaich cha-a nö fën mitöökö hatöökti tö ihong nö in e: hĕng mitöökö sātis, 
tôpas, karpöngköl inrē im raneh mitöökö.  
11Im innët mitöökö, hĕng safir, hĕng inrē taimön.  
12Im linūöi mitöökö, hĕng chasin, hĕng akēt, hĕng inrē emetis.  

13Im finën mitöökö, hĕng peril, hĕng ònik, hĕng inrē yaspis: el nup humlum 
anū-ö nö halaphötvö nö ip mitöököre. 
14Ngaich nuk ihong nö nët sīön nö sā minë-eny yik kūön Israĕl, nuk minë-eny 
cha; sā nup tö ka-īpö ip kinlong minkahangö, keuheūtlöre anū-ö nö kö i 
minë-eny cha, yip tö nët sīön miyöngö.  
15Ngaich vītö sayōk cha-a nö im lanak sā tökuvaha, nö tötkatĕhka humlum nö 
chuvīṙi-ël.  
16Ngaich nëtö vahī cha-a tö humlum inlap, nët inrē humlum töchuvī-ël; 
ngaich vītö minë tö nët töchuvī-ël i minë tö nët nang ngam lanak elngòh.  
17Ngaich inrē cha-a nö vīhöt minë tö nët töchuvī-ël humlum sayōk, nö i minë 
tö nët töchuvī-ël i nuk nang ngam lanak elngòh.  
18Ane inrē cha-a vītö nuk tö nët inlap, i nup tö nët töchuvī-ël i minë tahëng 
nang e, ngaich vīlö u nö elranôṙö ngam efòt, nö lā kūö.  
19Nëtö vahī cha-a tö humlum töchuvī-ël, ngaich vīten u nö i nup tö nët nang 
ngam lanak elngòh, ip taseū e, öp lā im efòt nö lā ël.  
20Ngaich cha-a inrē nö nëtö vahī tö hulum töchuvī-ël, ngaich vīten u i nup tö 
nët elranôṙö ngam efòt lā ël, nö lā kūö e, röpta ip tanaptökūö e, i kui öp 
tömilichngen vinī-i tökupātö sörplis ngam efòt.  
21Ngaich cha-a nö nyëktö ngam lanak elngòh i nup töchuvī-ël in e nö i nup 
töchuvī-ël im efòt nö aṅtī tö lēs tölingūṅ, pòn hōtö e nö kui öp tömilichngen 
kinpātö sörplis ngam efòt hòṅ ngam lanak elngòh inrē nö öt tayōla nö im efòt 
sā tinöölô Môsös tö ngam Mā Tēv.  

Vī-i Mihëṅṙö Chehen Alaha Kūönṙô 
(Man 28.31-43) 

22Ngaich anga-aṅ nö vī tökiröng inyut ngam efòt, tö tökupātö, höng tölingūṅ 
nyöre;  
23Mëngö ellōn ngam tökiröng inyut, sā manëngö vët inyut kumyung, holtö 
nyanëkngöre nö havīṙi im tömëngö in e, pòn sōtu angū-ö nö takaich.  



245 

 

 
   Nicobarese Bible 

© 2014, Bible Society of India. 
 

 
 

 

24Ngaich cha-a nö vītö ṙòng anār i kui kinhôi ngam tökiröng inyut tö 
tölingūṅ, tököinyö mat, laturë, tövai hilā inrē.  
25Vī kungkrū cha-a inrē tötkatĕhka humlum, ngaich vītö nup kungkrū i hôi 
nup ṙòng anār i kui nup kinhôi ngam tökiröng inyut nö vinngö, i hôi nup 
ṙòng anār;  
26Hĕng kungkrū hĕng inrē ṙòng anār, hĕng kungkrū hĕng inrē ṙòng anār, i kui 
nup kinhôi ngam tökiröng inyut nö vinngö, nö ip mineukṙen lā tuhēt; sā 
tinöölô Môsös tö ngam Mā Tēv.  
27Vī inyut Āròn cha-a inrē tö tövai hilā tökupātö, inyut yik kikōnyö kūön ò 
inrē,  
28Vī tövai hilā inrē nö sapīöv, tövai hilā inrē nö yanöṅtö kui, pachūma inrē 
töngënö kalröön nö tövai hilā.  
29Tövai hilā inrē sörplis, tölingūṅ, tököinyö nganāvö mat, laturë, vahī 
chamôktö mirun; sā tinöölô Môsös tö ngam Mā Tēv.  
30Ngaich cha-a nö vī tömitāk im töhet sapīöv tö tötkatĕhka humlum, ngaich 
kūich nö i mat e, sā kin-īpö mat kinlong minkahngö, TÖHET NÖ IM MĀ TĒV.  
31Ngaich cha-a nö kapòk tö lēs nö in e tö tölingūṅ, nö inköpngö e nö im 
sapīöv lā tulöng; sā tinöölô Môsös tö ngam Mā Tēv.  

Kinheūten Minë La-en 
(Man 35.10-19) 

32Möl nö keuheūten minë la-en ngam inrūkui ngam rūkui inmūlö; ngaich yik 
kūön Israĕl nö keuheūten nö asā tinöölô Môsös tö ngam Mā Tēv, ngatī cha-a.  
33Ngaich kētö ök inrūkui cha-a nö in Môsös, tök rūkui inmūlö, ṙòkhöre nup 
chehen e inrē nup kinvòk e, savaich e, kinrān e, machööḵlö e, tö nup löp e 
inrē;  
34Tök kinṙulkui e inrē uk kūön sīṅp töhangāvö mat, tök uk kapëông inrē 
kinṙulkui, tök innyatlö inrē ranangkūö:  
35Tök kasòng ngam tökô-en inmeuktö, tö nuk kaneun e, tök anūichö miṙēlōn 
inrē;  

36Tök mīs, ṙòkhöre nuk chehen e, tö nuk töhet ròtī inrē:  
37Tök töhet chūök rööntö manyaṅk, tö nuk ëāṅvö e, nuk ëāṅvö tö halēntu nö 
haṙākö, nup chehen u inrē, tavī-i ëāṅvö inrē;  
38Ök humlum tahāklö, incham tavī-i inrē, tötahūsa lōpān, innyatkūö inkūp 
ngam rūkui inmūlö;  
39Tök mās tahāklö ök mās inrē tö sā mat inhāṅl ël e, nuk kaneun e, tö nuk 
chehen e nö ṙòkhöre, tök sanöich, rööntö e inrē;  
40Nup ranang ök elmilūkö tökilölhaka, machööḵlö e, löp e inrē, tök innyatngö 
ngam lökhöt elmilūkö, nuk tökuvaha e, tö nuk tumnôkö e inrē, ṙòkhöre inrē 
nup chehetī i la-en ngam inrūkui, chehetī inrē i la-en ngam rūkui inmūlö;  
41Nup inyut mineukṙen el ngam töhet chūök tövāyö vinī-i, nuk töhet inyut 
Āròn inrē nö Kūönṙô, nuk inyut yik kikōnyö kūön ò inrē, nö meukṙen nö el 
chūök Kūönṙô.  
42Sā tinöölô Môsös tö ngam Mā Tēv anū-ö nö ṙòkhöre, ngati tī yik kūön Israĕl 
tö nuk la-en.  
43Meuk nuk la-en ngaich Môsös nö ṙòkhöre, ngaich meūkö cha nö keuheūten 
tö e; sā Chöngö ngam Mā Tēv, ngatī tī cha-a: ngaich hakôlò u ang Môsös.  

 Maneutnyi 40 

Inlēnken, Töm Inhetlö Ngam Inrūkui Ngam Mā Tēv 

1Ngaich ngö ṙô ngam Mā Tēv nö vë-ekūö Môsös,  
2Asöklö ngam inrūkui ngam rūkui inmūlö pömchö ip raneh sakāmö ngam 
raneh chingëṅt.  
3El e tī pömchö tö ap kasòng tökô-en inmeuktö, hanyantngö ap kasòng më-eṅ 
töp ranangkūö.  
4Ngaich kēhĕt ngam mīs më-eṅ inrē, halēn nup chehen ël e; kēhĕt öp chūök 
rööntö manyaṅk më-eṅ inrē, tōttökūö nup ëāṅvö e inrē. 
5Ṙātö ngam humlum më-eṅ inrē tahāklö lōpān i kūö ngam kasòng tökô-en 
inmeuktö, ngaich vīlö öp ranangkūö inkūp ngam inrūkui.  

6Ane inrē më-eṅ ṙātö ngam tahāklö töföngö tökētu nö i kūö inkūp ngam 
inrūkui ngam rūkui inmūlö.  
7Ngaich më-eṅ inrē ṙātö ngam chūök sanöich, i hôi ngam rūkui inmūlö tö 
ngam tahāklö, asëlö mak inrē ël e.  
8Halēnlö ap elmilūkö nö havīṙi, seūlö nup ranangkūö ngam lökhöt ngam 
elmilūkö.  
9Ngaich kēḵ ngam tavī-i incham pömchö, ngaich hacham ngam inrūkui nup 
aṅ e inrē nö ṙòkhöre, öm ahetlö e, ṙòkhöre nup chehen e inrē: ngaich angū-ö 
min nö töhet.  
10Ngaich më-eṅ min inrē hacham ngam tahāklö töföngö tökētu, ṙòkhöre nup 
chehen e inrē, ngaich ahetlö ngam tahāklö: ngaich ngam tahāklö min nö 
tölngö töhet.  
11Ngaich më-eṅ inrē hacham ngam chūök sanöich tö ngam rööntö e, ngaich 
ahetlö e.  
12Ngaich kēten Āròn më-eṅ tö yip kikōnyö kūön ò nö i kūö inkūp ngam rūkui 
inmūlö, ngaich söichö cha më-eṅ tö mak.  
13Hayutlen Āròn pömchö tö nup töhet inyut, hachāman pömchö, ahetlen ò 
inrē, hòṅ ò nö meukṙen chu nö i chūök Kūönṙô.  
14Kētö yip kikōnyö kūön ò hayutlen cha tö nup inyut:  
15Hachāmö cha pömchö, öm sā tī re töp yöng cha, hòṅ cha nö meukṙen chu i 
chūök Kūönṙô; ngaich ngam inchāmö cha min nö lökten cha nö tö-örheūheu 
nö Kūönṙô i tumkölchap cha.  
16Ngaich ngati tī ang Môsös: sā nup tinöölô ò nö ṙòkhöre tö ngam Mā Tēv, 
ngati tī anga-aṅ.  
17Ngaich ngö inlahen im raneh chingëṅt im in nët samyeūheu, im raneh 
sakāmö ngam chingëṅt nö asöklöngö ngam inrūkui. 
18Ngaich Môsös nö asöklö ök inrūkui, ngaich ṙāḵ nuk löp e, asöklö nuk 
savaich e inrē, karāntö nuk kinrān e, asöklö nuk machööḵlö e inrē. 

19Ngaich anga-aṅ inrē nö haṙĕh rūkui nö i kui ngam inrūkui, kahultö kui 
ngam rūkui inrē nö lā tulöng tö e; sā tinöölô Môsös tö ngam Mā Tēv. 
20Ngaich anga-aṅ nö kēḵ ök tökô-en inmeuktö chaplö e ngaich nö el ngam 
kasòng Chöngö, ngaich kuṙōlhöt nuk kaneun nö im kasòng Chöngö, ngaich 
ṙātö ök anūichö miṙēlōn nö i kui ngam kasòng Chöngö.  
21Ngaich anga-aṅ nö kēhĕt ngam kasòng Chöngö nö ël ngam inrūkui, ngaich 
vītö ök innyatngö ngam ṙanangkūö, ngaich hanyatngö ngam kasòng tökô-en 
inmeuktö, sā tinöölô Môsös tö ngam Mā Tēv.  
22Ngaich anga-aṅ inrē nö ṙātö ap mīs nö el rūkui manūlö, nö lā kapā i kaha 
ngam inrūkui lā uk ök innyatngö.  
23Ṙātö nuk ròtī anga-aṅ inrē nö lēn nö i kūö ngam Mā Tēv; sā tinöölô Môsös 
tö ngam Mā Tēv.  
24Ngaich ṙātö öp chūök rööntö manyaṅk nö ël rūkui manūlö, kamlö nö i 
ngam mīs i kaha ngam inrūkui nö lā lòhngö. 
25Tōttökūö nup ëāṅvö anga-aṅ ngaich nö i kūö ngam Mā Tēv; sā tinöölô 
Môsös tö ngam Mā Tēv.  
26Ngaich anga-aṅ nö ṙātö ap humlum tahāklö nö el ngam rūkui manūlö lā 
kūö ngam innyatngö:  
27Ngaich anga-aṅ nö föng tötahūsa lōpān, nö ël e; sā tinöölô Môsös tö ngam 
Mā Tēv.  
28Vītö ök ranangkūö inkūp ngam inrūkui anga-aṅ ngaich.  
29Ngaich ṙātö ök tahāklö töföngö tökētu anga-aṅ nö i kūö inkūp ök inrūkui 
ngam rūkui manūlö, ngaich ël e nö kētö töföngö tökētu nyā-aṅ inrē tökētu; sā 
tinöölô Môsös tö ngam Mā Tēv.  
30Ngaich ṙātö ngam chūök sanöich anga-aṅ i hôi ngam rūkui manūlö tö ngam 
tahāklö, ngaich asëlö mak nö ël e nö sanöich.  
31Ngaich Môsös, Āròn, tö yik kikōnyö kūön ò inrē nö söich tīre, röönre inrē 
nö ël e; 

32Hē cha nö kuhēthötre nö el rūkui manūlö, hē cha inrē nö haröhtöre nö ip 
tahāklö, ngaich söichöre cha-a: sā tinöölô Môsös tö ngam Mā Tēv.  
33Vīlö ngam elmilūkö anga-aṅ inrē nö vinngö nö el ngam inrūkui tö ök 
tahāklö inrē, ngaich vītö ranangkūö lökhöt im elmilūkö. Möl Môsös nö 
keuheūten töm la-en.  

Taṙul I Kui Inrūkui Ngam Mā Tēv 
(Kinṙeūkö 9.15-23) 

34Ngaich ngam taṙul nö hanyattökui ngam rūkui manūlö, ngaich ngam 
yanëichö ngam Mā Tēv nö hatööḵlö ngam inrūkui.  
35Ngaich ötkô Môsös nö kuhēthötre nö el ngam rūkui manūlö, tö kūö ngam 
taṙul nö i kui e, ngaich ngam yanëichö ngam Mā Tēv nö hatööḵlö ngam 
inrūkui.  
36Ngaich hē ngam taṙul nö kē-ĕyö nö ṙā-ang kui ngam inrūkui, inṙūöhöröön 
ngaich yik kūön Israĕl, nö i nuk kinröönngö cha:  
37Yē ngam taṙūl pöri nö öt kiröönngöre hanöng saha öp sakāmö kinëḵngö e.  
38Pò ngam taṙul ngam Mā Tēv nö i kui ngam inrūkui tö sakāmö, ngaich in e 
inrē ap tameūyö tö hatööm, nö meūkö tö yip aṅ patī Israĕl nö ṙòkhöre, i minë 
kinröönngö cha.  

La-En Lēvī 

La-En Lēvī 1 

Nòngre Töföngö Tökētu 

1Ngaich ngam Mā Tēv nö havëten Môsös, ngaich vë-ekūö ò nö löknyö ël ök 
rūkui manūlö, nö ngö ṙô,  
2Vë-ekūö yip kūön Israĕl, ngö ṙô tö cha, Yĕn tariku aṅ in yīö kamëtö tökētu 
nö i ngam Mā Tēv, kētö nuā re më-eṅ nö tökētu, aṅ i nup tö hĕng mihëṅṙö 
töṙeūla ane inrē aṅ i nup sīṅp.  
3Yē öp tökētu tö ò nö töföngö tökētu aṅ i nup tö hĕng mihëṅṙö töṙeūla, kēten 
ò anga-aṅ min nö kōiny nö tötvahavö alaha: kēten ò anga-aṅ min nö im inkūp 
ngam rūkui manūlö, hòṅ ò nö töhōḵovö nö i kūö ngam Mā Tēv. 
4Ṙātö eltīre min anga-aṅ nö i kui ngam töföngö tökētu; ngaich hōḵovö min 
ngam tī ò nö inlām tökööl ò.  
5Ṙatnyö likeun ngam nuā min anga-aṅ nö i kūö ngam Mā Tēv: ngaich yik 
kikōnyö kūön Āròn, yik Kūönṙô nö kētö ngam mahām min, ngaich havīngö 
tīre nö kicheny ël ngam tahāklö ngam ip inkūp öp rūkui manūlö.  
6Ngaich anga-aṅ min nö tal ngam töföngö tökētu, rökö e inrē nö pinyënyö.  
7Ngaich yip kikōnyö kūön Āròn Kūönṙô nö chaplö tameūyö min nö ël ngam 
tahāklö, ngaich ṙāḵ ngòh nö lēn nö i kui ngam tameūyö.  
8Ngaich yik kikōnyö kūön Āròn, yip Kūönṙô nö ṙāḵ nup töpanyëny, töm kui, 
tösangöö inrē, nö lēn nö i kui nup ngòh i kui ngam tameūyö öp me-ël ngam 
tahāklö:  
9Söichö pöri nup aṅ ellōn tö nup kalröön inrē tö mak: ngaich öp Kūönṙô nö 
keuheūtlö u nö föngö nö el ngam tahāklö, nö töföngö tökētu, tökētu nö löktö 
i kūö tameūyö, nö löö im Mā Tēv nö tötahūsa.  
10Ngaich yē öp kahëtö ò nö aṅ i nup tömūl, tö ṙōl mihëṅṙö töṙeūla, aṅ i nup 
siṅp, hēk aṅ i pököre, nö töföngö tökētu; kēten ò anga-aṅ min nö kōiny nö töt 
vahav alaha.  

11Ṙatnyö likeun ò min anga-aṅ nö lā kaha öp tahāklö lā kapā nö i kūö ngam 
Mā Tēv: ngaich yip kikōnyö kūön Āròn min yip kūönṙô, nö kicheny el ngam 
tahāklö nö vinngö tī.  
12Ngaich rökan min anga-aṅ nö pinyënyö, hol töp kui ò, tösangöö ò inrē: 
ngaich ṙāḵtö u min öp Kūönṙô nö lēn nö i kui nup ngòh i kui ngam tameūyö 
ngam el ngam tahāklö:  
13Nup ellōn pöri tö nup kalröön inrē nö söichö tö mak: ngaich öp Kūönṙô min 
nö kētö u nö keuheūtlöre, föngö u inrē nö keuheūtlöre, föngö u inrē nö el 
ngam tahāklö: tökētu nö löktö i kūö tameūyö, nö löö im Mā Tēv nö tötahūsa.  
14Ngaich yē öp tökētu tö ò nö im Mā Tēv, öp töföngö tökētu nö chehechōn, 
ngaich anga-aṅ min nö kētö nyö-öṅ, hēk kūön pumpa.  
15Ngaich kēten ò min ngam Kūönṙô nö i ngam tahāklö, litòkngö ngam kui ò 
ngaich, ngaich föngö e nö el ngam tahāklö: ngaich öp mahām ò min nö 
hareūtu nö i ngam tahāklö:  
16Ngaich anga-aṅ min nökēngö ap uk ò nö holtö nup sanôi ò ngaich suktö u 
nö lā chuhöt kaha öp tahāklö, i kaha chūök tisum: 
17Ngaich chiṙesngö kël ò min anga-aṅ, hö-ö pöri nö hatökngö u: föngö ngaich 
anga-aṅ nö ël ngam tahāklö tö ngam Kūönṙô, nö i kui nup ngòh nup mi-i kui 
ngam tameūyö: töföngö an angū-ö nö tökētu nö löktö i kūö tameūyö, nö löö 
im Mā Tēv nö tötahūsa.  

 La-En Lēvī 2 

Nya-aṅkūö Tökētu 

1Yĕn hĕng tak öp kamëtö nyā-aṅ tökētu nö i ngam Mā Tēv, öp kahëtö ò min 
nö hòṅ töfaṙëcha atra; ṙöslö tavī-ī e anga-aṅ min, ngaich chaplö lōpān nö in 
e:  
2Ngaich kētö e anga-aṅ nö in yip Kūönṙô yip kikōnyö kūön Āròn: ngaich 
anga-aṅ min nö kēḵ nö in e hĕng mi-eltī-i töfaṙëcha atra, töp tavī-i inrē nö 
holtö nup lōpān; ngaich föngö angū-ö min töp Kūönṙô nö ël ngam tahāklö nö 
inköpkölōn, tökētu i kūö tameūyö, nö löö im Mā Tēv nö tötahūsa:  

3Ngaich öp chööḵṙen ngam nyā-aṅ tökētu min nö lumnööṙö Āròn tö yip 
kikōnyö kūön ò inrē: tölngö töhet an angū-ö i nup tökētu nö in Mā Tēv nö 
lökten i kūö tameūyö.  
4Yē meh kētö nyā-aṅkūö nötökētu nup tökahūlö nö el chūök kinṙūlö, 
tötaföhlöng min angū-ö nö aṅ i töfaṙëcha atra kalūöchö tö tavī-i, hēk 
tötaföhlöng vēför tö sôhò tö tavī-i.  
5Yē öp kahëtö meh nya-aṅ nö kahūlö nö ël törah, hòṅ töt-aföhlöng angū-ö nö 
aṅ i töfaṙëcha atra, kalūöchö tö tavī-i. 
6Ṙònglö alaha e më-eṅ, ṙöstö tavī-i e inrē: nyā-aṅ an angū-ö nö tökētu. 
7Ngaich yē ap kahëtö meh nö nyā-aṅ nö tökētu nö tövī-i nö ël törah kunrālö, 
hòṅ aṅ i töfaṙëcha atra angū-ö nö hol tö tavī-i.  
8Ngaich kētöp nyā-aṅ më-eṅ tökētu nö i ngam Mā Tēv öp tö ngatī vinī-i: 
ngaich kētu min angū-ö nö ip Kūönṙô ngaich anga-aṅ min nö kēten e nö ip 
tahāklö.  
9Ngaich ngam Kūönṙô min nö kēḵ nö im nyā-aṅ tökētu inköpkölōn, ngaich 
föngö e nö el ngam tahāklö tökētu: nö lökten i kūö tameūyö, nö löö im Mā 
Tēv nö tötahūsa.  
10Ngaich öp chööḵṙen ngam nyā-aṅ tökētu min nö lumnööṙö Āròn, tö yip 
kikōnyö kūön ò inrē: tölngö töhet an angū-ö nö i nup tökētu nö im Mā Tēv, 
nö lökten i kūö tameūyö.  
11Nup tö-aföhlöng nyā-aṅ tökētu min nö öt kētu nö i ngam Mā Tēv: pò yīö öt 
föng tö aföhlöng min, ötrēhĕn hönī, nö tökētu nö im Mā Tēv nö lökten i kūö 
tameūyö.  
12Kētö nup lanòhlòng chōn yī-ö nö tökētu nö i ngam Mā Tēv: uh pöri anū-ö 
nö hanôltu nö i nup tötahūsa el ngam tahāklö.  
13Kö chaplöng sāl tö meh nup nyā-aṅ tökētu; um rēhĕn halöngten ngam sāl 
ngam kinlēḵngô ngam Mā Tēv nö hāṅten ip nyā-aṅ tökētu tö meh: i nup 
taṙòkhöre tökētu tö meh, kētö sāl më-eṅ.  

14Ngaich yē meh kētö nyā-aṅ tökētu nö i ngam Mā Tēv, tö nup lanòhlòng 
chōn, kētö nup nyā-aṅ më-eṅ tökētu nup lanòhlòng sāiny nöng nëlö tö-ahīngö 
nö i kūötameūyö, tösōngö sāiny aṅ nup tufömngöre nëlö.  
15Ngaich më-eṅ ṙöstö tavī-i e, ṙāḵ lōpān inrē i kui e: tökētu an angū-ö nö nyā-
aṅ. 
16Ngaich ngam Kūönṙô min nö föng inköpkölōn tö e, aṅ i nup tösōngö sāiny 
inrē, aṅ ip tavī-i inrē, nö hol tö lōpān, tökētu an angū-ö nö i ngam Mā Tēv nö 
lökten i kūö tameūyö.  

La-En Lēvī 3 

Inlāmö Tökētu 

1Ngaich yē öp tökētu tö ò nö pötiṙen nö tökētu nö i inlāmö; yĕn kētö aṅ i nup 
tö hĕng mihëṅṙö töṙeūla, yĕn kōiny hēk yĕn kan, kēten ò anga-aṅ nö i kūö 
ngam Mā Tēv nö töt vahav alaha.  
2Ṙātö eltīre min anga-aṅ nö i kui ngam kahëtöre, ṙatnyö likeun ò ngaich nö 
im inkūp rūkui manūlö: ngaich yip kikōnyö kūön Āròn yip Kūönṙô min nö 
kicheiny ngam mahām nö el ngam tahāklö nö havinngö e.  
3Ngaich anga-aṅ min nö kētö ngam inlām tökētu nö i ngam Mā Tēv nö lökten 
i kūö tameūyö; öp ayū inṙungngö nup aṅ ellōn, ṙòkhöre nup tösangöö inrē i 
uk nup aṅ ellōn,  
4Nup tönët inrē elkilpong, tö nup ayū in u inrē, nup mi-i ṙat, töp tö-angūṅ 
inrē ip alip, nö kē-ĕyö tö ò nö lökngö i minë elkilpong.  
5Ngaich yip kikōnyö kūön Āròn min nö föngö e nö el öp tahāklö i kui öp 
töföngö tökētu, öp mī-i kui nup ngòh nup mī-ikui öp tameūyö; tökētu an 
angū-ö nö löktö i kūö tameūyö, tökētu an angū-ö nö löktö i kūö tameūyö, nö 
löö im Mā Tēv nö tötahūsa.  
6Yē öp kahëtö ò nö töpötiṙen; nö inlāmö tökētu nö im Mā Tēv, nö aṅ i nup 
töṙōl mihëṅṙö töṙeūla; kōiny hēk kan, kēten ò anga-aṅ min nö öt vahav alaha.  
7Yĕn kētö kūön sīṅp anga-aṅ nö kahëtö ò, ngaich anga-aṅ min nö kēten ò nö i 
kūö ngam Mā Tēv.  

8Ngaich anga-aṅ min nö ṙātö eltīre nö i kui ngam kahëtöre, ngaich ṙatnyö 
likeun ò i kūö ngam rūkui manūlö: ngaich yip kikōnyö kūön Āròn min nö 
kicheny ap mahām ò nö i kui öp tahāklö, nö havinngö e.  
9Ngaich anga-aṅ min nö kētö aṅ im inlām tökētu nö tökētu nö im Mā Tēv nö 
löktö i kūö tameūyö; öp tösangöö ò, keuheūtlöre tösangöö öp lamrit, kēngö e 
min anga-aṅ hakökhöt e nö i kūö öp kinngeūkö. Nup tösangöö hanum ellōn 
inrē, ṙòkhöre inrē nup tösangöö i ṙòng puhū ò. 
10Nup tönët elkilpong, nup ayū inrē in u, nup i ṙat, töp tö-angūö inrē ip alip, 
nö kē-ĕyö nö lökngö i minë elkilpong.  
11Ngaich ngam Kūönṙô min nö föngö e nö ël ngam tahāklö: angū-ö an nyā-
aṅkūö aṅ im tökētu nö im Mā Tēv nö lökten i kūö tameūyö.  
12Yĕn pököre öp kahëtö ò ngaich kēten ò min anga-aṅ nö i kūö ngam Mā Tēv.  
13Ngaich ṙātö eltīre min anga-aṅ nö i kui ò, ngaich ṙatnyö likeun ò nö i kūö 
öp rūkui manūlö, ngaich yip kikōnyö kūön Aròn min nö kicheny ngam 
mahām ò nö i kui ap tahāklö nö havinngö e.  
14Ngaich anga-aṅ min nö kētö ap kahëtöre, tökētu nö i ngam Mā Tēv nö 
lökten i kūö tameūyö; öp tösangöö hanum nup ellōn ò, ṙòkhöre inrē nup 
tösangöö ellōn ò,  
15Nup tönët elkilpong, nup ayū inrē in u, nup i ṙat, töp tö-angūö inrē ip alip, 
nö kē-ĕyö nö lökngö i minë elkilpong.  
16Ngaich ngam Kūönṙô min nö föngö u nö el ngam tahāklö: nyā-aṅkūö an 
angū-ö tökētu nö löktö i kūö tameūyö, nö tötahūsa: ṙòkhöre nup tösangöö nö 
lumnööṙö ngam Mā Tēv. 
17Tötchanūhuvṙen min angū-ö nö chöngö i tumkölchap yīö i nup elyöngö yīö 
nö ṙòkhöre, tö yīö min öt kāḵ tösangöö ötrēhĕn mahām.  

 La-En Lēvī 4 

Tökētu I Inmahngen I Tökööl 

1Ngaich vë-ekūö Môsös ngam Mā Tēv; nö ngö ṙô,  

2Vë-ekūö yip kūön Israĕl, ngö ṙô, Yĕn hĕng tak min tö-amahaiṙen nö köölö 
fālen, nö i nup tö sōḵtu tö ngam Mā Tēv, ngaich hēngö lahök nö in u;  
3Yē öp kūönṙô min nö köölö fālen ngaich sā kamëtö kui vē tarik tö tökööl; 
ngaich hökngen ò nö kētö tökētu kūön öp tökööl ò, öp kanöölö fālen, hĕng 
nòng kōiny kun nuā töt vahav alaha tökētu nö i ngam Mā Tēv tö kūö tökööl.  
4Ngaich kētö öp kōiny nuā min anga-aṅ im inkūp ngam rūkui manūlö i kūö 
ngam Mā Tēv; ngaich ṙātö eltīre anga-aṅ nö i kui ngam kōiny nuā, ngaich 
ṙatnyö likeun ngam kōiny nuā nö i kūö ngam Mā Tēv.  
5Ngaich ngam töhachāmö kui Kūönṙô min nö kēḵ ngam mahām ngam kōiny 
nuā ngaich kētö e nö im rūkui manūlö.  
6Ngaich ngam Kūönṙô nö sumlö kuntīre nö im mahām, ngaich kicheny ngam 
mahām nö sat heuh tī nö i kūö ngam Mā Tēv i kūö ngam innyatngö ngam 
töhet chūök.  
7Ngaich ngam Kūönṙô min nö lūöptö ngam mahām nö i kui nup sinrōl ngam 
tahāklö nö tötashūsa nö i kūö ngam Mā Tēv, öp me-ël ngam rūkui manūlö; 
keuheūtlöre öp mahām ngam tahāklö ngam töföngö tökētu nö in öp inkūp 
ngam rūkui manūlö.  
8Ngaich ṙòkhöre min nup tösangöö ngam nuā ngam tökētu kūö tökööl nö kē-
ĕyö nö ṙā-ang in ò; öp tösangöö hanum, ṙòkhöre inrē tösangöö ellōn ò,  
9Nup elkilpong tönët tö nup ayū in u, nup mī-i ṙat, töp tö-angūö inrē ip alip, 
nö kē-ĕyö nö lökngö i minë elkilpong,  
10Sā kinë-eng u nö ṙā-ang im kōiny nuā ngam tökētu nö inlāmö: ngaich ngam 
Kūönṙô min nö föngö u nö el ngam tahāklö töföngö tökētu.  
11Ngaich ngam uk ngam nuā, tö nup alaha ò, hol töp kui ò, tö nup kalröön ò 
inrē tö nup aṅ ellōn ò sôḵ ò inrē,  
12Keuheūtlöre ngam nuā min nö kēnyu nö lā uk ngam elyöngö ip töhet 
chūök, öp chūök hinôngngö tisum, ngaich föngi nö i kūö ngòh tameūyö: i 
chūök nup tisum nö hōngi min angū-ö nö föngi.  

13Yē yip ṙôngö Israĕl min nö ṙòkhöre nö köölö fālen, ngaich angū-ö nö öt 
meūkö tö yip tömaṙôngö, ngaich acha-a nö kēken nup sinôtöre tö ngam Mā 
Tēv, ngaich fāluṙen.  
14Yē ngam tökööl cha nö akahaiṙen, ngaich yip tömaṙôngö min nö hĕng nòng 
kahëti tö kun kōiny nuā tökētu kūö tökööl, ngaich kēten ò nö i kūö ngam 
rūkui manūlö.  
15Ngaich yip ṙôngö yip tarik min nö ṙātö eltīre nö i kui ngam nuā nö i kūö 
ngam Mā Tēv: ṙatnyu likeun ngaich ngam nuā nö i kūö ngam Mā Tēv.  
16Ngaich öp Kūönṙô töhachāmö kui nö kētö ngam mahām ngam kōiny nuā 
min nö im rūkui manūlö: 
17Ngaich ngam Kūönṙô nö sumtö kuntīre nö im mahām; ngaich kicheny ngam 
mahām nö sat heuh tī nö i kūö ngam Mā Tēv, i kūö ngam innyatngö. 
18Ngaich anga-aṅ min nö lūöptö ngam mahām nö i minë sinrōl ngam tahāklö 
ngam i kūö ngam Mā Tēv, ngam el ngam rūkui manūlö, ngaich keuheūttöre 
min ngam mahām nö ṙöösi tö ò nö i rööntö ngam tahāklö töföngö tökētu öp 
ip inkūp ngam rūkui manūlö.  
19Ṙòkhöre nup tösangöö ò min nö kē-ĕyö nö ṙā-ang in ò, ngaich föngö nö el 
ngam tahāklö.  
20Ngati tī min anga-aṅ tö ngam nuā; sā tīre tö ngam nuā tökētu kūö tökööl, 
ngatī tī anga-aṅ tö ngòh; ngaich ngam Kūönṙô min nö vī inlām tökööl cha, 
ngaich aṙēlöngö cha-a min.  
21Ngaich anga-aṅ min nö kēnyö ngam nuā nö lā uk öp elyöngö, ngaich 
föngngen ò sā tīre tö ngam mu-urĕh nuā: tökētu an anga-aṅ kūö tökööl 
tömaṙôngö.  
22Yē öp mahayöng nö köölö fālen, nö amahaiṙen i töhĕng i në nö ṙòkhöre 
hachöngten ngam Mā Tēv, ngam Tēv ò, nö tö un kēka, köölö fālen anga-aṅ 
ngaich;  

23Yē öp tökööl ò, öp chūök ò nö köölö fālen, nö vënyu nö in ò, ngaich hĕngö 
kahëti anga-aṅ tö kōiny pököre, töt vahav alaha;  
24Ngaich anga-aṅ min nö ṙātö tīre nö i kui öp pököre, ṙatnyö likeun ò ngaich 
ip chūökö öp chūök cha nö ṙatnyö likeun öp töföngö tökētu nö i kūö ngam 
Mā Tēv: tökētu an angū-ö kūö tökööl.  
25Ngaich öp Kūönṙô min nö kēḵ aṅ ip mahām aṅ im tökētu kūö tökööl nö aṅtī 
tö kuntīre, ngaich lūöptö e i minë sinrōl ngam tahāklö töföngö tökētu, ngaich 
ngam mahām min nö ṙöstu nö i rööntö ngam tahāklö tökētu.  
26Ngaich ṙòkhöre nup tösangöö min nö föngö nö el ngam tahāklö, sā nup 
tösangöö ngam tökētu tö kūö inlāmö: ngaich ngam Kūönṙô min nö havëkö 
inlām tökööl ò nö ip kanöölö fālen ò, ngaich aṙēlöngö min anga-aṅ.  
27Yĕn hĕng tak öp aṅ i yip töng tarika nö amahaiṙen nö köölö fālen, i töhĕng i 
në nö ṙòkhöre hachöngten ngam Mā Tēv nö öt un kēkaṙen ngaich köölö fālen;  
28Yē öp tökööl ò, öp chūök ò nö köölö fālen, nö vënyu nö in ò, ngaich hĕng 
nòng kahëti anga-aṅ tö kan pököre, töt vahav alaha, kūö öp tökööl ò öp 
chūök ò nö köölö fālen.  
29Ngaich anga-aṅ min nö ṙātö tīre nö i kui öp tökētu kūö tökööl, ngaich 
ṙatnyö likeun ngam tökētu kūö tökööl nö im chūök töföngö tökētu.  
30Ngaich öp Kūönṙô min nö kēḵ aṅ ip mahām nö aṅti tö kuntīre, ngaich 
lūöptö e nö i kui nup sinrōlngam tahāklö töföngö tökētu, ngaich keuheūttöre 
min ngam mahām nö ṙöstu nö i röön tö ngam tahāklö.  
31Ngaich ṙòkhöre min nup tösangöö nö kē-ĕyö, sā kinëngö nup tösangöö i nup 
tökētu tö kūö inlāmö: ngaich föngö e min ngam Kūönṙô nö el ngam tahāklö 
nö tötahūsa kumchik nö im Mā Tēv; ngaich ngam Kūönṙô min nö havëkö 
inlām tökööl ò, ngaich aṙēlöngö min anga-aṅ.  
32Yē ò nö kētö kun pököre nö tökētu kūö tökööl, kēten ò min anga-aṅ nö kan 
töt vahav alaha.  

33Ngaich anga-aṅ min nö ṙātö tīre nö i kui ngam tökētu kūö tökööl, ngaich 
ṙatnyö likeun ò nö tökētu kūö tökööl, im chūökö chūök cha nö ṙatnyö likeun 
ngam töföngö tökētu.  
34Ngaich ngam Kūönṙô min nö kēḵ aṅ i ngam mahām ngam tökētu kūö tökööl 
nö aṅtī tö kuntīre, ngaich lūöptö e nö i kui minë sinrōl ngam tahāklö töföngö 
tökētu, ngaich keuheūttöre ngam mahām nö ṙöhtu nö i rööntö ngam tahāklö:  
35Ngaich kē-ĕyö nup tösangöö min nö ṙòkhöre, sā nup tösangöö ngam kun 
pököre nö kē-ĕyö im tökētu kūö inlāmö; ngaich ngam Kūönṙô min nö föngö u 
nö el ngam tahāklö, i kui nup tökētu nö im Mā Tēv nö lökten i kūö tameūyö, i 
kui nup tökētu nö im Mā Tēv nö lökten i kūö tameūyö; ngaich ngam Kūönṙô 
min nö havëkö inṙē-ĕl tökööl ò, ip tökööl, chūök aṙēlöngö min anga-aṅ.  

La-En Lēvī 5 

Tökētu Kūö Fālen I Tökööl 

1Yĕn hĕng tak tököölö fālen, nö kūö ò nö chūöku ṙô, yĕn mameuk anga-aṅ, yē 
ò nö meuk hēk akahalōn, yĕn öt kônyô anga-aṅ nö eūkö e, ngaich anga-aṅ 
min nö keun öp fālenre;  
2Hēk yĕn hĕng tak lamūölkö töt het, yē e nö alaha tökapah töt het töṙeūla, 
hēk alaha tökapah töt het nuā, hēk alaha tökapah töt het töṙeūla chehen, 
nyatngö angū-ö tö ò, ngaich kuvīö anga-aṅ, köölö fālen min anga-aṅ.  
3Hēk yĕn lūölkö töt het anga-aṅ i tarik, öp tö sitih töt het in ò, nyatngö angū-
ö inrē tö ò; yē ò nö akahalōn tö e, ngaich tö köölö fālen min anga-aṅ.  
4Hēk yĕn hĕng tak töt afēku nö chūöku ṙô nö löknyö elvāngre nö hòṅ kēken 
tötlöök, hēk tölöök, nup töng sitih ṙô öp tarik min nö chūöku ṙô nö ötfahēku, 
nyatngö inrē angū-ö tö ò; yē ò nö akahalōn tö e, ngaich anga-aṅ min nö köölö 
fālen i tö hĕng in u.  
5Ngaich mīnö, yē ò nö köölö fālen i töhĕng in u, halööknyôre min anga-aṅ ip 
chūökre nö köölö fālen:  
6Ngaich anga-aṅ min nö kētö tökētu kūö tököölre nö im Mā Tēv kūö öp 
kanöölö fālen ò; hĕng nòng kan aṅ i nup töhĕng nòng kūön sīṅp hēk hĕng 



259 

 

 
   Nicobarese Bible 

© 2014, Bible Society of India. 
 

 
 

 

nòng pököre, tökētu kūö tökööl; ngaich ngam Kūönṙô min nö havëkö inlām 
tökööl ò.  
7Ngaich yē ò nö ötkô nö kēḵ kūön sīṅp, ngaich anga-aṅ min nö kētö tökētu 
kūö tökööl, öp tökööl fālen ò, nët nòng nyö-öṅ, hēk nët nòng kūön pumpa, nö 
i ngam Mā Tēv; hĕng nòng tökētu kūö tökööl, ngam tahëng inrē töföngö 
tökētu.  
8Ngaich min anga-aṅ nö ip Kūönṙô, öp kamëtö tökētu kūö tökööl nö urĕh, 
litòkngö ngam kui ò ngaich anga-aṅ nö i ngam likeun ò, hö-ö pöri nö harēvö 
alaha anga-aṅ:  
9Ngaich min anga-aṅ nö kicheny öp mahām tökētu kūö tökööl öp i taseū 
ngam tahāklö; ngaich öp chööḵ ngam mahām min nö hareūtu nö i rööntö 
ngam tahāklö: tökētu an angū-ö kūö tökööl.  
10Ngaich anga-aṅ min inrē nö kētö ngam innët nòng nö töföngö tökētu, asā 
ngam chöngö: ngaich ngam Kūönṙô min nö havëkö inlām tökööl ò, ngaich 
aṙēlöngö min anga-aṅ.  
11Yē ò pöri nö öthuveū-en tö tönët nòng nyö-öṅ hēk tönët nòng kūön pumpa, 
ngaich anga-aṅ min nö kētö öp kahëtö ò kūö tökööl ò, hĕng nyamum efā (1 
kilō lumngan) i tösöm öp töfaṙëcha atra tökētu an nö in e, un chaplöng inrē 
lōpān nö in e: tön tökētu an angū-ö kūö tökööl.  
12Ngaich kēten e anga-aṅ nö ip Kūönṙô, ngaich öp Kūönṙô min nö hĕng mi 
eltī-i kahë nö in e nö inköpkölōn ngaich föngö e nö el ngam tahāklö, i kui 
nup tökētu nö i ngam Mā Tēv nö lökten i kūö tameūyö: tökētu an angū-ö kūö 
tökööl. 
13Ngaich ngam Kūönṙô min nö havëkö inlām tökööl ò nö ip tökööl kanöölö 
fālen ò aṅ i në, ngaich aṙēlöngö min anga-aṅ: ngaich öp chööḵṙen min nö 
lumnööṙö öp kūönṙö, nö nyā-aṅ tökētu.  

Tökētu Ṙāi Tanôich Ngen I Tökööl 

14Ngaich ngam Mā Tēv nö vë-ekūö Môsös, nö ngö ṙô,  

15Yĕn hĕng tak öp töfāluṙen nö tôichngen, ngaich köölö fālen nö amahaiṙen, 
nö i nup töhet aṅ im Mā Tēv; ngaich anga-aṅ min nö kētö tökētu kūö fālenre, 
nö im Mā Tēv, hĕng kūön sīṅp töt vahav alaha aṅ i tö hĕng kiteūm asā öp ṙāi 
ò i rupīö siköl (chantī), tö sā öp siköl ngam töhet chūök, tökētu kūö fālen:  
16Ngaich anga-aṅ min nö haṙënngen nuk tö ngaich falenre nö im töhet, 
ngaich ṙūöten ṙôken alaha ngam tinneui lā in e, ngaich kētö e nö ip Kūönṙô: 
ngaich ngam Kūönṙô min nö havëkö inlām tökööl ò nö holtö ngam kūön sīṅp 
tökētu kūö fālen ngaich aṙēlöngö min anga-aṅ.  
17Ane inrē yĕn hĕng tak tököölö fālen, nö hēngö lahūölken tö në tö sōḵtu nö 
lūölkaṙen tö ngam Mā Tēv; pòrô anga-aṅ nö öt akahaiṙen tö e, sön anga-aṅ nö 
köölö fālen, ngaich min anga-aṅ nö keun kanöölö fālenre.  
18Ngaich kētö kūön sīṅp min anga-aṅ hĕng nòng töt vahav alaha aṅ i töhĕng 
kiteūm, sā ṙôkö ṙāi tī meh, tö kūö fālen tökētu nö im Kūönṙô, ngaich ngam 
Kūönṙô min nö havëkö inlām tökööl ò nö ip vanāichö ò nö öt hutölhangen öt 
akahngen e inrē anga-aṅ, ngaich aṙēlöngö min anga-aṅ.  
19Tökētu an angū-ö kūö fālen: kô-en an nö köölö fālen nö i kūö ngam Mā Tēv.  

 La-En Lēvī 6 

1Ngaich ngam Mā Tēv nö vë-ekūö Môsös, nö ngö ṙô,  
2Yĕn hĕng tak tököölö fālen, lūölken tanôichngen fālen inrē nö im Mā Tēv, 
michūṙen inrē nö i holre nö ip hayōmkenre, hēk ip kinlēḵngô hēk i unlāyö, 
hēk hakihten öp holre;  
3Hēk ahūlen öp töchatngen, chūökuṙô inrē nö minyôiny-aṅ, in u anū-ö nö 
ṙòkhöre la-en ngòh tarik, köölö fālen nö in e:  
4Ngaich angū-ö min, yē ò nö köölö fālen, ane inrē fāluṙen, ngaich anga-aṅ 
min nö havan tö öp ulāingöre; hēk taneūngen ò nö lökten i inkihten, hēk öp 
tökētu hayōmken ò, hēk öp töchatngen ahūlen ò,  

5Hēk öp töchatngen ahūlen ò, nö minyôiny-aṅ; hateung ṙôken e min anga-aṅ 
nö havantö e, Ṙūötö ṙôken öp tinneui lā e min anga-aṅ inrē; ngaich kē-ĕkūö ò 
min anga-aṅ tö e öp töchëhevṙen, ip sakāmö hē ò nö kôti nö fāluṙen.  
6Ngaich anga-aṅ min nö kētö öp kūö fālen ò tökētu nö im Mā Tēv, hĕng nòng 
kūön sīṅp aṅ i nup tö kiteūmhaka, töt vahavö sā ṙôken öp ṙāi ò tö lōn meh nö 
tökētu kūö fālen, nö ip Kūönṙô:  
7Ngaich ngam kūönṙô min nö havëkö inlām tökööl ò, i kūö ngam Mā Tēv, 
ngaich aṙēlöngö min anga-aṅ; nö i nup töng sitih kahëken ò nup lökngen ò nö 
falūṙen.  

Tö Nòngre Töföngö Tökētu 

8Ngaich ngam Mā Tēv nö vë-ekūö Môsös, nö ngö ṙô,  
9Tölṙô Āròn tö yip kikōnyö kūön ò inrē, ngö ṙô, Ngih ön chöngö nö im 
töföngö tökētu: el ngam tāng öp min nö i kui nup ngòh öp töföngö tökētu nö 
el ngam tahāklö nö hĕng mitööm söllö peuheū; öp tameūyö inrē el ngam 
tahāklö nö haköpö hanūṙö kūö.  
10Ngaich öp Kūönṙô min nö hayutlöre töp linen inyutre, töp linen inrē 
töngënö kalröön pachūma hayutlöng min nö i alaha ò; ngaich anga-aṅ min 
inrē nö kēḵ öp tisum i chūök öp tameūyö nö ṙāpngökūö töp töföngö tökētu el 
ngam tahāklö, ngaich anga-aṅ min nö hōngtö u nö i kaha ngam tahāklö.  
11Ngaich min anga-aṅ nö luhngö nup inyutre, ngaich hayutlöre tö tahëng, 
ngaich chātngö nup tisum nö el kahôyöm öp elyöngö ip töhet chūök.  
12Ngaich öp tameūyö el öp tahāklö nö haköpö hanūṙö kūö nö ël e, sōtuṙen nö 
nyangngö; kaheuk peuheū min inrē öp Kūönṙô nö föngtö kūö ngòh nö ël e: 
ngaich hatöök nup töföngö tökētū min anga-aṅ nö ël e nö ṙātu, ngaich ël e nö 
föng tösangöö tökētu nö inlāmö.  
13Haköpö min ngam tameūyö nöng iṙūöhö hanūṙö kūö nö el ngam tahāklö; 
sōtuṙen nö nyangngö.  

Nyā-aṅkūö Tökētu 

14Ngaich ngih inrē chöngö ip nyā-aṅ tökētu: kētö e min yip kikōnyö kūön 
Āròn nö i kūö ngam Mā Tēv, i kūö ngam tahāklö.  
15Ngaich anga-aṅ min nö kēḵ öp töhĕng mi-el tī-i, aṅ im töfaṙëcha atra nyā-
aṅ tökētu, aṅ ip tavī-i in e inrē ṙòkhöre nup tötahūsa lōpān nup i kui öp nyā-
aṅ tökētu, föngö min angū-ö nö el öp tahāklö nö tötahūsa kumchik, nö sā 
inköpkölōn, nö im Mā Tēv.  
16Ngaich nup chööḵṙen e min nö nyā-aṅ tö Āròn tö yip kūön ò inrē kikōnyö; 
nyā-aṅ min angū-ö ip töhet chūök nö öt holtö tö-aföhlöng: el milūkö öp rūkui 
manūlö cha-a min nö nyā-aṅ e.  
17Öt kahūlö min angū-ö nö holtö inföhlö. Kētö e chin nö minchööḵ-ö cha aṅ i 
nup tökētu nö in chu nö lökten i kūö tameūyö; töhet an sā öp tökētu kūö 
tökööl, sā öp tökētu kūö fālen inrē.  
18Ṙòkhöre kūö yip kikōnyö kūön Āròn nö nyā-aṅ e min. Lumnööṙö cha 
örheūheu i tumkölchap cha, nö aṅ i nup tökētu aṅ im Mā Tēv nö lökten i kūö 
tameūyö: het öp min töng lamūölkö u.  
19Ngaich ngam Mā Tēv nö vë-ekūö Môsös, nö ngö ṙô,  
20Tökētu ön ngih aṅ in Āròn tö yip kikōnyö kūön ò inrē, ngam kahëtö cha 
min nö i ngam Mā Tēv ip sakāmö hē ò nö hachāmö; ngam sinömö i töhĕng 
efā öp töfaṙëcha atra nyā-aṅ tökētu nö örheūheu, ròngti angū-ö tö peuheū, 
ròngtī inrē tö harap.  
21El törah kunrālö min angū-ö nö vī-i nö holtö tavī-i; yē e nö sumlöng, kēhĕt 
e më-eṅ: kētö ngam nyā-aṅ më-eṅ tökētu ngam tökahūlö nö tötahūsa 
kumchik im Mā Tēv.  
22Ngaich öp kūönṙô tö hachāmö min ṙënngen ò aṅ i yip kikōnyö kūön ò nö 
kētö e: lökten im tö-örheūheu chöngö angū-ö min nö keuheūtngöre nö haṙāpi 
nö im Mā Tēv.  
23Ṙòkhöre inrē nup nyā-aṅ tökētu aṅ i Kūönṙô nö haṙāpi min nö 
keuheūtngöre: öt nyā-aṅ min angū-ö.  

Tökētu Kūö Tökööl 

24Ngaich ngam Mā Tēv nö vë-ekūö Môsös, nö ngö ṙô,  
25Vë-ekūö Āròn tö yip kikōnyö kūön ò inrē, ngö ṙô, Angū-ö ön ngih chöngö 
im tökētu kūö tökööl: im chūök ngam töföngö tökētu nö ṙatnyu likeun ngam 
tökētu kūö tökööl min nö ṙatnyu likeun i kūö ngam Mā Tēv: tölngö töhet an 
angū-ö. 
26Öp Kūönṙô kamëtö e, nö kūö tökööl, kāḵa e min: ip töhet chūök min angū-ö 
nö kāḵa, elmilūkö ngam rūkui manūlö.  
27Öp töng sūöhtöre nö im alaha het mīnö: ngaich yē ngam mahām nö 
kichenytu, el ngam töhet chūök.  
28Öp tanīöyö pöri chūök e nö sūmö likūkiyö min: pò e yĕn sūmö nö el mās 
tēksi ngaich kehngö nö i kaha e, ngaich söichi tö mak,  
29Ṙòkhöre kūö yip kikōnyö aṅ in yip Kūönṙô nö kāḵa e min: tölngö töhet an 
angū-ö. 
30Öt kāḵ-a min öp tökētu kūö tökööl, öp tökēhĕtvö mahām nö el ngam rūkui 
manūlö el ngam töhet chūök, nö vanī inlām tökööl: föngö an min angū-ö nö i 
kūö tameūyö.  

La-En Lēvī 7 

Tökētu Kūö Fālen 

1Ngih ön inrē chöngö i tökētu kūö fālen: tölngö töhet an angū-ö.  
2Ip chūök cha nö ṙatnyö likeun töföngö tökētu in e cha-a min nö ṙatnyö 
likeun ngam tökētu kūön fālen: ngaich kichënyö mahām min anga-aṅ nö el 
öp tahāklö nö vintakūö.  
3Ngaich anga-aṅ min nö kētö nup tösangöö ò nö ṙòkhöre: ap tösangöö lamrit, 
tösangöö hanum ellōn ò inrē,  
4Nup tönët elkilpong, tö nup ayū in u inrē nup i ṙat, töp tö-angūö inrē in öp 
alip, holtö nup elkilpong, nö kē-ĕyö min tö ò.  
5Ngaich föngö u min ngam Kūönṙô el ngam tahāklö nö tökētu lökten i kūö 
tameūyö nö i ngam Mā Tēv: tökētu an angū-ö kūö fālen.  

6Ṙòkhöre yip kikōnyö aṅ in yip Kūönṙô nö kāḵa e min: kāḵa min angū-ö nö el 
öp töhet chūök: tölngö töhet an angū-ö.  
7Sā ngam tökētu kūö tökööl, ngatī ngam tökētu kūö fālen: höng hēngö 
chöngö nun anū-ö: öp Kūönṙô vamī inlām tökööl tö e, anga-aṅ tölööṙu tö e.  
8Öp Kūönṙô kamëtö töföngö tökētu tö töng tarīka, anga-aṅ Kūönṙô min tö 
lumnööṙu töp uk ngam töföngö tökētu, ngam tökētu tö ò.  
9Ṙòkhöre nup nyā-aṅ tökētu nup tökahūlö nö el chūök kinṙul, ṙòkhöre nup 
tövī-i nö el törah kunrālö, el törah kinṙūlö inrē, nö lumnööṙö ngam Kūönṙô 
ngam kamëtö e.  
10Ṙòkhöre nup nyā-aṅ tökētu, tökalūöchö tö tavī-i hēk tönyô, lumnööṙö yip 
kūön Āròn nö ṙòkhöre, nö holkūöre.  

Inlāmö Tökētu 

11Ngih ön inrē chöngö nö i inlāmö tökētu, töp töhĕng tak kamë-eti nö i ngam 
Mā Tēv;  
12Yĕn kētö e anga-aṅ nö nöinyö, ngaich anga-aṅ min nö kētö e nö holtö töt-
aföhlöng pikoh kalūöchö tö tavī-i, töt-aföhlöng vēför inrē sôhò tö tavī-i, pikoh 
inrē tökalūöchö tö tavī-i, töfaṙëcha atra töhamākö. 
13Holtö pikoh tī min anga-aṅ öp tö-aföhlöng ròtī nö kētö ngam kahëtöre im 
inlāmö nö nöinyö.  
14Kökahëngö kahëti min anga-aṅ i nup tökētu nö tö hachônglöng tökētu nö 
im Mā Tēv; lumnööṙö ngam Kūönṙô min angū-ö ngam kumcheny mahām 
ngam tökētu inlāmö.  
15Ngaich ngam alaha ngam tökētu tö ò im inlāmö tökētu nö nöinyö, kāḵa min 
ip sakāmö hē ò nö kēten ò; ötṙāka alaha anga-aṅ tö ò nö söllö peuheū.  
16Yē ngam tökētu pöri nö minkahngö öp töchūöku kinlēḵngô, hēk yĕn tökētu 
nö kanahanglōn, ngaich kāḵa anga-aṅ min im sakāmö hē ò nö kētö ngam 
kahëtöre: ngaich im huṙöich nö kāḵa öp chööḵṙen.  

17Yē ngam chööḵṙen ngam alaha pöri ngam tökētu nö ōtren im linūöi 
sumkam ngaich haṙāpi angū-ö nö i kūö tameūyö. 
18Yĕn kāḵa im linūöi sumkam nup alaha ngam tökētu tö ò im lanāmö tökētu, 
öt hō-ovö min angū-ö, ötrēhĕn min nö kaheuktu nö in ò ngam kamëtö e: 
sinòkkūö min angū-ö, ngaich öp tarik kamāḵa e min nö keun tököölre.  
19Ngaich öp alaha tö sūöhtöre nö i tökuvīö nö öt kāḵa min; haṙāpi min angū-
ö tö tameūyö. Ngaich öp alaha, öp töhet nö kāḵa min.  
20Öp tarik kamāḵ alaha ngam tökētu nö inlāmö, nö lamöö i ngam Tēv, nö 
töṙònghöichṙen nö kuvīö, anga-aṅ min tarik törökiṙen nö i yip tarik ò. 
21Yĕn hĕng tak min lamūölkö tökuvīö, nup tökuvīö i tarik, hēk i töṙeūla hēk 
inup tökuvīö sinòkkūö, nö kāḵ alaha öp tökētu nö inlāmö, öp lamöö im Mā 
Tēv, rökiṙen min öp tarik anga-aṅ nö i yip tarik ò.  
22Ngaich ngam Mā Tēv nö vë-ekūö Môsös, nö ngö ṙô,  
23Vë-ekūö yip kūön Israĕl, ngö ṙô, Hö-ö yin kāḵ tösangöö kōiny nuā, tösangöö 
sīṅp hēk tösangöö pököre.  
24Tösangöö öp kanahngenre nö kapah inrē, tösangöö öp töteūchö tö holre, i 
nup la-en tahëng nup anū-ö nö kēkaṙen: uh pöri yī-ö kāḵa e.  
25Öp töng kamāḵ ta-öng öp töṙeūla, öp kahëtö tarik nö im Mā Tēv nö lökten i 
kūö tameūyö, öp tarik kamāḵa e rökiṙen min nö i yip tarik ò. 
26Hö-ö yin inrē min kahā-av tö mahām, pòrô nö mahām hayöm hēk töṙeūla, 
el nup töng patī yīö.  
27Öp töng kamāḵ mahām, anga-aṅ min tarik törökiṙen nö i yip tarik ò.  
28Ngaich ngam Mā Tēv nö ngö ṙô, nö vë-ekūö Môsöss,  
29Vë-ekūö yip kūön Israĕl, ngö ṙô, Ngòh kamëtö tökētu tö aṅ ip inlāmö tökētu 
tö ò nö i ngam Mā Tēv kēḵ töp kahëtöre min anga-aṅ nö im Mā Tēv aṅ ip 
tökētu tö ò inlāmö:  

30Hakôtö tīre anga-aṅ min nö kētö nup tökētu nö i ngam Mā Tēv nö lökten i 
kūö tameūyö; öp tösangöö holtö öp elngòh nö kētu min tö ò, hòṅ ngam 
elngòh nö kuvāyö nö i kūö ngam Mā Tēv nö tökētu nö kuvāyö. 
31Ngaich öp Kūönṙô min nö föng öp tösangöö nö el öp tahāklö: öp elngòh 
pöri min lumnööṙö Āròn tö yip kūön ò kikōnyö inrē.  
32Ngaich öp lā hāmö kël min nö kētu tö yīö ip Kūönṙô nö töhatāyö nö tökētu 
aṅ i nup tökētu tö yīö, tökētu nö inlām.  
33Anga-aṅ öp aṅ i yip kikōnyö kūön Āròn öp kamëtöp mahām öp tökētu 
inlām, töp tösangöö inrē, tölumnööṙu, min töp lā hāmö kël nö minchööḵö ò.  
34Pò ngam elngòh tökuvāyö ngam kël inrē töhatāyö nö kē-ĕ tö chu i yip kūön 
Israĕl aṅ i nup tökētu tö cha, tökētu inlāmö, ngaich kētu anū-ö nö in Āròn öp 
Kūönṙô nö minchööḵö cha nö örheūheu nö aṅ in yip kūön Israĕl.  
35Angū-ö ön ngih töhachāmö minchööḵö Āròn, töhachāmö minchööḵö yip 
kikōnyö kūön ò inrē, aṅ i nup tökētu nö i ngam Mā Tēv nö lökten i kūö 
tameūyö, ip sakāmö hē ò nö kēten u nö mineukṙen ngam Mā Tēv nö el chūök 
Kūönṙô;  
36Nö hachöngten ngam Mā Tēv nö kētu nö in cha tö yip kūön Israĕl, ik 
sakāmö hē ò nö hacham alaha cha, lumnööṙö cha an nö tö-örheūheu i tumköl 
chap cha.  
37Ngih ön chöngö im töföngö tökētu, im nyā-aṅ tökētu, im tökētu inrē kūö 
tökööl, im tökētu kūö fālen, ane inrē im inhetlö, im tökētu inrē kūö inlāmö;  
38Ngam tinöölô Môsös tö ngam Mā Tēv i kui ap rôngö Sināi, ik sakāmö hē ò 
nö tölṙô yik kūön Israĕl nö kētö nup kahëtö cha nö el tönyaṅlnyi i Sināi.  

 La-En Lēvī 8 

Vinīlen Hē Āròn Tö Yip Kikōnyō Kūön Ò 

1Ngaich ngam Mā Tēv nö vë-ekūö Môsös nö ngö ṙô,  

2Kē-ĕ Āròn tö yip kikōnyö kūön ò inrē nö hol ò, tö nup inyut, töp tavī-i 
incham inrē, töp kōiny nuā inrē tökētu kūö tökööl, tö nup tönët nòng kōiny 
kūön sīṅp, töp kuvôkö tötaföhlöng rôtī;  
3Ngaich më-eṅ hamūl yip ṙôngö tarik i kūö inkūp ngam rūkui manūlö.  
4Ngaich ngatī ang Môsös sā tinöölô ò tö ngam Mā Tēv; hamūlö ngaich yik 
ṙôngö tarik nö i kūö inkūp ök rūkui manūlö.  
5Ngaich Môsös nö ngö ṙô tö yik ṙôngö tarik, Ngih ön hachöngten ngam Mā 
Tēv.  
6Ngaich Môsös nö kēten Āròn tö yik kikōnyö kūön ò inrē, ngaich söichö cha 
tö mak.  
7Ngaich anga-aṅ nö hayutlen ò tö inyut alaha, ngaich fūmlen ò tö fanūmṙat, 
ngaich hayutlen ò tök tökiröng inyut, ngaich hūötlö ök efòt nö in ò, ngaich 
fūmlö ṙat ò tök tömilichngen kinpātö sörplis ök efòt, ngaich ngatngö e nö in 
ò.  
8Ngaich anga-aṅ nö vīlö ök lanak elngòh nö in ò: ngaich im lanak elngòh tī 
anga-aṅ tök Urim, Tumin (kinlāha minhôiṅyö) inrē.  
9Ngaich anga-aṅ nö sumpīövlö ök sapīöv nö i kui ò; ngaich i kui ök sapīöv, lā 
kui tī anga-aṅ nö vītö ök tömitāk humlum ngam töhet sapīöv; sā tinöölô 
Môsös, tö ngam Mā Tēv.  
10Ngaich Môsös nö kēḵ ök tavī-i incham, ngaich hacham ök rūkui manūlö tö 
nuk aṅ e inrē ngaich ahetlö u.  
11Ngaich sat heuh tī anga-aṅ nö kicheny el ngam tahāklö, ngaich hacham el 
ngam tahāklö tö nup chehen e inrē, töp chūök sanöich öp rööntö e inrē, nö 
ahetlö u.  
12Ngaich anga-aṅ nö ṙöhtö kui Āròn tök tavī-i incham, hachāman inrē, nö 
ahetlen ò.  

13Ngaich Môsös nö kētö yik kikōnyö kūön Āròn, ngaich hayutlen cha tö inyut 
alaha, fūmlö fanūmṙat cha inrē, ngaich nyëktö yanöötö kui cha; sā tinöölô 
Môsös tö ngam Mā Tēv.  
14Ngaich anga-aṅ nö kētö ök kōiny nuā tökētu kūö tökööl: ngaich Āròn tö yik 
kikōnyö kūön ò inrē nö ṙātö eltīre nö i kui ök kōiny nuā tökētu kūö tökööl.  
15Ṙatnyö liḵeun ò anga-aṅ ngaich; ngaich kēḵ ök mahām ang Môsös, ngaich 
lūöptö e nö aṅtī tö kuntīre nö i kui nuk sinrōl ök tahāklö nö vinngö, nö ahetlö 
ngam tahāklö, ṙöstö ngam mahām inrē nö i rööntö ngam tahāklö, nö ahetlö e 
nö vītö inlām tökööl e.  
16Ngaich anga-aṅ nö kēḵ nuk tösangöö aṅ ellōn, tök tö-angūö ök alip, tö nuk 
tönët elkilpong, tö nuk ayū u inrē, ngaich Môsös nö föngö e nö el ngam 
tahāklö.  
17Ngam kōiny nuā pöri, töp uk ò, töp alaha ò, töp sôḵ ò, föngi tö ò nö i kūö 
tameūyö elkahôyö öp elyöngö; sā tinöölô Môsös tö ngam Mā Tēv.  
18Ngaich kētö ök kōiny kūön sīṅp anga-aṅ töföngö tökētu: ngaich Āròn tö yik 
kikōnyö kūön ò inrē nö ṙāḵtö eltīre nö i kui ök kōiny kūön sīṅp. 
19Ngaich anga-aṅ nö ṙatnyö likeun ò; ngaich Môsös nö kicheny tö ök mahām 
nö el ök tahāklö nö vinngö tī.  
20Ngaich anga-aṅ nö rök ngam kōiny kūön sīṅp nö pinyënyö; föngngö ök kui 
ngaich Môsös, tö nuk töpinyënyö, tö nuk tösangöö inrē.  
21Söich nuk aṅ ellōn ò anga-aṅ tö nuk kalröön ò inrē nö aṅtī tö mak; föng 
ngam kōiny sīṅp ngaich ang Môsös nö el ngam tahāklö nö nòngre: töföngö an 
anga-aṅ tökētu nö tötahūsa kumchik: tökētu an anga-aṅ nö i ngam Mā Tēv nö 
lökten i kūö tameūyö; sā tinöölô Môsös tö ngam Mā Tēv.  
22Kētö ngam tahëng kōiny kūön sīṅp inrē anga-aṅ ngam kōiny kūön sīṅp 
inhetlö: ngaich Āròn tö yik kikōnyö kūön ò nö ṙāḵtö eltīre nö i kui ök kōiny 
kūön sīṅp.  

23Ṙatnyö likeun ò ngaich anga-aṅ; ngaich Môsös nö kēḵ ök mahām, ngaich 
sòhtö e nö i rōi nang Āròn lā hāmö i inyöng kuntī ò inrē, i inyöng kunröön ò 
inrē lā hāmö.  
24Ngaich kētö yik kikōnyö anga-aṅ kūön Āròn, ngaich Môsös nö sòhtö nam 
mahām nö i rōi nang cha lā hāmö, i inyöng kuntī cha inrē lā hāmö; ngaich 
Môsös inrē nö kichenytö ngam mahām nö el ngam tahāklö nö vinngö tī.  
25Kēḵ nup tösangöö ngaich anga-aṅ, tösangöö lamrit inrē, ṙòkhöre inrē nuk 
tösangöö aṅ ellōn, tök tö-angūö ngam alip inrē, tö nuk tönët elkilpong, tö nuk 
ayū u inrē, tök lā hāmö kël inrē:  
26Hēngö kahë ngaich anga-aṅ tö tötaföhlöng pikoh, hĕng inrē ök pikoh tö 
tavī-ivö rôtī, hĕng inrē vēför, nö ṙā-ang el ök kuvôkö tötaföhlöng rôtī, ök mī-i 
kūö ngam Mā Tēv, ngaich ṙāḵten u nö i kui nuk tösangöö, i kui ök lā hāmö 
kël inrē:  
27Ngaich chaptö u anga-aṅ nö ṙòkhöre nö eltī Āròn, eltī yik kikōnyö kūön ò 
inrē, kuvāyö u ngaich nö i kūö ngam Mā Tēv tökētu nö tökuvāyö.  
28Ngaich kē-ĕ u ang Môsös nö ṙā-ang eltī cha, ngaich föngö u nö el ök tahāklö 
i kui nuk töföngö tökētu: inhetlö nup tötahūsa kumchik: tökētu an angū-ö nö 
im Tēv nö lökten i kūö tameūyö.  
29Ngaich Môsös nö kēḵ ök elngòh, kuvāyö e ngaich nö i kūö ngam Mā Tēv 
tökētu nö tökuvāyö: minchööḵö Môsös an angū-ö aṅ im kōiny kūön sīṅp 
inhetlö; sā tinöölô Môsös tö ngam Mā Tēv.  
30Ngaich Môsös nö kēḵ nö ik tavī-i incham, ik mahām inrē el ök tahāklö, 
ngaich kichenytö e nö in Āròn, i mat inyut ò, i kui yik kikōnyö kūön ò inrē, i 
mat inyut yik kikōnyö kūön ò inrē in ò; ngaich ahetlen Āròn tö nuk inyut ò tö 
yik kikōnyö kūön ò inrē, tö nuk inyut yik kikōnyö kūön ò inrē in ò.  
31Ngaich Môsös nö ngö ṙô tö Āròn tö yik kikōnyö kūön ò inrē, Sun ngam 
alaha i kūö inkūp ngam rūkui manūlö: kāḵa e in e, nyā minë rôtī inrē minë el 
ngam kuvôkö tö-ahetlöngö, sā tinöölô chu, ngih tö ngö, Ngaich min Āròn tö 
yip kūön ò inrē nö nyā-aṅvkūö tö e.  



270 

 

 
   Nicobarese Bible 

© 2014, Bible Society of India. 
 

 
 

 

32Ngaich öp tö-ōtren im alaha, im rôtī inrē min nö föngiyö nö i kūö tameūyö.  
33Öt kunyī-inyre yī-ö min ṙā-ang i kūö inkūp ngam rūkui manūlö sat hang 
sumkam, hanöng saha nup sakāmö inhetlö yīö nö keuheūten; pôn sat 
sumkam min anga-aṅ nö ahetlen yīö.  
34Nö sā e ing töngamuh, ngatī ngam Mā Tēv nö chöngu tö e, nö vanī inlām 
tökööl yīö.  
35I kūö inkūp ngam rūkui manūlö min yī-ö höngngöh hatööm sakāmö inrē sat 
sumkām, haköp chöngö ngam Mā Tēv, hòṅ yīö öt kapah: tön ngatī 
inchöngten chin.  
36Ngaich Āròn tö yik kikōnyö kūön ò inrē nö ngatī i nup inchöngten tö ngam 
Mā Tēv nö lökten eltī Môsös:  

La-En Lēvī 9 

Föng Tökētu Ang Āròn 

1Ngaich ngö inlahen ik hinëvhöre sakāmö, havëten Āròn ang Môsös tö yik 
kikōnyö kūön ò inrē, tö yik mākūö Israĕl inrē;  
2Ngaich ngö ṙô anga-aṅ tö Āròn, Kēḵ kōiny man kūön nuā hĕng nòng nö 
tökētu kūö tökööl, hĕng nòng kōiny kūön sīṅp inrē töföngö tökētu, töt vahav 
alaha, ngaich kēten u i kūö ngam Mā Tēv.  
3Ngaich ngö ṙô pömchö, vë-ekūö yip kūön Israĕl, Kētö tökētu yin kūö tökööl 
hĕng nòng kōiny pököre; hĕng nòng inrē kūön nuā hĕng nòng inrē kūön sīṅp, 
aṅ el ngam raneh samyeūheu, töt vahav alaha, nö töföngö tökētu;  
4Hĕng nòng inrē kōiny nuā hĕng nòng inrē kōiny kūön sīṅp tökētu nö inlāmö, 
tökētu nö i kūö ngam Mā Tēv; nyā-aṅ inrē tökētu tökalūöchö tö tavī-i: tön 
hameuktöre an min ngam Mā Tēv nö in meh tö taheui.  
5Ngaich cha-a nö kētö nuk tinöölôre tö Môsös nö i kūö ngam rūkui manūlö: 
ngaich ṙòkhöre yik ṙôngö tarik nö ṙūötöre nö i kūöngam Mā Tēv nö sökhaka.  
6Ngaich ngö ṙô ang Môsös, Angū-ö ön ngih hachöngten ngam Mā Tēv nö la-
en yīö: ngaich meūkö min tö yīö ngam kanôlò ngam Mā Tēv. 

7Ngaich ngö ṙô ang Môsös tö Āròn, Ṙūötöre man im tahāklö, kētö ap tökētu 
kūö tökööl meh, ap töföngö tökētu inrē tö meh, vī inlām tököölre më-eṅ, tö 
yip tarik inrē: ngaich kētö öp tökētu tö yip tarik, vī inlām tökööl cha inrē; sā 
inchöngten tö ngam Mā Tēv.  
8Lökten Āròn nö ṙūötöre nö ik tahāklö, ngaich ṙatnyö likeun ök kun nuā ök 
tökētu kūö tökööl, ök tī ò anga-aṅ.  
9Ngaich yik kikōnyö kūön Āròn nö kētö ök mahām nö in ò; ngaich sumlö 
kuntīre anga-aṅ nö ik mahām ngaich sòhtö e nö i kui nuk sinrōl ök tahāklö 
ngaich ṙöhtö ök mahām nö i rööntö ök tahāklö:  
10Nuk tösangöö pöri, tö nuk elkilpong, tök tö-angūö aṅ ik alip ök tökētu kūö 
tökööl, föngö tö ò nö el ök tahāklö; sā tinöölö Môsös tö ngam Mā Tēv.  
11Ngaich ök alaha tök uk inrē föngö tö ò nö elkahôyö tök elyöngö.  
12Ṙatnyö likeun ök töföngö tökētu anga-aṅ inrē; ngaich yik kikōnyö kūön 
Āròn nö kētök mahām nö in ò, ngaich kichenytö e anga-aṅ nö el ök tahāklö 
nö vinngö tī.  
13Ngaich cha-a nö kētö ök töföngö tökētu nö in ò, hĕng milôhò, tök kui inrē; 
ngaich föngö e anga-aṅ nö el ök tahāklö.  
14Ngaich söich nuk ellōn anga-aṅ tö nuk kalröön, ngaich föngö u nö i kui ök 
töföngö tökētu nö el ök tahāklö.  
15Ane inrē anga-aṅ kētö ök tökētu tö yik tarik, ngaich kēḵ ök pököre tökētu 
kūö tökööl yik tarik, ṙatnyö likeun ò ngaich, kēten ò kūö tökööl, sā ngam lā 
urĕh.  
16Ngaich anga-aṅ inrē nö kētö ngam töföngö tökētu, ngaich kētö e asā ngam 
chöngö.  
17Ngaich inrē anga-aṅ nö kētö ök nyā-aṅ tökētu, hatööḵlö eltīre tö e, ngaich 
föngö e nö el ök tahāklö, nö holtö ök töföngö tökētu im peuheū.  



272 

 

 
   Nicobarese Bible 

© 2014, Bible Society of India. 
 

 
 

 

18Ṙatnyö likeun ök kōiny nuā inrē anga-aṅ tök kōiny kūön sīṅp inrē, tökētu 
nö inlāmö, tö kūö yik tarik; ngaich yik kikōnyö kūön Āròn nö kēḵ tök mahām 
nö in ò, ngaich kicheny tö e anga-aṅ nö el ök tahāklö nö vinngö tī.  
19Tök tösangöö ngam kōiny kūön nuā inrē; tösangöö ngam kōiny kūön sīṅp 
inrē ök tösangöö lamrit, nuk hanum ellōn inrē tö nuk elkilpong, tök töangūö 
ök alip inrē.  
20Ngaich föng nuk tösangöö anga-aṅ nö el tahāklö: 
21Kuvāyö pöri tö Āròn nö i kūön ngam Mā Tēv, nö tökuvāyö tökētu ök elngòh 
tök lā hāmö takeun inrē; sā tinöölô ò tö Môsös.  
22Ngaich Āròn nö hachônglö këlre nö kū-ö tö nö yik tarik, ngaich hakôlò cha; 
ngaich yôkti anga-aṅ nö ṙā-ang i kinëtö tökētu kūö töföngö tökētu inrē kūö 
lanāmö.  
23Ngaich kuhēthötre ang Môsös, Āròn inrē nö el ök rūkui manūlö, ngaich 
kunyī-inyre, ngaich hakôlò yik tarik: ngaich ngam kanôlò ngam Mā Tēv nö 
meūkö tö yik tarik nö ṙòkhöre.  
24Ngaich ṙā-ang i kūö ngam Mā Tēv ök tameūyö nö meutnyi, ngaich 
haṙāpngö nuk el ök tahāklö töföngö tökētu tö nup tösangöö inrē; ngaich hē 
yik tarik nö meūkö e, ayôṙa cha-a ngaich, ngaich fātngökūöre.  

 La-En Lēvī 10 

Fālen Nātap Nāṅ Apihū 

1Ngaich Nātap Apihū inrē, kikōnyö kūön Āròn, nö kö kahëngö kahë tö chūök 
töföngö lōpān, chaplö tameūyö ngaich nö ël u ngaich chaplö lōpān nö i kui u, 
ngaich kētö tö tötohtöre tameūyö nö i kūö ngam Mā Tēv, ngam töt ṙô ò nö 
tölṙô cha.  
2Ngaich meutnyi ök tameūyö nö ṙā-ang i kūö ngam Mā Tēv, ngaich 
haṙāpngen cha, ngaich kapah cha-a nö i kūö ngam Mā Tēv. 
3Ngaich Môsös nö ngö ṙô tö Āròn Angū-ö ön ngih ṙô ngam Mā Tēv nö ngö ṙô, 
Ahetlöng chin min in cha yip maharöhtöre nö in chu, ngaich i kūö yip tarik 
nö ṙòkhöre öich hapōilöngö min. Ngaich höng öt ṙô-òvö Āròn.  



273 

 

 
   Nicobarese Bible 

© 2014, Bible Society of India. 
 

 
 

 

4Ngaich havëten Misael Elsafān inrē ang Môsös, nak kikōnyö kūön Usīel ök 
köiny yöng Āròn, ngaich ngö ṙô tö cha. Ṙūötöre, chātnyö më holre nö ṙā-ang i 
kūö ngam töhet chūök nö lā el kahôyö tö ngam elyöngö.  
5Ṙūötöre cha-a ngaich, ngaich chātnyen cha nö elkahôyö tök elyöngö nöng ël 
nuk inyutre; sā ṙô Môsös.  
6Ngaich Môsös nö ngö ṙô tö Āròn, tö Elīēsör Itamār inrē kikōnyö kūön ò, Un 
chalūla nup keūyö nö i kui yiö, un rēhĕn nup keūyö nö i kui yiö, un rēhĕn nö 
takaich nup inyut yīö, hòṅ yīö öt kapah, hòn öt tainy anga-aṅ inrē nö i yip 
ṙôngö tarik nö ṙòkhöre; hökngen yip hol yīö pöri, yip aṅ patī Israĕl nö 
ṙòkhöre, nö haram ṙanāpngö cha yip tö tōttukūö tö ngam Mā Tēv.  
7Uh yī-ö min inrē kunyī-inyre ṙā-ang i kūö inkūp ngam rūkui manūlö, hòṅ yīö 
öt kapah; tön aṅhav alaha yin tö ngam tavī-i incham aṅ i ngam Mā Tēv. 
Ngaich ngatī cha-a sā ṙô Môsös.  

Chöngö I Vēḵ Kūönṙô 

8Ngaich ngam Mā Tēv nö vë-ekūö Āròn, nö ngö ṙô,  
9Un òk vāin un rēhĕn nup tökētu töôkö, më-eṅ, un rēhĕn yip kikōnyö kūön 
meh in meh, yē yīö kuhēthötre el rūkui manūlö hòṅ yīö öt kapah; chöngö an 
angū-ö nö tö-öreūheu i tumkölchap yīö.  
10Hòṅ yīö haköhngen töhet tö töhet, ane inrē tökuvīö tö ngam tölöök;  
11Hòṅ yīö min haköptö yip kūön Israĕl tö nup chöngö nö ṙòkhöre nup ṙô 
ngam Mā Tēv nö in cha nö lökten eltī Môsös.  
12Ngaich vë-ekūö Āròn inrē Môsös, Elīēsör, Itamār inrē nak kikōnyö kūön ò 
töṙā-ai, kēḵ ngam nyā-aṅ tökētu ngam chööḵ tökētu nö i ngam Mā Tēv nö 
lökten i kūö tameūyö, nyā-aṅ e i kaha ngam tahāklö un hōlu tö tö-aföhlöng: 
tön tölngö töhet an:  
13Ngaich nyā-aṅ e min yī-ö ip töhet chūökö, pò e nö minchööḵ-ö meh, tö yip 
kūön meh kikōnyö, nö i nup tökētu nö i ngam Mā Tēv nö lökten i kui 
tameūyö: pò chu ngatī tinöölô.  

14Ngam tökuvāyö elngòh tö ngam töhatāilöng takeun, kāḵa min tö yīö ip 
töhet chūökö; më-eṅ tö yip kikōnyö kūön meh tö yip kikānö kūön meh in 
meh: pò u nö kētu nö minchööḵ-ö tö yip kikōnyö kūön meh nö aṅ i nup 
tökētu kūön inlāmö nö aṅ in yip kūön Israĕl.  
15Ngam töhatāilöng takeun tö ngam tökuvāyö elngòh kētu min tö cha nö hol 
nup tökētu lökten i kūö tameūyö nup tösangöö, tökūvāyö angū-ö nö tökētu 
nö i kūö ngam Mā Tēv: minë-eny meh min angū-ö, tö yip kikōnyö kūön meh 
in meh, michööḵö meh nö tö-örheūheu; sā chöngö ngam Tēv.  
16Ngaich Môsös nö pētngen nö chöh ök pököre tökētu kūö tökööl, ngaich 
anga-aṅ nö föngiyö; ngaich līn anga-aṅ nö in Elīēsör in Itamār inrē, kikōnyö 
kūön Āròn nak töṙā-ayö, nö ngö ṙô,  
17Kūöyòh öyih öt kēḵ ngam tökētu kūö tökööl el ngam töhet chūök, tö ò nö 
tölngö töhet, ngaich anga-aṅ nö kēten ò nö in yīö nö kēngö tökööl cha nö i 
kūö yip ṙô ngö tarik nö vanī inlām tökööl cha nö i kūö ngam Mā Tēv?  
18Yĕh meuk, tök mahām ò nö öt kēhĕtvö nö el ngam töhet chūök lā tuhēt; tön 
hòṅ kāḵ an yin öre el ngam töhet chūök, sā ṙô chu tölṙô yīö.  
19Ngaich Āròn nö vë-ekūö Môsös, Yĕh meuk, kētö tökētu yin töngamuh kūö 
tökööl cha tö öp töföngö tökētu tö cha nö i kūö ngam Mā Tēv: ngaich sön 
anū-ö nö fuk in chu nö sāre: ngaich yē chu kāḵngö ngam tökētu kūö tökööl 
tötaheui, röh öngöre nö töhōḵov nö i kūö ngam Mā Tēv?  
20Ngaich hē Môsös nö hāngö e, ngaich ṙāmölōn anga-aṅ nö i kūö ò.  

La-En Lēvī 11 

Nup Töṙeūla Tökò-òren Nö Kā-a 

1Ngaich ngam Mā Tēv nö vë-ekūö Môsös Āròn inrē, nö ngö ṙô tö cha. 
2Vë-ekūö yip kūön Israĕl, ngö ṙô, Në nun tö-aṅ chehen kahāḵ yīö min aṅ i në 
töṙeūla në më-el ngam tumlat.  
3Nup töng hôyu kinsòh röön, tösanāṙu kunröön vamööklö nyā-aṅkūöre nö 
hachāmö, i në töṙeūla, anū-ö kahāḵ yīö min.  

4Në pöri min töt kāḵa tö yīö nö i në vamööklö nyā-aṅkūöre nö hacham, hēk i 
në töhôyu kunröön: ngòh ūṅt, pò ò nö vööklö nyā-aṅkūöre nö hacham öthôyu 
kunröön pöri, tökuvīö an anga-aṅ nö in yīö.  
5Iskurīl inrē, pò ò nö vööklö nyā-aṅkūöre nö hacham, öthôyu kunröön pöri; 
tökuvīö an anga-aṅ nö in yīö.  
6Ngam hër inrē, pò ò nö vööklö nyā-aṅkūöre nö hacham, öthôyu kunröön 
pöri; tökuvīö an anga-aṅ nö in yīö.  
7Ha-un inrē, pò ò nö hôyu kunröön sanāṙu kunröön inrē hö-ö pöri nö vööklö 
nyā-aṅkūöre nö hacham; tökuvīö an anga-aṅ nö in yīö.  
8Öt kāḵa nup alaha u tö yīö, ötlūölka nup tökapah tö yīö; tökuvīö nun anū-ö 
nö in yīö.  
9Në nun kahāḵ yīö i nup aṅ el mak: öp tö kinvāyu kāḵ tökunlööhöv inrē el 
mak, el mai, el tahël, anū-ö min kāḵ yīö.  
10Nup tötkinvāyu kāḵ ötkunlööhöv inrē el mai, el tahël inrē, ṙòkhöre nup 
mahalöinyköre el mak, ṙòkhöre el tahël, ṙòkhöre inrē nup tö-aṅ nup më-el 
mak; sinòkkūö yīö nun anū-ö:  
11Tösaòkhu min anū-ö tö yīö; un kāḵa nup alaha u tö yīö, nup tökapah min 
inrē tösa-òkhu tö yīö.  
12Nup töt kinvāyu ötrēhĕn nö kunlööhöv el mak, anū-ö tösa-òkhu tö yīö.  
13Në nun inrē tösa-òkhu tö hayöömö inlahen; un kāḵa anū-ö, sin-òkkūö nun: 
tökiröng matēṙö, òsprē inrē,  
14Mahatēṙa, völchör inrē nup mihëṅṙö u;  
15Kavöö nup mihëṅṙö u;  
16Mingeūkö, hòk hatööm inrē, sakiôk inrē, hòk inrē i mihëṅrö u;  
17Kun mingeūkö, kòrmòrön inrē, tökiröng mingeūkö inrē.  
18Tösinrōlu mingeūkö, peliken inrē, völchöör inrē;  
19Tö nup istôk inrē, heròn i mihëṅṙö u, hupō, tayām inrē.  

20Ṙòkhöre nup tö saneôku, töṙeūla töfënö kalröön sin-òkkūö yīö anū-ö 
21Në pöri tökāḵa tö yīö i në tösaneôku, töṙeūla töfënö kalröön nup tökalröönu 
lā tulöng tö kunröönre, nö tinsòku nö i kui tumlat;  
22Kāḵa u më-eṅ; ngam hāyö i mihëṅrö ò, öp töngānyö kui hāyö inē i mihëṅrö 
ò, tatēt inrē i mihëṅṙö ò.  
23Ṙòkhöre pöri nup tösaneôku töṙeūla, nup töfënö kalröön, nö tösa-òkhu tö 
yīö.  
24Ngaich kūö u min yī-ö kuvīö: öp lamūölkö nup tökapah in u min kuvīö 
anga-aṅ söl harap.  
25Öp tamyuk öp tökapah in u söich inyutre min anga-aṅ ngaich kuvīö söl 
harap.  
26Nup töṙeūla töhôyu kinsòh röön, rö-ö nö töhôyu kunröön, ötrēhĕn nö 
vööklö nyā-aṅkūöre nö hacham, tökuvīö nö in yīö: yip lamūölken u kuvīö 
min.  
27Öp ramööntö elröönre nö ṙeul, i në töṙeūla töfënö kalöön, tökuvīö anū-ö nö 
in yīö: öp lamūölkö öp tökapah kuvīö min anga-aṅ söl harap.  
28Öp tamyuk öp tökapah in u söich inyutre min anga-aṅ ngaich kuvīö söl 
harap: tökuvīö nun anū-ö nö in yīö.  
29Në nun inrē tökuvīö nö in yīö i në töṙeūla në lamān el tumlat; vösöl, kumit, 
tökiröng kav i mihëṅṙö ò,  
30Kekkō, ṙēv el tanyô, kav, kav aṅ kuyāyö inrē, kakūöng inrē.  
31Anū-ö nun në tökuvīö nö in yīö i në ṙameul: öp lamūölkö u, yē u nö kapah, 
kuvīö min yī-ö söl harap.  
32Öp chūök fūkö u yē u nö kapah, kuvīö min angū-ö; yĕn pòrô nö tökachāvu, 
hēk hilā, hēk uk, hēk sāk, öp töng sitih chūökṙen, chūök la-en nö kēkaṙen, 
hòṅ sumtu angū-ö nö el mak, ngaich tökuvīö angū-ö söl harap: ngaich möl 
min angū-ö nö löök.  

33Nup tanīöyö, chūök u nö suktöre, nup töng sitih aṅ u, kuvīö min ngaich 
likukngö u yī-ö.  
34Ṙòkhöre nup nyā-aṅkūö el e, nup tömāku alaha, nö kuvīö min: nup tö-ôkö 
aṅ nup tö ngatī kuvīö min.  
35Nup chūök fūkö u nö kapah kuvīö min; yĕn tisum, yĕn chūök tösūmö, likūki 
min angū-ö: tökuvīö nun anū-ö, ngaich tökuvīö min nö in yīö.  
36Töhet öp löklö mak, hēk öp tö-ulö mak chūök finôkö mak: öp tösūöhtöre 
pöri nö i nup tökapah alaha u kuvīö min.  
37Yē ngam tökapah alaha u nö fuk kui nup taneūich kulöl nup tö hòṅ teūichtu 
nö ngaich, het angū-ö.  
38Yĕn ṙöstu pöri öp mak nö i kui öp kulöl, ngaich fuk in e öp tökapah, kuvīö 
angū-ö nö in yīö.  
39Yĕn töṙeūlavö tökapah, öp tö kāḵa tö yīö; söl harap min nö kunvīö öp 
lamūölken ò;  
40Söich hilāre min anga-aṅ öp kamāḵ ngam tökapah, ngaich kuvīö söl harap: 
söich hilāre min inrē öp tamyuk ngam tökapah, ngaich kuvīö söl harap.  
41Sinòkkūö nun në töṙeūla lamān nö el tumlat; öt tö kāḵa nun anū-ö 
42Nup töng lanāntö aichre, nup töfënö kalröön, hēk töṙōlö kalröön, nup 
töṙeūla lamāna nö el tumlat, anū-ö töt kāḵa tö yīö pò u nö sinòkkūö.  
43Uh yin vītöre sinòkkūö i në töṙeūla në lamāna, ui rēhĕn vītöre kuvīö in u, 
hòṅ yīö öt hamumngöre tö kūö u.  
44Tön Chū-ö chin Mā Tēv, Tēv meh: ahetlöre yin lökten, hòṅ yīö töhet; tön 
töhet Chin Chū-ö: ui rēhĕn hamumngöre öi yô-òv lökten i töreūla nup 
mahalöinyköre nö el tumlat.  
45Tön Chū-ö Chin Mā Tēv kamënyen meh ṙā-ang ap panam Aikup, öich Tēv 
meh: lökten yin het, tön Töhet Chin Chū-ö.  
46Ngih ön chöngö i në töṙeūla, në hayöm inrē, në tö-aṅ inrē mahalöinyköre el 
mak, nup lamāna inrē el tumlat:  



278 

 

 
   Nicobarese Bible 

© 2014, Bible Society of India. 
 

 
 

 

47Inrīkngöre tökuvīö tö tölöök, inrīkngöre nup tö-aṅ tökanāḵen tö nup tö-aṅ 
töt kanāḵen.  

 La-En Lēvī 12 

Inhetlö Yöng Nyīö Unôichrit Kinyò-ò 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip kūön Israĕl, ngö ṙô, Yē öp kikānö nö puyōsö, ngaich kayôḵnyö 
kikōnyö nyīö: sat sumkam min anga-aṅ nö kuvīö, sā rô-òten ò nö kuvīö ip 
kumnyahṙenre. 
3Im hinëvhöre sakāmö anga-aṅ nö tunyīnyi.  
4Ngaich iṙūöhen ngam yöngnyīö nö im inhetlö ngam mahām nö lūöi anāi lūöi 
sakāmö; öt lūölkö nup töhet anga-aṅ, ötrēhĕn nö kuhētkö el töhet chūök, 
hanöng saha kinheūtngen nup sakāmö inhetlö.  
5Yē ò pöri nö kayôḵnyö kikānö nyīö, ngaich anga-aṅ min nö kuvīö fën sīön 
sumkam sāre ik kumnyahṙenre: ngaich anga-aṅ nö iṙūöhen im inhetlö ngam 
mahām nö tafūöl anāi tafūöl sakāmö.  
6Yē nup sakāmö inhetlö ò nö keuheūten, yĕn kūön tö kikōnyö, hēk yĕn kūön 
tö kikānö, kētö kūön sīṅp anga-aṅ töhĕng höiny samyeūheu nö töföngö 
tökētu, hĕng nòng inrē kūön pumpa, hēk nyö-öṅ, tökētu kūö tökööl, i kūö 
inkūp ngam rūkui manūlö, nö im Kūönṙô:  
7Kēten e anga-aṅ nö i kūö ngam Mā Tēv, ngaich vītö inlāmö tökööl ngam 
kikānö; ngaich anga-aṅ min nö ahetlöngö ip löklö mahāmre. Angū-ö ön ngih 
chöngö nö im kikānö ngam kamyôḵnyö kikōnyö hēk kikānö.  
8Yĕn ötkô anga-aṅ nö havah kōiny sīṅp, ngaich nët nòng kahëḵ tö nyö-öṅ, 
hēk nët nòng kūön pumpa; hĕng nòng töföngö tökētu, ngaich ngam tahëng nö 
tökētu, ngaich ngam tahëng nö tökētu kūö tökööl: ngaich ngam kūönṙô min 
nö vītö inlām tökööl ò, ngaich öt kuvīö min anga-aṅ.  

La-En Lēvī 13 

Chöngö Im Invah Uk Alaha. 

1Ngaich ngam Mā Tēv nö vë-ekūö Môsös, Āròn inrē nö ngö ṙô,  
2Yē öp tarik nö môlnyi uk alaha nö i alahare, hēk kiyöösu, hēk turë öp tömôl, 
ngaich angū-ö nö i alaha ò nö invah yeūnyö; ngaich kētu anga-aṅ nö in Āròn 
öp Kūönṙô, hēk i yip kūön ò Kūönṙô hĕng tak:  
3Ngaich öp Kūönṙô min nö ngëichkö invah öp uk alaha: ngaich yē ngam sanôi 
i kūö ngam invah nö isohnyöre, ngaich yē ngam mineūkö ngam invah inrē nö 
aṙūhöt tö ngam uk alaha ò, invah yeūnyö an angū-ö: ngëichken ò ngaich 
ngam Kūönṙô, ngaich vënyen ò nö tökuvīö.  
4Ngaich yē ngam tömôl töturë nö isoh im uk alaha ò, ngaich meūkö angū-ö öt 
aṙūhöt tö ngam uk alaha, öt isohyöre inrē öp sanôi e; ngaich ngam Kūönṙô 
min nö öpngökūö ò nö sat sumkam öp tö invahavö:  
5Ngaich im sinat sumkam ngam Kūönṙô min nö ngëichken ò: ngaich i mat ò 
nö meuk ngam invah nöng hĕngre chūök, öttānyöre chūök inrē nö i uk alaha 
ò, ngaich ngam Kūönṙô min nö öpngökūö ò sattöre sumkam rô-òten:  
6Ngaich ngëickhen ò ngam Kūönṙô nö hēk im sinat sumkam: ngaich yē ngam 
invah nö nyichngö, öttānyöre chūök nö im uk alaha, vënyen ò ngaich ngam 
Kūönṙô nö öt kuvīö: kiyös an angū-ö: söich hilāre min anga-aṅ, ngaich öt 
kuvīö.  
7Yē ngam kiyös pöri nö tānyöre chūök nö im uk alaha, unôichrit ò nö 
hameuktöre nö ip Kūönṙô nö ahetlöre, hameuktöre min anga-aṅ nö hēk nö ip 
Kūönṙô:  
8Ngaich ngëicha öp Kūönṙô, yē ngam kiyös nö tānyöre chūök nö i uk alaha, 
ngaich ngam Kūönṙô min nö vënyen ò nö kuvīö: yeūnyö an angū-ö.  
9Yē öp invah yeūnyö nö i tarik, ngaich kētu anga-aṅ min nö ip Kūönṙô. 
10Ngaich ngëicha min öp kūönṙô yĕn isoh öp tömôlnyi im uk alaha, ngaich 
isoh inrē öp sanôi kūö e, uhāv inrē ngam tömôlnyi alaha;  
11Hötṙeh an nö yeūnyö nö im uk alaha ò, vënyen ò ngaich ngam Kūönṙô nö 
tökuvīö: öt öpikūö anga-aṅ tö ò; pò ôn ngaich nö tökuvīö.  

12Yē ngam yeūnyö nö keuheūtngöre chūök nö im uk alaha, keuheūtngöre 
ngam uk alaha ò nö yeūnyu tö ngam invah löktö kui ò söl kalröön, nö ngaich 
nö meūkö tö ngam Kūönṙô;  
13Ngaich ngëicha ngam Kūönṙô: yē ngam yeūnyö nö keuheūtngöre nö i alaha 
ò, vë-nyen ò ngaich anga-aṅ nö kuvīö, öp tö-aṅhav-in tö ngam invah: isoh 
ngaich angū-ö nö keuheūtngöre chūök: kuvīö an nö ngaich anga-aṅ.  
14Ip töng hē ngam alaha nö meūkö nö uhāv nö in ò, ngaich tökuvīö anga-aṅ.  
15Ngëichkö öp tö-uhāv alaha öp kūönṙô, vënyen ò ngaich nö tökuvīö: tökuvīö 
an ngam tö-uhāv alaha: yeūnyö an angū-ö.  
16Hēk yē ngam tö uhāv alaha, nö harī-ingre nö isoh, ngaich yih anga-aṅ nö ip 
Kūönṙô;  
17Ngaich ngëichken ò öp Kūönṙô; ngaich meuk ngam invah nö vī-ingre nö 
isoh, ngaich ngam Kūönṙô nö vënyen ò nö öt kuvīö ngam tö īnu tö ngam 
invah: öt kuvīö an nö ngaich.  
18Yē ngam alaha nö sësu nö im uk alahare, ngaich lööken angū-ö, 
19Ngaich i chūök ngam seh öp tö-isoh tö môlnyi hēk töturë, turëṙö insōho, 
ngaich hameuktu angū-ö nö ip Kūönṙô;  
20Ngëicha ngaich ngam Kūönṙô; ngaich yē e nö meūkö nö el öp uk alaha, 
ngaich öp sanôi e nö vīngöre nö isoh, vënyen ò ngaich ngam Kūönṙô nö 
tökuvīö: invah yeūnyö an angū-ö, nö tafunlöng nö i kūö ngam seh.  
21Yē ngam Kūönṙô pöri nö ngëichken e, ngaich öt maheūku tö sanôi tö isoh 
nö i kūö e, öt aṙūhöt angū-ö inrē tö ngam uk alaha, öt aṅ pöri, öpngökūö ò 
ngaich ngam Kūönṙô nö sat sumkam: 
22Yē e nö parāti nö im uk alaha, ngaich möl ngam Kūönṙô nö vënyen ò nö 
kuvīö: invah an angū-ö.  
23Yē ngam töturë pöri nö köp nö im chūökre, nö öt parāti ngaich angū-ö nö 
pitōt ök seh; vënyen ò ngaich ngam Kūönṙô nö ötkuvīö.  

24Hēk inrē yē ngam alaha nö ökngö tö kūö tameūyö, ngaich ngam tö ök ngö 
alaha nö vī-ingre nö turë, turëṙö insōho hēk isoh;  
25Ngaich ngëichkö e ngam Kūönṙô, ngaich yē ngam sanôi im töturë nö vī-
ingre, nö isoh ngaich meūkö nö aṙūhöt tö ngam uk alaha; yeūnyö an angū-ö 
tö sīöp nö im anökngö: ngaich vënyen ò ngam Kūönṙô nö tökuvīö: yeūnyö an 
angū-ö nö invah.  
26Yē ngam kūönṙô nö ngëichkö e, ngaich öt maheūku tö tö-isoh sanôi nö im 
töturë, öt aṙūhöt angū-ö inrē tö ngam uk alaha, nö öt aṅ, ngaich ngam 
Kūönṙô nö öpngökūö ò nö sat sumkam:  
27Ngaich ngëichken ò min ngam Kūönṙô im sinat sumkam: yē e nö parāti nö 
im uk alaha, ngaich vënyen ò min ngam Kūönṙô nö kuvīö: invah yeūnyö an 
angū-ö.  
28Yē ngam töturë nö köp nö im chūökre, nö öt parāti nö im uk laha, öt aṅ 
pöri; tinfööṙö öp tö ökngö an angū-ö, ngaich ngam kūönṙô nö vënyen ò nö 
ötkuvīö: pò e nö pitōt ök anökngö.  
29Yē öp tarik kikōnyö hēk kikānö nö invāhav kui hēk i sanôi samā, 
30Ngaich ngam Kūönṙô nö ngëichkö ngam invah: ngaich yē e nö meūkö nö 
aṙūhöt tö uk alaha; ngaich i kūö e öp tötēich tö lafeūna sanôi, vënyen ò 
ngaich ngam kuönṙô nö tö kuvīö: kiyös an, yeūnyu ngam kui töm sanôi samā 
inrē.  
31Ngaich yē ngam Kūönṙô nö ngëichkö ngam invah kiyös, ngaich meūkö e nö 
öt aṙūhöt tö ngam uk alaha, öt aṅhavkūö inrē angū-ö tö tösah sanôi, ngaich 
öpngökūö ò min ngam Kūönṙô ngam tö invah tö kiyös nö sat sumkam:  
32Ngaich im sinat sumkam ngam Kūönṙô nö ngëichkö ngam invah; Ngaich yē 
ngam kiyös nö öt parātī, öt aṅhavkūö inrē tö tötēich, ngaich ngam mineūkö 
ngam kiyös inrē nö aṙūhöt tö ngam uk alaha; 
33Ngaich kuhāki min anga-aṅ, öt kuhāki pöri ngam kiyös, ngaich öp Kūönṙô 
min nö öpngökūö ò öp tö kiyöösu nö sattöre sumkam rô-òten: 

34Ngaich im sinat sumkam ngam Kūönṙô min nö ngëichhkö ngam kiyös: 
ngaich yē ngam kiyös nö öt parāti nö im uk alaha, öp mineūkö e inrē nö öt 
aṙūhöt tö ngam uk alaha; ngaich ngam Kūönṙô min nö vënyen ò nö ötkuvīö: 
söich hilāre min anga-aṅ, ngaich ötkuvīö.  
35Yē ngam kiyös pöri nö parāti nö im uk alaha unôichrit inlööklö ò;  
36Ngaich ngam Kūönṙô min nö ngëichken ò: ngaich yē ngam kiyös nö parāti 
nö im uk alaha, ngaich öp Kūönṙô min nö öt chöh öp sanôi tötēich, tökuvīö 
an anga-aṅ.  
37Yē öp mat ò pöri tö ngam kiyös nö köp, ngaich sīöpnyöre tösah keūyö nö in 
e; tölööken an nö ngaich ngam kiyös, ötkuvīö anga-aṅ: ngaich vënyen ò ngam 
Kūönṙô min nö ötkuvīö.  
38Yē öp tarik kikōnyö hēk kikānö nö tuṙëṙö uk alaha tö tö-isōho tunrëṙö; 
39Ngëicha ngaich ngam Kūönṙô: ngaich yē ngam töturë im uk alaha cha nö 
töpaṙūöya insōho; kiyös an angū-ö, tömôlnyi nö el ngam uk alaha; ötkuvīö an 
anga-aṅ.  
40Yē öp tarik nöng sukngöre keūyö nö i kuire, tö ngānyö kui ap anga-aṅ; 
ötkuvīö an anga-aṅ.  
41Yē öp keūyö ò nö sukngöre nö ṙā-ang ip lā māl kui ò, ngaich anga-aṅ nö 
ngānyö lā māl kui; ötkuvīö an anga-aṅ.  
42Yĕn im töngāny lā māl ò. Öp töturë tö-isoh invah; yeūnyö an angū-ö 
lamöknyö im nganāny kui ò, hēk lamöknyö im nganānyö lā māl kui ò.  
43Ngaich ngëichken ò min ngam Kūönṙô: ngaich yē ngam tömôlnyi invah nö 
turëṙö insōho nö im töngāny kui ò, hēk im töngāny lā māl kui ò, nö sā 
mineūkö yeūnyö nö im uk alaha;  
44Tarik an anga-aṅ töyeūnyu, tökuvīö an nö ngaich: vënyen ò min ngam 
Kūönṙô nö tökuvīö: i kui ò ap invah.  

45Ngaich öp töyeūnyu öp tö-aṅhav-in töm invah, tikāchi min nup inyut ò, 
höng kalööla min inrē nup keūyö ò, harungngö öp lā tulöng minuhre inrē 
anga-aṅ, ngaich ayôṙa ṙô inrē nö ngö, Tökuvīö, tökuvīö.  
46I rô-òten minë inhav nö in ò ngatī rô-ôten anga-aṅ nö kuvīö; tökuvīö an 
anga-aṅ; höng hĕng töṙah an min; iyöng el kahôyö an min tö ngam elyöngö.  

Chöngö Im Chehen Alaha Töyeūnyu 

47Öp hilā ngam töyeūnyu tarik, yĕn pòrô nö töṙāichhumat, hēk yĕn linen nö 
hilā;  
48Yē e nö tö kanpāt, hēk yĕn hanyoh, nö linen, hēk töṙāichhumat; yē e nö uk, 
hēk yĕn tövī-i nö aṅ i uk;  
49Yē ngam invah nö lingūṅ hēk turë nö i mat ngam hilā; hēk im uk, hēk im 
kinpātö, hēk im yanòh, hēk i nup töng chehen aṅ i uk; invah yeūnyö an angū-
ö; ngaich hòṅ hameuktu min nö ip Kūönṙô;  
50Ngaich ngëichkö ngam invah min ngam Kūönṙô, ngaich öpngökūö ò ngam 
tö-īnu tö ngam invah nö sat sumkam:  
51Im sinat sumkam min anga-aṅ nö ngëichkö ngam invah: yē ngam invah nö 
māichngö nö i mat ngam hilā, yĕn im tö hanyoh, hēk yĕn im tö kanpāt, hēk 
im uk, nup töng uk töhachūökka kūö; tö-ūn an nö invah yeūnyö; tökuvīö ana.  
52Ngaich anga-aṅ min inrē nö föngngö ngam hilā tö aṅhavmat tö ngam invah, 
yĕn tö hanyoh hēk kanpāk, yĕn i mat töṙāichhumat hēk i mat linen, hēk i nup 
töng aṅ i uk: pò e nö tö-ūn nö yeūnyö; hòṅ föngi angū-ö nö i kūö tameūyö.  
53Yē ngam Kūönṙô min nö ngëicha, ngaich meuk ngam invah, nö öt māichngö 
nö i mat hilā, nö im tö hanyoh, hēk im kö kanpāt, hēk i nup töng chehen aṅ i 
uk;  
54Ngaich chöngu min ngam Kūönṙô tö cha nö söich nup chehen tö aṅhavmat 
tö ngam invah, ngaich öpngökūö e anga-aṅ nö sat sumkam nö hēk:  
55Ngaich ngëicha min ngam Kūönṙô, unôichrit sinöichngö öp invah: ngaich yē 
ngam invah nö öt haṙī-ingre elmat, öt parāti inrē tökuvīö ana; föngngö e min 

më-eṅ i kūö tameūyö: tö-ūn ana, yĕn pòrô ngam nganānyö kui nö el 
chalòngkui hēk lā māl;  
56Yē ngam Kūönṙô nö ngëicha, ngaich meuk ngam invah nö paṙūöyi unôichrit 
sinöichngö e, ngaich tikaichngö e anga-aṅ nö ip hilā, hēk ip uk, hēk ip 
töhanyoh, hēk ip tö kanpāt:  
57Ngaich yē e nö ṙòngmö meūkö nö i mat öp hilā yĕn ip töhanyoh, hēk ip 
tökanpāt, hēk i nup töng chehen aṅ i uk, nö lakukköinykūö: föngngö e min 
më-eṅ nö i kūö tameūyö öp chūök ngam invah.  
58Ngaich öp hilā töhanyoh, kanpāt, hēk nup chehen töng aṅ i uk, nup tö 
söichö tö meh, yĕn chuhngöre öp invah nö ṙā-ang i mat u, ngaich hēk angū-ö 
nö söichi kuvīö min angū-ö.  
59Angū-ö ngih chöngö i invah yeūnyö i mat hilā töṙāichahumat hēk linen yĕn 
pòrò nö i mat töhanyoh, hēk tö kanpāt, hēk nup töng chehen aṅ i uk, vinë-
eny e nö tötkuvīö, hēk vinë-eny e nö tökuvīö.  

 La-En Lēvī 14 

Inlööklö Töyeūnyu 

1Ngaich ngam Mā Tēv nö vë-ekūö Môsös, nö ngö ṙô,  
2Ngih ön min chöngö i töyeūnyu ip sakāmö inlööklö ò, kētu an min nö ip 
Kūönṙô: 
3Ngaich kunyī-inyre min öp Kūönṙô, nö ṙā-ang el ngam elyöngö; ngaich 
ngëicha yĕn meuk ngam invah yeūnyö nö lööken nö im töyeūnyu;  
4Ngaich ngam Kūönṙô min nö tölṙô ò ngam töhalööklöng nö kētö tö-aṅ töhet 
chehechōn nët nòng, sitör inrē chōn, töngāṅv sanôi sīṅp, hisòp inrē: 
5Ngaich ngam Kūönṙô min nö tölṙô ṙinatnyö likeun nup chehechōn nö el öp 
töhĕng tanīönyö i kui öp töhëm mak:  
6Ngam tö-aṅ pöri chehechōn, kēḵ an min anga-aṅ, sitör inrē chōn, töngāṅv 
sanôi sīṅp, hisòp inrē, ngaich kasum tö u min tö ngam tö-aṅ chehechōn nö i 
mahām ngam chehechōn tö ṙatnyu likeun i kui ngam töhëm mak:  



285 

 

 
   Nicobarese Bible 

© 2014, Bible Society of India. 
 

 
 

 

7Sat heuh ti min anga-aṅ nö kicheny kui ò ngam töhalööklöngö nö ṙā-ang im 
yeūnyö, ngaich vënyen ò min nö öt kuvīö, ngaich kiteūngö ngam tö-aṅ 
chehechōn nö el kahôyö.  
8Ngaich anga-aṅ ngam töhalööklöngö min nö söich hilāre, kuhākngö keūyöre 
inrē, vōköre tö mak inrē, ngaich ötkuvīö min anga-aṅ: unôichrit e anga-aṅ 
min nö kuhēthöre nö el ngam elyöngö, höng iyöng el kahôyö tī pöri min tö 
rūkuire nö sat sumkam.  
9Ngaich angū-ö min im sinat sumkam, kuhākngö keūyöre min anga-aṅ nö i 
kui re tö nup sanôi samā, sanôi rungmatre inrē, keuheūtngöre min nup sanôi 
ò nö kuhāki: söich nup hilāre min anga-aṅ, ane inrē min anga-aṅ vōk alahare 
nö el mak, ngaich öt kuvīö min anga-aṅ 
10Ngaich im hinëvhöre sakāmö anga-aṅ min nö kēḵ kōiny sīṅp nët nòng töt 
vāhav alaha, hĕng nòng kan sīṅp töhĕng höiny samyeūheu töt vāhav alaha, 
ane inrē töfaṙëcha atra lūöi i sinöömö öp töhĕng efā (1. Kilō) nyā-aṅ nö 
tökētu, kalūöchö tö tavī-i, hĕng insë öp tavī-i.  
11Ngaich ngam Kūönṙô ngam mahalööklen ò nö asöklö ngam tarik, ngam 
töhalööklöngö, tö nup kumṙen ò, nö i kūö ngam Mā Tēv, i kūö inkūp ap rūkui 
manūlö:  
12Ngaich min ngam Kūönṙô nö kēḵ i nup kōiny sīṅp, hĕng nòng, ngaich kēten 
ò nö tökētu kūö fālen, töp tavī-i inrē tö hĕng insë, ngaich kuvāyö u nö i kūö 
ngam Mā Tēv nö tökētu tökuvāyö:  
13Ngaich ṙatnyö likeun öp kōiny sīṅp min anga-aṅ nö i chūök cha nö ṙatnyö 
likeun öp tökētu kūö tökööl töföngö inrē tökētu, nö el öp töhet chūök: pôn sā 
ngam tökētu kūö tökööl nö minchööḵö ngam Kūönṙô, ngatī ngam tökētu kūö 
fālen: tölngö töhet an angū-ö:  
14Ngaich ngam Kūönṙô min nö kēḵ öp mahām ngam tökētu kūö fālen, ngaich 
ngam Kūönṙô min nö sòhtö e nö i rōi nang ngam töhalööklöng nö lā hāmö, ip 
inyöng kunröön ò inrē lā hāmö:  



286 

 

 
   Nicobarese Bible 

© 2014, Bible Society of India. 
 

 
 

 

15Ngaich ngam Kūönṙô min nö kēḵ ip töhĕng insë tavī-i, ngaich röstö e nö lā 
hāmö el kintāl eltī ò: 
16Ngaich kasum tö lā hāmö kuntīre min ngam Kūönṙô nö el ngam tavī-i ngam 
lā tavē ò, ngaich kicheny ngam tavī-i tö kuntīre, sat heuh tī nö i kūö ngam 
Mā Tēv:  
17Ngaich öp chööḵ ngam tavī-i eltī ò min nö sòhtu tö ngam Kūönṙô lā hāmö 
rōl nang ò ngam tahalööklöngö, ip inyöng kuntī ò inrē lā hāmö, ip inyöng 
kunröön ò inrē lā hāmö, i kui mahām öp tökētu inrē kūö fālen:  
18Ngaich öp chööḵ ngam tavī-i eltī ngam kūönṙô nö lūöptu nö i kui ò ngam 
töhalööklöngö: ngaich ngam Kūönṙô min nö vī inlām tökööl ò nö i kūö ngam 
Mā Tēv.  
19Ngaich ngam Kūönṙô mīnö nö kētö tökētu kūö tökööl, ngaich vī inlām 
tökööl ò ngam tö hòṅ halööklöngö tö kūö kinvīöṙö ò: ngaich unôich anga-aṅ 
min nö ṙatnyö likeun ngam töföngö tökētu: 
20Ngaich ngam Kūönṙô min nö kētö ngam töföngö tökētu el ngam tahāklö, 
ngam nyā-aṅ inrē tökētu: ngaich ngam kūönṙô min nö vī inlām tökööl ò, 
ngaich öt kuvīö min anga-aṅ.  
21Ngaich yĕn yāich anga-aṅ nö ötkô nö ngatī ṙôken kahëḵ, ngaich hĕng nòng 
kahëḵ min anga-aṅ tö kōiny sīṅp tökētu kūö fālen nö tökuvāyö, nö vani inlām 
tökööl ò, öp töfaṙëcha atra inrē hĕng i tö söm öp töhĕng efā (1. Kilō) kalūöchö 
tö tavī-i nö nyā-aṅ tökētu, tavī-i inrē hĕng insë;  
22Nët nòng inrē nyö-öṅ hēk kô-òren inrē nët nòng pumpa, sā öp kanô-òṅ ò nö 
kēḵ; ngaich hĕng nòng min tökētu kūö tökööl, ngaich ngam tahëng töföngö 
tökētu.  
23Im hinëvhöre sakāmö anga-aṅ nö kētö u nö ip Kūönṙô nö inlööklö ò, nö 
löökūö inkūp öp rūkui manūlö, nö i kūö ngam Mā Tēv.  
24Ngaich ngam Kūönṙô min nö kēḵ ngam kōiny sīṅp öp kūö fālen tökētu, 
hĕng insë inrē öp tavī-i, kuvāyö min angū-ö töp Kūönṙô, nö tökuvāyö tökētu 
nö i kūö ngam Mā Tēv.  

25Ṙatnyö likeun ngam kōiny sīṅp min anga-aṅ ngam tökētu kūö fālen, ngaich 
ngam Kūönṙô min nö kēḵ mahām ngam tökētu kūö fālen, ngaich sòhtö e nö i 
rōi lā hāmö nang ò ngam töhalööklöngö, ip inyöng kuntī ò lā hāmö inrē, ip 
inyöng kunröön ò inrē lā hāmö:  
26Ngaich inrē min ngam Kūönṙô nö ṙöstö ngam tavī-i nö el öp lā tavē kintāl 
eltī ò:  
27Ngaich ngam Kūönṙô min inrē nö aṅtī tö lā hāmö kuntīre nö kichenytö 
ngam tavī-i ngam eltī ò lā tavē, sat heuh tī nö i kūö ngam Mā Tēv:  
28Ngaich ngam Kūönṙô min inrē nö sòhtö ngam tavī-i ngam eltī ò nö i rōi öp 
lā hāmö nang ò ngam töhalööklöngö, ip inyöng kuntī ò inrē lā hāmö, ip 
inyöng kunröön ò inrē lā hāmö ip chūökmahām ngam tökētu kūö fālen:  
29Ngaich öp chööḵ ngam tavī-i öp eltī ngam Kūönṙô min nö lūöptu tö ò nö i 
kui ngam töhalööklöngö, nö vanī inlām tökööl ò nö i kūö ngam Mā Tēv.  
30Ngaich anga-aṅ min nö kētö nyö-öṅ hĕng nòng, hēk kô-òren i nup kūön 
pumpa, ip töng kanô-òṅ ò nö kēḵ:  
31Sā öp töng kanô-òṅ ò nö kēḵ, hĕng nòng tökētu kūö tökööl, ngaich öp 
tahëng töföngö tökētu, hol tö öp nyā-aṅ tökētu: ngaich ngam kūönṙô min nö 
vī tö öp nyā-aṅ tökētu: ngaich ngam Kūönṙô min nö vī inlām tökööl ò nö i 
kūö ngam Mā Tēv ngam töhalööklöngö. 
32Angū-ö ön ngih chöngö in ò öp tö invāhavö tö yeūnyö, öp tötkô nö kēk nup 
tö ha-eh tī inlööklö ò.  

Töyeūnyu Aṅ Patī 

33Ngaich ngam Mā Tēv nö vë-ekūö Môsös Āròn inrē, nö ngö ṙô,  
34Yē yīö min yih ip panam Kanā-an öp kahëtö Chu nö amin yīö, ngaich 
invāhav tī Chu-ö tö yeūnyö el töhĕng patī ip panam amin yīö;  
35Ngaich anga-aṅ öp töpatī-ivö min nö yih nö vë-eny nang öp Kūönṙô, töp 
invah nö el öp patī tö lōn ò:  

36Ngaich ngam Kūönṙô min nö tölṙô cha nö ahetngö aṅ ngam patī, urēhĕkūö 
ngam Kūönṙô nö kuhēthötre nö ngëichkö ngam invah, hòṅ yip aṅ ngam patī 
nö öt ṙòkngöre nö vī-iyṙen nö kuvīö: ngaich unôich ngam Kūönṙô min nö 
kuhēthötre nö ngëichkö ngam patī:  
37Ngaich ngëichkö ngam invah min anga-aṅ, ngaich yē ngam invah nö meūkö 
nö i patī nö kuheôlhötre, lingūṅ, hēk turë, ngaich öp mineūkö e nö lā taṙeūḵ 
hö-ö tö kaha ngam patī; 
38Ngaich min ngam Kūönṙô nö kunyī-inyre nö ṙā-ang el ngam patī nö i kūö 
inkūp ngam patī ngaich öpngökūö ngam patī nö sat sumkam:  
39Im sinātö sakāmö ngam Kūönṙô nö yih nö hēk ngaich ngëicha min: ngaich 
yĕn meuk ngam invah nö parāti nö i kaha ngam patī.  
40Ngaich ngam Kūönṙô min nö tölṙô cha nö kēnyö nup ihong nup chūök 
ngam invah, ngaich kavalngö u nö i chūök tökuvīö lā el kahôyö töm panam:  
41Ngaich anga-aṅ min nö hōten e nö tireūtlö ël e nö vinngö, ngaich acha-a 
minnö hōngngö nup lanit tireūtlö cha nö el kahôyö ngam el panam ip chūök 
tökuvīö:  
42Ngaich kēḵ tahëng cha-a min ihong, ngaich ṙāḵtö u nö i chūök nup ihong 
umuh; kēḵ tahëng lanit min anga-aṅ ngaich hapan ngam patī.  
43Ngaich yē ngam invah nö hēk nö yih, ngaich larukköiny nö el ngam patī, 
unôichrit ò nö kēḵnyö nuk ihong, unôichrit e inrē nö hapānö; 
44Ngaich yih min ngam Kūönṙô nö ngëicha; ngaich yĕn meuk ngam invah nö 
parāti nö el ngam patī; tö-ūn an nö yeūnyö el ngam patī: kuvīö an nö ngaich.  
45Ngaich anga-aṅ min nö tirōlngö ngam patī, tö nup ihong e, tö nup chōn e, 
ṙòkhöre nup lanit inpan ngam patī; ngaich anga-aṅ min nö keunngö u nö i 
chūök tökuvīö lā el kahôyö ngam panam.  
46Hēk inrē anga-aṅ öp kumhēthötre nö el ngam patī, isahā e nö öphakkūö, 
kuvīö min anga-aṅ söl harap.  

47Anga-aṅ öp muhulalhaka nö el ngam patī söich hilāre min; anga-aṅ inrē öp 
nyamā nö el ngam patī söich hilāre min.  
48Ngaich yē öp Kūönṙô min nö kuhēthötre, ngëicha ngaich, ngaich meuk 
ngam invah nö öt parāti nö el ngam patī, unôichrit ngam patī nö hapānö; 
ngaich ngam Kūönṙô min nö vë-eny ngam patī nö löök, pò ngam invah nö 
lööken.  
49I inlööklö ngam patī anga-aṅ nö kēḵ chehechōn nët nòng, chōn sitör, 
töngāṅv sanôī sīṅp, hisòp inrē:  
50Ṙatnyö likeun chehechōn anga-aṅ hĕng nòng nö el tanīöyö i kui öp töhëm 
mak:  
51Ngaich kēḵ chōn sitör min anga-aṅ, hisòp inrē, töngāṅv sanôī sīṅp inrē, tö 
ngam tö-aṅ chehechōn, ngaich sumtö u nö i mahām chehechōn töṙatnyu 
likeun, el ngam töhëm mak inrē, ngaich sat heuh tī nö kicheny ngam patī:  
52Ngaich halööklö ngam patī min anga-aṅ aṅtī tö mahām ngam chehechōn, tö 
ngam töhëm mak, tö ngam tö-aṅ chehechōn, tö ngam chōn sitör, tö ngam 
hisòp, tö ngam töngāṅv sanôi sīṅp:  
53Ngaich pöri min anga-aṅ nö kiteūngö ngam tö-aṅ chehechōn nö ṙā-ang el 
panam nö el kahôyö: ngatī tī anga-aṅ nö vī inlām tökööl ngam patī: ngaich 
löök min angū-ö.  
54Angū-ö ön ngih chöngö i nup tökeuheūttöre mihëṅṙö invah yeūnyö, kiyös 
inrē;  
55Yeūnyö hilā inrē, patī inrē,  
56Tö môlnyi inrē, kiyös, tö turë inrē:  
57Inköphöti tö hē e nö kuvīö, tö hē e inrē nö löök: angū-ö ön ngih chöngö i 
yeūnyö.  

La-En Lēvī 15 

Hanūchö Im Tö Meutnyi Aṅ Alaha 

1Ngaich ngam Mā Tēv nö vë-ekūö Môsös Āròn inrē ngö ṙô,  

2Vë-ekūö yip kūön Israĕl, ngö ṙô tö cha, Yĕn tarīku tö meutnyi aṅ alaha, kūö 
e ngaich anga-aṅ nö kuvīö.  
3Ngih ön min kinvīöṙö ò nö ip tömeutnyi aṅ alahare: yē öp alaha ò nö hëmhu 
töp aṅ alaha ò, hēk yē öp alaha ò nö sökngöre tī töp aṅ alaha ò kinvīöṙö ò an 
angū-ö.  
4Nup chaman chūök ngam tömeutnyi aṅ alaha nö hulalhaka kuvīö min anū-ö 
nup töng ūichka kui tö ò, kuvīö min anū-ö.  
5Öp töng lamūölkö öp chamam ò, söich hilāre min anga-aṅ, vōköre inrē nö el 
mak, ngaich kuvīö söl harap.  
6Anga-aṅ öp amūichkö el chūök ò ngam tömeutnyi aṅ alaha, söich hilāre min 
anga-aṅ vōköre inrē nö el mak, ngaich kuvīö söl harap.  
7Anga-aṅ öp lamūölkö alaha ò ngam tömeutnyi aṅ alaha, söich hilā re min 
anga-aṅ, vōköre inrē nö el mak, ngaich kuvīö söl harap.  
8Yē ngam tömeutnyi aṅ alaha nö kösngö alaha ò ngam tötkuvīö; ngaich söich 
hilāre anga-aṅ, vōk inrē nö el mak, ngaich kuvīö söl harap. 
9Nup nām uk kōra töūichka kui tö ngam tömeutnyi aṅ alaha, kuvīö min anū-
ö.  
10Öp töng lamūölkö töng chehen nup el katòh ò, kuvīö min söl harap: öp 
tamyuk nup chehen, söch hilāre min anga-aṅ, vōk inrē nö el mak ngaich 
kuvīö söl harap,  
11Öp töng lamūölkö ngam tömeutnyi aṅ alaha, nöng söichngö tīre nö i mak, 
söich hilāre min anga-aṅ, vōköre inrē nö el mak, ngaich kuvīö söl harap.  
12Öp tanīöyö, tölūölka tö ngam tömeutnyi aṅ alaha, likūki min: ane inrē nup 
tökachāvu söichö min nö el mak.  
13Ngaich hē ngam tömeutnyi aṅ alaha nö ngaich nö öt kuvīö, ngaich anga-aṅ 
min nö kaheuk tösat sakāmö nö ahetlöre, söich hilāre inrē; vōk alahare inrē 
nö el töhëm mak, ngaich möl nö het.  

14Im hinëvhöre sakāmö nët nòng kahëḵ anga-aṅ min tö nyö-öṅ, hēk inrē nët 
kūön pumpa, ngaich yihtöre nö i kūö ngam Mā Tēv, i kūö inkūp ngam rūkui 
manūlö, ngaich kēten u nö ip Kūönṙô:  
15Ngaich ngam Kūönṙô min nö kētö u, hĕng nòng tökētu kūö tökööl, ngaich 
ngam tahëng töföngö nö tökētu; ngaich ngam Kūönṙô min nö vī inlām tökööl 
ò i kūö ngam Mā Tēv tö kūö ök lamöknyö in ò.  
16Yē öp tarik nö föthöre, ngaich anga-aṅ min nö vōköre tö mak nö 
keuheūtngö alahare, ngaich kuvīö söl harap.  
17Ṙòkhöre nup hilā, tö nup uk alaha inrē, tömāichngö tö ngam tösuknyöre 
söichö min nö el mak, ngaich kuvīö söl harap.  
18Öp kikānö inrē tölökö alaha töp kikōnyö nö i inkūöntö nyīö, kö vōkö nyöre 
min cha-a nö el mak, ngaich kuvīö söl harap.  
19Yē öp kikānö nö kunyahen, ngaich öp kunnyahen ò nö i alaha ò nö mahām, 
ngaich anga-aṅ min nö sat sumkam nö im öt hanëtöre: ngaich öp töng 
lamūölken ò kuvīö min söl harap.  
20Ṙòkhöre nup töṙōltu kui tö ò im saha öt hanëtö ò: ṙòkhöre inrē nup tö-
ūichka kui tö ò, kuvīö min.  
21Öp töng lamūölkö öp chamam ò söich hilāre min, ngaich vōköre nö el mak, 
ngaich kuvīö söl harap.  
22Öp töng lamūölkö chehen tö-ūchka kui tö ò söich hilāre min, vōköre nö el 
mak, ngaich kuvīö söl harap.  
23Yĕn el chamam, hēk inrē i kui nup chūök ò nö ūichhaka, hē ò nö lūölkö e, 
kuvīö min anga-aṅ söl harap.  
24Yē öp tarik nö hulalhaka nö in ò, ngaich īnu anga-aṅ tö ngam öt hanëtö ò, 
ngaich anga-aṅ min nö kuvīö sat sumkam; ane inrē nup chamam töṙōlka ël tö 
ò kuvīö min.  
25Yē öp kikānö nö ṙōl sumkam nö kunyahen nö öt ip hē öt hanëtö ò, hēk inrē 
yē ò nö kunyahen nö saṙaklöngkūö sakāmö töp hē öt hanëtö ò, ngaich 

ṙòkhöre nup sakāmö ò nö kunyahen nö kinvīöṙö ò ngaich anga-aṅ min nöng 
sāre i nup sakāmö öt hanëtö ò: kuvīö min anga-aṅ.  
26Ṙòkhöre nup chamam töṙōlka ël tö ò i rô-òten ò nö kunyahen nö chamam ò 
min im öt hanëtö ò: ṙòkhöre inrē nup töng ūichka kui tö ò nö kunvīöṙö ò: 
ṙòkhöre inrē nup töng ūichka kui tö ò nö kuvīö min, sā kinvīöṙö ngam öt 
hanëtö ò.  
27Öp töng lamūölkö u kuvīö min, ngaich söich hilāre min anga-aṅ, vōköre 
inrē tö mak, ngaich kuvīö söl harap.  
28Yē ò pöri nö ngaich nö öt kuvīö tö ngam kunnyahṙen re, ngaich anga-aṅ 
min nö kaheuk tösat sakāmö nö ahetlöre, ngaich unôichrit e anga-aṅ min nö 
öt kuvīö.  
29Im hinëvhöre sakāmö anga-aṅ nö kēḵ nyö-öṅ nët nòng, hēk inrē nët nòng 
kūön pumpa, ngaich kēten u nö ip Kūönṙô, nö i kūö inkūp ngam rūkui 
manūlö.  
30Ngaich ngam kūönṙô min nö kētö u, hĕng nòng tökētu kūö tökööl, ngaich 
ngam tahëng töföngö nö tökētu; ngaich ngam kūönṙô min nö vī inlām tökööl 
ò i kūö ngam Mā Tēv tö kūö ök kunnyahen ò ök kinvīöṙö ò.  
31Ngatī yin pöchö haköhngen yip kūön Israĕl tö ngam kinvīöṙö cha; hòṅ cha 
nö öt kapah nö im kinvīöṙö re, yē cha nö kumvīöngö ngam rūkui manūlö chu 
ngam el ṙôngö cha.  
32Angū-ö ön ngih chöngö ò ngam tö löknyu aṅ in, ane inrē ngam töföthöre, 
lökngen ò nö kuvīö tö kūö e;  
33Anga-aṅ inrē ngam tövāhav tö öt hanëtöre, anga-aṅ inrē ngam tölöknyu aṅ 
in, kikōnyö, kikānö inrē, anga-aṅ inrē öp muhulalhaka nö im kikānö ngam tö 
kuvīö 

 La-En Lēvī 16 

Sakāmö Inlööklö (Inlāmtö) 

1Ngaich ngam Mā Tēv nö vë-ekūö Môsös, unôichrit kinpāha nak tönët tak 
kūön Āròn, hē cha nö ṙūötöre nö i kūö ngam Mā Tēv, ngaich kapah; 

2Ngaich ngö ṙô ngam Mā Tēv tö Môsös, Vë-ekūö öp kahëm re man Āròn, hòṅ 
ò nö öt yih nöng örheūheu nö el ngam töhet chūök nö lā ël ngam ranangkūö i 
kūö ngam anūichö miṙēlōn, ngam i kūö ngam kasòng chöngö; hòṅ ò nö öt 
kapah: tön meūkö chin min el taṙul i kui ngam anūichö miṙēlōn.  
3Kumtö në öp min Āròn nö kuhēthötre el ngam töhet chūök: hĕng nòng kōiny 
kūön nuā tökētu kūö tökööl, hĕng nòng kūön sīṅp töföngö tökētu.  
4Hayutlöre min anga-aṅ töp töhet inyut öp linen, töp linen inrē töngënö 
kalröön pachūma hayutlöng min nö i alaha ò, nyëkö ṙat min anga-aṅ tö linen 
nyanëkṙat, hanyöötlöre inrē anga-aṅ töp linen sapīöv: töhet nun anū-ö nö 
hilā; hòṅ vōk alahare min anga-aṅ nö el mak ngaich hayutlöre tö u.  
5Ngaich anga-aṅ min nö nët nòng kahëḵ tö kōiny pököre in yip tömaṙôngö 
kūön Israĕl tökētu kūö tökööl, hĕng nòng inrē kūön sīṅp töföngö tökētu.  
6Ngaich min ang Āròn nö kētö öp kōiny nuā tökētu kūö tökööl, nö kūö tökööl 
ò, ngaich vī inlām tököölre, tö yip aṅ patī ò inrē.  
7Ngaich anga-aṅ min nö kēḵ nup tönët nòng pököre, ngaich asöklö u nö i kūö 
ngam Mā Tēv i kūö inkūp ngam rūkui manūlö.  
8Ngaich min ang Āròn nö kalah taneūngen nup tönët nòng pököre; hĕng nòng 
lamöö im Mā Tēv, ngaich ngam tahëng nö Asāsĕl.  
9Ngaich min ang Āròn nö këtö öp pököre öp lamöö i ngam Mā Tēv, ngaich 
kēten ò nö tökētu kūö tökööl.  
10Ngam pököre pöri lamöö ip Asāsĕl, asöklöng min nö aṅ nö i kūö ngam Mā 
Tēv, nö inlām tökööl ò nö ṙā-ayö nö marôvat nö el inchōn nö Asāsĕl.  
11Ngaich Āròn min nö kētö kōiny nuā öp tökētu kūö tökööl, öp lamöö in ò, 
ngaich vī inlām tököölre min anga-aṅ, tö yip aṅ patī ò, ngaich ṙatnyö likeun 
ngam kōiny nuā tökētu kūö tökööl ngam lamöö in ò:  
12Ngaich anga-aṅ min nö kēḵ chūök finöngö lōpān öp tö tööḵlö tö ta-ök 
tameūyö nö ṙā-ang im tahāklö i kūö ngam Mā Tēv, tööḵlö eltī nga-aṅ tö lōpān 
tösōngö nö pahīöya, ngaich kēhöt e nö lā ël öp ranangkūö:  



294 

 

 
   Nicobarese Bible 

© 2014, Bible Society of India. 
 

 
 

 

13Ngaich chaplö lōpān min anga-aṅ nö i kūö ngam tameūyö i kūö ngam Mā 
Tēv, hòṅ ngam taṙul kūö ngam lōpān nö kahultö kui ngam anūichö miṙēlōn 
ngam mī-i kui ngam minkahngö kanô-en, hòṅ ò nö öt kapah:  
14Ngaich anga-aṅ min nö kēḵ mahām ngam kōiny nuā, kichenytö e ngaich tö 
kuntī re i kui ngam anūichö miṙēlōn lā chuhöt; kichenytö ngam mahām min 
inrē anga-aṅ nö aṅtī tö kuntī re nö sat heuh tī nö i kūö ngam anūichö 
miṙēlōn.  
15Ngaich anga-aṅ min nö ṙatnyö likeun öp pököre tökētu kūö tökööl, öp kūö 
tökööl yip tarik, ngaich kēhöt öp mahām ò nö lā ël öp ranangkūö, ngaich sā 
tīre anga-aṅ tök mahām ök kōiny nuā ngati tī anga-aṅ tök mahām ò, 
kichenyö e nö i kui ök anūichö miṙēlōn, i kūö ngam anūichö miṙēlōn inrē:  
16Ngaich anga-aṅ min nö vī inlām tökööl ngam töhet chūökö, pò yip kūön 
Israĕl nö öthet, kūö nup tanôichngen cha inrē, ṙòkhöre nup tökööl cha: ngati 
tī min anga-aṅ inrē nö ip rūkui manūlö, öp mī-in cha ellōn ngam öt hanëtö 
cha.  
17Öt tarīkuvö min el ngam rūkui manūlö yē ò nö kuhēthötre nö vī inlām 
tökööl el ngam töhet chūökö, hanöng saha ò nö kunyi-inyre, nö keuheūten 
inrē nö vī inlām tököölre inlām tökööl yip aṅ patī ò inrē yip tömaṙôngö inrē 
aṅ Israĕl.  
18Kunyī-inyre min anga-aṅ nö ip tahāklö öp i kūö ngam Mā Tēv, ngaich vī 
inlām tökööl e; ngaich kēḵ öp mahām ngam kōiny nuā, mahām ngam pököre 
inrē, ngaich lūöptö e nö i kui nup sinrōl ngam tahāklö nö havintukūö.  
19Ngaich anga-aṅ min nö kicheny ngam mahām nö i kui aṅtī tö kuntīre nö 
ahetlö e, ngaich ahetlö e nö ṙā-ang im öt hanëtö yip kūön Israĕl.  

Tö Haṙeūliyö Pököre (Asāsĕl) 

20Ngaich yē ò nö keuheūten nö halām tökööl ngam töhet chūökö, tö ngam 
rūkui manūlö, tö ngam tahāklö, ngaich kētö öp tö-aṅ pököre min anga-aṅ.  
21Ngaich Āròn min nö ṙātö eltī re nö i kui ngam tö-aṅ pököre, ngaich 
halööknyôre tö tökööl yip kūön Israĕl, nup tanôichngen cha, ṙòkhöre nup 

tökööl cha inrē; ngaich anga-aṅ min nö ṙāḵtö u nö i kui öp pököre, ngaich 
tīnngen ò min anga-aṅ nö eltī öp töhĕng tak tarik öp hamööngöre nö chuh el 
nyaṅlnyi.  
22Ngaich ngam pököre min nö keunngö tökööl cha nö ip töt aṅhavkūö 
panam: ngaich anga-aṅ min nö haṙeulngö ngam pököre nö el tönyaṅlnyi.  
23Ngaich kuhēthötre min Āròn nö el rūkui manūlö; ngaich luhngö nup linen 
inyut, nup hayutlö ò nö in ò hē ò nö kuhēthötre nö el ngam töhet chūökö, 
ngaich ṙāḵngö u nö umuh;  
24Vōk alaha re min anga-aṅ tö mak nö el ngam töhet chūök hayutlöre ngaich 
tö nup inyutre, ngaich kunyī-inyre, ngaich kētö töföngö tökētu tö ò, töföngö 
tökētu inrē kūö yip tarik, ngaich vī inlām tököölre anga-aṅ inlām tökööl yip 
tarik inrē.  
25Ngaich föngö min nö el ngam tahāklö öp tösangöö ngam tökētu kūö tökööl.  
26Ngaich anga-aṅ öp mahaṙeulngö ök pököre Asāsĕl min nö söich hilāre, ane 
inrē vōklö alahare tö mak, ngaich möl min anga-aṅ nö kuhēthötre nö im 
elyöngö.  
27Ngaich öp kōiny nuā tökētu kūö tökööl, öp pököre inrē tökētu kūö tökööl, 
nuk tökēhötvö mahām nö el ngam töhet chūökö nö vanī inlām tökööl, 
keunnyu min nö lā uk ngam elyöngö; ngaich cha-a min nö föngngö nup uk u, 
alaha u, sôḵ u inrē.  
28Ngaich anga-aṅ öp famöngngö u söich hilāre min, vōk alahare inrē tö mak, 
ngaich möl min nö kuhēthötre nö el ngam elyöngö.  

Kinëken ngam Sakāmö Inlāmhöti 

29Ngaich angū-ö min nö in yīö nö chöngö nö örheūheu: im sinātö chingënt, 
im sinöömö sakāmö ngam chingënt, ahik min yī-ö, öt la-evṙen tö yô-òv; 
tökayôḵnyu nö i patī, hēk aṅ tahëng inrē yip mī-iyöng nö rahëichtaṙen nö in 
yīö:  
30Pòn i ngih sakāmö min vinītö inlām tökööl yīö, nö inhetlö yīö; ṙā-ang i nup 
tökööl yīö öi i kūö ngam Mā Tēv.  

31Anôilö an töchēv haneūheu yīö, ngaich ahik yī-ö min; chöngö an tö-
örheūheu.  
32Öp Kūönṙô, öp töhachāmö kui öp tö-ahetlöngö min inrē nö Kūönṙô nö 
ṙënngen yöngre, vī inlām tökööl min, ngaich hayutlöre tö linen inyut nup 
töhet inyut:  
33Ngaich anga-aṅ min nö vī inlām tökööl ngam töhet chūök, vī inlām tökööl 
ngam rūkui manūlö tö ngam tahāklö inrē; vī inlām tökööl yip Kūönṙô min 
anga-aṅ tö yip tarik inrē el ngam rūkui manūlö.  
34Ngaich angū-ö min ngih chöngö nö in yīö nö tötchanūhuvṙen, öi vī inlām 
tökööl yip kūön Israĕl hĕng heuh i töhĕng samyeūheu kūö nup tökööl cha. 
Ngaich ngatī Môsös i tinöölô ò tö ngam Mā Tēv.  

La-En Lēvī 17 

Töhet Nö Mahām 

1Ngaich ngam Mā Tēv nö ngö ṙô, nö vë-ekūö Môsös,  
2Vë-ekūö Āròn, tö yip kikōnyö kūön ò inrē, ṙòkhöre yip kūön Israĕl inrē, ngö 
ṙô tö cha; Angū-ö ön ngih hachöngten ngam Mā Tēv, nö ngö ṙô,  
3Öp töng tarik aṅ patī Israĕl ṙamatnyö likeun kōiny nuā, kōiny sīṅp, pököre, 
nö im elyöngö, hēk öp ṙamatnyö likeun ò nö lā uk ngam elyöngö,  
4Nö öt kēten ò nö i kūö inkūp ngam rūkui manūlö, nö tökētu sā inlāmö nö im 
Tēv i kūö rūkui manūlö ngam Mā Tēv: fukhu kui min anga-aṅ tarik tö 
mahām: kumtaknyö mahām an anga-aṅ; ngaich anga-aṅ min tarik nö rökiṙen 
nö ṙā-ang i yip tarik ò:  
5Pòn hōtu yip kūön Israĕl nö kētö nup tökētu tö cha, nup tökētu tö cha nö 
elngāṙö, hòṅ cha nö kētö u nö im Mā Tēv, i kūö inkūp ngam rūkui manūlö, 
nö ip Kūönṙô, ngaich kētö u nö tökētu kūö inlāmö nö im Mā Tēv. 
6Ngaich min ngam Kūönṙô nö kicheny ngam mahām el ngam tahāklö ngam 
Mā Tēv i kūö inkūp ngam rūkui manūlö, ngaich föng ngam tösangöö nö 
tötahūsa nö im Mā Tēv.  

7Hö-ö cha-a min nö ngöhören nö kētö nup tökētu nö i kōiny pököre, öp 
tahömken cha nö asēha. Angū-ö ön min ngih chöngö tö-örheūheu nö in cha i 
tumkölchap cha.  
8Ngö ṙô pömchö tö cha, Öp töng tarik aṅ patī Israĕl, hēk öp aṅ tahëng tö 
rahëichtaṙen nö iyöng in cha, öp kamëtö töföngö tökētu,  
9Ngaich öt kēten ò nö i kūö inkūp ap rūkui manūlö, nö tökētu nö i ngam Mā 
Tēv; anga-aṅ tarik min inrē törökiṙen nö ṙā-ang i yip tarik ò.  
10Öp töng tarik inrē aṅ patī Israĕl, hēk yip aṅ tahëng tö rahëichtaṙen nö iyöng 
nö in cha, öp kamāḵ töng mahām; ngaich Chū-ö min lā-al öp kamāḵ mahām, 
ngaich rökngen ò min nö ṙā-ang i yip tarik ò.  
11Pò ngam nômö ngam alaha nö im mahām: ngaich kētö e Chu-ö in yīö el 
ngam tahāklö nö vī inlām tökööl nômö yīö; pòn ngam mahām nö vī inlām 
tökööl nö kūö e nö nômö.  
12Lökten Chin ngö ṙô tö yip Kūön Israĕl, öt tarīku tö yīö min kamāḵ mahām, 
ötrēhĕn min öp aṅ tahëng tö rahëichtaṙen nö iyöng nö in yīö, nö kāḵ mahām.  
13Öp töng tarik aṅ i yip kūön Israĕl, hēk aṅ i yip aṅ tahëng törahëchtaṙen nö 
iyöng in cha, öp tö pô-òv tö töṙeūla hēk tösaneôku nö hacheūḵ, tö öp tökāḵa; 
ṙöhngö öp mahām ò anga-aṅ, ngaich ulngö kui e tö tumlat.  
14Pòn sā ngam nômö taṙòkhöre alaha, hĕng ngam mahām nö im nômö: lökten 
Chin ngö ṙô tö yip kūön Israĕl, uh yin kāḵ mahām nup töng siti alaha: tön 
nômö nup alaha an ngam mahām: öp kamāḵa e min rökiṙen anga-aṅ.  
15Öp tarik kamāḵ öp töng kahngenre nö kapah hēk öp töteūchö tö töṙeūla, 
yĕn tö fötnyu nö i patī hēk yĕn aṅ tahëng, söich hilāre min anga-aṅ, vōköre 
inrē nö el mak, ngaich kuvīö söl harap: ngaich möl anga-aṅ min nö öt kuvīö.  
16Yē ò pöri nö öt söichö u ötrēhĕn nö vōk alahare, ngaich anga-aṅ min nö 
keun tököölre.  

 La-En Lēvī 18 

Un Hameuknyö Linchôiyöre 



298 

 

 
   Nicobarese Bible 

© 2014, Bible Society of India. 
 

 
 

 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip kūön Israĕl, ngö ṙô tö cha, Chū-ö Chin Tēv, Mā Tēv meh.  
3Uh yin sā la-en aṅ panam Aikup, i chūök yīö misī iyöng; ane inrē ui tömken 
la-en aṅ panam Kanā-an, ip chūök yīö kētu tö Chu: uh yī-ö rēhĕn lök i nup 
chöngö cha. 
4Ngam-aṅ in Chu inkaha fālen lahök yīö min, minë chöngö Chu inrē haköp 
yīö, öi lök in u; Chū-ö Chin Tēv, Mā Tēv meh.  
5Lökten yin haköp në chöngö Chu, në aṅ in Chu inkaha fālen inrē; në 
tökēkaṙen tö tarik, aṅ min anga-aṅ nö in u: Chū-ö Chin Mā Tēv.  
6Öt hĕngtak tö yīö min samöötöre nö i mak alahare, nö hameuktö linchôyö: 
Chū-ö Chin Mā Tēv.  
7Uh man hameuknyö ngam yöngre kikōnyö nö lichôi, ngam yöng meh inrē 
kikānö: yöng meh an anga-aṅ nö kikānö, un hameuktu ngam linchôyö ò.  
8Un hameuktu tö meh ngam linchôyö ngam pīhö öp yöng meh kikōnyö, 
linchôyö ngam yöng meh an angū-ö kikōnyö. 
9Ngam linchôyö öp kikānö kūön öp yöng meh kikōnyö, hēk öp kikānö kūön 
öp yöng meh kikānö, töfötnyu nö i patī, hēk töfötnyu nö marôvat; uh më-eṅ 
hameuknyö linchôyö cha.  
10Ngam linchôyö öp kikānö kūön meh kikōnyö, hēk öp kikānö kūön meh 
kikānö, uh më-eṅ hameuktö linchôyö cha: tön linchôyö meh an ngam 
linchôyö cha 
11Ngam linchôyö öp kikānö kūön öp pīhö öp yöng meh kikōnyö, öp lamöknyö 
im kikōnyö yöng meh, kanānö meh an anga-aṅ, uh më-eṅ hameuknyö 
linchôyö ò.  
12Uh man hameuknyö linchôyö öp kanānö öp yöng meh kikōnyö: hanöng 
löknyi ngam kikōnyö meh an anga-aṅ nö kikānö.  
13Uh man hameuknyö linchôyö öp kanānö ngam yöng meh kikānö: tön 
hanöng löknyö ngam kikānö yöng meh an anga-aṅ nö kikānö.  

14Uh man hameuknyö linchôyö ap kikōnyö kahëm öp yöng meh kikōnyö, um 
söötöre ip pīhö ò: kan yöng meh apa.  
15Uh man hameuknyölinchôyö ap kan kūön meh: pīhö ap kūön meh ap 
kikōnyö; uh man hameuknyö linchôyö ò.  
16Uh man hameuknyö linchôyö öp pīhö öp kahëm meh kikōnyö: linchôyö ap 
kahëm meh an angū-ö.  
17Uh man hameuknyö linchôyö öp kikānö töp kikānö kūön ò inrē; um kēḵ öp 
kikānö kūön öp kūön ò kikōnyö, hēk öp kikānö kūön öp kūön ò kikānö nö 
hameuknyu linchôyö: tö röhta nan cha-a nö mak alaha kikānö: tötlöök an 
angū-ö.  
18Uh man kētö öp kikānö nö ip kanānöre, nö lā-alre nö hameuknyu linchôyö, 
nö hol ngam tahëng, yĕn ṙòngmö aṅ anga-aṅ 
19Uh man söötöre ip kikānö öm hameuknyö linchôyö ò, nö öl nö het töp 
kunnyahṙenre.  
20Uh man ṙōlhaka i lōn ngam alaha i pīhö ngam holre, öm hachōichngöre in 
ò.  
21Uh man kētö kūön re nö in Mōlek nö lök i kūö tameūyö, um rēhĕn 
hachōichngö minë-eny ngam Tēv meh: Chū-ö Chin Mā Tēv.  
22Uh man ṙōlngöre i kikōnyö öm sāre i kikānö: sinòkkūö an angū-ö. 
23Uh man ṙōlngöre i töng töṙeūla öm hachōichngöre in e: un rēhĕn kikānö nö 
sökhak nö i kūö töṙeūla, nö hòṅ ṙōlngöre; kinlūöchöre an angū-ö.  
24Um hachōichngöre in në nö ṙòkhöre: tön in u yip pumnāmö tarik nö 
hachōichngöre yik tökavāli tö Chu nö ṙā-ang i kūö yīö:  
25Chōich ngaich ngam panam: lökten Chin chöhkö tökööl i kūö e, ngaich 
ngam panam nö kuvavlö yip aṅkūö re.  
26Lökten haköp në chöngö Chu në inkaha fālen aṅ in Chu inrē, ui kēken në 
sin-òkkūö; un rēhĕn yip töt fötnyu nö i patī, un rēhĕn yip aṅ tahëng 
törahëichtaṙen nö in yīö.  

27(Pò në sin-òkkūö nö la-en yik tarik aṅ ngam panam yik mu-urĕh tö yīö, 
ngaich chōich ngam panam;) 
28Hòṅ ngam panam nö öt kuvavlen yīö inrē, yī-ö inrē yē yīö hachōichngö e, 
sā e nö kuvavlö yik pumnāmö tarik yik mu-urĕh tö yīö.  
29Öp tö la-evṙen min tö në sin-òkkūö, yip tarik inrē tö la-evṙen tö u min 
rökiṙen min nö ṙā-ang i yip tarikre.  
30Lökten yin haköp në chöngö Chu, öi ui la-evṙen tö në sin-òkkūö kui panam, 
tökēkaṙen nö urĕh tö yīö, hòṅ yīö öt hachōichngöre in u: Chū-ö Chin Tēv Mā 
Tēv yīö.  

La-En Lēvī 19 

Chöngö Īm Hanëtö Tö Ngam Inkāha Fālen 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip ṙôngö kūön Israĕl nö ṙòkhöre, ngö ṙô tö cha, Het yin min: pò 
Chu Chū-ö Tēv yīö töhet öich Mā Tēv.  
3Kö pa-ekūö yin min tö kikānö yöngre, kikōnyö yöngre inrē, ane inrē haköp 
në töhet sakāmö Chu: Chū-ö Chin Tēv yīö Öich Mā Tēv.  
4Uh yin havöötökūöre i insātēv ui vī vët nö insātēv yīö: Chū-ö Chin Tēv yīö 
Öich Mā Tēv.  
5Yē yīö kētö inlām tökētu im Mā Tēv, kētö e yī-ö hòṅ yīö hōḵovö.  
6Nyā-aṅyö min angū-ö im sakāmö yīö kētö e huṙöich inrē, ngaich yĕn tö-
ōtrevö nö söl im linūöi sumkam, föngi min angū-ö nö i kūö tameūyö.  
7Ngaich yē e nö nyāka el ngam linūöi sumkam, töchōich angū-ö; öt hōḵovö 
an min angū-ö:  
8Yip nyamā-aṅ e min kö keun tököölre, pò ò nö hachōichngö ngam töhet aṅ 
im Tēv: ngaich anga-aṅ min tarik nö rökiṙen nö ṙā-ang i yip tarik ò.  
9Yē yīö uvòhlö nup taneūchre im panam, ui keuheūtlöre tī uvòhlö nup lā 
nang ngam taṙeūḵ meh, um rēhĕn hamūl nup pintu-en yip mahamūl 

10Um hamūl pintu-en yip mahamūl el panô-òṅ vāin meh; ṙāḵngö u më-eṅ 
lumnöörö yāich lumnööṙö aṅ tahëng inrē: Chū-ö Chin Tēv meh Öich Mā Tēv.  
11Uh yin ulāyö; uh rēhĕn öi michūḵṙen, ui minyôiny in höö.  
12Ui chūöku ṙô inrē i minë-eny Chu öi minyôiny, öp lökten meh hachōichngö 
minë-eny ngam Tēv meh: Chū-ö Chin Mā Tēv.  
13Uh man hakihten holre, uh rēhĕn ulāingen ò: un köp nö in meh nö hĕng 
mitööm nö söllö peuheū nup raneushö yip töhaṙāyö nö kūönkūö meh. 
14Um rūttö öt inkôlò i töthang, um rēhĕn ṙāḵtö kinvē-ĕre i tötmeuk, pa-ekūö 
pöri më-eṅ tö ngam Tēv meh: Chū-ö Chin Mā Tēv meh.  
15Uh man tī tö tötchip im inkaha fālen: uh man atölten yāich, um rēhĕn 
milēḵṙen töp tarik tökirööngö chöngö: im chanīpen pöri öm akah fālen ngam 
holre.  
16Uh man havöt inrē sā sumlô nyā-aṅ i vē tarik meh: um rēhĕn sökhak lā-al i 
mahām öp hol meh: Chū-ö Chin Mā Tēv.  
17Uh man kunyāṅha ellōn ip makalaha meh: lahëḵ man vëkö öp holre, uh 
pöri öm keun tökööl tö pòkūö ò.  
18Uh man havāhalre, um lanīnuvö i yip kūön yip tarik meh, hāngenlōn pöri 
më-eṅ tö holre sāre tö re, Chū-ö Chin Mā Tēv.  
19Haköp në chöngö Chu yin min, Un höökiṙen nup nuā meh nö ṙōlkangen 
mahakūön tö kūön: um nëtkangen taheūchti tö kulöl el öp taṙeūḵ meh: um 
rēhĕn hayūtöre töp tö nët kangen kinpātö hilā nö katēhĕmat.  
20Öp ṙamôlngöre nö i kikānö nö i lōn alaha, nö in öp kikānö töhakövö, öp 
tömikāhayö töp tö hòṅ pīhövö, öl pöri nö havaha ṙinānyi, ötrēhĕn nö kētu 
ṙinānyi; sācha min chā-a; öt kumpaha chā-a, pôm kikānö nö töhakövö. 
21Ngaich ngam kikōnyö min nö kētö tökētu kūö tökööl nö im Mā Tēv, nö i 
kūö inkūp ngam rūkui manūlö, hĕngnòng öp kūön sīṅp tökētu kūö tökööl. 

22Ngaich ngam Kūönṙô min nö vī inlām tökööl ò nö aṅtī tö ngam kūön sīṅp 
tökētu kūö tökööl nö i kūö ngam Mā Tēv kūö ök tökööl ò ök lahūölken ò: 
ngaich möl anga-aṅ min nö aṙēlöng tökööl tö ök lahūölken ò tökööl.  
23Hē yīö min yih ip panam, ngaich ṙōl mihënṙö taheūichti tö chōn nö nyā-
aṅkūö, ngaich kaheuk nup ṙòng min yī-ö nö sā töttunyīnyi, lūöi samyeūheu 
min anū-ö nö sā töttunyīnyi nö in yīö, öt nyā-aṅ min angū-ö. 
24Im finënö samyeūheu pöri ṙòkhöre nup ṙòng min nö töhet, nö tökētu nöinyö 
ngam Mā Tēv.  
25Im tinneūyö samyeūheu yī-ö min nyā nup ṙòng u hòṅ u min nö ṙūölöre 
ṙôken nö in yīö: Chu-ö Chin Tēv yīö, Öich Mā Tēv.  
26Uh yin kāḵ nup tö mahāmu: ui rēhĕn kēken milūönö, uh rēhĕn chòng alaha.  
27Ui chuvīngö lā taseū lā kuire, um rēhĕn kamöpngö lā taseū sanôi ngam 
samā meh.  
28Um ṙatnyö alahare nö lālö kupah, um rēhĕn vītö mirun alahare: Chū-ö Chin 
Mā Tēv.  
29Un hachōichi ngam kūön meh kikānö nö vītuṙen nö inyihköre; hòṅ ngam 
panam min nö öt höng mi-inyihkö kikānöre, ngaich tööḵlö min ngam panam 
tö ötlanöökö.  
30Haköp në töhet sakāmö Chu yin, milēḵṙen töm töhet chūök Chū-ö Chin Mā 
Tēv.  
31Ui havöötökūöre in cha yip mameuk ma-alaha, un rēhĕn i yip tömilūönö; 
un chöhö cha-a tö yīö, öi hòṅ hachōichngöre tö tī cha: Chū-ö Chin Tēv meh 
Öich Mā Tēv meh.  
32Söklöre man i kūö öp töpakū-uv kui, milēḵṙen inrē tö tököiny tarik, pa-ekūö 
inrē tö ngam Tēv meh: Chū-ö Chin Mā Tēv meh.  
33Yē öp aṅ tahëng nö rahëichtaṙen nö iyöng in meh im panam meh, un 
hayëḵe tö meh.  

34Öp aṅ tahëng tö rahëchtaṙen nö iyöng in meh sā töfötnyu anga-aṅ nö i patī 
nö in meh, hāngenlōn më-eṅ tö ò sāre töre; pò yīö misi i panam Aikup öi aṅ 
tahëng, Chū-ö Chin Tēv meh Öich Mā Tēv.  
35Ui michūḵṙen i inkaha fālen, i kinlah rôta, i kinlah lumngan, i nyanūmö 
inrē.  
36Töt hachūḵuiṙen kinlah lumngan nun anū-ö nö in yīö Öich Mā Tēv 
kamëḵnyen yīö ṙā-ang ap panam Aikup.  
37Haköpkö në chöngö Chu yin nö ṙòkhöre, ṙòkhöre inrē në inkaha fālen aṅ in 
Chu, la-evṙen tö u: Chū-ö Chin Mā Tēv.  

 La-En Lēvī 20 

Chinökṙen Tökūö Inhôngö Chöngö 

1Ngaich ngam Mā Tēv nö vë-ekūö Môsös, nö ngö ṙô,  
2Ngö ṙô pömchö inrē tö yip kūön Israĕl, Öp töng sitih aṅ i Israĕl, hēk aṅ i yip 
aṅ tahëng törahëichtaṙen nö iyöng in Israĕl öp kamëtö kūönre nö in Mōlek 
kumpāhaivah takô min anga-aṅ: kuleh kui ò min tarik aṅ ngam panam tö 
ihong.  
3Lāḵlö öp tarik Chin min Chū-ö inrē, ngaich rökngen ò nö ṙā-ang i yip tarik ò; 
pòn kētö kūönre anga-aṅ nö in Mōlek, nö hachōichngö ngam töhet Chūök 
Chu, anë inrē hachōichngö ngam töhet minë-eny Chu.  
4Yē yip tarik aṅ ngam panam nö la-evṙen tö yô-òv nö hanyatngö matre töp 
tarik anga-aṅ, hē ò nö kētöp kūönre nö in Mōlek, ngaich öt kumpāhangvah ò: 
5Ngaich Chū-ö min laḵlö öp tarik, anga-aṅ, lāḵlö yip aṅ patī ò inrē, ṙòkhöre 
inrē yip tö sā ò nö ngatī la-en, nö asĕhken Mōlek, ngaich rökngen ò min, nö 
ṙā-ang i yip tarik cha.  
6Öp tarik mahavöötö kūöre nö in cha yip mameuk sī-ö, tömilūönö inrē, nö 
hòṅ tömken la-en cha, lāḵlö öp tarik Chin min anga-aṅ ngaich rökngen ò min 
nö ṙā-ang i yip tarik ò.  
7Lökten yin ahetlöre, het yī-ö inrē: tön Chū-ö Chin Tēv meh Öich Mā Tēv. 

8Haköp në chöngö Chu min yī-ö, la-evṙen inrē tö u: Chū-ö Chin Mā Tēv Öich 
ma-ahetlen yīö.  
9Vē töng ramūtngövah kikōnyö yöng, hēk kikānö yöngre kumpāhaivah takô-
min: rūtngövah kikōnyö yöngre an hēk kikānö yöngre; i kui ò öp min mahām 
ò.  
10Öp tarik, ma-asĕhkö pīhö tahëng taka tarik, anga-aṅ öp ma-asĕhkö pīhö öp 
holre, kumpāhaivah nyöre minā ma-asĕhken höö.  
11Öp tarik muhulalhaka nö i pīhö öp kikōnyö yöngre hameuknyö linchôyö 
yöngre hameuknyö linchôyö ngam kikōnyö yöngre anga-aṅ: nëtre taka cha-a 
min nö kumpāhaivah; i kui cha nup mahām cha.  
12Yē öp tarik nö hulalhaka nö ip kankūönre, nëtre taka cha-a min nö 
kumpāhaivah: tökalūöchöre tī nan cha-a; i kui cha min nup mahām cha.  
13Yē öp tarik nö hulalhaka nö i kikōnyö, nö sāre nö i kikānö nëtre taka cha-a 
nö chōichö fālen: kumpāhaivah min cha-a; i kui cha min nup mahām cha.  
14Yē öp tarik nö kēḵ pīhöre töp kikānö töp yöng ò inrē; töchōich an angū-ö: 
föngi min cha-a tö tameūyö, hĕnghöre anga-aṅ, cha-a inrē; hòṅ ngam 
ötlanöökö nö öt in yīö.  
15Yē öp tarik nö hulalhaka nö i töṙeūla, kumpāhaivah min anga-aṅ: 
kumpāhangvah ngam töṙeūla yī-ö min inrē.  
16Yē öp kikānö nö söökūö öp töṙeūla ngaich hulalngöre nö in ò, fëlngen öp 
kikānö min më-eṅ, töp töṙeūla inrē: kumpāhaivah acha-a min; i kui cha min 
öp mahām cha.  
17Yē öp tarik nö kēḵ öp kanānöre, öp kikānö kūön öp kikōnyö yöng ò, hēk 
inrē öp kikānö kūön öp kikānö yöng ò, ngaich meuk linchôyö ò anga-aṅ, 
ngaich ngam kikānö inrē nö meuk linchôyö ò; sinrōngkūö an angū-ö; rökiṙen 
min cha-a nö i kūö yip kūön yip tarik cha: hameuknyö linchôyö öp kanānöre 
anga-aṅ; keun tököölre min anga-aṅ.  

18Yē öp tarik nö hulalhaka nö ip kikānö tökunyahen, ngaich hameuknyö 
linchôyö ò; ngaich anga-aṅ nö lichôyö tī töm löknyi, ane inrē ngam kikānö 
hameuknyö ngam löknyö mahām nëtre taka cha-a min nö rökiṙen nö ṙā-ang i 
yip tarik cha.  
19Uh më-eṅ hameuknyö linchôyö öp kanānö öp kikānö yöng meh, un rēhĕn 
öp kanānö öp yöng meh: pòn lichôyö tī anga-aṅ töp töröhta makalahare: 
keun tököölre min cha-a.  
20Yē öp tarik nö hulalhaka nö i pīhö öp kōiny yöngre, hameuknyö linchôyö 
ngam kōiny yöngre anga-aṅ: keun tököölre cha-a min; kapah min cha-a nöng 
öt kūönu.  
21Yē öp tarik nö kēḵ pīhö öp mëmre hēk öp kahëm ò kikōnyö, öt töhet an 
angū-ö: hameuknyö linchôyö ngam mëmre anga-aṅ hēk ngam kahëm ò inrē; 
öt kūönu min cha-a.  
22Lökten yin haköp në chöngö Chu, ṙòkhöre inrē në aṅ in Chu inkaha fālen, 
ngaich lök in u: hòṅ ap panam, chūöktī Chu kēten yīö öi iyöng in e, nö öt 
kuvavlen yīö.  
23Uh yin inrē lök i nup kui panam yip pumnāmö tarik, yip tö-ahōre tö Chu nö 
i kūö yīö; pòn ngatī vahīṙen cha-a tö e; lökten Chu sa-òkkūö tö cha.  
24Ngaichô pöri Chū-ö tö yīö, amīnu yin min töp panam cha, kētö e chin min 
nö in yīö nö kanahngen yīö, öp panam töhëmö aṅkūö tö aṅteh, hanī inrē: 
Chū-ö Chin Tēv meh Öich Mā Tēv, mahaköhngen meh tö më tarik.  
25Lökten yin haköhngen u tö höö minë töṙeūla, tö minë töt het chehechōn tö 
nup töhet inrē: ui vīngenre sin-òkkūö tö kūö töṙeūla, hēk kūö chehechōn, hēk 
kūö nup töng ṙeūla nö el tumlat, nup töt het, töhaköösiṙen tö Chu, tö yīö.  
26Töhet yin yī-ö min in Chu: pò Chu Chū-ö töhet Öich Mā Tēv, ngaich 
haköhngen yīö tö më tarik, pò yīö hōtu öi Chū-ö.  
27Öp kikōnyö tarik hēk öp kikānö mameuk ma-alaha, hēk öp tömilūönö, 
kumpāhaivah min: kuleh kui cha min cha-a tö ihong: i kui cha min öp 
mahām cha.  

La-En Lēvī 21 

Hanëtö Tö Vē Kūön Ṙô 

1Ngaich ngö ṙô ngam Mā Tēv tö Môsös, Vë-ekūö yip Kūönṙô yip kikōnyö 
kūön Āròn, ngö ṙô tö cha, Öt hĕng tak min i yip tarik ò kumvīöngöre nö i 
kupah,  
2Höng ip makalaha ò, öp tö röhta nö in ò, kūö ök kikānö yöng ò, kūö ök 
kikōnyö yöng ò, inrē, kūö ök kikōnyö kūön ò, kūö ök kikānö kūön ò, kūö ök 
mëm ò inrē;  
3Kūö ök töt chô-òv rēlö kanānö ò, öp tö röhta nö in ò, öp töt pīhövö, kūö ò 
lahëḵ anga-aṅ nö kumvīöngöre.  
4Un kumvīöngöre anga-aṅ, nö hachōichngöre, yĕn mākūö yip tarik.  
5Un vīngenre cha-a nö ngānyö kui, un rēhĕn nö kuhākngö lā taseū sanôi samā 
re, un rēhĕn nö ṙatngö ngam alahare.  
6Töhet min cha-a nö im Tēv re, ngaich öt hachōichngö minë-eny ngam Tēv 
re: pô cha nö kētö nup tökētu nö i ngam Mā Tēv nö löktö i kūö tameūyö, öp 
rôtī ngam Tēv cha; lökten cha min nö töhet.  
7Un kēḵ öp kikānö cha-a öp mi-inyihköre, hēk un hachōichngöre; un rēhĕn 
cha-a nö kēḵ öp kikānö töṙā-ai tö pīhöre: tön im Tēv re an anga-aṅ nö töhet.  
8Lökten man ahetlen ò; tön kētö rôtī ngam Tēv ana: töhet min anga-aṅ nö in 
meh: pò Chu Chū-ö töhet Öich Mā Tēv, Öich ma-ahetlen meh. 
9Yĕn hachōichngöre öp kikānö kūön Kūönṙô nö inyihköre, hachōichngö ngam 
kikōnyö yöngre anga-aṅ: föngö min anga-aṅ nö i kūö tameūyö:  
10Öp mākūö Kūönṙô nö i yip holre, öp töhangāichtu kui tö tavī-i, öp tö-
ahetlöngö, nö hayutlöngö tö inyut Kūönṙô, un chalūla keūyö anga-aṅ nö i kui 
re un rēhĕn nö tikaich inyutre;  
11Un rēhĕn anga-aṅ nö yihtöre nö i kupah, un kumvīöngöre nö i kikōnyö 
yöngre hēk i kikānö yöngre;  

12Un rēhĕn nö kunyī-inyre nö ṙā-ang el ngam töhet chūök, un rēhĕn nö 
hachōichngö ngam töhet chūök ngam Tēv ò; tön aṅhaṅv el kui an tö ngam 
inngāich tavī-i ngam Tēv ò; Chū-ö Chin Mā Tēv.  
13Kēḵ pīhöre min anga-aṅ töp töt chô-òv rēlö.  
14Öt kēḵ vē min anga-aṅ, tafīösi, mayū; mahachōichngöre kikānö, hēk mi-
inyihköre, öp aṅ i yip tarik ò pöri min tötchô-òv rēlö kahëḵ ò min nö pīhö ò.  
15Öt hachōichngö yip kūönre min anga-aṅ nö i yip tarik ò; pò Chu Öich Chū-ö 
Mā Tēv ma-ahetlen ò.  
16Ngaich ngam Mā Tēv nö vë-ekūö Môsös, nö ngö ṙô.  
17Vë-ekūö Āròn man, ngö ṙô, Öp aṅ i yip kūön meh min i tumkölchap meh 
töchōichö pak alaha, öt haröhtöre ap anga-aṅ nö kētö öp rôtī ngam Tēv ò.  
18Öp töng tarik, töchōichö pak alaha, öt yihtöre min anga-aṅ: öp tötmeuk 
tarik, tökaròk, tömitākö elmeh, tösaṙaklöngkūö alaha,  
19Hēk öp tarik tö-ōho kalröön, hēk tö-ōho kël,  
20Hēk öp tösirôhò rôngö, hēk öp töseiny, hēk öp töchōichö mat, tövāhav 
alaha, tökiyöösu, hēk tö lakūkö kulöl tarik;  
21Öt tarīku aṅ in yip kūön Āròn öp Kūönṙô, öp töchōichö pak alaha, 
yamihtöre min nö kētö tökētu nö im Mā Tēv nö löktö i kūö tameūyö: 
töchōichö pak alaha an anga-aṅ; uh an nö kētö ngam rôtī ngam Tēv ò.  
22Nyā ngam rôtī ngam Tēv anga-aṅ, hĕnghöre ngam tölngö töhet, tö ngam 
töhet inrē. 
23Höng uh pöri anga-aṅ min nö kuhēthötre nö lā ël öp ranangkūö, un rēhĕn 
nö haröhtöre nö ip tahāklö, tön chōichö pak alaha an; hòṅ ò nö öt 
hachōichngö minë töhet chūök Chu: tön Chū-ö Chin Mā Tēv ma-ahetlö u. 
24Ngatī ṙô Môsös nö vë-ekūö Āròn, yik kikōnyö kūön ò inrē, tö yik kūön Israĕl 
inrē nö ṙòkhöre.  

 La-En Lēvī 22 

Hanëtö I Minë Tökētu 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö Āròn tö yip kikōnyö kūön ò, hòṅ cha nö haköhngenre tö nup töhet 
aṅ in yip kūön Israĕl, nup ahetlö cha nö in Chu, hòṅ cha inrē nö öt 
hachōichngö ngam töhet minë-eny Chu: Chū-ö Chin Mā Tēv.  
3Ngö ṙô tö cha, Öp aṅ i yip kūön meh i tumkölchap meh, öp yamihtöre nö i 
nup töhet, nup tö ahetlöngö nö im Mā Tēv tö yip kūön Israĕl, tö-aṅhav alaha 
tö kinvīöṙö, anga-aṅ min tarik törökiṙen nö i kūö Chu: Chū-ö Chin Mā Tēv.  
4Öp tarik aṅ in yip kūön Āròn töyeūnyuvö, hēk töṙööchö alaha; öt nyā minë 
töhet min anga-aṅ, hanöng saha ò nö lööken. Öp lamūölkö tökuvīö tö kūö 
kupah, hēk öp tarik famöthöre.  
5Hēk öp lamūölkö töṙeūla, öp lökngen ò nö kuvīö, hēk öp tarik lamūölkö 
kinvīöṙö nup töng sitih kinvīöṙö ò;  
6Kuvīö min öp tarik anga-aṅ lamūölkö tökuvīö nö söl harap, öt nyā nup töhet 
min anga-aṅ yĕn öl nö vōk alahare tö mak.  
7Yĕn meutti ngam tavūöi, ngaich het anga-aṅ; ngaich unôich anga-aṅ min nö 
nyā nup aṅ i töhet, pò e nö nyā-aṅkūö ò.  
8Öp kanahngenre nö kapah hēk töchaṙus tö kūö töṙeūla, un kāḵ anga-aṅ nö 
hachōichngöre tö ò: Chū-ö Chin Mā Tēv.  
9Lökten yin haköp ngam chöngö Chu, hòṅ yīö öt keun tökööl e, ngaich kapah 
in e, yē cha nö hachōichngö e: Chū-ö Chin Mā Tēv maha-etlen cha.  
10Öt aṅ tahëngu min nyamā ngam aṅ i töhet: öt nyā ngam aṅ i töhet öp tarik 
öp Kūönṙô, öp törahëichtaṙen nö iyöng hēk öp töhaṙāyö kūönkūö; 
11Yē öp Kūönṙô pöri nö havah tarik, nö ṙai tö rupīö ò, nyā-aṅ e an anga-aṅ; 
yip töfötnyu inrē nö i patī ò, nyā ngam nyā-aṅkūö ò cha-a min.  
12Yē öp kikānö kūön öp Kūönṙô nö pīhövö tö aṅ tahëng, öt nyā-aṅkūö tö nup 
tökuvāilöng tökētu anga-aṅ aṅ i nup töhet.  
13Yē öp kikānö kūön öp Kūönṙô pöri nö tafīösi, hēk tömayūri, rö-övö nö 
tökūönu, ngaich havan nö i patī öp yöngre kikōnyö, nö sāre ik nyinī-öre, nyā-

aṅvkūö anga-aṅ tö nyā-aṅkūö ngam kikōnyö yöngre: hö-ö pöri öp aṅ tahëng 
nö nyā-aṅ e.  
14Yē öp tarik nö nyā-aṅvkūö tö ngam aṅ i töhet nö öt akahtenre, ngaich anga-
aṅ nö ṙāḵtö öp tinneui tit nö in e, ngaich kētö ngam töhet nö ip Kūönṙô.  
15Uh yin nö hachōichngö ngam töhet aṅ in yip kūön Israĕl, ngam tökētu tö 
cha nö im Mā Tēv;  
16Ngaich vīten cha nö keun tökööl öp tökumtö fālen, yē cha nö nyā-aṅvkūö tö 
nup aṅ in cha töhet: pò Chu Chū-ö Mā Tēv ma-ahetlen cha.  
17Ngaich ngam Mā Tēv nö vë-ekūö Môsös, nö ngö ṙô,  
18Vë-ekūö Āròn yip kikōnyö kūön ò inrē, ṙòkhöre inrē yip kūön Israĕl, ngö ṙô 
tö cha, Öp töng aṅ in Israĕl, yip kamëtö tökētu, yĕn pòrô öng nö kinlēḵngô 
cha nö tökētu, hēk kanāhanglōn cha nö tökētu, nö kahëtö cha nö im Mā Tēv 
nö töföngö tökētu;  
19Hòṅ yīö öi hōḵovö, lökten öi kētö kōiny tötvāhav alaha, aṅ i kōiny nuā aṅ i 
kōiny sīṅp hēk aṅ i kōiny pököre.  
20Öp tövāhav alaha pöri, anga-aṅ tö un kētu tö yīö; tön öt hōḵovö öp min nö 
tī yīö.  
21Öp kamëtö tökētu nö inlāmö im Mā Tēv nö hateungngö öp kinlēḵngô, hēk 
öp kanāhanglōn tökētu, aṅ i nup töhĕng mihëṅṙö nö mūl hēk aṅ i nup töhĕng 
kiteūm, hòṅ öt rahëichyen vah alaha anga-aṅ möl nö töhōḵov; un rahëichyen 
vah alaha.  
22Tö-ōho alaha, tövahav, tökiyöösu, un kētu anū-ö tö yīö nö im Mā Tēv, un 
rēhĕn nö kētu nö lökten i kūö tameūyö tö cha nö el tahāklö ngam Mā Tēv.  
23Öp kōiny nuā hēk öp kōiny sīṅp tösaṙaklöngkūö alaha hēk sīṅp töhāṅtökūö 
alaha, kô-òren më-eṅ kētö tö ngatī nö i kanāhanglōn tökētu; uh pöri nö i 
kinlēḵngô, öt hōḵovö an min angū-ö. 
24Öp töpanyāichö kulöl hēk tökiröichi kulöl hēk tö lakuk, hēk töfangngöre, 
un kētu tö yīö nö im Mā Tēv, uh yī-ö rēhĕn öi ngatī kahëti im panam yīö. 

25Uh yī-ö rēhĕn kētö nyā-aṅkūö ngam Tēv yīö tö nup aṅ in yip tahëng 
mihëṅrö tarik, tön in u nup chanôichö cha, aṅhav in nup tö vah: öt hōkovö 
nup min nö tī yīö.  
26Ngaich ngam Mā Tēv nö vë-ekūö Môsös, nö ngö ṙô,  
27Yē öp kōiny nuā, hēk sīṅp, hēk pököre, nö rööchnyu, sat sumkam anga-aṅ 
min nö ip yöngre; löktökūö öp hinëvhöre sakāmö töhōḵovö min anga-aṅ nö 
tökētu nö im Mā Tēv nö lökten i kūö tameūyö.  
28Yē ò nö kan nuā hēk kan nö sīṅp um ṙatnyö likeun ò töp kūön ò inrē nöng 
hĕng sumkam.  
29Yē yīö kētö tökētu nö nöinyö ngam Mā Tēv, kēten e yī-ö hòṅ e nö töhōḵov.  
30Nyā-aṅvkūö yī-ö tö e höng im sakāmö; ui ṙahātuvö tö e nö söllö peuheū; 
Chū-ö Chin Mā Tēv.  
31Lökten yin haköp në chöngö Chu, la-evṙen inrē tö u: Chū-ö Chin Mā Tēv.  
32Uh yin hachōichngö ngam töhet minë-eny Chu; tön tö hòṅ ahetlöng Chin in 
yip kūön Israĕl: Chū-ö Chin Mā Tēv ma-ahetlen yīö,  
33Kamëḵnyen yīö ṙā-ang öp panam Aikup, Öich Tēv yīö: Chū-ö Chin Mā Tēv.  

La-En Lēvī 23 

Töhet Manūlö 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip kūön Israĕl, ngö ṙô tö cha, Në nun tökiröng sakāmö ngam Mā 
Tēv, nö ahangkö yīö min nö töhet manūlö, anū-ö nun në tö ṙāḵtu tökiröng 
sakāmö.  
3Tafūöl sumkam nup la-en nö keuheūtiṙen: ngam sinat sumkam pöri töhet nö 
sakāmö nö töchēv haneūheu, töhet manūlö; uh yī-ö vahī-ivṙen tö yô-ôv la-en: 
töhet sakāmö ngam Mā Tēv an angū-ö i nup elyöngö yīö nö ṙòkhöre. 
4Në nun töṙāḵtu tökiröng sakāmö ngam Mā Tēv, angū-ö ngih töhet manūlö, 
nup ahangnyö yīö min i nup hē u.  

Chinööḵngö (Pāska) Tö Ngam Tötaföhlöngö Ròtī. 

(Kinṙeūkö 28.16-25) 

5Im raneh chingëṅt, im finën sīön sakāmö ngam chingëṅt tö harap pāska 
ngam Mā Tēv an angū-ö.  
6Im tinneui sīön sakāmö ngam chingëṅt anga-aṅ öp tökiröng sakāmö ngam 
töt-aföhlöng rôtī im Mā Tēv: sat sumkam yī-ö min nyā tötaföhlöng rôtī.  
7Im raneh sakāmö yī-ö min im töhet manūlö: öt la-evṙen yī-ö tö la-en kaitī 
(töhakövö).  
8Kētö tökētu pöri min yī-ö i ngam Mā Tēv sat sumkam löktökūö i tameūyö; 
im sinat sumkam ngam manūlö; uh yī-ö la-evṙen tö la-en kaitī (töhakövö).  
9Ngaich ngam Mā Tēv nö vë-ekūö Môsös, nö ngö ṙô,  
10Vë-ekūö yip kūön Israĕl, ngö ṙô tö cha, Yē yīö söltökūö ip panam öp kahëtö 
Chu in yīö, ngaich uvòhlö nup taneūichre yī-ö, ngaich yī-ö min kētö 
tönyamnëkre nup lanòhlòng taneūich yīö nö ip Kūönṙô:  
11Kuvāi ngam tönyamnëkre anga-aṅ min nö i kūö ngam Mā Tēv, nö töhōḵov 
tö pòkūö yīö: ip huṙöich unôichrit ngam töhet sakāmö ngam Kūönṙô min nö 
kuvāyö e.  
12Im sakāmö hē yīö kuvāi ngam tönyamnëkre, kētö kōiny sīṅp yī-ö min töt 
vāhav alaha kūön aṅ im raneh samyēuheu nö töföngö tökētu nö im Mā Tēv.  
13Öp nyā-aṅkūö tökētu min nö nët i tösöm öp töhĕng efā (2 Kilō) öp 
töpahīöya atra kalūöchö tö tavī-i, tökētu nö im Mā Tēv löktö i kūö tameūyö 
nö tötahūsa; öp tö-ôkö tökētu min nö vāin, öp finënö ṙôken aṅ öp hin (1 
Litöör). 
14Ötrēhĕn yī-ö nyā rôtī, ötrēhĕn tökurālö sāiny, ötrēhĕn nup tö-uhāv sāiny, 
hanöng saha öp sakāmö angū-ö, hanöng saha yīö keuheūtö tī kētö tökētu im 
Tēv yīö: chöngö an angū-ö tö-örheūheu i tumkölchap yīö i nup elyöngö yīö 
nö ṙòkhöre.  

Sakāmö Unhômö 
(Kinṙeūkö 28.26-31) 

15Löktökūö huṙöich unôichrit ngam töhet sakāmö yīö min öi kaheuk tūmö, 
löktökūö im sakāmö hē yīö kētö ngam tönyamnëkre tökuvāyö tökētu; 
timtörekūö min anū-ö töhet sakāmö nö sat:  
16Nö im huröich unôichrit ngam sinātö töhet sakāmö nö kaheūkö tö yīö nö 
taneui anāi sakāmö; ngaich yī-ö min kētö tufömngöre nyā-aṅkūö tökētu nö 
im Mā Tēv.  
17Ngaich yī-ö min ṙā-ang i nup chūökre kēnyö tökuvāyö rôtī nët aṅ i nup 
tönët i tösöm ṙôken efā (2 Kilō): töpahīöya min angū-ö nö atra, kahūlö min 
anū-ö holtö inföhlö, nö lanòhlòng im Mā Tēv.  
18Ngaich holtö nup rôtī kahëtö yīö sat nòng kōiny kūön sīṅp tötvāhav alaha 
kūön aṅ ip raneh samyeūheu, hĕng nòng kōiny kūön nuā nët nòng kōiny 
kūön sīṅp: töföngö min anū-ö tökētu nö im Mā Tēv, holtö nup tī cha nyā-
aṅkūö tökētu, tö nup tö-ôkö tī cha tökētu, nup tökētu lökten i kūö tameūyö, 
nö im Mā Tēv nö tötahūsa. 
19Ngaich yī-ö min kētö kōiny pököre hĕng nòng tökētu kūö tökööl, nët nòng 
inrē kōiny sīṅp tökētu nö inlāmö.  
20Ngaich min ngam Kūönṙô nö kuvāyö u nö holtö rôtī öp lanòhlòng tökuvāyö 
tökētu nö i kūö ngam Mā Tēv, nö hol nup tönët nòng kūön sīṅp: töhet min 
anū-ö nö i ngam Mā Tēv nö lamöö im Kūönṙô.  
21Ngaich yī-ö min ahangnyö e im sakāmö angū-ö; ngaich töhet manūlö min 
nö in yīö: öt la-evṙen min yī-ö tö la-en töhakövö chöngö an angū-ö nöng 
örheūheu i nup elyöngö yīö i tumkölchap yīö.  
22Yē yīö uvòhlö nup taneūichre im panam yīö, ui keuheūtlöre tī uvòhlö nup i 
sinkeukngö ngam taṙeūḵ, ui rēhĕh hamūl nup pintūtit tī mu-uvòh: ṙā-ang u 
yī-ö lumnööṙö yāich, lumnööṙö aṅ tahëng inrē: Chū-ö Chin Tēv Öich Mā Tēv 
meh.  

Sakāmö Manūlö El Tufömmgöre Samyeū-heu 
(Kinṙeūkö 27.1-6) 

23Ngaich ngam Mā Tēv nö vë-ekūö Môsös, nö ngö ṙô,  

24Vë-ekūö yip kūön Israĕl, ngö ṙô, Im sinātö chingëṅt, haneūheu min angū-ö 
in yīö nö töchēvngen, inköpkö e öp finööṙö römpet, töhet manūlö.  
25Öt la-evṙen yī-ö tö la-en töhakövö ngaich kētö tökētu yī-ö im Mā Tēv lökten 
i kūö tameūyö.  

Sakāmö Inlāmtö 
(Kinṙeūkö 29.7-11) 

26Ngaich ngam Mā Tēv nö vë-ekūö Môsös, nö ngö ṙô,  
27Im sinöömö sakāmö ngòh sinātö chingëṅt pöri sakāmö inlām tökööl: töhet 
manūlö min angū-ö nö in yīö, ngaich yī-ö min hakihten nômö re; kētö tökētu 
inrē im Mā Tēv lökten i kūö tameūyö.  
28Uh yī-ö la-evṙen tö yô-òv vahīṙen im angū-ö sakāmö: tön sakāmö inlām 
tökööl an, vinītö inlām tökööl yīö i kūö ngam Tēv yīö ngam Mā Tēv.  
29Öp töng tarik töt mahakihtenre ip sakāmö angū-ö, rökiṙen min anga-aṅ nö 
ṙā-ang i yip tarik ò.  
30Öp töng tarik tö la-evṙen tö töng vahīṙen im sakāmö angū-ö, anga-aṅ min 
tarik töfëli tö Chu nö ṙā-ang i yip tarik ò.  
31Uh yin la-evṙen tö töng vahīṙen: chöngö an angū-ö nö tö-örheūheu i 
tumkölchap yīö, i në elyöngö yīö nö ṙòkhöre.  
32Töhet sakāmö min angū-ö nö in yīö nö töchēv nö haneūheu, ngaich 
hakihten nômöre yī-ö min inrē; im minchūötöre sakāmö ngam chingëṅt tö 
harap, löktökūö harap söl ip harap, yī-ö min haköpkö ngam töhet sakāmö 
yīö.  

Sakāmö Rūkūi Manūlö 
(Kinṙeūkö 29.12-40) 

33Ngaich ngam Mā Tēv nö vë-ekūö Môsös, nö ngö ṙô,  
34Vë-ekūö yip kūön Israĕl, ngö ṙô, Im tinneui sīönö sakāmö ngòh sinātö 
chingëṅt öp tökiröng sakāmö rūkui manūlö nö sat sumkam nö im Mā Tēv:  
35Im raneh sakāmö min öp töhet manūlö: uh yī-ö la-evṙen tö la-en töhakövö.  

36Sat sumkam yī-ö min kētö tökētu löktökūö tameūyö im Mā Tēv: im 
hinëvöre sakāmö töhet manūlö min angū-ö nö in yīö ngaich kētö tökētu yī-ö 
min löktökūö tameūyö im Mā Tēv: töchēv an angū-ö manūlö, uh yī-ö la-evṙen 
tö la-en töhakövö.  
37Anū-ö nun në töṙāḵa sakāmö ngam Mā Tēv, ahangnyö yīö min im töhet 
manūlö, kinëtö tökētu löktö i kūö tameūyö nö im Mā Tēv, töföngö tökētu, tö 
nyā-aṅ tökētu inṙöömngen, tö-ôkö tökētu, kö ip hē sakāmö re:  
38Nö holre tö minë töhet sakāmö ngam Mā Tēv, holre tö nup tī meh inlōnti, 
holre tö nup tö chūöku kinlēḵngô meh, holre inrē tö nup kanāhanglōn meh 
tökētu, nup kahëtö meh im Mā Tēv.  
39Im tinneui sīönö sakāmö pöri, im sinātö chingëṅt, yē yīö hamūl ṙòng nup aṅ 
ngam panam, haköpkö ngam tökiröng sakāmö ngam Mā Tēv min yī-ö sat 
sumkam: im raneh sakāmö min öp töchēv haneūheu, im hinëvhöre sakāmö 
min inrē öp töchēv haneūheu.  
40Ngaich yī-ö min kēḵ kumre im raneh sakāmö tö ṙòng nup tölöök chōn, rōi 
nup kachūr, pak nup töchilöölö kaha chōn, ane inrē nup tömöi chōn i kui 
töhëm mak; ngaich yī-ö ṙāmölōn i kūö ngam Mā Tēv sat sumkam.  
41Haköpkö e yī-ö min nö tökiröng nö sakāmö ngam Mā Tēv sat sumkam i 
töhĕng samyeūheu: chöngö an min angū-ö nö tö-örheūheu i tumkölchap yīö: 
haköpkö e yī-ö min im sinātö chingëṅt.  
42Sat sumkam yī-ö min iyöng el inrūkui ṙòkhöre yip töfötnyu nö i patī Israĕl 
nö iyöng el inrūkui min:  
43Hòṅ yip tumkölchap yīö nö akahalōn tö Chu vīten yik kūön Israĕl nö iyöng 
el inrūkui, hē Chu kēnyen cha nö ṙā-ang ip panam Aikup: Chū-ö Chin Tēv 
meh Öich Mā Tēv.  
44Ngaich Môsös nö vë-eny nang yik kūön Israĕl tö minë töṙāḵa tökiröng 
sakāmö ngam Mā Tēv.  

 La-En Lēvī 24 

Inkuöken Nup Ëāṅvö 

1Ngaich ngam Mā Tēv nö vë-ekūö Môsös, nö ngö ṙô,  
2Tölṙô yip kūön Israĕl, nö kētö töhet tavī-i ôliv nö in meh tösōngö nö mak 
eāṅvö, hòṅ öp ëāṅvö nö örheūheu nö hū kūö.  
3Lā uk öp ranangkūö öp tökô-en inmeuktö, el ngam rūkui manūlö, ang Āròn 
min nö chöngu tö e nö löktökūö harap söl peuheū nö i kūö ngam Mā Tēv nö 
örheūheu: chöngö min nö tö-örheūheu i tumkölchap yīö.  
4Chöngu min anga-aṅ tö nup ëāṅvö i kui ngam töhet chūökröön tö manyaṅk i 
kūö ngam Mā Tēv nö örheūheu.  

Ròtī Tökētu Nö Im Tēv 

5Ngaich më-eṅ kēḵ tö pahīöya atra, ngaich kahul pikoh aṅ in e nëtsīön: nët i 
tösöm aṅ öp töhĕng efā nö hĕng nö pikoh nö vī-i.  
6Ngaich ṙāḵtö u më-eṅ nö nët mitöökö, tafūöl i töhĕng mitöökö i kui ngam 
töhet mīs i kūö ngam Mā Tēv.  
7Ngaich chaplö töhet më-eṅ tötahūsa i kui töhĕng mitöökö, hòṅ e nö im rôtī 
nö inköpkölōn, nö tökētu löktökūö tameūyö nö im Mā Tēv. 
8Hē el töhet sakāmö örheūheu anga-aṅ min nö ṙāḵtö e i kūö ngam Mā Tēv 
örheūheu: kūö yip kūön Israĕl an angū-ö nö öreūheu nö kinlēḵngô.  
9Ngaich angū-ö min nö in Āròn in yip kikōnyö kūön ò inrē; ngaich nyā-aṅ e 
min cha-a ip töhet chūök: pò e nö tölngö töhet nö i Ò nö tökētu im Mā Tēv nö 
lökten i kūö tameūyö nö chöngö tötchanūhuvṙen.  

Inchōten Ngam Tölöök Töhet Chinökṙen 

10Ngaich ök kikōnyö kūön ök kikānö aṅ Israĕl ök tö yöngu tö aṅ Aikup, nö 
kirööngöre nö i yip kūön Israĕl: ngaich ök kikōnyö kūön ök aṅ Israĕl kikānö 
nö lā-al kūö ök tarik aṅ Israĕl nö im elyöngö:  
11Ngaich ngam kikōnyö kūön ngam kikānö aṅ Israĕl nö hachōichngö ngam 
minë-eny, rūtngövah inrē: ngaich kēten ò cha-a nö in Môsös Selōmit minënyi 
ök yöng ò kikānö, kikānö kūön Tiprī, aṅ i miyöngö Tën:  

12Ngaich cha-a nö kalongngen ò, pòn hōten e nö vënyu nö in cha nö löktö 
elvāng ngam Mā Tēv.  
13Ngaich ngam Mā Tēv nö vë-ekūö Môsös, nö ngö ṙô,  
14Kēnyen ò lā uk ngam elyöngö; ap ramūtngövah hökngen cha nö ṙòkhöre yip 
hamang ṙô ò nö kētö tīre nö i kui ò, hökngö tī cha nö kulëhe ò yip 
tömaṙôngö.  
15Ngaich vë-ekūö yip kūön Israĕl më-eṅ, ngö ṙô, Öp tötlamëkôre tö ngam Tēv 
keun tököölre min.  
16Öp mahachōichngö minë-eny ngam Mā Tēv, kumpāhaivah min anga-aṅ; 
ṙòkhöre tī yip tömaṙôngö min nö kulëhan; tö yip aṅ tahëng inrē, sā töfötnyu 
nö i patī yē ò nö chōichö ṙô tö minë-eny ngam Mā Tēv, kumpāha min.  
17Ngaich anga-aṅ ngòh tö kapāhatī nö fël tarik kumpāhaivah min anga-aṅ.  
18Ngòh tökapāhatī nö fël töṙeūla haṙīngen ò min: nômö ṙënngen tö nômö.  
19Yē öp tarik nö hamumngen öp holre, sā tī ò, ngatī inlinken min anga-aṅ;  
20Tömëngö ṙënngen tö tömëngö, mat ṙënngen tö mat, kanap ṙënngen tö 
kanap: sā tī ò nö hamumngö ngam tarik ngatī kinëti min angū-ö nö in ò.  
21Anga-aṅ öp tö kapāhatī tö töṙeūla; haṙīngen ò min: anga-aṅ öp tökapahatī 
tö tarik kumpahaivah min.  
22Höng hĕng öp min chöngö yīö, tö yip aṅ tahëng inrē tö yip töfötnyu nö i 
patī: pò Chu Tēv yīö Öich Mā Tēv.  
23Ngaich Môsös nö vë-ekūö yik kūön Israĕl, ngaich kētu nö in ò ök tötlöök el 
ngam elyöngö, ngaich kulëhe tö ihong. Ngaich ngatī yik kūön Israĕl sā ṙô 
ngam Mā Tēv nö tölṙô Môsös.  

La-En Lēvī 25 

Ngam Sinātö Samyeūheu 
(Invan 15.1-11) 

1Ngaich ngam Mā Tēv nö vë-ekūö Môsös, nö i kui rôngö Sināi, nö ngö ṙô, 

2Vë-ekūö yip kūön Israĕl, ngö ṙô tö cha, Yē yīö yih ip panam öp kahëtö Chu 
in yīö, ngaich min ap panam nö haköpkö ngam anôilö ngam Mā Tēv. 
3Tafūöl samyeūheu min më-eṅ teūich ngam taṙeūḵ meh, ngaich tafūöl 
samyeūheu min më-eṅ kamöpngö nup rōi vāin el panô-òṅ, ngaich hamūl nup 
ṙòng;  
4Ngam sinātö pöri samyeūheu min nö anôilö töchēv haneūheu ngam panam, 
anôilö ngam Mā Tēv: uh më-eṅ rēhĕn teūich ngam taṙeūḵre, um rēhĕn 
kamöpngö rōi nup vāin el panô-òṅre.  
5Nup kamahngenre nö sīöp un hamūlö ṙòng tö meh, nup ṙòng vāin inrē töt 
haṙūötkaṙen un hamūlö tö meh: hĕng samyeūheu an min angū-ö nö töchēv 
haneūheu ngam panam. 
6Ngam anôilö ngam panam nyā-aṅkūö yīö min angū-ö; më-eṅ öp kūön alaha 
meh kikōnyö, töp kikānö kūön alaha meh inrē, öp töhaṙāyö alaha kūön meh 
kikōnyö töp aṅ tahëng törahëichtaṙen nö iyöng in meh.  
7Nup nuā meh inrē, tö nup töṙeūla im panam meh, nup ṙòng u min ṙòkhöre 
nö nyā-aṅkūö.  

Samyeūheu Ṙinānyi 

8Ngaich më-eṅ min kaheuk tösat anôilö i nup smyeūheu meh, sat van sat 
samyeūheu; ngaich anū-ö nö in meh në sakāmö nö sat anôilö i nup 
samyeūheu, nup töfën anāi machūötöre samyeūheu.  
9Ngaich më-eṅ min marô-òlkūö tī söömngö ṙô öp römpet öp töpōitô ip 
sinömö ngam sinātö chingëṅt; im sakāmö inlām tökööl yī-ö min söömngö ṙô 
ngam römpet marô-òlkūö keuheūtngöre chūök im panam yīö.  
10Ngaich yī-ö min ahetlö ngam tinneui anāi samyeūheu, ngaich ahangkö 
ṙināḵnyö in yip aṅ ngam panam nö ṙòkhöre: samyeūheu ṙināḵnyi yīö an 
angū-ö; ngaich yī-ö min kö havantöre i nup aminre, kö havantöre min inrē 
tarik nö i pīhöre, kūönre inrē.  

11Samyeūheu ṙināḵnyi an min nö in yīö ngam tinneui anāi samyeūheu: öt 
teūich yī-ö min, öt rēhĕn uvòh nup kamnahngenre nö sīöp; öt rēhĕn hamūl 
ṙòng vāin i nup töt haṙūötkaṙen vāin.  
12Pò e nö samyeūheu ṙināḵnyi; töhet min angū-ö nö in yīö: nyā nup ṙòng yī-ö 
min lā el kahôyö töm taṙeūḵ.  
13I ngih samyeūheu ṙināḵnyi yī-ö min kö havantöre i nup amin re. 
14Ngaich yē meh inyihnguvö min i holre, hēk havah öm ip holre, uh nā-aṅ 
chōichen in höö.  
15Sā tūmö minë samyeūheu unôichrit ngam ṙināḵnyi samyeūheu min më-eṅ 
havah ip hol re, ngaich sā tūmö nup samyeūheu u nö ṙòng anga-aṅ min nö 
inyihngö u nö in meh.  
16Sā ṙôken nup samyeūheu ngatī ṙanūöhlö tī më-eṅ tö ṙāi ane inrē sā 
kanūönen nup samyeūheu ngatī tī më-eṅ hakūönngö ṙāi; pòn höng nup 
tumköl ṙòng inyih tö ò nö in meh. 
17Uh yī-ö min chōichen in höö; pa-ekūö pöri min tö ngam Tēv meh: pò Chu 
Chū-ö Tēv Öich Mā Tēv.  

Kanihngen Im Sinātö Samyeūheu 

18Lökten yin la-evṙen tö në chöngö Chu; haköp në inkaha fālen aṅ in Chu la-
evṙen tö u inrē; ngaich öt pinlāḵngūṙen min yī-ö iyöng el öp panam. 
19Ngaich kētö ṙòngre min öp panam, ngaich tööḵngen min yī-ö nyā-aṅvkūö, 
ngaich iyöng in e öi öt pinlāḵnguṙen.  
20Ngaich ngö ṙô yī-ö min, Suāp min nyā-aṅkūö hī im sinātö samyeūheu? Yĕh 
meuk, öt teūich in min, öt rēhĕn hamūl ṙòng taneūichre.  
21Ngaich Chū-ö min chöngu tö inkôlò i kui yīö im tinfūölö samyeūheu, ngaich 
ṙôngu min angū-ö tö ṙòng tölūöi samyeūheu.  
22Ngaich yī-ö min teūich im hinëvhöre samyeūheu, ngaich nyā nup ṙòng, nup 
maṙöinylö inchūökngö; hanöng saha öp minchūötöre samyeūheu, hanöng 
saha nup ṙòng e nö kuhēt, yī-ö min nyā nup maṙöinylö töhachūöki.  

Inlööktit Minë Taṙeū 

23Öt inyīhiyö min ngam panam nö urāḵngen; pò e nö panam Chu: pò yīö öi 
aṅ tahëng ane inrē törahëichtaṙen in Chu.  
24Ngaich ṙòkhöre nup panam amīn yīö nö kētu ṙāi invānö min tö yīö.  
25Yē öp hanöng kisānö meh nö ṙūöhngenre ötkanôlò, ngaich inyihngö nup 
rīkre aminre, ngaich öp mak alaha ò min öp tö röhta nö in ò nö yihtöre 
ngaich havan ngam tö inyīhiyö tök hanöng kisānö ò nö ṙāyu tī.  
26Ngaich yē öp tarik nö öt hĕng tak in ò mahavānö e nö ṙāyuti, ngaich 
ṙūöhölre kanôlò anga-aṅ ngaich kôtökūö tö kanô-òṅre nö havānö e nö ṙāyu tī,  
27Hökngen ò nö kaheuk nuk samyeūheu innyihngö e, ngaich havan tö nup 
sinṙaklökūö nö ip tarik chūök tī ò nö inyihngö e; ngaich havan anga-aṅ nö ip 
aminre.  
28Ngaich yĕn ötkô anga-aṅ nö havantö e nö in re ngaich öp inyihngö ò nöng 
ngöh min nö eltī ò öp mahavāha e hanöng saha öp samyeūheu ṙināḵnyi: 
ngaich im samyeūheu ṙināḵnyi min angū-ö nö talöhlöngö, ngaich havan 
anga-aṅ min nö im amin re.  
29Yē öp tarik nö inyihngö elyöngö patī el öp tö kinlōngu el panam, ngaich kô-
òren anga-aṅ nö havānö e nö ṙāyu i el töhĕng samyeūheu unôichrit innyihngö 
e; pò ò nö huvēu-en nö havānö e nö ṙāyu yĕn keuheūt töhĕng samyeūheu.  
30Yē e nö öt havānö nö ṙāyu i el töhĕng samyeūheu, ngaich öp patī öp el öp 
tökinlōngu el panam nö vītuṙen nö urāḵngen nö ip mahavāha e, i tumkölchap 
ò: öt talöhlöng angū-ö min ip samyeūheu ṙināḵnyi,  
31Nup patī pöri i nup tuhēt töthavīlöng tö kinlōngö ngaich kaheuktu anū-ö nö 
i nup taṙeūḵ ngam panam: hanvānen anū-ö nö ṙāyu, ngaich talöhlöng anū-ö 
ip samyeūheu ṙīnāḵnyi.  
32Nup el panam yik kūön Lēvī pöri, nup patī el nup el panam amin cha, kô-
òren vē kūön Lēvī nöng meuk hēre nö havānö e nö ṙāyu.  

33Yĕn hĕng tak öp kūön Lēvī töṙāyutī nö havānö e, tö ngam el panam amin ò, 
talöhlöng min ip samyeūheu ṙināḵnyi: pò në patī vē kūön Lēvī el panam nö 
amin cha nö i yip kūön Israĕl.  
34Öp taṙeūḵ pöri el kahôyö tö el panam cha tö ötkô nö inyīhiyö; pò e nö amin 
cha nö tötchanūhuvṙen.  

Haṙūöng Hukūö Tö Yāich 

35Yē öp hanöng kisānö meh nö ṙūöhngenre nö ötkôlò, ane inrē öt kô-òltī nö in 
meh; ṙapken ò më-eṅ: sā aṅ tahëng ane inrē törahëichtaṙen nö iyöng anga-aṅ 
min nö iyöng in meh.  
36Uh më-eṅ kēḵ ṙāi inṙūöngkö rupīö in ò, hēk un kē-ĕ ṙāi nup tösīöplöre 
ṙôken; pa-ekūö pöri më-eṅ tö ngam Tēv meh: hòṅ ngam hanöng kisānö meh 
nö iyöng in meh.  
37Um kē-ĕkūö ò tö rupīöre nö ṙāyu inṙūöngka, um rēhĕn kētö nyā-aṅkūöre in 
ò nö asīöplöng ṙôken. 
38Chū-ö Chin Tēv meh Öich kamënyen meh ṙā-ang ap panam Aikup, Öich kē-
ĕkūö meh tö ngam panam Kanā-an, Öich Tēv meh.  

Ṙinānyö Yip Töhakövö 

39Yē öp hanöng kisānö meh nö ṙūöhngenre ötkanôlò nö in meh; ngaich 
inyihngöre nö in meh; uh më-eṅ vīten ò nö la-evṙen nö sā kūönkūö töhakövö:  
40Sā töhaṙāyö mahalanṙen, sā töṙahëichtaṙen inrē nö iyöng, in meh min anga-
aṅ nö ngatī; la-evṙen min anga-aṅ nö in meh hanöng saha öp samyeūheu 
ṙināḵnyi:  
41Kiröönngöre min ngaich anga-aṅ nö ṙā-ang in meh, tö yip kūön ò nö hol ò, 
ngaich havantöre nö i patī mupīhö, i amin yik yöng ò inrē anga-aṅ nö 
havantöre.  
42Pò cha nö mahalanṙen Chu, nö kahënyö Chu ṙā-ang im panam Aikup: un 
inyīhiyö cha-a nö töhakövö tarik.  
43Um hayöngan holtö chanökhutīre; pa-ekūö pöri tö ngam Tēv meh.  

44Yip tarik kikōnyö töhakövö tö meh kikānö inrē, mi-in meh min; më 
pumnāmö tarik mahavīlen meh, in cha min më-eṅ havah kikōnyö töhakövö 
kikānö inrē. 
45Hēk inrē in yip kūön aṅ tahëng yip törahëichtaṙen nö iyöng in yīö; in cha 
min yī-ö havah, in yip mupīhö cha inrē yip holtöṙah yīö, yip kayôḵnyö cha nö 
im panam; cha-a min amin yīö.  
46Ngaich vīten cha min yī-ö nö amin yip kūön yīö, unôichrit yīö, nö ṙapka nö 
amin; in cha min yī-ö kēḵ hakövre tö tarik örheūheu: uh pöri yī-ö hayöng i 
kui yip hanöng kisānöre kūön Israĕl öi kö i kūi höö, holtö chanökhutī.  
47Yē öp aṅ tahëng hēk öp törahëichtaṙen nö iyöng in meh nö ṙūöhölre kanôlò, 
ngaich öp hanöng kisānö meh hol ò nö ṙūöhngenre ötkanôlò, ngaich 
inyihngöre nö im aṅ tahëng hēk törahëichtaṙen nö iyöng in meh, hēk in yip 
kūön ngam mupīöhö aṅ tahëng:  
48Kô-òre anga-aṅ nö ṙāyu invānö unôichritre nö inyihngöre; kô-òren nö hĕng 
tak tö yip hanöng kisānö ò mahavānan nö ṙāyu invaha:  
49Hēk öp kikōnyö kūön öp kōiny yöng ò, mahavānan nö ṙāyutī, hēk öp töng 
ranghö mak ahalaha ò aṅ i mupīhö ò mahavānan nö ṙāyutī; hēk yĕn ṙūöhlöre 
kabôlò anga-aṅ, ngaich kô-òren anga-aṅ nö havānöre nö ṙāyutī.  
50Ngaich anga-aṅ min nö kaheuk nö in ò öp mahavāhan löktökūö ngam 
samyeūheu hē ò nö inyihngöre nö in ò, söl i ngam samyeūheu ṙināḵnyö: 
ngaich öp ṙāi innyihngö ò min nö sā tūmö nup samyeūheu; sā öp ṙētak ngòh 
töhaṙāyö kūönkūö ngatī anga-aṅ min nö in ò.  
51Yĕn ṙòngmö ṙōltöre samyeūheu, sā u tī min anga-aṅ nö havantö ṙāi 
invānöre i nup rupīö ṙāi ò sin nö havāha.  
52Ngaich yĕn öt ṙōltöre samyeūheu pöri nö im samyeūheu ṙināḵnyö; ngaich 
anga-aṅ min nö kaheuk nö in ò, sā nuk samyeūheu tī min anga-aṅ nö havantö 
ṙāi invānöre. 
53Sā töhaṙāyö kūön kūö min anga-aṅ nö in ò i tum samyeūheu: un hayöng 
anga-aṅ nö i kui ò nö holtö chanökhutī.  

54Yĕn ngatī anga-aṅ nö ṙāyu invānö, ngaich talöhlöng min anga-aṅ ip 
samyeūheu ṙināḵnyö, anga-aṅ, tö yip kūön ò inrē in ò.  
55Pòn kūön alaha Chu vē kūön Israĕl; kūön alaha Chu yin kahënyö chu ṙā-ang 
öp panam Aikup, chū-ö Chin Tēv meh Öich Mā Tēv.  

 La-En Lēvī 26 

Inkòlò Nö In Ngòh Hamang Chöngö 
(Invan 7.12-24; 28.1-14) 

1Uh yin vī insātēvre, ui asöklö insātēv, hēk nup tö fën mirëṙö kaha 
machööḵlö, ui rēhĕn min ṙāḵtö ihong insā im panam yīö, nö pò yīö hòṅ 
sōntökūöre in ò: tön Chū-ö Chin Tēv meh, Öich Mā Tēv.  
2Haköp në anôilö Chu yī-ö min, milēḵṙen inrē tö ngam töhet chūök Chu: Chū-
ö Chin Mā Tēv.  
3Yē yīö lök i në chöngö Chu, ane inrē haköp në hachöngten Chu, la-evṙen tö u 
inrē;  
4Ngaich Chu-ö min kētö nup kumṙah ip hē u, ṙūöhölre ṙòng aṅkūö nup chōn 
ngam taṙeūḵ min inrē nö ṙônguvö.  
5Ngaich yī-ö min söl ip inmūlö ṙòng vaīn tī öi piṙōng ṙòng, ane inrē hamūl 
ṙòng vāin söl ip hē tineūichö: tööḵngen yī-ö min inrē tö nyā-aṅkūöre, öt 
pinlāḵnguṙen inrē öi iyöng im panamre.  
6Kētö lanāmö Chin inrē im panam, hulalngöre yī-ö min inrē, ngaich öt hĕng 
tak min pumnëḵtökūö yīö: ane inrē Chu-ö min vīten në tötlöök töṙeūla nö ṙā-
angre nö im panam, ötrēhĕn min ngam sanët nö lökngö el ngam panam yīö.  
7Ngaich yī-ö min lūḵ yip lā-alre, fukngö min cha-a tö kūö sanët nö i kūö yīö.  
8Höng taneui tak in yīö min nö lūḵ tö hēngòng, ane inrē hēngòng min in yīö 
nö lūḵ tö söm köiny: fukngö min cha-a tö kūö sanët nö i kūö yīö yip 
tökunyāhaṅ elmat tö yīö.  
9Milēḵ Chin min in yīö, vīlen yīö inrē miṙònglö, ṙūöhlö ṙôken yīö inrē; in yīö 
tī inrē haköpngö ngam kinlēḵngô Chu.  

10Ngaich yī-ö min nyā nup maṙönylö inchūökngö tömarôangen inlinngen, 
ngaich yī-ö min kēnyö nup maṙöinylö tö kūö nup tufömngöre.  
11Vī töp inrūkuire Chin min in yīö: ngaich ngih nômö Chu min nö öt sa-òkkūö 
tö yīö.  
12In yīö Chin min havötköre, ngaich min Öich Tēv yīö, ngaich yī-ö min inrē 
tarik chu.  
13Chū-ö Chin Tēv meh Öich Mā Tēv, kamënyen meh ṙā-ang ap panam Aikup, 
pò yīö sōḵtuṙen töhakövö tarik cha; ngaich tī Chu-ö likölngö öp kaneun yīö, 
ngaich vīten yīö kiröönngöre chiphaka.  

Öt-inkòlò Nö Ing Töt Hamang Chöngö 
(Invan 28.15-68) 

14Yē yīö pöri min öt hang ṙô Chu, öt lök i në hachöngten Chu inrē;  
15Yē yīö min inrē sōḵ-o në chöngö Chu, yē ngam nômö yīö inrē nö sa-òkhö në 
inkaha fālen aṅ in Chu, lökngen yīö min ötla-evṙen tö në hachönten Chu, 
filalngö ngam kilēḵngô Chu pöri;  
16Ngih ön min tī Chu in yīö; vīlö pihë-ekūö yīö Chin min, töp unhööpö, 
vanūöyö inrē, öp töchihôkö mat tī min, ngaich vīten ngam nômö, nö 
chīṅpngö: chök alaha yī-ö min ngaich teūichtö kulölre, pòn nyā-aṅ min tö yip 
tökunyāhaṅ elmat tö yīö;  
17Havööngökūöre Chin min tö yīö, ngaich yī-ö min ötkô i kūö yip lā-alre: 
hayöngö yīö; ngaich yī-ö min höng pāngö yĕi pòrô ötlūḵu.  
18Yē yīö min sönngenre öt hang ṙô chu tö në, ṙūhölre tī min Chu-ö chökṙen 
yīö sat van tī kūö nup tökööl yīö. 
19Likölngö ngam inkeūlen yīö Chin min chöngö; ane inrē vīlö ngam halīöngö 
yīö min nö sā vët, ngam tumlat yīö inrē nö sā vët, mās;  
20Ngaich nup kumlēḵ yīö min nö mëichngöre nöng chanök alaha: pò ngam 
panam yīö min nö ötṙôngu aṅkūö, ötrēhĕn nup chōn im panam yīö nö 
ṙônguvö min.  

21Yē yīö harīkngö talöököre tö Chu, öt hang ṙô Chu inrē; sat van ṙanūöhölre 
nup tölëlngökūö invah kum Chu min i kui yīö asā nup tökööl yīö.  
22Tīntö nup töṙeūla Chin min inrē in yīö, nup mu-ulāingö yip kūön yīö min, 
fëlngö nup nuā yīö inrē ngaich vīten yīö öt ṙōltak; ngaich nup talöökö yīö 
min nö öt aṅhavël.  
23Yē yīö min öt hanlööktitṙen tö Chu öi lökten i në, harīkngö talöököre pöri 
tö Chu;  
24Ngaich harīkngö talöököre min Chu-ö tö yīö; fëlö yīö min inrē sat van tī 
kūö nup tökööl yīö.  
25Kētöp sanët Chin min i kui yīö, ngaich havahalvah ngam kinlēḵngô; ngaich 
yī-ö min hamūlö ël nup el panam yīö: ngaich tīntö öp invah Chū-ö min 
tölëlngökūö in yīö; ngaich yī-ö min kētu eltī öp tökunyāhaṅ elmat.  
26Hē Chu likölngö kaneun ngam rôtī yīö, söm tak min yip kikānö kamhul nup 
rôtī yīö nö el töhĕng tisum, ngaich kētö nup rôtī yīö min cha-a nö hēk nö 
kalaha lumngan; nyā min yī-ö ngaich hö-ö tööḵngen.  
27Ngaich yē yīö öt hang ṙô Chu nö pòrô ngih nö ngaich, harīkngö talöököre 
pöri tö Chu;  
28Ngaich i lanīnöre Chū-ö harīkngö talöököre tö yīö, chökṙen yīö min Chū-ö 
inrē sat van tī kūö nup tökööl yīö.  
29Ngaich yī-ö min kāḵ alaha yip kūönre kikōnyö, kāḵ alaha yip kūönre kikānö 
inrē. 
30Ngaich Chu-ö min piyāingö nup chūök insātēv, ṙattö ngam insā tavūöi yīö 
inrē, kavaltö nup tökapah alaha yīö inrē nö i kui nup tökapah insātēv yīö; 
ngaich Chū-ö min sa-òkhen yīö.  
31Ngaich min Chū-ö vītö nup el panam yīö nö öt aṅhaṅvkūö, vītö nup töhet 
chūök yīö inrē nö öt aṅhaṅvkūö, ngaich Chū-ö min inrē öt tongkö nup 
tinhūsö yīö.  

32Kētuṙen min tö chu ngam panam nö öt aṅhavkūö: pingangkūö min tö e yip 
tökunyāha elmat tö yīö mī-iyöng in e.  
33Ngaich chū-ö min pirātngen yīö i yip pumnāmö tarik hōknyö öp sanëtre 
chin min unôichrit yīö: ngaich öp panam yīö min nö öt aṅhavkūö, nup el 
panam yīö inrē nö öt aṅhav.  
34Ngaich ngam panam min nö kumchikngenre nö ôilöre, irô-òten e nö öt 
aṅhavkūö, ngaich yī-ö min i panam yip tökunyāha elmat tö yīö; hē e min inrē 
ngam panam nö heūheure kumchikngenre inrē tö minë anôilöre.  
35Irô-òten e nö öt aṅhavkūö angū-ö min nö haneūheuvö; ngam tö rö-ö 
haneūheu e hē nuk anôilö yīö, hē yīö iyöng in e.  
36Ngaich cha-a min yip tö ṙā-ai aṅ in yīö, tīntö ötkumlēḵ-en ellōn cha min 
chu-ö i nup panam yip tökunyāha elmat tö cha: ngaich öp sinlë-e ṙô rōi chōn 
min nö lūḵu cha; falngöre cha-a ngaich, sā fanalngöre tökūö sanët; fukngö 
cha-a min inrē yē cha nö öt lūḵu. 
37Ngaich cha-a min nöng kö kavē-ĕre nö i kui höö, sā re yĕn i kūö fël hē cha 
nöng öt lūḵu ngaich yī-ö min ötkanô-òvö sökhak i kūö yip lā-alre. 
38Lëlngö yī-ö min in yip pumnāmö tarik, ngaich öp panam yip tökunyāha 
elmat tö yīö nö kāḵngen yīö min.  
39Ngaich cha-a yip tö ōtren aṅ in yīö min nöng lëvngö i nup tökööl cha i 
panam yip tökunyāha elmat tö yīö, ane inrē i nuk tökööl yik yöng cha min 
cha-a nö lëvngö anòngngen cha.  
40Ngaich halööknyôre min cha-a tö nup tököölre, tökööl yik yöng cha inrē, i 
tanôichngen cha nup tanôichngen cha nö in Chu, pò cha inrē nö harīkngö 
röönre tö Chu.  
41Ngatī Chū-ö inrē harīkngö röönre tö cha ngaich kēten cha i panam yip 
tökunyāha elmat tö cha: yē öp töttunyīnyi ellōn cha nö hayāichngöre, ngaich 
inrē cha-a nö hökngenre nö sācha tökūö nup tököölre;  

42Ngaich fēḵĕlre Chū-ö min tö ngam kinlēḵngôre in Yāköp; kinlēḵngô Chu 
inrē in Isāk, fēḵĕlre inrē tö ngam kinlēḵngô Chu in Aprahām; fēḵĕlre tö ngam 
panam.  
43Ṙā-ayö min inrē ngam panam tö cha, ngaich kumchikngenre tö ngam 
anôilöre, isaha e nö öt aṅhavkūö tö cha; ngaich hökngenre cha-a min tö ngam 
sācha kūö tökööl cha: kūö cha nö sōḵo ngam inkaha fālen aṅ in Chu, ngaich 
ngam nômö cha inrē nö sa-òkhö në chöngö Chu.  
44Pòrô pöri nö ṙòkhöre anū-ö, yē cha nö i panam yip tökunyāha elmat tö cha, 
öt sōḵen cha min Chū-ö, ötrēhĕn Öich sa-òkhen cha, Öich keuheūtngöre tī 
halëlngen cha, ane inrē piyāingö ngam kinlēḵngô in cha: pò Chu Tēv cha 
Öich Mā Tēv.  
45Pòkūö cha pöri min chū-ö köpölōn tö ngam kinlēḵngô yik muvöhngö cha, 
yik kahënyö chu ṙā-ang ngam panam Aikup i kūö vē pumnāmö tarik pò Chu 
hòṅ Tēv cha: Chū-ö Chin Mā Tēv.  
46Në nun chöngö inkaha fālen inrē, vahī ngam Mā Tēv ihôi ò tö yip kūön 
Isarĕl i kui öp rôngö Sināi nö löktö eltī Môsös.  

La-En Lēvī 27 

Chöngö I Alāha Nup Inlōnti Tökētū I Ngam Tēv 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip kūön Israĕl, ngö ṙô tö cha, Yē öp tarik nö keuheūtngen öp 
töchūöku kinlēḵngôre, ngaich yip tarik min nö tökētu nö im Mā Tēv sā öp 
inkaha ṙāi re tö meh. 
3Akah ṙāi öp kikōnyö më-eṅ löktökūö tönët anāi samyeūheu söl i tö tafūöl 
anāi samyeūheu ṙēti, nup akah meh ṙāi min nö hòṅ taneui anāi siköl (50 
Chāntī) nö i rupīö ngam töhet chūök.  
4Yē ò nö kikānö, ngaich öp ṙāi akah meh min nö lūöi anāi siköl (30 Chāntī).  
5Yē e nö löktökūö tö taneui samyeūheu ṙēti söl im tönët anāi samyeūheu ṙēti, 
ngaich ap akah meh min ṙāi nö sā ṙāi ap kikōnyö nö nët anāi siköl (20 
Chāntī), ane inrē söm siköl (10 Chāntī) ṙāi kikānö.  

6Ngaich yē e nö löktökūö töhĕng chumngëṅtö ṙētī söl im tötaneui samyeūheu 
ṙēti ngaich öp akah meh min ṙāi kikōnyö nö taneui siköl (5 Chāntī) nö rupīö, 
öp akah meh ṙāi kikānö inrē min nö lūöi siköl (3 Chāntī) nö rupīö.  
7Yē e nö löktökūö tötafūöl anāi samyeūheu ṙēti söl tulöng; yĕn kikōnyö anga-
aṅ, ngaich öp akah meh ṙāi min nö taneui sīön siköl (15 Chāntī), ane inrē söm 
siköl (10 Chāntī) öp ṙāi kikānö.  
8Yĕn ötkôlò pöri anga-aṅ i ṙôken nup akah meh ṙāi, ngaich anga-aṅ min nö 
asöklöng nö i kūö öp Kūönṙô, ngaich öp Kūönṙô min ma-akah ṙāi ò; sā kanô-
òṅ ò ngam töchūökuṙô nö kilēḵngôre ngatī ṙô ngam Kūönṙô nö akah ṙāi ò.  
9Yē ò nö töṙeūla, nö tökētu tö tarik nö im Mā Tēv, ṙòkhöre nup tö ngatī kinëti 
tö tarik nö im Mā Tēv, nö töhet min.  
10Ötkô anga-aṅ nö harīkngö e min ötrēhĕn nö kô nö haṙī-ing e, ötkô öp tölöök 
nö inṙī-i tö tötlöök, hēk öp tötlöök nö inṙī-i tö tölöök, yĕn ane anga-aṅ min 
inṙī-i tī tö töṙeūla nö haṙī töṙeūla, ngaich anū-ö nyöre min minë inṙī-i re nö 
töhet.  
11Yē ò nö töṙeūla nö töthet, nö in Mā Tēv, ngaich anga-aṅ min nö asöklö 
ngam töṙeūla nö i kūö ngam Kūönṙô:  
12Ngaich ngam Kūönṙô min nö akah ṙāi ò, yĕn pòrô ang nö tölöök hēk 
tötlöök: sā inkaha ṙāi ò tö ngam Kūönṙô, ngaich ngatī angū-ö min.  
13Ngaich yē ò min nö kô-en nö havānan nö ṙāyu, ngaich anga-aṅ min nö 
ṙuöten öp tinneuitit nö im akah meh ṙāi ò.  
14Yē ngòh tarik min nö ahetlö ngam patī re nö töhet i ngam Mā Tēv, ngaich 
ngam Kūönṙô min nö akah ṙāi e, yē e nö tölöök hēk yĕn tötlöök: sā ṙô ngam 
Kūönṙô nö akah ṙāi e, ngaich ngatī min angū-ö nö köp.  
15Ngaich yē öp ma-ahetlö e min nö ṙāyu tī nö havan öp patīre, ngaich ṙūöten 
öp tinneui tit anga-aṅ nö in e i nup rupīö inkaha ṙāi e, ngaich patī ò min 
angū-ö.  

16Yē öp tarik min nö ahetlö öp töhĕng lā ip amin ò taṙeūḵ nö im Mā Tēv, 
ngaich më-eṅ akah ṙāi e sā nup töteūichtu nö ël e: hĕng hōmör (10 ṙòken 
Chāntī) pārlī töteūichtu ngaich akaha ṙāi min nö taneui anāi siköl (20 Kilō) tö 
rupīö.  
17Yĕn ahetlö öp taṙeūḵre anga-aṅ nö löktökūö ngam samyeūheu ṙināḵnyi, 
ngaich sā öp inkaha ṙāi e tö meh angū-ö min nö ngöh.  
18Yĕn ahetlö ngam taṙeūḵre pöri anga-aṅ nö unôichrit ngam samyeūheu 
ṙināḵnyi, ngaich ngam Kūönṙô min nö kaheuktö nup rupīö nö in ò sā nup 
samyeūheu tö ōtre söl im samyeūheu ṙināḵnyi, ngaich më-eṅ min 
hakūönhanga ip ṙô meh inkaha ṙāi e.  
19Yĕn ahetlö ngam taṙeūḵre anga-aṅ ngaich kô-en min nö havānö e nö ṙāyu, 
ngaich anga-aṅ min nö ṙūöten öp tinneuitit i nup rupīö inkaha ṙāi e ngaich 
angū-ö min nö haköpiyö nö in ò.  
20Ngaich yĕn öt havan ngam taṙeūḵ anga-aṅ nö ṙāyu, hēk yĕn inyihngö ngam 
taṙeūḵ anga-aṅ nö i tahëng taka tarik, ngaich öt hanvānen angū-ö nö ṙāyu:  
21Ngam taṙeūḵ pöri yĕn talöhlöng ip samyeūheu ṙināḵnyi, töhet angū-ö 
ngaich nö im Mā Tēv, nö taṙeūḵ tökētu; amin ngam Kūönṙô min angū-ö nö 
ngaich.  
22Ngaich yĕn ahetlö taṙeūḵ anga-aṅ nö im Mā Tēv öp havah ò, öp töt aṅ i nup 
taṙeūḵ amin ò:  
23Ngaich ngam Kūönṙô min nö kaheuktö nup akah meh ṙāi nö in ò ip 
samyeūheu ṙināḵnyi: ngaich anga-aṅ min nö kētö nup akah meh ṙāi nup 
sakāmö, nö sā töhet nö im Mā Tēv.  
24Ip samyeūheu ṙināḵnyi ngam taṙeūḵ min nö havantu nö in ò öp chūök e nö 
havāha, anga-aṅ öp tö-amīnuvö tö e. 
25Ṙòkhöre nup ṙāi akah meh min nö sā nup siköl ngam töhet chūök: nët anāi 
kērā i töhĕng siköl (50% i töhĕng Chāntī).  

26Höng öp lanòh i në töṙeūla, öp tö ngaich nö vītu nö lanòh nö im Mā Tēv, öt 
tarīku min ma-ahetlen ò; yĕn pòrô ang nö kōiny nuā hēk sīṅp, minë-eny 
ngam Mā Tēv an anga-aṅ.  
27Yē ò nö aṅ i töhet töṙeūla, ngaich anga-aṅ min nö havānan nö ṙāyu asā öp 
inkaha ṙāi ò tö meh, kaheuktu min inrē nö in e öp tinneuitit: hēk yē ò nö öt 
havānö nö ṙāyu ngaich inyīhiyö min anga-aṅ asā öp akah meh ṙāi ò.  
28Ane pöri, öt hĕng chehen, öp tökētu tö ngòh tarik aṅ i nup chehen ò nö 
ṙòkhöre, nö im Mā Tēv, yĕn tarik hēk yĕn töṙeūla amin ò, nö inyīhiyö hēk 
havānö nö ṙāyu, ṙòkhöre nup chehen tökētu nö tölngö töhet nö im Mā Tēv. 
29Öt hĕng tökētu tö tarik, nö hanvānen min nö ṙāyu: kumpāhaivah takô min 
anga-aṅ.  
30Ṙòkhöre töhĕng i tösöm im panam, yĕn kulöl ngam panam hēk i ṙòng chōn 
nö minë-eny ngam Mā Tēv: töhet an angū-ö nö im Mā Tēv: töhet an angū-ö 
nö im Mā Tēv.  
31Yē öp tarik nö havan öp töhĕng i tösöm ò, kaheuktö öp tinneuitit min anga-
aṅ nö in e.  
32Ṙòkhöre töhĕng i tösöm i nuā hēk sīṅp, nup töng chamö-öng elkatòh öp 
tinkung, töhet min öp sinöömö nö i ngam Mā Tēv.  
33Öt chöhan anga-aṅ nö tölöök hēk tötlöök, ötrēhĕn nö harīḵngen ò, ngaich 
anū-ö nyöre tö ngam inṙīḵi nö töhet; öt hanvānen anga-aṅ nö ṙāyu.  
34Në nun chöngö, tinöölô Môsös tö ngam Mā Tēv nö i yik kūön Israĕl, i kui öp 
rôngö Sināi.  

Kinṙeūkö 

Kinṙeūkö 1 

Raneh Kinṙeūkö Yik Israĕl 

1Ngaich ngam Mā Tēv nö vë-ekūö Môsös nö elinchōn i Sināi, nö el rūkui 
manūlö, im raneh sakāmö ngam innëtö chingëṅt, im innëtö samyeūheu 
unôichrit cha nö kunyī-inyre nö ṙāngö panam Aikup, nö ngö ṙô,  
2Kēḵ ṙôken yip kūön Israĕl man nö ṙòkhöre, i mupīhö cha, i mitī-i yöng cha, 
sā tūmö nup minë-eny cha, keuheūtlöre kikōnyö, i miyöngö cha;  
3Löktökūö tö nët anāi samyeūheu ṙēti söl tulöng, ṙòkhöre yip tökô in Israĕl nö 
kiyung, kaheūkö cha më-eṅ Āròn inrē i kiteūm cha.  
4In meh min inrē hĕng tak tarik aṅ i tum miyöngö cha; hĕng tak mākūö aṅ 
patī öp yöng ò.  
5Në nun minënyö vē tarik tösökhak min nö in meh: aṅ in Rūpön, Ēlīsör ök 
kikōnyö kūön Sĕtē-ör.  
6Aṅ in Simōn; Selūmi-ĕl ök kikōnyö kūön Sūrisattai.  
7Aṅ in Yūtā; Nāsön ök kikōnyö kūön Amminatap.  
8Aṅ in Issakār; Netenī-ĕl ök kikōnyö kūön Sūar.  
9Aṅ in Sepulön; Ēliāp ök kikōnyö kūön Hilòn.  
10Aṅ in yik kūön Yôsĕf: aṅ in Ifrēm; Ēlisamā ök kikōnyö kūön Amihöt: aṅ in 
Manasē; Kamēli-ĕl ök kikōnyö kūön Pītahsör.  
11Aṅ in Penyamin; Epiten ök kikōnyö kūön Kitī-ōnī 
12Aṅ in Tën; Ēhīēsör ök kikōnyö kūön Ammisattai, 
13Aṅ in Asēr; Pāki-ĕl ök kikōnyö kūön Òkren.  
14Aṅ in Kāt; Ēlī-asaf ök kikōnyö kūön Tū-ĕl.  
15Aṅ in Naftalī; Ahīrā ök kikōnyö kūön Inön.  
16Cha-a yin vē töhavëtu aṅ i yik ṙôngö tarik, nö mākūö miyöngö aṅ i yik yöng 
cha; cha-a yin kui yik tököṅnyu aṅ Israĕl.  

17Ngaich kēḵ yik tarik nā Môsös nā Āròn yik tö vënyu minë-eny. 
18Ngaich cha-a nö hamūl yik ṙôngö yik tarik nö ṙòkhöre im raneh sakāmö 
ngam innëtö chingëṅt, ngaich cha-a nö i mupīhöre ṙô nö vë-eny lökngöritre, 
nö löktökūö patī yöngre tö kikōnyö tūmö nup minë-eny, löktökūö tö nët anāi 
samyeūheu ṙēti söl tulöng, i miyöngö cha.  
19Sā tinöölô Môsös tö ngam Mā Tēv, ngatī anga-aṅ ngaich nö kaheūkö cha nö 
elinchōnngö Sināi.  
20Ngaich yik kūön Rūpön, ök lanòh kūön Israĕl, vē tumkölchap cha i mupīhö 
cha, i mitī-i yik yöng cha tö kikōnyö, sā tūmö nuk minë-eny, i miyöngö cha, 
ṙòkhöre yik kikōnyö löktökūö tö nët anāi samyeūheu ṙēti söl tulöng, ṙòkhöre 
yip tökô nö chuh i kinyūngö;  
21Cha-a yip tö kaheuklöng nö ngaich, aṅ i miyöngö Rūpön, fën anāi tafūöl 
köny taneūyòng.  
22Aṅ in yip kūön Simōn, i tumkölchap cha, i mupīhö cha, i mitī-i yöng cha tö 
kikōnyö, yip tö ngaich nö kaheuklöng sā tūmö nuk minë-eny, i miyöngö cha, 
löktökūö tö nët anāi samyeūheu ṙēti söl tulöng, ṙòkhöre yip tökô nö chuh i 
kinyūngö;  
23Cha-a yip tö kaheuklöng nö ngaich, aṅ i miyöngö Simōn, taneui anāi 
machūötöre köny lūöyòng.  
24Aṅ in yip kūön Kāt, i tumkölchap cha, i mupīhö cha, i mitī-i yöng cha tö 
kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  
25Cha-a yip tö kaheuklöng nö ngaich, aṅ i miyöngö Kāt, fën anāi taneui köny 
tafūölòng taneui anāi.  
26Aṅ in yip kūön Yūtā, i tumkölchap cha, i mupīhö cha, i mitī-i yöng cha tö 
kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  

27Cha-a yip tö kaheuklöng nö ngaich, aṅ i miyöngö Yūtā, sat anāi fën köny 
tafūölòng.  
28Aṅ in yip kūön Issakār, i tumkölchap cha, i mupīhö cha, i mitī-i yöng cha, i 
mitī-i yöng cha tö kikōnyö, sā tūmö nuk minë-eny, löktökūö tö nët anāi 
samyeūheu ṙēti söl tulöng, ṙòkhöre yip tökô nö chuh i kinyūngö; 
29Cha-a yip tö kaheuklöng nö ngaich, aṅ i miyöngö Issakār, taneui anāi fën 
köny fënòng.  
30Aṅ in yip kūön Sepulön, i tumkölchap cha, i mupīhö cha, i mitī-i yöng cha 
tö kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  
31Cha-a tö kaheuklöng nö ngaich, aṅ i miyöngö Sepulön, taneui anāi sat köny 
fënòng.  
32Aṅ in yip kūön Yôsĕf, nö aṅ i yip kūön Ifrēm, i tumkölchap cha, i mupīhö 
cha, i mitī-i yöng cha tö kikōnyö, sā tūmö nuk minë-eny, löktökūö tö nët anāi 
samyeūheu ṙēti söl tulöng, ṙòkhöre yip tökô nö chuh i kinyūngö; 
33Cha-a yip tö kaheuklöng nö ngaich aṅ i miyöngö Ifrēm, fën anāi köny 
taneūyòng.  
34Aṅ in yip kūön Manasē, i tumkölchap cha, i mupīhö cha, i mitī-i yöng cha 
tö kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  
35Cha-a yip tö kaheuklöng nö ngaich, aṅ i miyöngö Manasē, lūöi anāi nët 
köny nëtòng.  
36Aṅ in yip kūön Penyamin, i tumkölchap cha, i mupīhö cha, i mitī-i yöng cha 
tö kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  
37Cha-a yip tö kaheuklöng nö ngaich, aṅ i miyöngö Penyamin, lūöi anāi 
taneui köny fënòng.  

38Aṅ in yip kūön Tën i tumkölchap cha, i mupīhö cha, i mitī-i yöng cha tö 
kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  
39Cha-a yip tö kaheuklöng nö ngaich, aṅ i miyöngö Tën, tafūöl anāi nët köny 
sātòn.  
40Aṅ i yip kūön Asēr, i tumkölchap cha, i mupīhö cha, i mitī-i yöng cha tö 
kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö;  
41Cha-a yip tö kaheuklöng nö ngaich aṅ i miyöngö Asēr, fën anāi hĕngköny 
taneūyòng.  
42Aṅ in yip kūön Naftalī, i tumkölchap cha, i mupīhö cha, i mitī-i yöng cha tö 
kikōnyö, sā tūmö nuk minë-eny, löktökūö tö nët anāi samyeūheu ṙēti söl 
tulöng, ṙòkhöre yip tökô nö chuh i kinyūngö:  
43Cha-a yip tö kaheuklöng nö ngaich, aṅ i miyöngö Naftalī, taneui anāi lūöi 
köny fönòng.  
44Cha-a yin vē tö kaheuklöng nö ngaich, vē kaheuklö nā Môsös nā Āròn, tö vē 
mākūö Israĕl inrē; nëtsīön tak; kö köhĕng tak yin nö aṅ i mitī-i yöngre tö 
kikōnyö.  
45Lökten cha nö ṙòkhöre yik tö kaheuklöng aṅ i yik kūön Israĕl, i mitī-i yöng 
cha tö kikōnyö, löktökūö tö nët anāi samyeūheu ṙēti söl tulöng, ṙòkhöre yip 
tökô in Israĕl nö chuh i kinyūngö;  
46Cha-a yik tö kaheuklöng nö ṙòkhöre tafūölòng lūöi köny taneuyòng taneui 
anāi.  
47Hö-ö pöri yik Lēvī nö kaheuktu nö in cha nö i miyöngö yöngre tö kikōnyö.  
48Pòn ngö ṙô ngam Mā Tēv nö vë-ekūö Môsös,  
49Höng yip miyöngö Lēvī tö un kaheuktu tö meh, uh më-eṅ rēhĕn kētö nup 
ṙôken cha nö i yip kūön Israĕl;  

50Vīten yip kūön Lēvī pöri më-eṅ nö hayōm öp inrūkui minkahngö kanô-en, 
hayōm chehen e inrē nö ṙòkhöre, tö nup töng aṅ in e inrē nö ṙòkhöre; keun 
öp inrūkui min cha-a, tö nup chehen e inrē nö ṙòkhöre, meukṙen e cha-a min 
inrē, ane inrē iyöngtöre nö havīlö ngam inrūkui.  
51Yē ngam inrūkui nö kiröönngöre, ngaich yip Lēvī min nö teuklö e: ane inrē 
yē ngam inrūkui nö vītu, ngaich asöklö e min yip Lēvī: ngaich yip yamihtöre 
min aṅ tahëng nö haröhtöre, kumpahaivah min.  
52Ngaich yip kūön Israĕl min nö vītö rūkuire, kö köhĕng tak tarik, ip 
elyöngöre, kö köhĕng tak tarik inrē ip pantēra ò, sā ṙôngö cha.  
53Yip Lēvī pöri min vītö chūökre nö havīlö ngam inrūkui minkahngö kanô-en, 
hòn öt lanīnu min nö i kui yip ṙôngö kūön Israĕl: ngaich yip Lēvī min nö 
hayōm ngam inrūkui ngam minkahngö kanô-en.  
54Ngaich ngatī yik kūön Israĕl; sā ṙô ngam Mā Tēv nö tölṙô Môsös ngatī cha-
a.  

Kinṙeūkö 2 

Inlēnken Minë Miyöngö Nö I Elyöngöre 

1Ngaich ngam Mā Tēv nö vë-ekūö Môsös, Āròn inrē nö ngö ṙô,  
2Kö vītö chūökre yip Kūön Israĕl min nö kö i pantērare, tö nup pantēra mitī-i 
yöng cha tö kikōnyö: ranghö öp rūkui manūlö cha-a min nö havīlö e tö 
chūökre. 
3Ngaich cha-a yip vamītö chūökre nö lā chuhöt, lā maneutlö ngam tavūöi, nö 
cha-a min aṅ im pantēra elyöngö Yūtā, sā ṙôngö yip kumyung: ngaich öp 
mākūö kūön Yūtā min nö Nāsön öp kikōnyö kūön Amminatap.  
4Yip kumyung in ò inrē, cha-a inrē yip tö kaheuklöng nö ngaich aṅ in cha, nö 
sat anāi fën sīön köny tafūölòng.  
5Ngaich cha-a yip vamītö chūökre nö ranghen ò min yip miyöngö Isakār: ane 
inrē öp mākūö kūön Isakār min nö Netenī-ĕl öp kikōnyö kūön Sūar.  

6Yip kumyung in ò inrē, cha-a inrē tö ngaich nö kaheuklöng, nö taneui anāi 
fën köny fënòng.  
7Ngam miyöngö Sepulön: öp mākūö kūön Sepulön inrē min nö Ēliāp öp 
kikōnyö kūön Hilòn. 
8Yip kumyung in ò inrē, yip tö kaheuklöng inrē nö ngaich nö taneui anāi sat 
köny fënòng.  
9Ṙòkhöre yip tö kaheuklöng elyöngö Yūtā, hēngòng, sā ṙôngö yik kumyung in 
cha. Cha-a min lamā urĕh.  
10Lā lòhngö min öp pantēra elyöngö Rūpön sā ṙôngö yip kumyung in cha, öp 
mākūö kūön Rūpön inrē nö Ēlīsör öp kikōnyö kūön Sĕtē-ör.  
11Yip kumyung in ò inrē, yip tö kaheuklöng nö ngaich, nö fën anāi tafūöl 
köny taneūyòng.  
12Ngaich cha-a yip vamītö chūök re min nö ranghen ò nö miyöngö Simōn: 
ane inrē öp mākūö kūön Simōn min nö Selūmi-ĕl öp kikōnyö kūön Sūrisattai:  
13Yip kumyung in ò inrē, cha-a inrē yip tö kaheuklöng in cha, nö taneui anāi 
machūötör köny lūöyòng:  
14Ngam miyöngö Kāt: öp mākūö kūön Kāt min nö Ēlī-asaf öp kikōnyö kūön 
Rū-ĕl. 
15Yip kumyung in ò inrē, cha-a inrē yip tö kaheuklöng nö ngaich in cha, nö 
fën anāi taneui köny tafūölòng taneui anāi.  
16Ṙòkhöre yip tö kaheuklöng elyöngö Rūpön, nö hēngòng taneui anāi hĕng 
köny fënòng taneui anāi, sā ṙôken yip kumyung in cha. Cha-a min nö innëtö.  
17Ngaich kiröönngöre min ngam rūkui manūlö, nö holtö elyöngö yip Lēvī nö 
ellōn nup elyöngö: sā chūöktī cha tö elyöngöre, ngatī chanūhuh cha-a nö 
kiröönngöre, kö i chūök re tarik nö i nup pantēra cha.  
18Lā sūng min öp pantēra elyöngö Ifrēm sā yip kumyung in cha: ane inrē öp 
mākūö kūön Ifrēm min nö Ēlisamā öp kikōnyö kūön Ammihöt.  

19Yip kumyung in ò inrē, cha-a inrē yip tö kaheuklöng nö ngaich in cha, nö 
fën anāi köny taneūyòng.  
20Ngaich cha-a yip vamītö chūökre min nö ranghen ò nö miyöngö Manasē: 
ane inrē öp mākūö kūö Manasē nö Kamēliĕl öp kikōnyö kūön Pītahsör:  
21Yip kumyung in ò inrē, yip tö kaheuklöng nö ngaich in cha, nö lūöi anāi nët 
köny nëtòn:  
22Ngam miyöngö Penyamin, ane inrē öp mākūö kūön Penyamin min nö 
Epiten öp kikōnyö kūön Kitī-ōnī; 
23Yip kumyung in ò inrē, yip tö kaheuklöng nö ngaich in cha, nö lūöi anāi 
taneui köny fënòng.  
24Ṙòkhöre yip tö kaheuklöng elyöngö Ifrēm, nö hēngòng hëvör köny 
hēngòng, sā ṙôken yip kumyung in cha. Cha-a min nö linūöyö.  
25Lā kapā min öp pantēra Tën, sā ṙôken yip kumyung in cha: ane inrē öp 
mākūö kūön Tën min nö Ēhī-ēsör öp kikōnyö kūön Ammisattai.  
26Yip kumyung in ò inrē, yip tö kaheuklöng nö ngaich nö in cha, nö tafūöl 
anāi nët köny sātòng.  
27Ngaich cha-a yip vamītö chūök re min nö ranghen ò nö miyöngö Asēr: 
ngaich öp mākūö kūön Asēr min nö Paki-ĕl öp kikōnyö kūön Òkren.  
28Yip kumyung in ò inrē, yip tö kaheuklöng nö ngaich nö in cha, nö fën anāi 
hĕng köny taneūyòng.  
29Ane inrē öp miyöngö Naftalī: ane inrē öp mākūö kūön Naftalī min nö Āhīra 
öp kikōnyö kūön Inön.  
30Yip kumyung in ò inrē, yip tö kaheuklöng nö ngaich nö in cha, nö taneui 
anāi lūöi köny fönòng.  
31Ṙòkhöre yip tö kaheuklöng i elyöngö Tën, nö hēngòng taneui anāi sat köny 
tafūölòng. Lā unôich takô cha-a min i nup patēra cha.  

32Cha-a yin vē tö kaheuklöng nö ngaich, in yip kūön Israĕl nö i mitī-i yöng 
cha tö kikōnyö: ṙòkhöre yip tö kaheūkö i nup elyöngö cha sā ṙôngö yip 
kumyung in cha nö tafūölòng lūöi köny taneūyòng taneui anāi.  
33Öt kaheuktu pöri yip kūön Lēvī nö in yip kūön Israĕl, sā tinöölô Môsös tö 
ngam Mā Tēv.  
34Ngatī tī yik kūön Israĕl; sā nuk chöngö ngam Mā Tēv nö in Môsös, ngatī 
cha-a nö iyöngtöre nö i nuk pantēra cha, ngatī vanāngnyi cha-a kö i 
mupīhöre, sā mitī-i yöng cha tö kikōnyö.  

 Kinṙeūkö 3 

Kikōnyö Kūön Āròn 

1Cha-a yin vē tumkölchap Āròn, Môsös inrē ik sakāmö hē ngam Mā Tēv nö 
vë-ekūö Môsös nö i kui rôngö Sīnai.  
2Në inrē minë-eny yik kikōnyö kūön Āròn; Nātap, lanòh, Apīhū, Ēlīsör, 
Itamār inrē.  
3Në nun minë-eny yik kikōnyö kūön Āròn, yik kūönṙô töhachāmö kui, yik 
töha-etlöng tö ò nö meukṙen i chūök Kūönṙô.  
4Kapah Nātap, Apīhū inrē nö i kūö ngam Mā Tēv, hē cha nö kētö tameūyö 
tötohtöre nö i kūö ngam Mā Tēv el inchōnngö i Sināi, öt kūönu cha-a: ngaich 
Ēlīsör, Itamār inrē nö la-evṙen i chūök Kūönṙô nö i kūö Āròn ök yöng cha 
kikōnyö.  

Kētu Yik Miyöngö Lēvi Nö Mameukṙen Yik Kūönṙô 

5Ngaich ngam Mā Tēv nö vë-ekūö Môsös, nö ngö ṙô,  
6Kētöp miyöngö Lēvī nö röhta, asöklen cha i kūö Āròn öp Kūönṙô, hòṅ cha nö 
meukṙen ò. 
7Ngaich cha-a min nö hayōm yip hayōmre anë inrē keuheūtlöre hayōm tö yip 
ṙôngö i kūö ngam rūkui manūlö, nö la-evṙen tö la-en ngam inrūkui. 
8Ngaich cha-a min nö hayōm nup chehen ngam rūkui manūlö, ane inrē 
hayōm yip kūön Israĕl, nö la-evṙen tö la-en ngam inrūkui.  

9Kētö yip kūön Lēvī më-eṅ in Āròn in yip kikōnyö kūön ò inrē: keuheūtlöre 
yip cha-a nö kētu nö in ò nö lumnökngen yip kūön Israĕl.  
10Vīlen Āròn më-eṅ tö yip kikōnyö kūön ò inrē, ngaich cha-a min nö haköp 
tinrīkenre nö Kūönṙô: ngaich kumpahaivah min öp aṅ tahëng maharöhtöre.  
11Ngaich ngam Mā Tēv nö vë-ekūö Môsös nö ngö ṙô,  
12Yĕh meūkö chu, öich kē vē Lēvī nö ṙā-ang in vē kūön Israĕl ṙënngen yip 
lanòh nö ṙòkhöre lamöpnyökūö chūök kanūönö nö i yip kūön Israĕl: Chū-ö 
Chu yin min vē Lēvī:  
13Pòn Chū-ö nö ṙòkhöre yip lanòh; ik sakāmö hē Chu fël yik lanòh nö ṙòkhöre 
i panam Aikup, ahetlen cha Chū-ö nö ṙòkhöre yip lanòh in Israĕl, hĕnghöre 
tarik, töṙeūla inrē: Chū-ö Chu yip cha-a: Chū-ö Chin Mā Tēv.  

Kaheūkö Yik Lēvi 

14Ngaich ngam Mā Tēv nö vë-ekūö Môsös nö el inchōn i Sināi nö ngö ṙô, 
15Kaheuk yip kūön Lēvī i patī miyöngö cha, i mupīhö cha: ṙòkhöre yip 
kikōnyö töhĕng chumngëṅtö ṙēti söl i lā tulöng ṙô öm kaheūkö cha. 
16Ngaich Môsös nö kaheūkö cha sā ṙô ngam Mā Tēv sā tinöölô ò.  
17Vē yin kikōnyö kūön Lēvī kö i minë-eny cha; Kĕrsön, Kōhat, Mērāri inrē;  
18Në nun minë-eny vē kikōnyö kūön Kĕrsön i mupīhö cha; Lipnī, Simēi inrē.  
19Yip kikōnyö kūön Kōhat inrē i mupīhö cha; Amram, Isēhār inrē, Hepròn, 
Ussī-ĕl inrē.  
20Yip kikōnyö kūön Mērārī inrē i mupīhö cha; Mahlī, Mūsī inrē. Cha-a yin vē 
mupīhö aṅ in Lēvī asā mitī-i yöng cha tö kikōnyö.  
21Löknyö in Kĕrsön öp mupīhö aṅ in Lipnī, ane inrē mupīhö aṅ in Simēi: cha-
a yin vē mupīhö lamöknyö in Kĕrsön.  
22Cha-a yik tö kaheuklöng aṅ in cha, sā tumtak yik kikōnyö nö ṙòkhöre, 
löktökūö töhĕng chumngëṅtö ṙēti? Lā tulöng inrē, acha-a yip tö kaheuklöng 
aṅ in cha nö sat köny taneūyòng. 

23Yip mupīhö lamöknyö in Kĕrsön lā rit öp rūkui min cha-a nö vītö chūök re 
nö lā sūng.  
24Ēlī-asaf öp kikōnyö kūön Lā-ĕl mākūö patī yöng re tö kikōnyö lamökngörit 
in Kĕrsön.  
25Yip kikōnyö kūön Kĕrsön, el rūkui manūlö, hayōm ngam inrūkui, tö ngam 
rūkui tö ngam kinṙul kui e, töm ranangkūö inkūp ngam rūkui manūlö.  
26Nup tö kilölhak ranang ngam elmilūkö, ane inrē ranangkūö inkūp elmilūkö, 
ngam mī-ip inrūkui, ane inrē mī-ip tahāklö nö vinngö, tö nup tökuvaha e inrē 
mi-i nup la-en e.  
27Löknyö in Kōhat inrē mupīhö aṅ in Amram, mupīhö inrē aṅ in Isēhār, 
mupīhö inrē aṅ in Hepròn, mupīhö inrē aṅ in Ussī-ĕl: cha-a yin vē mupīhö aṅ 
in Kōhat.  
28Sā tum tak yip kikōnyö nö ṙòkhöre, löktökūö töhĕng chumngëṅtö ṙēti lā 
tulöng inrē, hëvhöre köny tafūölòng, mahayōm ngam töhet chūök.  
29Vītö chūökre min yip kikōnyö kūön Kōhat nö i kaha ngam inrūkui lā 
lòhngö.  
30Ēlīsafan öp kikōnyö kūön Ussī-ĕl min mākūö mitī-i yip yöng kikōnyö aṅ i 
mupīhö Kōhat.  
31Ngam kasòng chöngö min hayōm cha, tö ngam mīs, tö ngam chūökrööntö 
manyaṅk, tö minë tahāklö, tö minë chūökṙen el ngam töhet chūök, chuöktī 
cha nö meukṙen, tö ngam ranang, ṙòkhöre nup mi-i la-en e inrē.  
32Ngaich Ēlīsör min öp kikōnyö kūön öp Kūönṙô Āròn nö mākūö yip mākūö 
yip mākūö Lēvī, mameukken cha yip nö mahayōm ngam töhet chūök.  
33Löklö in Mērārī öp mupīhö lamöklö in Mahlī, öp mupīhö inrē lamöklö in 
Mūsī; vē yin mupīhö aṅ in Mērāri.  
34Cha-a yip tö kaheūkö nö ngaich aṅ in cha, sā tumtak yip kikōnyö nö 
ṙòkhöre, löktökūö tö hĕng chumngëṅtö ṙēti tulöng inrē, nö tafūöl köny 
nëtòng.  

35Ngaich mākūö mitī-i yöng cha tö kikōnyö aṅ i mupīhö Mērārī ang Sūrī-ĕl 
kikōnyö kūön Apihēl: vitö chūökre min cha-a i kaha öp inrūkui lā kapā.  
36Në nun tökētuṙen min nö hayōm yip kikōnyö kūön Mērāri, savaich ngam 
inrūkui, kāl ël e inrē, machööḵlö, löp inrē ṙòkhöre inrē nup chehetī, ṙòkhöre 
inrē nup töng la-evṙen nö in e; 
37Nup machööḵlö ngam elmilūkö nö vinngö, tö nup löp u, tö nup tumnôkö, 
nup tökuvaha u inrē.  
38Cha-a yip vamītö chūökre nö lā kūö ngam inrūkui nö lā chuhöt, i kūö ngam 
rūkui manūlö nö lā maneutlö ngam tavūöi, Môsös min, Āròn inrē tö yip 
kikōnyö kūön ò, nö hayōm ngam töhet chūök ngam hayōm yip kūön Israĕl; 
kumpaha min öp aṅ tahëng maharöhtöre.  
39Ṙòkhöre yip tö kaheūkö aṅ in Lēvī, yip tö kaheūkö tö Môsös tö Āròn inrē i 
chöngö ngam Mā Tēv, i mupīhö cha, ṙòkhöre yip kikōnyö tö hĕng 
chumngëṅtö ṙēti tulöng inrē, nö nët anāi nët köiny.  

Kē Chūök Lanòh Kikōnyö Yik Lēvi 

40Ngaich ngö ṙô ngam Mā Tēv tö Môsös, Kaheuk yip lanòh kikōnyö nö 
ṙòkhöre kūön Israĕl löktö kūö tö hĕng chumngëṅtö ṙēti söl tulöng, kaheuk 
tūmö minë-eny cha inrē.  
41Ngaich më-eṅ kē yip Lēvī nö Chū-ö Chu (Chū-ö Chin Mā Tēv) nö ṙënngen 
yip lanòh in yip kūön Israĕl nö ṙòkhöre; ane inrē nup nuā yip Lēvī nö ṙënngen 
nup lanòh kūön nuā Israĕl nö ṙòkhöre. 
42Ngaich Môsös nö kaheuk yip lanòh kūön Israĕl nö ṙòkhöre, sā tinöölô ò tö 
ngam Mā Tēv.  
43Ngaich ṙòkhöre yik lanòh kikōnyö sā tūmö minë-eny, löktö kūö tö hĕng 
chumngëntö ṙēti söl tulöng, cha-a yik tö kaheuklöng aṅ in cha, nö nët anāi 
nët köny nëtòng sat anāi lūöi.  
44Ngaich ngam Mā Tēv nö vë-ekūö Môsös, nö ngö ṙô.  

45Kē yip Lēvī nö ṙënngen yip lanòh kūön Israĕl nö ṙòkhöre, tö nup nuā yip 
Lēvī inrē nö ṙënngen nup nuā cha; ngaich Chū-ö Chu min yip Lēvī, Chū-ö 
Chin Mā Tēv. 
46Ngaich kūö yik tö ṙāḵlöng tö nëtòng sat anāi lūöi tak kūön Israĕl yip tö 
saṙaklöngkūö tö tum tak yip Lēvī.  
47Kē siköl pömchö taneui (5 Mīlôhò Chāntī Rūpiö) i tö hĕng tak mākūö; sā öp 
siköl ngam töhet chūök kahë meh in cha: (nët anāi kērah ön ngih siköl nö 
hĕng).  
48Ngaich më-eṅ min kētö öp rupīö kinṙūkòng cha öp ṙāi invānö cha nö in 
Āròn in yip kikōnyö kūön ò inrē.  
49Ngaich Môsös nö kē ök rupīö nö ṙā-ang in cha yik sinṙaklökūö ṙāi invānö 
cha tö yip Lēvī:  
50Nö ṙā-ang in yip lanòh Israĕl anga-aṅ nö kē nuk rupīö hĕng köny lūöyòng 
tafūöl anāi taneui siköl, sā siköl ngam töhet chūök:  
51Ngaich Môsös nö kētö nuk rupīö invānö nö in Āròn, in yip kikōnyö kūön ò 
inrē, sā ṙô ngam Mā Tēv, sā tinöölô Môsös tö ngam Mā Tēv.  

Kinṙeūkö 4 

La-en yik Lēvi Ṙamā-ang Mak Alaha Kōhat 

1Ngaich ngam Mā Tēv nö vë-ekūö Môsös, Āròn inrē, nö ngö ṙô,  
2Kē ṙôken yip kikōnyö kūön Kōhat nö ṙeū-eung in yip kikōnyö kūön Lēvī, i 
mupīhö cha i mitī-i yöng cha tö kikōnyö,  
3Löktö kūö tölūöi anāi samyeūheu ṙēti söl tulöng tölngö tö taneui anāi 
samyeūheu ṙēti, ṙòkhöre yip kamëhötre nö el kinyūngö, nö la-evṙen tö la-en 
ngam rūkui manūlö.  
4Angū-ö ön ngih la-en yik kikōnyö kūön Kōhat nö el ngam rūkui manūlö, nö i 
minë chehen e tölngö töhet.  

5Hē ngam elyöngö nö hòṅ kiröönngöre, kuhēthötre min Āròn tö yip kikōnyö 
kūön ò inrē, ngaich cha-a min nö ṙòngtö öp ranupkui ngam rananglö, ngaich 
haṙungngö öp kasòng chöngö tö e:  
6Kahultö kui e min inrē tö uk kapëông, ane inrē haṙĕh tö kui e tö hilā 
tölingūṅ mat nö ṙòkhöre, ane inrē kuṙōlhöt nup kaneun e.  
7Ane inrē i kui ngam mīs nup töhet rôtī, haṙĕhtö öp hilā cha-a min tölingūṅ 
mat, ngaich töönglö nup töchilū pingāṅl ël e, tö nup lanòk, tö nup tökiröng 
töchilū pingāṅl, tö nup kōp nö insëṙö: ngaich nup tö iṙūhen rôtī nöng 
töönghak nö ël e:  
8Ngaich cha-a min nö haṙĕhtö öp laturë hilā nö i kui u, ane inrē kahultö kui u 
tö uk kapëông ngaich kuṙōlhöt nup kaneun e.  
9Ngaich cha-a min nö kē hilā tölingūṅ mat, ngaich haṙung ngam chūökrööntö 
manyaṅk eāṅvö, tö nup eāṅvö u, tö nup tanôp u, tö nup pingāṅl chūök öktit, 
ṙòkhöre nup chūök tavī-i inrē nup chūök tī cha nö la-evṙen nö in e.  
10Ngaich cha-a min nö chaphöt e nup chūökṙen inrē nö ṙòkhöre nö el öp uk 
kapëông inṙung, ngaich töönglö e nö i nup kāl.  
11Haṙĕhtö hilā cha-a inrē tölingūṅ mat nö i-kui öp humlum tahāklö, ngaich 
kahul tö kui e tö uk kapëông ngaich hakeunlö e nö i nup kaneun e:  
12Ngaich cha-a min nö keuheūtlöre tī tö nup chūökṙen mameukṙen, nup 
chūökṙen nö meukṙen el ngam töhet chūök, ngaich chaphöt u nö el hilā 
tölingūṅ mat, ngaich haṙūngö u tö uk kapëông, ngaich töönglö u nö el ngam 
kāl:  
13Ngaich cha-a min inrē nö kēngö nup tisum nö ṙā-ang im tahāklö, ngaich 
haṙĕhtö öp tököinyö nganāṅvö mat hilā i kui e: 
14Ngaich i kui e tī cha-a min nö tööngngö nup chūökṙen, nup chūökṙen cha 
nö meukṙen, kunrālö, kinvòk alaha, sanël tameūyö, pēsön ṙòkhöre nup 
chūökṙen aṅ im tahāklö; ngaich cha-a min nö haṙĕhtö kui e tö uk kapëông, 
ngaich kuṙōlhöt kaneun e.  

15Ngaich hē Āròn tö yip kikōnyö kūön ò inrē nö keuheūten nö kahultö kui 
ngam töhet chūök, tö nup chehen ngam töhet chūök inrē nö ṙòkhöre, pò 
ngam elyöngö nö ngaich nö hòṅ kiröönngöre; keuheūthëṙen angū-ö yihtöre 
ngaich yip kūön Kōhat nö keūnö e: hö-ö pöri cha-a nö lūölkö nup töhet pòn 
sōtu nö kapah. Anū-ö nun në chehen el ngam rūkui manūlö kum yip kikōnyö 
kūön Kōhat.  
16Në tavī-i eāṅvö, tö nup tötahūsa lōpān, tö nup tö iṙūhen nyā-aṅkūö tökētu, 
tö nup incham tavī-i, inyōmö ngam inrūkui nö keuheūtlöre, tö nup aṅ in e 
inrē nö ṙòkhöre, ngam töhet chūök, tö nup chehen e inrē hayōm Ēlīsör min 
öp kūönṙô kikōnyö kūön Āròn.  
17Ngaich ngam Mā Tēv nö vë-ekūö Môsös, Āròn inrē, nö ngö ṙô,  
18Un röökiṙen tö yīö ngam miyöngö mupīhö yip lamökngörit Kōhat, nö ṙā-ang 
in yip Lēvī:  
19Ngö tī pöri tö cha, hòṅ cha nö aṅ, nö öt kapah, ip hē cha nö haröhtöre nö i 
nup tölngö töhet: kuhēthötre min Āròn tö yip kikōnyö kūön ò inrē, ngaich 
halēnö cha nö ṙòkhöre i nup la-en ò i nup kum ò inrē:  
20Uh pöri cha-a nö kuhēthötre nö ngëichkö nup töhet chehen pòrô nöng 
rahëichtaṙen, hòṅ cha nö öt kapah.  

La-en Yik Lēvi Ṙamā-ang Mak Alaha Kĕrsön 

21Ngaich ngam Mā Tēv nö vë-ekūö Môsös, nö ngö ṙô,  
22Kē ṙôken yip kikōnyö kūön Kĕrsön inrē, i mitī-i yöng cha tö kikōnyö i 
mupīhö cha; 
23Löktö kūö tö lūöi samyeūheu ṙēti tulöng inrē söl tö taneui anāi samyeūheu 
ṙēti ṙô më-eṅ kaheūkö cha; ṙòkhöre yip tö mūlhöt nö höng öp la-en, nö la-en 
tö la-en öp rūkui manūlö;  
24Angū-ö ön ngih la-en yip mupīhö aṅ in Kĕrsön, nö la-evṙen, keun nup tö 
keūnö inrē:  

25Keun nup ranangkūö ngam inrūkui min cha-a, tö ngam rūkui manūlö, töp 
uk e, öp uk kapeông inrē uk e lamātulöng tö e, tö nup ranangkūö inkūp ngam 
rūkui manūlö;  
26Tö nup ranang öp elmilūkö, tö nup ranangkūö inkūp lökhöt ngam elmilūkö; 
öp mi ip inrūkui nö havīlö öp tahāklö tö nup tökuvaha u, tö nup chehetī i la-
en u, ip chūök u nö vītu, in u min anū-ö nö vītu.  
27I chöngö Āròn tö yip kikōnyö kūön ò inrē min nö ṙòkhöre yip kikōnyö kūön 
Kĕrsön nö la-evṙen, i nup tö keūnö tö cha, i nup la-en cha inrē: vīlö yōm nup 
kum cha min yī-ö aṅ in cha.  
28Angū-ö ön ngih la-en yip mupīhö yip kikōnyö kūön Kĕrsön nö el ngam 
rūkui manūlö: ngaich cha-a min nö elkatòh Itamār öp kikōnyö kūönṙô kūön 
Āròn.  

La-en Yik Lēvi Ṙamā-ang Mak Alaha Merārī 

29Yip kikōnyö pöri kūön Mērārī, kaheūkö cha më-eṅ i mupīhö cha, i mitī-i 
yöng cha tö kikōnyö;  
30Löktö kūö tö lūöi anāi samyeūheu ṙēti söl tö taneui anāi samyeūheu ṙēti ṙô 
më-eṅ kaheūkö cha, ṙòkhöre yip tömūlhöt nö höng öp la-en, nö la-en tö la-en 
ngam rūkui manūlö.  
31Angū-ö ngih chöngö i nup tö keūnö tö cha, sā nup la-en cha nö el rūkui 
manūlö: nup savaich ngam inrūkui, nup kāl inrē, tö nup machööḵlö, tö nup 
löp inrē;  
32Nup machööḵlö ngam elmilūkö nö vinngö, tö nup löp u, tö nup tumnôkö, tö 
nup tökuvaha, ṙòkhöre nup chehetī inrē, nö i nup vahīṙen u: minënyu ṙô yī-ö 
tö nup chehetī i nup tö keūnö.  
33Angū-ö ön ngih la-en yip kikōnyö kūön Mērārī, sā nup la-en cha, nö el rūkui 
manūlö nö elkatòh Itamār öp kūönṙô kikōnyö kūön Āròn.  

Kaheūkö Hēk Yik Lēvi 

34Ngaich Môsös tö Āròn inrē tö yik mākūö yik tömaṙôngö nö kaheuk yik 
kikōnyö kūön Kōhat nö i mupīhö cha, i mitī-i yöng cha tö kikōnyö inrē, 

35Löktö kūö tö lūöi anāi samyeūheu ṙēti tulöng inrē söl tö taneui anāi 
samyeūheu ṙēti, ṙòkhöre yip tömūlhöt nö höng öp la-en, nö la-evṙen nö el 
rūkui manūlö:  
36Ngaich cha-a yip tökaheuklöng in cha, i mupīhö cha, nö nët köny sātòng 
taneui anāi,  
37Cha-a yin vē tökaheuklöng i mupīhö yik aṅ in Kōhat, ṙòkhöre yik tö la-
evṙen nö el rūkui manūlö, yip kaheuklö Môsös, Āròn inrē nö sā chöngö ngam 
Mā Tēv nö löktö eltī Môsös.  
38Ngaich cha-a yip tö kaheuklöng kikōnyö kūön Kĕrsön i mupīhö cha i mitī-i 
yöng cha tö kikōnyö inrē,  
39Löktökūö tö lūöi anāi samyeūheu ṙēti, ṙòkhöre yip tömūlhöt nö höng öp la-
en nö la-evṙen nö el öp rūkui manūlö. 
40Cha-a yik tö kaheuklöng aṅ in cha, i mupīhö cha i mitī-i yöng cha tö 
kikōnyö, nö nët köny tafūölòng lūöi anāi.  
41Cha-a yin vē tö kaheuklöng aṅ i mupīhö yip kikōnyö kūön Kĕrsön, yip tö la-
evṙen nö el rūkui manūlö, yip tö kaheuklöng tö Môsös tö Āròn inrē nö sā 
chöngö ngam Mā Tēv.  
42Cha-a yik tö kaheuklöng aṅ i mupīhö yik kikōnyö kūön Mērāri, i mupīhö 
cha, i mitī-i yöng cha tö kikōnyö.  
43Löktö kūö tö lūöi anāi samyeūheu ṙēti tulöng inrē söl tö taneui anāi 
samyeūheu ṙēti, yip tömūlhöt nö i la-en nö la-evṙen nö el rūkui manūlö,  
44Cha-a yip tö kaheuklöng aṅ in cha nö i mupīhö cha, nö lūöi köny nëtòng.  
45Cha-a yin vē tö kaheuklöng i mupīhö yip kikōnyö kūön Mērārī, yik tö 
kaheuklöng tö Môsös tö Āròn inrē nö sā chöngö ngam Mā Tēv nö löktö eltī 
Môsös.  
46Ṙòkhöre cha-a yip tö kaheuklöng aṅ in Lēvī, yik tö kaheuklöng tö Môsös tö 
Āròn, tö yik mākūö Israĕl inrē, i mupīhö cha, i mitī-i kikōnyö yöng cha inrē.  

47Löktökūö tö lūöi anāi ṙēti tulöng inrē söl tö taneui anāi ṙēti, ṙòkhöre yip 
tömūlhöt nö i la-en, ane inrē i la-en kineūnö el ngam rūkui manūlö,  
48Cha-a yik tö kaheuklöng aṅ in cha, nö hëvhör köny taneūyòng hevhöre 
anāi.  
49Sā chöngö ngam Mā Tēv cha-a nö kaheuk nö löktö eltī Môsös, kö kahĕng 
tak nö kö i la-en re: kö kahĕng tak i nup kineūnö inrē: ngatī cha-a nö 
kaheuklen ò, sā chöngö ngam Mā Tēv nö tölṙô Môsös.  

 Kinṙeūkö 5 

Tökuvīö Tarik 

1Ngaich ngam Mā Tēv nö vë-ekūö Môsös, nö ngö ṙô,  
2Tölṙô yip kūön Israĕl, hòṅ cha nö ha-uknyö töyeūnyu nö lā-uk ngam 
elyöngö, ane inrē yip tö meutnyi aṅ alaha, yip tökuvīö inrē tökūö kupah:  
3Hĕnghöre kikōnyö kikānö inrē min nö ha-uknyu tö yīö, lā-uk ngam elyöngö 
tī min yī-ö tö cha; hòṅ cha nö öt hachōichngö ngam elyöngö yīö, ngam chūök 
chu harònglöre iyöng in yīö.  
4Ngaich ngatī yik kūön Israĕl, ha-uknyen cha inrē nö lā-uk ök elyöngö: sā ṙô 
ngam Mā Tēv nö in Môsös, ngatī yik kūön Israĕl.  

Inṙënngen Vanāchö 

5Ngaich ngam Mā Tēv nö vë-ekūö Môsös, nö ngö ṙô,  
6Vë-ekūö yip kūön Israĕl, hēk öp kikōnyö tarik hēk öp kikānö nö lūölken 
tökööl öp lahūölken tarik, nö köölö fālen nö lā im Mā Tēv, ngaich yē ngam 
tarik anga-aṅ nö fāluṙen;  
7Ngaich cha-a min nö halööknyôre tö tököölre nup lahūölken cha: ngaich 
anga-aṅ min nö asööḵtīre nö haṙënngen ngam fālenre hĕnghata inrē i tö 
taneui nö ṙūötö ṙôken e, ngaich kēten e nö in ò öp chūök ò nö fāluṙen. 
8Yē ngam tarik pöri nö öt māku-alaha tö öp tökē-ĕvkūö tö ṙënngen ngam 
fālen öp tökētu nö i ngam Mā Tēv ngaich löö im kūönṙô min; hol öp kūön 
sīṅp inlām tökööl öp lökten ò min nö vītö inlām tökööl ò.  

9Nup töhatāilöng tökētu aṅ i nup töhet chehen yip kūön Israĕl, nup kahëtö 
cha nö ip kūönṙô, löö in ò min.  
10Ṙòkhöre inrē nup tö-ahetlöngö chehen nö löö in ò min nup töng kahëtö 
ngòh tarik nö ip kūönṙô löö in ò min angū-ö.  

Fālen Kikanö Tö Pīhövö Nö I Tahëng Kikōnyö Tö Pīhuvö 

11Ngaich ngam Mā Tēv nö vë-ekūö Môsös, nö ngö ṙô,  
12Vë-ekūö yip kūön Israĕl, ngö ṙô tö cha, Yē öp pīhö öp tarik nö kānngöre, 
ngaich köölö fālen nö in ò.  
13Ngaich in ò öp tarik nö ṙōlhaka, nö öt meūkö tö ngam pīhö ò, hayunkaṙen 
inrē ngaich kô-òngvah nö hachōichi, öt mameūku pöri anga-aṅ, öt rēhĕn nö 
kôti nö ṙònghöichṙen inlahen;  
14Ngaich yih öp kumnyahlōn nö in ò, ngaich kunyahalōn anga-aṅ nö im 
pīhöre, nö ngaich nö hachōichi hēk yē ngam kumnyahlōn nö yih nö in ò, nö 
kunyahalōn anga-aṅ nö im pīhöre, nö rö-ö nö hachōichiṙen:  
15Ngaich ngam tarik min nö kētö ngam pīhöre nö ip kūönṙô, ngaich kētö 
tökētu tö pòkūö ò hĕng i tö söm tö efā öp atra pārlī, öt ṙöslö tavī-i anga-aṅ nö 
in e, öt rēhĕn nö ṙātö lōpān nö in e; pò e nö nyā-aṅ tökētu kūö kumnyahlōn, 
nyā-aṅ tökētu nö inköpkölōn, tö kumtö kanöpölōn tö ngam tökööl.  
16Ngaich ngam kūönṙô min nö haröhten ò, ngaich asöklen ò nö i kūö ngam 
Mā Tēv:  
17Ngaich ngam kūönṙô min nö kē töhet mak nö el ngam tanīöyö; ngaich 
ngam kūönṙô nö nyum tumlat min nö el ngam inrūkui, ngaich chaplö e nö el 
mak;  
18Ngaich öp kūönṙô min nö asöklö ngam kikānö nö i kūö ngam Mā Tēv, 
ngaich chilulnyö keūyö ngam kikānö nö i kui ò, ngaich kētu eltī anga-aṅ tö 
ngam nyā-aṅ tökētu kūö ngam kumnyahlōn: ngaich eltī ngam kūönṙô min öp 
mak tö-angūṅuṅvö öp tötī-iv tö rinūtngövah:  
19Ngaich öp kūönṙô min nö hōḵten ò nö chūöku ṙô, nö ngö ṙô min tö ngam 
kikānö, Yēn rö-övö tarik nö ṙōlhaka nö holtöṙah meh, yē meh inrē öt 

kānngöre i töchōich, öm ip tahëng tö ngam pīhö meh, luhnyu man yēḵ ṙā-ang 
im inngū-öṅ ngih mak tö tī tö rinūtngövah;  
20Yē meh pöri ngaich kānngöre, ip tahëng tö ngam pīhö meh, ane inrē yē 
meh ngaich hachōichngöre, ane inrē yē öp yô-òv tarik nö ṙamôlhaka nö 
holtöṙah meh nö tösā ngam pīhö meh:  
21Ngaich ngam Kūönṙô min nö hōḵtö ngam kikānö nö chūökuṙô nö 
rūtngövah, ngaich ngö ṙô min ngam Kūönṙô tö ngam kikānö, vīten meh an 
ngam Mā Tēv rūtngövah öm chūöku ṙô inrē kinlēkngôre i vē tarik meh, hē 
ngam Mā Tēv nö vīten ngam takeun meh nö sukngöre, ngaich ngam aich meh 
inrē nö föhlö,  
22Ngih mak tö tī-ivtö ngam rinūtngövah nö chuh ellōn meh min, ngaich 
aföhlö ngam aich meh, ngaich sukngöre ngam takeun meh: ngaich ngö ṙô 
min ngam kikānö, Āmen, Āmen.  
23Ngaich ngam Kūönṙô min nö kūich në rinūtngövah, nö i mat līpöre, ngaich 
hanyôpngö u min nö el öp mak tö-angūṅuṅvö:  
24Ngaich anga-aṅ min nö ha-òk ngam kikānö tö ngam mak tö-angūṅuṅvö 
ngam tö-tī-iv tö rinūtngövah: ngaich meuthöt min ngam mak nö ellōn ò ngam 
tö tī-iv tö rinūtngövah, ngaich angūṅuṅvö min.  
25Ngaich ngam kūönṙô min nö kēngö ngam tökētu nyā-aṅ tö kūö kumnyah el 
mat, nö ṙā-ang eltī ngam kikānö, ngaich kuvāi ngam nyā-aṅ tökētu nö i kūö 
ngam Mā Tēv, ngaich kētö e nö im tahāklö:  
26Ngaich ngam kūönṙô nö hĕng mi-eltī-i kahë nö im nyā-aṅ tökētu, nö 
inköpngölōn, ngaich föngö e nö el ngam tahāklö, ngaich unôichngöre min nö 
ha-òk ngam kikānö tö ngam mak.  
27Ngaich hē ò nö keuheūten nö ha-ôkan tö mak ngaich mīnö yē ò nö kô-ò 
fālen, nö hayëḵngen ngam pīhöre, ngaich ngam mak tö tī-iv tö rinūtngövah 
nö meuthöt nö ellōn ò, ngaich angūö-öṅvö; föh ngaich min ngam aich ò, 
ngaich sukngöre min ngam takeun ò: ngaich min ngam kikānö nö öt inkôlò 
nö i yip tarikre.  

28Yē ngam kikānö nö öt kô-en nö chōich, hëtö inlahen pöri; ngaich anga-aṅ 
min nö öt fāluṙen, ngaich pirūkö nyīö min.  
29Angū-ö an chöngö i kumnyah elmat, yē ngam inpīhö kikānö ngam mi-
ëlkatòh ngam pīhöre, nö kānngöre, ngaich chōichen;  
30Hēk inrē yē ngam kumnyah elmat nö teunghökui ngam tarik, ngaich 
kunyāha elmat anga-aṅ tö ngam pīhöre; ngaich asöklö ngam kikānö min 
anga-aṅ nö i kūö ngam Mā Tēv, ngaich ngam kūönṙô min nö i kui ngam 
kikānö tī tö në aṅ i ngih chöngö.  
31Ngaich ngam tarik min nö öt fāluṙen, ngaich höng ngam kikānö min 
kameun ngam fālenre.  

Kinṙeūkö 6 

Chöngö I Kui Yik Aṅ Nasöret 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip kūön Israĕl, ngö ṙô tö cha, Yĕn kömayē-ĕ töm kikōnyö hēk töm 
kikānö töchūökuṙô nö kilēḵngöre, tö kinlēḵngôre aṅ Nāsöret, nö haköhngenre 
nö kētöre nö im Mā Tēv:  
3Haköhngenre min anga-aṅ tö vāin ane inrē tökalēḵ tö-ôkö; hö-ö min anga-aṅ 
nö òk töhikīölhu aṅ i vāin, hēk inrē töhikīölhu aṅ i tökalēḵ tö-ôkö, ötrēhĕn 
anga-aṅ min nö òk töhiyōihu aṅ i ṙòng vāin, öt nyā nup tufömngöre ṙòng 
vāin, hēk nup töhanyôṙö.  
4Irô-òten ò nö haköösiṙen öt nyāha-aṅv min anga-aṅ tö tövī-i nö holtö ṙòng 
vāin löktökūö aṅ nup kulöl söl im uk u.  
5I rô-òten nup sakāmö ngam töchūöku kinlēḵngô ngam inköhngen ò, ngam 
kinmöp min nö öt yihtöre nö i kui ò: hanöngsaha nup sakāmö nö timtörekūö, 
nup kamngö ò nö haköhngenre nö kētöre nö i ngam Mā Tēv, het min anga-
aṅ, hökngen nup keūyöre min anga-aṅ el chalòng kuire nö sīöplö nö 
marôlòng.  
6I rò-òten nup sakāmö ò nö haköhngenre nö kētöre nö im Mā Tēv anga-aṅ nö 
öt haröhtöre nö i alaha kupah.  



350 

 

 
   Nicobarese Bible 

© 2014, Bible Society of India. 
 

 
 

 

7Un kumvīöngöre min anga-aṅ nö ip yöngre kikōnyö, hēk ip yöngre kikānö, 
ip kikōnyö mëm, kahëmre, hēk i kanānö ò, yē cha nö kapah: pò ngam 
inköhngen ò nö im Tēv nö el kui ò.  
8I rô-òten nup sakāmö ò nö haköhngenre töhet anga-aṅ nö i ngam Mā Tēv.  
9Yē öp tarik nöng vuphë kinpaha nö ranghen ò, ngaich anga-aṅ nö 
hachōichngö ngam kuire töhaköösiṙen; kuhākngö kuire töhaköösiṙen; 
kuhākngö kuire min anga-aṅ ip hē sakāmö inhetlö ò, im sinātö sakāmö min 
anga-aṅ nö kuhākngö e.  
10Im hinevhöre sakāmö min anga-aṅ nö kētö nyö-öṅ nët nòng, hēk inrē nët 
nòng kūön pumpa nö ip kūönṙô, i kūö inkūp öp rūkui manūlö;  
11Ngaich ngam kūönṙô min nö hĕng nòng kahëti, tö tökētu kūö tökööl, ngaich 
ngam tahëng nö töföngö tökētu, ngaich vī inlam tökööl ò pòn köölö fālen 
anga-aṅ kūö ngam tökapah, ngaich ahetlö kuire min im sakāmö angū-ö.  
12Ngaich anga-aṅ min nö haköhngen nup sakāmö inköhngen ò nö kētu nö i 
ngam Mā Tēv, ngaich kētö kōiny kūön sīṅp min anga-aṅ öp tö ṙòngmö 
hĕnghöiny samyeūheu tökētu kūö fālen; hö-ö pöri nuk mu-urĕh sakāmö nö 
fëhevṙen, pò ngam inköhngen ò nö hachōichi.  
13Angū-ö ön ngih chöngö nö i aṅ Nāsöret, hē nuk sakāmö inköhngen ò nö 
keuheūten: kētu min anga-aṅ nö ip inkūp rūkui manūlö:  
14Ngaich anga-aṅ min nö kētö öp tökētu nö i ngam Mā Tēv, hĕng nòng kōiny 
kūön sīṅp tö hĕng höiny samyeūheu töt pitōtu, nö töföngö tökētu, hĕngnòng 
inrē kan kūön sīṅp töhĕng höiny samyeūheu, töt pitōtu, tökētu kūö tökööl, 
hĕng nòng inrē kan kūön sīṅp töt pitōtu tökētu nö inlāmö.  
15Hĕng kumvôkö tötaföhlöng ròtī, kēk aṅ ip töpahīöya atra kalūöchö tö tavī-i, 
vēföör inrē töt aföhlöng hachāmö tö tavī-i nyā-aṅ inrē, tī cha tökētu, òk inrē 
tī cha tökētu. 
16Ngaich ngam kūönṙô min nö kētö u nö i kūö ngam Mā Tēv, ngaich kētö u 
nö i kūö ngam Mā Tēv, ngaich kētö tökētu kūö tökööl ò, töföngö tökētu inrē 
tö ò.  

17Ngaich anga-aṅ min nö kētö öp kōiny sīṅp tökēti kūö inlāmö nö i ngam Mā 
Tēv, holtö ngam kuvôkö tötaföhlöng rôtī: ngam kūönṙô inrē min nö kētö öp 
nyā-aṅ tökētu, öp tö-ôkö inrē tökētu.  
18Ngaich ngam aṅ Nāsöret min nö kuhākngö ngam kuire nö haköösiṙen im 
inkūp ngam rūkui manūlö, ngaich kē nup keūyö ngam kuire nö haköösiṙen, 
ngaich chaphöt u nö i kūö tameūyö öp tö-aṅhavkūö tö tökētu kūö in lāmö.  
19Ngaich ngam kūönṙô min nö kētö ngam tösūmö kūökël ngam kōiny sīṅp, 
hĕng inrē tötaföhlöng kēḵ i aṅ ngam kuvôkö, hĕng inrē vēföör tötaföhlöng, 
ngaich anga-aṅ min nö chaplö u nö eltī ngam aṅ Nāsöret, tö kinheūtö tī ò nö 
kuhākngö kuire i ngam inköhngen ò:  
20Ngaich kuvāyö u min ngam kūönṙô nö i kūö ngam Mā Tēv nö tökuvāyö 
tökētu; töhet an angū-ö nö lamöö im kūönṙô, holre tö ngam tökuvāyö elngòh 
tö ngam töhatāilöng inrē kūökël: ngaich unôichrit e ngam aṅ Nāsöret möl nö 
òk vain.  
21Angū-ö an chöngö aṅ Nāsöret öp töchūökṙô nö kilēḵngôre, ane inrē kahëtö 
ò nö i ngam Mā Tēv tökūö inköhngen ò, holre nö kô-òren tö nup kanô-òṅ ò 
nö kē-ĕti: nö asā öp töchūöktu kinlēḵngô ò, hòṅ ngatī anga-aṅ sā ngam 
chöngö inköhngen ò.  

Ṙô Kūönṙô Nö Kētö Inkòlò 

22Ngaich ngam Mā Tēv nö vë-ekūö Môsös, nö ngö ṙô,  
23Vë-ekūö Āròn tö yip kikōnyö kūön ò inrē, ngö ṙô, Ngö inlahen yin min 
hakôlò yip kūön Israĕl; öi ngö ṙô min tö cha,  
24Hakôlò meh an ngam Mā Tēv, aṅten meh inrē:  
25Hayangtö kūöre an ngam Mā Tēv nö i kūi meh, nö aṙē-ĕlōn inrē tö meh:  
26Hachônglö kūöre An ngam Mā Tēv nö i kui meh, ane inrē kētö kumchikṙen 
meh.  
27Ngatī cha-a min nö ṙātö ngam minë-eny chu nö i kūö yip kūön Israĕl; 
ngaich hakôlò cha min Chū-ö.  

 Kinṙeūkö 7 

Tökētu Kahëtö Yik Mākūö Miyöngö 

1Ngaich ik sakāmö Môsös nö keuheūten nö asöklö ngam inrūkui, keuheūten 
inrē nö hachāmö e, ahetlö e inrē, ṙòkhöre nup chehen e, tök tahāklö tö nuk 
chūökṙen, hachāmö u ahetlö u inrē;  
2Nup kahëtö yik mākūö Israĕl, yik yöngkūö nuk patī cha; vē yin mākūö 
miyöngö, cha-a yin vē mi-ī kui cha yip tökaheūkö:  
3Ngaich cha-a nö kētö nuk tökētu tö cha nö i kūö ngam Mā Tēv, tafūöl nòng 
nuk inröl tö ranūpu kui, nëtsīön nòng kōiny nuā inrē; kö hĕng nòng inröl i tö 
nët tak mā, kö hĕng nòng kōiny nuā inrē nö i tö hĕng tak: ngaich cha-a nö 
kētö u nö i kūö ngam inrūkui.  
4Ngaich ngam Mā Tēv nö vë-ekūö Môsös, nö ngö ṙô,  
5Kē tī cha, hòṅ u nö tö la-en tö la-en ngam rūkui manūlö; ngaich kētö u më-
eṅ min in cha yip kūön Lēvī, nö kö i la-en öp töhĕng tak tarik.  
6Ngaich ang Môsös nö kē nuk inröl tö nuk kōiny nuā inrē, ngaich kētö u nö i 
yik kūön Lēvī.  
7Nët nòng kōiny nuā tī anga-aṅ nö i yik kikōnyö kūön Kĕrsön, nö sā nup la-en 
cha:  
8Fën nòng inröl, hëvhöre nòng inrē kōiny nuā tī anga-aṅ nö i yik kikōnyö 
kūön Mērārī, sā nuk la-en cha, eltī Itamār ök kūönṙô kikōnyö kūön Āròn.  
9Hö-ö pöri anga-aṅ nö kē-ĕkūö yik kikōnyö kūön Kōhat: pò ngam la-en ngam 
töhet chūök nö la-en cha; keūnö e cha-a nö elranôṙöre.  
10Ngaich yik mā nö kētö tökētu kūö kinëten ngam tahāklö ik sakāmö e nö 
hachāmö, kētö tökētu inrē yik mā nö i kūö ngam tahāklö:  
11Ngaich ngö ṙô ngam Mā Tēv tö Môsös, Kö kētö kahëtöre min, nö kö hĕng 
tak mā ip sakāmö ò tökūö kinëten ngam tahāklö ò.  
12Ngaich anga-aṅ ök kamëtö tökētu ik raneh sakāmö nö Nāsön ök kikōnyö 
kūön Amminatap, aṅ i miyöngö Yūtā:  

13Hĕng öp tī ò tökētu rupīö törah pingāṅl, hĕngòng lūöi anāi siköl lumngan 
angū-ö; hĕng ök rupīö töchilū pingāṅl ök tösat anāi siköl lumngan, tösā siköl 
ngam töhet chūöl; nëtre anū-ö nö tööḵlö tö töpahīöya atra tö kalūöchö tö 
tavī-i nö nyā-aṅ tökētu;  
14Hĕng nòng humlum sanël tösöm siköl lumngan, tööḵlö tö lōpān; 
15Hĕng nòng kōiny kūön nuā, hĕng nòng kūön sīṅp, hĕng nòng kōiny kūön 
sīṅp, aṅ im raneh samyeūheu, töföngö tökētu:  
16Hĕng nòngkōiny kūön pököre tökētu kūö tökööl;  
17Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūheu kūö inlāmö nö tökētu: 
angū-ö an tökētu tö Nāsön ök kikōnyö kūön Amminatap.  
18Im innëtö sakāmö ang Netenī-ĕl ök kikōnyö kūön Sūar, mākūö Issakār, nö 
kē-ĕti:  
19Kētö tökētu anga-aṅ hĕng rupīö törah pingāṅl, hēngòng lūöi anāi siköl 
lumngan angū-ö, hĕng ök rupīö töchilū pingāṅl ök tösat anāi siköl lumngan, 
tösā siköl ngam töhet chūök; nëtre anū-ö nö tööḵlö tö töpahīyö atra, kalūöchö 
tö tavī-i nö nyā-aṅ tökētu:  
20Hĕng nòng humlum sanël tö söm siköl lumngan, tööḵlö tö lōpān:  
21Hĕng nòng kōiny kūön nuā, hĕng nòng kūön sīṅp, hĕng nòng kōiny kūön 
sīṅp, aṅ im raneh samyeūheu, töföngö tökētu:  
22Hĕng nòng kōiny pököre tökētu kūö tökööl:  
23Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūheu kūö inlāmö nö tökētu: 
angū-ö an tökētu tö Netenī-ĕl ök kikōnyö kūön Sūar.  
24Im linūöyö sakāmö Ēliāp ök kikōnyö kūön Hilòn mākūö yip kūön Sepulön;  
25Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 

töhet chūök; nëtre anū-ö nö tööḵlö tö töpahīöya atra kalūöchö tö tavī-i nö 
nyā-aṅ tökētu:  
26Hĕng nòng humlum sanël tösöm siköl lumngan, tööḵlö tö lōpān.  
27Hĕng nòng kōiny kūön nuā, hĕng nòng kūön sīṅp, hĕng nòng kōiny sīṅp, aṅ 
im raneh samyeūheu, töföngö tökētu; 
28Hĕng nòng kōiny pököre tökētu kūö tökööl;  
29Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūheu kūö inlāmö nö tökētu: 
angū-ö an tökētu tö Ēliāp ök kikōnyö kūön Hilòn.  
30Im finënö sakāmö Ēlīsör ök kikōnyö kūön Sĕtē-ör, mākūö yik kūön Rūpön:  
31Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 
töhet chūök; nëtre anū-ö nö tööḵlö tö töpahīöya atra kalūöchö tö tavī-i nö 
nyā-aṅ tökētu;  
32Hĕng nòng humlum sanël tösöm siköl lumngan, tööḵlö tö lōpān;  
33Hĕng nòng kūön nuā, kūön sīṅp, hĕng nòng kōiny kūön sīṅp, aṅ im raneh 
samyeūheu, töföngö tö kētu:  
34Hĕng nòng kōiny pököre tökētu kūö tökööl;  
35Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūheu kūö inlāmö nö tökētu: 
angū-ö an tökētu tö Ēlīsör ök kikōnyö kūön Sĕtē-ör.  
36Im tinneūyö sakāmö Selūmiĕl ök kikōnyö kūön Sūrisattai, mākūöyik kūön 
Sīmōn;  
37Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 
töhet chūök; nëtre anū-ö nö tööḵlö tö töpīöya atra kalūöchö tö tavī-i nö nyā-
aṅ tökētu;  
38Hĕng nòng humlum sanël tösöm siköl lumngan, tööḵlö tö lōpān;  

39Hĕng nòng kūön sīṅp, aṅ im raneh samyeūheu, töföngö tökētu;  
40Hĕng nòng kōiny pököre tökētu kūö tökööl;  
41Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp aṅ im raneh samyeūheukūö inlāmö nö tökētu: 
angū-ö an tökētu tö Selūmi-ĕl ök kikōnyö kūön Sūrisattai.  
42Im tinfūölö sakāmö Ēliasaf ök kikōnyö kūön Tu-ĕl, mākūö yik kūön Kāt: 
43Hĕng ök rūpīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 
töhet chūök, nëtre anū-ö nö tööḵlö tö töpahīöya atra kalūöchö tötavī-i nö 
nyā-aṅ tökētu;  
44Hĕng nòng humlum sanël tösöm siköl lumngan, tööḵlö tö lōpān;  
45Hĕng nòng kūön nuā hĕng kūön sīṅp, hĕng nòng kōiny kūön sīṅp, aṅ im 
raneh samyeūheu, töföngö tökētu:  
46Hĕng nòng kōiny pököre tökētu kūö tökööl;  
47Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūyheu kūö inlāmö nö tökētu: 
angū-ö an tökētu tö Ēlīasaf ök kikōnyö kūön Tū-ĕl.  
48Im sinātö sakāmö Ēlisamā ök kikōnyö kūön Amihöt, mākūö yik kūön Ifrēm;  
49Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 
töhet chūök, nëtre anū-ö nö tööḵlö tö töpahīöya atra kalūöichö tö tavī-i nö 
nyā-aṅ tökētu.  
50Hĕng nòng humlum sanël tösöm siköl lumngan, tööḵlö tö lōpān;  
51Hĕng nòng kūön nuā, hĕng nòng kūön sīṅp, hĕng nòng kōiny kūön sīṅp aṅ 
im raneh samyeūheu, töföngö tökētu; 
52Hĕng nòng kōiny pököre tökētu kūö tökööl;  

53Nët nòng kōiny nuā, taneui nòng kūön sīṅp, taneui nòng kōiny kūön 
pököre, taneui nòng kōiny kūön sīṅp, aṅ im raneh samyeūheu kūö inlāmö nö 
tökētu: angū-ö an tökētu tö Ēlisamā ök kikōnyö kūön Amihöt.  
54Im hinevhöre sakāmö Kamēli-ĕl ök kikōnyö kūön Pītahsör, mākūö yik kūön 
Manasē:  
55Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, hĕng ök rupīö 
töchilū pingāṅl ök tösat anāi sīköl lumngan, tösā siköl ngam töhet chūök, 
nëtre anū-ö nö tööḵlö tö töpahīöya atra kalūöchö tö tavī-i nö nyā-aṅ tökētu;  
56Hĕng nòng humlum sanël tösöm siköl lumngan, tööḵlö tö lōpān;  
57Hĕng nòng kūön nuā, hĕng nòng kūön sīṅp, hĕng nòng kōiny kūön sīṅp, aṅ 
im raneh samyeūheu, töföngö tökētu:  
58Hĕng nòng kōiny pököre tökētu kūö tökööl.  
59Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūheu, kūö inlāmö nö tökētu, 
anū-ö nun tökētu tö Kamēli-ĕl ök kikōnyö kūön Pitahsör.  
60Im minchūötöre sakāmö Epiten öp kikōnyö kūön Kitī-ōnī, mākūö yik kūön 
Penyamin:  
61Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 
töhet chūök, nëtre anū-ö nö tööḵlö tö töpahīöya atra kalūöchö tö tavī-i nö 
nyā-aṅ tökētu;  
62Hĕng nòng humlum sanël tösöm siköl lumngan, tööḵlö tö lōpān;  
63Hĕng nòng kūön nuā, hĕng nòng kūön sīṅp, hĕng nòng kōiny kūön sīṅp, aṅ 
im raneh samyeūheu, töföngö tökētu; 
64Hĕng nòng kōiny pököre tökētu kūö tökööl;  

65Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp, aṅ im raneh samyeūheu, kūö inlāmö nö tökētu: 
anū-ö nun tökētu tö Epiten öp kikōnyö kūön Kitī-ōnī.  
66Im sinömö sakāmö Ēhīēsör ök kikōnyö kūön Ammisattai, mākūö yik kūön 
Tën:  
67Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tösat anāi siköl lumngan, tösā siköl ngam 
töhet chūök, nëtre anū-ö nö tööḵlö tö töpahīöya atra kalūöchö tö tavī-i nö 
nyā-aṅ tökētu;  
68Hĕng nòng hamlum sanël tösöm siköl lumngan, tööḵlö tö lōpān;  
69Hĕng nòng kūön nuā, hĕng nòng kūön sīṅp, hĕng nòng kōiny kūön sīṅp, aṅ 
im raneh samyeūheu, töföngö tökētu, 
70Hĕng nòng kōiny pököre tökētu kūö tökööl;  
71Nët nòng kōiny nuā taneui nòng kūön sīṅp taneui nòng kōiny pököre, 
taneui nòng kōiny kūön sīṅp, aṅ im raneh samyeūheu, kūö inlāmö nö tökētu: 
anū-ö nun tökētu tö Ēhī-ĕsör ök kikōnyö kūön Ammisattai.  
72Im kinhuksīönö sakāmö Pākī-ĕl ök kikōnyö kūön Òkren, mākūö yik kūön 
Asēr:  
73Hĕng ök rupīö törah pingāṅl kahëtö ò, hēngòng lūöi anāi siköl lumngan 
tösā siköl ngam töhet chūök, nëtre anū-ö nö tööḵlö tö töpahīöya atra 
kalūöchö tö tavī-i nö nyā-aṅ tökētu;  
74Hĕng nòng humlum sanël tösöm siköl lumngan, tööḵlö tö lōpān;  
75Hĕng nòng kūön nuā, hĕng nòng kūön sīṅp, hĕng nòng kōiny kūön sīṅp, aṅ 
im raneh samyeūheu, töföngö tökētu; 
76Hĕng nòng kōiny pököre tökētu kūö tökööl;  
77Nët nòng kōiny nuā, taneui nòng kūön sīṅp; taneui nòng kōiny pököre, 
taneui nòng kōiny kūön sīṅp, aṅ im raneh samyeūheu kūö inlāmö nö tökētu: 
anū-ö nun tökētu tö Pāki-ĕl ök kikōnyö kūön Òkren.  

78Im innët sīönö sakāmö Ahirā ök kikōnyö kūön Inön, mākūö yik kūön 
Naftalī:  
79Hĕng ök rupīö törah pingāṅl kahëtö ò, hēngòng lūöi anāi siköl lumngan, 
hĕng ök rupīö töchilū pingāṅl ök tö sat anāi siköl lumngan, tösā siköl ngam, 
töhet chūök nët re anū-ö nö tööḵlö tö töpahīöya atra kalūöchö tö tavī-i nö 
nyā-aṅ tökētu;  
80Hĕng nòng humlum sanël tösöm siköl lumngan, tööḵlö tö lōpān;  
81Hĕng nòng kūön nuā, hĕng nòng kūön sīṅp, hĕng kōiny kūön sīṅp aṅ im 
raneh samyeūheu töföngö tökētu:  
82Hĕng nòng kōiny pököre tökētu kūön tökööl;  
83Nët nòng kōiny nuā, taneui nòng kūön sīṅp, taneui nòng kōiny pököre, 
taneui nòng kōiny kūön sīṅp aṅ im raneh samyeūheu, kūö inlāmö nö tökētu: 
anū-ö nun tökētu tö Ahirā ök kikōnyö kūön Inön.  
84Angū-ö ön ngih kineten ngam tahāklö, ik sakāmö e nö hachāmö, tö yik 
mākūö Israĕl: nëtsīön nuk rupīö törah pingāṅl, nëtsīön nuk rupīö töchilū 
pingāṅl, nëtsīön nuk humlum sanël:  
85Kö hēngòng lūöi anāi siköl lumngan rupīö törah pingāṅl nö hĕng kö sat 
anāi lumngan rupīö töchilū pingāṅl nö hĕng: ṙòkhöre nuk rupīö chūökṙen nö 
nët köiny fënòng siköl lumngan, tösā siköl ngam töhet chūök:  
86Nëtsīön nòng humlum sanël, tööḵlö tö lōpān, söm siköl lumngan nö hĕng, 
tösā siköl ngam töhet chūök: ṙòkhöre nuk humlum sanël nö hēngòng nët anāi 
siköl lumngan:  
87Nëtsīön nòng kōiny nuā, ṙòkhöre nö töföngö tökētu, nëtsīön nòng kūön 
sīṅp, nup kōiny kūön sīṅp aṅ im raneh samyeūheu, nëtsīön nòng, tö nuk nyā-
aṅ u tökētu: tö nuk kōiny pököre tökētu kūö tökööl nëtsīön nòng:  
88Ṙòkhöre nuk kōiny nuā tökētu kūö inlāmö nö nët anāi fën nòng, kūön sīṅp 
tafuöl anāi, kōiny pököre tafuöl anāi, kōiny kūön sīṅp aṅ im raneh 

samyeūheu nö tafūöl anāi. Anū-ö nun kineten ngam tahāklö unôichrit e nö 
hachāmö.  
89Ngaich hē Môsös nö kuhēthötre nö ël ngam rūkui manūlö, ngaich anga-aṅ 
nö hang ök ṙô nö vë-ekūö ò nö löknyö lā tulöng tö kui öp anūchö miṙēlōn i 
kui ök kasòng chöngö minkahngö kanô-en, nö löknyö hôi nup kërupīm: ṙô nö 
vë-ekūö Ò.  

Kinṙeūkö 8 

Ṙinātö Ëāṅvö 

1Ngaich ngam Mā Tēv nö vë-ekūö Môsös, nö ngö ṙô,  
2vë-ekūö Āròn, ngö ṙô tö ò, Hē meh tōttökūö nup ëāṅvö, ngaich nup tö sat 
ëāṅvö min nö yangtakūö nö lā kūö ngam chūökröön tö manyaṅk.  
3Ngaich ngatī Āròn; tōttökūö nup ëāṅvö anga-aṅ nö hayang tö kūö u lākūö 
ngam chūökröön tö manyak, sā tinöölô Môsös tö ngam Mā Tēv.  
4Angū-ö ön ngih vinī-i ngam chūökröön tö manyak töröömö nö humlum; töp 
tanöönglö e, tö nup pūl in e inrē nö töhanrôn: sā nuk inchō-otī hameuk tö 
ngam Mā Tēv nö in Môsös, ngatī tī anga-aṅ nö vī chūökröön tö manyak.  

Ngam Inhetlö Tö Ngam Kinëhöt Yip Kūön Lēvi 

5Ngaich vë-ekūö Môsös ngam Mā Tēv, nö ngö ṙô,  
6Kē yip kūön Lēvī nö ṙā-ang in yip kūön Israĕl ahetlen cha inrē.  
7Ngö tī pömchö tö cha, öm ahetlen cha: kicheny öp mak inlāmö nö i kui cha, 
ngaich kuhākö ngam alaha cha nö keuheūtngöre, hökngen cha inrē nö söich 
nup hiā re, nö ahetlöre.  
8Ngaich hökngen cha nö kē ṙālö kōiny nuā, töp nyā-aṅ ò tökētu, töfaṙëcha 
atra kalūöchö tö tavī-i, ngaich më-eṅ inrē kē öp tahëng nòng ṙālö kōiny nuā, 
tökētu kūö tökööl.  
9Ngaich më-eṅ min kētö yip kūön Lēvī: i kūö ngam rūkui manūlö: ngaich 
hamūl yip ṙôngö tarik min më-eṅ aṅ i yip kūön Israĕl:  

10Ngaich më-eṅ min kētö yip kūön Lēvī i kūö ngam Mā Tēv: Ngaich yip kūön 
Israĕl min nö ṙātö eltīre nö i kui yip kūön Lēvī:  
11Ngaich Āròn min nö kētö yip kūön Lēvī nö tökuvāyö tökētu nö ṙënngen yip 
kūön Israĕl, hòṅ cha nö töla-evṙen tö la-en ngam Mā Tēv.  
12Ngaich min yip kūön Lēvī nö ṙātö eltīre nö i kui nup kōiny nuā: ngaich 
hĕng nòng kahëti më-eṅ tökūö tökööl, ngaich ngam tahëng inrē töföngö 
tökētu, nö im Mā Tēv vanī inlāmö yip kūön Lēvī.  
13Ngaich më-eṅ min asöklö yip kūön Lēvī i kūö Āròn, i kūö yip kikōnyö kūön 
ò inrē, ngaich kēten cha nö im Mā Tēv nö tökuvāyö nö tökētu.  
14Ngati tī më-eṅ haköhngen yip kūön Lēvī nö ṙā-ang i yip kūön Israĕl: ngaich 
min yip kūön Lēvī nö Chū-ö Chu.  
15Ngaich möl min nö unôich yip kūön Lēvī nö kuhēthötre nö la-evṙen tö nup 
la-en ngam rūkui manūlö: ahetlen cha inrē më-eṅ min, ngaich kēten cha nö 
tökuvāyö tökētu.  
16Tön keuheūtlöre yin nö kētu nö in Chu nö ṙā-ang i yip kūön Israĕl; nö 
ṙënngen yip taṙòkhöre lamöpnyökūö chūökkanūönö, yip lanòh nö i yip kūön 
Israĕl nö ṙòkhöre, ngaich Chin kē-ĕ cha nö Chū-ö.  
17Pòn ṙòkhöre yip lanòh kūön Israĕl nö Chū-ö Chu, hĕnghöre tarik töṙeūla 
inrē: ik in sakāmö Chu fëlngö yik lanòh nö ṙòkhöre im panam Aikup ngaich 
ahetlen cha Chū-ö nö Chū-ö. 
18Kē yip kūön Lēvī Chin nö ṙënngen yip lanòh kūön Israĕl nö ṙòkhöre. 
19Ngaich kētö yip kūön Lēvī Chū-ö inlōnti nö in Āròn in yip kikōnyö kūön ò 
inrē, nö ṙā-ang in yip kūön Israĕl nö la-evṙen tö la-en yip kūön Israĕl nö el 
rūkui manūlö, ane inrē vī inlām tökööl yip kūön Israĕl: hòṅ öp invah 
tölëlngökūö tī nö öt in yip kūön Israĕl, yē yip kūön Israĕl nö haröhtöre nö im 
töhet chūök.  

20Ngati ngaich Môsös, Āròn inrē, ṙòkhöre inrē yip ṙôngö kūön Israĕl, tö yip 
kūön Lēvī: sā nup tinöölô Môsös tö ngam Mā Tēv nö i inlahen yip kūön Lēvī, 
ngaich ngati tī yik kūön Israĕl tö cha.  
21Ahetlöre ngaich yik kūön Lēvī nö ṙā-ang i nuk tököölre, ngaich söich nuk 
hilā re cha-a; ngaich kēten cha Āròn nö i kūö ngam Mā Tēv nö tökuvāyö nö 
tökētu; ngaich Āròn nö vī inlām tökööl nö ahetlen cha.  
22Ngaich unôichrit e yik kūön Lēvī nö chuh ik la-enre nö i kūö Āròn, i kūö yik 
kikōnyö kūön ò inrē, nö im rūkui manūlö: sā tinöölô Môsös tö ngam Mā Tēv 
inlahen yik kūön Lēvī, ngati tī cha-a tö cha.  
23Ngaich ngam Mā Tēv nö vë-ekūö Môsös, nö ngö ṙô,  
24Angū-ö ön ngih lamöö i yip kūön Lēvī: löktökūö tönët anāi samyeūheu ṙētī 
söl tulöng inrē cha-a min nö kuhēthötre nö i la-en ngam rūkui manūlö:  
25Löktökūö tö taneui anāi samyeūheu ṙēti inrē cha-a min nö ṙāngenre nö i la-
enre, ngaich öt hēk nö la-evṙen;  
26Holṙen yip holre pöri nö meukṙen nö el ngam rūkui manūlö, nöng hayōm öt 
la-evṙen pöri. Ngati tī më-eṅ min tö yip kūön Lēvī i nup inyōmö tö cha.  

 Kinṙeūkö 9 

Innëtö Chinööḵngö 

1Ngaich ngam Mā Tēv nö vë-ekūö Môsös nö el inchōn i Sināi, ip raneh 
chingëṅt ngam innët samyeūheu unôichrit cha nö ṙāḵngö ngam panam Aikup, 
nö ngö ṙô,  
2Hökngen yip kūön Israĕl inrē nö haköpken ngam Chinööḵngö ip hē ṙētak e.  
3Im finën sīön sakāmö ngòh chingëṅt, tö harap, yī-ö min haköpken e, ip hē 
ṙētak e: sā nup chöngö in e nö ṙòkhöre, sā nup töngaich chöngö inrē nö 
ṙòkhöre, ngatī inlahen yī-ö haköpken e.  
4Ngaich Môsös nö vë-ekūö yik kūön Israĕl, nö haköpkö ngam Chinööḵngö 

5Im raneh chingëṅt cha-a ngaich nö haköpken ngam Chinööḵngö, im finën 
sīön sakāmö ngam chingëṅt, töharap, el inchōn Sināi: sā tinöölô Môsös nö 
ṙòkhöre tö ngam Mā Tēv, ngatī yik kūön Israĕl.  
6Ngaich rīkre yik tarik umuh yik tökuvīö tökūö alaha tökapah tarik, lökten 
cha nö öt haköpken ngam Chinööḵngö im sakāmö angū-ö: ngaich yihtöre 
cha-a, im sakāmö angū-ö, nö i kūö Môsös, i kūö Āròn inrē:  
7Ngaich ngö ṙô yik tarik tö ò Kuvīö in īhö kūö alaha tökapah tarik: lökten öi 
ngaich ha-uknyöre, öi öt kētö tökētu im Mā Tēv ip hē ṙētak e, nö in yip kūön 
Israĕl?  
8Ngaich ngö ṙô Môsös tö cha, Ngöh yin; hòṅ chu hang chöngö ngam Mā Tēv 
tö inlahen yīö.  
9Ngaich ngam Mā Tēv nö vë-ekūö Môsös, nö ngö ṙô,  
10Vë-ekūö yip kūön Israĕl, ngö ṙô, Yĕn Tariku in yīö hēk inrē in yip 
tumkölchap yīö min tökuvīö tökūö alaha tökapah, hēk inrē marô-òlkūö 
kinröönngö, sönen anga-aṅ nö haköpkö ngam Chinööḵngö ngam Mā Tēv:  
11Im innëtö chingëṅt im finën sīön sakāmö tö harap cha-a min nö haköpkö e; 
nyā-aṅ e cha-a min nö holkūö tö töt aföhlöng rôtī tö-angūṅövö inrē rōi chōn:  
12Uh cha-a min nö ṙāngö chööḵṙen e söl im peuheū, un rēhĕn nö likölngö 
tangëḵ ò: sā nup chöngö ngam Chinööḵngö nö ṙòkhöre cha-a min nö haköpkö 
e.  
13Öp tarik pöri töt kuvīö, öt kinröönngu inrē, ngaich rö-ö nö haköpkö ngam 
Chinööḵngö, anga-aṅ min tarik törökiṙen nö ṙā-ang i yip tarik ò: pòn öt kētö 
ngam tökētu anga-aṅ nö i ngam Mā Tēv im hē ṙētak e, keun tököölre min 
ngam tarik anga-aṅ.  
14Yĕn hĕng tak öp aṅ tahëng tarik min nö iyöng in meh, ngaich haköpkö 
ngam Chinööḵngö ngam Mā Tēv min; ngaich sā ngam chöngö Chinööḵngö 
ane inrē sā ngam inchöngten e, ngatī inlahen anga-aṅ: höng hēngö chöngö yī-
ö min, töp aṅ tahëng, töp töfötnyu inrē nö im panam.  

Sā Mineukö Tameūyö Ngam Taṙul 



363 

 

 
   Nicobarese Bible 

© 2014, Bible Society of India. 
 

 
 

 

(Man 40.34-38) 

15Im sakāmö ngam inrūkui nö asöklöng ngaich öp taṙul nö hayattö kui ngam 
inrūkui, ngam rūkui minkahngö kanô-en: ngaich im harap angū-ö nö i kui 
ngam inrūkui nö sā mineūkö tameūyö, tölngö peuheū.  
16Ngatī angū-ö nö örheūheu: hanyattö kui e ngam taṙul, ngaich sā mineūkö 
tameūyö tö hatööm.  
17Ip hē ngam taṙul nö kē-ĕyö nö ṙā-ang i kui ngam rūkui, ngaich unôichrit e 
yik kūön Israĕl nö kiröönngöre: ip chūök ngam taṙul nö sökngöre, in e yik 
kūön Israĕl nö iyöngtöre.  
18I chöngö ngam Mā Tēv yik kūön Israĕl nö kiröönngöre, ane inrē i chöngö 
ngam Mā Tēv nö iyöngtöre: sā rô-òten ngam taṙul nö i kui ngam inrūkui 
höngngöh cha-a nö iyöng.  
19Yē ngam taṙul nö ṙōl sumkam nö ngöh nö i kui ngam inrūkui, ngaich yik 
kūön Israĕl nö haköp chöngö ngam Mā Tēv, nö öt kiröönngöre.  
20Hēkpī ngam taṙul nöng haroh tum sumkam nö i kui ngam inrūkui; ngaich 
sā chöngö ngam Mā Tēv cha-a nöng ngöh nö iyöng, sā chöngö ngam Mā Tēv 
inrē cha-a nö kiröönngöre.  
21Hēkpī inrē ngam taṙul nö löktökūö harap söl peuheū; ngaich yē ngam taṙul 
im peuheū nö kē-ĕyö, kiröönngöre cha-a ngaich: hēk inrē yĕn inṙūöhen tö 
sakāmö tö hatööm inrē, kiröönngöre cha-a hē ngam taṙul nö kē-ĕyö.  
22Yĕn nët sumkam öre, hēk hĕng chumngëṅtö, hēk hĕng samyeūheu, ngam 
taṙul nö ngöh nö i kui ngam inrūkui, köp nö i kui e, ngaich yik kūön Israĕl 
nöng ngöh nö iyöng, öt kiröönngöre inrē: yē e pöri nö kē-ĕyö, ngaich 
kiröönngöre cha-a.  
23I chöngö ngam Mā Tēv cha-a nö iyöng, i chöngö ngam Mā Tēv inrē cha-a nö 
kiröönngöre: haköp chöngö ngam Mā Tēv cha-a ngam chöngö ngam Mā Tēv 
lamöktö eltī Môsös.  

Kinṙeūkö 10 

Mās Römpět Fanöö 

1Ngaich ngam Mā Tēv nö vë-ekūö Môsös, nö ngö ṙô,  
2Vī rupīö man römpĕt nët; törömö: ngaich fanöö meh min anū-ö öm havëtö 
yip ṙôngö tarik, fanöö meh inrē im kinröönngö öm chuh i nup elyöngö.  
3Yē cha min nö föökö kūö u, ngaich ṙòkhöre yip ṙôngö cha nö hamūlöre nö in 
meh i kūö ngam rūkui manūlö.  
4Ngaich yē cha pöri nöng hĕng heuh ṙô nö föö, ngaich yip mākūö, tö yip 
yöngṙen tököṅnyu i Israĕl, nö hamūlöre min nö in meh. 
5Ngaich yē yīö föö vine-eny pinhë-eṅkūö, ngaich nup elyöngö lā chuhöt min 
nö kiröönngö röönre.  
6Ngaich yē yīö föö vine-eny pinhë-eṅkūö im innët heuh, ngaich nup elyöngö 
lā lòhngö nö kiröönngö röönre min: föö vine-eny pinhë-enkūö cha-a min ip 
kinröönngö cha.  
7Yē öp manūlö pöri nö hamūltuvö, föö yī-ö min, hö-ö pöri min yī-ö föö vine-
eny pinhë-eṅkūö. 
8Ngaich yik kūönṙô kikōnyö kūön Āròn, nö föö nup römpĕt min, chöngö nun 
min anū-ö nö in yīö örheūheu i tumkölchap yīö.  
9Ngaich yē yīö chuh i kinyūngö ip panam yīö öi lā-al yip lā-alre yip 
mahakihten yīö, ngaich yī-ö min fēkaṙen i kūö ngam Tēv yīö ngam Mā Tēv, 
ngaich hayöökaṙen min yī-ö ṙā-ang in yip lā-al yīö.  
10Ip sakāmö inrē hē yīö ṙāmölōn, ane inrē nup töhēṙu tökiröng nyinā-aṅ in 
yīö, i nup raneh tö kūö nup chingëṅt yīö inrē, föö nup römpĕt yī-ö i nup 
töföngö tökētu, i nup tökētu tö yīö inrē kūö inlāmö; inköpkölōn anū-ö nö i 
kūö ngam Mā Tēv yīö: Chū-ö Chin Tēv yīö öich Mā Tēv.  

Ṙāngö Nuk Inrūkuire Yik Kūön Israĕl 

11Ngaich im innët samyeūheu, im innëtö chingëṅt, im tönët anāi sakāmö 
ngam chingëṅt, ngam taṙul nö kē-ĕyö nö ṙā-ang i kui ngam inrūkui 
minkahngö kanô-en.  

12Ngaich yik kūön Israĕl nö kiröönngö röönre nö sā ngam kinröönngö cha nö 
ṙā-ang el inchōn i Sināi; ngaich ngam taṙul nö ngöh nö i kui ngam el inchōn i 
Pēran.  
13Ngaich cha-a nö im raneh kinröönngö cha sā chöngö ngam Mā Tēv nö löktö 
eltī Môsös.  
14Urĕh ngam pantēra elyöngö yik kūön Yūtā sā öp ṙôngö cha; Nāsön ök 
yöngṙen yik ṙôngö in ò ök kikōnyö kūön Amminatap.  
15Neteni-ĕl ök kikōnyö kūön i miyöngö kūön Isakār.  
16Eliāp ök kikōnyö kūön Hilòn yöngṙen yik ṙôngö aṅ i miyöngö kūön 
Sepulön.  
17Ngaich ngam inrūkui nö teuklöngö; ngaich yik kikōnyö kūön Kĕrsön tö yik 
kikōnyö kūön Mērārī, yik kameun ök inrūkui, ngaich nö lā urĕh nö 
kiröönngöre.  
18Ngaich ngam pantēra öp elyöngö Rūpön nö kirööniröön nö i yip ṙôngö cha: 
Ēlīsör ök yöngṙen yik ṙôngö ò ök kikōnyö kūön Sĕtē-ör. 
19Selūmi-ĕl ök kikōnyö kūön Sūrisattai yöngṙen yik ṙôngö aṅ i miyöngö kūön 
Sumōn.  
20Ngaich yik Kōhat nö urĕh, keun ök töhet chūök: ngaich yik tahëng nö 
asöklö ök inrūkui tök yanīhih cha.  
21Ngaich yik Kōhat nö urĕh, keun ök töhet chūök: ngaich yik tahëng nö 
asöklö ök inrūkui tök yanīhih cha.  
22Ngaich ök pantēra ök elyöngö yik kūön Ifrĕm nö urĕh nö i yik ṙôngö cha: 
ngaich Ēlisamā ök kikōnyö kūön Amihöt nö yöngṙen yik ṙôngö ò.  
23Kamēlī-ĕl ök kikōnyö kūön Pitahsör yöngṙen yik ṙôngö aṅ i miyöngö yik 
kūön Manasē.  
24Epiten ök kikōnyö kūön Kitīōnī yöngṙen yik ṙôngö aṅ i miyöngö yik kūön 
Penyamin.  

25Ngaich ngam pantēra ök elyöngö yik kūön Tën ök lamā unôich tö nuk 
elyöngö nö ṙòkhöre, kiröönngö röönre nö i yik ṙôngö cha: ngaich Ēhī-ĕsör ök 
kikōnyö kūön Amisattai nö yöngṙen yik ṙôngö ò.  
26Pāki-ĕl ök kikōnyö kūön Òkren yöngṙen yik ṙôngö aṅ i miyöngö yik kūön 
Asēr.  
27Ahirā ök kikōnyö kūön Inön yöngṙen yik ṙôngö aṅ i miyöngö kūön Naftalī.  
28Ngatī nuk kinröönngö yik kūön Israĕl nö i ṙôngö cha; ngaich cha-a nö 
kiröönngö röönre.  
29Ngaich ngö ṙô Môsös tö Hōpar ök kikōnyö kūön Rakūĕl, aṅ Mītiā, kikōnyö 
yöng pīhö Môsös, Kiröönngöre in im chūök ṙô ngam Mā Tēv, nö ngö ṙô, Kētö 
e chin min in yīö: tā-a in ih man, ngaich hakôlò meh min īhö: pò ngam Mā 
Tēv nö löökö ṙô nö in Israĕl.  
30Ngaich ngö ṙô anga-aṅ tö ò. Hö-ö chin hòṅ in; höng chuh ip panamre pöri 
chū-ö i yip mak alahare inrē. 
31Ngaich ngö ṙô anga-aṅ, Vë-ekūö meh chin, uh man ṙāngen ih; tön höng më-
eṅ man tö akahalōn tö inlahen ih iyöng el inchōn, ngaich më-eṅ min in ih sā 
ṙënngen në mat ih.  
32Ngaich min, yē meh in ih, hôṅ, ngatī min angū-ö, nup tölöök tī ngam Mā 
Tēv min nö in ih, anū-ö min tī ih in meh.  

Kinröönngö Yik Tarik 

33Kiröönngöre cha-a ngaich nö ṙā-ang im ṙôngö ngam Mā Tēv nö lūöi 
sumkam röön; urēhĕkūö cha ngam kasòng chöngö ngam Mā Tēv nö lūöi 
sumkam röön, nö chöh chūök haneūheu cha.  
34Ngaich ngam taṙul ngam Mā Tēv nö i kui cha tö sakāmö, yē cha nö 
kiröönngöre nö ṙā-ang im elyöngö.  
35Ngaich hē ngam kasòng chöngö nö urĕh nö kiröönngöre, ngaich Môsös nö 
ngö ṙô, Ō Mā Tēv, chōholre, hökngen yip lā-al Meh nö pirāti; hökngen cha 
inrē yip tösumrīk tö Meh nö falngöre nö i kūö meh.  

36Ngaich hē e nö sökhakṙen, ngö ṙô anga-aṅ, Ō Mā Tēv, havantöre Man, in 
yip tösöm köny aṅ in yip tököṅnyu Israĕl.  

 Kinṙeūkö 11 

Tapērā Minë Nyö Ök Chūökö 

1Ngaich yik tarik nö uyë-a ṙô nö elnang ngam Mā Tēv: ngaich hē ngam Mā 
Tēv nö hāngö e; hūlökūö ngaich ngam lanīnö Ò; ngaich ngam tameūyö ngam 
Mā Tēv nö ök ngö tī tö cha, ngaich ṙāpngökūö söl manā-angkūö ök elyöngö 
cha.  
2Ngaich yik tarik nö peuinyhökūö Môsös; ngaich Môsös nö vë-ekūö ngam Mā 
Tēv, ngaich ṙātöre kūö ngam tameūyö.  
3Ngaich kaheūkö minë-eny ök chūök nö Tapērā, pò ök tameūyö ngam Mā Tēv 
nö ökti kūö nö in cha.  

Sat Anāi Yik Minṙöinylen Katöllö Môsös 

4Ngaich yik tömaṙôngö tarik nö yikngö nuk tökuchik nyā-aṅkūö: ngaich yik 
kūön Israĕl inrē nö peuiny nö hēk, nö ngö ṙô, Achīö ap min kamëtö kāḵ hī tö 
alaha.  
5Köpölōn in tö nuk kāḵ i Aikup nuk kahā hī nöng öt ṙāyu: tö nuk kukuper, 
nuk piyāṅs, nuk lasön inrē:  
6Ngaich pöri töngamuh në nômö hī nöng nyôngö; höng rö-övö takô: hö-övö 
in maheūṅku höng ngih manna.  
7Ngaich ök manna nöng sā kulöl taniā, sā mineūkö tilīöm inrē.  
8Hamūlö e yik tarik nö kiröönköre, ngaich tilönö e hēk sōngö e inrē, sūmö e 
inrē nö el tanīöyö, ngaich vī-i e nö kēk: ngaich ök nyīnā-aṅ e nöng sā nyinā-
aṅ tufömngöre tavī-i.  
9Ngaich hē ngam tacham nö suktöre nö ik elyöngö tö hatööm, ngaich suktöre 
ngam manna nö i kui e.  

10Ngaich Môsös nö hang ṙô yik tarik nö peuiny nö keuheūtngöre chūök i 
mupīhö, kö i kūö inkūp inrūkui re tarik: ngaich ngam lanīnö ngam Mā Tēv nö 
kiröngen nö hūlökūö; kuyāhalōn inrē Môsös.  
11Ngaich Môsös nö ngö ṙô tö ngam Mā Tēv, Kūöyòh Ömeh chōichötī i ngòh 
kūönre? Kūöyòh öich inrē öt inṙētuvö i kūö Meh, Öm hakeunlö lumngan vē 
tarik nö in chu?  
12Pirūkö chu aich vē tarik nö ṙòkhöre? Chū-ö öich kamyôḵnyen cha, lökten 
Meh ngö ṙô tö chu, Tayūkö cha man, öm sā ngòh kikōnyö yöng maharuk nö 
tayuk ngam pamôḵ nyīö, im panam chūök ṙô meh kilēḵngôre i yik yöng chu? 
13Isuh öich min kahëtu tö alaha in vē tarik? Tön peuinyhökūö chu yin, nö ngö 
ṙô, Kētö alaha in ih hòṅ ih kā.  
14Ötkô chin höng hĕng tak keun vē tarik nö ṙòkhöre, pò cha nö yahah 
lumngan.  
15Ngaich yē meh ngati tī tö chu, vë-ekūö Meh chin, kumpaha chu hĕngröt tī, 
yē chu inṙētu i kūö Meh; ane inrē uich höktu mat meuk öt kanôlòre.  
16Ngaich ngö ṙô ngam Mā Tēv tö Môsös, Hamūl yip tösat anāi tarik in chu aṅ 
i yip mākūö Israĕl, yip mikahkūö Meh nö Mākūö yip tarik, yöngṙen cha inrē; 
ngaich kēten cha ip rūkui manūlö, hòṅ cha nö hol meh nö sökhaka. 
17Ngaich Chū-ö min yônti öich vë-ekūö meh umuh: ngaich Chū-ö min kēngö 
öp ma alaha ap mi in meh, ngaich kēten ò nö in cha; ngaich cha-a min nö 
keun lumngan yip tarik nö hol kūö meh, hòṅ meh öt höng hĕngkūö keūnö e.  
18Ngaich ngö ṙô më-eṅ tö yip tarik, Ahetlöre yin höng öp huṙöich, hòṅ yīö kā 
alaha: pò yīö peuiny i elnang ngam Mā Tēv, öi ngö ṙô, Chiāp min kamëtö kāḵ 
ih tö alaha? Pò e nö tölēnen nö in ih i Aikup: lökten an ngam Mā Tēv, nö kē-
ĕkūö yīö min tö alaha, ngaich kā min yī-ö.  
19Rö-ö yin min höng hĕng sumkam kūö kā, ötrēhĕn höng nët, ötrēhĕn höng 
taneui, ötrēhĕn höng söm, ötrēhĕn höng nët anāi sakāmö;  

20Hĕng chumngëṅtöhöre pöri, hanöngsaha e nö talīnköny nö elmeh yīö, 
hanöngsaha yīö tôkökūö tö e: pò yīö sōḵ-o ngam Mā Tēv, ngam mi in yīö, 
ngaich peuiny i kūö ò, öi ngö ṙô, Kūöyòh öi kunyī-inyre ṙā-ang Aikup?  
21Ngaich ngö ṙô Môsös, Tafūölòng köiny yin vē tarik kumröön vē mi in chu; 
ngaich ngö ṙô Më-eṅ, Kētö alaha Chin min in cha, hòṅ cha nö hĕng 
chumngëṅtö höre kūö nö kā.  
22Ṙatnyö likeun nup töṙeūla öi min nö kāḵ cha, nö kô-òngkūö? Hēk hamūlö 
nup min kāḵ el ngam mai nö kāḵ cha nö kô-òngkūö?  
23Ngaich ngö ṙô ngam Mā Tēv tö Môsös, Cheūḵngöre rôta kël Ang ngam Mā 
Tēv? Meuk man yih min ngaich yē ngam ṙô chu nö teungtökūö nö in meh hēk 
yĕn rö-ö.  
24Kunyī-inyre ngaich Môsös, ngaich vënyö nuk ṙô ngam Mā Tēv nö in yik 
tarik: ngaich anga-aṅ inrē nö hamūltö yik tösat anāi tarik aṅ in yik mākūö yik 
tarik, ngaich asöklen cha nö havīlö ngam rūkui.  
25Ngaich yônti ngam Mā Tēv nö el taṙul, ngaich vë-ekūö ò, ngaich kēngö aṅ 
ik ma-alaha ök mi in ò ngaich, ngaich kēten ò nö in yik tösat anāi mā: ngaich 
hē ngam ma-alaha nö i kui cha, ngaich mumkahten cha-a, höng angū-ö pöri 
tölngö cha.  
26Nët tak pöri nak tarik töng ngöh nö ik elyöngö hĕng tak ök tö Ĕltāt minënyi 
Mĕtāt minënyi ök tahëng: i kui cha inrē ngam ma-alaha; aṅ in yik 
tökūichlöng nan cha-a, öt yihtöre pöri nö ik rūkui: ngaich cha-a nö ik elyöngö 
nö mikahten.  
27Ngaich faltöre hĕng tak ök ṙāl tarik ngaich vë-eny nang Môsös, nö ngö ṙô, 
Mikahten nap nā Ĕltāt nā Mĕtāt nö ip elyöngö. 
28Ngaich ök kikōnyö kūön Nön ang Yôsuā, ṙanët Môsös, töhĕng tak aṅ i yik 
tarik katöllö ò, ngö ṙô nö sapṙô, Mā chu Môsös, tahngen cha.  
29Ngaich ngö ṙô Môsös tö ò, Kunyahalōn öm tö pôkūö chu? Lōn ngam Tēv an 
öre nö ṙòkhöre vē tarik ngam Mā Tēv nö pròfĕt, hòṅ ngam Mā Tēv nö ṙātö 
ngam ma-alaha nö i kui cha!  

30Ngaich Môsös nö chuh ik elyöngö, anga-aṅ tö yik mākūö Israĕl inrē.  
Tīntö Kūil Ngam Tēv 

31Ngaich ök kuföt ṙamā-ang im Mā Tēv nö kumtö kuīl nö ṙā-ang el mai 
ngaich hökiṙen nö suktöre nö i kui ök elyöngö, rô-òl kūö töhĕng sumkam nö 
lā hih, ngaich rô-òl kūö töhĕng sumkam nö lā im tahëng, havīlö ngam 
elyöngö, ngaich nët sumkôngö rô-òl fôngö nö i kui ngam tumlat.  
32Ngaich yik tarik nö choholre nö hĕng sumkam, hĕng mitööm, hĕng sumkam 
inrē im tahëng sakāmö, nö hamūl nuk kuīl: höng söm hōmör (1000 Kilō) 
hamūl ngòh tökūöṅnen hamūl: ngaich cha-a nö pirātngöre nö havīlö ök 
elyöngö. 
33Ṙòngmö i hôi kanap cha ngam alaha öl nö uṙā-a ngaich ngam lanīnö ngam 
Mā Tēv nö hūlökūö nö i yik tarik, ane inrē ngam Mā Tēv aṅtī tö yöng 
tölëlngökūö invah nö chökṙen yik tarik.  
34Ngaich kaheūkö minënyi ök chūökö nö Kiprōttāvah: pôn in e cha-a nö 
lāpngö yik tarik tökalēḵĕlōn tö yinikhanga.  
35Ṙā-ang Kiprōttāvah më tarik nö chuh Hasēröt: ngaich iyöng Hasēròt cha-a.  

Kinṙeūkö 12 

Öthakòlöng Ṙô Ang Mirīöm 

1Ngaich Miriöm, Āròn inrē nö chōichô tö Môsös kūö ök kikānö aṅ Kus ök 
pīhö ò: pôn pīhö tö kikānö anga-aṅ aṅ Kus.  
2Ngaich ngö ṙô cha-a, Höng Môsös ang kan tövë-evkūö tö ngam Mā Tēv? Röh 
ang inrē nö vë-ekūö hī? Ngaich hāngö e ngam Mā Tēv.  
3Tölngö yanāichö pöri ngam tarik Môsös, nö i vē taṙòkhöre tarik i kūö ngih 
panam.  
4Höng lūknyôre ngaich ngam Mā Tēv nö vë-ekūö Môsös, Āròn, Miriöm, nö 
ngö ṙô, Yī-ö tölūöi tak kunyī-inyre yin im rūkui manūlö. Ngaich cha-a nö lūöi 
tak nö kunyī-inyre.  

5Ngaich yônti ngam Mā Tēv nö el taṙul, sökhaka ngaich nö ik inkūp ök rūkui, 
ngaich havëten Āròn, Miriöm inrē: nëtre taka cha-a ngaich nö yihtöre. 
6Ngaich ngö ṙô anga-aṅ, Hang në ṙô chu: Yĕn hĕng tak Pròfĕt in yīö, ngaich 
Chū-ö Mā Tēv min mikahtökūö ò tö re i inmeuktöre, vë-ekūö ò Chū-ö min i 
heūvö.  
7Öt ngatī ngam tarik Chu Môsös; anga-aṅ an tökô-en i tökeuheūttöre el patī 
Chu.  
8Kôta ṙô Chin min vë-ekūö ò, meūkö, öt ṙô tö tönyatngö; ngaich anga-aṅ min 
nö meuk ngam Mā Tēv: kūöyòh an öt pa-ekūö an chōichô i ngòh tarik Chu, in 
Môsös?  
9Ngaich ngam lanīnö ngam Mā Tēv nö hūlökūö nö in cha; kiröönngöre ngaich 
anga-aṅ.  
10Kē-ĕngre ngaich ök taṙul nö ṙā-ang kui ngam rūkui; meūkö ngaich Miriöm 
nö yeūnyu, isoh sā nup töpatūya tacham: ngëichken Miriöm ngaich ang Āròn 
ngaich meūkan nö yeūnyuvö.  
11Ngaich Āròn nö ngö ṙô tö Môsös, Mah, më-eṅ mā chu, vë-ekūö meh chin, 
uh an hakeunlöng tö tökööl, tön ngaich an höng kulō-ovṙen, ngaich kūö e āyö 
köölö fālen. 
12Vë-ekūö meh chin, uh an yēḵ nösā kupah, pòn ngaich ök alaha ò nö ròngti 
nö keuheūtngöre hē maneutnyö ò nö ṙā-ang el chūök kanūönö yöngre.  
13Ngaich Môsös nö vë-ekūö ngam Mā Tēv, nö ngö ṙô, Hayāichtôre chin vë-
ekūö Meh Ō Tēv, halööklen ò.  
14Ngaich ngö ṙô ngam Mā Tēv tö Môsös, Röh ang öre nö sirōngkūö nö sat 
sumkam yĕn höng kösngö elmat ò ap kikōnyö yöng ò? Hökngen ò nö sat 
sumkam nö öpikūö nö lā uk ngam elyöngö ngaich keuheūt hë min angū-ö, 
ngaich kēhötvö min anga-aṅ nö hēk.  
15Sat sumkam ngaich Miriām nö öpikūö nö lā uk ngam elyöngö: ngaich yik 
tarik nö öt kiröönngöre hanöng saha Miriöm nö kēhötvö nö hēk. 

16Ngaich unôich yik tarik nö kiröönngöre nö ṙā-ang Hasēròt, ngaich iyöngtöre 
nö el inchōn Pēran.  

 Kinṙeūkö 13 

Mahayun Ngam Panam 
(Invan 1.19-33) 

1Ngaich ngam Mā Tēv nö vë-ekūö Môsös, nö ngö ṙô,  
2Tīnngö tarik man, hòṅ cha nö ulāikö matre töp panam Kanā-aṅ, öp kahëtö 
Chu in yip kūön Israĕl: kö hĕng tak tahīnngö më-eṅ tö aṅ i miyöngö yik yöng 
cha, nö kö mā-aṅ aṅ in cha.  
3Ngaich ang Môsös nö tīnngen cha nö ṙā-ang el inchōn i Pēran sā chöngö 
ngam Mā Tēv: ṙòkhöre cha-a nö mākūö yik kūön Israĕl. 
4Në nun minënyö cha: Samuā kikōnyö kūön Sakūr, aṅ i miyöngö Rūpön. 
5Sāfat kikōnyö kūön Hōrī, aṅ i miyöngö Sūmon.  
6Kalĕp kikōnyö kūön Yĕfuneh, aṅ i miyöngö Yūtā.  
7Ikal kikōnyö kūön Yôsĕf, aṅ i miyöngö Issakār.  
8Ōsiā kikōnyö kūön Nön aṅ i miyöngö Ifrĕm.  
9Paltī kikōnyö kūön Rafū, aṅ i miyöngö Penyamin.  
10Katti-ĕl kikōnyö kūön Sōtī, aṅ i miyöngö Sepulön.  
11Kātī kikōnyö kūön Sūsī, aṅ i miyöngö Yôsĕf, ngam miyöngö Manasē.  
12Amī-ĕl kikōnyö kūön Kamalli, aṅ i miyöngö Tën.  
13Satūr kikōnyö kūön Maiköl, aṅ i miyöngö Asēr.  
14Nahpī kikōnyö kūön Vopsī, aṅ i miyöngö Naftalī.  
15Kū-ĕl kikōnyö kūön Makī, aṅ i miyöngö Kāt.  
16Anū-ö nun në minë-nyö yik tarik tahīnngö Môsös nö ulāikömatre tök 
panam. Ngaich Môsös nö kaheūkö Ōsiā kikōnyö kūön Nön nö Yôsuā.  

17Ngaich Môsös nö tīnngen cha nö ulāikö mat re töp panam Kanā-an, ngaich 
ngö ṙô tö cha, Kuṙòh kiröönngöre yin lök el ngih talöökö lamöktö lā lòhngö, 
ngaich peūlöre i kui minë rôngö:  
18Ngëichkö ngam panam tö sitih öng; ngëichkö yip tarik inrē mi-iyöng in e, 
yē cha nö tökalēḵ hēḵ yĕn tötkalēk, yē cha nö öt pōyen hēk yĕn pōyen;  
19Ngëichkö inlahen ap panam tö-iyöngö tö cha, yē e nö tökôlò hēk yĕn 
tötkôlò; nup elpinnāmen cha inrē chūök cha nö iyöng, yĕn elyöngö, hēk yĕn 
el tökeung chūökö.  
20Öp inlahen ap panam inrē, yē e nö tötëḵ hēk yĕn tö iyāich, yĕn chōnu in e, 
hēk yĕn rö-ö. Uh yī-ö pinhë-eṅvkūö inrē, kumtö nup ṙòng chōn aṅ ngam 
panam inrē. Hē nup ṙòng angkūr mu-urĕhnyi nganāvö an angū-ö hē e.  
21Kiröönngöre cha-a ngaich, ngaich ulāikö matre töp panam löktökūö el 
inchōnngö Sin söl Rēhop, tölngö ip lökhöt i Hamāt.  
22Ngaich cha-a nö kiröönngöre nö löktö lòhngö, ngaich sölta nö i Hepṙòn; 
ngaich umuh yik Ahīman, Sēsai; Talmai inrē, yik kūön Anāk. (Tövīlöng öp 
Hepròn nö sat samyeūheu urĕh tö Sōān öp i Aikup.) 
23Ngaich cha-a nö sölta nö el achāṙö Ĕsköl, ngaich cha-a nö ṙal ök pak töhĕng 
tum aṅ rōi tö angkūr, ngaich kaneūnu cha-a nö nëtö kūö nö keun, kumtö anār 
inrē cha-a, anychīr inrē. 
24Kaheūkö ök minë-eny e angū-ö chūökö nö achāṙö Ĕsköl, kūö ök töhĕng tum 
ök ṙahal tö yik kūön Israĕl umuh.  
25Havan cha-a ngaich nö ṙāngö unlāikö matre töm panam, unôichrit töfën 
anāi sakāmö.  
26Kiröönngöre cha-a nö ngaich, ngaich yih nö in Môsös, in Āròn, in yik ṙôngö 
kūön Israĕl inrē nö ṙòkhöre, el inchōnngö Pēran, nö i Kātēs; kumtö nup ṙô 
cha-a nö in cha, nö in yik ṙôngö yik tarik nö ṙòkhöre, hameuktö uk ṙòng chōn 
ngam panam inrē nö in cha.  

27Ngaich vë-eny nang ò cha-a nö ngö ṙô, Tachta in ip panam öp chūök 
tinīnngö ih tö meh, kô-en öp nö töhëmö aṅkūö tö aṅteh hönī inrē; ngih ön 
yih ṙòng aṅ in e. 
28Tökalēḵ pöri yip tarik mi-iyöng ip panam, kalonglöng inrē nup elpinnāmen, 
nö kiröng: ane inrē īhö meuk yip kūön Anāk nö umuh.  
29Iyöng im lā lòhngö panam yip Amelek: iyöng i kui rôngö Hitāit, Yēpus, 
Amôr inrē: iyöng lā kūö mai inrē yik aṅ Kanā-an, teutngö chūök inrē nö i kui 
Yôtön.  
30Ngaich Kalēp nö tahngö ṙô yik tarik nö i kūö Môsös, nö ngö ṙô, Tā-a töi 
ngaich kē-ĕ e ilööṙen kiröönngöre: tön kô-òren in mihôiṅ tö e.  
31Ngaich pöri yik tarik yik hol ò nö kiröönngöre nö ngö ṙô, Ötkô in 
kiröönngöre la-al yip tarik; pò cha nö kalēḵ tö hī.  
32Ngaich cha-a nö chōichö ṙô nö eūkö ngam panam nö i yik kūön Israĕl ngam 
chahöh cha nö ulāikenre, nö ngö ṙô, Ap panam, öp tölökö ël tö ih öi ulāikö, 
matre tö e, panam ap kamāngö aṅkūöre; ngaich yip tarik inrē maheuṅk ih in 
e nö tömarôlòng nö tarik.  
33Meuk yip Nefil in inrē, (yip kikōnyö kūön Anāk, yip hakūöntö yip Nefil:) 
ngaich īhö tö matre höng sā mufākö, ngatī ṙēti öi i kūö cha.  

Kinṙeūkö 14 

Linā-al Kūö Tö Tarik 

1Ngaich ṙòkhöre yik ṙôngö yik tarik nö pōitô nö haramöre; peuiny inrē yik 
tarik ik hatööm angū-ö.  
2Ngaich ṙòkhöre yik kūön Israĕl nö hiṙeūtkôre nö lā-alkūö Môsös lā-alkūö 
Āròn inrē; ṙòkhöre ṙô yik tarik nö ngöṙô tö cha i lōn ngam Tēv öre misī öi 
kapah ip panam Aikup! hēk i lōn ngam Tēv öre misī öi kapah el inchōnngö!  
3Angū-ö önguh lökten ngam Mā Tēv nö kēten hī i ngih panam, öi pôḵ sanët? 
Pôḵ fanël yin min vē pīhö hī tö vē kun kūön hī inrē; röh öi öre ĕhten havan i 
Aikup?  

4Ngaich ngö ṙô cha-a tö höö, Tā-a töi vīlö yöngṙenre, tā-a inrē töi havan i 
Aikup.  
5Ngaich ang Môsös, tö Āròn inrē nö afukngöre nö fāthakkūö nö i kūö yik 
tömūl ṙôngö yik kūön Israĕl.  
6Ngaich Yôsuā ök kikōnyö kūön Nön tö Kalĕp inrē ök kikōnyö kūön Yĕfuneh 
nak mi-in cha nö ulāikö matre töm panam, nö tikaichngö inyutre.  
7Ngö ṙô cha-a nö vë-ekūö cha yik ṙôngö kūön Israĕl, Tölngö tölöök ap panam 
ap lahök ël hī ulāikö matre ngëichngö e.  
8Yē ngam Mā Tēv nö kuchīklōn nö in hī, ngaich kēten hī min Anga-aṅ nö i 
ngih panam, kētö e inrē nö in hī; ap panam töhëmö aṅkūö tö aṅteh hönī inrē.  
9Höng un ahôṙiṙen ngam Mā Tēv, ui rēhĕn pahë-ekūö tö yip tarik aṅ ngam 
panam; tön höng nyā-aṅkūö hī yip; öt lanakluvö yip nö in re, ngaich in hī 
ngam Mā Tēv: ui pa-ekūö tö cha.  
10Ngaich pöri nö ṙòkhöre yik ṙôngö yik tarik nö hōḵten cha nö kulëhe tö 
ihong, ngaich meūkö ök kanôlò ngam Mā Tēv tö yik kūön Israĕl nö ṙòkhöre 
nö el ök rūkui manūlö:  

Vë-elkui Yik Tarik Ang Môsös 

11Ngaich ngam Mā Tēv nö ngö ṙô tö Môsös, Irô-òten aich min vē tarik nö öt 
kūöngenre tö Chu? Irô-òten aich min inrē nö öt ṙātö ellōnre nö in Chu, nö 
ngaich nö pōyen nuk minkahngö tī Chu in cha?  
12Aṅtī tö invah Chin min tölëlngökūö chökṙen cha, ṙā-aiṙen inrē cha-a nö 
amīnu, vīlen meh Chin ane inrē tömötlö kulēḵ tö cha.  
13Ngaich Môsös nö ngö ṙô tö ngam Mā Tēv, Hāngö e yip min aṅ Aikup; pò 
Meh holtö minhôiṅyöre kēngen vē tarik nö ṙā-ang in cha;  
14Ngaich cha-a min nö vë-eny e nö i vē aṅ ngih panam: hāngö Man tö cha 
Më-eṅ Mā Tēv Öm ellōn vē tarik, pò Meh Më-eṅ Mā Tēv Öm kôta mineūkö, i 
kui cha inrē ngam taṙul Meh nö sökhaka, urēhĕkūö cha inrē Më-eṅ 
kiröönngöre el ngam taṙul tö sakāmö, ane inrē tameūyö tö el hatööm.  

15Yē Meh min töngamuh fëlngen vē tarik nö sā nyāha töng hĕng tak tarik, 
ngaich yip pumnāmö tarik yip hamang ineū-eu Meh nö ngö ṙô min,  
16Kūö ngam Mā Tēv nö ötkô nö kētö vē tarik nö im panam ngam ṙô Ò nö 
kilēḵngôre nö in cha, lökten an nö fëlngen cha nö el inchōn.  
17Vë-ekūö meh chin töngmuh, hökngen ngam minhôiṅyö ngam Mā Tēv yēḵ 
nö kiröng sā ṙô meh ngaich, öm ngö ṙô, 
18Tötveūtö lanīnö an ngam Mā Tēv, töpōyen in inrē tö miṙēlōn, aṙē-ĕl tökööl 
tanôichngen inrē, ane pöri inrē öt ṙā-al tököölöfālen: chöhkö tökööl yip yöng 
nö i yip kūön cha, ip linūöyö ane inrē ip finënö tumkölchap cha. 
19Vë-ekūö Meh chin, aṙē-ĕl tökööl vē tarik sā ṙôkö ngam miṙēlōn Meh, sā Meh 
ngaich aṙēlö vē tarik, löktö kūö Aikup söl ing töngamuh.  
20Ngaich ngö ṙô ngam Mā Tēv, Sā ṙô meh Chin ngaich aṙē-ĕl:  
21Im kanô-en pöri, sā Chu Öich tö-aṅ, sā në panam inrē nö ṙòkhöre nö tööḵlö 
min tö kanôlò ngam Mā Tēv;  
22Kūö yip tarik pöri nö ṙòkhöre yip töngaich nö meuk kanôlò Chu, nuk aṅ in 
chu inrē minkahngö, nuk tī Chu i Aikup el inchōn inrē, söntenre pöri nö 
kalāha Chu söm heuh nö ngaich, öt hang ṙô Chu inrē;  
23Kô-òngrit yip min nö öt meuk ngam panam ngam kinlēḵngô Chu i yip yöng 
cha, ötrēhĕn min cha-a nö meūkö e yip tötkūöngen tö Chu: 
24Höng Kalĕp ngòh tarik Chu, pò ò nö tahëngö aṅ in tö ma-alaha, ngaich 
keuheūtlöre nö tömrit Chu, anga-aṅ min tökētu tö Chu nö im panam ngam 
chahūhuh ò nö ngaich, ngaich yip kūön ò min nö hayōmö e.  
25(Hē e yik aṅ Amelek aṅ Kanā-an inrē mi-iyöng el achāṙö:) huṙöich yin 
havanritre, chuh el ngam inchōn inrē lök im talöökö tö kū-ö tö ngam mai 
Ītöm.  

Chökṙen Yik Tarik Ngam Mā Tēv Yik Lamā-alkuö Ò. 

26Ngaich ngam Mā Tēv nö ngö ṙô nö vë-ekūö Môsös, Āròn inrē,  

27Irô-òtö manööyö Öich min i ngih tötlöök ṙôngö tarik, vē mihiṙeūtkôre nö lā-
alkūö Chu? Hang ṙô yip kūön Israĕl Chin nö hiṙeūtkôre, nö lā-alkūö Chu.  
28Ngö ṙô man tö cha, Ngö ṙô an ngam Mā Tēv, Sā Chu Öich tö-aṅ, sā ṙô yīö tö 
elnang Chu, ngatī tī Chū-ö min tö yīö:  
29Fuk el ngih el inchōn nup min kupah alaha yīö; ṙòkhöre inrē yip 
tökaheuklöng in yīö, sā ap ṙôken yīö ṙòkhöre, löktökūö tönët anāi samyeūheu 
ṙēti söl tulöng yip mihiṙeūtkôre nö lā-alkūö Chu.  
30Hö-ö yin yih min ing panam, ngam löknyötī Chu hachônglö këlre tö Chu 
min vīten yīö iyöng in e, höng Kalĕp ön min ngòh kikōnyö kūön Yēfuneh, 
Yôsuā inrē ngòh kikōnyö kūön Nön.  
31Vē kun kūöṅnö pöri kūön yīö, vē pôḵ fanël tö ṙô yīö, haruklöng yin min tö 
Chu, ngaich cha-a min nö akahakūö töm panam ngam sahōḵo yīö.  
32Nup kupah pöri min alaha yīö, yī-ö nö fuk el ngih inchōn.  
33Ngaich yip kūön yīö min nö fën anāi samyeūheu nöng mahavöt el ngih 
inchōn, keun nup öt ṙinātö ellōn yīö inrē, hanöng saha nup kupah alaha yīö 
nö keuheūt nö el inchōn.  
34Sā tūmö nup sakāmö yīö ulāikö matre töm panam, nuk sakāmö töfën anāi, 
hĕng samyeūheu i töhĕng sakāmö, yī-ö min keun nuk tököölre, öi fën anāi 
samyeūheu, ngaich akahalōn yī-ö min tö Chu havanrit ngam kinlēḵngôre. 
35Chū-ö Chin Mā Tēv töṙô-òv, kô-en Chin min ngatī tī in ngih tötlöök ṙôngö 
tarik nö ṙòkhöre, vē mahamūlöre nö lā-al Chu: el ngih inchōn yin min nö 
keuheūt, in e inrē min nö kapah.  
36Ngaich yik tarik yik tahīnngö Môsös nö ulāikö matre töm panam, yik 
mahavan, ngaich vīten yik ṙôngö tarik nö ṙòkhöre nö hiṙeūtkôre nö lā-alkūö 
ò, nö eūkö töchōich nö im panam,  
37Cha-a yik tarik tökapah nö i kūö ngam Mā Tēv, tökūö ök tölëngökūö invah.  
38Ōtren pöri nö aṅ ang Yôsuā ök kikōnyö kūön Nön, Kalĕp inrē ök kikōnyö 
kūön Yēfuneh nak mī-i yik tarik kumröönngöre nö ulāikö matre töm panam.  

Raneh Kinë-eṅ Ngam Panam (Invan 1.41-46) 

39Ngaich Môsös nö vë-eny në ṙô nö in yik kūön Israĕl nö ṙòkhöre: ngaich 
ṙòkhöre yik tarik nö kiröngö miṙīvlōn.  
40Chōholre cha-a ngaich nö ka-eūilökūö tö peuheū, ngaich yônlö nö i kui ap 
rôngö, nö ngö rô, Yĕh meuk, ihih īni, ngaich in hōḵ chuh ip chūök ṙô ngam 
Mā Tēv nö kilēḵngôre: pò ih ngaich köölöfālen.  
41Ngaich ngö ṙô ang Môsös, Sitih öi töngamuh köölöfālen im chöngö ngam 
Mā Tēv, yĕh meūkö e nö ötkôlò tī min?  
42Uh yin kiröönngöre, tön öt in yīö An ngam Mā Tēv; hòṅ yīö öt fëliyö i kūö 
yip lā-al re.  
43Tön umuh yip aṅ Amelek i kūö yīö tö yip aṅ Kana-aṅ inrē, ngaich yī-ö min 
pôḵ fël: pò yīö havanritre ṙā-ang i tinömörit ngam Mā Tēv, lökten ngam Mā 
Tēv nö öt hol yīö.  
44Mileūchen pöri cha-ā nö yônlö nö i kui ngam rôngö: öt kiröönngöre pöri 
ngam kasòng chöngö ngam Mā Tēv, tö Môsös inrē nö ṙā-ang el ngam elyöngö.  
45Peūtöre ngaich yik aṅ Amelek tö yik aṅ Kanā-an inrē yik mi-iyöng kui ngam 
rôngö, fëlö cha ngaich, öt kô-òtī tö cha, uroh nö tölngö Hôrmah.  

 Kinṙeūkö 15 

Chöngö Im Finöngö Tökētu 

1Ngaich ngam Mā Tēv nö vë-ekūö Môsös, nö ngö ṙô,  
2Vë-ekūö yip kūön Israĕl, ngö ṙô tö cha, Yē yīö sölhöt ip panam elyöngö yīö, 
öp kahëtö Chu in yīö,  
3Ngaich min öi kētö tökētu löktö i kūö tameūyö i ngam Mā Tēv, töföngö 
tökētu, hēk öp töchūöku kinlēḵngô, hēk öp kanahanglōn tökētu, hēk ip 
tölēnlö tökiröng nyinā-aṅ, vinīlö tahūsa im Mā Tēv, aṅ i nup kiteūmö töhĕng 
mihëṅṙö töṙeūla, hēk aṅ i kiteūmö töṙōl mihëṅṙö töṙeūla: 

4Ngaich anga-aṅ min nö kētö tökētu nö i ngam Mā Tēv, öp nyā-aṅ tökēṭu, 
hĕnghata i tösöm i töhĕng tö efa (3 Kilokrām) tavī-i, öp töfën tit ṙôken i 
töhĕng hin (2 Lītöör), kahëtö ò nö i ngam Mā Tēv.  
5Vāin inrē tö-ôkö tökētu, fën tit ṙôken i töhĕng hin (2 Lītöör), halēnö u min 
më-eṅ hol töföngö tökētu hēk inrē öp töng kētu, i töhĕng nòng kōiny sīṅp.  
6Hēk öp töhĕng nòng kun kōiny sīṅp, halēn öp nyā-aṅ më-eṅ tökētu nët i 
tösöm öp töhĕng efā (3 Kilokrām) töpahīöy atra kalūöichö tö tavī-i öp tölūöi 
tit i töhĕng hin:  
7Ane inrē ip tö-ôkö tökētu ngaich më-eṅ kētö öp tölūöi tit vāin i töhĕng hin (2 
Lītöör), nö tötahūsa nö i ngam Mā Tēv.  
8Yē meh halēn öp köiny nuā nö töföngö tökētu, hēk tökētu, nö kinheūṅtngen 
öp töchūöku kinlēḵngô, hēk nup tökētu inlāmö nö i ngam Mā Tēv:  
9Ngaich anga-aṅ min nö kētö hol ngam kōiny nuā tö nyā-aṅ tökētu, lūöi tit i 
tösöm i töhĕng efā (3 Kilō) töpahīöya atra kalūöichö tö tavī-i ròngti i töhĕng 
hin (2 Litör). 
10Ngaich më-eṅ min ketö tö-ôkö tökētu vāin ròngti i töhĕng hin (2 Lītöör), ip 
tökētu nö löktökūö tameūyö, tötahūsa nö i ngam Mā Tēv.  
11Ngatī inlahen tī i töhĕng nòng kōiny nuā, hēk i töhĕng nòng kōiny kūön 
sīṅp, hēk i töhĕng nòng kōiny sīṅp, hēk i nup tökūöṅnö kūön.  
12Sā tum nòng nup halēnken yīö min, ngaich kö ngatī tī yī-ö min i töhĕng, sā 
tum nòng u.  
13Ṙòkhöre yip tökayôḵnyu nö i patī min nö ngatī tī sā inlahen ngih, i kinëtö 
öp tökētu nö lökten i kūö tameūyö, öp tötahūsa nö i ngam Mā Tēv. 
14Ngaich hē öp aṅ tahĕng nö iyöng in yīö hēk inrē öp töng mī-in yīö i 
tumkölchap yīö, ngaich hòṅ kētö tökētu nö löktö i kūö tameūyö, öp tötahūsa 
nö i ngam Mā Tēv; nö sā tī yīö, ngaich kô-òren anga-aṅ.  

15Hĕng öp chöngö in yīö, ip manūlö, ane inrē ip aṅ tahëng mī-iyöng in yīö, 
hĕng öp chöngö nöng örheūheu i tumkölchap yīö: sā yīö yī-ö, ngatī min ngòh 
aṅ tahëng nö i kūö ngam Mā Tēv.  
16Hĕng öp chöngö min nö in yīö, tö yip aṅ tahëng inrē yip mī-iyöng in yīö.  
17Ngaich ngam Mā Ṭēv nö vë-ekūö Môsös, nö ngö ṙô.  
18Vë-ekūö yip kūön Israĕl, ngö ṙô tö cha, Yē yīö yih ip panam öp chūök yīö 
kētu tö Chu, 
19Ngaich nö ngö min angū-ö, hē yīö nyā rôtī aṅ ngam panam, ngaich kētö 
tökētu min yī-ö töhatāilöngö i ngam Mā Tēv.  
20Aṅ ip tökaṙôta atra kēk tökētu min töyīö nö tö hatāilöng nö tökētu: sā tī yīö 
ṙung hatāilö tökētu el chūök pinṙōngö ṙòng, ngatī yī-ö min hatāilö e.  
21Aṅ ip raneh tökaṙôta atra nö kētu min tö yīö i ngam Mā Tēv, töhatāilöng nö 
tökētu, i tumkölchap yīö.  
22Ngaich yē yīö min lōḵngen öt haköpkö në chöngö inrē nö ṙòkhöre, në ṙô 
ngam Mā Tēv nö in Môsös,  
23Në hachöngten ngam Mā Tēv nö in yīö nö löktö eltī Môsös, löktökūö im 
sakāmö hē ngam Mā Tēv nö kētu chöngö, unôichngöre inrē i tumkölchap yīö;  
24Ngaich angū-ö min, yē e nö öt vaīchö kinëka alaha, nö öt akahalōn yip 
tömaṙôngö, ngaich hĕng nòng öp kun kōiny nuā töföngö tökētu, tī yip 
tömaṙôngö nö ṙòkhöre, nö tötahūsa nö i ngam tö-ôkö inrē, sā ngam chöngö, 
hĕng nòng inrē öp kōiny pököre, tökētu kūö tökööl.  
25Ngaich min öp kūönṙô nö vī inlām tökööl yip tömaṙôngö kūön Israĕl nö 
ṙòkhöre, ngaich aṙēlöngö min cha-a; pò e nö lanôḵngen, ngaich cha-a inrē nö 
kētö inlöökre, nö im Mā Tēv nö lökten i kūö tameūyö, ane inrē öp tökētu nö i 
kūö ngam Mā Tēv kūö tökööl cha kūö lanôḵngen cha:  
26Ngaich ṙòkhöre min yip ṙôngö kūön Israĕl nö aṙēlöngö tö yip aṅ tahëng inrē 
mi-iyöng in cha; pò e nö öt töhutölhangṙen tö tī yip tarik nö ṙòkhöre.  

27Yĕn hĕng tak öp tarik tö amahaiṙen nö köölöfālen, ngaich min anga-aṅ nö 
kētö kan pököre aṅ im raneh samyeūheu, nö tökētu kūö tökööl. 
28Ngaich min ngam kūönṙô nö vī inlām tökööl ngam tarik tölōḵngen, hē ò nö 
öt hutölhangṙen nö köölöfālen nö i kūö ngam Mā Tēv, ngaich vī inlām tökööl 
ò anga-aṅ; ngaich aṙēlöng min anga-aṅ.  
29Hēngö chöngö yin min tö ò ngam töt hutölhangṙen, tö ò inrē ngam 
tökayôḵnyu nö i patī yip kūön Israĕl, tö ngam aṅ tahëng inrē, ngam mī-iyöng 
in cha.  
30Ngam tarik pöri tamölngenre pòrô nö töfötnyu nö i patī hēk inrē pòrô nö aṅ 
tahëng anga-aṅ mahachōichngö minë-eny ngam Mā Tēv; ngaich anga-aṅ min 
tarik nö rökiṙen nö i yip tarik ò.  
31Pò ò nö ha-āichngen ṙô ngam Mā Tēv, filalngö ngam chöngö ò inrē; 
röökiṙen an min anga-aṅ tarik nö ahāti, i kui ò min öp tökööl ò.  

Tarik Tumṙōl Ngam Töhet Sakāmö 

32Hē yik kūön Israĕl nö ṙòngmö elinchōn, kôtökūö cha-a ngaich tök tarik nö 
hamūl ngòh hē el töhet sakāmö.  
33Ngaich cha-a yik tökôtökūö töp maha mūl ngòh nö kēten ò nö in Môsös in 
Āròn inrē, i yip ṙôngö tarik inrē nö ṙòkhöre.  
34Kalonghöt ò cha-a ngaich, pòn öl nö vënyu öp lānyngen ò min. 
35Ngaich ngö ṙô ngam Mā Tēv tö Môsös, Hòṅ kumpaha ön ngòh tarik: ṙòktöre 
tī yip min ṙôngö tarik nö kulëhan tö ihong nö la uk ngam elyöngö. 
36Ngaich ṙòkhöre yik ṙôngö tarik nö kēnyen ò nö lā uk ök elyöngö, ngaich 
kulëhan nö aṅtī tö ihong, kapah ngaich anga-aṅ; sā tinöölô Môsös tö ngam 
Mā Tēv.  

Chöngö I Tinūṙö Taseūḵ Hilā 

37Ngaich ngam Mā Tēv nö vë-ekūö Môsös, nö ngö ṙô,  
38Vë-ekūö yip kūön Israĕl, tölṙô cha nö vī tanū taseū hilāre i tumkölchap cha, 
vītö ngam tölingūṅ mat tökuvāha cha-a inrē tanū taseū ngam hilā.  

39Ngaich tanū min angū-ö, hòṅ yīö ngëichkö e, ngaich fēḵĕlre tö nup chöngö 
ngam Mā Tēv nö ṙòkhöre, ngaich la-evṙen tö u; hòṅ yīö öt tömrit kulōnre 
minë mat yīö inrē, nö öt tömrit nup töha-eh töchōich tahömken yīö.  
40Hòṅ yīö köpölōn la-evṙen inrē tö nup chöngö chu nö ṙòkhöre, ngaich het yī-
ö i ngam Mā Tēv re.  
41Chū-ö Chin Mā Tēv, Tēv yīö kamënyen yīö ṙā-ang ap panam Aikup, Öich 
Tēv yīö: Chū-ö Chin Mā Tēv: Tēv yīö.  

Kinṙeūkö 16 

Söklöre Nö Lā-al Hē Kōra, Tatān Tö Apiram 

1Ngaich Kōrah ök kikōnyö kūön Ishār, ök kikōnyö kūön Kōhat, ök kikōnyö 
kūön Lēvī, nö holten Tatān, Apirām inrē, nak kikōnyö kūön Ēliāp, Ôn inrē ök 
kikōnyö kūön Pēlĕt, yik kikōnyö kūön Rūpön, nö kē tarik; 
2Chōholre cha-a ngaich nö i kūö Môsös, nö holre tö yik rīkre kūön Israĕl, 
nëtòng taneui anāi mākūö yik ṙôngö tarik, nö havëtö yip tö-eūnyu tarik nö i 
chūök inmūlö:  
3Hamūlöre cha-a ngaich nö lā-alkūö Môsös, Āròn inrē, ngaich ngö ṙô tö cha, 
Yahhen nan nā-aṅ hakôngenre, yĕh meuk vē ṙôngö tarik nö töhet nö ṙòkhöre, 
in cha an nā-aṅ hapōilöre lātulöng tö vē ṙôngö aṅ im Mā Tēv,  
4Ngaich hē Môsös nö hāngö e, afukngöre ngaich anga-aṅ nö fāt hakkūö:  
5Ngaich vë-ekūö Kōrah anga-aṅ yik ṙôngö yik hol ò inrē, nö ngö ṙô, Ip peuheū 
an min ngam Mā Tēv nö hameuktö yip tarik re, ane inrē hameuktö yip töhet, 
ngaich hōten cha min Anga-aṅ nö yihtöre nö haröhtöre nö in Ò: anga-aṅ min 
öp katöllö Ò nö hōtu min tö Ò nö yihtöre nö haröhtöre nö in Ò.  
6Ngö inlahen yin; Kōrah, ṙòkhöre yip hol ò inrē, kē nup chūök finöngö lōpān 
yin;  
7Chaplö aṅ u tö lōpān huṙöich i kūö ngam Mā Tēv: ngaich anga-aṅ min tarik 
öp katöllö ngam Mā Tēv, anga-aṅ min töhet: yahhen yin yī-ö hakôngenre 
kikōnyö kūön Lēvī:  

8Ngaich ngö ṙô Môsös tö Kōrah, Hangihtöre yin, yī-ö kikōnyö kūön Lēvī:  
9Töng kūöṅnen öng nö in yīö, tö ngam Tēv Israĕl nö haköhngen yīö nö ṙā-ang 
i yip ṙôngö Israĕl, nö kēten yīö öi röhta in ò; öi la-evṙen el inrūkui ngam Mā 
Tēv, sökhak inrē i kūö yip ṙôngö tarik öi meukṙen cha;  
10Ngaich anga-aṅ nö kēten meh öm röhta, ṙòkhöre inrē yip makalaha meh 
kikōnyö kūön Lēvī hol meh, ngaich hòng yī-ö inrē lukkenre öi hòṅ kūönṙô?  
11Lökten meh, ṙòkhöre inrē yip hol meh öi hamūlöre lā-alkūö ngam Mā Tēv; 
asuh ang Āròn inrē nö lahā-al kūö yīö hiṙeūtkôre tö ò?  
12Ngaich Môsös nö tīnngö mahavëken Tatān Apirām inrē, nak kikōnyö kūön 
Ēliāp, ngaich ngö ṙô cha-a, hö-ö an hòṅ yihtöre.  
13Tökūöṅnen öng nö in meh öm kēnyen ih ṙā-ang ip panam töhëmö aṅkūö tö 
aṅteh hönī inrē, öm kumpaha ih el tönyaṅlnyi, ngaich hòṅ vī-ilre më-eṅ 
mākūö ih?  
14Hö-ö man yih rēhĕn kēten ih ip panam töhëmö aṅkūö tö aṅten hönī inrē, 
ötrēhĕn öm kētö amin ih tö taṙeūḵ panô-òn vāin inrē, hòṅ pëôknyö mat vē 
tarik ömeh? Hö-ö an hòṅ yihtöre.  
15Ngaich ang Môsös nö līn, ngaich ngö ṙô tö ngam Mā Tēv, Uh man hōḵ tö 
nup tökētu tö cha: öt hĕng nòng kahë chin tö köttö in cha, ötrēhĕn öich hĕng 
tak hachök tö cha.  
16Ngaich ngö ṙô Môsös tö Kōhar, I kūö ngam Mā Tēv pömchö ṙòkhöre inrē 
yip ṙôngö tarik, më-eṅ, cha-a inrē Āròn inrē huṙöich:  
17Kö kēḵ nup chūök lōpān re yī-ö chaplö aṅ u tö lōpān ngaich kö kētö u nö i 
kūö ngam Mā Tēv; nëtòng taneui anāi chūök lōpān, kö kumtö chūök lōpān re 
më-eṅ, tö Āròn.  
18Ngaich kö kē chūök lōpān re yik tarik, chaplö aṅ u ngaich tö tameūyö, 
ngaich chaplö lōpān inrē nö i kui u, ngaich söklöre cha-a nö i inkūp ök rūkui 
manūlö nö holten Môsös, Āròn inrē. 

19Ngaich Kōrah inrē nö hamūl yip ṙôngö tarik nö ṙòkhöre nö lā-al cha ik 
inkūp rūkui manūlö: ngaich meūkö ök kanôlö ngam Mā Tēv tö yik ṙôngö 
tarik nö ṙòkhöre.  
20Ngaich ngam Mā Tēv nö vë-ekūö Môsös, Āròn inrē, nö ngö ṙô, 
21Haköhngenre nan tö vē ṙôngö tarik, hòṅ Chu keuheūngen cha öich öt rô-
òtutī.  
22Ngaich cha-a nö afukngöre nö fāthakkūö, ngaich ngö ṙô, Ō Tēv, Tēv, ma-
alaha taṙòkhöre tarik, ṙòkngöre chūök lanīnö Öm min i vē ṙôngö tarik yĕn 
hĕng tak öp tököölöfālen?  
23Ngaich ngam Mā Tēv nö vë-ekūö Môsös, nö ngö ṙô,  
24Vë-ekūö yip ṙôngö tarik, ngö ṙô, Kē-ĕngre yin ṙā-ang i chīṙö ngam inrūkui 
Kōrah, Tatān, Apirām inrē.  
25Chōholre ngaich Môsös ngaich chuh in Tatān in Apirām inrē; tömrit ò inrē 
yik mā i Israĕl.  
26Ngaich vë-ekūö yik ṙôngö tarik anga-aṅ, nö ngö ṙô, Vë-ekūö yīö chin, kē-
ĕngre yin tö në rūkui vē tötlöök tarik, ane inrē un lūölka nup chehen cha, 
hòṅ yīö öt ṙāpngö i nup tökööl cha.  
27Lökten cha nö kē-ĕngre nö ṙā-ang ip rūkui Kōrah, Tatān, Apirām inrē, nö 
keuheūtngöre lā-a; kunyī-inyre ngaich Tatān, Apirām inrē, ngaich sökhaka nö 
i inkūp ök rūkui cha, tö yik pīhö cha, tö yik kikōnyö kūön cha, tö yik kūön 
cha inrē. 
28Ngaich ngö ṙô Môsös, Ihih yin min akahalōn tö ngam Mā Tēv nö tīnten chu 
la-ëvṙen tö në nö ṙòkhöre; tön rö-ö chin kanahanglōnre la-ëvṙen tö u. 
29Yē vē tarik nö kinpaha tö töha-eh kinpaha taṙòkhöre tarik, hēk inrē yē cha 
nö chöhka tö tösā chinöhkö taṙòkhöre tarik; ngaich rö-ö chū-ö tö tīntu tö 
ngam Mā Tēv.  
30Yē ngam Mā Tēv pöri nö vīten tufömngöre, ngam tumlat inrē nö luvā-
anykūöre, nö mīkten cha inrē, nö holre tö nup taṙòkhöre chehen cha, nö chuh 

lā taṙeūḵ cha-a nöng aṅ nö el chūök tökapah; ngaich yī-ö min akaha elmat tö 
vē tarik nö tömināich tö ngam Mā Tēv.  
31Ngaich hē ò nö keuheūtö ṙô tö në ṙô, ngaich ngam tumlat elröön cha nö 
lavëköiny kūö, öt tapta nö in höö:  
32Luvā-anykūöre ngaich ngam tumlat, ngaich ngeūkten cha, tö yik aṅ patī 
cha, ṙòkhöre yik tarik aṅ in Kōrah ṙòkhöre inrē nup chehen cha.  
33Ngaich cha-a nö chuh lā taṙeūḵ el chūök tökapah nöng aṅ, ṙòkhöre inrē nup 
chehen cha: hamöptökūöre inrē ngaich ngam tumlat nö i kui cha, aṅ in yik 
manūlö tarik cha-a ngaich nö tötkôlò. 
34Ngaich ṙòkhöre yik aṅ Israĕl nö falngöre yik mahavīlen cha, i inyôṙö ṙô cha: 
pò cha nö ngö ṙô, Hòṅ hī öt ngeūktu tö ngam tumlat.  
35Ngaich ök tameūyö nö teung ṙamā-ang im Mā Tēv, ngaich haṙāpngö yik tö 
nëtòng taneui anāi tarik kamëtö lôpān.  

Chūökkūö Tameūyö 

36Ngaich ngö ṙô ngam Mā Tēv nö vë-ekūö Môsös,  
37Vë-ekūö Ēlīasör öp kikōnyö kūön ap kūönṙô Āròn, hòṅ ò nö kē nup chūök 
lōpān, nö ṙā-ang im chūök u nö ökngö ngaich pirātkūö ngam tameūyö më-eṅ 
umuaṅ; tön töhet nun.  
38Minë chūök lōpān yik tarik tö ngaich nö kapah kūö tökööl re, hökngen u 
pöichö nö römö nö mitāk nö innyatkui öp tahāklö: tön tökētu nun tö cha nö i 
kūö ngam Mā Tēv, lökten nun nö töhet: ngaich anū-ö min nö minkahngö nö i 
yip kūön Israĕl.  
39Ngaich ök kūönṙô Ēliasör nö kē nuk chūök lōpān mās, nuk kahëtö yik 
töhaṙāpi; römö u cha-a ngaich nö ranupkui ngam tahāklö:  
40Nö inköpkölōn yik kūön Israĕl, hòṅ yip aṅ tahëng, yip töt lamökngörit 
Āròn, nö öt haröhtöre nö föng lōpān nö i kūö ngam Mā Tēv; hòṅ ò nö öt sā 
Kōrah, tö yik hol inrē: sā ṙô ngam Mā Tēv nö vë-ekūö ò nö lökten in Môsös.  

41Im huṙöich pöri yik ṙôngö kūön Israĕl nö ṙòkhöre nö uyëken Môsös Āròn 
inrē, nö ngö ṙô, Fëli yik tarik ngam Mā Tēv tö nā.  

Hayööken Tarīk Ang Āṙòn 

42Ngaich hē yik ṙôngö tarik nö hamūlöre nö la-alkūö Môsös Āròn inrē, ngaich 
hatīönkö ök rūkui manūlö cha-a: ngaich meuk ök taṙul nö hanyattö kui e, 
ngaich ngam kanôlò ngam Mā Tēv nö meūkö.  
43Ngaich yihtöre nā Môsös nā Āròn nö i kūö ök rūkui manūlö.  
44Ngaich ngam Mā Tēv nö vë-ekūö Môsös, nö ngö ṙô,  
45Kē-ĕngre man ṙā-ang i ngih ṙôngö tarik, hòṅ Chu keuheūtngen cha öt rô-òtu 
tī. Ngaich cha-a nö afukngöre nö fāthakkūö. 
46Ngaich ngö ṙô Môsös tö Āròn, Kē ngam chūök lōpān re man, chaplö aṅ e tö 
tameūyö aṅ i minë el ngam tahāklö, chaplö aṅ e inrē tö lōpān, ngaich kētö e 
ka-eūyen im ṙôngö tarik, ngaich vī inlām tökööl cha: tön ngaich ök lanīnö nö 
ṙā-ang im Mā Tēv: ngaich an ngam lanëlngö nö rĕhtenre. 
47Ngaich kē ang Āròn nö sā ṙô Môsös, ngaich faltöre nö ellōn ök manūlö; 
ngaich faltöre nö ellōn nö rĕhtenre nö i yik tarik: chaplö lōpān anga-aṅ, 
ngaich vī inlām tökööl yik tarik.  
48Ngaich sökhaka anga-aṅ nö ihôi yik tökapah tö yik tö-aṅ inrē; ngaich asöki 
röön ngam lanëlngö.  
49Ngaich cha-a yik tökapah tökūö ngam lanëlngö nö fën sīön köny sātòng, nö 
hol tö yik tökapah nö kūö inlahen Kōrah.  
50Ngaich havantöre Āròn nö in Môsös nö ik inkūp ök rūkui manūlö: ngaich 
sökngöröönre ök lanëlngö.  

 Kinṙeūkö 17 

Ök Tinkung Āròn 

1Ngaich ngam Mā Tēv nö vë-ekūö Môsös, nö ngö ṙô,  

2Vë-ekūö yip kūön Israĕl, ngaich kētö tinkung cha, kö kö hĕng i mitī-i patī 
yöng cha, ṙòkhöre yip mākūö cha nö i mitī-i nup patī yöng cha, nët sīön nòng 
tinkung: kö kūich minë-eny yip tarik i nup tinkung cha.  
3Kūich minë-eny Āròn më-eṅ ip tinkung Lēvī: pòn kö kahĕng nòng tinkung 
min nö hĕng tak yip mākūö mitī-i yik yöng cha.  
4Ngaich më-eṅ min hulalngö u el ap rūkui manūlö i kūö ngam minkahngö 
kanô-en, i chūök hā kô-en höö kūö.  
5Ngaich min, öp katöllö Chu min tarik, môlnyi chūök ṙòng tinkung ò min: 
ngaich Chū-ö min vīten yip kūön Israĕl nö ṙāngöre nö uyëḵ, tö nup uyëkö cha 
nö lā-al kūö meh.  
6Ngaich Môsös nö vë-ekūö yik kūön Israĕl, ngaich ṙòkhöre yik mākūö cha nö 
kētö nuk tinkung nö in ò, kö hĕng nòng tinkung ngòh töhĕng tak mā, sā mitī-i 
nup patī yöng cha, nët sīön nòng nup tinkun: i nup tinkung cha inrē ök 
tinkung Āròn.  
7Ngaich Môsös nö haṙōlngö nuk tinkung nö i kūö ngam Mā Tēv nö el rūkui 
minkahngö kanô-en.  
8Ngaich im huṙöich, kuhēthötre Môsös nö el ök rūkui minkahngö kanô-en; 
ngaich meuk ök tinkungs Āròn ök aṅ patī Lēvī nö môlnyi chūök ṙòng, sīöpnyi 
chūök ṙòng inrē, ruknyi kūö ngaich nuk pūl, ngaich ṙôngu tö tököiny almön.  
9Ngaich Môsös nö kēnyö nuk tinkung nö ṙòkhöre mī-i yik kūön Israĕl nö 
ṙòkhöre nö ṙā-ang i kūö ngam Mā Tēv: meuk cha-a ngaich, ngaich kö kēḵ 
tinkung re yik tarik.  
10Ngaich ngö ṙô ngam Mā Tēv tö Môsös, Ṙātö ngam tinkung Āròn hēk nö i 
kūö ngam minkahngö kanô-en, nö ṙātu minkahngö yip kūön Israĕl nö ahôngö 
chöngö; hòṅ meh keuheūten tī tö ngam unyëḵa tö cha nö lā-al kūö meh, hòṅ 
cha nö öt kapah.  
11Ngati tī ngaich ang Môsös: sā inchöngten ò tö ngam Mā Tēv, ngati tī anga-
aṅ.  

12Ngaich yik kūön Israĕl nö vë-ekūö Môsös, nö ngö ṙô, Yĕh meuk, lëlngö in, 
ṙòkhöre in öt kôlò.  
13Ṙòkhöre yip min nö kapah yip yamih nö haröhtöre, nö im inrūkui ngam Mā 
Tēv: ṙòkngöre vah öi īhö min lëlngö?  

Kinṙeūkö 18 

La-en Yik Kūönṙô Tö Yik Lēvi 

1Ngaich ngam Mā Tēv nö ngö ṙô tö Āròn, Keun tökööl ngam töhet chūök man 
tö yip kikōnyö kūön meh, holkūöre min tö yip aṅ patī ap yöng meh: keun 
tökööl re yī-ö öi kūönṙô inrē.  
2Më-eṅ tö yip kikōnyö kūön meh öi holkūöre, yip mak-alaha meh min inrē, 
miyöngö Lēvī, öp miyöngö öp yöng meh kikōnyö, kēten cha nö röhta nö in 
meh, hòṅ cha nö mūlta nö in meh, meukṙen meh inrē: më-eṅ pöri tö yip 
kikōnyö kūön meh hol meh min nö i kūö ngam rūkui minkahngö kanô-en.  
3Ngaich cha-a min nö hayōmö meh, höng uh pöri cha-a nö haröhtöre nö i 
minë chūökṙen ngam töhet chūök, im tahāklö inrē, hòṅ cha nö öt kapah, 
ötrēhĕn cha-a ötrēhĕn yī-ö.  
4Ngaich hamūltu cha-a min nö in meh, ngaich hayōm ngam rūkui manūlö, 
nup vahīṙen ngam rūkui inrē nö ṙòkhöre: öt yihtöre inrē öp aṅ tahëng min nö 
röhta nö in yīö.  
5Ngaich yī-ö min hayōm ngam töhet chūök, tö ngam tahāklö inrē: hòn öt hēk 
öp tanāinyö nö i kui yip kūön Israĕl.  
6Yĕh meuk, tö chu, öich ngaich kē yip mak alaha yīö yip Lēvī nö ṙā-ang i yip 
kūön Israĕl: inlōntö meh yip, nö kētu nö i ngam Mā Tēv, nö i nup vahīṙen 
rūkui manūlö.  
7Ngaich më-eṅ tö yip kūön meh kikōnyö inrē nö hol meh öi haköp ngam 
chūök kūönṙô min i nup tökeuheūttöre im tahāklö, in u inrē nup lā ël ngam 
ranangkūö; meukṙen yī-ö min inrē: kē-ĕkūö yīö chin tö ngam chūök kūönṙô 
nö sā inlōnti mineukṙen: öp aṅ tahëng yamihtöre nö röhta kumpahaivah 
mīnö.  

Mīnchöö-ö Yip Mikūönö Kūòṅṙô 

8Ngaich ngam Mā Tēv nö vë-ekūö Āròn, Yĕh meuk, tö Chu, Öich kē-ĕkūö meh 
tö inyōmö nup tö hatāilöng tökētu nö in Chu, ṙòkhöre nup tö ahetlöng aṅ i 
yip kūön Israĕl, in meh tī Chin tö u nö kūö meh tö hachāmö kui, i yip 
kikōnyö kūön meh inrē, nö sā lumnööṙö cha nö örheūheu.  
9Më-eṅ meh an angū-ö min nö aṅ i nup tölngö töhet, töṙālöng nö i kūö 
tameūyö: ṙòkhöre nup kahëtö cha, ṙòkhöre nyā-aṅ kahëtö cha, ṙòkhöre inrē 
kahëtö cha kūö tökööl cha, ṙòkhöre inrē kahëtö cha kūö fālen cha, nup tī cha 
min nö in cha, tölngö töhet min nö in meh i yip kikōnyö kūön meh inrē.  
10Sā kūö re më-eṅ nyā-aṅ u nö tölngö töhet: nyā-aṅ u min yip kikōnyö: töhet 
min angū-ö nö in meh.  
11Më-eṅ meh an angū-ö; ngam kahëtö cha inlōnti tö hatāilöng, ṙòkhöre inrē 
yip kūön Israĕl tökuvāyö kinëti: kētö u Chin in meh, in yip kikōnyö kūön 
meh, in yip kikōnyö kūön meh, in yip kikānö kūön meh inrē hol meh, nö 
lumnööṙö örheūheu: ṙòkhöre yip töt mūmu el patī meh nyā-aṅ e min.  
12Ṙòkhöre nup tölngö tölöök tavī-i, ṙòkhöre inrē nup tölngö tölöök ṙòng 
angkūr, sāiny inrē, nup lanòh lòng u kahëtö cha nö i ngam Mā Tēv, in meh tī 
chin kētö u.  
13Nup lanòhlòng chōn nö ṙòkhöre i panam cha, nup kahëtö cha nö i ngam Mā 
Tēv, më-eṅ meh min anū-ö; ṙòkhöre yip töt mūmu el patī meh nyā-aṅ u min.  
14Ṙòkhöre nup tökētu i Israĕl nö më-eṅ meh min.  
15Ṙòkhöre nup lamöknyö el chūök kanūönö, nup alaha, kahëtö cha nö i ngam 
Mā Tēv, hĕng höre tarik töṙeūla inrē, min nö më-eṅ meh: öp lanòh pöri tarik 
havaha tö meh nö ṙāyu, nup lanòh inrē aṅ i nup töhet töṙeūla havānö tö meh 
nö ṙāyu.  
16Nup töhavāntö tö meh nö ṙāyu löktökūö töhĕng chumngëṅtö ṙētī, sā öp 
tölngö ṙāi ò tö lōn meh, ṙāi tö rupīö (chantī) tö taneui siköl sā siköl ngam 
töhet chūök, tösā nup tönët anāi kērah.  

17Nup lanòh pöri kōiny nuā, hēk lanòh sīnp, hēk lanòh pököre un havānö tö 
meh nö ṙāyu; töhet nun anū-ö: kicheny nup mahām u min më-eṅ el ngam 
tahāklö, ngaich föng nup tösangöö u min më-eṅ nö tökētu lökten i kūö 
tameūyö, nö tötahūsa nö im Mā Tēv.  
18Më-eṅ meh min nup alaha u tö ngam elngòh tökuvāilöng tö ngam takeun 
lahāmö inrē, më-eṅ meh min angū-ö.  
19Ṙòkhöre nup tö hatāilöng tökētu aṅ i nup töhet, nup kahëtö yip kūön Israĕl 
nö i ngam Mā Tēv, kētö u chin ngaich in meh, in yip kikōnyö kūön meh, in 
yip kikānö kūön meh inrē in meh, nö lumnööṙö meh örheūheu: sāl an 
kinlēḵngô nö tö-örheūheu nö in meh i kūö ngam Mā Tēv in yip kūön meh 
inrē nö in meh.  
20Ngaich ngö ṙô ngam Mā Tēv tö Āròn, Hö-ö man më-eṅ in cha amīnu tö 
taṙeūḵ, ötrēhĕn öm minchööḵövö in cha: Chū-ö Chin minchööḵö meh amin 
meh inrē i yip kūön Israĕl.  

Mīnchöö-ö Yip Mikūönö Lēvi 

21In yip kūön Lēvī, yĕh meuk, ngaich chin kētö nup töhĕng i tösöm in Israĕl 
nö amin ò, nö invahlö nup mineukṙen tö cha nö kūönkūö, nö i vahīṙen ngam 
rūkui manūlö.  
22Ngaich töngamuhangen yik kūön Israĕl nö öt yih nö röhta nö im rūkui 
manūlö, hòn öt keun tökööl cha-a, ngaich kapah.  
23Më Lēvī pöri töla-evṙen i vahīṙen ngam rūkui manūlö, ngaich keun tökööl 
re cha-a min: chöngö an min angū-ö nö örheūheu i tumkölchap cha, in yip 
kūön Israĕl inrē nö öt amīnu cha-a.  
24Pò nup töhĕng i tösöm aṅ in yip kūön Israĕl, nup kahëtö cha nö i ngam Mā 
Tēv tö hatāilöngö, kētu nup anū-ö tö chu nö amin yip Lēvī, lökten chin ngö ṙô 
tö cha, Öt amīnu yip min cha-a nö in yip kūön Israĕl.  

Kahë Tö Yik Kūön Lēvi 

25Ngaich ngam Mā Tēv nö vë-ekūö yip kūön Môsös, nö ngö ṙô,  

26Hēk inrē më-eṅ vë-ekūö yip kūön Lēvī, ngö ṙô, tö cha, Yē yīö kētö töhĕng i 
tösöm in yip kūön Israĕl nup kahëtö Chu in yīö aṅ in cha nö amin yīö, ngaich 
yī-ö min kētö tö hatāilöng tökētu aṅ in u nö im Mā Tēv, hĕng i tösöm i nup 
tösöm.  
27Ngaich nup kahëtö yīö min tö hatāilöng nö kaheuktu nö in yīö, nö sāre öre 
nö sāiny nö aṅ ngam chūök sanông sāiny, ane inrē sā tanööḵlö öp kinrān 
vāin.  
28Ngatī yī-ö inrē kētö tö hatāilöng tökētu im Mā Tēv nup töhĕng i tösöm in 
yīö nö ṙòkhöre, nup taneūngen yīö in yip kūön Israĕl; ngaich kētö nup aṅ in u 
min yī-ö im Mā Tēv nö löö in Āròn öp kūönṙô nö tö hatāilöng nö tökētu.  
29I nup inlōntö yīö nö ṙòkhöre kētö töhataīlöng yī-ö min tökētu nö im Mā 
Tēv, nup tölngö tölöök in u, nup aṅ in u töngaich nö ahetlöngö.  
30Lökten meh min ngö ṙô tö cha, Yē yīö hatāilö nup tölngö tökôlò aṅ in u, 
ngaich kaheuktu min anū-ö nö in yip Lēvī nö ṙanūölö ṙôken aṅ sanông sāiny, 
ane inrē ṙanūölö ṙôken aṅ kinrān vāin.  
31Keuheūt chūökre yī-ö min nyā-aṅ u, yī-ö tö yip aṅ patī yīö: tön raneushö 
yīö nun nö ṙënngen la-en yīö el ngam rūkui manūlö.  
32Ngaich rö-ö yī-ö min keun tökööl tö pôkūö e, yē yīö hatāilö nup tölngö 
tökôlò aṅ in u: ngaich yī-ö min öt hachōichngö nup töhet aṅ in yip kūön 
Israĕl, hòṅ yīö öt kapah.  

 Kinṙeūkö 19 

Tīsum Alāha Ap Tangāṅv Kan Nūā 

1Ngaich ngam Mā Tēv nö vë-ekūö Môsös, Āròn inrē nö ngö ṙô,  
2Angū-ö ön ngih chöngö aṅ im chöngö ngam hachöngten ngam Mā Tēv, nö 
ngö ṙô, Vë-ekūö yip kūön Israĕl, hòṅ cha nö hĕng nòng kahëti nö in meh tö 
tangāṅv kan kūön nuā töt pitōtu, öp töt chanôichu alaha, ane inrē öp töt 
hakeunlöng tö kaneun inröl.  
3Ngaich yī-ö kēten ò min in Ēliasör öp kūönṙô, ngaich anga-aṅ min nö kēnyen 
ò lā uk ngam elyöngö, ngaich hĕng tak min ṙamatnyö likeun ò nö i kūö ò.  

4Ngaich öp kūönṙô min Ēliasör nö aṅtī tö kuntī re nö kēḵ mahām ip mahām 
ò, ngaich kicheny tö öp mahām ò nö lā kūö ngam rūkui manūlö sat heuh tī:  
5Ngaich hĕng tak min famöngngö ngam kan kūön nuā nö i kūö ò; föngi min 
tö ò öp uk ò, alaha ò, mahām ò, hol töp sôḵ ò inrē:  
6Ngaich ngam kūönṙô min nö kēḵ chōn sītör hissòp, laturë inrē ngaich 
kavalhöt u nö ellōn kūö ngam töhūkūö tameūyö ngam kan kūön nuā.  
7Ngaich ngam kūönṙô min nö söich nup inyut re, vōk alaha re min inrē anga-
aṅ nö el mak, ngaich unôich anga-aṅ min nö kuhēthöre nö im elyöngö, 
ngaich ngam kūönṙô min nö kuvīö söl harap.  
8Ngaich anga-aṅ öp famöngngen ò min nö söich inyut re nö el mak, ngaich 
kuvīö min söl harap.  
9Ngaich öp tarik öp töt kuvīö min nö hamūl nup tisum ngam kan kūön nuā, 
ngaich ṙātö u nö lā uk ngam elyöngö in öp tölöök chūök, ngaich in e min 
angū-ö nö halīniṙen tö yip ṙôngö kūön Israĕl nö mak inrēvngöre: tökētu an 
angū-ö kūö tökööl.  
10Ngaich anga-aṅ öp mahamūl nup tisum öp kan kūön nuā, nö söich inyut re 
min, ngaich kuvīö söl harap: ngaich angū-ö min in yip kūön Israĕl tö öp aṅ 
tahëng mi-iyöng in cha nö chöngö tö-örheūheu.  

Līnūölkö Alāha Kupah 

11Ngòh lamūölkö alaha kupah öp töng sitih tarik, kuvīö min anga-aṅ nö sat 
kumkam:  
12Ahetlöre min anga-aṅ im linūöyö sakāmö, ngaich in sinātö sakāmö anga-aṅ 
min nö öt kuvīö: yĕn öt ha-etlöre pöri anga-aṅ im linūöyö sakāmö, ngaich 
anga-aṅ min im sinātö sakāmö nö tökuvīö.  
13Öp töng lamūölkö alaha kupah töng sitih tarik öp tökapah, ngaich rö-ö nö 
ahetlöre, hachōichngö ngam inrūkui ngam Mā Tēv anga-aṅ: ngaich anga-aṅ 
min nö rökiṙen nö ṙā-ang in Israĕl: pò ngam mak inrēvngö nö öt kichenytu nö 
i kui ò, tökuvīö an min anga-aṅ, ṙòngmö in ò min ngam kinvīöṙö ò.  

14Ngih ön kinvīöṙö, yē ngòh tarik nö kapah nö el rūkui: öp kumhëthötre nö el 
ngam rūkui, öp töng mī-el ngam rūkui inrē, sat sumkam min nö kuvīö.  
15Ṙòkhöre nup chūökṙen töluvë-akkūi, nup töt inkūpu tö tököp nö i kui u, nö 
kuvīö.  
16Öp töng lamūölkö öp töfëli nö el kahôyö, hēk inrē öp lamūölkö alaha 
kupah, hēk tangëḵ kupah, hēk anūlö, kuvīö min anga-aṅ sat sumkam.  
17Ngaich kūö öp tökuvīö min cha-a nö kēḵ i nup tisum öp töföngö tökētu kūö 
tökööl, ngaich asëlöng min öp töhëm mak nö el öp tanīöyö. 
18Ngaich öp töt kuvīö min tarik nö kēḵ hissòp, sumtö e ngaich nö el mak, 
ngaich kichënyö e nö i kui öp rūkui, i kui nup chūökṙen inrē nö ṙòkhöre, i kui 
yip tarik inrē mu-umuh, i kui ò inrē, öp lamūölkö tangëḵ, lamūölkö töfëli, 
lamūölkö kupah, hēk lamūölkö anūlö:  
19Ngaich ngam töt kuvīö tarik min im linūöi sumkam, sinat sumkam inrē, nö 
kicheny kui ngam tökuvīö: ngaich im sinat sumkam anga-aṅ min nö ahetlen 
ò; ngaich anga-aṅ min nö söich hilā re, vōk inrē, ngaich öt kuvīö min söl 
harap.  
20Ngaich öp tarik pöri min öp tökuvīö, nö ötha-etlöre, anga-aṅ min tarik 
törökiṙen nö ip manūlö, pò ò nö hachōichngö ngam inrūkui ngam Mā Tēv: öt 
kichenytu inrē ngam mak inrēvngö nö i kui ò: tökuvīö an anga-aṅ.  
21Ngaich angū-ö min nö in cha nö chöngö töt chanūhuvṙen: ngaich anga-aṅ 
ngam lamūölkö ngam mak inrēvngö min nö kuvīö söl harap.  
22Ngaich öp töng lūölka min tö ngam tökuvīö tarik nö kuvīö min; ane inrē öp 
tarik lamūölkö e min nö kuvīö söl harap.  

Kinṙeūkö 20 

Falngen I Kātēs 
(Man 17.1-7) 

1Ngaich yik kūön Israĕl, keuheūtlöre yip ṙôngö tarik, nö yihtöre nö el 
nyaṅlnyi nö i Sin im raneh chingëṅt: iyöng i Kātēs inrē yik tarik; umuh inrē 
Miriöm nö kapah umuh inrē nö lāpi.  

2Ngaich öt māku yik ṙôngö tarik nö umuh: hamūlöre cha-a ngaich nö lā-alkūö 
Môsös Āròn inrē.  
3Ngaich yik tarik nö lā-alkūö Môsös, ngaich vë-ekūö ò nö ngö ṙô, Kapah in 
öre ngaich i lōn ngam Tēv hē yip hol ih nö i kūö ngam Mā Tēv nö kapah!  
4Kūöyòh an kētö vē aṅ im Mā Tēv tömūl nö el ngih tönyaṅlyi nö pò ih hōḵtu 
kapah in e, īhö tö në chehen ih töṙeūla?  
5Kūöyòh an inrē kēngen ih ṙā-ang Aikup, an kēten ih in ngih tötlöök chūök? 
Hö-ö an nö chūök kulöl, hēk anychīr, hēk angkūr hēk anār; öt rēhĕn nö mak 
tö-ôkö umuh.  
6Ngaich Môsös Āròn inrē nö kiröönngöre nö ṙā-ang i yip ṙôngö tarik nö chuh 
ik inkūp ök rūkui manūlö, ngaich afukngöre cha-a nö fāthak kūö: ngaich 
ngam lanöökö ngam Mā Tēv nö meūkö tö cha.  
7Ngaich ngam Mā Tēv nö vë-ekūö Môsös nö ngö ṙô,  
8Kēḵ ngam tinkung, hamūl yip ṙôngö tarik inrē, më-eṅ, ap mëm meh inrē 
Āròn, vë-ekūö ngam ihong nan i kūö cha; hòṅ e nö kētö ap in re mak; ngaich 
nā-aṅ min kēnyö mak in cha nö löknyö im ihong: hòṅ nā min kētö òk yip 
ṙôngö tarik tö nup töṙeūla chehen cha inrē.  
9Kēḵ ök tinkung ngaich Môsös nö ṙā-ang i kui ngam Mā Tēv, sā tinöölô ò tö 
Ò.  
10Ngaich Môsös nö hamūl yik tarik tömūl nö i kūö ök ihong, ngaich ngö ṙô tö 
cha, Hangihtöre, yī-ö ma-ahôngen chöngö; kēnyö mak yīö öi vöh ṙā-ang i 
ngòh ihong?  
11Hanyāṅklö këlre ngaich ang Môsös, ngaich nët heuh tī nö foh ök ihong nö 
aṅtī tö ök tinkung re: pōyen ngaich ök mak nö hëmnyi, òk ngaich yik ṙôngö 
tarik, tö nuk töṙeūla chehen cha inrē.  
12Ngaich ngö ṙô ngam Mā Tēv tö Môsös Āròn inrē, kūö nā öt ṙātö ellōnre in 
Chu, an ahetlen Chu i kūö vē kūön Israĕl, lökten nan min öt kētö ngih 
manūlö in öp panam öp kahëtö Chu in cha.  

13Në nun mak i Meripāh, kūö yik kūön Israĕl nö lā-alkūö ngam Mā Tēv, 
ngaich anga-aṅ nö hameuktöre nö töhet nö in cha.  

Öthalöngtuṙen Yik Israĕl Nö Lökngö Ītöm Tök Rācha Re 

14Ngaich ṙā-ang Kātes ang Môsös nö tīnngö ma-ahānga nö ik rācha aṅ Itöm, 
Ngö ṙô ap kahëm meh Israĕl, Akahalōn man tö nuk kanihngen ih nö ṙòkhöre 
nuk famuk in ih:  
15Tö inlahen yik muvöhngö ih nö chuh Aikup, ngaich marô-òten īhö iyöng 
Aikup; ngaich yip aṅ Aikup nö öt lēken ih, tö yik muvöhngö ih inrē:  
16Ngaich hē ih peuinyhökūö ngam Mā Tēv, ngaich hang ṙô ih Anga-aṅ, 
ngaich tīntö ma-ahānga hĕng tak, ngaich kēnyen ih ṙā-ang Aikup: yĕh meūkö 
ih ngaich i Kātes, ngih elpanam i manā-ang kūö kūöngö meh:  
17Vë-ekūö meh chin halöngten ih lök el panô-òṅ sāiny, hēk panô-òṅ angkūr, 
öt rēhĕn min hōḵ òk angkūr, öt rēhĕn min hōḵ òk mak aṅ nup tö-ūlö mak: 
höng lök ngam tökiröng talöökö ngam rācha in min, öt rēhĕn in min hōḵ 
kānköre lā hāmö öt rēhĕn lā tavē, hanöngsaha ih chööḵngö ngam kūö panam 
meh.  
18Ngaich ngö ṙô Itöm tö ò, Uh man lök in chu, hòṅ chu öt kumtö sanëtre 
kunyī-inyre lā-al meh.  
19Ngaich yik kūön Israĕl nö ngö ṙô tö ò, Hòṅ kiröönngöre in lök im tökiröng 
talöökö: ngaich yē ih min òk mak meh chū-ö tö në töṙeūla chehen chu inrē, 
ngaich chū-ö min kētö ṙāi, halöngten chu höng lök muh në elröön chu, öt 
lahūölku tö yô-òv.  
20Ngaich ngö ṙô anga-aṅ, Uh man tufunnyöre, Kunyī-inyre ngaich Itöm nö lā-
al ò nö pōyen hol tö tarik, hol tö yöng kumlēḵ kël re inrē.  
21Ngati inlahen Itöm nö sōḵ nö kētö talöökö Israĕl nö lök el kūöngö ò: lökten 
Israĕl nö havöökūöre nö ṙā-ang in ò.  

Kapah Ngaich Ang Āròn 

22Ṙā-ang Kātes cha-a ngaich nö kiröönngöre: sölta ngaich nö ik rung Hōr yik 
kūön Israĕl, nö ṙòkhöre yik ṙôngö tarik.  

23Ngaich ngam Mā Tēv nö vë-ekūö Môsös Āròn inrē nö ik rung Hōr, i kūöngö 
panam Itöm, nö ngö ṙô, 
24Hamūltu an min Āròn nö in yip tarik re: pò ò min nö öt kuhēthötre nö im 
panam ngam kahëtö Chu ngaich in yip kūön Israĕl, pò nā ahôngen ṙô Chu, i 
nup mak Meripāh.  
25Ngô-òṅ Āròn töp kikōnyö kūön ò inrē Ēliasör, ngôlen cha ip rung Hōr 
26Ngaich luhnyö nuk inyut Āròn, ngaich hayutlen u ip kikōnyö kūön ò 
Ēliasör: ngaich Āròn min nö hamūltu nö in yip tarik re, ngaich kapah, min nö 
umuh.  
27Ngaich Môsös nö asā tinöölôre tö ngam Mā Tēv: yônlö cha-a ngaich nö i kui 
ök rung Hōr nö meūkö tö yik ṙôngö tarik nö ṙòkhöre.  
28Ngaich Môsös nö ṙòngngö nuk inyut Āròn nö ṙā-ang in ò, ngaich hayutlen ū 
nö in Ēliasör ök kikōnyö kūön ò; ngaich kapah Āròn nö umuh i kui ap rung: 
yônti ngaich Môsös, Ēliasör inrē nö ṙā-ang kui ap rung. 
29Ngaich hē yik ṙôngö tarik nö ṙòkhöre nö meūkö Āròn nö kapah, lūöi anāi 
sakāmö cha-a ngaich nö peūinyö Āròn, ṙòkhöre yik aṅ patī Israĕl.  

 Kinṙeūkö 21 

Mīhòīṅ Tö Yik Aṅ Kanā-an 

1Ngaich ök aṅ Kanā-an, ök rācha Arāt, ök mī-iyöng lā lòhngö, nö hang ineūkö 
yik aṅ Israĕl, nö yih nö löktö ip talöökö Atarim; kiyung ngaich kēḵ yik rēvre 
aṅ in cha nö töhakövö.  
2Ngaich Israĕl nö chūöku ṙô nö kilēḵngôre nö im Mā Tēv, nö ngö ṙô, Yē Meh 
min kô-en kētö vē tarik nö eltī chu, ngaich chū-ö min ahatngö nup elpanam 
cha.  
3Ngaich ngam Mā Tēv nö hang ṙô Israĕl, ngaich kēten yik aṅ Kanā-aṅ; ngaich 
keuheūtngörevah tī cha-a tö cha nuk elpanam cha inrē: ngaich kaheūkö minë-
eny öp chūökö nö Hōrmāh.  

Vī-mās Pēch 

4Ngaich kiröönngöre cha-a nö ṙā-ang ip rung Hōr nö lök ip talöökö tö kū-ö tö 
öp mai Itöm, nö havī ap panam Itöm: ngaich yik tarik nö öt kalēḵngöre ellōn 
tökūö ngam talöökö.  
5Lā-alkūö ngam Tēv ngaich yik tarik, lā-alkūö Môsös inrē nö ngö ṙô, Kūöyòh 
öi kēnyen ih ṙā-ang Aikup öi kapah el ngih tönyaṅlnyi? Tön rö-ö yih nö nyā-
aṅvkūövö nö umuh, öt māku inrē nö umuh: ngaich īhö inrē sa-òkkūö tö ngih 
töt kôlò nyā-aṅkūö.  
6Ngaich ngam Mā Tēv nö tīntö pēch tötameūyu kūö nö in yik tarik, kap yik 
tarik ngaich anū-ö; ngaich pōihangṙen yik tarik Israĕl nö kapah.  
7Ngaich yihtöre yik tarik nö in Môsös, ngaich ngö ṙô, köölöfālen in ngaich pò 
ih chōichô lā-alkūö ngam Mā Tēv, lā-alkūö meh inrē; vë-ekūö ngam Mā Tēv 
man yēḵ, hòṅ Ò nö kēngö minë pēch nö ṙā-ang in ih. Vë-elkūi yik tarik 
ngaich ang Môsös.  
8Ngaich ngö ṙô ngam Mā Tēv tö Môsös, Vī pēch man tötameūyu kūö, sātlen ò 
i kui ap haṙah chōn: ngaich mīnö, öp töng kāpö, nö aṅ yĕn ngëichken ò.  
9Ngaich Môsös nö vī ök mās pēch, sātlen ò ngaich nö i kui ök haṙah chōn: 
ngaich yē öp pēch nö kap tarik, ngaich yē ò nö hatīönkö ngam mās pēch, 
ngaich aṅ anga-aṅ.  

Löktö Kui Rung Hōr Söl Ël Achaṙö Yip Aṅ Mô-āp 

10Kiröönngöre ngaich yik kūön Israĕl, ngaich vītö chūökre nö i Ōpòt. 
11Kiröönngöre cha-a ngaich nö ṙā-ang Ōpòt, ngaich vītö chūökre nö i Iye-
apārim, el öp tönyaṅlnyi lā kūö Mô-āp, lā löklö ngam tavūöi.  
12Ṙā-ang umuh cha-a ngaich nö kiröönngöre ngaich iyöngtöre nö el achāṙö 
Sāret. 
13Ṙā-ang umuh cha-a nö kiröönngöre, ngaich iyöngtöre nö ip lā tahëng kaha 
Ārnòn, öp mī ël tönyaṅlnyi, lamöknyö kūöngö panam yik aṅ Amôr: pò Arnòn 
nö kūöngö Mô-ap, nö lā ṙat Mô-āp tö yip aṅ Amôr.  
14Lökten an nö ngö ineuka nö i mat līpöre kinyūngö tö ngam Mā Tēv, Vahep 
el sufah, Nup achārö Arnòn 

15Öp paneūti nup achāṙö Tö kū-ö tö elyöngö yip aṅ Ar, Öp tö taptöre nö 
kūöngö Mô-ap.  
16Ngaich ṙeū-eung umuh cha-a nö kiröönngöre nö chuh Pīr: angū-ö ap tö-ūlö 
mak ap ṙô ngam Mā Tēv nö in Môsös, nö ngö ṙô, Hamūl yip tarik, hòṅ Chu 
kētö mak cha.  
17Ngaich Israĕl nö tikök ngih tinkökö: Ō mak tö-ūlö, pöklöre man; tikökhökūö 
e yin:  
18Ngam mak, ahul yik mā, Ngam ahul yik mākūö yik tarik, Aṅtī tö kinchīṙö 
re, aṅtī tö tinkung re inrē. Kiröönngöre cha-a ngaich nö chuh Mattanah, nö 
ṙā-ang el ngam tönyaṅlnyi: 
19Ṙeū-eung Mattanah inrē nö chuh Nahalī-ĕl: ṙeū-eung Nahalī-ĕl inrē nö chuh 
Pāmòt:  
20Ṙeū-eung Pāmòt inrē nö chuh el achāṙö öp mi-i ël taṙeūḵ Mô-āp, nö chuh 
kui Piskā, öp töchônglö nö i kui öp tönyaṅlnyi.  

Mihôiṅ Tö Rācha Sīhòn Tö Rācha Ôk Inrē 
(Invan 2.26—3.11) 

21Ngaich Israĕl nö tīnngö ma-ahānga nö in Sīhòn ök rācha yik aṅ Amôr, nö 
ngö ṙô,  
22Halöngten chu man lök ël ngam panam meh: öt hōḵ in min kānkö el panô-
òṅ sāiny, hēk el panô-òṅ angkūr: öt hōḵ in min òk mak aṅ nup tö-ūlö mak: 
höng lök el ngam tökiröng in min talöökö ngam rācha, hanöngsaha ih 
chööḵngö kūö panam meh.  
23Ngaich Sīhòn nö öt halöngten Israĕl nö lök ip kūöngö panam ò: hamūl yik 
tarik re pöri Sīhòn nö ṙòkhöre ngaich kunyī-inyre nö lā-al nö el inchōn, 
yihtöre ngaich nö i Yāhas: ngaich kiyūngö Israĕl anga-aṅ.  
24Aṅtī tö fël ngaich Israĕl nö fëlan, ngaich amīnu töp panam ò, löktökūö tahël 
Arnòn Amön söl Yappòk, sölta nö i yik kūön Ammön: pò ök kūöngö panam 
yik kūön Ammön nö ngëḵ.  



399 

 

 
   Nicobarese Bible 

© 2014, Bible Society of India. 
 

 
 

 

25Keuheūtlöre tī ngaich Israĕl, nö kēḵ në elpanam: ngaich Israĕl nö iyöng el 
nup elpanam yik aṅ Amôr nö ṙòkhöre, i Hespòn, el nup kun elpanam inrē nö 
ṙòkhöre umuh.  
26Pò Hespòn nö elpanam Sīhòn ök rācha yik aṅ Amôr, ök kumyung nö lā-al 
ök rācha aṅ Mô-ap, ngaich keuheūtlöre tī tö nuk panam ò nö ṙòkhöre, nö ṙā-
ang eltī ò, sölngö nö i Arnòn.  
27Lökten cha yip tö inchōḵovṙô nö ngö ṙô, Yihtöre yin i Hespòn, Hökngen 
ngam elpanam Sīhòn nö vīlöngö nö haköpi inrē:  
28Pò öp tameūyö nö ngaich nö ṙā-ang Hespòn, Öp töhū ṙā-ang el panam 
Sīhòn: Ṙāpngö kūö öp nö ngaich tö Ar öp i Mō-ap, Yip mākūö lāmā tulöng i 
Arnòn.  
29Aōla, më-eṅ Mō-ap! Öt kôlò man ngaich; Ō më-eṅ tarik Kēmos: kēnyö yip 
kūön re an kikōnyö nö sā töpāngö, yip kūön ò kikānö inrē nö im inkövö nö in 
Sīhòn rācha aṅ Amôr.  
30Lirënyö cha in ngaich; lëlngö ök Hespòn nö söl i Tipòn ngaich īhö payāyi tī 
söl Nōfāh, öp tö sölngö nö i Metīpā.  
31Ngatī inlahen Israĕl nö iyöng panam yik aṅ Amôr.  
32Ngaich Môsös nö tīnngö mahayun nö i Yāsör, ngaich kēḵ nup elpanam 
umuh, ngaich ahōngö yik aṅ Amôr yik mu-umuh.  
33Havöökūöre cha-a ngaich, ngaich chuh el ap talöökö Pāsān, ngaich ang Ôk 
ök rācha aṅ Pāsān nö kuyī-inyre nö lā-al cha, ṙòkhöre inrē yik tarik ò, nö 
kiyung nö i Etrēi.  
34Ngaich ngö ṙô ngam Mā Tēv tö Môsös, Um pa-ekūö: töm kēten ò Chin nö 
eltī meh, yip tarik ò inrē nö ṙòkhöre, töm panam ò inrē; ngaich sā tīre min 
më-eṅ tö Sīhòn tö ò, öp rācha aṅ Amôr, öp mi-īyöng Hespòn.  
35Lökten cha nö fëlan tö yik kikōnyö kūön ò inrē, ṙòkhöre yik tarik ò inrē, 
hanöng saha töt hĕng tit tak nö ōtre nö in ò: ngaich cha-a nö amīnu tök 
panam ò.  

Kinṙeūkö 22 

Tīnngö Chamuh In Pēlām Ök Rācha Yik Môāp 

1Ngaich kiröönngöre yik kūön Israĕl, ngaich iyöngtöre nö i nuk panam Mô-āp 
töṙā-akūö lā muh tö Yôtön i Yerikō.  
2Ngaich ök kikōnyö kūön Sippōr ang Pēlak nö meuk nup tī Israĕl nö ṙòkhöre 
nö i yik aṅ Amôr. 
3Ngaich Mô-āp nö pōyen pinhë-ekūö tö yik tarik, pò cha nö maṙôngö: 
kihngen inrē Mô-āp tökūö yik kūön Israĕl.  
4Ngaich ngö ṙô Mô-āp tö yik mā aṅ Mītiā, Keuheūtngörevah tī ön min ngih 
ṙôngö tö vē mahavīlen hī, nö sā kūö nuā nö nyāngö kiyôp ngam töngāṅ. Ök 
kikōnyö ök kūön Sippōr ang Pēlak rācha mī-i Mô-āp hē e.  
5Ngaich anga-aṅ nö tīnngö ma-ahānga nö in Pēlām ök kikōnyö kūön Pī-ōr nö 
i Pītōr, ök tö röhta nö ik tahël nö i panam yik kūön yik tarik ò, nö havëten ò, 
nö ngö ṙô, Yĕh meuk, ṙamā-ang Aikup yin vē tarik yamih: yĕh meuk, tööḵlö 
kūö ön ngih panam tö cha, ngaich cha-a inrē nö höngngöh nö lā-al chu.  
6Tā-a lökten töngamuh, vë-ekūö meh chin, rūtngövah vē tarik; tön yāha 
kumlēḵ yin tö chu: lohten min öich mihôiṅ, hòṅ ih fëlö cha, hòṅ chu inrē 
ahōngen cha ṙā-ang kūö ngam panam: pò chu akahalōn tö öp töng 
hakôlöngṙô tö meh ngaich kôlò, ane inrē anga-aṅ öp törūtiṙen mgaich ök 
kôlò.  
7Ngaich yik mā aṅ Mô-āp tö yik mā aṅ Mītiā nö kiröönngöre nö keuntö nuk 
raneushö milūönö nö eltī cha; yih cha-a ngaich nö in Pēlām, ngaich ṙônyö 
nuk ṙô Pēlak nö in ò.  
8Ngaich ngö ṙô anga-aṅ tö cha, Ngöh yin ihih i ngih hatööm, hòṅ chu min 
kumtö ṙô in yīö hēk, sā ṙô ngam Mā Tēv min tö chu: ngaich yik mā aṅ Mô-ap 
nöng ngöh nö in Pēlām.  
9Ngaich yih ngam Tēv, tahīntö Pēlam, ngaich ngö ṙô, Asuh aich vē tarik in 
meh?  

10Ngaich ngö ṙô Pēlām tö ngam Tēv, tahīntö Pēlak yin ök kikōnyön kūön 
Sippōr rācha aṅ Mô-āp, nö in chu, nö ngö ṙô,  
11Yĕh meuk, yip tarik ṙameū-eung Aikup, lipngö tī yip tökūö ngam tumlat: tā-
a rūtngö vah cha min; löhten chin min mihôiṅ kiyung lā-al cha, ngaich 
ahōnyen cha.  
12Ngaich ngö ṙô ngam Tēv tö Pēlām, Uh man rūtngö vah yip tarik tön tökôlò 
yip. 
13Chōholre ngaich Pēlām im peūheu, ngaich ngö ṙô tö yik mā aṅ in Pēlak, 
ngaich yin chuh panam re: tön sōḵ an ngam Mā Tēv nö kētö inlöngten chu 
kiröönngöre in yīö.  
14Chōholre ngaich yik mā aṅ Mô-āp, ngaich chuh in Pēlak cha-a, ngaich ngö 
ṙô, Sōḵ ap Pēlām nö yih nö hol ih.  
15Hēk ang Pēlak nö ṙūhöl tum tak tahīnngöre tö yik mā, tömötlö minā-aṅ tö 
cha.  
16Chalôḵ cha-a ngaich nö in Pēlām, ngaich ngö ṙô tö ò, Ngö ṙô ap Pēlak ap 
kikōnyö kūön Sippōr, Vë-ekūö meh chin, un hĕng ap lökngen meh öt 
yihtökūö in chu.  
17Tön ṙūölen meh chin min i tökiröng minā-aṅ, öp tö sitih ṙô meh in chu kēkö 
kaha e chū-ö min: tā-a lökten, vë-ekūö meh chin, rūtngövah vē tarik.  
18Ngaich Pēlām nö ngö ṙô nö sap ṙô yik tarik Pēlāk, Yē Pēlak öre nö kē-ĕkūö 
chu töp patī re nö tööḵlö tö rupīö humlum inrē ötkô chū-ö vāngngö röön tö 
ngam ṙô ngam Tēv chu ngam Mā Tēv, öich kūöṅnhöl hēk pōihöl.  
19Vë-ekūö yīö chin lökten, ngöh yin ihih inrē ing hatööm, hòṅ chu akahalōn 
tö ṙanūölô ngam Mā Tēv min nö vë-ekūö chu. 
20Ngaich yihtöre ngam Tēv nö in Pēlām tö hatööm, ngaich ngö ṙô tö ò, Yē vē 
tarik nö yih nö havëken meh, chōholre, kuṙòh in cha; höng ap ṙô chu pöri vë-
ekūö meh, angū-ö la-en meh.  

21Chōholre ngaich Pēlām tö peuheū, hanāmlö uk ök köttö re ngaich, ngaich 
kiröönngöre nö hol yik mā-aṅ Mô-āp.  

Pēlām Tök Köttö Ò 

22Ngaich līn ngam Tēv pò ò nö kiröönngöre: ngaich ök ma-ahānga aṅ im Mā 
Tēv nö harònglöre nö el talöökö nö lā-al ò. I uk ök köttö re anga-aṅ, hol ò 
inrē nak tarik ò tönët tak.  
23Meuk ök ma-ahānga aṅ im Mā Tēv, ngam köttö, nö el taköökö nö 
sökhakaṙen, nyāṅkhaka ök sanët nö eltī ò: kānngöre ngaich ök köttö tö ngam 
talöökö, ngaich chuh el ngāṅṙö: foh ngam köttö ngaich ang Pēlām, nö 
havöötö kūö ò nö el ngam talöökö.  
24Ngaich ök ma-ahānga aṅ im Mā Tēv nö sökhaka nö el ök talöökö 
tökilūhötre i hôi nuk panô-òṅ angkūr tö-ahëmlöng tö kinlōngö lā hih hĕng, lā 
hī-a hĕng.  
25Meuk ök ma-ahānga ngam köttö aṅ im Mā Tēv, ngaich singtöre nö i kaha 
kinlōngö, ngaich tileuich tö kunröön Pēlām nö i kaha kinlōngö, ngaich hēk 
anga-aṅ nö fōhan.  
26Ṙūöhöng re ngam ma-ahānga ngam Mā Tēv ngaich sökhaka nö el ök 
töcheūkti chūökö, i chūök töt talööku nö havöö lā hāmö hēk lā tavē.  
27Meuk ök ma-ahānga aṅ im Mā Tēv ngam köttö, ngaich hulalngöre anga-aṅ 
nö el katòh Pēlām: hūlökūö tanāinyö ngaich Pēlām, foh ngam köttö ngaich 
anga-aṅ aṅtī tök tinkung re.  
28Ngaich ngam Mā Tēv nö löpnyö kūö elvāng ngam köttö, ngaich ngö ṙô 
anga-aṅ tö Pēlām, Suh ap tī chu in meh taheui töp lökten chu fōho tö meh 
ngaich öm lūöi heuh tī? 
29Ngaich ngö ṙô Pēlām tö ngam köttö, Pò meh, miyëḵ tö chu: yik chin öre 
hòṅ sanëtu eltī, ngaich vah öre më-eṅ töngamuh kapah tö tī chu.  
30Ngaich ngö ṙô ngam köttö tö Pēlām, Öt köttö meh öichu, öich tö-i-ūkö tö 
meh i ṙô-òtö nômö meh söl ing töngamuh? Hĕng heuh öich ṙung ngati tī tö 
meh? Ngaich ngö ṙô anga-aṅ, Hö-ö.  

31Ngaich ngam Mā Tēv nö löpnyö kūö mat Pēlām ngaich meuk ök ma-ahānga 
anga-aṅ aṅ im Mā Tēv nö sökhaka nö el talöökö, nyāṅkhaka ök sanët nö eltī 
ò: sōntökūöre anga-aṅ ngaich, ngaich afukngöre nö fāthakkūö. 
32Ngaich ngö ṙô tö ò ngam ma-ahānga ngam Mā Tēv, Kūöyòh öm foh ngam 
köttö re öm ngaich lūöi heuh tī? Yĕh meuk, yih chin lā-al meh, pò ngam 
talöökö meh nö ötlöök nö i kūö chu:  
33Ngaich meūkö chu ngam köttö, ngaich lūöi heuh nö kānngöre nö i kūö chu: 
yĕn öt ngatī öre anga-aṅ nö kānngöre tö chu, tö ngāichövah man öre fëli tö 
chu, ngaich hayöölöngṙen nômö anga-aṅ.  
34Ngaich ngö ṙô Pēlām tö ngam ma-ahānga aṅ im Mā Tēv, Ngaich chin 
köölöfālen; pò chu öt akahalōn tö meh öm lā-al chu sökhaka el talöökö: 
lökten, yē meh kunyāhalōn tö e, ngaich kô-òren chu-ö hēk havanrit re.  
35Ngaich ngö ṙô ök ma-ahānga aṅ im Mā Tēv tö Pēlām, In më tarik man 
kuṙòh: höng ngam ṙô Chu pöri vë-ekūö meh angū-ö min ṙô meh. Lökten 
Pēlām nö ngaich nö kiröönngöre nö in yik mā-aṅ in Pēlak.  

Ha-öinytu Yihi Pēlām Tö Pēlak 

36Ngaich hē Pēlak nö ngaich nö hang tö Pēlām nö ngaich nö yih, kunyī-inyre 
ngaich anga-aṅ nö höngkūö ò nö elpanam i Mô-āp, ök i kūöngö Arnòn, ök lā 
manā-angkūö, kūö panam.  
37Ngaich ngö ṙô Pēlak tö Pēlām, Röh öich tīnngö mahavëken meh öich kô-ò 
ṙô? Kūöyòh öm öt yih in chu? Kô-òngrit ṙöng öich ötkô ṙūölen meh i minā-
aṅ?  
38Ngaich ngö ṙô Pēlām tö Pēlak, Yĕh meuk, ngaich chin taichtökūö in meh: 
ngaich kanô-òvö hòng chū-ö ṙô tö yô-òv? Höng ṙô tö ngam ṙô chin min ngam 
töchaphötvö nö elvāng chu tö ngam Tēv.  
39Ngaich kiröönngöre Pēlām nö hol Pēlak, yih cha-a ngaich nö i Kiryathūsot.  
40Ngaich kētö kōiny nuā ang Pēlak nö tökētu sīṅp inrē, ngaich söömtu nö in 
Pēlām in yik mā inrē hol ò.  

Raneh Ṙô Pēlām Nö Eūkö Mu-unòich 

41Ngaich im peuheū, ang Pēlak nö ngô-òṅ Pēlām, ngaich hayihten ò nö ik 
tömarô-òl chūök chūök Pē-āl, ngaich löktökūö in e mat anga-aṅ nö meuk öp 
tölngö manā-angkūö ṙôkti yik tarik.  

 Kinṙeūkö 23 

1Ngaich Pēlām nö ngö ṙô tö Pēlak, Sātö vahī-il man tö tahāklö ihih, ngaich 
sat nòng halēn tö kōiny nuā sat nòng inrē kōiny sīṅp.  
2Ngaich Pēlak nö ngatī sā ṙô Pēlām; kētö tökētu ngaich Pēlak, Pēlām inrē nö 
kö kö i kui nuk tahāklö, hĕng nòng kōiny sīṅp inrē.  
3Ngaich ngö ṙô Pēlām tö Pēlak, Söklöre man ranghö ngam töföngö tökētu, 
töich kiröönngöre chū-ö: lohten an ngam Mā Tēv min nö yih nö höngkūö chu: 
ngaich vë-eny nang meh min chū-ö tö nup töng hameuktö Ò nö in chu. 
Ngaich kiröönngöre anga-aṅ nö ip töt chōnu kui rung.  
4Ngaich ngam Tēv nö höngkūö Pēlām; ngaich ngö ṙô anga-aṅ tö ò, Ngaich 
chin sātö halēn tö tahāklö, ngaich inrē öich kētö tökētu hĕng nòng kōiny nuā 
hĕng nòng kōiny sīṅp inrē el töhĕng tahāklö. 
5Ngaich ngam Mā Tēv nö chaphöt elvāng Pēlām tö ṙô nö ngö ṙô, Havantöre 
man in Pēlak, ngö ṙô pömchö.  
6Havantöre ngaich anga-aṅ nö in ò, ngaich meūkö nö sökhak nö ranghö ök 
töföngö tökētu, anga-aṅ, ṙòkhöre inrē yik mā aṅ Mô-āp.  
7Ngaich anga-aṅ nö kēḵ inchōk-oṙô re, ngaich ngö ṙô, Ṙā-ang Aram ang Pēlak 
nö kēten chu. Ṙā-ang i minë rôngö lā chuhöt ngam rācha aṅ Mô-āp, Tā-a 
rūtngövah Yāköp, Ane inrē tā-a, harāinyngen Israĕl.  
8Sitih ṙô öich min rūtngövah, ngam töt rūtiṙen tö ngam Tēv? Sitih inlahen 
öich min inrē harāinyngö, ngam töt harāinyi tö ngam Mā Tēv?  
9Pò chu yih meūkan, löktökūö i kui minë ihong, Löktökūö minë rung chin 
meūkan: Yĕh meuk, tarik an nö töng hĕngtöṙah, Öt kaheuktu an min nö i 
pumnāmö tarik.  

10Chiāp tökô nö kaheuk pinṙōngö Yāköp, Hēk kaheuk öp finëntit Israĕl? 
Hökngen chu kapah kinpaha tö kinpaha tölöök. Hökngen öp manāḵngen chu 
inrē nö sā ò!  
11Ngaich ngö ṙô Pēlak tö Pēlām, Sitih tī öm ngaich tö chu? Kēten meh chin 
yih öm rūtngövah më lā-al chu, ngaich, yĕh meuk, höng hakôlò cha më-eṅ.  
12Ngaich ngö ṙô anga-aṅ nö sapṙô, Röh öich töhòṅ haṙēmngenre ṙô tö nup ṙô 
ngam Mā Tēv chahaphöt Ò nö elvāng chu?  

Innëtö Ṙô Pēlām Nö Eūkö Mu-unòich 

13Ngaich Pēlak nö ngö ṙô tö ò, Vë-ekūö meh chin, tā-a in chu ip tahëng 
chūökö, öm löktökūö in e mat meūkö cha; höng meuk öp manā-angkūö cha 
man min, öt kauheūtlöre mat pöri tö cha: löknyö in e ṙô pömchö rūtngövah 
cha.  
14Ngaich anga-aṅ nö kēnyen ò nö ip töngāṅ i Sōfim i kui Piskā, ngaich sātö 
vahī-il tö tahāklö ngaich kētö kōiny nuā anga-aṅ hĕng nòng, hĕng nòng inrē 
kōiny sīṅp nö ël töhĕng tahāklö.  
15Ngaich ngö ṙô anga-aṅ tö Pēlak, Sökhak man ihih ranghö ngam töföngö 
tökētu, i saha chu sin höngkūö ngam Mā Tēv umū-aṅ.  
16Ngaich ngam Mā Tēv nö meukkūö Pēlām, ngaich chaphöt ṙô nö elvāng ò, 
nö ngö ṙô, Havantöre man in Pēlak ngaich ngö ṙô öm ṙô-òv.  
17Yihtöre ngaich anga-aṅ nö in ò, yĕh meuk, sökhak anga-aṅ nö ranghö ök 
töföngö tökētu tö ò, in ò inrē yik mā aṅ Mô-āp. Ngaich ngö ṙô Pēlak tö ò, Suh 
ap ṙô ngam Mā Tēv?  
18Kēḵ inchōḵoṙô re ngaich anga-aṅ nö ngö ṙô. Chōholre, Pēlak, hang inrē; 
Hangihtöre tö ṙô chu, më-eṅ kikōnyö kūön Sippōr:  
19Rö-ö an ngam Tēv nö tarik, nö töminyôinyaṅ; Ötrēhĕn nö kūön tarik, nö 
mahavöötö ellōnre: Keuheūtô Anga-aṅ, ngaich yòh öt kēken e hòng? Hēk ṙô-
òv Anga-aṅ, ngaich öt hateungngö e hòng min?  
20Yĕh meuk, teūngen chin tö chöngö öich hōḵtu hakôlò: Ngaich hakôlò Anga-
aṅ, ötkô chū-ö haṙī-ing e.  

21Öt meuk tökööl anga-aṅ nö in Yāköp, Ötrēhĕn nö meuk töchōich nö in 
Israĕl: In ò An ngam Tēv ò ngam Mā Tēv, In cha öp ṙô rācha nö hūḵa.  
22Ṙā-ang Aikup yin nö kēnyu tö ngam Tēv; Kumlē-ĕv an tö tösā kumlēḵ 
hanchōn kōiny nuā.  
23Kô-en takô an Yāköp nö öt aṅhaṅv in tö milūönö, Ötrēhĕn an Israĕl nö 
aṅhaṅv in tö chanông alaha: Eūka an min nö in Yāköp in Israĕl inrē, Nöng tī 
ngam Tēv!  
24Yĕh meuk, chōholre an ngam tarik nö sā kan lāyön, Hachônglöre an inrē nö 
sā lāyön: Öt ṙōlngöre an min yĕn öt keuheūtökūö nö kā ap pôḵre, Òk mahām 
öp pôḵ re inrē.  
25Ngaich Pēlak nö ngö ṙô tö Pēlām, Ötrēhĕn man rūtngövah cha, ötrēhĕn öm 
hakôlò cha.  
26Sapṙô Pēlak pöri ang Pēlām nö ngö ṙô, Öt ngö ṙô öich tö meh, Ṙòkhöre nup 
ṙô ngam Mā Tēv, anū-ö la-en chu?  

Līnūöyö Ṙô Pēlām Nö Eūkö Mu-unòich 

27Ngaich ngö ṙô Pēlām, Tā-a, töich kēten meh ip tahëng chūökö; lohten min 
nö ṙanāmölōn ngam Tēv tö meh öm rūtngövah cha öm in e.  
28Ngaich Pēlak nö kēngen Pēlām nö i kui Pī-ōr, öp tö chônghaka nö lā tulöng 
töp tönyaṅlnyi.  
29Ngaich Pēlām nö ngö ṙô tö Pēlak, Vīlö tahāklö chu man sat, sat nòng halēn 
inrē tö kōiny kūön nuā.  
30Ngaich Pēlak nö ngatī, sā ṙô Pēlām, kētö tökētu ngaich hĕng nòng kōiny 
nuā, hĕng kōiny sīnp inrē el töhĕng tahāklö.  

Kinṙeūkö 24 

1Ngaich hē Pēlām nö meuk ngam Mā Tēv nö ṙāmölōn nö hakôlò Israĕl ngaich 
öt kiröönngöre anga-aṅ, nö sāre i nuk tahëng hē, nö höngkūö ò nö holtö 
milūönö, havööngö kūöre pöri nö kū-ö tö el nyaṅlnyi.  

2Hachônglö matre ngaich Pēlām, ngaich meuk elyöngö cha; ngaich yihtöre 
ngam ma-alaha aṅ im Mā Tēv nö in ò.  
3Kē öp inchōḵo ṙô re ngaich anga-aṅ, ngaich ngö ṙô, Ngö ṙô öp Pēlām öp 
kikōnyö kūön Pī-ōr, Öp tarik inrē öp tölöpnyukūö mat nö ngö ṙô:  
4Ngö ṙô anga-aṅ, ngam hamang në ṙô ngam Tēv. Ngam mameuk töt 
maneūken aṅ im Tökeuheūttöre Chöngö, Afukngöre, ngaich milakhak nup 
mat ò:  
5Yöng vanāyö nun minë inrūkui meh, Ō Yāköp, Minë inrūkui meh inrē, Ō 
Israĕl!  
6Sā innyāṅknyö achāṙö nun, sā panô-òṅ i kui tahël, Sā nup chōn liknaloe nup 
töteūichtu tö ngam Mā Tēv, Sā nup chōn sitör mī-i kui mak.  
7Hëmnyi min öp mak nö löknyö ël nup pālti ò, El nup mak töṙōl yip kūön ò 
min inrē, Marô-òl chūök öp min rācha ò tö Ākak, Hapōilöng min inrē ngam 
Pūlngö ò.  
8Kēnyen ò an ngam Tēv nö ṙā-ang Aikup; Ngaich sā kumlēḵ hanchōn kōiny 
nuā anga-aṅ: Keuheūt an min nö kāḵngö pumnāmö tarik yip tökunyāha elmat 
tö ò, Pinyeny nup tangëḵ cha an min nö likölö u, Ngaich tafūni tī nö lirënyö 
cha.  
9Ṙōlngöre an, sā ṙanôlngö lāyön, Sā kan lāyön inrē: chiāp min mahachohlen 
ò? Tökôlò yip yēḵ mahakôlò meh, Öt kôlò pöri yēḵ yip töt mahakôlò meh.  
10Ngaich tainy ang Pēlak nö lā-alkūö Pēlām, ngaich kōk eltīre anga-aṅ: ngaich 
ngö ṙô Pēlak tö Pēlām, Havëten meh chū-ö rūtngövah vē tökunyāha elmat tö 
chu, ngaich, yĕh meuk, hakôlò cha më-eṅ öm ngaich lūöi heuh. 
11Lökten man kūṙòh falngöre i chūök re: ṙamūölen meh chin tö lōnre i 
tökiröng minā-aṅ; ngaich pöri, yĕh meuk, ngam Mā Tēv nö haköpngen meh 
öt im minā-aṅ.  
12Ngaich ngö ṙô Pēlām tö Pēlak, Öt ṙô-òvö öichu inrē in yip ma-ahānga, yip 
tahīntö meh in chu, öich ngö ṙô,  

13Yē Pēlak öre nö kē-ĕkūö chu töp patī re nö tööḵlö tö rupīö humlum inrē, 
ötkô chū-ö vāngngö röön tö ngam ṙô ngam Mā Tēv, öich löökö tī hēk inrē 
ötlöökö tī, öich kahanglōnre; öp ṙô ngam Mā Tēv angū-ö min ṙô chu?  

Manā-aṅ Ṙô Pēlām Nö Eūkö Mu-unôṙch 

14Yĕh meuk, ngaich, chuh i yip tarik re chin ngaich: tā-a, hòṅ chu vë-enynang 
meh tö tī vē tarik min tö vē tarik meh, i në sakāmö 
15Ngaich kēḵ inchōḵ-oṙô re anga-aṅ, nö ngö ṙô, Ngö ṙô ök Pēlām ök kikōnyö 
kūön Pī-ōr, Öp tarik tölöpnyukūö mat, ngö ṙô,  
16Ngö ṙô anga-aṅ, öp tökumtö nup ṙô ngam Tēv, Öp tö-akahakūö tö inkaha aṅ 
im Lamā Tulöng, Öp mameuk töt maneūken aṅ im Tökeuheūttöre Chöngö, 
Afukngöre, ngaich nup mat ò nö löpnyukūö:  
17Meūkan chin, öt töngamuh pöri; Hatīönken ò chin, öt röhta pöri: Meutlö öp 
min taneūsömat nö löklö in Yāköp, Hĕng öp min kinchīṙö minā-aṅ löklö in 
Israĕl, Ngaich min nö fohtu i nup sinkeukngö kūö Mô-āp, Ngaich likölngö yip 
kūön Set nö ṙòkhöre.  
18Ngaich Itöm min nö hayōmö, Sēir inrē min nö hayōmö, më tökunyāha 
elmat tö ò misī; Isaha Israĕl nö öt pa-ekūö.  
19Hĕng tak öp min löknyö in Yāköp mahayōm panam, Ngaich piyāingö 
chööḵṙen min nö ṙā-ang elpinnāmen.  
20Ngaich hatīöntö kui Amelek, ngaich kēḵ inchōḵoṙô re, nö ngö ṙô, Ranehlö 
pumnāmö tarik an Amelek; Ngaich pöri öp manāḵngen ò min nö pinyaingö.  
21Ngaich anga-aṅ nö ngëichtö kui yik aṅ Kēn, ngaich kēḵ inchōḵoṙô re, nö 
ngö ṙô, Ngëḵ an ngam chūök meh iyöng, I kui ihong inrē ngam fôngö meh tö 
tī meh.  
22Halëli pöri min Kēn, Hanöngsaha Assör min nö kēngen meh töhakövö.  
23Ngaich kēḵ inchōḵoṙô re anga-aṅ, nö ngö ṙô, Vĕihāṅ, achīö ap min tö-aṅ yē 
ngam Tēv nö hateungtö e!  

24Yih pöri min nup chōng nö ṙāḵngö Kittim, Ngaich cha-a min nö hakihten 
Assör, hakihten Ēpör min inrē, Ngaich anga-aṅ min inrē nö piyāyi.  
25Chōholre ngaich Pēlām, ngaich kiröönngöre havantöre ngaich nö i chūök 
re: kiröönngöre ngaich Pēlak nö i kū-öre.  

 Kinṙeūkö 25 

Yīk Israĕl Nö I Pī-ōr 

1Ngaich Israĕl nö ngöh nö i Sittim, ngaich yik tarik nö chô-òkānö nö i yik 
kikānö kūön aṅ Mô-āp:  
2Pò cha nö havëtö yik tarik nö i tökētu nö i nup tēv cha: ngaich nyā-aṅvkūö 
yik tarik, ngaich sōnngöre nö i nup tēv cha. 
3Ngaich Israĕl nö hanôltöre nö in Pē-āl yik aṅ Pī-ōr: hūlökūö ngaich ngam 
tanāinyö ngam Mā Tēv nö in Israĕl.  
4Ngaich ngö ṙô ngam Mā Tēv tö Môsös, Kēḵ yip mākūö yip tarik nö ṙòkhöre, 
kiseutngen cha im Mā Tēv i kūö ngam tavūöi, hòṅ ngam tanāinyö ngam Mā 
Tēv nö havööṙikūö nö ṙā-ang in Israĕl. 
5Ngaich ngö ṙô Môsös tö yik kamhôṅka aṅ Israĕl, Kö fëlngö yip tarik re yin 
mahanôltöre nö in Pē-āl aṅ Pī-ōr.  
6Ngaich, yĕh meuk, yihtöre ök kūön Israĕl hĕng tak nö kumtö kikānö hĕng 
tak aṅ Mītiā nö i yik holre nö i kūö Môsös, i kūö yik ṙôngö kūön Israĕl inrē, i 
saha cha nö peuiny nö ik inkūp rūkui manūlö.  
7Ngaich hē Finehas nö meūkö e ök kikōnyö kūön Ēliasör, ök kūönṙô kikōnyö 
kūön Āròn; choholre ngaich anga-aṅ nö ṙā-ang i yik ṙôngö tarik, kēḵ ök vöi re 
nö eltī re;  
8Lūḵ ök tarik ngaich anga-aṅ aṅ Israĕl nö ël ök inrūkui, ngaich sapngen cha 
nö nëtre taka tök tarik Israĕl, tök kikānö inrē nö nyāha aich. Ngaich ök invah 
tölëlngökūö nö asökiröön nö ṙā-ang in yik kūön Israĕl.  
9Ngaich cha-a yik tökapah tökūö ök invah nö lanëlngö nö nët anāi fën köny.  
10Ngaich vë-ekūö Môsös ngam Mā Tēv, nö ngö ṙô,  

11Havööṙi kūö lanīnö Chin ṙā-ang in yip kūön Israĕl tö Finehas ök kūön 
Ēliasör kikōnyö, öp kūönṙô kūön Āròn kikōnyö, pò ò nö kalēḵĕlōn nö i ngam 
kumlēḵlōn Chu tö cha, lökten Chin öt keuheūtngöre vah tī tö yip kūön Israĕl 
im kumlēḵlōn Chu.  
12Ngö ṙô pöichö, Yĕh meuk, kētö ngam kinlēḵngô aṅ i lanāmö chin in ò:  
13Ngaich angū-ö min nö in ò, ip kūön ò inrē unôichrit ò, ngam kinlēḵngô töt 
chanūhuvṙen nö im la-en kūönṙô; pòn kalēḵĕlōn anga-aṅ nö i ngam Tēv re, 
ngaich vī inlām tökööl yip kūön Israĕl.  
14Angū-ö ön ngih minënyö öp tarik Israĕl öp töfëli öp anòngngö vah ök 
kikānö aṅ Mītiā, Simrī ök, kikōnyö kūön Salū, mā elpatī yöngre in yip aṅ in 
Sumōn.  
15Ngih minënyö ök kikānö aṅ Mītiā ök töfëliyö, Kòspī ök kūön Sūr nö kikānö; 
yöngkūö yik tarik i Mītiā nö i patī yöngre.  
16Ngaich vë-ekūö Môsös ngam Mā Tēv, nö ngö ṙô,  
17Hakihten yip aṅ Mītiā, fëlö cha inrē.  
18Tön hakihten yīö yip nö i tötlöök, aṅtī tö e cha-a nö haṙöingen yīö in Pī-ōr, 
i inlahen Kòspī inrē, ök kikānö kūön öp Mā aṅ Mītiā yik töfëliyö ik sakāmö 
ök lanëlngö i inlahen Pī-ōr.  

Kinṙeūkö 26 

Innët Heuh Kīnṙeūkö 

1Ngaich unôichrit öp tölëlngökūö invah, ngam Mā Tēv nö vë-ekūö Môsös, 
Ēliasör inrē ök kūönṙô kikōnyö kūön Āròn nö ngö ṙô.  
2Kaheuk yip ṙôngö kūön Israĕl nö ṙòkhöre, löktökūö tönët anāi samyeūheu 
ṙēti söl tulöng, lökngörit patī yöng cha, ṙòkhöre yip tökô nö kiröönngöre nö 
kiyung in Israĕl.  
3Ngaich Môsös, ök kūönṙô inrē tö Ēliasör nö vë-ekūö cha ip töṙā-akūö panam 
i Mô-ōp röhta nö i Yôtön i Yerikō, nö ngö ṙô,  

4Kaheuk ṙôngö më tarik, löktökūö tönët anāi samyeūheu ṙēti söl tulöng; sā ṙô 
ngam Mā Tēv nö tölṙô Môsös, tö yip kūön Israĕl inrē, yik kumnyī-inyre nö 
ṙāngö panam Aikup.  
5Rūpön lanòh Israĕl, kikōnyö kūön Rūpön; Hēnòk mupīhö yip lamökngörit 
Hēnòk: Pālū, mupīhö lamökngörit pālū:  
6Hesròn, mupīhö yip lamökngörit Hesròn. Kārmī yip lamökngörit Kārmī.  
7Vē yin mupīhö lamökngörit in Rūpön: acha-a inrē yip tökaheuklöng aṅ in 
cha nö fën anāi lūöi köny sātòng lūöi anāi.  
8Vē kikōnyö kūön Pālū: Ēliāp,  
9Vē kikōnyö kūön Ēliāp; Nemū-ĕl, Tatān, Apirām. Acha-a nā Tatān Apirām 
inrē nak töhavënyu nö ṙā-ang i yip ṙôngö tarik, nā lamā-alkūö Môsös Āròn 
inrē nö hol Kōrah, hē cha nö lā-alkūö ngam Tēv ngam Mā Tēv:  
10Ngaich ngam tumlat tö vā-ainykūöre, ngaich ngeūkten cha nö hol Kōrah, ik 
hē cha nö kapah; hē ök tameūyö nö ṙāpngökūö tī tö yik tö nëtòng taneui anāi 
tarik, ngaich vītuṙen cha-a nö minkahngö.  
11Hö-ö pöri yik kikōnyö kūön Kōrah nö kapah.  
12Vē kikōnyö kūön Sūmōn nö sā mupīhö cha: Nemū-ĕl, mupīhö lamökngörit 
Nemū-ĕl: Yēmin, mupīhö lamökngörit Yēmin: Yākin, mupīhö lamökngörit 
Yākin.  
13Sērah, mupīhö lamökngörit Sērah: Sā-ul, mupīhö lamökngörit Sā-ul:  
14Cha-a yin vē mupīhö lamökngörit Sūmōn, nët anāi nët köny nëtòng.  
15Vē kikōnyö kūön Kāt sā mupīhö cha, Sīfòn, mupīhö lamökngörit Sīfòn: 
Hakkī, mupīhö lamökngörit Hakki: Sunī, mupīhö lamökngörit Sunī.  
16Òsnī, mupīhö lamökngörit Òsnī: Irī, mupīhö lamökngörit Irī.  
17Aròt, mupīhö lamökngörit Aròt: Arēlī, mupīhö lamökngörit Arēlī.  
18Vē yin mupīhö yip kikōnyö kūön Kāt nö tumtak cha yip tö ngaich nö 
kaheūkö aṅ in cha, fën anāi taneui köiny taneūyòng.  

19Kikōnyö kūön Yūtā Er, Ōnān inrē: kapah ang Er Ōnān inrē ik panam Kanā-
an.  
20Kikōnyö kūön Yūtā, i mupīhö cha, Sīlā; mupīhö lamökngörit Sīlā: Pērĕs, 
mupīhö lamökngörit Pērĕs: Sērah, mupīhö lamökngörit Sērah. 
21Vē yin kikōnyö kūön Pērĕs; Hesròn, mupīhö lamökngörit Hesròn: Hāmul, 
mupīhö lamökngörit Hāmul.  
22Vē yin mupīhö aṅ in Yūtā, nö tumtak cha yip tö ngaich nö kaheūkö aṅ in 
cha, tafūölòng tafūöl sīön köny, taneūyòng.  
23Kikōnyö kūön Issakār, i tum mupīhö cha: Tōlā mupīhö lamökngörit Tōlā: 
Pūvā, mupīhö lamökngörit Pūvā:  
24Yasup: mupīhö lamökngörit Yasup: Simròn, mupīhö lamökngörit Simròn.  
25Vē yin mupīhö aṅ in Issakār, nö tumtak cha yip tö ngaich nö kaheūkö aṅ in 
cha, tafūöl anāi fën köny, lūöyòng.  
26Kikōnyö kūön Sepulön i tum mupīhö cha: Sērĕt, mupīhö lamökngörit Sērĕt: 
Ēlòn, mupīhö lamökngörit Ēlòn: Yahlīl, mupīhö lamökngörit Yahlīl. 
27Vē yin mupīhö aṅ in Sepulön, nö tumtak cha yip tö ngaich nö kaheūkö aṅ 
in cha, tafūöl anāi köny, taneūyòng.  
28Kikōnyö kūön Yôsĕf, i tum mupīhö cha: Manasē, Ifrēm inrē.  
29Kikōnyö kūön Manasē: Mākīr, mupīhö lamökngörit Mākīr: hakūönten Kilīöt 
inrē ang Mākīr: Kilīöt, mupīhö lamökngörit Kilīöt.  
30Cha-a yin vē kikōnyö kūön Kilīöt: Yīsör, mupīhö lamökngörit Hēlĕk:  
31Asriĕl inrē, mupīhö lamökngörit Asriĕl: Sīkem inrē, mupīhö lamökngörit 
Sīkem:  
32Samitā inrē, mupīhö lamökngörit Samitā: Hēför inrē mupīhö lamökngörit 
Hēför.  

33Öt kūönu ök Selōfehat tö kikōnyö ök kūön Hēför, höng kūön tö kikānu pöri: 
në nun minënyö yik kikānö kūön Selōfehat, Mahla, Nō-a Hòklā, Milkā, Tīrsa 
inrē. 
34Vē yin mupīhö aṅ in Manasē: ngaich cha-a vē inrē tökaheūkö aṅ in cha, nö 
taneui anāi nët köny, sātòng.  
35Vē yin kikōnyö kūön Ifrēm i tum mupīhö cha: Sūtēla, mupīhö lamökngörit 
Sūtēla: Pīkēr, mupīhö lamökngörit Pīkēr: Tāhan, mupīhö lamökngörit Tāhan.  
36Vē inrē kikōnyö kūön Sūtēla, Ērān, mupīhö lamökngörit Erān.  
37Vē yin mupīhö yik kikōnyö kūön Ifrēm, nö tumtak cha yip tökaheūkö nö 
ngaich aṅ in cha, lūöi anāi nët köny, taneūyòng. Vē yin kikōnyö kūön Yôsĕf i 
tum mupīhö cha.  
38Kikōnyö kūön Penyamin i tum mupīhö cha, Pēlā, mupīhö lamökngörit Pēlā: 
Aspēl, mupīhö lamökngörit Aspēl: Ahirām mupīhö lamökngörit Ahirām:  
39Sufām, mupīhö lamökngörit Sufām: Hufām, mupīhö lamökngörit Hufām.  
40Kikōnyö kūön Pēlā, Ārtā, Nā-amān inrē: Ārtā mupīhö lamökngörit Ārtā: Na-
amān, mupīhö lamökngörit Nā-amān.  
41Cha-a yin vē kikōnyö kūön Penyamin i mupīhö cha: ngaich acha-a yik 
tökaheuklöng aṅ in cha nö fën anāi taneui köny, tafūölòng.  
42Vē yin kikōnyö kūön Tën i tun mupīhö cha: Suhām, mupīhö lamökngörit 
Suhām, cha-a yin vē mupīhö Tën nö i mupīhöre cha-a. 
43Ṙòkhöre yik mupīhö lamökngörit Suhām, nö tum tak cha yip tö ngaich nö 
kaheuklöng aṅ in cha, nö tafūöl anāi fën köny, fënòng.  
44Kikōnyö kūön Asör, i mupīhö cha: Yimnā mupīhö lamökngörit Yimnā: Yisrī, 
mupīhö lamökngörit Yisrī Pēriya, mupīhö lamökngörit Pēriya. 
45Kikōnyö kūön Pēriyā. Hīpör; mupīhö lamökngörit Hīpör: Maiki-ĕl, mupīhö 
lamökngörit Maiki-ĕl.  
46Sërah minënyi ök kūön Asör kikānö.  

47Vē yin mupīhö yik kikōnyö kūön Asör, nö tumtak cha yip tö ngaich 
nökaheuklöng aṅ in cha, taneui anāi lūöi köny, fënòng.  
48Kikōnyö kūön Naftalī i mupīhö cha; Yasīl, mupīhö lamökngörit Yasīl: Kunī, 
mupīhö lamökngörit Kunī:  
49Yīsör, mupīhö lamökngörit Yīsör: Silem mupīhö lamökngörit Silem.  
50Vē yin mupīhö Naftalī nö sā mupīhöre cha: ngaich cha-a yip tökaheuklöng 
aṅ in cha, nö fën anāi taneui köny fënòng.  
51Cha-a yin vē tökaheuklöng aṅ in yip kūön Israĕl, tafūölòng hĕng köny, 
sātòng lūöi anāi.  
52Ngaich ngam Mā Tēv nö vë-ekūö Môsös, nö ngö ṙô,  
53In vē ön ngam panam nö michööḵöyi nö amin sā tūmö nup minë-eny.  
54Pōyen tī më-eṅ tö amin in yip töpōyen, kūönen tī tö amin in yip tökūönen: i 
töhĕng sā tūmö yip tökaheuklöng aṅ in ò ngatī min ap amin ò nö kētu nö in 
ò. 
55Michööḵöyi pöri ngam panam nö lökten i kinlaha taneūngen: sā nup minë-
eny miyöngö yik yöng cha, cha-a ngaich tö-amīnu.  
56Sā kinlaha taneūngen minchööḵö min ngam amin cha nö in yip tökūönen 
inrē.  
57Cha-a yin vē tökaheuklöng aṅ in Lēvī sā mupīhö cha: Kĕrsön, mupīhö 
lamökngörit Kĕrsön: Kōhat, mupīhö lamökngörit Kōhat: Mērārī.  
58Vē yin mupīhö lamökngörit Lipnī, mupīhö lamökngörit Hepròn, mupīhö 
lamökngörit Mahlī, mupīhö lamökngörit Mūsī, mupīhö lamökngörit Kōrah. 
Ngaich kōhat nö hakūönten Amram.  
59Yokĕpĕt minënyi ök pīhö Amram, kikānö kūön Lēvī, ök töfötnyu nö in Lēvī 
i Aikup: ngaich anga-aṅ nö kayôḵnyen Āròn, Môsös inrē nö in Amram, 
Miriām inrē ök kanānö cha. 
60Ngaich kayôḵnyu nö kūön Āròn, Nātap, Apihū, inrē Ēliasör, Itamār inrē. 

61Kapah Nātap, Apihu inrē, hē cha nö kētö tötohtöre tameūyö nö i kūö ngam 
Mā Tēv.  
62Ngaich cha-a vē tökaheuklöng aṅ in cha, nët anāi lūöi köiny, kikōnyö nyöre 
hĕng chumngëṅtö ṙēti söl tulöng: pò cha nö öt kaheuktu nö in yip kūön 
Israĕl, kūö cha nö öt kē-ĕvkūö tö amin cha nö hol yip kūön Israĕl.  
63Cha-a yin vē tökaheuklöng tö Môsös tök kūönṙô inrē Ēliasör; nak 
kamheuklö yik kūön Israĕl el nup töṙā-akūö panam Mô-āp ranghö Yôtön i 
Yerikō.  
64In vē pöri nö öt hĕng tak tarik aṅ in cha tökaheuklöng tö Môsös töp kūönṙô 
inrē Āròn: nak kamheuklö yik kūön Israĕl nö el inchōnngö Sināi.  
65Pò cha nö ngö elnang tö ṙô ngam Mā Tēv, Kapah yin min elinchōnngö 
ngaich öt hĕng tit aṅ in tö tö-ōtre, höng Kalĕp ök kikōnyö kūön Yĕfuneh, 
Yôsuā inrē ök kikōnyö kūön Nön.  

 Kinṙeūkö 27 

Yik Kikānö Kūön Selofēhat 

1Ngaich ṙuöhtöre yik kikānö kūön Selōfehat, kikōnyö kūön Hēför, kikōnyö 
kūön Kilīöt, kikōnyö kūön Mākīr, kikōnyö kūön Manasē, aṅ i mupīhö Manasē, 
öp kikōnyö kūön Yôsĕf: anū-ö nun në minënyö yik kikānö kūön ò; Mahla, Nō-
a, Hòkla, Milka, Tirsa inrē.  
2Söklöre cha-a nö i kūö Môsös, i kūö öp kūönrô Ēliasör inrē, i kūö yik mākūö 
inrē tö yik ṙôngö tarik nö ṙòkhöre ik inkūp rūkui manūlö, ngö ṙô cha-a,  
3Kapah ök yöng ih kikōnyö nö el inchōnngö, rö-ö ök misī nö hol cha yik 
mahamūlöre nö lā-alkūö ngam Mā Tēv nö hol Kōrah; i tökööl re ök anga-aṅ 
nö kapah; hö-ö inrē anga-aṅ nö kūönu tö kikōnyö.  
4Kūöyòh ök minë-eny ök yöng ih kikōnyö nö kē-ĕyö nö ṙā-ang ik mupīhö ò, 
yĕn öt kūönu anga-aṅ tö kikōnyö: kētö amin ih in yip makalaha öp kikōnyö 
yöng ih.  
5Ngaich Môsös nö kētö ngam vahë-eny cha nö i kūö ngam Mā Tēv. 

6Ngaich ngö ṙô ngam Mā Tēv nö vë-ekūö Môsös,  
7Huveū-eu ṙô yip kikānö kūön Selōfehat: hòṅ kē-ĕkūö cha man tö amin cha in 
yip makalaha ök yöng cha kikōnyö; vīten ngam amin ök yöng cha min 
kikōnyö nö chuh in cha. 
8Ngaich ngö ṙô më-eṅ vë-ekūö yip kūön Israĕl, Yĕh kapah öp tarik, ngaich rö-
ö nö kūönu tö kikōnyö, ngaich yī-ö min vīten ngam amin ò nö chuh ip kūön ò 
kikānö.  
9Ngaich yĕn öt kūönu anga-aṅ tö kikānö, ngaich yī-ö min kētöp amin ò nö ip 
makalaha ò.  
10Ngaich yĕn öt māku-alaha anga-aṅ, ngaich yī-ö min kētö öp amin ò, ip 
makalaha öp yöng ò kikōnyö.  
11Yē öp kikōnyö yöng nö öt māku-alaha ngaich yī-ö min kētö ap amin ò ip 
kisānö ò öp ṙanët ò im mupīhö ò, ngaich anga-aṅ min nö amīnu tö e: ngaich 
angū-ö nö in Israĕl nö chöngö i inkaha fālen, sā tinöölô Môsös tö ngam Mā 
Tēv.  

Katöllöngö Yôsua Nö Ṙënngen Môsös 

12Ngaich ngö ṙô ngam Mā Tēv tö Môsös, Yônlö man i kui ngih rôngö Aparim, 
ngëichkö ap panam öp kahëtö Chu in yip kūön Israĕl.  
13Yē meh keuheūtö mat ngëichkö e, hamūli min më-eṅ ngaich in yip tarik re, 
sā ök kahëm meh Āròn nö hamūliyö nö ngaich:  
14Pò nā ahôngö chöngö Chu el inchōngö i Sin, hē yip ṙôngö tarik nö ahôngen, 
an ma-ahetlen Chu i kūö cha nö i nup mak. (Anū-ö nup mak i Meripā, i Katĕs 
el inchōnngö i Sin.) 
15Ngaich ngö ṙô Môsös nö vë-ekūö ngam Mā Tēv,  
16Vīlö tarik an yēḵ ngam Mā Tēv, ngam Tēv ma-alaha tarik nö ṙòkhöre, nö 
yöngṙen vē ṙôngö tarik, 

17Öp mu-urēhĕkūö cha nö kunyī-inyre, öp mu-urēhĕkūö cha inrē nö 
kuhēthötre, öp kamëhötnen cha inrē; hòṅ vē ṙôngö tarik ngam Mā Tēv nö öt 
sā sīṅp töt yōmuṙen.  
18Ngaich ngam Mā Tēv nö ngö ṙô tö Môsös, Kē-ĕ Yôsuā man öp kikōnyö kūön 
Nön, öp tarik tö-īnu tö ma-alaha, ṙātö eltīre i kui ò;  
19Asöklen ò i kūö öp kūönṙô Ēliasör i kūö yip ṙôngö tarik inrē; kētö chöngö ò 
i kūö cha.  
20Ngaich më-eṅ inrē ṙātö ap minā-aṅ re i kui ò, hòn ṙòkhöre yip ṙôngö kūön 
Israĕl nö hang chöngö ò.  
21Sökhak min anga-aṅ nö i kūö ap kūönṙô Ēliasör, ngaich kē-ĕvkūö min töp 
inchōḵten re i kūö ngam Mā Tēv nö lökten ip Urim; i chöngö ò min cha-a nö 
kunyī-inyre, i chöngö ò min cha-a inrē nö kuhēthötre, anga-aṅ, ṙòkhöre inrē 
yip kūön Israĕl nö hol ò tö yip ṙôngö tarik nö ṙòkhöre.  
22Ngaich ngati Môsös sā tinöölô ò tö ngam Mā Tēv; kē-ĕ Yôsuā ngaich anga-
aṅ, asöklen ò ngaich nö i kūö ök kūönṙô Ēliasör, i kūö yip ṙôngö tarik inrē nö 
ṙòkhöre:  
23Ṙātö eltīre ngaich anga-aṅ nö i kui ò ngaich kētö chöngö ò, sā ṙô ngam Mā 
Tēv nö tölṙô Môsös.  

Kinṙeūkö 28 

Tötheūmö tö Kētu 
(Man 29.38-46) 

1Ngaich ngö ṙô ngam Mā Tēv nö vë-ekūö Môsös,  
2Tölṙô yip kūön Israĕl, ngö ṙô tö cha, Öp tökētu nö in Chu, nyā-aṅkūö nö 
tökētu nö in Chu lökten i kūö tameūyö, nö tötahūsa nö in Chu, haköpka min 
tö yīö ip ṙētak e, nö kētu nö in Chu.  
3Ngaich ngö ṙô më-eṅ min tö cha, Ngih ön tökētu lökten i kūö tameūyö nö 
tökētu min tö yīö nö im Mā Tēv; kōiny kūön sīṅp aṅ im raneh samyeūheu töt 
pitōtu, nët nòng i töhĕng sakāmö, nö töng iṙūöhen töföngö tökētu.  



418 

 

 
   Nicobarese Bible 

© 2014, Bible Society of India. 
 

 
 

 

4Hĕng nòng kōiny sīṅp kahëtö meh min tö peuheū, ngaich ngam tahëng sīṅp 
kētu min tö meh tö harap;  
5Ngaich hĕng i tösöm i töhĕng efā öp tö pahīöya atra, nö nyā-aṅ tökētu, 
kalūöchö töp tösōngö tavī-i hĕng i töfën öp töhĕng hin.  
6Tö-iṙūöhen an angū-ö töföngö tökētu, ngam chöngö i kui rôngö Sināi nö 
tötahūsa, nö im Mā Tēv, lökten i kūö tameūyö.  
7Ngam tö-ôkö tökētu ip töhĕng nòng sīṅp, hĕng i töfën i töhĕng hin, im töhet 
chūök min më-eṅ ṙöhnyö ngam tö-ôkö tökētu i ngam Mā Tēv, aṅ im tökalēḵ.  
8Kētö ngam tahëng nòng sīṅp min më-eṅ tö harap: nö sā ngam nyā-aṅ tökētu 
tö peuheū, sā ngam tö-ôkö tökētu, kēten u min më-eṅ, nö tökētu lökten i kūö 
tameūyö tötahūsa nö i ngam Mā Tēv.  

Tökētu El Anôilö 

9Im anôilö sakāmö, nët nòng nup kōiny sīṅp aṅ ël töhĕng samyeūheu töt 
pitōtu, ngaich nët i tösöm öp töhĕng efā, ṙôken öp töpahīöya atra nö nyā-aṅ 
tökētu, kalūöchö tö tavī-i, töp tö-ôkö tökētu inrē:  
10Angū-ö ön ngih töföngö tökētu kaheuk anôilö, nö hol tö ngam tö-iṙūhö 
töföngö tökētu, tö ngam tö-ôkö tökētu inrē.  

Tökētu El Raneh Sakāmö Ngam Chingëṅt 

11I ranehtökūö nup chingëṅt yīö, kētö töföngö min yī-ö tökētu im Mā Tēv: nët 
nòng kun kōiny nuā, hĕng nòng kōiny sīṅp inrē, sat nòng kōiny sīṅp aṅ el 
töhĕng samyeūheu töt pitōtu;  
12Lūöi i tösöm i töhĕng efā töpahīöya atra nö nyā-aṅ tökētu, kalūöchö tö tavī-
i, töhĕng nòng kōiny nuā; nët i tösöm öp töpahīöya atra nö nyā-aṅ tökētu, 
kalūöchö tö tavī-i, i töhĕng nòng kōiny sīṅp;  
13Ṙōl i tösöm ṙôken öp töpahīöya atra kalūöchö tö tavī-i nö nyā-aṅ tökētu i 
töhĕng nòng kōiny sīṅp; nö töföngö tökētu tötahūsa, tökētu nö im Mā Tēv.  
14Öp tö-ôkö tökētu tö cha min vāin ròngti i töhĕng hin i töhĕng nòng kōiny 
nuā, ane inrē ròngti i töròngti töhĕng hin töhĕng nòng kōiny sīṅp, fën i 

töhĕng hin inrē i ngòh sīṅp; töföngö an angū-ö tökētu i töhĕng nòng chingëṅt 
nö keuheūtlö nup chingënt ngam samyeūheu.  
15Hĕng nòng kōiny pököre tökētu im Mā Tēv kūö tökööl; kētu min anga-aṅ nö 
hol ngam tö-irūöhen tökētu töföngö tökētu, tö ngam tö-ôkö tökētu.  

Tökētu El Inköpkölōn Tö Sakāmö Ngam Tötaföhlöngö Ròtī 
(Lēvi 23.5-14) 

16Ngaich im raneh chingëṅt, im finën sīön sakāmö ngam chingëṅt, anga-aṅ 
chingëṅt ngam pāska ngam Mā Tēv.  
17Im tinneui sīön sakāmö ngam chingëṅt anga-aṅ, tökiröng sakāmö min angū-
ö; sat sumkam min nyinā-aṅ töt aföhlöng ròtī.  
18Ip raneh min sakāmö, töhet manūlö min angū-ö; öt la-evṙen min yī-ö;  
19Kētö tökētu pöri min yī-ö lökten i kūö tameūyö, töföngö tökētu nö im Mā 
Tēv; nët nòng kōiny nuā tökūönö hĕng nòng kōiny sīṅp, sat kōiny sīṅp töhĕng 
höiny samyeūheu; uh anū-ö min nö töpitōtu:  
20Öp nyā-aṅ u tökētu, töpahīöya atra kalūöchö tö tavī-i: lūöi i tösöm tī yīö 
min kē-ĕti i töhĕng nòng kōiny nuā, nët i tösöm inrē i töhĕng nòng kōiny 
sīṅp; 
21Ṙōl i tösöm tī meh min kē-ĕti i töhĕng nòng kōiny sīṅp i nup tösat nòng 
kōiny sīṅp;  
22Hĕng nòng inrē kōiny pököre tökētu kūö tökööl, nö inlām tökööl yīö.  
23Kētö u min yī-ö nö hol nup töföngö tökētu tö peuheū, nup tö-iṙūöhen 
töföngö tökētu.  
24Ngö inlahen yin min kaheuk sakāmö kē-ĕti, sat sumkam, öp nyā-aṅ tökētu 
lökten i kūö tameūyö, tötahūsa nö i ngam Mā Tēv: kētu min angū-ö nö hol 
ngam tö-iṙūöhen töföngö tökētu, tö ngam tö-ôkö tökētu inrē.  
25Im sinātö sakāmö öp töhet manūlö yīö min; hö-ö yī-ö la-envö.  

Tökētu Hē El Sakāmö Unvôhò 
(Lēvi 23.15-22) 

26Im sakāmö ranehlö ṙòng hē yīö kētö tufömngöre nya-aṅ tökētu im Mā Tēv, 
ip tökiröng sakāmö nup afta yī-ö min öi im töhet manūlö; hö-ö yī-ö min la-
envö:  
27Kētö töföngö pöri min yī-ö i ngam Mā Tēv nö tötahūsa; nët nòng tökūönö 
kōiny nuā, hĕng nòng kōiny sīṅp, sat nòng kūön sīṅp töhĕng höiny 
samyeūheu;  
28Nup nyā-aṅ u tökētu, töpahīöya atra kalūöchö tö tavī-i, lūöi i tösöm ṙôken i 
töhĕng nòng kōiny nuā, nët i tösöm ṙôken i töhĕng nòng kūön sīṅp,  
29Ṙōl i tösöm ṙôken i töhĕng nòng kūön sīṅp nup tösat nòng kūön sīṅp;  
30Hĕng nòng kōiny pököre, vanī inlām tökööl yīö.  
31Hol ngam tö-iṙūöhen töföngö tökētu, tö ngam nyā-aṅ töföngö tökētu inrē, 
kētö u min yī-ö, (nö töt pitōtu,) tö nup tö-ôkö tökētu inrē.  

 Kinṙeūkö 29 

Tökētu Hē El Tufömngöre Samyeūheu 
(Lēvi 23.23-25) 

1Im sinātö chingëṅt, im raneh min im töhet manūlö; hö-ö yī-ö min la-envö: 
sakāmö finöökö kūö nup römpet an angū-ö nö in yīö.  
2Ngaich yī-ö min kētö töföngö tökētu im Mā Tēv nö tötahūsa: hĕng nòng 
tökūönö kōiny nuā, hĕng nòng kōiny sīṅp, sat nòng kūön sīṅp töhĕng höiny 
samyeūheu töt pitōtuvö:  
3Nup nyā-aṅ u tökētu, töpahīöya atra kalūöchö tö tavī-i, lūöi i tösöm ṙôken i 
töhĕng nòng kōiny nuā, nët i tösöm ṙôken i töhĕng nòng kōiny sīṅp.  
4Hĕng i tösöm ṙôken i töhĕng nòng kūön sīṅp aṅ i nup tösat nòng kūön sīṅp:  
5Hĕng nòng kōiny pököre tökētu kūö tökööl, nö vanī inlām tökööl yīö:  
6Hol nup tökētu ip tufömngöre chingëṅt, tö nup nyā-aṅ inrē tökētu, nup tö-
ôkö inrē in e sā inchöngten u, tötahūsa, tökētu nö i ngam Mā Tēv lökten i kūö 
tameūyö.  

Tökētu Hē El Inlāmtö 
(Lēvi 23.26-32) 

7Im sinömö sakāmö ngòh sinātö chingëṅt yī-ö min öi im töhet manūlö: öt la-
evṙen min yī-ö tö yô-òv; hakihten re min yī-ö inrē ahik:  
8Kētö töföngö pöri yī-ö min im Mā Tēv, nö tötahūsa; hĕng nòng tökūönö 
kōiny nuā, hĕng kōiny sīṅp, sat nòng kūön sīṅp töhĕng höiny samyeūheu; töt 
pitōtu anū-ö min nö in yīö:  
9Nyā-aṅ tökētu in u, töpahīöya atra tö kalūöchö tö tavī-i lūöi i tösöm ṙôken i 
töhĕng nòng nuā, nët i tösöm ṙôken i töhĕng nòng kōiny sīṅp,  
10Ṙōl i tösöm ṙôken i töhĕng nòng kūön sīṅp, i nup tösat nòng kūön sīṅp:  
11Hĕng nòng kōiny pököre tökētu kūö tökööl; hol öp tökētu kūö tökööl nö 
inlām tökööl, tö ngam tö-iṙūöhen töföngö tökētu inrē, tö ngam nyā-aṅ tökētu, 
tö nup tö-ôkö tökētu inrē 

Tökētu El Sakāmö Inrūkui 
(Lēvi 23.33-44) 

12Im tinneui sīön sakāmö ngam sinātö chingëṅt yī-ö min im töhet manūlö: öt 
la-envö min yī-ö ngaich, sat sumkam min yī-ö haköpkö ngam tökiröng 
sakāmö im Mā Tēv:  
13Ngaich kētö töföngö yī-ö min tökētu, tökētu lökten i kūö tameūyö tötahūsa 
nö i ngam Mā Tēv; lūöi sīön nòng tökūönö kōiny nuā, nët nòng sīṅp, fën sīön 
nòng kūön sīṅp töhĕng höiny samyeūheu; töt pitōtu min anū-ö:  
14Öp nyā-aṅ u tökētu, töpahīöya atra tö kalūöchö tö tavī-i, lūöi i tösöm, ṙôken 
i töhĕng nòng kōiny nuā, aṅ i nup tölūöi sīön nòng kōiny nuā nët i tösöm 
ṙôken i töhĕng nòng kōiny sīṅp aṅ i nup tönët nòng kōiny sīṅp.  
15Ṙōl i tösöm inrē ṙôken i töhĕng nòng kūön sīṅp aṅ i nup töfën sīön nòng 
kūön sīṅp:  
16Hĕng nòng kōiny pököre tökētu kūö tökööl; hol ngam tö iṙūöhen töföngö 
tökētu, öp nyā-aṅ tökētu, öp tö-ôkö inrē tökētu. 
17Im innëtö sakāmö yī-ö min kētö tönët sīön nòng tökūönö kōinynuā, nët 
nòng kōiny sīṅp, fën nòng kūön sīṅp töhĕng höiny samyeūheu töt pitōtu. 

18Nup nyā-aṅ u inrē tökētu tö nup tö-ôkö tökētu nö i minë kōiny nuā, i minë 
kōiny sīṅp i minë kūön sīṅp inrē, sā tum nòng u, sā ngam inchöngten: 
19Hĕng nòng kōiny pököre tökētu kūö tökööl; hol tökētu, tö ngam nyā-aṅ 
tökētu, tö nup tö-ôkö tökētu.  
20Im linūöyö sakāmö sat nòng kōiny nuā, nët nòng kōiny sīṅp, fën sīön nòng 
kūön sīṅp töhĕng höiny samyeūheu töt pitōtu:  
21Nup nyā-aṅ tökētu nup tö-ôkö inrē tökētu nup kōiny nuā, i kōiny sīṅp, i nup 
kūön sīṅp inrē, sā tum nòng u, sā ngam inchöngten:  
22Hĕng nòng kūön pököre inrē tökētu kūö tökööl, hol ngam tö-iṙūöhen 
töföngö tökētu, tö ngam nyā-aṅ tökētu, tö ngam tö-ôkö inrē tökētu.  
23Im finënö sakāmö, söm nòng kōiny nuā, nët nòng kōiny sīṅp, fën nòng kūön 
sīṅp töhĕng höiny samyeūheu töt pitōtuvö:  
24Nup nyā-aṅ u tökētu tö nup tö-ôkö inrē tökētu, i minë kōiny nuā, i minë 
kōiny sīṅp, i minë kūön sīṅp, sā tum nòng u, sā ngam inchöngten:  
25Hĕng nòng kōiny pököre tökĕtu kūö tökööl, hol ngam tö-iṙūöhen töföngö 
tökētu, ngam nyā-aṅ tökētu tö ngam tö-ôkö inrē tökētu.  
26Im tinneūyö sakāmö, machūötöre nòng kōiny nuā, nët nòng kōiny sīṅp, fën 
sīön nòng kūön sīṅp töhĕng höiny samyeūheu töt pitōtu:  
27Tö nup nyā-aṅ tökētu tö nup tö-ôkö inrē tökētu, i kōiny nuā, i kōiny sīṅp 
inrē, i nup kūön sīṅp inrē, sā tum nòng u, sā ngam inchöngten.  
28Hĕng nòng kōiny pököre tökētu kūö tökööl; hol ngam tö-iṙūhöhen töföngö 
tökētu, ngam nyā-aṅ tökētu, ngam tö-ôkö inrē tökētu.  
29Im tinfūölö sakāmö, hevör nòng kōiny nuā, nët nòng kōiny sīṅp, fën sīön 
nòng kūön sīṅp töt pitōtuvö:  
30Tö nup nyā-aṅ tökētu tö-ôkö inrē tökētu i minë kōiny nuā, i minë kōiny 
sīṅp, i minë kūön sīṅp inrē, sā tum nòng u, sā ngam inchöngten:  
31Hĕng nòng kōiny pököre tökētu kūö tökööl hol ngam tö iṙūöhen töföngö 
tökētu, tö ngam nyā-aṅ tökētu, töm tö-ôkö inrē tökētu.  

32In sinātö sakāmö sat nòng nup kōiny nuā, nët nòng kōiny sīṅp, fën sīön 
nòng kūön sīṅp töhĕng höiny samyeūheu töt pitōtu;  
33Tö nup nyā-aṅ tökētu, i minë kōiny nuā, i minë kōiny sīṅp i minë kūön sīṅp 
inrē, sā tum nòng u, sā ngam inchöngten.  
34Hĕng nòng kōiny pököre tökētu kūö tökööl; hol ngam tö-iṙūöhen töföngö 
tökētu, tö ngam nyā-aṅ tökētu, töm tö-ôkö inrē tökētu.  
35Im hinevhöre sakāmö yī-ö min ip töchēv manūlö: öt lā-evṙen yī-ö min: 
36Kētö töföngö tökētu pöri min yī-ö tökētu lökten i kūö tameūyö tötahūsa nö i 
kūö ngam Mā Tēv: hĕng nòng kōiny nuā, hĕng nòng kōiny sīṅp, sat nòng 
kūön sīṅp töt pitōtu töhĕng höiny samyeūheu:  
37Nup nyā-aṅ u tökētu nup tö-ôkö inrē tökētu im kōiny nuā, im kōiny sīṅp, i 
nup kūön sīṅp inrē, sā tum nòng u, sā ngam inchöngten:  
38Hĕng nòng inrē kōiny pököre tökētu kūö tökööl; hol ngam tö-iṙūöhen 
töföngö tökētu, ngam nyā-aṅ tökētu, ngam tö-ôkö inrē tökētu.  
39Anū-ö në tökētu min tö yīö nö i ngam Mā Tēv, i nup tököpö hē tökiröng 
sakāmö, holre tö nup töchūöku kinlēḵngô yīö, nup kanāhanglōn yīö inrē 
tökētu, nup töföngö inrē tökētu tī yīö, nup nyā-aṅ inrē tökētu tī yīö, nup 
inlāmö inrē tī yīö tökētu.  
40Vë-eny nang yik kūön Israĕl ngaich Môsös sā nuk taṙòkhöre tinöölô Môsös 
tö ngam Mā Tēv.  

Kinṙeūkö 30 

Chöngö I Alaha Nup Kinlēḵngô 

1Ngaich Môsös nö vë-ekūö yik mākūö miyöngö yik kūön Israĕl, nö ngö ṙô, 
Angū-ö ön ngih hachöngten ngam Mā Tēv.  
2Yē tarik nö chūöku ṙô nö kinlēḵngôre nö i ngam Mā Tēv, hēk inrē yĕn 
chūöku ṙô nö kilēḵngôre nö ṙāngö öp yô-òv ṙahā-angre, un öt hateungngö ṙô 
re min anga-aṅ; ngatī min anga-aṅ asā nup lamöknyö elvāng re.  

3Yē öp kikānö inrē nö chūöku ṙô nö kilēḵngôre nö i ngam Mā Tēv, tö öp 
ṙahāngöre, i patī ngam yöng re anga-aṅ kikōnyö nö ṙòngmöng ayal:  
4Ngaich ngam yöng ò kikōnyö nö hang ṙô ò, nö chūöku ṙô nö kilēngôre töp 
töt kēkaṙen, ngaich nöng öt vëkö ṙô ò ngam yöng ò kikōnyö: köp ngaich nup 
ṙô ò min nö chūöku ṙô nö kilēḵngôre, nup kinlēḵngô ò tö nup töt kēkaṙen, 
köp min nö in ò.  
5Yē öp yöng ò pöri kikōnyö nö sōten ò ik hē ò nö hang ṙô ò; öt hĕng ngaich 
nuk töchūöku kinlēḵngô ò, hēk inrē nup kinlēḵngô ò tö nup töt kēkaṙen, köp 
min nö in ò: ngam Mā Tēv an min ma-aṙēlen ò, pò ngam kikōnyö yöng ò nö 
sōten ò. 
6Ngaich yĕn hapihtu anga-aṅ nö i pīhöre, nö ṙòngmö aṅhaṅv kui töp 
töchūöku kinlēḵngôre, hēk inrē öp tö sayah köiny ṙô nö i minuh ò, öp 
lökngen ò nö köpngö nö im kinlēḵngôre;  
7Ngaich hāngö angū-ö tö ngam pīhö ò, ngaich öt vëken ò anga-aṅ ik hē ò nö 
hāngö e: köpngö ngaich min ngam töchūöku kinlēḵngô ngam kinlēḵngô inrē.  
8Yē ngam pīhö ò pöri nö sōten ò ik sāha re nö hāngö e; ngaich anga-aṅ nö vī 
an nö öt aṅhaṅv kui tö nup töchūöku kinlēḵngô ò, nup tö sayah köiny ṙô inrē 
i minuh ò, nup ṙô ò nö kilēḵngôre tö nup töt kēkaṙen: ngam Mā Tēv min 
ngaich ma-aṙēlen ò. 
9Sökhakṙen pöri nö köp nö in ò ngam töchūöku kinlēḵngô ngam tafiösi 
kikānö hēk inrē ngam mayū, keuheūtlöre nup ṙô ò nö kilēḵngôre tö nup töt 
kēkaṙen.  
10Ngaich yĕn el patī ngam pīhöre anga-aṅ nö chūöku ṙô nö in re tö nup töt 
kēkaṙen;  
11Ngaich hāngö angū-ö töp pīhö ò, ngaich rö-önö vëken ò, öt sōten ò inrē; 
ngaich köpngö min nö ṙòkhöre nup töchūöku kinlēḵngô ò, ṙòkhöre inrē nö 
köpngö nup kinlēḵngô ò, tö nup töt kēkaṙen.  
12Yē ngam pīhö ò pöri nö tahngen u ik hē ò nö hāngö u; ngaich nup töng sitih 
ṙô lamöknyö elvāng ò töchūöku kinlēḵngô, hēk inrē kinlēḵngô, hēk inrē 

kinlēḵngô ò tö nup töt kēkaṙen, öt köpngö min: vīten u an min ngam pīhö ò 
nö öt köp; ngaich ngam Mā Tēv min nö aṙēlen ò.  
13Ṙòkhöre nup töchūöku kinlēḵngô, ṙòkhöre inrē nup kinlēḵngô ò, tö nup töt 
kēkaṙen, haköpiyö anū-ö nö kô-òren nö vīten e nö öt köp.  
14Yē ngam pīhö ò pöri nöng öt vëkô ò i tum sumkam; ngaich anga-aṅ nö 
mahaköpngö nuk ṙô ò töchūöku kinlēḵnô, hēk inrē nuk kinlēkngô ò tö nup 
töt kēkaṙen nuk mi-el kui ò: mahaköpngö u an nö ngaich, pòn öt ṙô-òvö tö ò 
ik sakāmö hē re nö hāngö u.  
15Ngaich yē ò pöri min nö vīten u nö öt köp unôichrit re nö hāngö u; ngaich 
anga-aṅ min nö keun tökööl ngam pīhöre.  
16Anū-ö nun në chöngö, tinöölô Môsös tö ngam Mā Tēv, i tarik töm pīhö ò 
inrē, i kikōnyö yöng tö ngam kikānö kūön ò inrē, yē ò nö ṙòngmö ayal, nö i 
patī öp kikōnyö yöng re.  

 Kinṙeūkö 31 

Kinyūngö Lā-al Aṅ Mitīa 

1Ngaich ngö ṙô ngam Mā Tēv nö vë-ekūö Môsös,  
2Havāhal vah yip kūön Israĕl man in yip aṅ Mītiā: ngaich unôich min më-eṅ 
hamūltöre i yip tarik meh.  
3Ngaich vë-ekūö yik tarik ang Môsös, nö ngö ṙô, Kētö aṅtī yip tarik yip in yīö 
nö kiyung, hòṅ cha nö kiröönngöre nö lā-al yip aṅ Mītiā, nö keuheūtngen 
ngam invāhal tī ngam Mā Tēv nö in yip aṅ Mītiā.  
4I töhĕng miyöngö hĕng köiny, tahīntö yīö min nö kiyung, i nup miyöngö 
Israĕl nö ṙòkhöre.  
5Ngaich kētu nö umuh aṅ i yip tökönyu i Israĕl, hĕng köny i töhĕng miyöngö, 
nët sīön köny yip tö kētu aṅtī nö kiyung.  
6Tīni cha-a ngaich tö Môsös, nö im kinyūngö, hĕng köny i töhĕng miyöngö, 
cha-a Finehas, inrē ök kūönṙô kikōnyö, hol tö nup chūökṙen ngam töhet 
chūök tö nup römpet eltī ò inhangkö kanihngen.  

7Kiyung cha-a ngaich nö lā-al yik aṅ Mītiā, sā chöngö ngam Mā Tēv nö in 
Môsös; keuheūtngöre vah tī cha-a ngaich tö yik kikōnyö.  
8Anòngngö vah yik töfëli tö cha yik rācha aṅ Mītiā, nö kupāha tö cha: Ēvī, 
Rēkem, Sūr, Hör, Rēpā inrē, yik tö taneui tak rācha aṅ Mītiā: fëli tö cha inrē 
Pēlām ök kikōnyö kūön Pī-ōr nö nyāhaṅv tö sanët. 
9Ngaich yik kūön Israĕl nö kēḵ yik kikānö aṅ Mītiā nö tökē-ĕ tö yik kun kūön 
cha inrē; ṙòkhöre nuk nuā cha, ṙòkhöre inrē nuk chehen cha, kē-ĕ tö cha nö 
pôḵ cha.  
10Ṙòkhöre nuk elpinnāmen cha inrē nup chūök cha nö iyöng, tö nuk elyöngö 
cha, nö haṙāpi tö cha.  
11Keuheūtlöre tī cha-a ngaich tö nuk kahil cha hĕnghöre tarik hĕnghöre 
tōṙeūla nuk pôḵ cha.  
12Ngaich kētö yik tökē-ĕ cha-a, tö nuk pôḵ cha, tö nuk kahil cha inrē nö in 
Môsös, in ök kūönṙô inrē ang Eliasör, i yik ṙôngö kūön Israĕl inrē nö ip 
elyöngö töṙā-akūö panam Mô-āp, öp töröhta nö i Yôtön i Yerikō.  

Invānö Yik Kumyung 

13Ngaich Môsös, ök kūönṙô inrē Ēliasör, ṙòkhöre inrē yik mākūö ṙôngö tarik, 
nö kiröönngöre nö höngkūö cha, nö lā uk ök elyöngö.  
14Ngaich tainy ang Môsös tö yik yöngṙen tököṅnyu, yik yöngṙen töṙôngö inrē, 
yik yamih nö ṙeū-eung im kinyūngö.  
15Ngaich Môsös nö ngö ṙô tö cha, Ṙòkhöre yik kikānö nö hayöölöngṙen tö yīö 
nö aṅ?  
16Yĕh meuk achā-a yin töpô-òvkūö tö yik kūön Israĕl, nö lökten i tī Pēlām, nö 
köölö fālen nö im Mā Tēv, i tö ngatī nö i Pī-ôr, ngaich lökten ök invah in yik 
ṙôngö tarik ngam Mā Tēv. 
17Lökten kumpah yik kikōnyö in yip kun nyīö, kumpah yip kikānö inrē yip tö 
ngaich nö akahakūö tö kikōnyö nö töngaich nö hulalhaka nö in ò. 

18Ṙòkhöre pöri yip kikānö nyīö, yip töt akahakūö tö kikōnyö nö hulalhaka nö 
in ò; nö haköpö nö aṅ nö in yīö.  
19Ha-uknyen cha yin nö sat sumkam nö lā uk ngam elyöngö: öp tö ngaich nö 
kapāha tī tö töng tarik, ane inrē öp töng lamūölkö ök töfëli, im linūöi 
sumkam yī-ö ahetlöre, im sinātö inrē sakāmö, yī-ö tö yip tökē-ĕ inrē tö yīö.  
20I töhĕng inrē hilā, ṙòkhöre inrē nup tövī-i aṅ i uk, ṙòkhöre inrē nup tövī-i 
sanôi pököre, ṙòkhöre inrē nup tövī-i aṅ i chōn, ahetlöre yī-ö tö u.  
21Ngaich ök kūönṙô Ēliasör nö ngö ṙô tö yip tarik kumyung yik 
kumröönngöre nö i kumyung, Ngih ön chöngö aṅ im chöngö ngam 
hachöngten ngam Mā Tēv nö in Môsös.  
22Humlum pöri, rupīö inrē, mās, vët kôpöre, pirum inrē.  
23Ṙòkhöre nup tökô tö tameūyö, lök i kūö tameūyö tī min yī-ö, ngaich het 
min angū-ö; sön pöri angū-ö min nö ahetlöngö tö ngam mak inrēvngö: nup 
tökô inrē nö i kūö tameūyö lök el mak tī yī-ö tö u. 
24Söich nup hilā re yī-ö min im sinātö sakāmö, ngaich möl yī-ö min im sinātö 
sakāmö, ngaich möl yī-ö min het, unôichrit e min yī-ö ngaich kuhēthötre el 
ngam elyöngö.  

Minchöḵ-ö Kūö Re Tö Nup Pôḵ 

25Ngaich ngam Mā Tēv nö vë-ekūö Môsös, nö ngö ṙô,  
26Kaheuk ṙôken nup pôḵ re man nup tökē-ĕ nö ngaich, hĕnghöre tarik töṙeūla 
inrē, më-eṅ, ngam kūönṙô inrē Ēliasör, tö yip mākūö patī ṙôngö tarik:  
27Nët tit tī michööḵ nup pôḵ; in yip tarik töhuveū nö i kinyūngö:  
28Kē-ĕti im Mā Tēv in yip tarik kumyung yip tökô-òng röön nö i kinyūngö: 
hĕng tak tarik i tö taneūyòng, hĕnghöre tarik, hĕnghöre kōiny nuā, köttö inrē, 
töṙeūla inrē: 
29Kē öp töròngti in cha, ngaich kētö e in öp kūönṙô Ēliasör, nö tökētu nö 
töhatāilöng nö im Mā Tēv.  

30Kē më-eṅ inrē hĕng ip töròngti aṅ i yip kūön Israĕl, öp tötūöknyu nö ṙā-ang 
i nup tö taneui anāi, tarik, kōiny nuā, köttö, töṙeūla, nuā, ngaich kētu nö in 
yip Lēvī, yip mahayōm ngam inrūkui ngam Mā Tēv.  
31Ngaich Môsös, ök kūönṙô inrē Ēliasör nö ngatī, sā inchöngten Môsös tö 
ngam Mā Tēv.  
32Ngaich nuk pôḵ nö tafūölòng sat anāi taneui köny sīṅp, nö mötlö ṙôken tö 
nuk pôḵ yik tarik tökē-ĕ tö yik kumyung tarik,  
33Nët sīön köny tafūöl anāi köiny nuā.  
34Hĕng köny tafūöl anāi köttö,  
35Lūöi anāi nët köny tarik nö ṙòkhöre, yip kikānö töt akahakūö tö kikōnyö nö 
ṙōlhak nö in ò.  
36Öp töròngti inrē, öp kintölö cha yip kumrööngöre nö im kinyūngö, nö lūöi 
yòng, lūöi anāi sat köny, taneūyòng sīṅp:  
37Tafūölòng sat anāi taneui sīṅp kinë-ekūö ngam Mā Tēv.  
38Lūöi anāi tafūöl köny nuā; ngaich sat anāi nët kinë-ekūö ngam Mā Tēv.  
39Lūöi anāi köny, taneūyòng köttö, tafūöl anāi hĕng nòng nup kinë-ekūö 
ngam Mā Tēv,  
40Tafūöl sīön köny yik tarik inrē; lūöi anāi nët tak tarik aṅ in cha kinë-ekūö 
ngam Mā Tēv.  
41Ngaich Môsös nö kētö yik kinë-ekūö ngam Mā Tēv, töhatāilöng tökētu, in 
ök kūönṙô Ēliasör, sā tinöölô Môsös tö ngam Mā Tēv.  
42Yip töròngti aṅ in yip kūön Israĕl, yip michööḵlö Môsös nö aṅ i yip tarik 
kumyung,  
43(Lūöyòng lūöi sat köny taneūyòng sīṅp töròngti aṅ in yik ṙôngö tarik,  
44Lūöi anāi tafūöl köny nuā,  
45Lūöi anāi köny, taneūyòng köttö,  
46Tafūöl sīön köny tarik;) 

47I nup töròngti in yip kūön Israĕl, hēngö tahūöknyi Môsös tö aṅ i tö taneui 
anāi, hĕnghöre tarik, töṙeula inrē, ngaich kētö u nö in yik Lēvī, yik mahayōm 
ngam inrūkui ngam Mā Tēv; sā tinöölô Môsös tö ngam Mā Tēv.  
48Ngaich yik yöngṙen tököṅnyu kumyung, yik yöngṙen töhĕng köny, yik 
yöngṙen töhēngòng inrē, nö yih nö haröhtöre nö in Môsös:  
49Ngaich ngö ṙô cha-a tö Môsös, Kaheuk tum tak tarik yin vē kūön meh, yip 
kumyung nö elkatòh ih, ngaich öt hĕng tak hanātökūö aṅ in ih.  
50Ngaich īhö kumtö tökētu im Mā Tēv, nö taneūngen töhĕng tak tarik 
humlum yanöötö, sayōk kalröön, merkul kël inrē, kinlong minkahngö, nang, 
hanūöt inrē, nö vanī inlām tökööl ih i kūö ngam Mā Tēv.  
51Ngaich Môsös, ök kūönṙô inrē Ēliasör, nö kēḵ nuk humlum nö in cha,  
52Keuheūtlöre inrē nuk humlum töhatāilöng tökētu, nuk tökētu tö cha nö i 
ngam Mā Tēv, aṅ i yik yöngṙen tököṅnyu, aṅ i yik yöngṙen tököiṅnyu, aṅ i 
yik yöngre töṙôngu inrē, nö tafūöl sīön köny, sātòng taneui anāi sīön köny, 
sātòng taneui anāi siköl. 
53(Pò yik kumyung tarik nöng kö kēḵ taneūngen re tö chehen re.) 
54Ngaich Môsös töp kūönṙô inrē Ēliasör nö kēḵ nup humlum aṅ i yik yöngṙen 
tököṅnyu, aṅ i yik yöngṙen töṙôngu inrē, ngaich kēhöt u nö el rūkui manūlö, 
nö inköpkölōn tö yik kūön Israĕl nö i kūö ngam Mā Tēv.  

Kinṙeūkö 32 

Nuk Miyöngö Lamā Chuhöt Yôtön 

1Ngaich yik kūön Rūpön, tö yik kūön Kāt inrē, nö kiröngen aṅ-in tö nuā: 
ngaich hē cha nö meuk öp panam Yāsör, öp panam Kilīöt inrē, meūkö e cha-a 
ngaich nö chūök nuā.  
2Yihtöre ngaich yik kūön Kāt, tö yik kūön Rūpön inrē nö vë-ekūö Môsös, tök 
kūönṙô inrē Ēliasör, tö yik mākūö ṙôngö tarik inrē, nö ngö ṙô.  
3Atarōt, Tipòn, Yāsör, Nimrah, Hespòn, Eleāleh, Sēpam, Nēpō, Pē-òn,  

4Në panam töpiṙāpi tö ngam Mā Tēv nö i kūö yik ṙôngö Israĕl, nö panam nuā, 
ngaich vē tarik meh nö aṅhaṅv in tö nuā: 
5Ngaich ngö ṙô cha-a, Yē ih aheukhuvö i kūö meh, hökngen ngih panam nö 
kētu nö amin vē tarik meh, uh īhö havāngi lā muh tö Yôtön.  
6Ngaich ngö ṙô Môsös tö yik kūön Kāt, kūön Rūpön inrē, Höng yip hol yīö yip 
min kumyung, ngaich höng ūichhakṙen yī-ö min ihih?  
7Sitih öyih öi öt kumlē-ĕng ellōn vē kūön Israĕl öi im invāngngöre lā muh im 
panam ngam kahëtö ngam Mā Tēv nö in cha?  
8Ngatī yik muvöhngö yīö misī, hē chu tīnngen cha nö ṙā-ang Katĕsparnea nö 
ngëichkö ap panam.  
9Ngaich hē cha nö chuh el achāṙô Eskòl, ngaich meuk ngam panam, ngaich öt 
kumlēngö ellōn yik kūön Israĕl cha-a, pòn sōtu cha-a nö chuh im panam 
ngam kahëtö ngam Mā Tēv nö in cha.  
10Ngaich ngam tanāinyö ngam Mā Tēv nö hūlökūö ik sakāmö angū-ö, ngö ṙô 
anga-aṅ nö chūöku ṙô,  
11Öt hĕng tak tö yip tarik yip kumnyī-inyre nö ṙā-ang Aikup, löktökūö tönët 
anāi samyeūheu ṙēti söl tulöng, kô-òngrit min nö öt meuk ngam panam ngam 
kahëtö Chu in Aprahām, Isak, Yāköp inrē Öich chūöku ṙô, pò cha nö öt 
keuhūtlöre nö tömrit Chu:  
12Höng keuheūtlöre nö tömrit Kalĕp, ngam kikōnyö kūön Yĕfuneh ök aṅ 
Kēnis, Yôsuā inrē ök kikōnyö kūön Nön; pò cha nö keuheūtlöre nö tömrit 
ngam Mā Tēv.  
13Ngaich ök tanāinyö ngam Mā Tēv nö hūlökuö nö in Israĕl, ngaich vīten cha 
anga-aṅ nö fën anāi samyeūheu nöng havöktöre nö el inchōn hanöng saha yip 
tumkölchap nö ṙòkngöre vah, yik tököölö fālen nö i kūö ngam Mā Tēv.  
14Yĕh meuk yin, chōholre yin yī-ö ngaich ṙënngen yik yöng re öi ṙānūölö 
tarik tököölö fālen, öi hēk ṙūölö tanāinyö ngam Mā Tēv nö lā in Israĕl.  

15Yē yīö havööngökūöre ṙā-ang im tinöömörit ò, ngaich anga-aṅ min nö hēk 
nö ṙāngen cha nö el inchōn, ngaich yī-ö min keuheūtngöre vah tī tö vē tarik.  
16Ngaich cha-a nö haröhtöre nö in ò, nö ngö ṙô, Vīlö kinlōngö sīṅp in min 
ihih chūök në chehen re, elpinnāmen inrē chūök vē kūön ih:  
17Ngaich halēnöre pöri min īhö kē aṅtī re öi kiröönngöre urēhĕkūö yip kūön 
Israĕl, hanöng saha ih taichngö tī tö cha ip chūök cha; ngaich yip kūön ih 
min nö iyöng ël nup tökinlōnguvö elpinnāmen tökūö yip aṅkūö ngih panam.  
18Hö-ö in min havah i patī re, hanöng saha vē kūön Israĕl nö kö amīnu tö 
amin re.  
19Pò ih öt hòṅ in cha, amīnu lā muh tö Yôtön lā kūö inrē; pò öp amin ih nö 
ngaich nö fuk in ih nö lā hih tö Yôtön lā chuhöt.  
20Ngaich ngö ṙô Môsös tö cha, Yē yīö hòṅ ngatī, yē yīö hòṅ kē aṅtī re öi 
kiröönngöre urēhĕkūö ngam Mā Tēv im kinyūngö,  
21Ngaich kö havāngngö kui Yôtön min yip tö-aṅhaṅvtī tarik nö urēhĕkūö 
ngam Mā Tēv, hanöng saha tī ò nö ahōngö yip lā-al re nö ṙā-ang i kūö Ò,  
22Ngaich ngam panam nö i kūö ngam Mā Tēv nö hang chöngö: ngaich möl yī-
ö min unôich havan, öi öt fāluṙen lā im Mā Tēv, lā in Israĕl inrē; ngaich ngih 
panam min nö amin yīö i kūö ngam Mā Tēv.  
23Yē yīö pöri min öt ngatī, yĕh meuk, köölö fālen yī-ö ngaich im Mā Tēv: 
köpölōn töp tökööl yīö nö kôḵti ti min tö yīö.  
24Vīlö elpinnāmen re yin chūök yip kūön yīö, kinlōngö sīṅp yīö inrē; ngaich 
kēken öp lamöknyö elvāng yīö.  
25Ngaich yik kūön Kāt tö yik kūön Rūpön, nö ngö ṙô nö vë-ekūö Môsös, 
Ngaich vē tarik meh nö ngatī sā hinôtöre tö ngam Mā.  
26Vē kūön ih, vē pīhö ih, në töṙeūla chehen ih ṙòkhöre nuā ih inrē, nö umuh 
min elpīnnāmen i Kilīöt;  
27Havāngngöre pöri min vē tarik meh vē tö-aṅhaṅvtī nö kiyung, nö i kūö 
ngam Mā Tēv im kinyūngö, sā ṙô ngam Mā chu.  

28Ngaich Môsös nö kētö ngam inchöngten cha ik kūönṙô Ēliasör, in Yôsuā 
inrē ök kikōnyö kūön Nön, yik mākūö patī miyöngö yik kūön Israĕl inrē. 
29Ngaich ngö ṙô Môsös tö cha, Yē yip kūön Kāt min tö yip kūön Rūpön inrē 
nö hol yīö nö havāngngöre nö lā muh tö Yôtön, nö ṙòkhöre yip tarik nö 
aṅhaṅvtī nö im kinyūngö, urēhĕkūö ngam Mā Tēv, hē ngam panam min nö 
hang chöngö yīö; ngaich möl yī-ö min kētö ngam panam Kilīöt nö amin cha:  
30Yē cha pöri min nö öt hòṅ havāngngöre nö kumtö aṅtī re nö in yīö, ngaich 
in yīö cha-a min nö amīnu im panam Kanā-an.  
31Ngaich ngö ṙô yik kūön Kāt tö yik kūön Rūpön inrē nö sapṙô, Sā ṙô ngam 
Mā Tēv nö ngaich nö i vē tarik meh, ngati min īhö.  
32Havāngngöre in min kumtö aṅtī re i kūö ngam Mā Tēv im panam Kanā-an, 
ngaich köpsören pöri min nö in ih ap amin ih lā muh tö Yôtön.  
33Ngaich Môsös nö kē-ĕkūö cha, yik kūön Kāt, tö yik kūön Rūpön, ròngti inrē 
i miyöngö Manasē ök kikōnyö kūön Yôsĕf, tö ngam pūlngö Sihòn ök rācha aṅ 
Amôr, tö ngam pūlngö Ôk ök rācha aṅ Pāsān, ngam panam asā nup 
elpinnāmen tö nuk kūöngö u, nuk el pināmen ngam panam nö vinngö. 
34Ngaich yik kūön Kāt nö vīlen Tīpòn; Atarōt, Arō-ĕr inrē;  
35Atōt, Sōfān, Yāsör, Yòk pihah inrē:  
36Pĕtnimrah, Pĕtharan inrē: tökalonglöng nö el panam, kinlōngu sīṅp inrē.  
37Ngaich yik kūön Rūpön nö vīlen Hespòn, Eleāleh, kiriatēm inrē;  
38Nēpō, Pē-ālmēon, (haṙī-iyö minë-eny nun anū-ö,) Sipmah inrē: ngaich nup 
elpinnāmen vahī cha nö kētu minë-eny tö tahëng. 
39Ngaich yik kūön Mākīr ök kikōnyö kūön Manasē nö chuh Kilīöt, kē-ĕ e 
ngaich, ngaich öt panāmu yik Amôr, yik mī-iyöng in e.  
40Ngaich Môsös nö kēten Kilīöt nö in Mākīr ök kikōnyö kūön Manasē; ngaich 
iyöng in e anga-aṅ.  
41Ngaich Yāhir ök kikōnyö kūön Manasē nö kiröönngöre nö kē nuk 
elpinnāmen umuh, ngaich kaheūköre nö Hāvòtyāir.  

42Kiröönngöre Nōpah ngaich kē-ĕ Kēnat, tö nuk tuhēt in e inrē, ngaich 
kaheūkö e nö Nōpah, nö sā minë-eny ò.  

 Kinṙeūkö 33 

Kinṙöönö Löktö Kūö Aikup Söl Môāp 

1Në nun kinröönö yik kūön Israĕl hē cha nö ṙāngö öp panam Aikup, i ṙôngö 
cha nö eltī Môsös, Āròn inrē.  
2Kūchi tö Môsös nuk kunnyī-iny cha asā-a nuk kinröönö cha nö i chöngö 
ngam Mā Tēv: në nun kinröönö cha nö sā ngam kunnyīnyö cha.  
3Ṙā-ang Ramĕsēs cha-a nö kiröönngöre ik raneh chingëṅt, im tinneui sīön 
sakāmö ngam raneh chingëṅt im huṙöich unôichrit öp pāska yik kūön Israĕl 
nö kunyī-inyre nö holtö kumlēḵre nö i kūö yip aṅ Aikup nö ṙòkhöre.  
4Hē yik aṅ Aikup nö ṙònghöichṙen nö lāpngö yik lanòh, yik tölëlngö tö tī 
ngam Mā Tēv: kahòkkaṙen nuk tēv cha inrē tö ngam Mā Tēv.  
5Kiröönngöre ngaich yik kūön Israĕl nö ṙā-ang Ramĕsēs, ngaich iyöngtöre nö i 
Sökòt.  
6Ṙā-ang Sökòt cha-a nö kiröönngöre ngaich iyöngtöre nö i Ētam, öp i taseū öp 
tönyaṅlnyi.  
7Ṙā-ang Ētam cha-a nö kiröönngöre, ngaich havanritre nö i Pīhahīrot, öp lā 
kūö Pē-ālsēfòn: iyöngtöre cha-a ngaich nö lā Miktol.  
8Ṙā-ang lā kūö Pīhahīròt cha-a nö kiröönngöre, ngaich lök ellōn ap mai el 
tönyaṅlnyi: ngaich lūöi sumkam röön cha-a nö kiröön el tönyaṅlnyi i Ītöm, 
ngaich iyöngtöre nö i Mārah.  
9Ṙā-ang Mārah cha-a nö kiröönngöre, ngaich sölta nö i Ēlim: nët sīön nuk 
töhëmlö mak i Ēlim, sat anāi tum māṅ inrē nuk kachūr; ngaich iyöngtöre cha-
a nö umuh.  
10Ṙā-ang Ēlim cha-a nö kirööngöre, ngaich iyöngtöre nö ranghö öp Töngāṅvö 
elmat Mai.  

11Ṙā-ang ip Töngāṅvö elmat Mai cha-a nö kiröönngöre, ngaich iyöngtöre nö 
el tönyaṅlnyi i Sin.  
12Ṙā-ang el tönyaṅlnyi cha-a i Sin nö kiröönngöre, ngaich iyöngtöre nö i 
Tofkah.  
13Ṙā-ang Tofkah cha-a nö kiröönngöre, ngaich iyöngtöre nö i Alūs.  
14Ṙā-ang Ālūs cha-a nö kiröönngöre, ngaich iyöngtöre nö i Refitim, i chūök 
yik tarik nö öt ôku tö mak.  
15Ṙā-ang Refitim cha-a nö kiröönngöre, ngaich iyöngtöre nö el tönyaṅlnyi i 
Sināi.  
16Ṙā-ang el tönyaṅlyi cha-a i Sināi nö kiröönngöre, ngaich iyöngtöre nö i 
Kiprōthatā-avah.  
17Ṙā-ang Kiprōthatā-avah cha-a nö kiröönngöre, ngaich iyöngtöre nö i 
Hasēròt.  
18Ṙā-ang Hasēròt cha-a nö kiröönngöre, ngaich iyöngtöre nö i Ritmah.  
19Ṙā-ang Ritmah cha-a nö kiröönngöre, ngaich iyöngtöre nö i Rimmònpērĕs.  
20Ṙā-ang Rimmònpērĕs cha-a nö kiröönngöre ngaich iyöngtöre nö i Lipnah.  
21Ṙā-ang Lipnah cha-a nö kiröönngöre, ngaich iyöngtöre nö i Rissah.  
22Ṙā-ang Rissah cha-a nö kiröönngöre, ngaich iyöngtöre nö i Kēhĕlatah.  
23Ṙā-ang Kēhĕlatah cha-a nö kiröönngöre, ngaich iyöngtöre nö ip rôngö Safĕr.  
24Ṙā-ang ip rôngö Safĕr cha-a nö kiröönngöre, ngaich iyöngtöre nö i Harātah.  
25Ṙā-ang Harātah cha-a nö kiröönngöre, ngaich iyöngtöre nö i Makhēlōt.  
26Ṙā-ang Makhēlōt cha-a nö kiröönngöre ngaich iyöngtöre nö i Tāhat.  
27Ṙā-ang Tāhat cha-a nö kirööngöre ngaich iyöngtöre nö i Terah.  
28Ṙā-ang Terah cha-a nö kiröönngöre, ngaich iyöngtöre nö i Mitkah.  
29Ṙā-ang Mitkah cha-a nö kiröönngöre, ngaich iyöngtöre nö Hasmōnah.  
30Ṙā-ang Hasmōnah cha-a nö kiröönngöre, ngaich iyöngtöre nö i Mōsĕrōt.  

31Ṙā-ang Mōsĕrōt cha-a nö kiröönngöre, ngaich iyöngtöre nö i Pĕnëyā-akan.  
32Ṙā-ang Pĕnëyā-akan cha-a nö kiröönngöre, ngaich iyöngtöre nö i 
Hôrhakītkat.  
33Ṙā-ang Hôrhakītkat cha-a nö kiröönngöre, ngaich iyöngtöre nö i Yòtpatah.  
34Ṙā-ang Yòtpatah cha-a nö kiröönngöre, ngaich iyöngtöre nö i Ēprònah.  
35Ṙā-ang Ēprònah cha-a nö kiröönngöre, ngaich iyöngtöre nö Ēsi-ònkapĕr.  
36Ṙā-ang Esi-ònkāpĕr cha-a nö kiröönngöre, ngaich iyöngtöre nö el 
tönyaṅlnyi i Sin. (Angū-ö an Katĕs.) 
37Ṙā-ang Katĕs cha-a nö kiröönngöre, ngaich iyöngtöre nö in öp rôngö Hōr, i 
taseū öp panam Itöm.  
38Yônlö ngaich ök kūönṙô ang Āròn nö i kui ap rôngö Hōr i chöngö ngam Mā 
Tēv, ngaich kapah nö umuh, im finën anāi samyeūheu unôichrit yik kūön 
Israĕl nö kunyī-inyre nö ṙāngö ap panam Aikup, im tinneūyö chingëṅt, 
imraneh sakāmö ngam chingëṅt.  
39Hĕngòng nët anāi lūöi samyeūheu ṙēti ang Āròn hē ò nö kapah nö i kui öp 
rôngö Hōr.  
40Ngaich yik aṅ Kanā-an, tök rācha Arat, yik mi-iyöng lā lòhngö ngam panam 
Kanā-an, nö hang tö yīhih yik kūön Israĕl.  
41Ṙā-ang ip rôngö cha-a Hōr nö kiröönngöre, ngaich iyöngtöre nö i Salmōnah.  
42Ṙā-ang Salmōnah cha-a nö kiröönngöre, ngaich iyöngtöre nö i Pūnòn.  
43Ṙā-ang Pūnòn cha-a nö kiröönngöre, ngaich iyöngtöre nö i Ōpōt. 
44Ṙā-ang Ōpōt cha-a nö kiröönngöre, ngaich iyöngtöre nö i Iyë-aparim, ip 
kūöngö Mô-āp.  
45Ṙā-ang Iyim cha-a nö kiröönngöre, ngaich iyöngtöre nö i Tīpònkat.  
46Ṙā-ang Tīpònkat cha-a nö kiröönngöre, ngaich iyöngtöre nö i 
Almòntiplatēm.  

47Ṙā-ang Almòntiplatēm cha-a nö kiröönngöre, ngaich iyöngtöre nö i nup 
rôngö Aparim, lā kūö Nēpō.  
48Ṙā-ang i nup rôngö Aparim cha-a nö kiröönngöre, ngaich iyöngtöre nö i 
nup töṙā-akūö panam Mô-āp, röhta nö i Yôtön nö i Yerikō.  
49Ngaich iyöngtöre nö ranghö Yôtön, löktökūö Pĕtyĕsimòt söl i Āpĕlsittim, i 
nup töṙā-akūö panam Mô-āp.  

Inlēnö Urĕhēkūö Invāng Ngö Ël Yôtön 

50Ngaich ngam Mā Tēv nö vë-ekūö Môsös nö el nup töṙā-akūö panam Mô-āp, 
röhta nö i Yôtön i Yerikō, nö ngö ṙô,  
51Vë-ekūö yip kūön Israĕl, ngö ṙô tö cha, Yē yīö havāngngöre tö Yôtön ip 
panam Kanā-an,  
52Ngaich yī-ö min ahōngö yip aṅkūö ap panam nö ṙòkhöre nö ṙā-ang i kūö 
yīö, piyāingö nup ihong insātēv cha nö ṙòkhöre, piyāingö nup vët insātēv cha 
nö ṙòkhöre, ane inrē tiṙölngö nup töhet chūök cha nö ṙòkhöre:  
53Ngaich kē ngam panam yī-ö nö amin yīö min, ngaich iyöng in e: tön ngaich 
Chin kētö ngam panam in yīö nö amin yīö.  
54Lökten i kinlah taneūngen yin min amīnu tö ngih panam nö sā mupīhö yīö, 
in yip töpōyen ngaich pōyen tī yī-ö tö amin cha: in yip tökūönen ngaich 
kūönen tī yī-ö tö amin cha: ip töng fūkö ngam kinlah taneūngen tarik, ngaich 
angū-ö nö amin ò; asā nup miyöngö yik yöng yīö kikōnyö ngatī yī-ö i nup 
amin yīö.  
55Yē yīö pöri min öt ahōngö yip aṅkūö ngam panam nö ṙā-ang i kūö yīö; 
ngaich min yip tö-ōtre in cha töhökiṙen tö yīö nö lanòklöre mat yīö, sā 
tölòklöre kūö inrē nö i ṙòng ranūmö yīö, hakihten yīö cha-a min im panam 
ngam chūök yīö iyöng.  
56Ngaich min, nö sā öp lōn Chu tö tīre in cha, ngatī tī min chū-ö tö yī-ö.  

Kinṙeūkö 34 

Tölngö Kūö Ngam Panam 

1Ngaich ngö ṙô ngam Mā Tēv nö vë-ekūö Môsös,  
2Tölṙô yip kūön Israĕl, ngö ṙô tö cha, Yē yīö pöchö min i ngam panam Kanā-
an; (angū-ö ön ngih panam famuk in yīö min nö amin yīö, ngam panam 
Kanā-an ip sölö nup kūöngö e).  
3Ngam lā lòhngö min elyöngö yīö, löktökūö ngam el tönyaṅlnyi i Sin, lök i 
kaha Itöm, ngaich ngam kūö panam yīö lā lòhngö nö löktö manā-angkūö 
ngam Sāl Mai kū-ö tö lā chūhöt:  
4Ngaich ngam kūö panam yīö min nö havööṙikūö nö kū-ö tö lā lòhngö ap 
paneūlö Akrappim, ngaich lök taseū Sin: ngaich ngam kunnyī-iny e min nö 
kū-ö tö lā lòhngö Katĕsparnea, ngaich chuh i Hasör-attör, ngaich lök taseū 
Asmòn:  
5Ngaich ngam kūö panam min nö havööngökūöre nö ṙā-ang Asmòn söl ip 
töhëm mak Aikup, ngaich meutnyi min öp talöökö e nö im mai.  
6Ngam lā sūng kūö panam, ngam tökiröng mai an min kūö panam yīö in e: 
angū-ö an min kūö panam yīö nö lā sūng.  
7Ngaich ngih min kūö panam yīö lā kapā: löktökūö ngam tökiröng Mai tī yī-ö 
min mikahngö e söl ip rôngö Hōr:  
8Löktökūö ip rôngö Hōr tī yī-ö min mikahngö e söl im kunhëthöt i Hāmat, 
ngam maneutnyi kūö panam inrē i Sētat min:  
9Ngaich ngam kūö panam min nö lök Sifròn, ngam maneutnyö e min inrē nö i 
Hasörēnan: angū-ö an min kūö panam yīö nö lā kapā.  
10Ngaich mikahngö kūö panam re yī-ö lā chuhöt löktökūö Hasörēnan söl 
Sēfam:  
11Ngaich ngam kūö panam min nö kū-ö tö lā taṙeūḵ löktökūö Sēfam söl i 
Riplah lā chuhöt tö kaha Ain; ngaich ngam kūö panam min nö kū-ö tö lā 
taṙeūḵ, ngaich sölta min nö i kaha ap mai Kinēret kū-ö tö lā chuhöt:  

12Ngaich ngam kūö panam min nö kū-ö tö lā taṙeūḵ söl Yôtön, in öp Sāl Mai 
min öp maneutnyö e. Angū-ö ön ngih min panam yīö sā minë kūö panam 
mahavīlen e.  
13Ngaich ngö ṙô Môsös nö tölṙô yik kūön Israĕl, Angū-ö ön ngih panam amin 
yīö min nö lökten i kinlah taneūngen, ngam chöngö ngam Mā Tēv nö kētū nö 
i yip tömachūötör miyöngö, ip töròngti miyöngö inrē:  
14Pò öp miyöngö kūön Rūpön sā mitī-i patī yik yöng cha, miyöngö kūön Kāt 
inrē sā mitī-i patī yik yöng cha, nö ngaich nö teūngen tö amin re, ròngti 
miyöngö inrē Manasē nö ngaich nö teūngen tö amin re:  
15Ngaich yin më tönët miyöngö ròngti nö teūngen tö amin re lā muh tö 
Yôtön, i Yerikō kū-ö tö lā chuhöt, lā maneutlö ngam tavūöi.  

Yip Minṙöinylen Mum Chööḵ Ngam Panam 

16Ngaich ngö ṙô ngam Mā Tēv nö vë-ekūö Môsös,  
17Në nun minë-eny yip tarik yip mumchööḵngö ngam panam min nö in yīö, 
nö amin yīö: öp kūönṙô Ēliasör, Yôsuā inrē öp kikōnyö kūön Nön.  
18Hĕng tak kahë yī-ö min tö mākūö i töhĕng miyöngö, nö michööḵngö ngam 
panam nö amin yīö. 
19Në nun minënyö kūön Yĕfuneh aṅ i miyöngö Yūtā.  
20Sēmuĕl ök kikōnyö kūön Ammihöt, aṅ i miyöngö yik kūön Sīmōn.  
21Ēlitāt ök kikōnyö kūön Kislòn, aṅ i miyöngö Penyamin.  
22Pukki ök kikōnyö kūön Yòklī mākūö aṅ i miyöngö kūön Tën.  
23Hannīĕl ök kikōnyö kūön Efòt, aṅ i miyöngö kūön Yôsĕf; mākūö aṅ i 
miyöngö yik kūön Manasē:  
24Kĕmūĕl ök kikōnyö kūön Sitān, mākūö aṅ i miyöngö yik kūön Ifrēm.  
25Ēlisafan ök kikōnyö kūön Parnak, mākūö aṅ i miyöngö yik kūön Sepulön,  
26Paltiĕl ök kikōnyö kūön Assan, mākūö aṅ i miyöngö yik kūön Isakār.  
27Ahihöt ök kikōnyö kūön Sēlōmī, mākūö aṅ i miyöngö yik kūön Asör.  

28Pĕtahĕl ök kikōnyö kūön Ammihöt, mākūö aṅ i miyöngö yik kūön Naftalī.  
29Cha-a yin vē tö tölô tö ngam Mā Tēv nö michööḵngö amin yip kūön Israĕl 
im panam Kanā-an.  

 Kinṙeūkö 35 

Panam Kīnë-eṅkūö Yik Kūön Lēvi 

1Ngaich ngam Mā Tēv nö ngö ṙô nö vë-ekūö Môsös nö el nup töṙā-akūö 
panam Mô-āp röhta nö i Yôtön i Yerikö,  
2Chöngu tö yip kūön Israĕl, hòṅ cha nö kē-ĕkūö yip Lēvī tö elpinnāmen, 
chūök cha nö iyöng nö el nup amin cha; tuhēt nup elpinnāmen inrē, kētu min 
nö i yip Lēvī nö havīlen cha. 
3Chūök cha min nup elpināmen nö iyöng; chūök nuā cha min inrē nup tuhēt, 
chūök chehen cha; chūök nup töṙeūla chehen cha inrē.  
4Nup tuhēt nup elpanam, nup tö kētu tö yīö min nö in Lēvī, löktökūö ngam 
kinlōngö ngam elpanam nö kū-ö tö elkahôyö, nö hĕng köny tum mikëlö nö 
vinngö. 
5Kalah ṙôkti öp lā elkahôyö töm panam, nö lā chuhöt, nët köny tum mikëlö, 
lā lòhngö, nët köny tum mikëlö, lā lòhngö, nët köny tum mikëlö, lā sūng nët 
köny tum mikëlö, lā kapā inrē nët köny tum mikëlö, elmilūkö min ngam 
elpanam: tuhēt nup elpanam cha nun min anū-ö.  
6Nup elpanam nup kahëtö yīö min in yip Lēvī, tafūöl nup min elpanam chūök 
innyatlö, kahëtö yīö nup min nö chūök fanalngö öp tökapahatī tö tarik: hol u 
inrē nup elpanam töfën anāi nët kahëtö yīö.  
7Ngaich nup elpanam nup kahëtö yīö in Lēvī, nö fën anāi hevhöre: anū-ö min 
tī yīö holre tö nup tuhēt.  
8I inlahen nup elpanam nup kahëtö yīö min nö amin yip kūön Israĕl, pōyen 
kahë yin in yip töpōyen aṅ-in; kūönen kahë in yip tökūönen aṅ-in: sā ṙôken 
amin ngòh töhĕng tak ngati tī anga-aṅ nö kētö aṅ elpanam re nö in yip Lēvī.  

Panam Chūök Innyatlö 
(Invan 19.1-13; Yôs 20.1-9) 

9Ngaich ngö ṙô ngam Mā Tēv nö vë-ekūö Môsös,  
10Vë-ekūö yip kūön Israĕl, ngö ṙô tö cha, Yē yīö havāngngöre lā muh tö Yôtön 
ip panam Kanā-an,  
11Ngaich yī-ö min chööngu tö elpanam yīö, nö elpanam in-nyatlö yīö; hòṅ öp 
tarik min tö-amāhaiṙen nö kapāha tī tö tarik, ngaich faltöre nö in e. 
12Ngaich nup elpanam min nö chūök yīö hanyatlöre töp mahavahalvah; hòṅ 
öp tökapahatī nö öt kapah, hanöng saha ò nö sökhaka nö ikūö yip ṙôngö tarik 
nö kahòkkaṙen.  
13Ngaich nup elpanam kahëtö yīö min, nö innyatlö yīö min nö tafūöl.  
14Lūöi nup elpanam kahëtö yīö min lā muh tö Yôtön, ngaich lūöi inrē 
elpanam tö kētu tö yīö im panam Kanā-an; innyatlö min anū-ö nö elpanam 
15Inlēnten yip kūön Israĕl, tö yip aṅ tahëng inrē mi-iyöng in cha, innyatlö cha 
min në tö tafūöl elpanam: hòṅ öp tökapahatī tö tarik, nö amāhaiṙen, nö 
faltöre nö umuh.  
16Yē ò pöri nö aṅtī tö vët nö fëlngen ò, tö lökten ò nö kapah, famëlngö tarik 
ngaich anga-aṅ: ngaich ngam famëlngö tarik min nö kumpahaivah. 
17Yĕn aṅtī tö ihong anga-aṅ nö fëlngen ò, töp lökten ngam tarik nö kapah, 
ngaich kapah anga-aṅ, ngaich famëlngö tarik anga-aṅ: kumpahaivah min 
ngam famëlngö tarik.  
18Hēk inrē yĕn aṅtī tö chōn anga-aṅ nö eltī re töp lökten ngam tarik nö 
kapah, ngaich kapah anga-aṅ: kumpahaivah min ngam famëlngö tarik.  
19Ngam mahavāhalvah ngam mahām anga-aṅ min kumpāhangvah ngam 
famëlngö tarik: yē ò nö meuk kūö ò, ngaich kumpāhangvah ò min anga-aṅ;  
20Yē ò nö kūö kumnyah elmat re nö kuringngen ò, hēk kulëhan, hēk hayūnan, 
pòn hōtu nö kapah anga-aṅ; 
21Hēk yĕn kūö kumnyah elmat re anga-aṅ nö aṅtī tö eltī re nö fëlan ngaich 
kapah anga-aṅ: ngaich ngam famëlan min nö kumpāhaivah: famëlngö tarik 

an anga-aṅ, ngaich ngam mahavāhalvah mahām min nö kumpāhangvah 
ngam famëngö tarik, yē ò nö meuk kūö ò.  
22Yē ò pöri nöng hayahtö tīre nö kuringngen ò nö öt kunyahaṅ elmat, hēk 
inrē kulëhan tö yô-òv nö öt hayuntö tīre;  
23Hēk inrē nö aṅtī tö ihong, töp lökngen ngam tarik nö kapah, öt meuklöre tö 
ò, ngaich fuk in ò tī tö e, lökten ò nö kapah, ök kumnyah elmat ò inrē anga-
aṅ, öt rēhĕn nö lamukkenre nö hachökan:  
24Ngaich min yip ṙôngö tarik nö akah fālen cha töm famël töm mahavāhalvah 
mahām inrē nö asā në inkāha fālen: 
25Ngaich min yip ṙôngö tarik nö ṙānyö ngam famëlngö tarik nö ṙā-ang eltī 
ngam mahavāhalvah mahām, ngaich më ṙôngö tarik min nö havanten ò nö ip 
elpanam chūök innyatlö ò, öp chūök ò sin nö afalngöre: ngaich iyöng in e 
min anga-aṅ hanöng saha kinpāha öp mākūö kūönṙô, öp tö hachāmö kui tö 
töhet tavī-i.  
26Yē ngam famëlngö tarik pöri min nö amahaiṙen nö kiröönngöre nö vāngngö 
röön tö kūöngö ngam elpanam innyatlö ò ngam chūök ò nö afalngöre;  
27Ngaich ngam mahavāhalvah mahām tö kôtökūö tö ò nö lā uk tö kūöngö 
ngam elpanam chūök innyatlö ò, ngaich ngam mahavāhalvah mahām nö 
fëlngö ngam famëlngö tarik; ngaich rö-ö anga-aṅ min nö chōichö fālen i 
kinpāhangvah ò:  
28Pòn töng ngöh öre anga-aṅ nö im elpanam chūök innyatlö ò, hanöng saha 
kinpaha öp mākūö kūönṙô: unôichrit kinpaha öp mākūö kūönṙô ngaich möl 
ngam famëlngö tarik nö havan nö ip amin ò panam.  
29Anū-ö nun në min chöngö inkaha fālen i tumkölchap yīö i nup elyöngö yīö 
nö ṙòkhöre.  
30Öp töng kapahatī tö tarik, fëlī min ngam famëlngö tarik nö i ṙô yip 
mameuk: ötkô pöri min nöng hĕng tak ṙô öp vamënyö öp tarik nö kapah.  

31Hēk inrē ötkô anga-aṅ nö kē ṙāi nômö öp famëlngö tarik, öp töfāluṙen nö i 
kinpāha: kumpahaivah pöri min anga-aṅ.  
32Uh yī-ö min kē ṙāi ò öp ma-afalngöre ip elpanam chūök innyatlö, nö pòn 
hōtu anga-aṅ nö yih nö hēk nö iyöng ip panam, hanöng saha kinpāha öp 
kūönṙô.  
33Ngatī yī-ö min ui kumvīöngö ngam panam chūök yīö: pò ngam panam nö 
kuvīö, tökūö mahām: ngaich öt hĕng töteung tökô nö inlām tökööl nö im 
panam tökūö ngam mahām tökitaktu nö in e, höng öp mahām ò pöri öp 
kumtaknyö e.  
34Uh yī-ö min inrē hachōichngö ngam panam tö-iyöngö kūö tö yīö, ngam 
chūök chu iyöng: tön iyöng ellōn vē kūön Israĕl Chin Chū-ö Mā Tēv.  

Kinṙeūkö 36 

Minchöḵ-ö Yip Töpīhövö Kikānö 

1Ngaich yik yöngkūö yik yöng nuk patī mupīhö yik kūön Kilīöt, ök kikōnyö 
kūön Mākīr, ök kikōnyö kūön Manasē, yik mupīhö yik kikōnyö kūön Yôsĕf, 
nö yihtöre, ngaich ngö ṙô nö i kūö Môsös, i kūö yik mā inrē, yik yöngkūö, yik 
yöng nuk patī yik kūön Israĕl;  
2Ngaich ngö ṙô cha-a, Tölṙô ngam mā chu an ngam Mā Tēv nö kētö ngam 
panam nö amin yip kūön Israĕl nö lökten i kinlah taneūngen: ngaich ngam 
mā chu nö tölô tö ngam Mā Tēv nö kētö ngam amin Selōfehat ök 
hanöngkisānö ih nö i yip kūön ò kikānö.  
3Ngaich yē cha nö pīhövö tö yip kikōnyö tahëng miyöngö aṅ in yip kūön 
Israĕl, ngaich ngam amin cha min nö kē-ĕyö nö ṙā-ang i amin yik yöng ih, 
ngaich hamūltu min nö i amin öp miyöngö chūök cha min nö mūlhöt: ngaich 
kē-ĕyö min angū-ö nö ṙā-ang i ngam amin ih.  
4Ngaich hē öp samyeūheu ṙināḵnyö yik kūön Israĕl nö vintakūö, ngaich min 
öp amin cha nö hamūltu nö i amin öp miyöngö öp chūök cha min nö mūlhöt: 
ngaich ngam amin cha min nö kē-ĕyö nö ṙā-ang i amin öp miyöngö yik yöng 
cha kikōnyö.  

5Ngaich Môsös nö tölṙô yik kūön Israĕl nö asā ṙô ngam Mā Tēv, nö ngö ṙô, 
Huveū-eu ṙô an ngam miyöngö yip kikōnyö kūön Yôsĕf.  
6Ngih ön chöngö ngam Mā Tēv nö i yip kikānö kūön Selōfehat, nö ngö ṙô, 
Hökngen cha nö pīhövö tö yip töng lōnre; höng i mupīhö öp miyöngö ök 
yöng cha kikōnyö cha-a min nö pīhövö.  
7Hòṅ ngam amin vē kūön Israĕl nö öt kē-ĕyö nö ṙā-ang im töhĕng miyöngö: 
pò vē kūön Israĕl min nö kö haköpngöre nö i amin öp miyöngö yik yöng cha 
kikōnyö.  
8Öp kikānö kūön inrē, tö-amīnu nö i töng miyöngö yip kūön Israĕl, nö 
töpīhövö min tö aṅ i mupīhö öp miyöngö öp yöng ò kikōnyö, hòṅ yip kūön 
Israĕl tarik nö kö amīnu tö amin yip yöng re kikōnyö.  
9Hòṅ ngam amin nö öt kē-ĕyö nö ṙā-ang im töhĕng miyöngö nö im tahëng 
miyöngö; hòṅ yip miyöngö kūön Israĕl nö kö haköpngöre nö ip amin re.  
10Sā tinöölô Môsös tö ngam Mā Tēv, ngaich ngati yik kikānö kūön Selōfehat:  
11Pòn pīhövö Mahlah, Tirsah, Hòklah, Milkah, Nō-a inrē, yik kikānö kūön 
Selōfehat, tö yik kikōnyö hanöngkisānö ök yöng cha kikōnyö: 
12Pīhövö cha-a nö i mupīhö yik kikōnyö kūön Manasē ök kikōnyö kūön Yôsĕf, 
ngaich ök amin cha nöng ngöh nö i miyöngö mupīhö ök yöng cha kikōnyö.  
13Anū-ö nun në chöngö inkāha fālen inrē, hachöngten ngam Mā Tēv nö 
lökten eltī Môsös nö in yik kūön Israĕl nö el nup töṙā-akūö panam Mô-ap 
röhta nö i Yôtön i Yerikō.  

  



444 

 

 
   Nicobarese Bible 

© 2014, Bible Society of India. 
 

 
 

 

I. Chöngö 

I. Chöngö 1 

Inlaha cha 

1Në nun ṙô, ṙô Môsös nö vë-ekūö yik Israĕl nö el tönyaṅlnyi lā muh tö Yôtön, 
i Arapa lā i Suf, i hôi Paran tö Tòfet, Lēpan, Aseròt, Taisahap inrē. 
2Kahuk sīön sumkam rô-òl röön nö ṙā-ang Hōrep nö lök ip rung Sē-ir nö söl 
Kātēs Pörnia.  
3Ngaich angū-ö im finën anāi samyeūheu; im kinhuk sīönö chingëṅt, im 
raneh sakāmö ngam chingëṅt, ang Môsös nö vë-ekūö yik kūön Israĕl, nö asā 
nuk taṙòkhöre kahëtö ngam Mā Tēv nö in ò chöngö nö in cha; 
4Tökinheūten ò nö mihôiṅ tö Sīhòn rācha aṅ Amôr, ök mī-iyöng Hespòn, Ôk 
inrē rācha aṅ Pēsan ök mi-iyöng Astaròt i Etrei:  
5Lā muh tö Yôtön i panam Mō-āp, ang Môsös nö rĕhtenre nö ahangnyö ngam 
chöngö, nö ngö ṙô,  
6Vë-ekūö hī an ngam Mā Tēv ngam Tēv hī nö i Hōrep, nö ngö ṙô, Marô-òten 
yin ngaich iyöng in ngih rôngö:  
7Havöökūöre yin, öi ngaich kirööngöre, kuṙòh chuh im törūngu panam yip aṅ 
Amôr, i nup chūökö inrē töröhta nö in e, i Arapa, im törūngu panam, im lā 
taṙeū panam, lā lòhngö, röhta i kuyāyö ngam mai, i panam yip Kanā-an, 
Lepanön inrē, tölngö ngam tökiröng tahël, ngam tahël Yufratīs.  
8Yĕh meuk, i kūö yīö tī chin tö ngam panam: kuṙòh amīnu yin ngaich tö 
ngam panam ngam ṙô ngam Mā Tēv nö kilēḵngôre nö in yik yöng yīö, in 
Aprahām, in Isak, in Yāköp inrē, nö kētö e nö in cha in yip kūön cha inrē 
unôichrit cha.  

Vīlö Kamhòṅka Ang Môsös 
(Man 18.13-27) 

9Ngaich vë-ekūö yīö chū-ö hē e, öich keun lumngan yīö.  
10Maṙôngö tī an ngam Mā Tēv tö yīö ngam Tēv yīö, yĕh meuk, ngaich yin 
töngamuh sā minë taneūsömat ngam halīöngö tö ṙôngöre.  

11Ngam Mā Tēv, ngam Tēv yik muvöhngö yīö, növīlen yīö köṅnyu tum van 
ṙôken öi pōyen, hakôlò yīö inrē, sā ṙô ò nö kilēḵngôre nö in yīö!  
12Sitih kanô-òṅ öich hĕngkūö keun lumngam yīö tö në linā-alkūö inrē tö yīö?  
13Kēḵ tarik yin tö akahaṙa, tö-akaha-elmat inrē, mikahkūö yīö inrē, asā nup 
miyöngö yīö, hòṅ chu vīlen cha nö yöngkūö yīö.  
14Ngaich sapṙô chu yī-ö, öi ngö ṙô, Tölöök an ngam ṙô meh nö la-en ih.  
15Lökten chu ngaich kēḵ yöng kūö yīö i miyöngö yīö, tö tö-akahaṙa tarik, 
mikahkūö inrē, ngaich vīlen cha nö yöngkūö yīö, mākūö tököṅnyu; mākūö 
töṙôngö, mākūö tö taneui anāi, mākūö tösöm, yöngṙen inrē, nö asā miyöngö 
yīö,  
16Ngaich chū-ö inrē kētö chöngö hē e, in yip ma-akah fālen, öich ngö ṙô, 
Hang nup chöönyö yin in yip hanöng kisānö yīö, chīpen akah fālen ngam tö 
hĕng tak tarik nö im holre, ngam töt aṅ panam ò inrē mī-in ò.  
17Uh yin atöltuṙen tö tarik i inkaha fālen; hĕngren i tökiröng hang ṙô cha tö 
tökūönö inrē; uh yin pa-ekūö tö kūö tarik; tön aṅ im Tēv an ngam inkaha 
fālen: kētö öp chöönyi in chu öp tökihngen nö in yīö, ngaich hāngö e min 
Chū-ö.  
18Ngaich hē e chū-ö tölṙô yīö tö nup taṙòkhöre hinôten yīö la-en.  

Tīnngö Mahayun Nö Ṙā-ang Katēs Pörnia 
(Kinṙeūkö 13.1-33) 

19Ngaich kiröönngöre ayī-ö ṙā-ang Hōrep ngaich lök el öp tökiröng pinhe-
eṅkūö inrē tö nyaṅlnyi öp maheuṅk yīö el talöökö öp törūngu panam yip aṅ 
Amôr, sā chöngö ngam Mā Tēv, ngam Tēv hī nö tölṙô hī; sölta ngaich ayī-ö i 
Katēs Pörnia.  
20Ngaich ngö ṙô chū-ö tö yīö, Ngaich yin sölta im törūngu panam yip aṅ 
Amôr, ngam kahëtö ngam Mā Tēv, ngam Tēv hī nö in hī. 
21Yĕh meuk, ngam Mā Tēv yīö nö ngaich nö ṙātö ngam panam nö i kūö yīö: 
kuṙòh, kē-ĕ e nö amin yīö, sā ṙô ngam Mā Tēv nö in yīö, ngam Tēv yik 
muvöhngö yīö; un pa-ekūö, un rēhĕn rötngö rāi.  

22Ngaich yī-ö yihtöre in chu öi ṙòkhöre, öi ngö ṙô, Hökngen ih tīnngö tarik 
urēhĕkūö ih, hòṅ cha nö chöh ngam panam, ngaich kumtö ṙô hēk nö in ih, 
töp talöökö löklö ih min peūhlöre, nup elpanam inrē nup lööṙö ih min.  
23Ngaich ṙāmölōn chū-ö tö e; ngaich nët sīön tak kahë chū-ö tö tarik in yīö, 
hĕng tak i töhĕng miyöngö: 
24Ngaich cha-a nö kiröönngö re nö peūlöre nö im rôngö, ngaich sölta nö el 
achāṙö Eskòl, ulāikö matre ngaich nö ngëichkö e.  
25Ngaich cha-a nö kē ṙòng chōn ngam panam nö eltīre, ngaich kumtö u nö in 
ih ngaich kumtö ṙô nö hēk nö in ih, nö ngö ṙô, Tölöök öp panam ap kahëtö 
ngam Mā Tēv, ngam Tēv hī, nö in hī 
26Sönngenre yī-ö sōḵ kiröönngöre, ahôngö chöngö ngam Mā Tēv pöri ngam 
Tēv yīö:  
27Siṙöh ṙôre yī-ö el nup inrūkui re, öi ngö ṙô, Kūöre an ngam Mā Tēv nö 
surīkhen hī, kēnyen hī an ṙā-ang öp panam Aikup, öi kētu, el tī yip aṅ Amôr 
nö halëlngen hī.  
28Chuh in e öi pökeh ayī-ö? Tön ngaich yih vē hol hī nö piṙööingö ellōn hī, nö 
ngö ṙô, Tökiröng yip tarik marôlö inrē tö hī, ngaich nup elpanam inrē nö 
kiröng söllö rô-òl kui kinlōngö nö el halīöngö; ane inrē īhö umuh meuk yip 
kikōnyö kūön Anakim.  
29Ngaich ngö ṙô chū-ö tö yīö, Un vöö, un rēhĕn pa-ekūö tö cha.  
30Ngaich ngam Mā Tēv ngam Tēv yīö nö kiröönngöre nö urēhĕkūö yīö, anga-
aṅ an min kumyunglen yīö, sā nuk tī ò i Aikup tö pòkūö yīö nö i kūö minë 
mat yīö; 
31El tönyaṅlnyi inrē in e më-eṅ ngaich meuk tī ngam Mā Tēv, ngam Tēv meh 
nö tētö meh, sā tī tarik nö tēt kūön re, i nup talöökö tölökö tö yīö, hanöng 
saha yīö sölta ngaich i ngih chūök.  
32Sönngenre yī-ö i ngih öt ṙātö ellōnre i ngam Mā Tēv ngam Tēv yīö,  

33Ngam tö ngaich nö el talöökö nö urēhĕkūö yīö, nö chöhlö chūök yīö öi vītö 
rūkuire, i tameūyö tö hatööm, nö hameuk tö talöökö yīö kiröönngöre, i taṙul 
tö sakānö.  

Chökṙen Israel Ngaīch Ngam Mā Tēv 
(Kinṙeūkö 14.20-45) 

34Hē ngam Mā Tēv nö hang nuk ṙô yīö, ngaich tainy, kilēḵngôre ngaich nö 
chūöku ṙô, nö ngö ṙô.  
35Öt hĕng tak min tö kô-òngrit aṅ i vē tarik aṅ ngih tötlöök tūmö nö meuk öp 
tölöök panam, öp ṙô Chu chūökö ṙô kilēḵngô re öich kē-ĕkūö yip muvöhngö 
yīö,  
36Höng Kalĕp öp kikōnyö kūön Yefuneh, meūkö e öp min anga-aṅ; in ò tī 
Chin min kētö ngam panam ngam töröönka kui tö ò, in yip kūön ò inrē: pòn 
keuheūt tö ellōnre anga-aṅ nö tömrit ngam Mā Tēv.  
37Līn inrē ngam Mā Tēv nö in chu tö pòkūö yīö, nö ngö ṙô, Hö-ö man inrē 
më-eṅ min chuh in e:  
38Yôsuā ngam kikōnyö kūön Nön, ngam i kūö yīö nö sökhaka, chuh in e an 
min anga-aṅ: ṙūöhöl alaha ò yin: tön anga-aṅ an min tötī-iv tö e nö amin 
Israĕl.  
39Hēk inrē më kun kūönö kūön yīö, më ṙô yīö nö pô famël, më kūön yīö inrē, 
më tö-öl nö akahakūö tö tölöök hēk tötlöök i ngih sakāmö, cha-a yin min 
chamuh in e, in cha tī chū-ö min inrē kētö e, ngaich cha-a min nö amin tö e. 
40Havöökūöre pöri yī-ö, kiröönngöre el ngam tönyaṅlnyi lök el ngam talöökö 
chamuh im Töngāṅv Mai.  
41Ngaich sapṙô chu yī-ö öi ngö ṙô, Köölö fālen in ngaich i ngam Mā Tēv, 
ngaich in hōḵ kiröönngöre im kinyūngö, sā nup chöngö ngam Mā Tēv tö ih, 
ngam Tēv ih. Ngaich yī-ö kö hamöplö ṙatre tö aṅtī re i kinyūngö, ngaich hòṅ 
peūlöre i kui ngam rôngö.  
42Ngaich ngö ṙô ngam Mā Tēv tö chu, Ngö ṙô man tö cha Un peūlöre, un 
rēhĕn kiyung; tön öt in yīö chin; öt kô yin min i kūö yip lā-al re.  

43Ngati ṙô chū-ö tö yīö, ngaich rö-ö yī-ö hang; ahôngö chöngö ngam Mā Tēv 
pöri, kahanglōnre inrē, ngaich peūlöre i kui ngam rôngö.  
44Ngaich yip Amôr, yip mī-iyöng kui ngam rôngö, nö kunyī-inyre nö lā-al yīö, 
ngaich lū-u yīö, höng sāpi, ngaich mihôiṅ tö yīö i Sēir, sölngö nö uroh nö i 
Hôrmah.  
45Havan yī-ö ngaich, ngaich peuiny i kūö ngam Mā Tēv; hö-ö pöri ngam Mā 
Tēv nö hang ṙô yīö, ötrēhĕn nö kētö elnang re nö in yīö.  

Nuk Samyeūheu El Tönyaṅlṅyi 

46Lökten yīö ṙōl sumkam iyöng Katĕs, sā tūmö nup sakāmö yīö iyöng in e.  

I. Chöngö 2 

1Havöökūöre īhö ngaich, ngaich kiröönngöre el ngam tönyaṅlnyi lök ip 
talöökö ngam Töngāṅv Mai, sā ṙô ngam Mā Tēv tö chu: ngaich ṙōl sumkam 
īhö havī ngam rung Sēir.  
2Ngaich ngö ṙô ngam Mā Tēv nö vë-ekūö chu, 
3Ngaich yin marô-òtö röön havī ngam rôngö: havöökūöre yin kū-ötö lā kapā.  
4Töl ṙô më tarik më-eṅ ngö ṙô, Hòṅ lök kūöngö panam yip hanöng kisānöre 
yin yip kūön Isô, yip mi-iyöng Sēir; ngaich min cha-a nö pa-ekūö tö yīö; 
lökten yin haṙēmngenre:  
5Ui lā-alkūö cha; tön rö-ö chin kē-ĕkūö yīö töp panam cha, hö-ö, öt rēhĕn nö 
sā rôta röön rinöönkö kui e: pò chu ngaich kētö öp rung Sēir nö amin Isô.  
6Havah nyā-aṅkūöre yin min in cha ṙāi tī tö rupīö, hòṅ yīö nyā-aṅvkūö; 
havah makre yī-ö min inrē in cha ṙāi tī tö rupīö, hòṅ yīö òk.  
7Pò ngam Mā Tēv ngam Tēv yīö nö hakôlò nup vahīṙen yīö nö ṙòkhöre: 
akahalōn an tö yīö lök el ngih tökiröng tönyaṅlnyi: in yīö an ngam Mā Tēv 
ngam Tēv yīö i në tö fën anāi samyeūheu; hö-ö yin hanātuṙen.  
8Ngaich chö-ö kūöre īhö ṙā-ang yip hanöng kisānöre yip kūön Isô yip mi-
iyöng Sēir ṙā-ang ap talöökö Arāpa, ṙā-ang Ēlat ṙā-ang Ēsī-ònkīpör inrē. 
Havöökūöre īhö ngaich lök im talöökö ngam tö nyaṅlnyi i Mô-āp.  

9Ngaich ngö ṙô ngam Mā Tēv tö chu, Un hakihtuṙen Mô-āp, ui rēhĕn lā-al cha 
i kinyūngö: tön rö-ö chin kē-ĕkūö meh tö ngam panam ò nö amin meh; pòch 
ngaich tī kēten Ār nö amin yip kūön Lòt.  
10(Iyöng umuh yik Ēmim misī, tökiröng tarik, maṙôngö inrē, tömarôlòng, sā 
yip Anakim: 
11Sā Anakim; Ēmin pöri cha-a tö ṙô aṅ Mô-āp.  
12Iyöng Sēir yip inrē misī Hōr, ngaich pöri yik kūön Isô nö i chūök cha; 
ngaich keuheūtngöre vah tī tö cha nö i kūö cha, iyöng in e cha-a ngaich nö 
ṙënngen cha; sā tī Israĕl tö ngam panam amin ò, ngam kahëtö ngam Mā Tēv 
nö in cha.) 
13Chōholre yin, havāngngö kui ngam töhëm mak Sērĕt. Ngaich havāngngöre 
īhö tö ngam töhëmmak Sērĕt.  
14Ngaich nuk sakāmö rô-òtö röön ih ṙā-ang Katēs Pörnia, hanöng saha ih 
vāngngöre ip töhëm mak Sērĕt nö lūöi anāi hevhöre samyeūheu; hanöng saha 
yip tumköl chap yik kumyung tarik, nö keuheūtngöre vah nö el ngam 
elyöngö, sā ṙô ngam Mā Tēv nö in cha nö chūöku ṙô.  
15Lā-al cha inrē ngam kël ngam Mā Tēv, nö halëlngen cha nö ṙā-ang i kūö 
ngam elyöngö, hanöng saha cha nö keuheūtngöre vah.  
16Ngaich, yē yip kumyung tarik nö ṙòkngöre vah nö kapah in yik tarik, 
17Ngaich vë-ekūö chu ngam Mā Tēv, nö ngö ṙô,  
18Havāngngöre man töngamuh, lā muh tö Aī, ngam kūöngö panam Mô-āp:  
19Yē meh ngaich röhta lāmuh in yip kūön Amön, un hakihtuṙen cha-a, 
unrēhĕn nö lālöng kūö: tön rö-ö chin kē-ĕkūö meh tö ngam panam yip kūön 
Amön nö amin meh: pò chu ngaich kētö e nö amin yip kūön Lòt.  
20(Angū-ö an inrē tö-eūka nö panam Refēm iyöng in e yik misī Refēm; 
Samsumim pöri cha-a tö ṙô yip aṅ Amön;  

21Tarik tökiröng, tömaṙôngö, tömarôlö inrē, tö sā Anakim; ngaich pöri cha-a 
nö ötkô tö tī ngam Mā Tēv nö i kūö cha; ngaich cha-a nö i chūök cha, ngaich 
iyöng in e nö ṙënngen cha:  
22Sā tī ò nö chö-öinyten yik kūön Isô, yik mi-iyöng Sēir, hē ò nö öt kô-ò tī tö 
yik Hōr nö i kūö cha; ngaich i chūök cha acha-a, ngaich iyöng in e nö 
ṙënngen cha söl ing töngamuh:  
23Ngaich yik Avim yik mi-iyöng el tuhēt, nö töl ngö i Kāsa nö öt kô tö yik 
Keftòrim, yik ṙamā-ang Keftòr, nö mihôiṅ tö cha, ngaich iyöng in e nö 
ṙënngen cha.) 
24Chōholre yin, kiröönngö röönre ngaich, havāngngöre inrē tö ngam achāṙö 
Arnòn; yĕh meuk, kētö eltī meh chin ngaich, tö Sīhòn öp aṅ Amör, rācha aṅ 
Hespòn, töp panam ò inrē: rultöre man ngaich kē-ĕ e, lā-alkūö ò i kinyūngö.  
25I ngih chin sakāmö kētö kui vē tarik tö ngam vanööṙö tö meh ngam pinhë-
eṅkūö inrē tö meh, vē taṙòkhöre elkatòh ngam halīöngö, yip tönghamang 
ineūkö meh min, ngaich kichëyöre min, halöinyöre ellōn nö chök inrē tö 
pòkūö meh.  

Mihòiṅ Israel Tö Ök Rācha Sihòn 
(Kinṙeūkö 21.21-30) 

26Ngaich tīnngö ma-aṅhānga chū-ö ṙeū-eung el tö nyaṅlnyi i Kētēmōt nö löö 
in Sihòn ök rācha Hespòn, nö kumtö ṙô lanāmö, nö ngö ṙô,  
27Hökngen chu man lök el ngam panam meh: höng lök el ngam tökiröng chin 
min talöökö, öt hōḵ chin rēhĕn kānköre lā hāmö, öt rēhĕn lā tavē.  
28Inyīhikūö chu më-eṅ tö nyā-aṅkūö ṙāi tö rupīö, hòṅ chu nyā-aṅvkūö; kē-
ĕkūö chu tö mak ṙāi rupīö, hòṅ chu òk; höng halöngten chu lök muh höng 
kiröön,  
29Sā tī yip kūön Isô tö chu yip mī-iyöng Sēir, yip aṅ Mô-āp inrē yip mī-iyöng 
Ār; hanöng saha chu vāngngö tö Yôtön ip panam kahëtö ngam Mā Tēv nö in 
ih, ngam Tēv ih.  

30Ngaich pöri Sīhòn ök rācha Hespòn nö öt halöngten ih lök in ò: pò ngam 
Mā Tēv ngam Tēv yīö nö hangë-eng ellōn ò, vīhöt ellōn ò inrē nö ahôngen, pò 
ò nö hòṅ kēten ò nö el tī yīö, sā e ing töngamuh. 
31Ngaich ngö ṙô ngam Mā Tēv tö chu, Yĕh meuk, rĕhtenre chin ngaich kēten 
Sīhòn tö ngam panam ò inrē i kūö yīö: rultöre ngaich kē-ĕ e, hòṅ yīö amin tö 
ngam panam.  
32Kunyī-inyre ngaich Sīhòn nö lā-al ih, ṙòkhöre yik tarik ò inrē, nö kiyung nö 
i Yahas.  
33Ngaich ngam Mā Tēv nö kēten ò nö i kūö īh; ngam Tēv ih, ngaich ī-hö 
mihôiṅ tö ò, tö yip kikōnyö kūön ò, yik tarik ò inrē nö ṙòkhöre.  
34Kē nup el panam ò inrē ī-hö nö ṙòkhöre hē e, ngaich keuheūtngöre vah tī 
piyāingö tö-aṅhaṅv el panam, tö yik kikānö nyīö inrē tökūönö; öt hĕng tit tak 
tö-ōtre tö tī īh;  
35Höng nuk nuā pôḵ hī tökē-ĕ tö hī, holre tö nup chehen aṅ nup el panam tö 
kē-ĕ tö hī.  
36Löktökūö Arō-er, öp i taseū öp achāṙö Arnòn, löktökūö öp elpanam inrē öp 
el achāṙö, söl Kilīöt, öt hĕng tit elpanam tö yahlö rô-òl chūök tö hī: ṙòkhöre 
anū-ö nö kētu nö i kūö hī tö ngam Mā Tēv, ngam Tēv hī:  
37Höng im panam yip kūön Amön yī-ö öt haröhtöre; i kui öp tahël Yapök inrē 
nö ṙòkhöre, nup el panam nup rung panam inrē, ip töng chūök ngam Mā Tēv 
nö sōten hī, ngam Tēv hī.  

 I. Chöngö 3 

Lā-al Rācha Ôk Ang Israel 
(Kinṙeūkö 21.31-35) 

1Havöökūöre ngaich ī-hö, ngaichlök el ngam talöökö chamuh Pāsān: ngaich 
Ôk ök rācha aṅ Pāsān nö kunyī-inyre nö lā-al īh, nö kiyung, i Etrei, anga-aṅ 
tö yip tarik ò inrē nö ṙòkhöre.  

2Ngaich ngö ṙô ngam Mā Tēv tö chu, Um pa-ekūö tö ò: tön kēten ò chin, 
ṙòkhöre yip tarik ò inrē, tö ngam panam ò, nö eltī yīö; ngaich më-eṅ min sā tī 
re tö Sihòn ök rācha aṅ Amôr, ök mī-iyöng Hespòn ngatī tī më-eṅ tö ò.  
3Lökten ngam Mā Tēv ngam Tēv hī nö kēten Ôk inrē nö el tī hī, ök rācha aṅ 
Pāsān, ṙòkhöre yik tarik ò inrē: ngaich ayī-ö mihôiṅ tö ò hanöng saha ò 
ngaich nö öt hĕng tit tak aṅ in tö tö-ōtren.  
4Keuheūtlöre tī ngaich ayī-ö hē e: tö nup elpanam ò; öt hĕng hang elpanam 
töt kē-ĕ tö hī nö ṙā-ang in cha; tafūöl anāi nuk elpanam, keuheūtlöre i chīṙö 
Arkòp, ngam pūlngö Ôk i Pāsān.  
5Ṙòkhöre anū-ö në elpanam nö tökalonglöng tömarô-òl kui kinlōngö, tö-
inkūpu, inköpngukūö inrē; holre tö nup töt kinlōngu panam nö pōyen.  
6Keuheūtngöre vah tī ayī-ö piyāingö u, sā tī hī tö Sīhòn ök rācha aṅ Hespòn, 
keuheūtngöre vah tī öi piyāingö tö iyöngö elpanam, tö kikānö tö nyīö inrē tö 
kūöṅnö.  
7Ṙòkhöre pöri nuk nuā, nup chehen inrē aṅ minë el panam, nö kē-ĕ tö hī nö 
pôḵ hī. 
8Ngaich hē e ayī-ö kēḵ ngam panam nö ṙā-ang eltī nak rācha tönët tak aṅ 
Amôr öp lāmuh tö Yôtön, löktökūö ap achāṙö Arnòn söl ip rung Hermòn; 
9(Seriòn öp Hermòn tö ṙô yip aṅ Sitōn, Senīr pöri angū-ö tö ṙô aṅ Amôr;) 
10Ṙòkhöre nup el panam im töṙā-akūö, ṙòklöre inrē Kilīöt, ṙòkhöre Pāsān inrē, 
söl Seleka Etrei inrē, elpanam ngam pūlngö Ôk i Pasān.  
11(Pòn höng humengtit tak Ôk nö tö-ōtre nö rācha aṅ Pasān nö chööḵṙen yik 
Refēm; yĕhmeuk, ök palöng ò nö vët; röh ap nö i Rappat nö in yip kūön 
Amön? Machūötör mikëlö rôta apa, fën mikëlö ṙôktāk inrē sā mikëlö tarik.) 

Nuk Miyöngö Mi-i Yöng Chuhöt Alaha Yôtön 
(Kinṙeūkö 32.1-12) 

12Ngaich kē-ĕ ngih panam tö īh hē e nö amin īh: löktökūö Arō-ër, ök ranghö 
achāṙö Arnòn, ròngtī inrē ök rung panam Kilīöt, nup elpanam umuh inrē kētu 
tö chu nö in yip Rūpön in yip Kāt inrē:  

13Keuheūtlöre Kilīöt, Pasān inrē, ök pūlngö Ôk, kētu tö chu nö in yip töròngti 
miyöngö Manāsē; ṙòkhöre i chīṙö Arkòp, ṙòkhöre Pāsān. (Angū-ö an panam 
Refēm tö ṙô. 
14Keuheūtlöre tī ök kikōnyö kūön Manāsē ang Yāir tö nuk i chīṙö Arkòp, söl i 
kūö panam Kesūr Ma-akat inrē; ngaich kaheūkö u tö Pasān inrē, nö sā minë-
eny ò, nö Havòtyair söl ing töngamuh.) 
15Kētu Kilīöt tö chu nö in Makīr.  
16Ngaich in yip Rūpön in yip Kāt inrē löktökūö Kilīöt nö kētu tö chu söl im 
achāṙö Arnòn, ngam ellōn ngam achāṙö tö ngam kūö panam inrē; söl im tahël 
Yapòk, ngam kūö panam yik kūön Amön;  
17Tö ngam Arapā inrē, tö Yôtan ngam kūöngö e inrē, löktö kūö Kineret söl im 
mai Arapā ngam Sāl mai, elkatòh nup paneūti i Piskē kū-ö tö chuhöt.  
18Ngaich hē e chū-ö ngö ṙô töl ṙô yīö, Ngaich an ngam Mā Tēv ngam Tēv yīö 
nö kētö ngih panam nö in yīö nö amin yīö: havāngngöre pöichö in yip hol re 
yip kūön Israĕl öi kumtö aṅtī re kiyung, ṙòkhöre tarik tökalēḵ. 
19Höng yip pīhö yīö pöri, tö yip kūön yīö tö nup nuā yīö, (akahalōn chin tö 
yīö pōyen nuā,) anū-ö min töng ngöh nö el nup elpanam yīö nup kahëtö chu 
ngaich in yīö;  
20Hanöng saha tī ngam Mā Tēv nö kētö haneūheu yip hol yīö, nö sā yīö yī-ö 
ngaich, ngatī inrē chā-a nö kēḵ aminre tö panam tö kahëtö ngam Mā Tēv, 
ngam Tēv yīö, nö in cha lā muh tö Yôtan; ngaich möl yī-ö min kö havantöre i 
nup amin re, tökētu ngaich tö chu nö in yīö. 
21Ngaich chū-ö tölṙô Yôsuā hē e, öich ngö ṙô, Ngaich man meuk nup 
taṙòkhöre tī ngam Mā Tēv ngam Tēv meh tö nak tö nët tak rācha: ngati tī an 
min ngam Mā Tēv tö nup pūlngö ip kū-ö meh havāngnöre.  
22Uh yin pa-ekūö tö cha: tön ngam Mā Tēv an ngam Tēv yīö, anga-aṅ an 
kumyunglen yīö.  

Öt Halöng Hötvö Môsös Nö Kuhēthötre Nö I Kanā-an 

23Ngaich hē-e chū-ö vë-ekūö ngam Mā Tēv, öich ngö ṙô,  

24Ō Mā Tēv, möl man rĕhtenre hameukhömat ngòh tarik re tö ṙôköre, ngam 
tökalēḵ kël meh inrē: öp yòh öp tēv el halīöngö hēk ing panam, nö tökô nö sā 
la-en meh, tö sā minë mihôinyö la-en meh inrē?  
25Vë-ekūö meh chin, halöngten chu havāngngöre, Öich meuk ap tölöök 
panam lā muh tö Yôtan, ap tövai rôngö, Lepenön, inrē.  
26Līn pöri ngam Mā Tēv nö in chu tö pòkūö yīö, ngaich öt hang ṙô chu: ngö 
ṙô ngam Mā Tēv tö chu, Hökngen e ngaich nöng ngö tölngö nö in meh; um 
hēk vë-ekūö chu tö e angū-ö tö ngatī.  
27Yônti man i kui ngam rôngö Piskē, hachônglö matre kū-ö tö lā sūng, lā 
kapā, lā lòhngö, lā chuhöt inrē, öm hakôtömatre ngëicha: tön hö-ö man min 
havāngngöre tö Yôtan.  
28Tölṙô Yôsuā pöri, ṙūöhöl alaha ò, hangëken ò inrē: tön anga-aṅ ap min 
mahavāngngöre nö lā urĕh vē tarik, ngaich vīten cha min anga-aṅ nö 
amīnuvö töng panam ngam maheuṅk meh.  
29Ngaich iyöngtöre īhö el achāṙö lā i Petpiôr.  

I. Chöngö 4 

Vëtö Kūö Yik Israel Ang Môsös Nö I Hināngö Chöngö 

1Yĕh pöchö, Ō Israĕl, hangihtöre tö në chöngö tö në inkaha fālen inrē, në 
inköptö meh tö chu, öm la-evṙen tö u; hòṅ meh aṅ, ngaich kuhēthötre amīnu 
tö ngam panam ngam kahëtö ngam Mā Tēv yik muvöhngö yīö, nö in yīö.  
2Uh yī-ö min ṙūöten hol ngam ṙô ngam tinöölô yīö tö chu, ui rēhĕn min 
hakūöṅnngö e hòṅ yīö köp tö në Chöngö ngam Mā Tēv, ngam Tēv yīö ngam 
tinöölô yīö tö chu.  
3Meuk tī ngam Mā Tēv nun minë mat yīö nö ngaich tö kūö Pēalpiôr: pòn 
ṙòkhöre yik tarik tamömrit Pēalpiôr, ngaich an ngam Mā Tēv, ngam Tēv yīö, 
nö mihôiṅ tö cha nö ṙā-ang ellōn yīö. 
4Ṙòkhöre pöri yī-ö aṅ töngamuh öi mahaköpngöre im Mā Tēv ngam Tēv yīö.  



455 

 

 
   Nicobarese Bible 

© 2014, Bible Society of India. 
 

 
 

 

5Yĕh meuk, ngaich chin haköpten yīö tö në Chöngö inkaha fālen inrē, sā 
tinöölô Chu tö ngam Mā Tēv ngam Tēv chu, hòṅ yīö min ngatī la-en ellōn 
ngam panam ngam kū-ö yīö kuhēthötre öi kē e nö aminre.  
6Lökten haköpö u la-evṙen inrē tö u; tön mikah meh an angū-ö mikah elmat 
meh inrē i kūö vē tarik, vē hamang në Chöngö min, ngaich ngö ṙô, Kô ön 
ngih tökiröng pumnāmö tarik nö tö akaha tö-akaha elmat inrē nö tarik.  
7Isuh ṙöng ap tökiröng pumnāmö tarik, öp tö Tēvu tö töröhta nö in cha, nö sā 
ngam Mā Tēv ngam Tēv hī nö röhta yē hī havëken ò?  
8Isuh ṙöng ap tökiröng pumnāmö tarik, tö-aṅhāṅv in tö chöngö inkaha fālen 
inrē öp tö ngatī lanöökö nö sā ngih chöngö, ngih ṙahatö chu töngamuh i kūö 
yīö? 
9Höng haṙēmngenre man, kalē-ĕlōn haköpöre, hòṅ meh öt vaichngö tö nuk tö 
ngaich nö meūkö tö meh, hòṅ u nö öt ṙāngö ngam ellōn meh i rô-ò ten meh 
aṅ; mikaktölōn yip kūön meh pöri tö u, yip kūön yip kūön meh inrē. 
10Ik sakāmö hē yīö sökhaka i Hōrep i kūö ngam Mā Tēv ngam Tēv yīö, hē 
ngam Mā Tēv nö ngö ṙô tö chu, Hamūltö yip tarik in chu, hòṅ chu vīten cha 
nö hang në ṙô chu, hòṅ cha nö haköptöre nö pa-ekūö tö chu i rô-òtö në 
sakāmö cha nö iyöng kūö ngam panam, hòṅ cha inrē nö haköptö yip kūönre.  
11Ngaich hē yīö haröhtöre ngaich sökhaka elkatòh ngam rôngö; ngaich ngam 
rôngö nö ökngö tökūö tameūiyö nö söl ellōn ngam haliöngö, kumröön tö 
singūlö, taṙul, tökufëi singūlö inrē.  
12Ngaich ngam Mā Tēv nö vë-ekūö yīö nö löknyö ellōn kūö ngam tameūiyö: 
hang pööiny ṙô yī-ö, hö-ö pöri maheūṅkuvö; höng hang pööinyṙô yī-ö.  
13Ngaich vē-eny nang yīö anga-aṅ tö ngam kinlēḵngô ò, ngam tinöölô yīö tö ò 
nö hateūngi, anū-ö në tösöm chöngö; ngaich kūichö u anga-aṅ nö i mat nuk 
töhet tömitāk ihong. 
14Ngaich hē e ngam Mā Tēv nö tölṙô chu haköpten yīö tö në chöngö inkaha 
fālen inrē, hòṅ yīö la-evṙen tö u im panam kū-ö yīö havāngngöre: kē-ĕ u nö 
aminre.  

Sōtö Vinë-ekūö Insatēv 

15Lökten yin haṙēmngenre takô: tön rö-ö yin misī maheūṅku tö tösā yô-òv ik 
sakāmö ngam Mā Tēv nö vë-ekūö yīö nö i Hōrep löknyö ellōn kūö ök 
tameūiyö:  
16Hòṅ yīö öt hachōichngöre öi vī insātēvre tö tösā insā, tösā kikōnyö hēk tösā 
kikānö,  
17Tösā töṙeūla nup mī-ing panam, tösā nup tösanëôku chehechōn kumteū nö 
el taṙul,  
18Tösā nup ṙameūla nö el tumlat, tösā kāḵ el mai lataṙeū töng tumlat:  
19Hòṅ meh öt môklökūöre el halīöngö, ngaich meuk ngam tavūöi töm 
chingëṅt tö minë taneūsömat, ṙòkhöre inrē nup el halīöngö ngaich tūöki më-
eṅ ngaich salāmö u, lök la-en u inrē, minë minchööḵö yip tarik nö ṙòkhöre tö 
ngam Mā Tēv nö elkatòh ngam halīöngö.  
20Kē-ĕ yīö pöri ngam Mā Tēv, ngaich kēnyen yīö ṙā-ang i kūö ök vët tameūyö, 
ṙā-ang Aikup, pòi hōtu tarik ò, öi amin ò, sā yīö töngamuh. 
21Hēk inrē ngam Mā Tēv nö līn nö in chu kūö yīö, ngaich chūöku ṙô anga-aṅ 
nö kilēḵngôre tö chu öt havāngngöre lāmuh tö Yôtan, tö chu inrē öt 
kuhēthötre im tölöök panam ngam kahëtö ngam Mā Tēv nö in yīö ngam Tēv 
yīö nö amin yīö:  
22Hōtu pöri chū-ö kapah i kūö ngih panam, sōḵtu öich havāngngöre lāmuh tö 
Yôtan: havāngngöre pöri min yī-ö, ngaich kē ngam tölöök panam nö amin 
yīö.  
23Haṙēmngenre pöichö, hòṅ yīö öt vaichngö tö ngam kinlēḵngô ngam Mā Tēv 
ngam Tēv yīö, ngam ṙô ò nö in yīö, ngaich vī insātēvre yī-ö tö tösā nup 
sinôḵngen yīö tö ngam Mā Tēv ngam Tēv yīö. 
24Pò ngam Mā Tēv ngam Tēv yīö nö tameūiyö töṙāpngökūö, Tēv tökalē-ĕlōn.  
25Yē meh min kūönuvö, yip nyīö inrē nö kūönuvö, ngaich marô-òten yī-ö min 
im panam, ngaich hachōichngöre min yī-ö vī insātēv inrē nö sā nup yô-òv, 

ngaich la-evṙen yī-ö min tö tötlöök i kūö ngam Mā Tēv ngam Tēv yīö, öi 
harunnyö lanīnö ò:  
26Havëtö ngam halīöngö chin tö ngam tumlat inrē nö mameuk nö lā-al yīö 
töngamuh, tö yīö min öt rô-òtuṙen keuheūtngöre vah lëlngö ṙā-ang i kūö 
ngam panam ngam kū-ö yīö havāngngöre kē-ĕ e nö aminre lāmuh tö Yôtön: 
rö-ö yin min ṙōl sumkam i kūö e, keuheūtngöre vah pöri min öi halëli.  
27Pirāti yin min tö ngam Mā Tēv i vē pumnāmö tarik, öt ṙōl tak min yī-ö ṙātu 
i vē pumnāmö tarik, ip chūök tī ngam Mā Tēv nö hachōngen yīö.  
28Ngaich in e yī-ö min lök la-en nup tēv, nup vahīṙen kuntī tarik, chōn ihong 
inrē, nup töt rēhĕn nö meuk, öt rēhĕn nö hang, öt rēhĕn nö nyā, öt rēhĕn nö 
tong.  
29Yē yīö pöri min löktö in e chöh ngam Mā Tēv ngam Tēv yīö, chöhan 
keuheūt tö kuilōnre keuheūttö nômöre inrē.  
30Hē meh el kanihngen, ngaich teunghö kui meh min anū-ö në, i nup lā 
unôich sakāmö meh öm havantöre im Mā Tēv ngam Tēv meh, ngaich hang ṙô 
ò: 
31Pò ngam Mā Tēv ngam Tēv meh, nö tö-aṙē-ĕlōn nö Tēv; öt hōḵ an nö öt 
teunglen tī tö meh, öt rēhĕn nö halëlngen meh, öt rēhĕn nö vaichngö tö ngam 
kinlēḵngô in yik muvöhngö yīö ngam kinlēḵngô ò nö chūöku ṙô nö in cha.  
32Yĕh hatöntöre töngamuh tö nuk tö ngaichngen sakāmö, nuk mu-urēhĕkūö 
yīö, löktökūö ngam sakāmö hē tī ngam Tēv nö vīlö tarik nö i kūö ngih 
panam, löktökūö manā-angkūö ngam halīöngö söl im tahëng, yĕn töngāichu 
tökiröng tösā ngih, hēk yĕn tö ngaich nö hāngö tösā ngih? 
33Tarīku hòng tö ngaich hamang ëlô ngam Tēv nö ṙô-òv nö löknyö ellōn kūö 
tameūyö, nö tö sā yīö ngaich hang, ngaich aṅ inrē?  
34Hēk inrē kalahtenre ang ngam Tēv nö kiröönngöre nö kē pumnāmö tarik nö 
ṙā-ang i tahëng pumnāmö tarik, nö lökten i inṙööingö, lökten i kinyūngö, 
lökten i minhôiṅyö kël, lökten i tökiröng pinheṅ-eṅkūö; nö sā nuk tī ngam Mā 
Tēv ngam Tēv yīö nö i Aikup tö pòkūö yīö nö i kūö minë mat yīö?  

35Yī-ö yin töhameukhumat tö e, pò yīö hōtu akahalōn tö ngam Mā Tēv nö 
anga-aṅ Tēv; öt hōlu an tö tahëng.  
36Löktö el halīöngö anga-aṅ nö vīten meh hang ṙô ò, pò ò nö hòṅ haköpten 
meh: ngaich i kui ngih panam anga-aṅ nö vīten meh meuk ök tökiröng 
tameūyö ò; ngaich hang nuk ṙô ò löknyö ellōn ök tameūyö.  
37Kūö re anga-aṅ nö hāngenlōn tö yik muvöhngö yīö, lökten anga-aṅ nö 
atollö yip kūön cha unôichrit cha, ngaich kēnyen yīö öi ṙā-ang Aikup, hol tö 
yöng minhôiṅyöre;  
38Nö ahōngö yik pumnāmö tarik nö i kūö yīö tökiröng tökalēḵ tö yīö, nö 
kēhĕtnen yīö, nö kē-ĕkūö yīö tö panam cha nö amin yīö, sā e ing töngamuh.  
39Akahalōn yēḵ lökten töngamuh, ṙāḵtö e inrē ellōn yīö, tö ngam Mā Tēv nö 
anga-aṅ Tēv el halīöngö lātulöng i kui ngih panam inrē lā taṙeūḵ; öt 
tahënguvö.  
40Haköp nup chöngö ò yī-ö, nup chöngö ò, nup tinöölô yīö tö chu töngamuh, 
hòṅ yīö lööken, tö yip kūön yīö inrē unôichrit yīö, hòṅ yīö inrē ṙūötuṙen 
sakāmö i kūö ngam panam ngam kahëtö ngam Mā Tēv ngam Tēv yīö nö 
urāḵngen nö in yīö.  

Panam Innyatlö Lā Chuhöt Yôtön 

41Ngaich Môsös nö haköhngen nuk el panam lūöi lā muh tö Yôtan lā 
maneutlö ngam tavūöi;  
42Pòn hōtu öp tökapaha tī tö tarik nö fëlhanga nö afalngöre nö in e, öp tö-
amahaiṙen nö kapaha tī nö fël öp holre, rö-ö sin nö tökunyāhaṅ elmat tö ò 
misī; ngaich afalngöre anga-aṅ nö hēngö chūök i në el panam ngaich iyöng in 
e nö aṅ:  
43Në yih minë-eny u, Pēsör el tönyaṅlnyi ip töṙā-akūö panam, lööṙö yip aṅ 
Rūpön; Ramòt inrē i Kilīöt, lööṙö yip aṅ Kāt; Kōlan inrē i Pāsān, lööṙö yip aṅ 
Manāsē.  

Vinë-eny Minë Chöngö Kahë Töm Tēv 

44Angū-ö ön ngih chöngö töṙātu tö Môsös nö i kūö yik kūön Israĕl: 

45Anū-ö nun në inmeuktö kanô-en, në chöngö inrē, në inkaha fālen inrē, nö 
ṙô Môsös nö in yip kūön Israĕl, hē cha nö ṙā-ang Aikup;  
46Lā muh tö Yôtan, el achaṙö lā i Pĕtpiôr, i panam Sihòn öp rācha yik aṅ 
Amôr, ök mi-iyöng Hespòn, ök tötkô tö tī Môsös tö tī yik kūön Israĕl inrē hē 
cha nö ṙā-ang Aikup;  
47Ngaich chā-a nö kēḵ ngam panam ò nö aminre, panam Ôk inrē ök rācha aṅ 
Pāsān, nak tönët tak rācha aṅ Amôr, lā muh tö Yôtan lā maneutlö ngam 
tavūöi;  
48Löktökūö Arōer, öp mī-i taseū achāṙö Arnòn, söl ip rung Siyôn (angū-ö an 
Hermòn),  
49Keuheutlöre Arapā lā chuhöt lā muh tö Yôtan, söl ip mai Arapā, el katòh 
paneūti Piskē.  

 I. Chöngö 5 

Tösöm Chöngö 
(Man 20.1-7) 

1Ngaich Môsös nö havëten yip Israĕl nö ṙòkhöre, ngaich ngö ṙô tö cha, Ō 
Israĕl, hangihtöre yin tö në chöngö në inkaha fālen inrē nö ṙô chu el nang yīö 
töngamuh, hòṅ yīö haköpö u, ngaich köpen la-evṙen tö u.  
2Vītö kinlēḵngô An ngam Mā Tēv ngam Tēv hī nö in hī nö i Hōrep.  
3Öt in yik muvöhngö hī an ngam Tēv nö vīten ngih kinlēḵngô, tön in hī, ayī-ö 
takô, öi töṙòkhöre ihih aṅ i ngih sakāmö.  
4I kūö yīö ṙô An ngam Mā Tēv nö vë-ekūö yīö nö i kui ngam rôngö löknyö 
ellōn kūö ök tameūyö,  
5(Sökhaka chū-ö ihôi ngam Mā Tēv tö yīö hē e öich hameuktö ngam ṙô ngam 
Mā Tēv in yīö: pò yīö pa-ekūö tökūö ök tameūyö, ngaich öt peūlöre öi i kui 
ap rôngö); nö ngö ṙô.  
6Chū-ö chin Mā Tēv Meh öich Tēv meh, öich kamënyen meh ṙā-ang ap panam 
Aikup, ṙā-ang el ap patī inkövö.  

7Uh man tēvu tö tahëng i kūö chu.  
8Uh man vī tēvre tö insā, tö insā nup latulöng el halīöngö, hēk inrē tö insā 
nup lataṙeū töng tumlat, hēk inrē tö insā nup aṅ el mak elkatòh ngih tumlat:  
9Uh më-eṅ sōntöre in u, uh rēhĕn lök la-en u; tön Mā Tēv meh chin öich Tēv 
meh tökalē-ĕlōn, öich Tēv, chöhkö tökööl yik muvöhngö chin in yip kalvī 
cha, ip linūöi chap finën chap cha inrē yip tösumrīktö chu; 
10Hameuk tö miṙēlōn i tököṅnyu, in cha yip töhāngen tö chu tököptī inrē tö 
në chöngö chu.  
11Uh man höng töl kē minë-eny ngam Mā Tēv ngam Tēv meh: tön rö-ö an 
min nö töt fāluṙen tö tī ngam Mā Tēv ngam tötöl nö kē minënyö ò.  
12Haköpkö ngam anôilö sakāmö, haköpö e nö het, sā inchöngten meh tö 
ngam Mā Tēv ngam Tēv meh.  
13Tafūöl sumkam më-eṅ la-evṙen, öm la-evṙen tö nup la-en meh nö ṙòkhöre:  
14Anôilö ngam Mā Tēv meh pöri ngam sinātö sakāmö ngam Tēv meh: uh më-
eṅ la-evṙen tö yô-òv hē e, më-eṅ un rēhĕn öp kikōnyö kūön meh, un rēhĕn 
ngam kikānö kūön meh, un rēhĕn ngam kikōnyö kūön alaha meh, un rēhĕn 
ngam kikānö kūön alaha meh, un rēhĕn ap kōiny nuā meh, un rēhĕn ap köttö 
meh, un rēhĕn nö hĕng nòng aṅ i nup nūa meh, un rēhĕn ap aṅ tahëng ap mī-
in meh; hòṅ ap kūön alaha meh, tap kikānö kūön alaha meh inrē nö sā meh 
nö heūheure.  
15Hòṅ köpölōn më-eṅ inrē tö meh misī kūön alaha ip panam Aikup, ngaich 
ngam Mā Tēv ngam Tēv meh nö kēnyen meh ṙā-ang in e nö aṅtī töminhôiṅyö 
kël töteuthaka: lökten ngam Mā Tēv ngam Tēv meh nö hachöngten meh 
haköpkö ngam anôilö sakāmö.  
16Milēḵṙen man tö yöngre kikōnyö tö yöngre kikānö inrē, sā inchöngten meh 
tö ngam Mā Tēv ngam Tēv meh; hòṅ nup sakāmö meh nö marô-òten, hòṅ 
meh öm lööktöhëchṙen, i kūö ap panam ap kahëtö ngam Mā Tēv nö in meh 
ngam Tēv meh.  

17Uh man kumpahangvah tarik.  
18Um rēhĕn asĕha.  
19Um rēhĕn ulāya.  
20Um rēhĕn sūöchkö mat re tö fālen holre.  
21Um rēhĕn yikngö pīhö holre; um rēhĕn lōnu tö patī holre, töp taṙeū ò, hēk 
kūön alaha ò kikōnyö, hēk kūön alaha ò kikānö, öp kōiny nūa ò, hēk ap hol 
meh.  
22Anū-ö nun në ṙô ngam Mā Tēv nö vë-ekūö yiö ṙòkhöre öi tömūlhaka i kui 
ngam rôngö löknyö ellōn kūö ap tameūyö, löknyö el taṙul, löknyö el ök 
tökufëi sinngūlö inrē, nö pōitô; ngaich anga-aṅ nö öt tōpnyö ṙôken u. Ngaich 
kūichö u anga-aṅ i mat nuk tönët tömitāk ihong, ngaich kētö u nö in chu.  

Pahë-ekūö Ngaick Tarik 
(Man 20.18-21) 

23Ngaich hē yīö hang ök ṙô nö löknyö ellōn ök sinngūlö, hē ngam rôngö nö 
hūṙökūö tö tameūyö, ngaich yī-ö haröhtöre yihtöre in chu, ṙòkhöre yik 
mākūö yip miyöngö yīö, tö yip minṙöinylen yīö inrē;  
24Ngaich ngö ṙô yī-ö, Yĕh meuk ngam Mā Tēv ngam Tēv hī nö hameuktö 
ngam vanāyöre nö in hī tö ngam ṙôkö ò inrē, ngaich in hang ṙô ò löknyö 
ellōn kūö ngam tameūyö: meuk in ngaich i ngih sakāmö tö ngam tēv nö vë-
ekūö tarik, ngaich anga-aṅ nö aṅ.  
25Lökten kūöyòh öi min ayī-ö kapah? Pò ngih min tökiröng tameūyö nö 
haṙāpngen hī: yē hī min hēk hang ṙô ngam Mā Tēv ngam Tēv hī, kapah min 
ayī-ö.  
26Achīö ṙöng ap in vē tarik nö ṙòkhöre tö-aṅ, öp hamang ṙô ngam tö-aṅ Tēv 
nö löknyö el kūö tameūyö ṙô nö kahôka, nö sā hī ayī-ö? 
27Kuṙòh haröhtöre man më-eṅ, hang nup ṙô ngam Mā Tēv min nö ṙô-òv, 
ngam Tēv hī ngaich ṙô-òv pömchö in ih ṙòkhöre, tö nup ṙô ngam Mā Tēv nö 
in meh, ngam Tēv hī; ngaich min īhö hangö u, ngaich la-evṙen tö u.  

28Ngaich ngam Mā Tēv nö hang nuk ṙô yīö, hē yīö vë-ekūö chu; ngaich ngö ṙô 
ngam Mā Tēv tö chu, Hang nup ṙô vē tarik chin, nuk ṙô cha nö in meh: 
huvēu-en ṙô yik tö nuk ṙô re.  
29Ngatī tal öre öp ellōn in cha, hòṅ cha öre nö pa-ekūö tö chu, ngaich 
örheūheu nö haköp në chöngö chu, hòn löök nö in cha nö örheūheu, in yip 
kūön cha inrē!  
30Kuṙòh ngö ṙô tö cha, Havan yin i nup rūkui yīö.  
31Sökhak pöri më-eṅ ihih in chu, hòṅ chu ṙônyö nup taṙòkhöre chöngö in 
meh, nup chöngö, inkaha fālen inrē, nup haköptö meh min in cha, hòṅ cha 
nö la-evṙen tö u ip panam kahëtö chu in cha nö amin cha.  
32Haköpkö u yin min öi la-evṙen sā hinôtö yīö tö ngam Mā Tēv ngam Tēv yīö: 
hö-ö yin min kānngöre lā hāmö hēk lā tavē.  
33Lök ël nup talöökö yin min hinôtö yīö tö ngam Mā Tēv ngam Tēv yīö, hòṅ 
yīö aṅ, ngaich lööken min angū-ö nö in yīö, hòṅ yīö min marô-òten im panam 
ngam amin yīö min.  

I. Chöngö 6 

Tökiröng Chöngö 

1Ngih ön yih, nö chöngö, inkaha fālen inrē, ngam hachöngten ngam Mā Tēv, 
ngam Tēv yīö nö haköpten yīö hòṅ yīö la-evṙen tö u ip panam kū-ö yīö 
kiröönngöre öi kē-ĕ e nö aminre:  
2Hòṅ yīö pa-ekūö tö ngam Mā Tēv ngam Tēv yīö, ngaich haköp nup chöngö ò 
nup hachöngten ò, nup tinöölô meh tö chu, më-eṅ töp kūön meh kikōnyö, töp 
kūön öp kūön meh kikānö inrē, i rò-òtö nup sakāmö meh aṅ nup sakāmö meh 
min nö ṙūötu rô-òten.  
3Lökten, Ō Israĕl, hangihtöre, haköpken e öm la-evṙen tö e; hòṅ e min nö 
lööken nö in meh, hòṅ yīö inrē ṙūölöre ṙôken, sā ṙô ngam Mā Tēv, ngam Tēv 
yik muvöhngö yīö nö kilēḵngôre nö in yīö, ip panam töhëmö aṅ kūö tö aṅteh 
hönī inrē.  

4Hangihtöre, O Israĕl: ngam Mā Tēv ngam Tēv hī höng hĕng tak an nö Mā 
Tēv:  
5Hāngenlōn man tö ngam Mā Tēv ngam Tēv meh keuheūttö kuilōnre, 
keuheūt tö nômöre, keuheūttö kumlēḵre inrē.  
6El kuilōn meh nun min në ṙô në hinôtö meh tö chu töngamuh:  
7Haṙēmngenre man haköpten yip kūönre tö u, kakken u inrē in cha yē meh 
ūichhaka el pati re, yē meh inrē el talöökö kiröönköre, yē meh inrē 
hulalhakaṙen, yē meh inrē chōholre.  
8Nyëktö u min më-eṅ inrē nö i kël meh i māl meh ihôi mat meh inrē nö 
inköpkö lōnmeh.  
9Ngaich kūichtö u më-eṅ i kaha nup machööḵlö inkūp nup patī meh, i kaha 
nup inkūp lökhöt inrē.  

Inlēnö Yĕi Öt Hang Chöngö 

10Ngaich min hē ngam Mā Tēv ngam Tēv meh nö kēhĕt meh el ngam panam 
ngam ṙô ò nö chūöku ṙô nö in yik muvöhngö yīö, in Aprahām, in Isāk, in 
Yāköp inrē, nö kē-ĕkūö meh; tökiröng tölöök inrē elpanam nup töt vahīlö 
meh.  
11Patī inrē tööḵlö tö tölöök chehen, nuk töt hatööḵlöngö tö meh, chūök mak 
inrē töhulhötvö, nuk töt hulhötvö tö meh, panô-òṅ vāin, chōn ôliv inrē nuk 
töt teūichtu tö meh, nyā-aṅvkūö man min ngaich tööḵngen;  
12Ngaich ṙēmen më-eṅ hòṅ meh öt vaichngö tö ngam Mā Tēv, ngam 
kamënyen meh ṙā-ang ip panam Aikup, ṙā-ang el ap patī inkövö. 
13Pa-ekūö man tö ngam Mā Tēv ngam Tēv meh; höng anga-aṅ inrē lahök la-
en meh, i minë-eny ò më-eṅ inrē chūöku ṙô.  
14Hö-ö yin min tömrit tahëng tēv, nup aṅ i nup tēv yip tarik yip mahavīlen 
yīö;  

15Pò ngam Mā Tēv ngam Tēv meh, ellōn meh nö tökalē-ĕ kumnyahlōn nö 
Tēv; hòṅ ngam lanīnö ngam Mā Tēv ngam Tēv meh, nö öt öktikūö nö in meh, 
ngaich halëlngen meh anga-aṅ ṙā-ang i kūö ngih tumlat.  
16Uh yin kalah ngam Mā Tēv ngam Tēv yīö, sā yīö misī kalahan i Massah. 
17Hòṅ harēmngenre yin haköp nup inchöngten aṅ in Mā Tēv nup inmeuktö 
tökô-en inrē aṅ in ò, tö nup chöngö ò, nup tinöölô meh tö ò.  
18La-evṙen më-eṅ inrē töp tö huveū tölöök inrē nö i kūö ngam Mā Tēv: hòṅ e 
min nö lööken nö in meh, hòṅ meh kiröönngöre kē aminre tö ngam tölöök 
panam ngam kinlēḵngen yik muvöhngö yīö tö ngam Mā Tēv.  
19Öm kuringnyö yip tökunyahaṅ elmat tö meh nö ṙā-ang i kūö meh, sā ṙô 
ngam Mā Tēv.  
20Yē öp kūön meh min kikōnyö nö ngö ṙô nö hatönö meh, Asuh ön në 
minkahngö kanô-en, në chöngö inrē, tö në inkaha fālen, në tinöölô meh tö 
ngam Mā Tēv ngam Tēv hī?  
21Ngaich ngö ṙô min më-eṅ töp kūönre kikōnyö, töhakövö in īhö misī tö Fërō 
i Aikup; ngaich holtö kumlēḵ këlre ngam Mā Tēv nö kēnyen ih ṙā-ang Aikup:  
22Hameuktö minkahngö ngam Mā Tēv pinngangkūö inrē tökiröng töchökhu i 
kui Aikup, i kui Fërō, i kui ih:  
23Ngaich kēnyen ih angā-aṅ ṙā-ang umuh, pòn hòṅ kēhĕtnen ih anga-aṅ, nö 
kētö ngam panam nö in ih ngam kinlēḵngen yik muvöhngö ih tö ò. 
24Ngaich töölô īhö tö ngam Mā Tēv öi la-evṙen tö në chöngö öi pa-ekūö tö 
ngam Mā Tēv ngam Tēv hī, pò hī hōtu lööken örheūheu, hòṅ ò nö ṙapken hī 
aṅ, sā ngih töngamuh.  
25Ngaich lanöökö min angū-ö nö in ih, yē ih öi kēken nuk inchöngten i kūö 
ngam Mā Tēv ngam Tēv hī, sā hinôtö hī tö ò.  

 I. Chöngö 7 

Tarik ngam Mā Tēv 
(Man 34.11-16) 

1Hē ngam Mā Tēv ngam Tēv yīö nö kēhöt meh im panam ngam kū-ö meh 
kiröönngöre ön kē-ĕ e nö amin meh, ngaich ahōnyö yip töpōyen min 
pumnāmö tarik i kūö meh, yip Hitāit, Kirkesait, Amôrait, Kanā-an, Perisait, 
Hivait, Yēpusait, sat pumnāmö tarik tökiröng tökalēḵ tö meh inrē;  
2Ngaich hē ngam Mā Tēv ngam Tēv meh min nö kēten cha nö in meh, ngaich 
fëlö cha më-eṅ; keuheūtngö vah cha min më-eṅ; um vī kinlēḵngô in cha, um 
rēhĕn hameuktö miṙēlōn in cha:  
3Um rēhĕn hapīhö in cha; un kētu ap kūön meh kikānö nö ip kūön ò kikōnyö, 
un rēhĕn ap kūön ò kikānö nö kē-ĕ tö meh nö pīhö kūön meh kikōnyö.  
4Tön havööngökūö ap kikōnyö kūön meh min anga-aṅ nö i tinöömörit chu, 
pòn hōtu cha-a nö lök la-en tahëng tēv; ngaich min ngam tanānyö ngam Mā 
Tēv nö tōttörekūö nö in meh, ngaich anga-aṅ min nö ka-euitī nö halëlngen 
meh.  
5Ngö inlahen tī pöri yī-ö min tö cha; tīṙōlngö nup tahāklö cha yip min, 
pinyeny tīre inrē likukngö nup töfën mireṙö machööḵlö, kūöltö ap Asērim cha 
inrē haṙāpngö nup insātēv cha inrē nö i kūö tameūyö 
6Tön töhet man më-eṅ öm tarik im Mā Tēv ngam Tēv meh: katöllen meh an 
ngam Mā Tēv ngam Tēv meh öm tö tohngöre tarik ò, öm ṙā-ang i vē tarik nö 
ṙòkhöre aṅkūö ngih panam.  
7Öt in yīö tī an ngam Mā Tēv tö ngam hanāngenlōnre tö yīö, öt rēhĕn nö 
atöllen yīö nö kūö yīö öi mötlö ṙôngö tö tahëng tarik; pò yīö manā-angkūö 
ṙôngö i vē taṙòkhöre tarik:  
8Kūö ngam Mā Tēv pöri nö hāngenlōn tö yīö, kūö ò inrē, nö haköp öp 
töchūöku kinlēḵngô ò, in yik muvöhngö yīö, angū-ö lökten ngam Mā Tēv nö 
aṅtī tö minhôiṅyö këlre, nö ṙānyen yīö ṙā-ang el öp patī inkövö, ṙā-ang eltī 
Fërō ap rācha aṅ Aikup.  
9Akahalōn yin lökten tö ngam Mā Tēv ngam Tēv yīö, Angā-aṅ an Tēv; tökô-en 
nö Tēv, ngam tököp tö kinlēḵngô miṙēlōn inrē in cha yip töhāngenlōn tö ò 
mahaköp në chöngö ò inrē söl i tököṅnyu tumköl chap;  

10Havahal inrē nö i kūö cha yip tö sumrīk tö ò, nö halëlngen cha: öt hāṅten 
an min nö in ò ngam tö sumrīk tö ò, i kūö ò tī an min nö kētö invahal.  
11Lökten man haköp ngam inchöngten, në chöngö inrē, tö në inkaha fālen, në 
hinôtö meh i ngih sakāmö, öm la-evṙen tö u.  

Inkôlò Yip Hamang Chöngö 
(Invan 28.1-14) 

12Ngaich mīnö kūö yīö hang në inkaha fālen, ngaich köptī, la-evṙen inrē tö u, 
ngaich ngam Mā Tēv min ngam Tēv yīö nö haköpngö ngam kinlēḵngô nö in 
yīö tö ngam miṙēlōn ngam tökilē-ĕyö tö ò nö in yik muvöhngö yīö: 
13Ngaich anga-aṅ min nö hāngenlōn tö yīö, hakôlò yīö, ṙūölö ṙôngö yīö inrē: 
hakôlò nup ṙòng ngam alaha yīö inrē min anga-aṅ ngam tumlat yīö, sāiny 
yīö, vāin yīö, tö nup ṙòng tavī-i yīö inrē tö nup töṙūölöre ṙôken inrē kan nuā 
yīö tö nup kūön nup chehen yīö, im panam kinë-eṅkūö yīö ngam ṙô ò nö 
kilēḵngôre nö in yik muvöhngö yīö.  
14Tö mötlö inkôlò yin min tö vē taṙòkhöre tarik: öt kikōnyuvö min hēk kikānö 
in yīö tötmikūönlö, hēk in nup chehen yīö töṙeūla.  
15Kēngö nup invah an min ngam Mā Tēv nö ṙā-ang in yīö nö ṙòkhöre, öt hĕng 
nup min tötlöök invah aṅ Aikup, nup mikahlōn yīö, nö ṙātu nö i kui yīö, ikui 
yip taṙòkhöre pöri min tösumrīk tö yīö nö ṙātu angū-ö.  
16Keuheūtngövah yip tarik man yip kahëtö ngam Tēv yīö nö in meh ngam Mā 
Tēv; um aṙē-ĕ elmat tö cha: um rēhĕn lök la-en nup tēv cha tön angū-ö an 
min tinngöp meh.  
17Yē yīö min ngö ṙô ellōnre, Maṙôngö yin vē pumnānö tarik tö ih, sitih kanô-
òṅ öi ahōngen cha?  
18Uh yin pa-ekūö tö cha: köpölōn yin tö tī ngam Tēv yīö ngam Mā Tēv nö in 
Fërō, in yip aṅ Aikup inrē nö ṙòkhöre;  
19Nup yöng kinlaha tömeūkö tö minë mat yīö nö ngaich, nuk minkahngö, 
pinngangkūö inrē, kumlēḵ kël, ngam töhateutnyu kël inrē, aṅtī ngam Tēv 

meh ngam Mā Tēv nö kēnyen, yīö; ngati tī an ngam Tēv yīö min ngam Mā 
Tēv nö in yip tarik nö ṙòkhöre yip pinhë-eṅkūö yīö.  
20Hēk inrē ngam Tēv yīö ngam Mā Tēv nö tīntö kilamta-ō nö in cha, hanöng 
saha yip tö-ōtren nö lëlngö nö i kūö u, ngaich hayunngö u.  
21Uh man pa-ekūö tö cha: tön el ṙôngö meh an ngam Tēv meh ngam Mā Tēv, 
tökiröng nö Tēv, pinhë-eṅkūö inrē.  
22Rahëich rahëichhang an ngam Tēv meh min ngam Mā Tēv nö ahōngö yip 
pumnāmö höng hĕng tum tī nö ahatngen cha, hòṅ nup töṙeūla aṅ el inchōn 
nö öt ṙūölöre ṙôken nö in meh.  
23Ngam Tēv meh pöri min ngam Mā Tēv kamëten cha nö in meh, ngaich min 
më-eṅ mihôiṅ tö cha öm pōihang vah tī, hanöng saha cha nö 
keuheūtngörevah.  
24Kēten yip rācha min anga-aṅ nö el tī meh, ngaich më-eṅ min vītö nup minë-
eny cha nö hatngö nö el katòh ngam halīöngö: öt tarīku min tökô nö sökhaka 
nö i kūö meh, hanöng saha meh hatngö tī tö cha.  
25Haṙāpi min tö tameūyö tö yīö nup insātēv cha: uh më-eṅ yikngö rupīö hēk 
humlum nup i alaha u, um rēhĕnkē-ĕ u nö chehenre, hòṅ meh öt tingöphötre 
in u: tön sinòṅkkūö ngam Tēv meh an angū-ö ngam Mā Tēv:  
26Uh më-eṅ kēhöt sinòṅkūö el patīre, öm kētöre sā u nö tö kētu: sā-òkhö uh 
man nö ṙòkhöre sōḵo u inrē nö ṙòkhöre; tön tökētu an angū-ö nö i insātēv.  

I. Chöngö 8 

Kēḵ Tö Ṙā-akuö Tumlat 

1Haköp nup inchöngten nö ṙòkhöre, la-evṙen tö u nup tinöölô chu töngamuh, 
hòṅ yīö aṅ, ṙūöhölre ṙôngö inrē, ngaich kiröönngöre kē ngam aminre panam 
ngam kinlēḵngô ngam Mā Tēv nö in yik muvöhngö yīö. 
2Köpölōn yī-ö inrē tö nup talöökö nup talöökö tī ngam Mā Tēv nö hachō-o yīö 
el tönyalnyi i në töfën anāi samyeūheu, pò ò nö hòṅ miṙēngen yīö, nö kalaha 
yīö, pòn hòṅ akahalōn, tö ellōn yīö, yē yīö hō haköp në chöngö ò hēk yēi rö-
ö.  

3Miṙēngen yīö ngaich anga-aṅ, ngaich hökngen yīö kapahare, ha-aṅlen yīö 
ngaich tömanna, öp öt mikahkūö yīö, öt rēhĕn nö mikahkūö yik muvöhngö 
yīö; pòn hòṅ mikahtölōn yīö anga-aṅ tö tarik nö öt höng kūö ròti nö aṅ, tön 
kūö nup lamöknyö elvāng ngam Mā Tēv ön ngòh tarik nö aṅ.  
4Öt köinyngö nup inyut meh nö i alaha meh, öt rēhĕn ngam ukröön meh nö 
yöl, i në töfën anāi samyeūheu.  
5Ngaich ngëichkö e më-eṅ ellōnre, tö e nö sā tī ngòh tarik nö chökṙen kūön 
re, ngatī ngam Tēv meh ngam Mā Tēv nö chökṙen meh.  
6Haköp në chöngö ngam Tēv re man ngam Mā Tēv, lök el minë talöökö ò, pa-
ekūö inrē tö ò.  
7Tön kēten meh an ngam Tēv meh ngam Mā Tēv, nö i tölöök panam, panam 
töhëmlö mak, chūök töpöklö mak tö-aṙū, lamöklö el achāṙö kui rung inrē.  
8Panam maita pārli inrē, vāin, anychir chōn anār inrē; panam tavī-i òliv höni 
inrē;  
9Panam chūök meh nyā ròti töthō nö iyāich, öt hēngö hanāten man tö chehen 
in e; panam nup ihong tösā vët löknyö el nup rung e më-eṅ kô-òren ul mās.  
10Nyā-aṅvkūö min më-eṅ ngaich tööḵngen, ngaich hakôlò ngam Tēv re ngam 
Mā Tēv tökūö ngam tölöök panam ngam kakëtö ò nö in meh.  

Un Vāichi Ngam Tēv 

11Haṙēmngenre hòṅ meh öt vaichngö tö ngam Tēv meh ngam Mā Tēv? öm öt 
köp tö në inchöngten aṅ in ò, inkaha fālen, në chöngö ò inrē, në tinöölô meh 
tö chu töngamuh:  
12Hòṅ meh öt höng keuheūthëkūö nyā-ngaich tööḵngen, mānlö nup patī inrē 
tövai ngaich iyöng ël u:  
13Yē nup chehen meh töṙeūla nö ṙūölöre ṙôken, nup rupīö meh humlum meh 
inrē nö ṙūölöre ṙôken ṙūölöre ṙôken inrē nup töng chehen meh;  

14Tāilö min ngaich öp ellōn meh, ngaich më-eṅ vaichngö tö ngam Tēv re 
ngam Mā Tēv, ngam kamënyen meh ṙā-ang ap panam Aikup, ṙā-ang el ap patī 
inkövö;  
15Ngam mahachō-o meh nö lök el öp tökiröng pinhë-eṅkūö inrē tönyalnyi, i 
chūök nup pēch tameūyö ka-ëp inrē, i chūök öp töyal tumlat chūök töt 
mākuvö; ngam kamënyö mak meh nö ṙā-ang in öp ihong fanak tameūyö;  
16Öp maha-aṅlen meh el tönyalnyi tö manna, ök töt mikahkūö yik muvöhngö 
yīö,; pòn hòṅ miṙēngen meh anga-aṅ hòṅ kalaha meh inrē, nö mikahten meh 
ip lā-unôich:  
17Ngaich ngö Ṙô më-eṅ ellōnre, Ngam minhôinyö chu an kumlēḵ kël chu inrē 
tö teūngen töng kanôlò chu.  
18Köpölōn pöri më-eṅ tö ngam Tēv meh ngam Mā Tēv, tön anga-aṅ an 
kamëtö minhôiṅyö meh öm kē kanôlòre; pò ò nö hòṅ haköpngö ngam 
kinlēḵngö ò nö in yik muvöhngö yīö, sā e ing töngamuh.  
19Ngaich yē meh min vaichngö ngam Tēv meh ngam Mā Tēv tömrit nup 
tahëng tēv, ngaich lök la-en u, salāmö u inrē vë-enynang meh chin töngamuh 
tö yīö min öthō öt lëlngö.  
20Sā yik pumnāmö tarik yik halëlngö ngam Mā Tēv i kūö yīö, ngatī lanëlngö 
yī-ö min; pò yīö öt hòṅ hang ṙô ngam Tēv yīö ngam Mā Tēv.  

 I. Chöngö 9 

Ötlanöökö Tarik 

1Israĕl, hangihtöre: hòṅ havāngngö kui Yôtan man ing töngamuh, öm 
kiröönngöre ömīnu tö yip pumnāmö tarik, tökiröng, tökalēḵ tö meh, elpanam 
tökiröng, tösöl el halīöngö rô-òl kui kinlōngö.  
2Tökiröng tarik tömarôlòng inrē, yip kūön Anakim, yip mikahlōn meh, yip 
ahang meh tö ngö el nang, Chiāp tökô nö sökhaka nö i kūö yip kūön Anak?  
3Lökten yin ahakalōn ing töngamuh, tö ngam Tēv meh ngam Mā Tēv nö 
anga-aṅ mu-urēhĕkūö meh nö havāngngöre nö sā töṙāpngökūö tameūyö, 
anga-aṅ an min mahalëlngen cha, anga-aṅ min inrē tumṙeūten cha nö i kūö 

meh: ngaich lökten meh ahōnyen cha, vīten cha nö ka-eūyen nö hatngö, sā ṙô 
ngam Mā Tēv tö meh.  
4Uh pömchö ngö ṙô ellōnre, tökinheūtötī ngam Tēv meh ngam Mā Tēv nö 
kuringnyen cha ṙā-ang i kūö meh, Kūö lanöökö chu ngam Mā Tēv nö kēten 
chu amīnu tö ngih panam: ngaich kūö öt lanöököre vē pumnāmö tarik nö 
ahōṙiyö tö ngam Mā Tēv nö i kūö meh.  
5Öt kūö lanöökö meh, hēk öt kūö chaniplö ellōn meh töp lökten meh 
kiröönngöre öm kē ngam panam cha nö amin, kūö öt lanöökö cha pöri vē 
pumnāmö tarik ngam Tēv meh ngam Mā Tēv nö ahōngen cha nö i kūö meh, 
pòn hòṅ haköpngö ngam ṙô angā-aṅ tökilē-ĕyö tö ngam Mā Tēv nö in yik 
muvöhngö yīö, in Aprahām in Isāk, in Yāköp inrē.  
6Lökten yin akahalōn tö ngam Tēv yīö ngam Mā Tēv nö öt kētö ngih tölöök 
panam amin yīö nö kūö lanöökö yīö; pò yīö tarik tökehe likeun. 
7Köpölōn, um vaichngö, töre harunnyö lanīnö ngam Tēv meh ngam Mā Tēv 
nö el tönyalnyi: löktökūö ik sakāmö hē meh kukunyī-inyre ṙāngö ngam 
panam Aikup, hanöng saha yīö sölta ihih, ma-ahôngen ngam Mā Tēv yin.  
8I Hōrep (Sīnāi) yī-ö inrē harunnyö lanīnö ngam Mā Tēv, ngaich ngam Mā 
Tēv nö hòṅ halëlngen yīö i lanīnöre.  
9Hē chu yônlö ngaich i kui ngam rôngö öich kē minë tömitāk ihong, ngam 
kinlēḵngô ngam Mā Tēv nö in yīö, ngaich fën anāi sumkam fën anāi mitööm 
inrē chū-ö i kui ngam rôngö: öt nyā rôti öt òk mak öich rēhĕn.  
10Ngaich ngam Mā Tēv nö kētö minë tönët tömitāk ihong nö in chu tökūichö 
mat tö kuntī ngam Tēv; i mat u nö asā-a nup ṙô nö kūichö, nup ṙô ngam Mā 
Tēv nö in yīö i kui ngam rôngö löknyö ellōn kūö ök tameūyö ik sakāmö 
inmūlöre.  
11Ngaich hē kinheūten nup töfën anāi sakāmö fën anāi hatööm inrē, ngaich 
ngam Mā Tēv nö kētö nuk tönët tömitāk ihong nö in chu, nuk tö mitāk ihong 
ngam kinlēḵngô. 

12Ngaich ngö ṙô ngam Mā Tēv tö chu, chōholre ka-eūyen man yônti ṙā-ang 
ihih; tön hachōichngöre yip tarik meh yip kahënyö meh nö ṙā-ang Aikup: ka-
eūyen yip nö kānngöre tö ngam talöökö ngam tinöölô cha tö chu; vī insā tēv 
yip tö töhaṙöichö mās.  
13Hēk inrē ngam Mā Tēv nö ngö ṙô tö chu, Meuk vē tarik chin ngaich, yĕh 
meuk, tarik yin tö kehe likeun;  
14Hökngen chu hòṅ chu halëlngen cha, sichngö minë-eny cha inrē ṙā-ang 
elkatòh ngam halīöngö: ngaich vīlen meh chū-ö min pumnāmö tarik tökalēḵ 
tökiröng tö cha inrē.  
15Havöökūöre chū-ö ngaich, ngaich yônti ṙā-ang kui ngam rôngö, ngaich 
ngam rôngö nö hūkūö tö tameūyö: ngaich nup tömitāk i hong ngam 
kinlēḵngô nö aṅngöre lā-a nö eltī chu.  
16Ngaich ngëicha chū-ö, ngaich meuk, tö yīö köölö fālen im Tēv yīö ngam Mā 
Tēv; vī insātēvre yī-ö ngaich tö mās: ka-eūyen yī-ö ngaich kānngöre tö ngam 
talöökö hinôtö yīö tö ngam Mā Tēv.  
17Kē nup tönët chū-ö ngaich tö mitāk ihong, ngaich kavalngö u nö rā-ang el 
në tö nët eltī chu, ngaich likukngö u i kūö yīö.  
18Afukngöre chū-ö ngaich i kūö ngam Mā Tēv, sā re ik raneh, fën anāi 
sakāmö fën anāi hatööm inrē: öt nyā rôtī öt òk mak rēhĕn; kūö nup tökööl yīö 
nuk kanöölö fālen yīö, öi la-evṙen tö tötlöök i kūö ngam Mā Tēv, öi harunnyö 
lanīnö ò.  
19Pò chu pa-ekūö tö ngam lanīnö ngam töṙāich inrē kumnyahlōn, ngam 
lanīnö ngam Mā Tēv nö in yīö nö hòṅ halëlngen yīö. Hang ṙô chu pöri ngam 
Mā Tēv ik hē e inrē. 
20Līn ngam Mā Tēv inrē nö in Āròn nö hòṅ fëlngen ò: vë-elkui Āròn pöri chū-
ö inrē ik hē e.  
21Kē ngam tökööl yīö chū-ö ngaich, ngam kūön nuā vahī yīö, ngaich 
föngngen ò chū-ö i kūö tameūyö, ki sichngen ò inrē tö röönre, tilöönö ò nö 

pihīöyö, hanöng saha ò nö sā pinhīöyö pitung: ngaich hōngngö nuk pitung ò 
chū-ö nö el öp tö hëmti mak ṙamā-ang kui ngam rôngö.  
22I Tapēra inrē, i Massah, i Kīprōthata-ava inrē yī-ö harunnyö lanīnö ngam 
Mā Tēv.  
23Ngaich hē ngam Mā Tēv nö tīnngen yīö ṙā-ang Katespārnia, nö ngö ṙô, 
Kuṙòh kē aminre tö ngam panam ngam kahëtö chu in yīö; ngaich yī-ö 
ahôngen chöngö ngam Tēv yīö, ngam Mā Tēv, öt ṙātö ellōnre yī-ö inrē in ò, öt 
rēhĕn hang ṙô ò.  
24Löktökūö ök sakāmö hēten tö chu akahakūö tö yīö öi ahôngen ngam Mā 
Tēv.  
25Lökten chu afukngöre i kūö ngam Mā Tēv i minë töfën anāi sakāmö fën anāi 
hatööm inrē öich afukngöre; pò ngam Mā Tēv tö ṙô re nö hòṅ halölngen yīö.  
26Ngaich vë-ekūö ngam Mā Tēv chū-ö, öich ngö ṙô, Ō Mā Tēv, un halëli yin 
vē tarik meh vē amin meh vē ṙahānyö meh lökten i ṙôkö meh, vē kahënyö 
meh ṙā-ang Aikup holtö minhôiṅyö këlre.  
27Köpölōn tö yik tarikre, Aprahām, Isāk, Yāköp inrē un ngëichkö nganë-eṅ 
minôṙô vē tarik, un rēhĕn im öt lanöökö cha un rēhĕn i tökööl cha:  
28Hòn öt ngö ṙô ap töṙā-ayö panam ṙeū-eung ih kēnyu tö meh, Kūöre an 
ngam Mā Tēv nö ötkô nö kēten cha nö ip panam öp ṙô ò nö kilēḵngôre nö in 
cha, kūö re inrē nö kunyaha elmat tö cha, kēnyen cha anga-aṅ nö kumpaha 
cha nö el tönyalnyi.  
29Sönen cha-a nö tarik meh amin meh inrē, më kahënyö meh iyöng 
minhôinyö meh ane inrē im töhateutnyu kël meh.  

I. Chöngö 10 

Hēk Môsös Nö Kē-ĕvkūö Tö Minë Chöngö 
(Man 34.1-10) 

1Hē e ngam Mā Tēv nö ngö ṙô tö chu, Faslö tömitāk man ihong nët sā nuk lā 
urĕh, ngaich yônlö in chu i kui ngam rôngö vī kasòng pömchö inrē nö chōn.  

2Hòn chu kūich mat nup tömitāk ihong tö nup ṙô mi-imat nuk raneh tömitāk 
nuk tölikūki tö meh ngaich chaphöt u min më-eṅ el ap kasòng chöngö.  
3Lökten chu vī kasòng chöngö tö chōn sittim faslö tömitāk ihong inrē nët sā 
nuk raneh, ngaich yônlö öich i kui ngam rôngö, aṅhaṅv eltī tö nuk tönët 
tömitāk ihong.  
4Kūich ngaich anga-aṅ nö i mat nuk tömitāk ihong, sā nuk raneh tökūichö, 
minë tösöm chöngö, minë ṙô ngam Mā Tēv nö in yīö i kui ap rôngö löknyö 
ellōn kūö tameūyö ik sakāmö inmūlöre: ngaich kētö u ngam Mā Tēv nö in 
chu.  
5Havöökūöre chū-ö ngaich, yônti ṙā-ang kui ngam rôngö, ngaich chaphöt nuk 
tömitāk ihong el öp kasòng chöngö öp vahī chu; ël e nup asā tinöölô chu tö 
ngam Mā Tēv.  
6(Ngaich yik Israĕl nö kiröönngöre nö ṙā-ang Piròt, Peniya-akan nö chuh 
Môsara: in e ngaich Aròn nö kapah, in e ngaich nö lāpi; ngaich Ēliāsör ök 
kikōnyö kūön ò nö ṙënngen ò nö mameukṙen nö el chūök kūönṙô.  
7Ṙā-ang in e cha-a nö kiröönngöre nö chuh Kutkōtā; ṙā-ang Kutkōtā inrē nö 
chuh Yòtpata öp panam töhëmö aṅ kūö tö mak.  
8Hē e ngam Mā Tēv nö haköhngen öp miyöngö Lēvī, nö keun öp kasòng 
chöngö kinlēḵngô ngam Mā Tēv, nö sökhak nö i kūö ngam Mā Tēv nö 
meukṙen ò hakôlò minë-eny ò inrē söl ing töngamuh.  
9Lökten Lēvī nö öt minchöḵ-övö öt rēhĕn nö amīnu nö in yik hanöng 
kisānöre; ngam Mā Tēv an amin ò, sā ṙô ngam Tēv nö in ò, ngam Mā Tēv).  
10Hangöhngöre chū-ö i kui ngam rôngö, sāre ik raneh, fën anāi sakāmö fën 
anāi hatööm inrē: ngaich hang ṙô chu ngam Mā Tēv inrē hē e; öt hòṅ 
halëlhangen ngam Mā Tēv.  
11Ngaich ngö ṙô ngam Mā Tēv tö chu, Chōholre, urēhĕkūö më tarik 
kiröönngöre; hòṅ cha nö kē aminre töp panam, ap ṙô chu kilēḵngôre in yik 
muvöhngö cha öich kētö e in cha.  

Suh Nup Lōn Ngam Tēv 

12Yĕh pöchö töngamuh, Israĕl, suh ap hinôtö meh tö ngam Tēv ngam Mā Tēv 
meh, tön hōtu man pa-ekūö tö ngam Tēv ngam Mā Tēv meh, lök el nup 
talöökö ò, hāngenlōn tö ò, lök la-en ngam Tēv ngam Mā Tēv meh, keuheūttö 
ellōnre keuheūttö nômöre inrē,  
13Haköp nup inchöngten aṅ im Mā Tēv, nup chöngö Ò inrē, nup tinöölô meh i 
ngih sakāmö pò meh hōtu lööken?  
14Yĕh meuk, halīöngö ngam Tēv ngam Mā Tēv meh an ngam halīöngö minë 
halīöngö, ngam tumlat, holtö nup taṙòkhöre aṅkūö e.  
15Kūö ngam Mā Tēv nö tökuchīkölōn nö in yik muvöhngö yīö nö hāngenlōn 
tö cha, atöllö yip kūön cha inrē unôichrit cha, öi yī-ö tulöng tö taṙòkhöre 
tarik, sā e i ngih sakāmö.  
16Lökten yin tunyinyngö fanöinylöre, ui ngöhören kehe likeun.  
17Tön ngam Tēv meh an Mā Tēv, anga-aṅ an Tēv vē tēv, Mā vē mā inrē, 
tökiröng nö Tēv tökalēḵ, pinhë-eṅkūö inrē, ngam töt atöltuṙen tö tarik.  
18Anga-aṅ an töteung i inkaha fālen kūön yōich tafīösi inrē, hāngenlōn inrē tö 
aṅ tahëng, nö kētö nyā-aṅkūö ò hilā ò inrē.  
19Lökten yin yī-ö hangenlōn tö aṅ tahëng: tön aṅ tahëng yin misī ip panam 
Aikup.  
20Pa-ekūö man tö ngam Tēv ngam Mā Tēv meh; anga-aṅ lahök la-en meh; in 
ò më-eṅ inrē haköpngöre, i minë-eny ò inrē öm chūöku ṙô.  
21Anga-aṅ an ineū-euṅ meh, Tēv meh an inrē, nö tötī-iv nö in meh tö në 
tökiröng pinhë-eṅkūö inrē, nup tö ngaich nö meūkö tö minë mat meh.  
22Chuh Aikup yik misī muvöhngö meh nöng sat anāi tum tak nö tarik; ngaich 
töngamuh ngam Tēv ngam Mā Tēv meh nö vīlen meh sā taneūsömat ngam 
halīöngö tö ṙôngöre.  

 I. Chöngö 11 

Ṙôkö Ngam Mā Tēv 

1Lökten man hāngenlōn tö ngam Tēv ngam Mā Tēv meh, haköp tinölôre tö ò, 
nup chöngö ò inrē, tö nup inkaha fālen inrē aṅ in ò, nup hachöngten ò inrē, 
örheūheu.  
2Akahalōn yin yēḵ i ngih sakāmö tö chu öt vë-ekūö yip kūön yīö yip töt 
akahalōn, yip töt mameuk chinökṙen tö ngam Tēv yīö ngam Mā Tēv, ṙôkö ò, 
kumlēḵ kël ò, ngam töteuthak inrē kël ò,  
3Nup minkahngö ò, tö nup la-en ò inrē, nup tī ò nö ellōn Aikup in Fërō öp 
rācha aṅ Aikup, in öp panam ò inrē nö ṙòkhöre;  
4Tö tī ò inrē tö yik kumyung aṅ Aikup tö nuk kōra cha tö nuk inröl cha inrē; 
tö tī ò inrē nö tiṙēichlö ngam Töngāṅv Mai hē cha nö lū-u yīö, tö tī ngam Mā 
Tēv inrē nö halëlngen cha söl i ngih sakāmö;  
5Tö tī ò inrē tö yīö el tönyaṅlnyi, hanöng saha yīö sölta i ngih chūökö.  
6Tö tī ò inrē, in Tātān, Apiram inrē, nak kikōnyö kūön Ēlīāp öp kikōnö kūön 
Rūpön; tö inlahen ngam tumlat nö vā-alkūö re, ngaich ngeūkten cha, tö yik 
aṅ patī cha, tö nuk rūkui cha, ṙòkhöre inrē nuk tö-aṅ tamömkörit cha, nö el 
ṙôngö yik aṅ Israĕl:  
7Meūkö u pöri minë mat yīö nö ṙòkhöre nup tökiröng la-en ngam Mā Tēv 
kahëken ò.  

Kanòlò Ngam Kinlēkngô Panam 

8Lökten yin haköp në inchöngten nö ṙòkhöre në tinölô yīö tö chu i ngih 
sakāmö, hòṅ yīö ngëḵ, kuhēthötre ngaich kēḵ ngam panam nö amin yīö, 
ngam kū-ö yīö havāngngöre kē-ĕ e nö amin yīö;  
9Hòṅ yīö min marô-òten sakāmö im panam kinlēḵngô ngam Mā Tēv nö in yik 
muvöhngö yīö nö kētö e nö in cha i yip kūön cha inrē, panam töhëmö aṅkūö 
tö aṅteh, hönī inrē. 
10Pò ap panam öp kū-ö meh kē-ĕ e nö amin meh, rö-ö ap nö tösā ap panam 
Aikup öp ṙeūngö yīö meutnyi i chūök meh teūich tö kulöl, ngaich aṅtī tö 
kunröönre öm hamākö e, sā panô-òṅ pāchī;  

11Ap panam pöri kū-ö yīö kē-ĕ e nö amin yīö, törūngu ap nö panam tö 
achāṙuvö inrē amòk mak kumṙah ngam halīöngö:  
12Panam ap tö hakūökaṙen tö ngam Tēv meh ngam Mā Tēv; örheūheu nup 
mak ngam Tēv meh ngam Mā Tēv nö i kui löktökūö ranehtökūö samyeūheu 
söl i kinheūṅtö samyeūheu.  
13Ngaich mīnö angū-ö, yē yīö min haṙēmngenre hang në hachöngten chu në 
tinölô yīö i ngih sakāmö, öi hāngenlōn tö ngam Tēv yīö ngam Mā Tēv, lök la-
en ò inrē keuheūttö ellōnre keuheūttö nômre inrē,  
14Ngaich chū-ö min kētö kumṙah ngam panam ip ṙetak e, ngam mu-urĕh 
kumṙah tö ngam manā-aṅ inrē, hòṅ meh hamūl sāiny re, vain re, tavī-ire inrē.  
15Kētö kiyôp meh chin min el nup panô-òṅ meh nö nyā-aṅkūö nup nuā meh, 
tööḵngen min më-eṅ inrē nyā-avkūö.  
16Haṙēmngenre më-eṅ, hòṅ meh öt hachīlö tö ellōn re ngaich kānngöre më-
eṅ, ngaich lök la-en tahëng tēv, ngaich salāmö u;  
17Ngaich tōttöre kūö ngam lanīnö ngam Mā meh, ngaich anga-aṅ nö 
löpngökūö ngam halīöngö, hòṅ e nö öt kumṙah ngaich ngam tumlat inrē nö 
öt sīöplö ṙòng; ngaich yī-ö ka-euingen lëlngö ṙā-ang im tölöök panam ngam 
kahëtö ngam Mā Tēv nö in yīö.  
18Lökten yin hòṅ ṙātö në ṙô chu ellōn yīö i nômö yīö inrē; nyëklö u yī-ö inrē 
nö minkahngö nö i kël re, i māl yīö inrē i hôi minë mat yīö.  
19Hòṅ haköpten u yī-ö inrē in yip kūön yīö; kakkö u, yē meh ūichhak el patī 
re, yē meh inrē kiröön el talöökö, yē meh ṙōlhaka, yē meh inrē chōholre. 
20Kūichngö u inrē më-eṅ i kaha nup machööḵlö inkūp patī re i kui nup inkūp 
kinlōngö meh inrē.  
21Hòṅ nup sakāmö meh nö ṙuöhlöre ṙôken, nup sakāmö yip kūön meh inrē, 
nö im panam ngam ṙô ngam Mā Tēv nö kilēḵngôre nö in yik muvöhngö yīö 
nö kē-ĕkūö cha, sā nup sakāmö minë halīöngö lā tulöng töng tumlat.  

22Pò yīö yē yīö haṙēmngenre haköp në inchöngten në tinöölô yīö tö chu, öi 
la-evṙen tö u; öi hāngenlōn tö ngam Tēv ngam Mā Tēv yīö, öi lök el nup 
talöökö ò nö ṙòkhöre, haköpngöre inrē in ò;  
23Ngaich möl min ngam Mā Tēv nö ahōngö vē pumnāmö tarik nö ṙòkhöre nö 
ṙā-ang i kūö yīö, ngaich yī-ö min inrē amīnu tö vē pumnāmö tarik tökiröng 
kalēḵ inrē tö yīö.  
24Ṙòkhöre nup törööntu elröön yīö nö amin yīö min: löktökūö im tönyalnyi, i 
Lepenön inrē, löktökūö im tahël, ngam tahël Yufritīs kūöngö meh min ngam 
lā sūng mai.  
25Öt tarīku min tökô nö sökhak nö i kūö yīö: ngam Tēv yīö an min ṙamātö 
ngam pinhë-eṅ yīö i kui nup panam töröönka ël tö yīö, sā ṙô ò nö ngaich tö 
yīö 
26Yĕh meuk, i kūö yīö tī chin i ngih sakāmö ṙātö inkôlò öt inkôlò inrē; 
27Ngam inkôlò, yē yīö min hang në inchöngten aṅ im Tēv ngam Mā Tēv yīö, 
në tinöölô yīö tö chu i ngih sakāmö:  
28Öt inkôlò inrē, yē yīö min öt hang në inchöngten re aṅ im Tēv ngam Mā 
Tēv yīö, kānngöre pöri ṙā-ang el ngam talöökö ngam tinöölô yīö tö chu, öi 
tömrit nup tahëng tēv, nup öt mikahkūö yīö.  
29Ngaich min angū-ö, hē ngam Tēv min ngam Mā Tēv yīö nö kēten yīö im 
panam ngam kū-ö yīö kiröönngöre kē-ĕ nö amin yīö; ngaich më-eṅ min ṙātö 
ngam inkôlò i kui ngam rôngö Kerisim, ngaich i kui ngam rôngö Ēpôl ngam 
öt inkôlò.  
30Röh nup anū-ö nö lā muh tö Yôtön lāmuh tö talöökö maneutti ngam tavūöi 
i panam yip aṅ Kanā-an yip mī-iyöng Arāpā, lākūö Kilkāl i nup ōk i Môreh?  
31Hòṅ havāngngöre yin lā muh tö Yôtön öi kirööngngöre kēḵ ngam panam nö 
amin yīö ngam tökilē-ĕyö tö ngam Tēv ngam Mā Tēv yīö nö kē-ĕkūö yīö, 
ngaich amīnu yī-ö min tö e, iyöng in e inrē.  

32Ngaich yī-ö min la-evṙen tö në chöngö në inkaha fālen inrē në ṙahātö chu i 
kūö yīö i ngih sakāmö.  

I. Chöngö 12 

Hĕng Kang Chūök Īm Vīnë-ekūötēv 

1Në nun chöngö inkaha fālen inrē, në haköpkö yīö min nö la-en yīö im panam 
tökilē-ĕyö kinëtī nö in yik muvöhngö yīö tö ngam Mā Tēv, ngam Tēv yik 
mavöhngö yīö, kētö e nö in yīö nö amin yīö, i rô-òtö nup sakāmö yīö öi aṅ i 
kūö ngih tumlat.  
2Keuheūtngöre vah tī yī-ö min piyāingö nup chūökö, nup chūök yip 
pumnāmö tarik nö lök la-en nup tēvre nup amin yīö, nup mi-ikui tömarô-òl 
kui rôngö, i kui rung inrē, elkatòh rōi tö-uhāvö rōi chōn inrē:  
3Tirōlngö nup tahāklö u yī-ö min, pinyeny tīre likölngö nup tösā machööḵlö 
insā, haṙāpngö nup Asērim cha i kūö tameūyö; kūöltö nup insā tēv cha yī-ö 
inrē; piyāingö nup minë-eny u yī-ö nö ṙā-ang ip chūök u. 
4Rö-ö pöri yī-ö ngati tī tö ngam Tēv ngam Mā Tēv yīö.  
5Ip Chūökö pöri öp katöllö ngam Tēv, ngam Mā Tēv yīö aṅ i yip miyöngö yīö 
ṙòkhöre nö chūök minë-eny ò, chöh öp elyöngö ò yī-ö; ngaich in e min yī-ö 
yihtöre:  
6Kētö nup töföngö min yī-ö in e, nup tökētu tö yīö inrē nup töhĕng i tösöm tī 
yīö inrē, nup töhatāilöng tökētu aṅ eltī yīö, nup tö chūöku kinlēḵngô yīö inrē, 
nup kanahanglōn yīö tökētu, tö nup lanòh sīṅp yīö nuā yīö inrē:  
7Ngaich in e yī-ö min nyā-aṅvkūö i kūö ngam Tēv ngam Mā Tēv yīö, ngaich 
ṙāmölōn yī-ö min i nup chūök tī yīö ṙātö tīre, yī-ö tö yip aṅ patī yīö, i nup 
inkôlò yīö tö ngam Tēv ngam Mā Tēv yīö.  
8Uh yī-ö min tömken nup la-en hī ihih i ngih sakāmö, öi höng kö kahngenre 
tö nup töchip tö el matre:  
9Tön öl yin sölta im haneūheu im aminre inrē, ngam kahëtö ngam Tēv nö in 
meh ngam Mā Tēv meh.  

10Hē yīö pöri havāngngöre tö Yôtan, ngaich iyöng im panam tī ngam Tēv 
ngam Mā Tēv yīö, nö amin yīö, ngaich kētö haneūheu yīö anga-aṅ ṙā-ang in 
yip lā-al yīö mahavīlen yīö, hòṅ yīö iyöng öt pinlānguṙen: 
11Ngaich angū-ö öp chūökö atöllö ngam Tēv ngam Mā Tēv yīö min, nö chūök 
öp minë-eny ò min nö iyöng umuh; löö in e tī yī-ö kētö nup tinöölô yīö tö 
chu; nup töföngö tökētu, nup tökētu tö yīö, nup tī yīö töhĕng i tösöm, nup tö 
hatāilöng eltī yīö tökētu, ṙòkhöre nup atöllö yīö tö chūöku kinlēḵngô nup 
kinlēḵngô tö chūöku in Mā Tēv:  
12Ngaich yī-ö min ṙāmölōn i kūö ngam Tēv ngam Mā Tēv yīö, yī-ö, yip 
kikōnyö kūön yīö, yip kikānö kūön yīö, yip tarik yīö kikōnyö, yip tarik yīö 
kikānö, yip Lēvī lamā ël inkūp meh, pòn tö rö-ö anga-aṅ nö minchöḵ-övö öt 
rēhĕn nö amīnuvö nö hol kūö yīö. 
13Haṙēmngenre yī-ö ui kētö töföngö tökētu öi höng meuk chūökre:  
14Ip chūök pöri min atöllö ngam Mā Tēv ip töhĕng miyöngö in yīö, in e më-eṅ 
kētö töföngö tökētu, in e më-eṅ vī nup tinöölô meh tö chu nö ṙòkhöre.  
15Kô-òren pöri më-eṅ ṙatnyö likeun ngaich kā alaha inrē lā-ël nup inkūp 
kinlōngö meh, sā öp kanahanglōn meh, sā tī ngam Tēv ngam Mā Tēv meh nö 
hakôlò meh tö nup kahëtö ò nö in meh: in e yip töthet töhet inrē nö kô-òren 
nö nyā-aṅvkūö, tö kasēlē, hāt inrē.  
16Uh pöri yī-ö kā ngam mahām; ṙösngö e më-eṅ el tumlat nö sā mak.  
17Uh më-eṅ nyā-aṅvkūö lā-ël öp inkūp kinlōngöre tö nup sāiny tī meh töhĕng 
i tösöm, hēk vain meh, hēk tavī-i meh, hēk nup lanòh sīṅp meh hēk nuā meh, 
un rēhĕn nup chūök ṙô meh kilēḵngôre, un rēhĕn nup kanahanglōn meh 
tökētu aṅ eltī meh:  
18Nyā-aṅ u pöri më-eṅ i kūö ngam Tēv ngam Mā Tēv meh ip chūökö atöllö 
ngam Tēv ngam Mā Tēv meh, më-eṅ, töp kikōnyö kūön meh, töp kikānö kūön 
meh, töp kikōnyö tarik meh, töp kikānö tarik meh, töp Lēvī inrē lā-ël öp 
inkūp ap kinlōngö meh. Ṙāmölōn më-eṅ i kūö ngam Tēv ngam Mā Tēv meh i 
nup chūök tī meh ṙātö eltīre.  

19Ṙēmen më-eṅ tö re hòṅ meh öt ṙāngö ngam Lēvī hanöng saha rô-òten meh 
aṅ i kūö ngam panam re.  
20Hē ngam Tēv ngam Mā Tēv meh min nö ṙūönyö ṙôkti kūöngö panam meh, 
sā ṙô ò nö kilēḵngôre nö in meh, ngaich ngö ṙô min më-eṅ, Kā alaha chin 
min, kūö ap lōn meh nö hòṅ kā alaha; kā alaha më-eṅ ngaich, sā ṙôken lōnre.  
21Yē ap chūökö atöllö ngam Tēv ngam Mā Tēv meh ap chūök minë-eny ò nö 
ṙātu nö yaha rôvat tö meh, ngaich më-eṅ ṙātnyö likeun aṅ i nup sīṅp meh aṅ i 
nup nuā meh inrē, nup kahëtö ngam Mā Tēv nö in meh, sā ṙô chu ngaich töl 
ṙô meh, nyā-aṅvkūö më-eṅ ngaich lā-ël nup inkūp kinlōngö meh, sā ṙôken lōn 
meh.  
22Sā kūö meh kā kasēlē hāt inrē, ngatī kūö më-eṅ nyā-aṅvkūö: Hĕng re kūö öi 
nyā-aṅvkūö tö yip töthet töhet inrē.  
23Köpölōn pöri më-eṅ töre um kā mahām: tön nômö an ngam mahām; uh më-
eṅ kā ngam nômö nö hol ngam alaha.  
24Uh man kā-a e; ṙösngen e pöri më-eṅ el ngam tumlat nö sā mak.  
25Uh man kā-a e; hòṅ meh löök in e, tö yip kūön meh inrē unôichrit meh, yē 
meh min la-evṙen töp töchip i kūö ngam Mā Tēv.  
26Höng nup töhet in meh, nup töchūöku kinlēḵngô inrē, anū-ö kum meh, 
ngaich chuh ip chūökö ap atöllö ngam Mā Tēv min:  
27Ngaich më-eṅ kētö nup töföngö tökētu tö meh, ap alaha mahām inrē, nö el 
ngam tahāklö ngam Tēv meh: ngaich ngam mahām nup tökētu tö meh min 
nö ṙöslöngö nö el ngam tahāklö ngam Tēv ngam Mā Tēv meh, ngaich kā nup 
alaha më-eṅ.  
28Haköpkö, hang në ṙô inrē në tinöölô meh tö chu, hòṅ e nö lööken nö in 
meh, in yip kūön meh inrē unôichrit meh nöng örheūheu, yē meh la-evṙen tö 
tölöök töchip inrē i kūö ngam Tēv ngam Mā Tēv meh.  

Un Vë-ekūö Insātēv 

29Hē ngam Tēv meh min ngam Mā Tēv nö rökngö yip pumnāmö tarik nö ṙā-
ang i kūö meh, ip kū-ö meh kiröönngöre kē-ĕ cha nö amin meh, ngaich më-eṅ 
amīnu tö cha, ngaich iyöng el panam cha;  
30Haṙēmngenre më-eṅ hòṅ meh öt tingöpö öm tömrit cha, tökinheūṅten cha 
nö piyāyiyö nö ṙā-ang i kūö meh; uh më-eṅ inrē ngö ṙô hatönken nup tēv cha, 
Sitih inlahen aich vē pumnāmö tarik nö lök la-en nup tēvre? hòṅ ngatī tī chin 
chū-ö min. 
31Uh man ngatī inlahen im Tēv ngam Mā Tēv meh: pòn keuheūtlöre sinòkkūö 
im Mā Tēv, nup surīkhö ò, nö tī cha nö i nup tēv cha; tön urōsen yip kikōnyö 
kūön cha yip kikānö inrē kūön cha nö föngö tö cha i kūö tameūyö i nup tēv 
cha.  
32Nup töng tinölô meh tö chu, anū-ö haköpkö meh öm la-evṙen um ṙūötö 
ṙôken u, um rēhĕn hakūönhanga in u.  

 I. Chöngö 13 

1Yĕn hĕng tak ap pròfĕt, chamôhòlre nö el ṙôngö yīö, hēk öp hameūv heūvö, 
ngaich kētö minkahngö anga-aṅ nö in meh hēk pinngangkūö, 
2Ngaich ap minkahngö hēk ap pinngangkūö nö teungtökūö, ngaich löknyô ò 
nö vë-ekūö meh, nö ngö ṙô, Tā-a töi tömrit tahëng tēv nup töt mikahkūö meh, 
öi lök la-en u inrē:  
3Uh më-eṅ hang në ṙô öp pròfĕt anga-aṅ, hēk ap hameūv heūvö: tön kalaha 
meh an ngam Tēv meh ngam Mā pòn hòṅ akahalōn yē meh hāngenlōn tö 
ngam Tēv meh ngam Mā Tēv öm keuheūttö ellōnre keuheūttö nômöre inrē.  
4Tömrit ngam Tēv re më-eṅ ngam Mā Tēv, pa-ekūö tö ò, haköp në chöngö ò, 
hang ṙô ò, lök la-en ò, haköpngöre inrē in ò.  
5Öp pròfĕt pöri, hēk ap hameūv heūvö, kumpaha min anga-aṅ; pò ò nö ṙôtö 
inhôngen ngam Tēv meh ngam Mā Tēv, ngam kamënyen meh ṙā-ang ip 
panam Aikup, ngaich ṙānyen meh ṙā-ang el ap patī inkövö nö hōten meh 
kānngöre tö ngam talöökö tinöölô meh tö ngam Tēv ngam Mā Tēv meh öm 
lök in e Ngati tī më-eṅ min kavalngö ngam tötlöök nö ṙā-ang el ṙôngö meh.  

6Yē ap hanönglöknyö meh kikōnyö, kikōnyö kūön ap yöng meh kikānö, hēk 
kūön meh kikōnyö, hēk kūön meh kikānö, hēk ap pīhö meh takô, hēk ap hol, 
ap tösā lōn meh, nö ulāikenre nö haṙöingen meh nö ngö ṙô, Tā-a töi lök la-en 
tahëng tēv nup öt mikahkūö meh, öt rēhĕn nö mikahkūö yik muvöhngö meh;  
7Aṅ i tēv vē tarik vē mahavīlen yīö, röhta nö in yīö, hēk marôvat tö yīö, 
löktökūö manā-ang kūö ngam tumlat;  
8Um hō in ò, um rēhĕn hang ṙô ò; um rēhĕn aṙē-ĕ elmat tö ò; um rēhĕn ṙālen 
ò, un rēhĕn hayunngen ò;  
9Kumpahang vah ò pöri më-eṅ öm kô-òtī; öp kël meh mu-urĕhtö tī nö in ò nö 
kumpahan, ngaich unôichtötī nup kël yip taṙòkhöre tarik.  
10Kulehan më-eṅ tö ihong, hòṅ ò nö kapah; pò ò nö lukkenre nö tūökngen 
meh nö ṙā-ang el talöökö ngam Tēv ngam Mā Tēv meh, ngam kamënyen meh 
ṙā-ang ap panam Aikup, ṙā-ang el ap patī inkövö.  
11Hòn ṙòkhöre aṅ Israĕl nö hang, pa-ekūö inrē ngaich öt hēk min nö ngatī la-
en tö töngatī ötlanöökö tösā ngih nö elṙôngö yīö.  
12Ngaich yē meh hang öm vënyu nang tö inlahen öp töhĕng aṅ i nup elpanam 
meh, nup kahëtö ngam Tēv meh nö in meh ngam Mā Tēv nö chūök meh 
inyöng, nö ngö ṙô,  
13Ngaich yik yô-òv tötlöök nö kiröönngöre nö ṙā-ang el ṙôngö yīö, ngaich 
nötūökngö yik aṅ elpanam cha, nö ngö ṙô, Tā-a töi lök la-en tahëng tēv, nup 
ötmikahkūö yīö;  
14Ngaich hatöntöre më-eṅ, chöh inrē, haṙēmngenre öm hatön; ngaich yē e nö 
tökô-en, nö öt kintöngulōn nö in e, tö töngatī sinòkkūö nö ngaich nö kēkaṙen;  
15Ngaich më-eṅ ötkô öt fëlhanga öm aṅtī tö fël ahatngen e nö keuheūtngöre, 
tö yip aṅ e nö ṙòkhöre tö nup nuā, öm aṅtī tö fël.  
16Ngaich më-eṅ hamūl nup pôḵ meh in e nö ellōn ngam talöökö, ngaich 
föngtökūö ngan elpanam tö tameūyö nö im Tēv ngam Mā Tēv meh, 

keuheūtlöre nup töng pôḵ meh: ngaich anū-ö min nö örheūheu nöng 
fônghaka; öt hēk min anū-ö nö vīlöng. 
17Öt hĕng min nup tökētu chehen tököp nö eltī meh: hòṅ ngam Mā Tēv nö 
havööngökūö ngam tanānyöre, ngaich hameuktö miṙēlōnre nö in meh, aṙē-
ĕlōn inrē tö meh, ṙūölö ṙôngö meh inrē, sā ṙô ò nö kilēḵngôre nö chūökuṙô nö 
in yik muvöhngö yīö;  
18Yē meh min hang ṙô ngam Tēv ngam Mā Tēv meh, öm haköp në chöngö ò, 
në tinöölô meh tö chu i ngih sakāmö, öm la-evṙen tö tölöök ikūö ngam Tēv 
ngam Mā Tēv meh.  

I. Chöngö 14 

Un Kēken Miṙīvlōn 

1Kūön ngam Tēv re yin ngam Mā Tēv: uh yin kūichnyö alahare, ui rēhĕn 
kuhākngö hôi matre hē el kupah.  
2Tön töhet man öm tarik ngam Tēv ngam Mā Tēv meh, ngaich më-eṅ 
atöllöngö tö ngam Mā Tēv, öm tarik ò tötohngöre, tulöng tö taṙòkhöre tarik 
yip aṅkūö ngam tumlat.  

Tökā-a töt kā-a Töṙeūla 
(Lēvi 11.1-47) 

3Uh man nyā-aṅvkūö tö nup töng sa-òkhu.  
4Në nun töṙeūla tökā-a tö meh: kōiny nuā, sīṅp, pököre inrē,  
5Hāt, Kasēlē, kōiny Pök, hanchōn pököre, Paikāk, Entölōk, chumôi inrē,  
6Ṙòkhöre nup töṙeūla töthôiyu kunröön, nët inrē nup kūö kunröön nö taphen 
höö mahacham nyā-aṅkūö re, anū-ö kahāḵ meh, i në töṙeūla.  
7Në pöri min töt kā-a tö yīö mahacham nyā-aṅkūöre, hēk në töthôyu 
kunröön: ūṅt, hër, kòrni, kūö u nö töthôyu kunröön höng hacham nyā-
aṅkūöre pöri; töthet anū-ö nö in yīö.  
8Ngam ha-un, töhôyu kunröön öt hacham nyā-aṅkūöre pöri, töthet anga-aṅ 
nö in yīö: un kā-a alaha anū-ö tö yīö un lūökla inrē tö yīö nup tökapah.  



484 

 

 
   Nicobarese Bible 

© 2014, Bible Society of India. 
 

 
 

 

9Në nun tökā-a tö yīö i nup aṅ el mak; nup töchinvēṙu tökunlöhöv inrē tökā-a 
tö yīö:  
10Nup töt chinvēṙuvö töt kunlöhövö inrē töt kā-a tö yīö; töthet nun anū-ö nö 
in yīö.  
11Aṅ i nup töhet chehechōn kā yī-ö kô-òren. 
12Në pöri tö un kā-a tö yīö: matēṙö, kitēvö òsprē;  
13Klīt, fôlkön, tatëp inrē tö nup tösā u;  
14Kavöö nup tösā u inrē;  
15Ôsrich, hòk hatööm, tömitākröön el mai, hòl inrē tö nup tösā u;  
16Kun mingeūṅkö, tökiröng mingeūṅkö, tösinrōlu mingeūṅkö;  
17Pëliken, völchör, kamòran inrē;  
18Istòk, hërön nup tösā u inrē, hūpō, tayām inrē.  
19Ṙòkhöre nup ṙameūla tösānëôku nö töt het nö in yīö: öt kā-a anū-ö tö yīö.  
20Kô-òren yin kā aṅ i nup töhet hayöm.  
21Uh yī-ö kā tökapah nöng kahngenre: kēngen ò më-eṅ kô-òren ip aṅ tahëng 
öp me-ël inkūp kinlōngö meh, hòṅ ò nö öt kāḵ an; hēk inyihngen ò in öp aṅ 
tahëng pumnāmö: tön töhet man më-eṅ tarik ngam Tēv ngam Mā Tēv meh. 
Uh man sum kun pököre el aṅteh öp yöng ò.  

Chöngö I Kinëtö Tökētu 

22Ötkô man öt hĕng hata i tösöm i nup ṙanūölö ṙôken nup kulöl meh, nup aṅ 
öp panô-òṅ meh i tum samyeūheu.  
23Nyā-aṅvkūö më-eṅ i kūö ngam Tēv meh ngam Mā Tēv, ip chūökö atöllö ò 
min nö vīten ngam minë-enyre nö iyöng in e, aṅ i nup sāiny meh hĕng i 
tösöm, aṅ i vain meh, aṅ i tavī-i meh, aṅ i nup lanòh sīṅp meh nuā meh inrē; 
hòṅ meh köp tö pinhë-eṅkūö örheūheu tö ngam Tēv ngam Mā Tēv meh.  
24Yē ngam talöökö meh nö yaha rô-òlkūö tö meh, töp lökten meh ötkô keūnö 
u; pò ngam chūökö nö yaha rôvat tö meh, ngam atöllö ngam Tēv ngam Mā 

Tēv meh nö chūök öp minë-eny ò nö umuh, hē ngam Tēv ngam Mā Tēv meh 
nö hakôlò meh min: 
25Ngaich më-eṅ vīngen u nö rupīö, ngaich nyëklö minë rupīö nö i kël meh 
ngaich kiröönngöre ip chūökö öp atöllö ngam Tēv ngam Mā Tēv meh min. 
26Ngaich më-eṅ kētö nup rupīö nö ṙāi nup töng lōn meh ṙāi kōiny nuā, sīṅp, 
vain, tökalē tö-ôkö, hēk öp töng havëkö öp lōn meh: ngaich nyā-aṅvkūö më-
eṅ umuh i kūö ngam Tēv ngam Mā Tēv meh ngaich haṙamlōnre më-eṅ, më-eṅ 
tö yip aṅ patī meh inrē;  
27Öp Lēvī lamā-el inkūp kinlōngö meh, un ṙā-aiṙen tö meh tön öt töminchöḵ-
övö ap öt rēhĕn nö amīnu nö hol kūö meh.  
28I kinheūnten tölūöi samyeūheu më-eṅ kēten nup töhĕng i tösöm aṅ i nup 
töṙūölöre ṙôken im samyeūheu angū-ö, hamūllö u më-eṅ la-ël inkūp ap 
kinlōngö:  
29Ngaich kūö ngam Lēvī nö töt minchöḵ-övö öt rēhĕn nö tö-amīnuvö nö hol 
kūö meh, tö ngam aṅ tahëng, tö ngam kūönyōich, tö ngam tafīösi, yip lamā ël 
inkūp kinlōngö meh, nö yih, nyā-aṅvkūö ngaich nö tööḵngen hòṅ ngam Tēv 
ngam Mā Tēv meh nö hakôlò meh i nup la-en vahīken minë kuntī meh nö 
ṙòkhöre.  

 I. Chöngö 15 

El Sīnātö Samyeūheu 
(Lēvi 25.1-7) 

1I kinheūṅten tösat samyeūheu ṙā-anyi më-eṅ.  
2Ngih ön yih inlahen tī meh ṙā-anyi: Ṙòkhöre vē kamëtö töhaṙūöngö min nö 
ṙānyö nup tīre töhaṙūöngö töp hol ò; uh anga-aṅ min nö hateungngö e nö ip 
holre ip mak alaha ò inrē; pòn ahangka nö ngaich ngam ṙinānyö tö ngam Mā 
Tēv.  
3Kô-òren më-eṅ hateungngö e i aṅ tahëng pumnāmö: nup më-eṅ meh pöri ip 
mak alaha meh ṙā-ang tīre më-eṅ;  

4Öt yāichuvö pöri min in meh nö umuh; (pò ngam Mā Tēv nö kô-en min nö 
hakôlò meh im panam kahëtö ngam Tēv ngam Mā Tēv meh nö in meh öm 
aminu tö e;) 
5Yē meh höng haṙēmngenre hang ṙô ngam Tēv ngam Mā Tēv meh, öm la-
evṙen tö nup i ngih chöngö ngam tinöölô meh tö chu i ngih sakāmö öm 
haköpkö u.  
6Pò ngam Tēv ngam Mā Tēv meh nö hakôlò meh min, sā ngam kinlēḵngô ò 
nö in meh: pōyen yip min pumnāmö tarik mahaṙūöng nö in meh, hö-ö pöri 
më-eṅ haṙūöng; pōyen hayöng man min tö pumnāmö tarik, hö-ö pöri cha-a 
nö hayöngö meh.  
7Yē meh holtuṙah tö yāich tarik, hĕng tak aṅ i yip mak alaha meh, la-ël inkūp 
ngam kinlōngö meh im panam meh kahëtö ngam Mā Tēv ngam Mā Tēv meh 
nö in meh, uh më-eṅ hangëṅngö ellōnre, um rēhĕn tilup eltīre im yāich mak 
alaha meh:  
8Lingāṅnyö eltīre pöri më-eṅ in ò, kētö haṙūöng ò më-eṅ sā ṙôken hanāten ò 
öp lōn ò.  
9Ṙēmen un töchōichu ellōn meh, öm ngö ṙô, Röhta an ngam sinātö 
samyeūheu, ngam hē ṙīnānyö; ngaich kunyaha elmat më-eṅ tö ngam mak 
alahare, ngaich öt kē-ĕkūö ò; ngaich anga-aṅ nö peunyhökūö ngam Mā Tēv 
nö lā-al meh, ngaich in meh angū-ö nö kanöölö.  
10Hòṅ kē-ĕkūö ò man, ngaich um haṙivlōn ellōnre yē meh kē-ĕkūö ò: tön kūö 
e an ngam Tēv ngam Mā Tēv meh nö hakôlò meh i nup la-en meh, i nup töng 
chūök tī meh inrē ṙātö tīre,  
11Pòn öt hētu yāich nö ṙākenre nö i kūö ngam panam: lökten chin ngö ṙô 
tölṙô meh, Luvënyökūö ellōnre man im mak alahare, ngam töhāṅten, im 
yāich meh inrē, im panam meh.  

Inlanken Yip Töhakövö 
(Man 21.1-11) 

12Yē ap mak alaha meh, Hīprū nö tarik, hēk Hīprū nö kikānö, nö inyihtu nö 
in meh, ngaich lök la-en meh nö tafuöl samyeūheu; ngaich im sinātö 
samyeūheu më-eṅ hökngen ò nö kiröönngöre un ṙāyu nö ṙā-ang in meh. 
13Yē meh hökngen ò nö kiröönngöre nö öt ṙāyu nö ṙā-ang in meh, uh më-eṅ 
hökngen ò nö kiröönngöre nö öt kūmuṙen:  
14Meukṙen ò më-eṅ tö nuā ò, ṙā-ang ël öp chūök sanông sāiny meh, ṙā-ang ël 
öp kinrān vain meh inrē: sā tī ngam Tēv ngam Mā Tēv meh nö hakôlò meh 
ngatī ap tī meh kē-ĕkūö ò. 
15Köpölōn më-eṅ töre misī töhakövö ip panam Aikup ngaich ngam Tēv ngam 
Mā Tēv meh nö ṙānyen meh: lökten chin tölṙô meh tö e ing sakāmö. 
16Ngaich mīnö angū-ö yĕn ngö ṙô anga-aṅ tö meh, Hö-ö chin hòṅ ṙāngen 
meh; kūö ò nö hāngenlōn tö meh, kūö ò nö lēn nö in meh;  
17Ngaich kē lanòknang më-eṅ, tufunngö nang ò i kaha ngam inkūp, ngaich 
tarik meh min anga-aṅ nö örheūheu. Ngati tī inrē më-eṅ tö ngam töhakövö 
kikānö. 
18Öt kihngen man min tö e, yē meh hökngen ò nö kiröönngöre nö öt ṙāyu nö 
ṙā-ang in meh; pò ò nö ngaich nö tafūöl samyeūheu nö lök la-en meh nö nët 
höl tī tö raneushö ngòh tö haṙāyö kamūönkūö: ngaich hakôlò meh min ngam 
Tēv ngam Mā Tēv meh i nup la-en meh.  

Lanòh Kōiny Kūön Nūā Tö Nup Sīṅp Inrē 

19Ṙòkhöre nup lanòh kōiny törööchnyu tö nup sīṅp meh nuā meh inrē nö 
töhòṅ ahetlöng nö im Tēv meh ngam Mā Tēv: un vītu la-en öp lanòh kōiny 
nuā, un rēhĕn nö kamööpi sanôi ap lanòh sīṅp.  
20Kā an më-eṅ i kūö ngam Tēv meh ngam Mā Tēv kaheuk samyeūheu ip 
chūökö tö-atöllöng min tö ngam Mā Tēv, më-eṅ tö yip aṅ patī meh inrē.  
21Yē ò nö pitōtuvö, tökaròk, hēk tötmeuk, nup töng höng yanô-òv ò, uh më-
eṅ kēten ò im Tēv meh ngam Mā Tēv.  
22Kā an më-eṅ la-ël inkūp ngam kinlōngö meh: töthet töhet inrē hĕngrekūö 
nö kā an, sā kasēlē, hāt inrē.  

23Höng uh pöri më-eṅ kā mahām ò; ṙöstö e më-eṅ el tumlat nö sā mak.  

I. Chöngö 16 

Nyīnā-aṅ Ngam Chīnööḵ Ngö (Paska) 
(Man 12.1-20) 

1Haköpkö ngam chingëṅt Apip, haköpkö ngam pāsköl im Tēv meh ngam Mā 
Tēv; tön im chingëṅt Apip ngam Tēv ngam Mā Tēv meh nö kēnyen meh ṙā-
ang Aikup tö hatööm.  
2Ngaich kētö tökētu më-eṅ ngam pāska im Tēv meh ngam Mā Tēv, tö nuā tö 
sīṅp inrē, ip chūökö atöllö ngam Mā Tēv min nö vīten ngam minë-enyre nö 
iyöng u muh.  
3Uh më-eṅ nyā tö-aföhlöng rôtī öm kā an; sat sumkam më-eṅ nyā töt 
aföhlöng rôtī öm kā an, öp rôtī inkihten; pò meh kurāten köpölōn tö ngam 
sakāmö hē meh kunyī-inyre ṙā-ang ap panam Aikup i rô-òtö sakāmö meh aṅ.  
4Un meūkö nö in meh tö-aföhlöng rôtī nö sat sumkam i nup tölngökūö panam 
meh; un rēhĕn nup alaha, tökētu tö meh tö harap im raneh sakāmö, nö hĕng 
mitööm nö ngöhaka nö söllö peuheū.  
5Uh më-eṅ kētö tökētu ngam pāska öm lā-ël inkūp kinlōngö meh, ngam 
kahëtö ngam Tēv meh nö in meh ngam Mā Tēv: 
6Ip chūökö pöri atöllö ngam Tēv ngam Mā Tēv meh min nö vīten öp minë-
enyre nö iyöng in e, in e më-eṅ kētö tökētu ngam pāska tö harap, i maneutti 
ngam tavūöi, ip hē meh kunyī-inyre ṙā-ang Aikup.  
7Harāngö ò më-eṅ ngaich kā an ip chūökö atöllö ngam Tēv ngam Mā Tēv 
meh: ngaich ip peuheū më-eṅ kuhēthötre el nup inrūkui meh.  
8Tafūöl sumkam kūö më-eṅ nyā töt aföhlöng rôtī: ngaich im sinātö sakāmö öp 
inmūlö im Tēv ngam Mā Tēv meh; uh më-eṅ la-evṙen hē e.  

Nyīnā-aṅ Unvò-hò 
(Man 34.22; Lēvi 23.15-21) 

9Sat afta kaheūk me-eṅ: löktökūö im hē meh rultökūö kanötre im tösökhak 
sāiny: hē e ranulten më-eṅ kaheuk tösat afta.  

10Haköp ngam tökiröng nyinā-aṅ minë afta im Tēv ngam Mā Tēv meh nö 
holtö nup töha-eh tī meh i kanahanglōn tökētu aṅ eltī meh, öp kahëtö meh, 
insātī ngam Tēv ngam Mā Tēv meh nö hakôlò meh:  
11Ngaich ṙāmölōn më-eṅ i kūö ngam Tēv ngam Mā Tēv meh, më-eṅ töp 
kikōnyö kūön meh, töp kikānö kūön meh, töp kikōnyö tarik meh, töp kikānö 
tarik meh, töp Lēvī inrē nö el inkūp kinlōngö meh, töp aṅ tahëng, töp kūön 
yōich, töp tafīösi kikānö, yip më-el ṙôngö meh, ip chūökö atöllö ngam Tēv 
meh min ngam Mā Tēv nö vīten ngam minë-enyre nö iyöng in e.  
12Hòṅ meh köpölōn tö meh misī töhakövö i Aikup: haköpkö e më-eṅ la-evṙen 
inrē tö në chöngö.  

Nyinā-aṅ Inrūkui 
(Lēvi 23.33-43) 

13Sat sumkam më-eṅ haköpkö ngam tökiröng nyinā-aṅ inrūkui, unôichrit meh 
hamūlhanga ṙā-ang el chūök sinôngö sāiny ṙā-ang el chūök kinrān vain inrē:  
14Ngaich ṙāmölōn më-eṅ im tökiröng nyinā-aṅ, më-eṅ töp kikōnyö kūön meh, 
töp kikānö kūön meh, töp kikōnyö tarik meh, töp kikānö tarik meh, töp Lēvī, 
töp aṅ tahëng, töp kūön yōich, töp kikānö tafīösi yip la-ël kinlōngö meh.  
15Sat sumkam më-eṅ haköpkö ngam tökiröng nyinā-aṅ im Tēv meh ngam Mā 
Tēv ip chūökö atöllö ngam Mā Tēv min: pò ngam Tēv meh min ngam Mā Tēv 
nö hakôlò nup töṙūöhölre min in meh, i nup la-en minë kuntī meh, ngaich 
më-eṅ mīnö keuheūtlöre ṙāmölōn.  
16Ṙòkhöre yip kikōnyö in meh min nö lūöi heuh i töhĕng, samyeūheu nö 
hameuktöre nö i kūö ngam Tēv meh ngam Mā Tēv ip chūökö atöllö ò min; ip 
tökiröng nyinā-aṅ töt aföhlöng rôtī, ip tökiröng nyinā-aṅ afta, ip tökiröng 
nyinā-aṅ inrūkui inrē: uh cha-a nö hameuktöre nö i kūö ngam Mā Tēv nöng 
chanlööpṙen:  
17Kö hòṅ kē-ĕti yip sā kanô-òṅre, sā öp inkôlòre tö ngam Tēv meh ngam Mā 
Tēv öp kahëtö ò nö in meh.  

Chūök Inkāha Fālen 

18Vīlö ma-akah fālen më-eṅ yöngṙen inrē la-ël nup inkūp kinlōngö meh, nup 
kahëtö ngam Tēv ngam Mā Tēv meh nö in meh, sā tum miyöngö yīö: ngaich 
cha-a min nö akah fālen yip tarik ip töchip inkaha fālen.  
19Uh më-eṅ löinyngö inkaha fālen: um atöltenvö tö tarik: um rēhĕn kē 
pinlööṙö raneushö: tön tilupngömat tö-akaha öp pinlööṙö raneushö; ngaich 
harīkngö kaha ngam ṙô töchip inrē.  
20Tömrit nup töchip më-eṅ nö ṙòkhöre, hòṅ meh aṅ, amīnu inrē töm panam 
ngam kahëtö ngam Tēv meh ngam Mā Tēv nö in meh.  
21Um teūichtö Asera töng sitih mihëṅṙö ngam chōn nö i taseū tahāklö ngam 
Tēv ngam Mā Tēv meh, öp vahīlö meh min.  
22Uh më-eṅ rēhĕn asöklö machööḵlö; öp surīkhö ngam Tēv ngam Mā Tēv 
meh.  

 I. Chöngö 17 

1Uh man kētö kōiny nuā, hēk sīṅp, nö tökētu nö im Tēv ngam Mā Tēv meh, 
öp töpitōtu alaha, hēk öp töng yô-òv chanôichö inlahen: tön sinòkkūö an 
anga-aṅ nö im Tēv ngam Mā Tēv meh.  
2Yĕn tökôtivö el ṙôngö meh, la-ël nup inkūp kinlōngö meh öp kahëtö ngam 
Tēv ngam Mā Tēv meh nö in meh, kikōnyö hēk kikānö, öp töla-evṙen tö 
tötlöök nö i kūö ngam Tēv ngam Mā Tēv meh, nö i tanôichngen töm chöngö 
ò,  
3Nö ngaich nö lök la-en nup tahëng tēv, ngaich nö salāmö u inrē, töm tavūöi, 
chingëṅt, nup aṅ i nup töpōyen el halīöngö inrē, nup töt hachöngten chu;  
4Ngaich yē e nö vënyu nö in meh, ngaich hāngö e më-eṅ inrē, ngaich 
haṙēmngenre më-eṅ hatöntöre, meūkö e inrē yĕn kô-en, yĕn tökô-en takô 
inrē, ngam töngatī sinòkkūö nö kēkaṙen nö in Israĕl:  
5Ngaich më-eṅ kētö öp tarik kikōnyö hēk öp tarik kikānö, öp töngatī la-en nö 
ngaich tö ngih tötlöök, nö in nup inkūp meh anga-aṅ öp tarik kikōnyö meh 

hēk öp tarik kikānö; ngaich kulehe cha më-eṅ aṅtī tö ihong, hòṅ cha nö 
kapah.  
6Löknyö elvāng tönët tak mameuk, hēk tölūöi tak mameuk, anga-aṅ ngam tö 
kumpaha nö kumpahaivah; löknyö elvāng töhĕng tak mameuk anga-aṅ min 
nö öt kumpahaivah. 
7Urĕhtötī min öp mameuk nö in ò nö kumpahan, ngaich unôichtötī yip ṙôngö 
tarik. Ngatī ti më-eṅ kavalngö tötlöök ṙā-ang el ṙôngö meh.  
8Yĕn salòklöng öp töyahlö kanihngen nö in meh im inkaha fālen im mahām 
tö ngam mahām, im kinṙūö-öṙô töm kinṙū-öṙô, im tum höt finôhò töm tum 
höt finôhò nö inhôngö ṙô nö el inkūp nup kinlōngö meh: ngaich choholre më-
eṅ, chuh ip chūökö öp atöllö ngam Tēv ngam Mā Tēv meh min;  
9Ngaich yihtöre më-eṅ i yip kūönṙô yip Lēvī; ip ma-akah fālen inrē i nup 
sakāmö anū-ö: ngaich hatöntöre më-eṅ; ngaich cha-a min nö hameukhö mat 
meh tö sācha aṅ im inkaha fālen;  
10Ngaich më-eṅ asā tölngö ngam sācha, öp hameuktö cha min nö in meh aṅ 
ip chūökö atōllö ngam Mā Tēv; haköp më-eṅ öm la-evṙen sā nup inköptö meh 
min tö cha: 
11Sā ngam chöngö ngam inköptö meh min tö cha, sā ngam inkaha fālen inrē 
ngam ṙô cha min tö meh, ngatī inlahen, më-eṅ um kānngöre lahāmö tö ngam 
sācha ngam hameuk tö cha min nö in meh.  
12Ngaich, öp tarik öp tamölngenre kūönṙô, nö öt hang ṙô öp tösökhak nö 
meukṙen nö i kūö ngam Tēv meh ngam Mā Tēv, hēk ip ma-akah fālen, 
kumpaha min ngam tarik anga-aṅ: ngaich më-eṅ min kavalngö ngam tötlöök 
in Israĕl.  
13Ngaich ṙòkhöre min tarik, nö hang, pa-ekūö inrē, ngaich öt hēk nö 
hutölhang-ṙen.  

Inlēnö Rācha 

14Yē meh yih ip panam kahëtö ngam Tēv ngam Mā Tēv meh, nö in meh, 
ngaich amīnu tö e, ngaich iyöng ël e min; ngaich ngö ṙô, Vīlö rācha re chin 
min, sā yip pumnāmö tarik yip mahavīlen chu;  
15Vīlen ò man nö rācha meh, öp atöllö ngam Tēv meh ngam Mā Tēv: hĕng tak 
aṅ in yip mak alaha meh vahī-il aṅ tahëng pumnāmö nö lā tulöng tö meh, öp 
töt mak alaha meh.  
16Höng uh pöri anga-aṅ min nö ṙūölö ṙôken kōrare, unrēhĕn nö vīten yip 
tarik nö havantöre, nö i Aikup, nö kūöre nö hòṅ ṙūölö ṙôken kōra: kônyô an 
ngam Mā Tēv nö in yīö, nö ngö, Uh yin havantöre hēk im talöökö angū-ö.  
17Un rēhĕn anga-aṅ nö ṙūölö ṙôngö pīhöre, hòṅ öp ellōn ò nö öt havööṙikūö: 
un rēhĕn anga-aṅ nö ṙūöhöl ṙôken rupīö humlumre inrē.  
18Ngaich min angū-ö, hē ò min nö ūich el kantēra ngam pūlngö ò, ngaich 
kūich insā ngih chöngö min anga-aṅ nö i mat öp Līpöre, ṙā-ang i mat öp i kūö 
yip kūönṙô Lēvī inrē:  
19Ngaich min angū-ö, nö in ò, ngaich vë-ekūö nup aṅ mat e min anga-aṅ i ṙô-
òten ò nö aṅ: hòṅ ò nö haköptöre nö pa-ekūö tö ngam Tēv re ngam Mā Tēv, 
nö haköp nuk ṙô ò nö ṙòkhöre i ngih Chöngö i në chöngö inrē nö la-evṙen tö 
u.  
20Hòṅ öp ellōn ò nö öt hatāilöngö nö lātulöng tö yip mak alaha ò, hòṅ ò inrē 
nö öt havööngökūöre nö kānngöre töm chöngö, nö lahāmö hēk latavē; hòṅ ò 
nö marô-òten sakāmö nö im pūlngöre, anga-aṅ tö yip kūön ò inrē, nö el ṙôngö 
yip Israĕl.  

I. Chöngö 18 

Minchöḵ-ö Yip Kūönṙô 

1Öt minchöḵ-övö öt rēhĕn nö amīnu nö in Israĕl min, yip kūönṙô yip Lēvī, 
ṙòkhöre inrē yip miyöngö Lēvī: nyā-aṅvkūö cha-a min tö nup tökētu nö im 
Mā Tēv nö lökten i kūö tameūyö nup amin ò inrē.  
2Öt amīnu min cha-a nö in yip mak alaha cha: ngam Mā Tēv an amin cha, sā 
ṙô ò nö ngaich tö cha. 

3Angū-ö ön min ngih lumnööṙö yip kūönṙô aṅ in yip tarik, aṅ in cha yip 
kamëtö tökētu, yē ò nö kōiny nuā hēk sīṅp, kē-ĕkūö ngam kūönṙô cha-a tö 
ngam kūö kël, nët arëkūö inrē, puhū inrē.  
4Kē-ĕkūö ò më-eṅ tö nup lanòh ṙòng sāiny meh, vāin meh, tavī-i meh, nup 
raneh sanôi sīṅp meh inrē.  
5Tön katöllen ò an ngam Tēv ngam Mā Tēv meh nö ṙā-ang yip miyöngö meh 
nö ṙòkhöre, nö sökhaka nö meukṙen i mine-eny ngam Mā Tēv katöllen ò tö 
yip kikōnyö kūön ò inrē nö örheūheu.  
6Yē öp Lēvī nö yih nö ṙā-ang el nup töng inkūp kinlōngö meh i Israĕl nö 
ṙòkhöre, i chūök ò nö rahëichtaṙen nö iyöng, yih inrē anga-aṅ nö holtölōnre 
nö im chūökö atöllö ngam Mā Tēv;  
7Ngaich anga-aṅ min nö meukṙen nö i minë-eny ngam Tēv ò ngam Mā Tēv, 
nö sā yip holre Lēvī nö la-evṙen, yip tösökhaka nö i kūö ngam Mā Tēv.  
8Ngaich a-cha-a min nö ngatī minchöḵ-ö tö nyā-aṅkūö, nö holre tö nup yamih 
i innyihngö nup ṙamā-angrit yöng ò inlānen.  

Un Lökla-en Tahëng Mīhëṅṙö 

9Yē meh min yih ip panam kahëtö ngam Tēv meh nö in meh ngam Mā Tēv, 
uh më-eṅ haköptöre la-evṙen tö nup sinòkkūö aṅ in yip pumnāmö tarik.  
10Un hĕng tak nö kôti in meh öp vamīten kikōnyö kūönre hēk kikānö kūönre 
nö tūönkūöm tameūyö, un hĕng tak kamëken chinòng alaha un hĕng tak 
maharūnöre nö vë-eny yanīhi mu-unôich hēk un hĕng tak tumkökṙôre tö 
tinkökö milūönö, (mahachū), hēk tömilūönö,  
11Hēk vamīngen, hēk mahatöntöre nö i ma-alaha, hēk tö taṙông, hēk 
lamökten i ma-alaha nö ve-eny mu-unôich.  
12Pò öp töngatī la-en tö në nö sinòkkūö ngam Mā Tēv: pòn kūö në töngatī 
sinòkkūö ngam Tēv meh ngam Mā Tēv nö ahōngen cha nö ṙā-ang i kūö meh.  
13Hateūngöre më-eṅ im Tēv meh ngam Mā Tēv.  

Kinlēḵngô I Tinīn Tö Pròfět 

14Pò vē pumnāmö tarik vē amin meh min, nö hamang ṙô cha yip maharūnöre 
nö vë-eny yanihih mu-unôich chamòng alaha inrē: hö-ö pöri ngam Tēv meh 
ngam Mā Tēv nö halöngten meh, më-eṅ ngatī vahīṙen. 
15Hĕng taka ap min pròfĕt hachohlö ngam Tēv ngam Mā Tēv meh nö in meh, 
nö ṙā-ang elṙôngö meh, aṅ in yip mak alaha meh, tö sā chu; hang ṙô ò min yī-
ö;  
16Sā nup lōn meh i Hōrep im Tēv meh ngam Mā Tēv hē sakāmö ök inmūlö, öi 
ngö ṙô, Uh chin hēk hangṙô ngam Tēv ngam Mā Tēv, chu uh öich rēhĕn hēk 
meuk ngih tökiröng tameūyö, hòṅ chu öt kapah.  
17Ngaich ngam Mā Tēv nö ngö ṙô tö chu, Huveū-euṙô yip tö ap ṙô cha nö 
ngaich 
18Hachohlö pròfĕt chin min in cha aṅ i yip mak alaha cha, tösā meh; ngaich 
elvāng ò, ngaich anga-aṅ min nö keuheūtnyöre ṙô nö in cha tö nup tinöölô ò 
tö chu.  
19Ngaich min angū-ö, tö öp töthamang në ṙô chu në ṙô ò min nö i minë-eny 
chu, havëkö e chū-ö min in ò.  
20Öp pròfĕt pöri, öp töṙô-òv min tö töhĕng ṙô i mine-eny chu nöng 
kanahngenre, nup töt tinöölô ò tö chu nö ṙô-òv, hēk öp töṙô-òv i minë-eny 
nup tahëng tēv, kapah min anga-aṅ pròfĕt.  
21Ngaich yē meh ngö ṙô ellōn re, Sitih mikahlōn öi min tö öp ṙô öp töt 
ṙahônyö ngam Mā Tēv?  
22Yē öp pròfĕt nö ṙô-òv nö i minë-eny ngam Mā Tēv, yē nup ṙô ò nö öt tömrit 
nup ṙô ò, öt rēhĕn nö taichtökūö, ngaich anū-ö nö öt ṙô ngam Tēv, höng 
kamahngôre ngaich ngam pròfĕt: uh më-eṅ pa-ekūö tö ò.  

 I. Chöngö 19 

Panam Innyatlö 
(Kinṙeūkö 35.9-28; Yôs 20.1-9) 

1Yē ngam Tēv meh min ngam Mā Tēv nö rökngen yip pumnāmö tarik, yip 
tökētu panam tö ngam Tēv meh ngam Mā Tēv nö in meh, ngaich më-eṅ 
haṙënngen cha, iyöng inrē i nup elpanam cha, el nup patī cha;  
2Lūöyö haköhngen më-eṅ tö elpanam meh ngam kahëtö ngam Tēv meh ngam 
Mā Tēv nö in meh nö amin meh.  
3Halēn talöökö më-eṅ, harēv kūö ngam panam meh inrē, ngam tī ngam Mā 
Tēv ngam Tēv meh nö amin meh, lūöyö tī, hòn chūök yip tökapahatī tö tarik 
nö afalngöre nö umuh.  
4Ngih ön fālen öp tökapahatī tö tarik, öp ma-afalngöre nö umuh, ngaich 
iyöng in e: öp tökapahatī tö holre nö amahaiṙen, rö-ö sin nö la-urĕh nö 
kunyahaṅ elmat tö ò;  
5Sā öp tarik kumröönngöre nö el inchōn nö hol töp holre nö kūölchōn, 
hanyāklö këlre ngaich anga-aṅ nö aṅ eltī tö ngam hanīöng nö kūöl tö ngam 
chōn, ngaich fanyötkönyi ngam kui ngam hanīöng nö ṙā-ang im haṙah, 
ngaich fuk kui ngam hol ò, ngaich kapah anga-aṅ; ngaich afalngöre anga-aṅ 
nö hĕng kang chūök i në elpanam ngaich iyöng:  
6Hòṅ öp mahavahlö ngam mahām nö öt lū ngam tö kapaha tī tö tarik, i saha 
ò nö ṙāchö ellōn, ngaich kô-òl nö in ò kūö ngam talöökö nö marôta, ngaich 
fëlngen ò nö kapahatī; ngaich tö rö-ö öre anga-aṅ nö kumpaha, pò ò nö öt 
surīkhen ò nö lā-urĕhngöre.  
7Lökten chin ngö ṙô tölṙô meh, Haköhngen tölūöi man elpanamre.  
8Yē ngam Tēv meh min nö ṙūönyö ṙôktökūö panam meh, sā ṙô ò nö 
kilēḵngôre i yik muvöhngö meh, nö kē-ĕkūö meh tö në panam nö ṙòkhöre nö 
ṙô ò nö kilēkngôre nö kē-ĕ kūö yip muvöhngö meh;  
9Yē meh min haköp ngih chöngö nö keuheūtlöre ngih tinöölô meh tö chu i 
ngih sakāmö, öm hāngenlōn tö ngam Tēv re ngam Mā Tēv, örheūheu inrē lök 
el në talöökö ò; möl më-eṅ min ṙūöten tölūöi elpanam meh hēk nö hol minë 
tölūöi:  

10Hòṅ öp mahām töt akahaṙa nö öt kitaktu nö ellōn ngam panam meh, ngam 
kahëtö ngam Tēv meh nö in meh ngam Mā Tēv, nö amin meh, hòn öt i kui 
meh ngam mahām.  
11Yē öp tarik pöri nö surīkhö öp holre, ngaich höngan, choholre ngaich nö lā-
al ò, lā kinpāha anga-aṅ; falhötre ngaich anga-aṅ, nö el në panam nö hĕng 
kang chūök:  
12Ngaich yip mā ngam elpanam ò nö tīntö kamë-eṅren ò nö ṙā-ang umuh; 
ngaich kēten ò nö eltī öp mahavahal mahām, hòṅ ò nö kapah.  
13Uh më-eṅ aṙē-ĕ elmat tö ò, kēngö ngam mahām töt akahaṙa pöri më-eṅ nö 
ṙā-ang in Israĕl, hòṅ e min nö lööken nö in meh.  

Hötṙeh Kūöngö Panam 

14Uh më-eṅ kēngö minkahang kūö panam holre, nup asöklö cha yik mā misī, 
nö el ngam amin meh ngam amin meh min, im panam kahë tö ngam Tēv meh 
ngam Mā Tēv nö in meh nö amin meh.  

I Ngòh Mameuṅk 

15Öt höng hĕng tak min öp mameuk nö hōklöre nö lā-al öp tö hĕng tak tarik 
nö i töng fālen, hēk i töng tökööl, i töng tökööl chūök ò nö köölö fālen: 
löknyö elvāng tönët tak mameuk, hēk löknyö elvāng tölūöi tak mamaeuk, öp 
fālen min nö haköpi.  
16Yĕn hĕng tak öp tötlöök mameuk nö hōklöre nö lā-al töng tarik nö 
hameuktö fālen ò töp töchōich vahīṙen ò; 
17Ngaich nët re taka nap tarik, nap tö-aṅhaṅv hôi tö ngam chööḵnyi, nö 
söklöre min nö i kūö ngam Mā Tēv, i kūö yip kūönṙô tö yip ma-akah fālen 
inrē yip mu-umuh i nup sakāmö anū-ö;  
18Ngaich yip ma-akah fālen min nö haṙēmngenre nö mikahtölōnre: ngaich yē 
öp mameuk nö samūöcha, minyôinyaṅ ṙô inrē nö hameuk tö fālen ngam 
holre;  
19Ngaich yī-ö min ngati tī tö ò, sā lōn ò tö tī ò nö im holre: ngaich ngatī 
inlahen më-eṅ kavalngö öp tötlöök nö ṙā-ang elṙôngö meh.  

20Ngaich acha-a yip tö-ōtngöre min nö hang, ngaich pa-ekūö, ngaich hēngen 
tö e min nö öt hēk nö kēken tö ngatī öt lanöökö nö el ṙôngö meh 
21Uh më-eṅ min aṙē-ĕ elmat; nômö ṙënngen tö nômö, mat ṙënngen tö mat, 
kanap ṙënngen tö kanap, kël ṙënngen tökël, kalröön ṙënngen tö kalröön.  

I. Chöngö 20 

El Kinyūngö 

1Yē meh kiröönngöre im kinyūngö öm lā-al yip tökunyāhaṅ elmat tö meh, 
ngaich meuk nup kōra, inröl inrē, yip tarik inrē nö maṙôngö tö meh, uh më-
eṅ pa-ekūö tö cha: tön in meh an ngam Tēv meh ngam Mā Tēv, ngam 
kamënyen meh ṙā-ang ngam panam Aikup.  
2Ngaich min angū-ö yē yīö ṙūöhtöre im kinyūngö, tö yip kūönṙô min nö 
yihtöre nö vë-ekūö yip tarik, 
3Nö ngö ṙô tö cha, Hangihtöre, Ō Israĕl, ṙūötöre yin i ngih sakāmö öi 
haröhtöre im kinyūngö lā-al yip tökunyāhaṅ elmat tö yīö: uh yin öt kalē-ĕ 
ellōn; ui pa-ekūö, ui rēhĕn kichëyöre, ui rēhĕn pa-ekūö tö cha;  
4Pò ngam Tēv ngam Mā Tēv nö anga-aṅ kumröönngöre nö hol meh, nö 
kiyunglen meh lā-al yip tö kunyāhaṅ elmat tö meh, nö hayööken meh.  
5Ve-ekūö yip tarik ngaich yip yöngṙen kumyung, nö ngö ṙô, Chiāp tarik 
mamānlö tufömngöre patī, ngaich öi nö ahetlö e? Hökngen ò kuṙòh nö havan 
patīre, tön kapah min anga-aṅ nö im kinyūngö, ngaich ahetlöng min angū-ö 
tö tahëng tarik.  
6Chiāp tarik inrē umuh öp tameūich nö el panô-òṅ vāin, ngaich öl nö nyā 
ṙòng u? Hökngen ò kuṙòh nö havan patīre, tön kapah öp min nö i kinyūngö 
ngaich nyā-aṅ ṙòng anū-ö tö tahëng tarik.  
7Chiāp tarik inrē umuh öp mumkahngö pīhöre, ngaich öl nö kē an? Hökngen 
ò kuṙòh nö havan patīre, tön kapah ap min nö i kinyūngö, ngaich kē-ĕ anga-
aṅ tö tahëng tarik.  

8Vë-ekūö yip tarik yip yöngṙen kumyung nö ṙūönyôre, ngö ṙô cha-a min, 
Chiāp tarik umuh öp tö pa-ekūö töt kalē-ĕ ellōn inrē? hökngen ò kuṙòh nö 
havan patīre, hòṅ ap mak alaha ò nö öt paṙööyi ellōn.  
9Ngaich min angū-ö, yĕn ngaich nö keuheūtöṙô yip yöngṙen kumyung nö in 
yip tarik ngaich cha-a min nö vīlö yöngkūö yip tömaṙôngö nö i kui yip tarik.  
10Yē meh haröhtöre ip elpanam öm kiyūngö e, ngaich ahangkö lanāmö in e.  
11Ngaich min angū-ö, yē e nö sapṙô meh tö lanāmö ngaich löpnyökūö meh, 
ngaich min angū-ö, tö yip tarik yip tökôti min nö ël e nö kamëtö masūl nö in 
meh, lök la-en meh inrē.  
12Ngaich yē e nö öt vī lanāmö nö in meh, hòṅ kiyung pöri nö lā-al meh, 
ngaich më-eṅ havīlen e:  
13Yē ngam Tēv meh ngam Mā Tēv nö kēten e nö eltī meh, ngaich më-eṅ 
keuheūtngövah kikōnyö fëlngen cha aṅtī tö sanët:  
14Yip kikānö pöri, tö yip tö kun kūöṅnö, tö nup nuā, ṙòkhöre inrē nup el 
ngam elpanam, ṙòkhöre nup chehen ël e, kē-ĕ u më-eṅ nö pôḵ meh nö chehen 
meh: nyā-aṅvkūö më-eṅ inrē tö nup aṅ i yip tö kunyāhaṅ elmat tö meh pôḵ 
meh, nup kahëtö ngam Tēv ngam Mā Tēv nö in meh.  
15Ngati tī më-eṅ min tö nup el panam nup tömaṙôvat tö meh, nup töt aṅ el 
panam vē pumnāmö tarik.  
16Yip aṅ el nup panam vē tarik pöri, yip kahëtö ngam Tēv ngam Mā Tēv meh 
nö in meh nö amin meh, uh më-eṅ hēngö ṙahālö tö nup mu-uhôm;  
17Keuheūngöre vah tī pöri fëlngen cha, yip Hitait Amôrait, Kanā-an, Përisait, 
Hīviat, tö yip Yēpus; sā tinöölô meh tö ngam Tēv ngam Mā Tēv meh:  
18Hòṅ cha nö öt haköpten meh öm la-evṙen tö nup sinòkkūö vahīken cha, nup 
tī cha nö i nup tēv cha; ngaich yī-ö min köölö fālen im Tēv yīö ngam Mā Tēv.  
19Yē meh marô-òten havīlö öp elpanam öm kiyūngö e öm hòṅ kē-ĕ e, uh më-
eṅ halëlngö nup chōn öm kētö kūö hanīöng in u; tön nyā-aṅkūö meh nup nö 

kô-òren, uh më-eṅ kūöltö rööntö u; tarik ṙöng ang ngam chōn el kahôyö töp 
lökten e nö hòṅ havīlöng tö meh?  
20Höng nup chōn mikahkūö meh tötnyā-aṅkūö, anū-ö töhalëli kūöltu inrē tö 
meh; ngaich vītö rananglöre më-eṅ lā-al ngam el panam ngam kumyūngö 
meh, hanöng saha fanukngö e.  

 I. Chöngö 21 

I Töfëli Kinpāha 

1Yĕn hĕng tak öp tökôti nö fëli kinpaha nö hulalhaka nö el kahôyö nö im 
panam ngam kahë tö ngam Tēv meh, nö in meh ngam Mā Tēv nö amin meh 
öi öt akahakūö töp famëlngen ò:  
2Ngaich yip mā meh tö yip ma-akaha fālen inrē, ngaich cha-a min nö kalah 
rôvat nup elpanam nup mahavīlö ngam töfëli:  
3Ngaich angū-ö min, ngam elpanam ngam töröhta nö im töfëli tarik, ngaich 
yip mā aṅ ngam elpanam nö kē kōiny kun nuā, aṅ i nup nuā, öp tö öl nö lā-
evṙen öp tö öl inrē nö tūök nö i kaneun inröl;  
4Ngaich yip mā ngam elpanam min nö kētö öp kōiny kun nuā nö el achāṙö 
töhëm mak öp tötrēhĕn nö teūichtu aṅ, ngaich likölngö likeun ngam kun 
kōiny nuā nö umuh el achāṙô 
5Ngaich yip kūönṙô yip kikōnyö kūön Lēvī nö yihtöre min; pòn acha-a atöllö 
ngam Tēv meh ngam Mā Tēv nö meukṙen ò, hakôlò inrē nö i minë-eny ngam 
Mā Tēv; ngaich sā ṙô cha min öp kinīlö ṙô tumhöt inrē, ngaich ngatī:  
6Ngaich ṙòkhöre yip mā ngam elpanam angū-ö, yip töröhta nö im töfëli tarik, 
nö söichngö tīre min nö lātulöng tī tö ngam tö lireūki likeun kun kōiny nuā 
nö el achāṙö:  
7Ngaich cha-a min nö ngö ṙô, Hö-ö nun në eltī ih nö kitaknyö ngih mahām, 
ötrēhĕn në mat ih nö meūkö e.  
8Ō Mā Tēv, aṙēlö vē tarikre man Israĕl, vē töṙānyu tö meh, un hökiṙen inrē 
mahām töt akahaṙa nö ngöh nö el ṙôngö vē tarik meh Israĕl. Ngaich aṙēlöng 
cha-a min tö ngam mahām.  

9Ngati tī më-eṅ min kavalngö mahām töt akaha nö ṙā-ang elṙôngö meh, yē 
meh la-evṙen min tö ngam tölöök i kūö ngam Mā Tēv.  

I Tö Kē-ě Kīkānö El Kinyūngö 

10Yē meh kiröönngöre im kinyūngö lā-al yip tökunyāhaṅelmat tö meh, ngaich 
ngam Tēv ngam Mā Tēv meh nö kēten cha nö eltī meh, ngaich më-eṅ kēngen 
cha nö töhakövö,  
11Ngaich meuk öp tövai kikānö aṅ i yip töhakövö ngaich më-eṅ lōṅu tö ò, öm 
hòṅ kē an nö pīhö meh;  
12Ngaich më-eṅ kēten ò i patīre: kuhākngö keūiyöre min anga-aṅ, ṙatngökūö 
kinsòhre inrē;  
13Ngaich anga-aṅ min nö luhngö ök hilāre hē ò nö kē-ĕ nö ṙā-ang in ò, ngaich 
hĕng chumngëṅtö nö sanòkngö öp yöng ò kikōnyö töp yöng kikānö: unôichrit 
e më-eṅ kuhēthötre in ò ngaich öm pīhö ò, pīhö meh inrē min anga-aṅ 
14Ngaich angū-ö min, yē meh öt hāngenlōn tö ò, ngaich më-eṅ hökngen ò nö 
kiröönngöre ip kū-ölōn ò; uh pöri inyihngen ò nö rāi tö rupīö, uh më-eṅ sā 
tīre tö töhakövö tö ò, sā meh ngaich miṙēngen ò.  

Amin Ngòh Lanòh Kikōnyö Kūön 

15Yē öp tarik nö nët tak pīhö, hĕng tak öp lālö, ngaich töt lālö öp tahëng, 
ngaich nëtre taka cha-a nö kūönu tö tī ò, tö ngam lālö tö ngam tötlālö inrē 
ngaich yē öp kikōnyö nyīö lanòh nö kūön öp tötlālö:  
16Ngaich angū-ö min, ip sakāmö hē ò nö vīten yip kikōnyö kūönre nö amīnu 
tö nup tö ōt in ò, uh anga-aṅ nö vīten öp kikōnyö lanòh kūön ngam lālö nö 
mu-urĕhlöng tö ngam lanòh kikōnyö kūön ngam tötlālö:  
17Akah ngam lanòh pöri min anga-aṅ, ngam kikōnyö kūön ngam tötlālö, nö 
tumôl tīre nö kē-ĕkūö ò i nup töt aṅ in ò: tön ranehlö kumkēḵ ò an anga-aṅ; 
ngaich lumnööṙö ò, anga-aṅ an tö lumnööṙu tö minā-aṅ ngam lanòh.  

I Ngòh Tömīnôṙò Kūön 

18Yē öp tarik nö kūönu tökikōnyö töp töt hanlēnen ma-ahôngen inrē, öp töt 
hamang ṙô yöngre tö kikōnyö, hēk hangṙô öp yöngre kikānö, pòrô cha-a nö 
chökṙen ò öthō anga-aṅ nö hang ṙô cha:  
19Ngaich ngam yöng ò min kikōnyö töm yöng ò kikānö inrē nö kētö tīre nö in 
ò, ngaich kēten ò nö in yip mā elpanam ò, ip inkūp öp chūök ò;  
20Ngaich ngö ṙô min cha-a, töthanlēnen ön ngòh kūön ai kikōnyö; ma-
ahôngen inrē, öt hòṅ hangṙô ai an; tumṙōllen an, mihīyōi-aṅ inrē.  
21Ngaich ṙòkhöre tī min yip tarik aṅ elpanam ò nö kulehan tö ihong hòṅ ò nö 
kapah; ngati tī min më-eṅ kavalngö tötlöök ṙā-ang el ṙôngö meh; ngaich 
ṙòkhöre min yip aṅ Israĕl nö hang; ngaich pa-ekūö.  

Töṙōl Kangen Chöngö 

22Yĕn hĕng tak öp tarik tököölö fālen öp mi-im kinpaha, ngaich kumpahaivah 
anga-aṅ, ngaich seūlen ò më-eṅ i rōi chōn:  
23Öt ngöh min öp alaha ò nö i rōi chōn nö hĕng mitööm, lāpngen ò pöri më-
eṅ im sakāmö angū-ö; (Pòn töt kôlò anga-aṅ nö im Tēv ngam tökiseūti;) hòṅ 
meh öt hachōichngö ngam panamre ngam kahëtö ngam Tēv meh ngam Mā 
Tēv nö in meh nö amin meh,  

I. Chöngö 22 

1Umhöng meuk öp kōiny nuā öp mak alaha meh hēk öp sīṅp ò nö lō-ongkūö, 
ngaich hayunngöre më-eṅ tö u: kēten u më-eṅ hēk ip mak alaha meh.  
2Yē öp mak alaha meh nö öt röhta nö in meh, hēk yē meh öt akahakūö tö ò, 
ngaich kēten ò më-eṅ nö i patī meh, ngaich in meh anga-aṅ min hanöng saha 
öp mak alaha meh nö chöhan, ngaich havanten ò më-eṅ in ò hēk.  
3Ngati tī inrē më-eṅ töp köttö ò; ngatī tī më-eṅ inrē töp hilā ò; ngati tī më-eṅ 
inrē tö töng chatngen chehen öp mak alaha meh, nup töchatngen tö tī ò, 
ngaich kôtī tö tī meh: uh më-eṅ hayunngen u.  
4Uh më-eṅ höng meuk öp köttö hēk öp kōiny nuā öp mak alaha meh inrē nö 
fukngö nö i taseū talöökö, ngaich hayunngöre më-eṅ tö u: haṙūötken ò më-eṅ 
hachohlen u hēk.  

5Öp kikānö min öt chehen tö chehen kikōnyö, öt rēhĕn öp kikōnyö min nö 
chehen tö hilā kikānö: pò öp töngatī nö sinòkkūö ngam Tēv meh ngam Mā 
Tēv.  
6Yē öp fôngö chehechōn nö amahtuṙen nö i kūö meh el talöökö, i ṙōi töng 
chōn hēk el tumlat, nö aṅtö kūön hēk uhöö, ngaich öp yöng nö tiṙul haka nö i 
kui nup kūöṅnö, hēk i kui nup uhöö, uh më-eṅ kē ngam yöng nö holtö kūön:  
7Hökngen ngam yöng man nö kiröönngöre, lahë pöri më-eṅ kē ngam kūön nö 
in meh; hòṅ e nö lööken nö in meh, hòṅ meh inrē ṙūötuṙen sakāmö.  
8Yē meh mānlö tufömngöre patī, ngaich vīlö rananglö kui e më-eṅ, hòṅ meh 
ötkētö mahām i kui ngam patī meh, yĕn hĕng tak öp tö suktöre tarik nö löktö 
in e.  
9Um teūich tö nët kangen kulöl el panô-òṅ vāinre: hòṅ nup ṙòng min nö töhet 
öp kulöl taheūich tö meh, nup ṙanūölö ròng aṅ ngam panô-òṅ vāin. 
10Uh mah kirus öm lā-alre tī tö tö köiny nuā tö köttö inrē.  
11Uh man hayūtöre tö tökatēhĕ alaha tö sanôi sīṅp linen inrē.  
12Yē meh vītö tökupātö ta-īö tanā nö i minë töfën lā taseū hilā meh öp 
kinṙum meh.  

Chöngö Im Līnūölkö-alaha Höö 

13Yĕn kē pīhöre öp tarik töhĕng tak, ngaich kuhēthötre nö in ò, surīkhen ò 
inrē,  
14Ngaich hakeunlen ò tö nup sumrōngkūö falngen ò, ngaich kētö töt löök 
minë-eny in ò, nö ngö ṙô, Kē ngòh chin kikānö, ngaich hē chu haröhtöre in ò, 
ngaich ötkôtökūö chū-ö in ò tö minkahngö rinëlö ò: 
15Ngaich ngam kikōnyö yöng ngam kikānö, tö ngam kikānö yöng ò, nö kēnyö 
nup minkahngö rinëlö ngam kikānö nö in yip mā ngam elpanam nö i kūö 
inkūp:  

16Ngaich öp kikōnyö yöng ngam kikānö nö ngö ṙô tö yip mā, Kētö ngòh 
kūönre chin kikānö nö pīhö ngòh tarik, ngaich anga-aṅ nö kunyahāṅ elmat tö 
ò;  
17Yĕh meuk inrē, hakeunlen ò an tö sumrōngkūö fālen, nö ngö ṙô, Ötkôtökūö 
chin ing kūön meh kikānö tö minkahngö rinëlö, ngaich në yih minkahngö 
rinëlö ngam kūön chu kikānö. Ngaich cha-a nö hanyāknyö ap hilā nö i kūö 
yip mā ngam elpanam.  
18Ngaich yip mā ngam elpanam nö kē ngam tarik ngaich chökṙen ò;  
19Ngaich acha-a min nö kē ṙënngen fālen ò hēngòng siköl rupīö, ngaich kētö 
u nö ip kikōnyö yöng ngam kikānö, pòn kētö tötlöök anga-aṅ minë-eny nö i 
kui rēlö aṅ Israĕl: ngaich anga-aṅ min nö pīhö ò; öt ṙāngen ò anga-aṅ i rô-òtö 
sakāmöre.  
20Yē ngih pöri nö tökô-en, nö ötkôti nup minkahngö rinëlö nö im kikānö: 
21Ngaich cha-a min nö kēnyem ngam kikānö nö ip inkūp patī öp yöng ò 
kikōnyö, ngaich yip tarik aṅ ngam elpanam nö kulehan tö ihong, hòṅ ò nö 
kapah pò-ò nö kulō-ov inlahen nö in Israĕl, nö asāken mi-iyihköre, kikānö nö 
i patī öp yöngre kikōnyö: ngatī më-eṅ kavalngö tötlöök ṙā-ang el ṙôngö meh.  
22Yĕn hĕng tak öp tarik tökôtī nö ṙōlhaka nö ip kikānö töpīhövö, ngaich nëtre 
taka cha-a nö kumpaha töm kikōnyö muhulalhaka nö im kikānö, ngam 
kikānö inrē: ngatī më-eṅ kavalngö tötlöök ṙā-ang in Israĕl.  
23Yĕn hĕng tak öp kikānö öp rēlö tö mikahayö tö pīhöre ngaich hĕng tak öp 
tarik tökôtökūö tö ò nö elpanam, ngaich ṙōlngöre nö in ò;  
24Ngaich yī-ö kēten cha nyöre im inkūp kinlōngö ngam elpanam, ngaich 
kulehe cha min yī-ö tö ihong hòṅ cha nö kapah: ngam kikānö, pò ò nö öt 
ayôṙa, nöng lā-el ngam elpanam ngam kikōnyö inrē, pò ò nö miṙēngö ngam 
pīhö ngam holre: ngatī më-eṅ kavalngö töt löök ṙā-ang el ṙôngö meh.  
25Yē ngam kikōnyö pöri nö kôtökūö tö ngam tömikahāyö, ngam kikōnyö nö 
kilöönan, ngaich ṙōlngöre nö in ò: ngaich höng ngam kikōnyö min tökapah 
ngam ṙamôlngöre nö in ò:  

26Uh pöri më-eṅ tī-iv im kikānö; öt tö köölu umuh im kikānö mi-im kinpaha: 
pòn sā öp tarik chamôhòlre nö lā-al ap holre, ngaich kapaha tī tö ò, ngatī ön 
ngih fālen;  
27Pòn kôtökūö anga-aṅ töm kikānö nö el kahôiṙen, ngaich ayôra ngam kikānö 
ngam tömikahayö, ngaich öt hĕng tak mahayööken ò.  
28Yĕn hĕng tak öp tarik tö kôtökūö töp rēlö kikānö, öp tötmikahāyö, ngaich 
kētö tīre nö in ò, ngaich ṙōlngöre nö in ò, ngaich kôtī cha-a;  
29Ngaich ngam kikōnyö ngam muhulalngöre nö in ò min nö kē-ĕkūö ap yöng 
ngam kikānö kikōnyö tö tötaneui siköl rupīö, ngaich pīhö ò min anga-aṅ, pòn 
ngaich anga-aṅ nö miṙēngen ò; Öt ṙā-ayö anga-aṅ tö ò i rô-òtö sakāmö ò.  
30Ngòh tarik ötkô nö kē pīhö yöngre kikōnyö, ötkô inrē nö fehlö kinfan ap 
yöngre kikōnyö.  

 I. Chöngö 23 

Inhuknyi Töm Manūlö Im Mā 

1Ngòh tö hanyahka tökūö ihong, hēk tökngö öp kinkōnyö ò, öt kuhēthötre 
min nö im inmūlö im Mā Tēv.  
2Öt kuhēthötre min nö im inmūlö im Mā Tēv ngòh kūön tötpinīhö; söl im 
sinömköl chap min nö öt hĕng tak yip aṅ in ò nö kuhēthötre im manūlö im 
Mā Tēv.  
3Aṅ amön, hēk aṅ Mô-āp im Mā Tēv; söl i sinömköl chap nö öt hĕng tak aṅ in 
cha kumhēt hötre im manūlö ngam Mā Tēv nöng örheūheu:  
4Pò cha nö öt höngkūö yīö nö el talöökö nö kumtö nyā-aṅkūö mak inrē, hē 
yīö yih ṙā-ang Aikup; kūö cha inrē nö haṙāyö Pēlam nö lā-al yīö ök kikōnyö 
kūön Piōr aṅ Pitōr i Mesepōtamia, nö rūtngen yīö.  
5Ngaich pöri ngam Tēv ngam Mā Tēv meh nö öt hang ṙô Pēlam; havāngtö 
ngam rinūtngen pöri ngam Tēv meh ngam Mā Tēv nö inkôlò meh, pòn 
hāngenlōn ngam Tēv ngam Mā Tēv meh tö meh.  

6Uh man chöh lanāmö in cha un rēhĕn öp kanôlò cha i ṙô-òtö sakāmö meh 
örheūheu.  
7Uh man sa-òkhö aṅ Ītöm, tön mak alaha meh an: um saòkhö aṅ Aikup; pò 
meh misī öt aṅ ngam panam ò.  
8Yip kūön linūöichap töfötnyu nö in cha kô-òren nö kuhēthötre nö i manūlö 
im Mā Tēv.  

Inhëtkö Elyöngö Yip Kumyung 

9Yē meh kiröönngöre öm chuh elyöngö kumyung lā-al yip tökunyahāṅ elmat 
tö meh, ṙūöhöngre më-eṅ tö nup tötlöök.  
10Yĕn hĕng tak öp in yīö tarik, öp töt het tökūö inlahenre im hatööm, kunyī-
inyre anga-aṅ ngaich nö ṙā-ang el öp elyöngö kumyung, öt yih anga-aṅ nö el 
ngam chūök kumyung: 
11Ane pöri, yĕn ngaich nö harap, vōköre ngaich anga-aṅ tö mak: ngaich sipti 
ngam tavūöi, yih ngaich anga-aṅ nö el ngam chūök kumyung.  
12Chūöku më-eṅ inrē lā-uk ngam elyöngö kumyung, öp löknyö meh chuh 
elkahôyö:  
13Sanël tumlat inrē in meh hol nup aṅtī meh; ngaich yē meh röichngöre 
elkahôyö, ngaich ul më-eṅ aṅtīten tö ò ip invantöre ngaich hölngö kui ngam 
ikūöchōn meh:  
14Pò ngam Tēv meh ngam Mā Tēv nö kiröön nö ellōn ngam elyöngö kumyung 
nö ṙā-nyen meh, nö kētö yip lā-al meh inrē nö in meh; lökten ngam elyöngö 
meh nö töhet: hòṅ ò nö öt meuk töthet nö in meh, ngaich havööngörekūöre 
tö meh.  

Töṙōlkangen Chöngö 

15Un kētu tö meh nö ip mā ò öp mameutngö tarik ò nö chuh in meh: 
16Iyöng in meh anga-aṅ, elṙôngö meh ip chūökö atöllö ò min el kinlōngö 
ngam inkūp meh, ip chūök lōn ò tölöök: un hakihtuṙen tö meh.  

17Öt kikānuvö min mi-inyihköre aṅ i yip kikānö kūön Israĕl, öt rēhĕn min nö 
hĕng tak chamô-òṅ kikōnyö in yip kikōnyö kūön Israĕl.  
18Un kētu nup ṙāi innyihkö kikānö, hēk raneushö am, nö el patī ngam Tēv 
meh ngam Mā Tēv nö i kinlēḵngô töchūöku: tön nëtre nun anū-ö nö sinòkkūö 
ngam Tēv ngam Mā Tēv meh.  
19Uh man kētö töhaṙūöngö rupīö ip mak alaha meh nö ṙāyu inṙūöngka; ṙāi 
inṙūöngkö rupīö, ṙāi inṙūöngkö nyā-aṅkūö, ṙāi inṙūöngkö töng chehen nup 
töṙāyu inṙūöngka:  
20Ip aṅ tahëng pumnāmö man kētö töṙāyu inṙūöngka; im mak alaha meh pöri 
um kētö töṙāyu inṙūöngka: hòṅ ngam Tēv ngam Mā Tēv meh nö hakôlò nup 
la-en minë kuntī meh, ip panam kū-ö meh nö amin meh.  
21Yē meh chūöku ṙô kilēḵngôre im Tēv ngam Mā Tēv meh, um ahākenre kētö 
e: tön hòṅ īnu an ngam Tēv ngam Mā Tēv meh tö e nö aṅ in meh; tökööl an 
min nö in meh.  
22Yē meh pöri ma-inngenre öt chūöku ṙô, öt tökööl min angū-ö nö in meh.  
23Öp tö ngaich nö löknyö minuh meh la-evṙen më-eṅ haköpö e inrē; sā ngam 
töchūöku kinlēḵngô me im Tēv ngam Mā Tēv meh, tökētu kanahanglōn, 
ngam kinlēḵngô meh nö löknyö elvāng meh.  
24Yē meh yih el panô-òre më-eṅ nyā ròng nup vāin hatööngenre ip lōnre; uh 
pöri chaphölö el chūök chehenre.  
25Yē meh lök el chūök sāiny ngam hol meh nup tösökhakaṙen, kô-òren më-eṅ 
köich nup ṙòng; uh pöri öm kētökūö kanöt i nup tösökhaka sāiny ngam hol 
meh.  

I. Chöngö 24 

Ṙinā-ang Töm Kinë-eṅ Pihöre 

1Yē öp tarik nö kē pīhöre, ngaich pīhövö tö ò, ngaich angū-ö min, yē ò nö öt 
hāngenlōn tö ò, pòn kôtökūö anga-aṅ tö nup tötlēn in ò, ngaich kūich līpöre 
öp ṙināngen ò anga-aṅ, ngaich kētö e nö eltī ò, ngaich tīnngörit ò nö ṙā-ang el 
patī ò.  

2Ngaich yĕn ngaich anga-aṅ nö kiröönngöre nö ṙā-ang el patī ò, kô-òren 
ngaich anga-aṅ nö pīhövö tö tahëng kikōnyö.  
3Yē öp mu-unôich kikōnyö pīhö ò nö surīkhen ò, ngaich kūichtö līpöre 
ṙināngö nö in ò, ngaich kētö e nö eltī ò, ngaich tīnngörit ò nö ṙā-ang el patī ò; 
hēk, yē ngam mu-unôich pīhö ò nö kapah, ök kamë an nö pīhöre;  
4Ngaich öp mu-urĕh kikōnyö pīhö ò, tamīnngörit ò, kô-òren nö kē an nö hēk 
nö pīhöre, tökinheūten ò nö ngaich nö hachōichi, pò e angū-ö nö sinòkkūö nö 
i kūö ngam Mā Tēv: uh më-eṅ vīten ngam panam nö köölö fālen, ngam 
kahëtö ngam Tēv meh nö in meh ngam Mā Tēv nö amin meh.  

Töṙōlkangen Chöngö 

5Yē öp tarik nö kē tufömngöre pīhöre, un kiröönngöre anga-aṅ nö in yip 
kumyung, un rēhĕn nö kētu töng la-en nö in ò: hĕng samyeūheu anga-aṅ nö i 
patī re nöng kahngenre, haṙamlōn öp pīhöre inrē öp kahë ò.  
6Öt tarīku min kamë öp kinṙīöt atra ihong hēk öp latulöng chap ò ihong nö 
kinlēḵngô: pòn ngaich anga-aṅ nöng kamë nômö tarik.  
7Yĕn hĕng tak öp tarik tökôti nö ulāingö kūön holre i Israĕl, sā tīre anga-aṅ tö 
ò tö töhakövö, inyihngen ò; kumpaha min anga-aṅ mu-ulaiya; ngatī min më-
eṅ kavalngö tötlöök ṙā-ang el ṙôngö meh.  
8Haṙēmngenre tö ngam yeūnyö invah, ṙēmen öm haköp, sā nup ṙô yip kui yip 
Lēvī nö haköpten meh: sā tinöölô meh tö cha, ngatī yī-ö haköpken e. 
9Köpölōn tö tī ngam Tēv Meh nö in Mariam ngam Mā Tēv, nö el talöökö hē 
yīö ṙā-ang Aikup.  
10Yē meh kētö tö haṙūöngö ip holre nup töng sitih töhaṙūöngö, uh më-eṅ 
kuhēthötre el patī ò öm kē-ĕre ip chūök kinlēḵngô.  
11Höng sökhaka më-eṅ el kahôyö, ngaich kēnyö ngam chūök kinlēḵngô anga-
aṅ nö el kahôyö nö in meh ngam tarik tö kētu haṙūöng tö meh.  
12Yē öp tarik nö yāich, uh më-eṅ haṙòh tö kui öp chūök kinlēḵngô ò:  

13Havantö öp chūök kinlēḵngô më-eṅ in ò i maneut tö ngam tavūöi, hòṅ ò nö 
haṙòh nö el kinṙumre, ngaich hakôlò meh: ngaich tölöök min angū-ö nö i kūö 
ngam Tēv ngam Mā Tēv meh.  
14Um hakihten öp tarik re töhaṙāyö la-en öp yāich töhāṅten inrē, yĕn pòrô 
ang nö aṅ i mak alaha meh, hēk aṅ tahëng el ngam panam meh el kinlōngö 
inkūp meh:  
15Kē-ĕkūö ò tö nup ṙāi alaha ò nö la-evṙen ip sakāmö ò, un rēhĕn ngam 
tavūöi nö hōḵtu nö sipti nö i kui e; pò ò nö yāich; ngaich in e ellōn: hòṅ ò 
min nö öt lā-al meh nö peuinyhökūö ngam Mā Tēv, ngaich tökööl angū-ö nö 
in meh.  
16Un kumpaha yip kikōnyö yöng nö ṙënngen yip kūön, un rēhĕn më kūön nö 
kumpaha tökūö fālen yip kikōnyö yöngre: kö kumpaha yin vē tarik nö i 
tökööl re.  
17Un löinyngö inkaha fālen aṅ tahëng, un rēhĕn i kūön yōich; un rēhĕn kē 
kinṙum öp tafīösi kikānö nö kinlēḵngô:  
18Köpölōn pöri më-eṅ tö meh misī hakövö i Aikup ngaich ngam Tēv meh 
ngam Mā Tēv nö ṙānyen meh ṙā-ang in e: lökten chin tölṙô meh öm ngatī la-
en.  
19Yē meh uvòhlö sāinyre el panô-òṅre, ngaich vaichngen öp töhĕng ramnāyö 
el panô-òṅ um kiröönngöre hēk kē-ĕ e: lumnööṙö aṅ tahëng öp angū-ö, kūön 
yōich, kikānö tafīösi inrē: hòṅ ngam Tēv meh ngam Mā Tēv nö hakôlò 
vahīṙen eltī meh.  
20Yē meh föttö ṙòng öp ôlīv chōn meh, um hēk reunglöre i minë pak: 
lumnööṙö aṅ tahëng nup anū-ö, kūön yōich, kikānö tafīösi inrē.  
21Yē meh hamūl ṙòng vāin el ap panò-òṅ meh um hēk chap unôichritre: 
lumnööṙö aṅ tahëng nup anū-ö, kūön yōich, kikānö tafīösi inrē. 
22Köpölōn më-eṅ inrē töre misī hakövö ip panam Aikup: lökten chin tölṙô 
meh öm ngatī la-en.  

 I. Chöngö 25 

1Yē öp kinīlö ṙô nö i tarik, ngaich cha-a nö yihtöre nö im inkaha fālen, ngaich 
yip kamhôka nö akah fālen cha; ngaich cha-a nö lā im tölöök, ngaich asachkö 
ngam tötlöök.  
2Ngaich angū-ö min, yē ngam tötlöök tarik nö tö hòṅ fōho, ngaich ngam ma-
akah fālen nö hōten ò nö ṙōlngöre nö fōho nö i kūö ò sā öp öt lanöökö ò, nö 
tumhötvö.  
3Höng fënhöt anāi tumhöt tī anga-aṅ, un saṙaklöng kūö tī: hòṅ ò nö öt 
saṙaklöng kūö tī, nö mötlö tumhöt tī nö fōhan, ngaich öp hol meh nö sā töt 
akaha tölōn meh.  
4Un hayūlö kūö ap kōiny nuā yĕn röönnyö ṙòng sāiny.  

La-en El Kinpah Löre Tö Mak Alaha Re 

5Yĕn holtöṙahre yip mak alahare, ngaich hĕng hang tak tö cha tökapah, öt 
kūönu tö kikōnyö, ngaich ngam pīhö ngam tökapah min nö öt pīhövö nö el 
kahôyö tö aṅ tahëng: öp mak alaha ök pīhö ò pöri min kumhëthötre nö in ò, 
ngaich kē an nö pīhöre, ngaich la-en tö la-en ök pīhö ò nö in ò, ök mak alaha 
ò:  
6Ngaich angū-ö min, tö öp lanòh kayônyö ò min nö mī-i minë-eny öp mak 
alaha ò kupah, hòṅ öp minë-eny min nö öt sichngöre nö in Israĕl.  
7Yē öp tarik nö sōḵ nö kē öp pīhö ök mak alahare, ngaich öp pīhö ök mak 
alaha ò min nö chuh kūö inkūp in yip mā, nö ngö ṙô, Sōḵ ap mak alaha ök 
pīhö chu nö hachohlö minë-eny ök mak alahare in Israĕl, sōḵ öp nö la-en tö 
la-en ök pīhö chu nö in chu ök mak alaha ò.  
8Ngaich yip mā elpanam ò nö havëten ò min ngaich ve-ekūö ò: ngaich yēḵ ò 
nö söklöre, nö ngö ṙô Öthāngenlōn chin kē an;  
9Ngaich yihtöre nö in ò ngam pīhö ök mak alaha ò nö i kūö yip mā, ngaich 
hōknyö kunröpö ò nö ṙā-ang i röön ò, ngaich kösngö elmat ò; ngaich sapṙô 
min anga-aṅ, nö ngö ṙô, Ngatī inlanken ön ngòh tarik töt mamānlö patī mak 
alahare.  

10Ngaich kaheūkö min öp minë-eny ò nö in Israĕl, Nö patī ò öp tö hōknyu 
kunröpö.  

Tahëng Chöngö 

11Yē tarik nö lā-alkūö höö, ngaich öp pīhö ngam töhĕng tak nö ṙūötöre nö 
ṙānyö ngam pīhöre nö ṙā-ang eltī ngam famëlan, ngaich kētö tire anga-aṅ, nö 
kē ngam kinkōnyö ò;  
12Ngaich më-eṅ rökngö kël ò, um aṙē-ĕ-elmat.  
13Um aṅhaṅv el sāk tö töṙōlkangen kinlah lumngan, tökiröng tökūöṅnö inrē:  
14Um aṅhaṅv el patī tö töṙōlkangen kinlah rôta, tökiröng tökūöṅnö inrē:  
15Öp töteung tölöök kinlah lumngan angū-ö mi-in meh, öp töteung tölöök 
kinlah rôta angū-ö mi-in meh, öp töteung tölöök kinlah rôta angū-ö mi-in 
meh: hòṅ minë sakāmö meh nö marô-òten nö im panam kahëtö ngam Tēv 
meh ngam Mā Tēv.  
16Pòn ṙòkhöre yip tö ngatī la-en, ṙòkhöre yip töt chīpö la-en, nö sinòkkūö 
ngam Tēv meh ngam Mā Tēv.  

Chöngö, Finëlngö Yip Amëlek 

17Köpölōn tö tī Amelek nö in meh nö el talöökö, hē yanihih meh ṙā-ang 
Aikup;  
18Tö inlahen ò nö höngkūö meh nö ektalöökö, ngaich fël yik lamā unôich 
meh, ṙòkhöre yik töt kalē-en lā-unôich meh, hē meh öm tayē cheingö inrē; 
ngaich öt pa-ekūö anga-aṅ tö ngam Tēv.  
19Lökten an mīnö, hē ngam Tēv meh ngam Mā Tēv nö in yip mahavīlen meh 
tökunyahāṅ elmat tö meh, im panam kahëtö ngam Tēv meh nö in meh ngam 
Mā Tēv nö amin meh öm kē-ĕ e, hòṅ meh sichngö kanöpölōn tö Amelek nö 
ṙā-ang el katòh ngam halīöngö; um vaichngö.  

I. Chöngö 26 

Tökētu Hē El Unvôhò 

1Ngaich angū-ö min, hē meh ngaich yih im panam ngam kahëtö ngam Tēv 
meh nö in meh ngam Mā Tēv nö amin meh, ngaich amin tö e, ngaich iyöng in 
e;  
2Ngaich më-eṅ kē nup ranehlö ṙòng aṅ ngam tumlat, nup kum meh min ṙā-
ang im panam meh ngam kahëtö ngam Tēv meh nö in meh ngam Mā Tēv; 
ngaich chaplö u më-eṅ el kuvôkö, ngaich chuh ip chūökö atöllö ngam Tēv 
meh ngam Mā Tēv nö vīten ngam minë-enyre nö iyöng in e.  
3Ngaich yihtöre më-eṅ ip kūönṙô öp umuh i nup sakāmö anū-ö, ngaich ngö ṙô 
tö ò, Vë-eny ngih sakāmö chin im Tēv meh ngam Mā Tēv, tö chu ngaich yih 
ing panam ngam kinlēḵngô ngam Mā Tēv nö in yik muvöhngö ih nö kē-ĕkūö 
ih.  
4Ngaich ngam kūönṙô min nö kē ngam kuvôkö nö eltī meh, ngaich ṙātö e nö i 
kūö ngam tahāklö ngam Tēv ngam Mā Tēv meh.  
5Ngaich ngö ṙô më-eṅ sap ṙô i kūö ngam Tēv meh ngam Mā Tēv, Hĕng taka 
ök aṅ Siriā misī ök yöng chu kikōnyö tö hòṅ ngaichngen nö rö-ö, ngaich chuh 
Aikup anga-aṅ, iyöng in e inrē nö rahëichtaṙen, öt ṙōl taka; in e anga-aṅ 
ngaich nö vītöre nö pumnāmö tarik, kiröng, kalēḵ, pōyen inrē: 
6Ngaich yik aṅ Aikup nö ötlēken ih, hakihten ih, hakeunlen ih inrē tö 
tökihngen inkövö:  
7Ngaich peuinyhökūö ngam Mā Tēv īhö, ngam Tēv yik muvöhngö ih, ngaich 
ngam Mā Tēv nö hang ṙô ih, meuk kanihngen ih, la-en ih, inkihten ih inrē;  
8Ngaich ngam Mā Tēv nö kēnyen ih ṙā-ang Aikup nö aṅtī tö kumlēḵ kël, aṅtī 
tö töteuthak kël aṅtī tö tökiröng pinhë-eṅkūö, aṅtī tö minkahngö, aṅtī tö 
pinngangkūö inrē:  
9Ngaich kēten ih anga-aṅ i ngih chūökö, ngaich kē-ĕkūö ih tö ngih panam, 
panam töhëmö aṅkūö tö aṅteh höni inrē.  
10Yĕh pöchö, meuk, ngaich chin kumtö në ranehlö ṙòng ngam tumlat Ō Mā 
Tēv, ngam kahëtö meh in chu. Ngaich më-eṅ ṙātö e i kūö ngam Tēv ngam Mā 
Tēv meh, ngaich salām i kūö ngam Tēv ngam ngam Mā Tēv meh:  



512 

 

 
   Nicobarese Bible 

© 2014, Bible Society of India. 
 

 
 

 

11Ngaich ṙāmölōn më-eṅ i nup tölöök kahëtö ngam Tēv meh nö in meh ngam 
Mā Tēv, im patī meh, më-eṅ, tö yip Lēvī, töt aṅ panam meh inrē yip më-el 
ṙôngö meh.  
12Yē meh ngaich keuheūtö tī hĕng hata i tösöm öm i nup tösīöplö ṙôken im 
linūöi samyeūheu, ngam samyeūheu töhĕng hata i tösöm, ngaich kētö e më-
eṅ in öp Lēvī, in öp töt aṅ panam meh, in öp kūön yōich, in öp kikānö tafīösi 
inrē, hòṅ cha nö nyā-aṅvkūö nö el inkūp kinlōngö meh, nö tööḵngen;  
13Ngaich ngö ṙô më-eṅ min i kūö ngam Tēv meh ngam Mā Tēv, Ngaich chin 
kēngö nuk tö-ahetlöngö chehen ṙā-ang el öp patī chu, ngaich inrē kētö u in 
yip Lēvī, i aṅ tahëng, i kūön yōich, i kikānö tafīösi inrē, sā ngam chöngö 
tinöölô chu tö meh: hö-ö chin chōichen i nup chöngö meh, öt rēhĕn chin 
vaichngö u:  
14Hö-ö chin nyāngö u hē el miṙivlōn, öt rēhĕn öich kē-ĕng u, nö kūö u nö öt 
het, öt rēhĕn öich kētö u nö i kupah: ngaich chin hang ṙô ngam Tēv ngam Mā 
Tēv chu, ngaich chin asā nup ṙô meh tölṙô chu. 
15Löktö el ngam töhet chūök re man ngëichkö lātaṙeū, löktö el halīöngö, 
hakôlò vē tarik Israĕl, ngam tumlat inrē kahëtö meh in ih, sā ṙô meh in yik 
muvöhngö ip panam töhëmö aṅkūö tö aṅteh höni inrē.  

Höng Tarik Ngam Mā Tēv 

16Töl ṙô meh an i ngih sakāmö ngam Tēv meh ngam Mā Tēv öm la-evṙen tö 
në chöngö inkaha fālen inrē: lökten man köpti la-evṙen inrē tö u keuheūt tö 
ellōn re, keuheūttö nômöre inrē.  
17Ngaich man halööknyôre töngamuh tö ngam Mā Tēv nö Tēv meh, tö meh 
inrē öm lök el në talöökö ò, köptī inrē tö në chöngö ò, në inchöngten meh tö 
ò, inkaha fālen, hināngö ṙô ò inrē: 
18Ngaich inrē nö halööknyöṙôre nö in meh töngamuh ngam Mā Tēv tö meh 
öm höng tarik ò sā ṙô ò nö kilēḵngôre nö in meh, tö meh inrē hōtu köptī tö 
nup chöngö ò;  



513 

 

 
   Nicobarese Bible 

© 2014, Bible Society of India. 
 

 
 

 

19Vīlen meh inrē öm tulöng tö taṙòkhöre pumnāmö tarik vē vahī-il ò i ineū-
euṅ, i minë-eny, i minlēḵken inrē; hòṅ meh inrē öm tarik töhet im Tēv meh 
ngam Mā Tēv, sā ṙô ò nö ngaich.  

 I. Chöngö 27 

Kūichi Minë Chöngö Ngam Tēv Nö I Mat Ihong 

1Ngaich Môsös tö yip mā Israĕl inrē nö tölṙô yik tarik, nö ngö ṙô, Köpötī tö në 
chöngö në tinöölô yīö tö chu i ngih sakāmö.  
2Ngaich angū-ö min ip sakāmö hē yīö havāngngöre tö Yôtön im panam ngam 
kahëtö ngam Tēv ngam Mā Tēv meh nö in meh, ngaich më-eṅ asöklö tökiröng 
ihong, ngaich lūöp alaha u tö inpan:  
3Ngaich më-eṅ kūich në ṙô ngam chöngö i mat u, yē meh kiröönngöre im 
panam kahëtö ngam Tēv meh nö in meh ngam Mā Tēv, panam töhëmö aṅkūö 
tö aṅteh höni inrē, sā ṙô ngam Mā Tēv, ngam Tēv yik muvöhngö yīö nö 
kilēḵngôre nö in yīö.  
4Ngaich min angū-ö hē yīö vāngngö tö Yôtön, asöklö në ihong min yī-ö, në 
tinöölô yīö tö chu i ngih sakāmö, i kui öp rung Ēpôl ngaich lūöp alaha u tö 
inpan.  
5Ngaich umuh tī më-eṅ vīlö tahāklö ngam Tēv meh ngam Mā Tēv, ihong 
tahāklö: uh më-eṅ öm chehetī tö vët vī-i u.  
6Vīlö ngam tahāklö ngam Tēv ngam Mā Tēv meh tö nup tökumëngṙòng 
ihong: hòṅ meh föng tökētu i kui ò im Tēv meh ngam Mā Tēv:  
7Kētö tökētu më-eṅ inlām, ngaich nyā-aṅvkūö umuh, ngaich ṙāmölōn më-eṅ i 
kūö ngam Tēv ngam Mā Tēv meh.  
8Ngaich më-eṅ kūich nup ṙô ngih chöngö i nup ihong nö löökö kinūchö.  
9Ngaich Môsös tö yip kūönṙô yip Lēvī nö vë-ekūö yip Israĕl nö ṙòkhöre, nö 
ngö ṙô, Hachēvngenre, Ō Israĕl, hangihtöre inrē; hēten tö ngih man sakāmö 
öm vītöre tarik ngam Tēv meh ngam Mā Tēv.  

10Lökten man hang ṙô ngam Tēv ngam Mā Tēv meh, la-evṙen inrē tö në 
inchöngten në chöngö ò inrē, në tinöölô yīö tö chu i ngih sakāmö.  

Öt-īnkòlò Nö I Töminôṙô 

11Ngaich Môsös nö tölṙô yik tarik ik sakāmö angū-ö, nö ngö ṙô,  
12Vē yin min tösökhaka i kui ap rung Kerisim nö hakôlò vē tarik, yē yīö 
ngaich vāngngö tö Yôtön; Sumōn, Lēvī, Yūta, Isakār, Penyamin inrē.  
13Ngaich vē min tösökhaka nö i kui öp rung Ēpôl ramūtngövah; Rūpön, Kāt, 
Asēr, Sepulön, Tën, Naftatī,  
14Ngaich yip Lēvī min nö sap ṙô, nö ngö ṙô tö yip tarik Israĕl nö pōitô.  
15Tötkôlò öp tarik öp vamī insātēv hēk vamī mās insātēv, në sinòkkūö ngam 
Mā Tēv vahīṙen kuntī tarik, ngaich hayūni chūök nö asöklöng: ngaich 
ṙòkhöre ṙô yip tarik min nö ngö ṙô nö sap ṙô, Āmen.  
16Töt kôlò öp anga-aṅ ṙamātö ëāṅvö nö ranghö öp yöngre kikōnyö hēk öp 
yöng ò kikānö. Ngaich ṙòkhöre ṙô min yip tarik nö ngö ṙô Āmen.  
17Tötkôlò öp anga-aṅ kamëngö minkahngö kūö panam holre: Ngaich ṙòkhöre 
ṙô min yip tarik nö ngö ṙô, Āmen.  
18Tötkôlò öp anga-aṅ mahalō-ongkūö tötmeuk tö talöökö. Ngaich ṙòkhöre ṙô 
min yip tarik nö ngö ṙô, Āmen.  
19Tötkôlò öp anga-aṅ öp lamöinyngö inkaha fālen aṅ tahëng, kūön yōich, 
kikānö tafīösi inrē. Ngaich ṙòkhöre ṙô min yip tarik nö ngö ṙô, Āmen.  
20Tötkôlò öp anga-aṅ öp ṙamôlngöre nö i pīhö öp yöngre kikōnyö; pò ò nö 
fehlö hilā öp yöngre kikōnyö. Ngaich ṙòkhöre ṙô min yip tarik nö ngö ṙô, 
Āmen.  
21Tötkôlò öp anga-aṅ öp ṙamôlngöre nö i töng ṙeūla. Ngaich ṙòkhöre ṙô min 
yip tarik nö ngö ṙô Āmen.  
22Tötkôlò öp anga-aṅ ṙamôlngöre nö i kanānöre, öp kūön öp yöng ò kikōnyö, 
hēk kūön öp yöng ò kikānö. Ngaich ṙòkhöre ṙô min yip tarik nö ngö ṙô, 
Āmen.  

23Tötkôlò öp anga-aṅ öp ṙamôlngöre nö i kikānö yöng pīhöre. Ngaich ṙòkhöre 
ṙô min yip tarik nö ngö ṙô, Āmen.  
24Tötkôlò öp anga-aṅ öp mu-ulaikö tīre nö fël holre. Ngaich ṙòkhöre ṙô min 
yip tarik nö ngö ṙô, Āmen.  
25Tötkôlò öp anga-aṅ öp kamë raneushöre nö fëlngö töt akahaṙa tarik. Ngaich 
ṙòkhöre ṙô min yip tarik nö ngö ṙô, Āmen.  
26Tötkôlò öp anga-aṅ öp töt mahaköp nuk ṙô ngih Chöngö nö la-evṙen tö u. 
Ngaich ṙòkhöre ṙô min yip tarik nö ngö ṙô, Āmen.  

I. Chöngö 28 

Inkòlò Nö I Ngòh Hamang Chöngö 
(Lēvi 26.3-13; Invan 7.12-24) 

1Ngaich angū-ö min, yē meh sin haṙēmngenre tö ṙô ngam Tēv meh ngam Mā 
Tēv, öm haköpkö në Chöngö ò öm la-evṙen tö në tinöölô meh tö chu i ngih 
sakāmö, hòṅ ngam Tēv meh ngam Mā Tēv nö latulöng tī tö meh i kui 
taṙòkhöre pumnāmö tarik aṅ ngih tumlat:  
2Ṙòkhöre min në inkôlò nö yih nö i kui meh kôlò inrē nö in meh, yē meh min 
hang ṙô ngam Tēv re ngam Mā Tēv.  
3Tökôlò man yēḵ min el panam, tökôlò man yēḵ min inrē el panô-òṅ.  
4Tökôlò ap yēḵ min ṙòng ngam alaha meh, ṙòng ngam tumlat meh, ṙòng ap 
nuā meh, ṙanūölö ṙôken kan nuā meh inrē, nup kūön nup chehen meh inrē.  
5Tökôlò ap yēḵ min kuvôkö meh tap chūök tī meh kirāich atra. 
6Tökôlò man yēḵ min ip hē meh kuhēthötre, tökôlò man yēḵ min inrē ip hē 
meh kunyī-inyre.  
7Vīten ap tökunyaha elmat an min ngam Mā Tēv öp samöklöre nö lā-al meh 
nö ötkô tö meh: hēngö talöökö yip min nö yih nö lā-al meh, ngaich sāta 
talöökö min nö falngöre.  

8Hōtö ngih inkôlò an ngam Mā Tēv nö in meh nö el nup sök meh, i nup töng 
vahīṙen kuntī meh inrē; hakôlò meh min anga-aṅ inrē im panam ngam kahëtö 
ngam Tēv meh nö in meh ngam Mā Tēv.  
9Hāköpi man min tö ngam Mā Tēv öm tarik ò töhet, sā ṙô ò nö in meh nö 
chūöku ṙô nö kilēḵngô re nö in meh; yē meh min köptī tö në Chöngö ngam 
Tēv meh ngam Mā Tēv, lök el në talöökö ò inrē.  
10Ngaich ṙòkhöre min vē tarik aṅ ngih tumlat nö meūkö meh min minë-eny 
tö minë-eny ngam Mā Tēv öm havëka; ngaich cha-a min nö pa-ekūö tö meh. 
11Ngaich ngam Mā Tēv min nö vīlen meh pōyen nö urāngen, i ṙòng ngam 
alaha meh, i ṙòng nuā meh, i ṙông ngam tumlat meh inrē, im panam ngam 
kahëtö ngam Mā Tēv meh nö in meh nö chūökūṙô nö in yik muvöhngö meh.  
12Löpnyökūö ngam chūök tölöök chehen ngam halīöngö an ngam Mā Tēv min 
nö in meh nö kētö kumṙah ngam panam meh ip hē re, hakôlò nup vahīṙen 
minë kuntī meh inrē: ngaich më-eṅ min kētö töhaṙūöngö i töṙōl pumnāmö 
tarik, ngaich hö-ö më-eṅ haṙūöng.  
13Vīlen meh ngam Mā Tēv inrē min öm kui, rö-ö öm lamrit: höng 
lātulönghöre min më-eṅ, öt lātaṙeū; yē meh min hang nup Chöngö ngam Tēv 
meh ngam Mā Tēv, nup tinöölô meh tö chu i ngih sakāmö, nö haköpkö meh 
la-evṙen inrē tö u;  
14Uh më-eṅ kānngöre ṙā-ang i nup ṙô nup tinöölô meh tö chu i ngih sakāmö, 
öm kān hāmö hēk kān tavē, öm tömrit nup tahëng tēv ngaich lök la-en u.  

Ṙòng Ngam Ötlanöökö/Ötmikah 
(Lēvi 26.14-46) 

15Ngaich pöri angū-ö min, yē meh öt hang ṙô ngam Tēv ngam Mā Tēv meh, 
öm la-evṙen haköpken në inchöngten aṅ in ò tö në Chöngö ò inrē në tinöölô 
meh tö chu i ngih sakāmö; ngaich ṙòkhöre min në öt inkôlò nö teunghö kui 
meh, ngaich kô-òngvah më-eṅ:  
16Töthakôlöng ṙô ap yēḵ min elpanam, töthakôlöng ṙô inrē më-eṅ min elpanô-
òṅ.  

17Töthakôlöng ṙô ap yēḵ min kuvôkö meh tap chūök tī meh inrē kirāich atra.  
18Töthakôlöng ṙô ap yēḵ min ṙông ngam alaha meh, ṙòng ngam tumlat meh, 
ṙanūölö ṙôken kan nuā meh, nup kūön ò inrē.  
19Töthakôlöng ṙô man yēḵ hē meh kuhēthötre, töthakôlöng ṙô yēḵ inrē hē 
meh kunyi-inyre.  
20Tīntö öt inkôlò meh an min ngam Mā Tēv, öt kanô-òṅ kumyung, vinëkö, i 
nup töng chūök minë kuntī meh nö kētö tīre nö la-evṙen, hanöng saha meh 
hatngö, hanöng saha meh inrē ka-euingen lëlngö; kūö vahīṙen meh tö tötlöök, 
nup lökngen meh ṙāngen Chu.  
21Vīlö invah an min ngam Mā Tēv nö köp nö in meh, hanöng saha tī ò nö 
keuheūtngöre vah tī tö meh ṙā-ang im panam, öp kū-ö meh kiröönngöre öm 
kē-ĕ e nö amin meh.  
22Tī tö unhööpö an min ngam Mā Tēv nö in meh, anūövö, chanök elranūmö, 
ṙanāchö tö sā kūö tameūyö, sanët, kuföt inngehngö tamāp chōn; ngaich lū-u 
meh min anū-ö hanöng saha meh ngaich lëlngö.  
23Mās ngam i kui meh min halīöngö vët ngam tumlat min nö elkatòh meh.  
24Vītu min ngam kumṙah ngam panam meh tö ngam Mā Tēv nöng pinṙōngö 
pitung: suktöre min angū-ö nö i kui meh nö ṙā-ang el halīöngö, hanöng saha 
hanatngö meh.  
25Vīten meh an ngam Mā Tēv min ötkô tö yip lā-alre: hēngö talöökö më-eṅ 
kunyi-inyre lā-al cha, ngaich sātö talöökö falngöre ṙā-ang i kūö cha; ngaich 
më-eṅ min höng kavalka i në pūlngö ngih tumlat.  
26Ngaich ap tökapah alaha meh min nö nyā-aṅkūö nup chehechōn el ngam 
kuföt, töṙeūla inrē el tumat ngaich öt hĕng tak min ma-ahōngö u.  
27Aṅtī tö seh aṅ Aikup an min ngam Mā Tēv nö chökhuti tö meh, aṅtī tö 
ahāṅha alaha, aṅtī tö tölōlnyivah, aṅtī tö kiyös, nup töt lane-enṙen nö in meh.  
28Aṅtī tö kintūönyen an min ngam Mā Tēv nö chökhutī tö meh, aṅtī 
töpinngangkūö ellōn inrē 

29Ngaich më-eṅ min ṙēpa tö el sakāmö, sā tötmeuk nö ṙēpa nö el singūlö, 
ngaich hö-ö min më-eṅ kôlò i nup talöökö meh: höng töng hakihtuṙen min 
më-eṅ tö-örheūheu inrē ha-āchiṙen, ngaich öt hĕng tak min umuh 
mahayööken meh.  
30Mikahngö pīhöre man min, ngaich ṙōlngöre min öp tahëng tarik nö in Ò: 
mānlö patī min më-eṅ, ngaich rö-ö më-eṅ iyöng ël e: teūichtö aṅ panô-òṅ 
vāin min më-eṅ, ngaich hö-ö pöri nyā ṙòng u.  
31Fëli min öp kōiny nuā meh nö i kūö meh, ngaich më-eṅ öt kā an; kīlö min 
öp köttö meh nö ṙā-ang i kūö meh, ngaich rö-ö min nö hvantu nö in meh: 
kētu min öp sīṅp meh nö in yip tö kunyahaelmat tö meh, ngaich öt hĕng tak 
mahayööken më-eṅ.  
32Kē-ĕyö min nö i tahëng tarik yip kūön kikōnyö kūö meh kikānö inrē, höng 
hatīöna min më-eṅ, ngaich öt kô-ò alaha tökūö lōnre tö cha i ṙô-òtö ngam 
sakāmö: öt kanô-òṅvö min më-eṅ eltī re.  
33Nup ṙòng aṅ ngam tumlat meh, ṙòkhöre nup vahīten meh nö nyā-aṅyö min 
tö yip pumnāmö tarik töt mikah kūö meh; höng töng hakihtuṙen min më-eṅ 
örheūheu kiröpi inrē:  
34Ngaich lökten min öm katūöyaṙen kūö mineūkö u tö minë mat meh nup 
maheuṅk meh min.  
35I kui kinmônö meh tī an min ngam Mā Tēv nö chökhutī tö meh, i kalröön 
inrē, tö nup töchökhu seh, nup töt lane-enṙen nö in meh, löktö kintāl elröön 
meh söl el chalòng kui meh.  
36Ngaich min ngam Mā Tēv meh nö kēten meh, öp rācha meh inrē öp haūchlö 
ò nö i kui meh, nö ip pumnāmö tarik töt mikahkūö meh, më-eṅ öt rēhĕn yik 
muvöhgö meh; ngaich in e më-eṅ min lök la-en tahëng tēv, chōn ihong inrē.  
37Kētöre min më-eṅ pinngangkūö, inchō-oṙô, kūöngô, in yip tarik nö ṙòkhöre 
chūöktī ngam Mā Tēv min nö kēngen meh.  
38Pōyen kum man min tö kulöl öm chuh el öp panô-òṅre, ngaich höng 
kūöṅnen hamūlpöri min; pò u min nö keuheūt tökūö hāyö.  

39Teūichtö vāin man min el panô-òṅ ngaich haṙūötken u, hö-ö pöri min më-
eṅ rēhĕn hamūl ṙòng vāin; pò öp kata-ëm min nö nyāngö u.  
40Keuheūtngöre chūök nup ôlīv chōn meh nö i kūöngö ngam panam meh, hö-
ö pöri min më-eṅ hacham alahare tö tavī-i; pò nup ôlīv meh min nöng 
pitūḵngö ṙòngre.  
41Hakūöntö nyīö kikōnyö man min nyīö kikānö inrē hö-ö pöri min cha-a nö 
kūön meh; pò cha min nö chuh el inkövö.  
42Ṙòkhöre nup chōn meh tö nup ṙòng ngam tumlat meh inrē nö amin hāyö 
min.  
43Öp aṅ tahëng më-el ṙôngö meh min nö ṙūö ṙūöhölre nö lātulöng tö meh; 
ngaich më-eṅ min ṙūöṙūötöre lātaṙeū.  
44Kētö tö haṙūöngö min anga-aṅ nö in meh, ngaich rö-ö më-eṅ min kētö 
töhaṙūöngö in ò: kui ap min anga-aṅ ngaich më-eṅ lamrit.  
45Ṙòkhöre nun min në öt inkôlò nö teunghö kui meh, fachūṙö meh, kô-òl nö 
in meh, hanöng saha meh hakngö; pò meh öt hangṙô ngam Tēv ngam Mā Tēv 
meh, öm haköp në inchöngten aṅ in ò tö në Chöngö ò inrē në tinöölô meh tö 
ò:  
46I kui meh nun min nö minkahngö pinngangkūö inrē, örheūheu min nö i kui 
öp kūön meh:  
47Pò meh öt holtö ṙanāmölōnre lök la-en ngam Tēv meh ngam Mā Tēv, öt 
holtö kumchiklōnre inrē, tökūö tanë-eṅre tötaṙòkhöre chehen:  
48Lökten man kūön alaha yip tö kunyahaelmat tö meh yip tahīntö ngam Mā 
Tēv min nö lā-al meh, i neūkö, inṙehe nômö, linchôyö, hanāten inrē tö 
taṙòkhöre chehen: hakeunlen meh an min tö vët kaneun nö i likeun meh, 
hanöng saha hanatngö tī ò tö meh.  
49Kētö pumnāmö tarik an min ngam Mā Tēv nö ṙā-ang tö maṙôvat nö lā-al 
meh, ṙā-ang ip manā-angkūö ngam tumlat, sakūö matēṙö nö kiteū; pumnāmö 
tarik yip tötmikah elnang meh ṙô min; 

50Tötānyö kūö pumnāmö tarik öp tötmikūöṙen tö tököiny tarik öt rēhĕn nö 
aheuk tö nyīö:  
51Ngaich anga-aṅ min nö kā kūön nup nuā meh, nyā ṙòng ngam tumlat meh, 
hanöng saha meh hatngö: öt ṙālöng min nö in meh sāiny, vāin, hēk tavī-i, öp 
ṙanūölö ṙôken kan nuā meh, hēk nup kūön nup chehen meh, hanöng saha tī ò 
nö lëlngö tī tö meh.  
52Ngaich anga-aṅ min nö harah kūö meh i kūö nup inkūp meh nö ṙòkhöre, 
hanöng saha nup kinlōngö meh tömarô-òlkui nö taṙööli, nup chūök inyönglen 
meh, keuheūtngöre chūök im panam meh: ngaich anga-aṅ min nö havahkūö 
meh i nup inkūp meh nö ṙòkhöre, keuheūtngöre chūök im panam meh ngam 
kahëtö ngam Tēv ngam Mā Tēv meh nö in meh.  
53Ngaich më-eṅ mīnö kā lamöknyö alahare, alaha kūön meh kikōnyö kūön 
meh kikānö inrē yip kahëtö ngam Tēv meh nö in meh ngam Mā Tēv; i 
inrahakūö ane inrē i kanihngen, öp tī ngam lā-al meh min nö hakihten meh.  
54Öp tarik min tö ayālö alaha in yīö tötkalĕ-en inrē, vööngö ellōn anga-aṅ nö 
ip mak alahare, töp pīhöre takô tö yip chööḵṙen kūön ò yip tö ōtren nö in ò:  
55Ngaich lökten ò min nö öt kahë-ev kūö tö cha tö alaha yip kūön ò tö yip 
kahā ò min, pò ò nö öt ōtre chöökūö tö ò; ip inrahngökūö kanihngen inrē, öp 
tī öp lā-al meh min nö hakihten meh, nö el nup inkūp meh.  
56Öp kikānö min in yīö, tö ayālö alaha töt kalĕ-en inrē, öp tötkô nö ṙātö 
kintāl elröönre nö el tumlat tökūö öt kumlĕ-enre inyālö alahare inrē, vööngö 
elmat min anga-aṅ nö ip pīhöre takô, ip kikōnyö kūönre, ip kikānö kūönre 
inrē;  
57Ip lālö öp kūön ò inrē öp lamöknyö hôi takeun ò, ip kūön ò inrē kayônyö ò 
min; pò ò min nö kā-a u nö ulāiken re tökūö ranö-ö taṙòkhöre: ip inrāhakūö 
ip inkihten inrē öp tī öp lā-al meh min nö hakihten meh nö el minë inkūp 
meh.  

58Yē meh öt hòṅ la-evṙen haköpkö në ṙô ngih chöngö në tö kūichiyö nö i mat 
ngih līpöre, hòṅ meh pa-ekūö tö ngih tökôlò pinhë-enkūö inrē minë-eny, TĒV 
MEH NGAM MĀ TĒV;  
59Ngaich min ngam Mā Tēv nö vī nup tölëlngökūö invah meh nö 
pinngangkūö, tölëlngökūö invah ap kūön meh, ngam tökiröng tölëlngökūö 
invah, nö tömarô-òten min, töchökhu nö invah, nö tömarô-òten.  
60Ngaich i kui meh tī min anga-aṅ nö hēk tö në invah aṅ Aikup nö ṙòkhöre, 
në pinhë-eṅkūö meh; köpngö min anū-ö nö in meh. 
61Nup invah inrē, nup tölëlngökūö invah, nup tötkūichö nö i mat ngih līpöre, 
chöngö, anū-ö min kahëtö ngam Mā Tēv nö i kui meh, hanöng saha meh min 
hatngö.  
62Ngaich më-eṅ min höng öt ṙōltit tak tö ōtre, öi tö sā ṙôken taneūsömat 
ngam halīöngö tö ṙôngöre misī; pò meh öt hang ṙô ngam Tēv ngam Mā Tēv 
meh.  
63Ngaich angū-ö min nö sā ngam Mā Tēv nö ṙāmölōn nö vītö tölöök nö in yīö, 
nö ṙūölö ṙôngö yīö; ngatī min ngam Mā Tēv nö ṙāmölōn nö in yīö nö vīten 
yīö lëlngö, nö ahatngen yīö, ngaich yī-ö min nyòklöngö ṙā-ang ip panam öp 
kū-ö yīö kiröönngöre kē-ĕ e nö amin yīö.  
64Ngaich min ngam Mā Tēv nö pirātngen yīö i taṙòkhöre tarik, löktökūö öp tö 
hĕng manā-angkūö ngam tumlat söl ip tahëng manā-angkūö ngam tumlat; 
ngaich umuh më-eṅ min lök la-en tahëng tēv nup töt mikahkūö meh öt rēhĕn 
nö mikahkūö yik muvöhngö yīö, chōn ihong inrē.  
65Öt kôtökūö min më-eṅ tö lanööṙenre in vē pumnāmö tarik, öt chūöku 
ṙainātö kintāl elröön min më-eṅ umuh: kē-ĕkūö meh, pöri min ngam Mā Tēv 
nö umuh tö kinchëyöre ellōn, pinṙeūmtömat, ane inrē lanëvngö inrē tökūö 
miṙivlōn.  
66Ngam nômö meh min inrē nöng kilölhaka nö in meh nöng katöngaṙen, pa-
ekūö min më-eṅ tö hatööm sakāmö inrē, öt hēngö nyanatlö min ngam nômö 
meh:  

67Ngö ṙô min më-eṅ tö peuheū, Sòk ön öre ngih nö harap yē lōn ngam Tēv! 
Ngaich harap ngö ṙô min më-eṅ, Sòk ön öre ngih nö peuheū yē lōn ngam Tēv! 
Kūö öp pinhë-eṅkūö ngam ellōn meh öp pinhë-eṅkūö meh min, kūö öp 
mineūkö tö minë mat meh inrē töp maheuṅk meh min.  
68Ngaich ngam Mā Tēv min nö hēk nö kēten meh i Aikup öm chōngu, löktö ip 
talöökö, öp ṙô chu tö meh öich ngö ṙô, Hö-ö man min meūkö e hēk: ngaich in 
e më-eṅ min inyihngöre i yip lā-al meh öm töhakövö kikōnyö töhakövö 
kikānö inrē, ngaich öt hĕng tak mahavaha meh.  

 I. Chöngö 29 

Kinlēḵngô Ngam Tēv I Yik Israel Im Panam Môāp 

1Në nun ṙô ngam kinlēḵngô, ngam tinöölô Môsös tö ngam Mā Tēv nö in yik 
kūön Israĕl ip panam Mô-āp, nö hol ngam kinlēḵngô vahīlö ò nö in cha nö i 
Hōrep.  
2Ngaich Môsös nö havëtö yik Israĕl nö ṙòkhöre, ngaich ngö ṙô tö cha. Ngaich 
yin meuk nup ṙô ngam Mā Tēv nö i kūö yīö nö in Fërō ip panam Aikup, in yip 
tarik ò inrē nö ṙòkhöre, in nup i panam ò inrē nö ṙòkhöre; 
3Nup maheuṅk minë mat yīö tökiröng kinlaha, nup minkahngö, nup tökiröng 
inrē pinngangkūö:  
4Hö-ö pöri ngam Tēv nö kētö ellōn yīö öi akahalōn, öt kētö mat yīö öi meuk, 
öt kētö nang yīö inrē öi hang, söl i ngih sakāmö.  
5Ngaich chin fën anāi samyeūheu el tönyalnyi hachō-o yīö: öt köinyngöre nun 
minë hilā yīö i alaha yīö, minë kunröpö yīö inrē nö öt köinyngöre nö i 
kunröön yīö.  
6Hö-ö yin nyā-aṅvkūö tö rôti, öt rēhĕn òk vāin hēk tökalēḵ tö-ôkö; hòṅ yīö 
akahakūö tö chu Tēv yīö öich Mā Tēv. 
7Ngaich hē yīö misī sölta i ngih chūökö, kunyī-inyre ngaich Sihòn ök rācha aṅ 
Hespòn Ôk inrē ök rāch aṅ Pāsan, nö lā-al hī nö kiyung, ngaich mihôiṅ ayī-ö 
tö cha:  

8Kē panam cha ngaich ayī-ö, ngaich kētö e nö amin yip Rūpön, yip Kāt inrē, 
ròngtī inrē öp miyöngö Manasē.  
9Lökten haköp në ṙô ngih kinlēḵngô, la-evṙen inrē tö u, hòṅ yīö kôlòṙen i nup 
vahīṙen.  
10Sökhak yin öi ṙòkhöre i ngih sakāmö i kūö ngam Tēv yīö ngam Mā Tēv; yip 
makūö yīö, miyöngö, minṙöinylö yīö, yöng kūö yīö kiyung inrē, höng ṙòkhöre 
inrē tarik Israĕl,  
11Yip kun kūön yīö, pīhö yīö aṅ tahëng inrē ellōn ngam elyöngö meh, 
löktökūö ap kamūöl ngòh meh söl ip famòk mak meh:  
12Hòn meh kuhēthötre im kinlēḵngô ngam Tēv meh ngam Mā Tēv, im 
töchūöku kinlēḵngô ò inrē, vahī ngam Tēv ngam Mā Tēv meh nö in meh i 
ngih sakāmö:  
13Pòn hòṅ haköpngen meh anga-aṅ nö in re i ngih sakāmö öm tarik, ngaich 
anga-aṅ inrē nö Tēv meh, sā ṙô ò nö ngaich nö in meh, sā ṙô ò inrē ngaich nö 
kilēḵngô nö in yik muvöhngö yīö, in Aprahām, in Isāk, in Yāköp inrē.  
14Öt rēhĕn chin höng in meh öich vītö ngih kinlēḵngô ngih töchūöku inrē 
kinlēḵngô;  
15Tön in ò ngam tösökhaka nö ihih nö hol hī i ngih sakāmö i kūö ngam Tēv hī 
ngam Mā Tēv, ane inrē in ò öp töt mi-ihih nö hol hī i ngih sakāmö:  
16(Pò yīö akahalōn tök inlahen hī iyöng panam Aikup; tö inlahen hī inrē yih 
lök elṙôngö pumnāmö tarik yik chahööḵngö yīö;  
17Ngaich yī-ö inrē meuk nup sinòkkūö in cha, insātēv cha, chōn ihong, rupīö 
humlum, nup mi-in cha:) 
18Hòn öt ngatī nö in yīö kikōnyö tarik, hēk kikānö tarik, hēk mupīhö, hēk 
miyöngö öp töhavööṙikūö ellōn i ngih sakāmö nö ṙā-ang im Tēv hī ngam Mā 
Tēv, nö kiröönngöre nö lök la-en nup tēv yip pumnāmö tarik; hòṅ yīö öt 
aṅhaṅvin tö rĕh tökumtö tö-angū-öṅ tö-angūövö chōn inrē; 

19Ngaich angū-ö min hē ò nö hang në ṙô ngih ötinkôlò, ngaich hakôlòre min 
anga-aṅ nö ellōnre, nö ngö ṙô, Īnu chin min tö lanāmö, pòrô öich lök im 
nganë-eṅ el-lōnre, öich ṙūöten hinyōyre holre tö ngam inṙehe nômö: 
20Öt aṙēlen ò an min ngam Mā Tēv, ngaich pöri min öp lanīnö ngam Mā Tēv 
öp lanīnö kumlēḵlōn ò inrē lullöre kūö nö ip tarik, ngaich ṙòkhöre nup öt 
inkôlò tökūchi i mat ngih līpöre nö hulalhaka min nö i kui ò, ngaich ngam 
Mā Tēv min nö sichngö öp minë-eny ò nö ṙā-ang elkatòh ngam halīöngö.  
21Hakôhngen ò min inrē ngam Mā Tēv nö im tötlöök in yip miyöngö aṅ 
Israĕl, sā nup öt inkôlò im kinlēḵngô ngam tökūichi nö i mat ngih līpöre 
ngam chöngö:  
22Ngaich yip mu-unôichngöre yanihih, kūön yīö samīöplö min nö unôichrit 
yīö, yip aṅ tahëng pumnāmö inrē yih min nö ṙā-ang tömarôvat panam, 
ngaich ngö ṙô, hē cha nö meuk nup tölëlngökūö invah im panam, nup invah 
inrē nup tī ngam Mā Tēv nö vīten e nö vāhav; 
23Tö ngam panam inrē nö keuheūtngöre nö ihong nö tameūyö, sāl inrē, 
töhūkūö, öt töteūichtu aṅkūö, öt rēhĕn nö ṙôngu, ötrēhĕn nö sīöp kiyôp nö 
umuh, sā tinṙōlngö Sôtöm Kômòrā, Atmā, Sapōim inrē, nup tiṙōlngö ngam Mā 
Tēv im tanānyö ò, lanīnö ò inrē:  
24Uroh min nö ṙòkhnyöre ṙô pumnāmö tarik nö ngö ṙô, Kūöyòh öng ngih 
panam? Asuh ap löknyö ṙanāchö ngam tökiröng tanānyö?  
25Ngaich tarik min nö ngö ṙô, Pò cha nö ṙāngö ngam kinlēḵngô ngam Mā Tēv, 
ngam Tēv yik muvöhngö cha, ngam vahītö ò nö in cha hē ò nö kēnyen cha nö 
ṙā-ang panam Aikup:  
26Ngaich kinröönngöre nö lök la-en tahëng tēv, ngaich salāmö u, nup tēv töt 
mikahkūö cha, nup töt kahëtö ò nö in cha:  
27Lökten ngam tanānyö ngam Mā Tēv nö tōttöre kūö nö i ngih panam, nö 
kētö kui e tö nup taṙòkhöre rinūtngövah tökūchiyö i mat ngih līpöre:  
28Ngaich ngam Mā Tēv nö i tanānyöre nö teuklen cha nö ṙā-ang im panam 
cha, i lanīnöre inrē, i tökiröng inrē tahëng panam, sā e i ngih sakāmö.  

29Aṅ im Tēv hī ngam Mā Tēv nup tönyatngö: nup töhameuktu pöri aṅ in hī tö 
yip kūön hī örheūheu, hòṅ hī la-evṙen tö nup ṙô i ngih chöngö.  

I. Chöngö 30 

Falngen Im Lanööken Tö Ngam Inkòlò 

1Ngaich angū-ö min, hē në nö ṙòkhöre nö yih nö i kui meh, ngam inkôlò tö 
ngam öt inkôlò inrē, minë ṙahātö chu nö i kūö meh, ngaich fēlen cha min më-
eṅ elṙôngö yip pumnāmö tarik, i kū-ö tī ngam Tēv meh ngam Mā Tēv nö 
ahōngen meh,  
2Ngaich havantöre më-eṅ im Tēv ngam Tēv meh ane inrē hang ṙô ò sā nup 
tinöölô meh tö chu i ngih sakāmö, më-eṅ tö yip kūön meh inrē, keuheūttö 
ellōnre, keuheūt tö nômöre inrē;  
3Ngaich min ngam Tēv ngam Mā Tēv meh nö havööngökūö ngam inkövö 
meh, aṙē-ĕlōn inrē tö meh, ngaich havantöre min nö hamūlö meh nö ṙā-ang i 
yip tarik, chūök tī ngam Tēv ngam Mā Tēv meh nö pirātngen meh.  
4Yĕn hĕng tak öp töha-uknyu aṅ in meh mi-iyöng i manā-ang kūö ngam 
halīöngö, nö ṙeū-eung in e min ngam Tēv ngam Tēv meh nö hamūlö meh, 
ṙeū-eung in e inrē min ang-aṅ nö kē-ĕren meh:  
5Ngaich ngam Tēv min ngam Mā Tēv meh nö kēten meh im panam ngam 
amin yik muvöhngö meh, ngaich më-eṅ min amīnu tö e; hakôlò meh min 
anga-aṅ inrē, ṙūölö ṙôngö meh min inrē anga-aṅ, mötlö tö yik muvöhngö 
meh.  
6Ngaich ngam Tēv meh min ngam Mā Tēv nö tunyinyngö ellōn meh, ellōn öp 
kūön meh inrē, hôm hāngenlōn tö ngam Tēv re ngam Mā Tēv öm keuheūttö 
ellōnre, keuheūttö nômöre inrē, hôṅ meh aṅ.  
7Ngaich ngam Tēv meh min ngam Mā Tēv nö ṙātö në ötinkôlò nö i kui yip 
tökunyahaelmat tö meh, i kui cha inrē yip tö sumrīk tö meh, yip mahakihten 
meh.  
8Ngaich havantöre min më-eṅ ane inrē hang ṙô ngam Mā Tēv, la-evṙen inrē tö 
nup inchöngten aṅ in ò nup tinöölô meh tö chu i ngih sakāmö.  

9Ngaich min ngam Tēv meh ngam Mā Tēv nö vīlen meh tëḵ i nup vahīṙen 
minë kuntī meh, i ṙòng ngam alaha meh, i ṙòng nup nuā meh, i ṙòng ngam 
tumlat meh inrē, nö lanöökö: pò ngam Mā Tēv min nö hēk nö ṙāmölōn nö in 
meh nö i tölöök, sā ò nö ṙāmölōn nö in yip muvöhngö meh. 
10Yē meh min hang ṙô ngam Tēv ngam Mā Tēv meh, öm haköp në inchöngten 
aṅ in ò në chöngö ò inrē në tö kūchiyö i mat ngih līpöre ngam chöngö, yē 
meh havöötökūöre im Tēv ngam Mā Tēv meh öm keuheūttö ellōnre, 
keuheūttö nômöre inrē.  
11Pò ngih inchöngten ngih tinöölô meh tö chu i ngih sakāmö, nö öt töyaha 
kanihngen nö in meh, öt rēhĕn ön nö marôvat.  
12Rö-ö an nö el halīöngö, töp löknyô meh ngö ṙô, Chiāp min tahöl ṙô hī 
yamônlö nö in hī, ngaich vīten hī öi hang ṙô e, hòṅ hī la-evṙen tö e?  
13Öt rēhĕn ön nö lamuh tö ngam mai, töp löknyô meh ngö ṙô, chiāp min 
tahölṙô hī mahavāngngöre tö ngam mai, nö kētö e nö in hī, ngaich vīten hī öi 
hang ṙô e, hòṅ hī la-evṙen tö e?  
14Röhta pöri ngam ṙô nö in meh, elvāng meh, ellōn meh inrē, pôm hōtu la-
evṙen tö e.  
15Yĕh meuk, i kūö meh tī chin i ngih sakāmö ṙātö nômö tölöök inrē kinpaha 
tötlöök inrē;  
16Pò chu tölṙô meh i ngih sakāmö öm hāngenlōn tö ngam Tēv ngam Mā Tēv 
meh, lök el nup talöökö ò, köptī inrē tö në inkaha fālen in ò, chöngö inrē tö 
në inkaha fālen aṅ in ò, hòṅ ngam Tēv ngam Mā Tēv meh nö hakôlò meh im 
panam ngam kū-ö meh kiröönngöre kē-ĕ me-eṅ e nö amin meh.  
17Yē ngam ellōn meh pöri nö havööngö kūöre, ngaich öt hang min më-eṅ, 
tūökiyö pöri, ngaich salām tahëng tēv, ngaich lök la-en u: 
18Vë-eny nang meh chin i ngih sakāmö, tö meh min öm kô-en lëlngö, hö-ö yin 
min marô-òten sakāmö im panam, ngam kū-ö yīö havāngngöre tö Yôtan öi 
kē-ĕ e nö amin yīö.  

19Havëkö ngam halīöngö chin tö ngam tumlat inrē nö mameuk i ngih sakāmö 
nö lā-al yīö, tö chu ngaich i kūö meh tī ṙātö nômö kinpaha inrē, inkôlò 
ötinkôlò inrē; lökten atöllö nômö, hòṅ meh aṅ, më-eṅ tö yip kūön meh inrē;  
20Öm hāngenlōn tö ngam Tēv ngam Mā Tēv meh, hang ṙô ò haköpngöre in ò: 
tön anga-aṅ an nômö meh, rôta sakāmö meh inrē hòṅ meh iyöng im panam 
ngam kinlēḵngô ngam Mā Tēv nö in yik muvöhngö yīö, in Aprahām, in Isāk, 
in Yāköp inrē, nö kētö e nö in cha.  

 I. Chöngö 31 

Ṙënngen Môsös Ang Yôsuā 

1Ngaich kiröönngöre Môsös nö ṙô tö në ṙô nö in yik Israĕl.  
2Ngaich ngö ṙô ò tö cha, Hēngòng nët anāi samyeūheu ṙēti chin ngaich i ngih 
sakāmö; ngaich chin rö-ö kô kunyi-inyre kuhēthöt re inrē: ngaich ngö ṙô 
ngam Mā Tēv tö chu inrē, Hö-ö man më-eṅ havāngngöre tö ngih Yôtan.  
3Ngam Tēv meh an min ngam Mā Tēv urēhĕkūö meh nö havāngngöre; anga-
aṅ öp min ma-ahatngö vē pumnāmö tarik nö i kūö meh, ngaich më-eṅ min 
amīnu tö cha: Yôsuā ap min mahavāngngöre nö urēhĕkūö meh, sā ṙô ngam 
Mā Tēv nö ngaich.  
4Ngaich ngam Mā Tēv min nö tinī-iv tö cha sā tī ò tö Sihòn Ôk inrē, nak 
rācha aṅ Amôr, tök panam cha inrē; ök tö-ahöti tö ò.  
5Ngaich ngam Mā Tēv min nö kēten cha nö i kūö meh, ngaich yī-ö min tinī-iv 
tö cha sā nup inchöngten nup tinöölô yīö tö chu.  
6Ngëtöhëch hangë alahare inrē, un pa-ekūö, unrēhĕn rāilö alaha tö cha: tön 
ngam Tēv meh an ngam Mā Tēv, anga-aṅ an kumrööngöre nö in meh; öt hō 
an nö öt teunglen tī tö meh, öt rēhĕn nö ṙāngen meh.  
7Ngaich Môsös nö havëten Yôsuā, ngaich ngö ṙô tö ò nö i kūö yik Israĕl, 
Ngëtöhëch hangë alahare inrē: tön kiröönngöre man hol vē tarik ip panam öp 
kinë-eṅkūö cha tö ngam Mā Tēv nö chūöku ṙô nö in yik muvöhngö cha: 
ngaich vīten cha më-eṅ min nö amīnu tö e.  

8Ngam Mā Tēv, anga-aṅ kumröönngöre nö urēhĕkūö meh; in meh an min, öt 
hō an min nö öt teunglentītö meh, öt hō nö rāngen meh: um pa-ekūö, um 
rĕhĕn ngāng alaha.  

Vë-evkūö Minë Chöngö Eltö Sat Samyeūheu. 

9Ngaich Môsös nö kūich ngih chöngö, ngaich kētö e nö in yik kūönṙô kikōnyö 
kūön Lēvī, yik kameun ök kasòng chöngö ngam Mā Tēv, in yik minṙöinylen 
inrē aṅ Israĕl.  
10Ngaich Môsös nö tölṙô cha, nö ngö ṙô, i kinheūtö tösat samyeūheu, ip hē 
ngam samyeūheu ṙinānyö, ip tökiröng sakāmö inrūkui,  
11Hē Israĕl nö ṙòkhöre nö yih nö hameuktöre nö i kūö ngam Tēv ngam Mā 
Tēv meh ip chūökö atöllö ò min, vë-ekūö ngih chöngö më-eṅ min i kūö Israĕl 
nö ṙòkhöre nö elnang cha.  
12Hamūl yip tarik, kikōnyö kikānö inrē tö yip kunkūöṅnö, aṅ tahëng inrē ap 
lama-ël inkūp kinlōngö meh, hòṅ cha nö hang, hòṅ cha inrē nö haköp, pa-
ekūö inrē tö ngam Tēv meh ngam Mā Tēv, la-evṙen inrē nö haköp kö në ṙô 
ngih chöngö; 
13Hòṅ yip kūön cha, yip töt akahalōn, nö hang haköptöre inrē nö pa-ekūö tö 
ngam Tēv meh ngam Mā Tēv, hanöng saha rô-òten yīö iyöng im panam ngam 
kū-ö yīö havāngngöre tö Yôtön öi kē-ĕ e nö amin yīö.  

Manāngô Ngam Tēv Nö In Môsös 

14Ngaich ngö ṙô ngam Mā Tēv tö Môsös, Yĕh meuk, yih nup sakāmö meh öm 
hòṅ kapah: havëten Yôsuā, umuh nā-aṅ inrē el rūkui manūlö, hòṅ chu kētö 
chöngö in ò. Kiröönngöre ngaich nā Môsös nāṅ Yôsuā, ngaich umuh cha-a el 
rūkui manūlö.  
15Ngaich meūkö ngam Mā Tēv nö el rūkui el öp tökufëi taṙūl: ngaich ngam 
tökūfëi taṙūl nö söktöhech nö i kui inkūp ök rūkui.  
16Ngaich ngih ṙô ngam Mā Tēv tö Môsös, Yĕh meuk, haṙòh man min in yip 
muvöhngö meh; ngaich choholre min vē tarik, ngaich tömrit tötohtöre tēv 

ngam panam, ngam chūök cha nö kiröönngöre nö in cha, ngaich rāngen chu 
min, ngaich piyāingö ngam kinlēḵngô chu ngam vahīten chu in cha. 
17Ngaich min öp tanānyö chu ip sakāmö angū-ö nö tōttörekūö nö lā-al cha, 
ngaich chu-ö min ṙāngen cha, ane inrē hayunngökūöre min chū-ö tö cha, 
ngeūṅki min cha-a inrē, pōyen nup min tötlöök kanihngen inrē yamihtöre nö 
i kui cha; lökten cha min nö ngö ṙô ip sakāmö angū-ö, Röh ön në tötlöök nö 
yih nö i kui hī, pò ngam Tēv hī nö öt in hī?  
18Kô-en chin min hayunngökūöre ip sakāmö kūö nup tötlöök nup la-en meh 
min, tökūö yīö havööngökūöre i tahëng tēv.  
19Yĕh lökten, kūich ngih yin tinkökö yīö, haköptö yip kūö Israĕl tö e inrē 
chaphöt e elvāng cha, hòṅ ngih tinkökö nö mahameukhöti nö lā-in chu nö lā-
al yip kūön Israĕl.  
20Pò chu hē chu ngaich kēhĕtnen cha ip panam ngam kinlēḵngô chu in yik 
muvöhngö chu, töhëmö aṅkūö tö aṅteh höni inrē; keuheūtökūö cha-a min 
ngaich nö nyā-aṅvkūö hatööḵngen re inrē, kirönglöre alaha ngaich; hē e cha-
a min nö havööngökūöre nö i tahëng tēv lök la-en u inrē ngaich öt mikūöṙen 
tö chu, piyaingö ngam mikinlēḵngô chu inrē.  
21Ngaich angū-ö min, hē nup tötlöök kanihngen inrē nö yih nö i kui cha, 
ngaich ngih tinkökö min nö hameukhötī nö i kūö cha nö sā mameuk; pò e 
min nö öt vāchiyö nö ṙā-ang elvāng yip kūön cha: pò chu akahalōn tö chanöh 
ellōn cha nup tahömken cha, uroh ing töngamuh, urēhĕkūö chu kēten cha im 
panam ngam ṙô chu kilēḵngôre. 
22Lökten Môsös nö kūich ngih tinkökö ik sakāmö angū-ö, ngaich haköpten yik 
kūön Israĕl tö e.  
23Ngaich kētö chöngö Yôsuā anga-aṅ ök kikōnyö kūön Nön, nö ngö ṙô, 
Ngëtöhëch hangë alahare inrē: tön kētö vē kūön Israĕl man min im panam 
ngam kinlēḵngô chu in cha: ngaich chū-ö min holtöṙah meh.  
24Ngaich angū-ö, hē Môsös nö keūheūtötī nö kūich ṙô ngih chöngö nö i mat 
līpöre, hanöng saha u nö keuheūten,  

25Ngaich Môsös nö tölṙô yik Lēvī, yik kameun ök kasòng chöngö ngam Mā 
Tēv, nö ngö ṙô,  
26Kē ngih līpöre ngam chöngö, ṙātö e i kaha ngam kasòng chöngö ngam Tēv 
meh ngam Mā Tēv, hòṅ e nö umuh nö inmeuktö fālen meh.  
27Tön akahalōn chin tö meh ma-ahôngen, tö ngam tökeh likeun meh inrē: yĕh 
meuk, ṙòngmö aṅ chin in yīö i ngih sakāmö, ngaich yī-ö ahôngen ngam Mā 
Tēv: ngaich hönlöre unôichrit öp kinpaha chu?  
28Hamūltö yip minṙöinylen in chu nö ṙòkhöre i miyöngö yīö, yip yöng kūö 
yīö kiyung inrē, hòṅ chu elnang cha ṙô tö në ṙô, havëkö ngam halīöngö inrē 
tö ngam tumlat nö mameuk nö lā-al yīö.  
29Tön akahalōn chin tö yīö keuheūtngöre tī min hachōichngöre unôichrit 
kinpaha chu, öi kānngöre tö ngam talöökö ngam tinöölô yīö tö chu; ngaich 
palā-aiṙen yī-ö min kūö tötlöök i nup unôich sakāmö; pò yīö min la-evṙen tö 
tötlöök i ngam Mā Tēv, öi harunnyö tanānyö ò lökten i la-en minë kuntī yīö.  

Tinkökö Môsös 

30Ngaich Môsös nö vëhöt elnang yip tömūlhak Israĕl tö në ṙô ngih tinkökö, 
hanöng saha u nö keuheūtlöre.  

I. Chöngö 32 

1Kētö elnangre, yī-ö halīöngö, töich ṙô-òvö; hökngen ngam tumlat inrē, nö 
hang në ṙô elvāng chu.  
2Sā sanuktö kumṙah an min ngam inköphöti tö chu, sā hanusngö tacham min 
ngam ṙô chu: sā kum kumṙah irōi tö-ayal kiyôp, sā töpaṙōnga inrē kumṙah nö 
i ṙōi kun chōn:  
3Pò chu min ahangkö minë- eny ngam Mā Tēv: eū ṙôkö ngam Tēv hī.  
4Ngam Ihong, töteung ap la- en ò: Pòn ṙòkhöre nup talöökö ò nö inkaha fālen: 
Tēv kanô-en an öt aṅhāṅv-in inrē tö tötṙong, Tölöök an töchip inrē.  
5Chōchö tī yin nö in ò, hö-ö yin nö kūön ò, pinṙôkö an nö in cha: töngë-eṅ 
ellōn yin tökuròk inrē nö tūmö.  

6Ngatī öyih havahal im Mā Tēv, Ō tökulō-ov tarik töt akaha inrē? Hö-ö ang 
nö yöng meh ngam mahavaha meh? Vahīlö ò më-eṅ, haköpi inrē më-eṅ?  
7Köpölōn tö nuk hötṙeh sakāmö, Ngëichngö nuk samyeūheu töṙōl chap: 
Hatön öp yöngre, ngaich hameukhömat meh min anga-aṅ; Yip minṙöinylö 
meh, ngaich vë-enynang meh min cha-a.  
8Hē ngam lātulöng takô nö kē-ĕkūö pumnāmö tarik tö amin cha, Hē ò nö 
harēvngen kūön tarik, ngaich anga-aṅ nö vītö kūöngö tarik. Sā tumtak yip 
kūön Israĕl.  
9Pò ngam minchööḵö ngam Mā Tēv nö i yip tarik ò; Yāköp öp amin ò nö 
kintölö.  
10Kôtökūö anga-aṅ tö ò nö el tönyalnyi panam, el öp töngehngö inrē tövūṙa 
ṙô tönyalnyi; havīlen ò anga-aṅ, ṙūötökūö tö ò, aṅten ò anga-aṅ sā tarik ellōn 
mat ò:  
11Sā öp matēṙö mahalōinyköre el öp fôngöre, öp kumteūköre nö i kui nup 
kūönre, hanyāknyö këlre anga-aṅ, kē-ĕ u anga-aṅ, ngaich i rōi këlre tī tö u:  
12Höng ngam Mā Tēv mahachō an, Öt tötohtörevö inrē tēv in ò.  
13Vīten ò anga-aṅ nö el nup chūökö lātulöng töng tumlat, Ngaich nyā-aṅvkūö 
anga-aṅ töṙanuöhlö ṙòng aṅ panô-òṅ; ngaich vīten ò anga-aṅ inrē nö nyôknyö 
höni nö ṙā-ang mat ihong, tavī-i inrē ṙā-ang i töngëḵ ihong;  
14Ta-öng aṅteh nuā, aṅteh sīṅp inrē, tösangöö kūön sīṅp, kan kūön sīṅp aṅ 
Pāsan, pököre inrē, Hol tö ayū elkilpong öp maita; Öp mahām vāin inrē öp 
tö-ôkö tö meh.  
15Kirönglöre alaha pöri Yesūrön, kiyānöre inrē: ṙūöhölre alaha man, kufëi 
man, vītöre man ngaich ayō-a; ngaich anga-aṅ nö ṙāngö ngam Tēv ngam 
vamī an, ngaich höhngöre hanāngen töm Ihong inyööken aṅ in Ò.  
16Vīten ò cha-a nö kunyahalōn nö i nup tahëng tēv, antī tö sumòkkūö cha-a 
nö harunnyö tanānyö.  

17Kētö tökētu cha-a nö i sī-ö, yip törö-ö nö tēv; i nup tēv nup töt mikahkūö 
cha, nup tufömngöre tö möl tö yīhih, nup töt pinhë-eṅkūö yik muvöhngö yīö.  
18Hö-ö më-eṅ chumkūöṙen töm Ihong kamyônyen meh, Vaichngö tö ngam 
Tēv öp kamëtö kinyônyö meh.  
19Meūkö e ngam Mā Tēv, ngaich sa-òkhen cha, kūö ngam inrunnyö lanīnö tö 
yip kikōnyö kūö ò, yip kikānö kūön ò inrē.  
20Ngaich ngö ṙô anga-aṅ, hayunngö kūöre chin min in cha, Ngëichkö öp 
manāngen cha chin min: pò cha nö tūmö kamahngenre tölōnre, nyīö yin 
chūök töt ṙinātö ellōn.  
21Vīten chu yin kunyahalōn in ò öp tö rö-ö tēv; Harunnyö lanīnö chu yin tö 
nup tötöl in cha: Vīten cha chin min nö kunyahalōn nö in cha yip törö-ö nö 
tarik, Harunnyö lanīnö cha chin min in yip pumnāmö tarik töt akaha.  
22Pòn tōttöre kūö öp tameūyö lanīnö chu, ngaich ṙāptökūö öp lataṙeū takô el 
anūlö, ngaich ngeūṅk tö ngam tumlat tö nup aṅkūö e inrē, ngaich föngtökūö 
nup röönti nup rôngö.  
23Afônglö kui cha chin min tö öt lanöökö; Keuheūtngö nup chòkre chin min 
in cha.  
24Yëngen yip min nö aheuk, ngaich ṙāpngö, tökūö töhū ta-ök tameūyö, töyah 
inlëlngöre: Tīntö kanap töṙeūla chin min in cha, holtö nup töròlhaka el 
tumlat.  
25Lā uk min ngam sanët nö miṙīvngölōn, el urôhò inrē pinhë-eṅkūö; hatngö tī 
an min tö ṙāl tarik rēlö inrē yip pamôḵ nö hol tarik köpakū- ukui.  
26Ngö ṙô chū-ö marô- vat tī chin pirātngen cha, Vīten öp kanöpölōn chin tö 
cha nö ṙā-ang re nö i tarik:  
27Öt pa-ekūö öre chū-ö tö inkeūlö öp tökunyahaelmat, hòn öt vāchö kūölōn 
yip lā-al cha, hòṅ cha nö öt ngö ṙô, Hapōi- löng ön ngih kël hī, Rö-ö nun në 
nö tī ngam Mā Tēv.  

28Pò cha nö pumnāmö tarik töt aṅhāṅv in tö inlēnö, öt īnu inrē cha-a tö 
mikahelmat.  
29Akaha yip öre, hòṅ cha nö akaha elmat tö ngih, hòṅ cha nö ngëichkö öp 
manāngenre!  
30Sitih inlahen öp töhĕng tak nö lūḵ töhĕng köny, Nët tak inrē nö pāngö tī tö 
tösöm köny, yĕn öt ngam Ihong cha mi- inyihngen cha, Ngaich kēten cha 
ngam Mā Tēv?  
31Pò ngam ihong cha nö öt sā ngam Ihong hī, uroh yin vē lā-al hī nö akaha 
elmat.  
32Pò nup vāin cha nö aṅ Sôtöm nö vāin. Aṅ panô-òṅ Kômòra inrē: nup ṙòng 
vāin cha tö angūṅövö nö ṙòng vāin, angū-övö nup mupōkö u:  
33Tökapāhukūö nup aṅ i kumeteū tulan vāin cha, nup tökapahukūö inrē aṅ i 
pēch.  
34Röh ön në nö halīniṙen nö hanöngken chu, haköpikūö nö el chūök chehen 
chu?  
35Aṅ in chu ap invahalvah; inṙënngen inrē, ip hē öp röön cha min nö taleūchi 
pò öp sakāmö yöng öt kanôlò cha nö röhta, nup yamih nö i kui cha min nö 
kurāten.  
36Pò ngam Mā Tēv min nö akah fālen yip tarikre, havanrit lōnre ngaich kūö 
yik tarik ò: Yĕn meuk öp kumlēḵ cha anga- aṅ nö ṙö-öv, nö öt tö-ōtrevö, tö-
öpikūö hēk ṙānyu nö el kahôyö.  
37Ngaich ngö ṙô anga-aṅ min, Isuh nup tēv cha öp Ihong chūök inyönglen 
cha;  
38Nup kamā tösangöö kahëtö cha, ngaich òk vāin nup tö-ôkö tökētu? hökngen 
u nö choholre nö holṙen yīö, hökngen u nö lamaklen yīö.  
39Yĕh meuk öi tö chu, öich chū-ö, öich anga-aṅ, Öt tēvu umuh nö hol chu: 
Kapaha tī chin, ngaich öich vītö aṅ inrē; Nyahaṅv tī chin, lööken tī inrē; öt 
hĕng tak tökô nö ṙā-any ṙā-ang eltī chu.  

40Pò chu hachônglö këlre im halīöngö, ngaich ngö ṙô, sā chu tö-aṅ örheūheu.  
41Yē chu hakeut ngam sanëtre tö-amëla elmat, Ngaich ngam kël chu nö kiṙap- 
ngöre nö im inkaha fālen; Kētö invahal chin min in yip lā-alre haṙënhangen 
chin min in yip tösumrīk tö chu.  
42Ha-òkkūö nup chòkre chin min tö mahām, mīktö alaha min öp sanët chu; 
hol tö mahām töfëli tökē-ĕ inrē, löktökūö kui yip yöngṙen ngam tökunyaha 
elmat.  
43Ṙāmölōn, Ō yī-ö pumnāmö tarik, hol vē tarik ò: pò ò min nö havahalvah 
mahām yip tarik ò, ngaich kētö invahalvah nö i yip lā-al ò, ngaich vītö inlām 
tökööl yip tarik ò, im panam ò.  
44Ngaich yihtöre Môsös ngaich vë-eny nup ṙô ngih tinkökö nö elnang yik 
tarik, anga-aṅ, Yôsūa inrē ök kikōnyö kūön Nön.  

Mana-aṅ Ṙô Môsös Nö Halēn 

45Keuheūtngöṙôre ngaich Môsös tö në ṙô nö in yik Israĕl:  
46Ngaich ngö ṙô anga-aṅ tö cha, Kētö ellōnre yin i në ṙô në hameuktö chu in 
yīö i ngih sakāmö; në tinöölô yip kūön yīö min tö yīö, nö haköpkö u nö la-
evṙen, tö në i ngih chöngö,  
47Pòn rö-ö angū-ö nö töng töl nö in yīö; pò e nö nômö yīö; lökten in e yī-ö 
inrē min marô-òtö sakāmö im panam, ngam kahë yīö kiröönngöre lamuh tö 
Yôtön nö amin yīö.  
48Ngaich im sakāmö angū-ö ngam Mā Tēv nö vë-ekūö Môsös nö ngö ṙô, 
49Yônlö man i kui ngih rôngö Aparim, im rôngö Nepō, im panam Mô-ap, 
ngam tökamlö nö i Yerikō; ngëichkö ngam panam Kanā-an, ngam kahëtö chu 
nö amin vē kūön Israĕl:  
50Ngaich kapah i kui ngam rôngö chūök meh yônlö, ngaich hamūltöre i yip 
tarik meh; sā Āròn ök mak alaha meh nö kapah nö i kui öp rôngö Hōr, ngaich 
hamūltu nö i yip tarik ò:  



535 

 

 
   Nicobarese Bible 

© 2014, Bible Society of India. 
 

 
 

 

51Pò meh köölö fālen in chu elṙôngö yip kūön Israĕl i nup mak Meripā i 
Katĕs, el tönyalnyi i Sin, pò meh öt ahetlen chu el ṙôngö yip kūön Israĕl.  
52Pò meh min höng meuk ngam panam i kūö meh; hö-ö pöri min chuh in e el 
ngam panam ngam kahëtö chu in yip kūön Israĕl.  

 I. Chöngö 33 

Hakòlò Minë Miyöngö Israel Ang Môsös 

1Inkôlò ön ngih, aṅtī Môsös ök tarik ngam Tēv nö hakôlò yik kūön Israĕl 
urēhĕkūö kinpaha ò.  
2Ngö ṙô anga-aṅ, Yih an ngam Mā Tēv nö ṙā-ang Sināi, ngaich choholre nö in 
cha nö ṙā-ang Sēir; yang anga-aṅ nö ṙā-ang ip rôngö Parān, yih anga-aṅ nö ṙā-
ang i yip tösöm köny töhet: lahāmö ò ök chöngö cha tötameūyu.  
3Hôṅ, hāngenlōn anga-aṅ tö yik tarik; ṙòkhöre yik töhet ò nö eltī ò: ngaich 
cha-a nö i röön meh nö ūichngöre; kö teūngen min cha-a tö nup ṙô meh.  
4Hĕng öp chöngö hachöngten Môsös nö in ih, nö amin öp manūlö Yāköp.  
5Rācha anga-aṅ misī nö i Yēsurun, Hē yik yöng kūö tarik nö hamūlö, ṙòkhöre 
yih miyöngö Israĕl.  
6Hökngen Rūpön nö aṅ, nö öt kapah; hökngen yip tarik ò pöri nö kūöṅnen.  
7Ngih ön inkôlò Yūtā: ngaich ngö ṙô anga-aṅ, Mā Tēv, hang ṙô Yūtā, 
Kēhĕtnen ò in yip tarik ò: tökô-òre alaha an anga-aṅ nö in re; ngaich më-eṅ 
min hamòlṙen Ò in yip lā-al ò.  
8Ngö ṙô anga-aṅ inrē nö in Lēvī. In ngam tölöök meh an ngam Tumin Urim 
meh inrē, ngam tökalaha tö meh i Māsah, ngam lahā-alkūö meh i nup mak 
Meripā;  
9Ök tö ngö ṙô tök kikōnyö yöngre, kikānö yöngre inrē, Hö-ö chin meūkö ò; öt 
rēhĕn anga-aṅ nö akah mak alahare, öt rēhĕn anga-aṅ nö akahakūö tö 
kūönre: pò cha nö haköpkö ngam ṙô meh, haköp chöngö meh inrē.  

10Haköpten Yāköp cha-a min tö inkaha fālen aṅ-in meh, Israĕl inrē tö ngam 
chöngö meh: Ṙātö lōpan min cha-a nö i kūö meh, öp tö nòngre inrē töföngö 
tökētu el tahāklö meh.  
11Mā Tēv hakôlò nup chehen ò, hō-ö nup vahīṙen kuntī ò inrē: i ṙat cha tī foh 
yip chamôhòlre nö lā-al ò, Cha-a inrē yip tö sumrīk tö ò, hòṅ cha nö öt 
choholre nö hēk.  
12Ngö ṙô anga-aṅ nö in Penyamin, Ngam hanāngen ngam Tēv min. Öt 
pinlānguṙen nö iyöng in ò; hĕng sumkan an nö ruptö kui ò iyöng hôi kūö 
hanīöng ò inrē anga-aṅ.  
13Ngö ṙô anga-aṅ inrē nö in Yôsĕf, Tökôlò öp yēḵ panam ò tö aṅ im Mā Tēv; 
tö nup töpōiṙāi chehen ngam halīöngö, nup tacham, ngam mai inrē 
töhulalhak nö lātaṙeū,  
14Tö nup töpōirāi chehen ṙòng aṅ im tavūöi, Nup töpōiṙāi chehen inrē tösīöp 
aṅ im chingënt,  
15Nup yöng kūö chehen inrē aṅ i minë hötṙeh rôngö, nup töpōiṙāi chehen inrē 
aṅ i minë rung töt chanuhuvṙen,  
16Töpōiṙāi chehen inrē aṅ ngam tumlat öp tanöö-öl e inrē, öp tölöök lōn ò 
inrē ngam mī-iyöng el töyul: hökngen ngam inkôlò nö teung i kui Yôsĕf, el 
chalòng kui ò ngam töha- kösiṙen tö yik mak alaha ò.  
17Nup lanòh köny nuā ò, ineūeu ò; tö nup sinrōl ò sinrōl öp aṅ el inchōn 
kōiny nuā inrē: Aṅtīten tö anga-aṅ min nö kuköhngö yip tarik nö ṙòk- höre 
söl i manā-ang kūö ngam tumlat: ngaich cha-a nö söm köiny aṅ Ifrēm, köinyu 
inrē acha-a aṅ Manasē.  
18Ngö ṙô anga-aṅ inrē nö in Sepulòn, Ṙāmölōn, Sepulòn, tökunnyī- nyö meh: 
Isakār inrē el minë rūkui meh.  
19Havëtö yip tarik cha-a min nö im rôngö; in e cha-a min nö kētö tökētu an i 
lanöökö: pò cha min nö nyôklö töpōyen aṅ ngam mai, töt meūkö inrē kanôlò 
ngam kuyāyö.  

20Ngö ṙô inrē anga-aṅ nö in Kāt, Tökôlò ap yēḵ anga-aṅ öp ṙamūönyö ṙôkti 
Kāt: iyöng an sā kan Lāyön, Chiṙës kël inrē, hôṅ, el chalòng kuire inrē.  
21Ngaich anga-aṅ inrē nö atöllö öp töhĕng tāk minchööḵöre, pòn in e nö 
höngkaṙen öp minchööḵö ngam kamëtö chöngö; ngaich yih anga-aṅ nö hol tö 
yip yöngkūö tarik ngaich anga-aṅ nö kahôklö kui töp töchip aṅ im Mā Tēv 
nup aṅ in ò inrē inkaha fālen i Israĕl.  
22Ngö ṙô anga-aṅ inrē nö in Tën, lāyön ön Tën, kummöilöre nö ṙā-ang Pasān.  
23Ngö ṙô anga-aṅ inrē nö in Neftalī, Ō Neftalī tötöḵngen töhanā- ngen, tööḵlö 
inrē tö inkôlò aṅ im Mā Tēv: amin tö ngam lā sūng man tö ngam lā lòhngö 
inrē.  
24Ngö ṙô anga-aṅ inrē tö Asēr, Tökôlò an yēḵ Asēr tö nyīö; hökngen ò yēḵ nö 
töhō-ov tö yip mak alahare, Hökngen ò nö kasum röönre nö el tavī-i.  
25Vët nup min, mās inrē kun- ṙōlkūö inkūp meh; Sā nup sakāmö meh inrē, 
ngatī min öp kumlēḵ meh.  
26Öt hĕng tösāta nö im Tēv, Ō Yësurun, Mī-i uk ngam halīöngö öm hamòlṙen, 
ip minā-aṅre öm el minë taṙul.  
27Elyöngö meh an ngam Tēv tö-örheūheu-aṅ, elkatòh inrē nup kël töt 
chanūhuvṙen: ngaich anga-aṅ nö kuringnyö ngam lā-almeh nö ṙā-ang i kūö 
meh, nö ngö ṙô, ahatngö tīre.  
28Ngaich Israĕl nö iyöng i chūök öt pinlāngen, ip löklö mak Yāköp, ip panam 
sāiny vāin inrē; hòṅ, piṙōng tö tacham ngam halīöngö ò.  
29Ō Israĕl, töṙāmölōn man: achiāp tösā meh, tarik töha- yöölöngṙen tö ngam 
Mā Tēv, ngam hinòlṙen meh lanaklö, anga-aṅ an sanët nö ineū-euṅ meh! 
Hökngenre yip min lā-al meh nö elkatòh meh; ngaich më-eṅ min röön tö ël 
nup chūök insātēv cha.  

I. Chöngö 34 

Kinpāha Môsös 

1Ngaich ang Môsös nö ṙā-ang nup panam töṙa-ākūö panam Mô-āp nö yônlö 
nö i kui öp rôngö Nipō, nö el kui Piskē, öp törònglö nö i Yerikō. Ngaich ngam 
Mā Tēv nö hameukhömat ò tö nup panam Kilīöt, tölngö kūö Tën;  
2Keuheūtlöre inrē Naftalī, töp panam Ifrēm Mānāsē inrē, ṙòkhöre panam Yūta 
inrē, söl lamuh tö ngam mai,  
3Lā lòhngö ngam töṙā-akūö inrē achāṙö Yerikö, öp elpanam nup tösā tö-ôkö, 
söl i Sō-an.  
4Ngaich ngö ṙô ngam Mā Tēv tö ò, Ngih ön yih panam kinlēḵngô chu in 
Aprahām Isāk, Yāköp inrē öich ngö ṙô, Kētö e chin min ip kūön meh: höng 
hameukhömat meh chin tö e hòṅ meh kôta mat meūkö e, hö-ö pöri më-eṅ 
havāngngöre umuh.  
5Lökten Môsös ök tarik ngam Mā Tēv nö kapah nö umuh im panam Mô-āp, sā 
ṙô ngam Mā Tēv.  
6Lāpngen ò ngaich acha-aṅ nö el achāṙö öp panam Mô-ap öp tö kamlö nö i 
Petpiôr: öt tarīk pöri tö akahakūö töp anūlö ò söl i ngih sakāmö.  
7Hēngòng nët anāi samyeūheu ṙēti ang Môsös hē ò nö kapah; öt paṙeūma 
elmat anga-aṅ, öt rēhĕn ök kumlēḵ nö kūönngöre.  
8Lūöi anai sakāmö yik kūön Israĕl nö peūnyö Môsös nö el nup töṙā-akūö 
panam Mô-āp: ngaich keuheūten nup sakāmö pineūnyö miṙīvlōn tö Môsös.  
9Ngaich ang Yôsuā ök kikōnyö kūö Nön tö tööḵlö tö mikah; pò Môsös nö ṙātö 
eltire nö i kui ò: hang ṙô ò ngaich yik tarik kūön Israĕl ngaich taūngen nö 
sāṙô ngam Mā Tēv nö tölṙô Môsös.  
10Öthĕng tak pròfĕt hēk tösā Môsös nö tö taköllöng nö kui Israĕl hēngen tö e, 
ök mikahakūö ngam Mā Tēv nö i kūö ò;  
11I nup minkahngö pinngangkūö inrē, nup tahīntö ngam Mā Tēv nö in ò nö 
la-evṙen i panam Aikup, in Fërō, in yik tarik ò nö ṙòkhöre, i nup panam ò inrē 
nö ṙòkhöre;  

12Nup minhôiṅyö kël inrē, i nup tökiröng pinhë-eṅkūö inrē nup tī Môsös nö i 
kūö yik kūön Israĕl.  

Yôsuā 

Yôsuā 1 

Hōtu Yôsuā Tö Ngam Tēv Nö Kē-ě Kanā-an 

1Ngaich angū-ö nö ngö inlahen unôichrit kinpaha Môsös ök tarik ngam Mā 
Tēv, tö ngam Mā Tēv nö vë-ekūö Yôsuā ök kikōnyö kūön Nön mameukṙen 
Môsös, nö ngö ṙô,  
2Kapah ök tarik chu Môsös, yĕh lökten choholre, kuṙòh havāngngöre tö ngih 
Yôtön, më-eṅ ṙòkhöre inrē vē tarik, im panam kahëtö chu in cha, in më kūön 
Israĕl.  
3Keuheūtlöre nup töng röönka ël min tö el röön meh, in meh nö kētu tö chu, 
sā ṙô chu in Môsös. 
4Löktökūö el tönyalnyi, tö ngih inrē Lepanön söl im tökiröng tahël, ngam 
tahël Yufratīs, ṙòkhöre panam Hitāit, söl im Tökirön Mai inrē i löktö ngam 
tavūöi, angū-ö min kūöngö meh.  
5Öt hĕngtak min tarik tökô nö sökhak nö i kūö meh i rô-òtö sakāmö meh aṅ: 
sā chu misī in Môsös, ngatī chū-ö min in meh: öt hō chin min öt teung in 
meh, öt rēhĕn ṙāngen, meh.  
6Ngëtöhëich hangë alahare inrē: tön vīten vē tarik man nö amin tö ngam 
panam, ngam kinlēḵngô chu i yik muvöhngö cha nö tö kētu nö in cha.  
7Höng hangëḵeṅre më-eṅ um pa-ekūö inrē, haköpkö ngam chöngö la-evṙen 
asā-a e nö ṙòkhöre ngam tinöölô meh tö Môsös ök tarik chu: um havööngö 
kūöre tö e lahāmö hēk la tavē, hòṅ meh teunglen ip töng kū-ö meh 
kirööngöre.  
8Un ṙā-ang elvāng meh min ngih līpöre ngam chöngö nö kiröönngöre, peuheū 
harap pöri më-eṅ asīn nup i mat e hòṅ meh la-evṙen haköpkö nup tökūichö 
nö i mat e: kôlò ap min talöökö meh yē meh ngatī, ngaich më-eṅ min 
teunglen 

9Röh öich chū-ö tamölrô meh? Ngëtöhëich hangë alahare inrē; un pa-ekūö, 
un rēhĕn ngāng alaha: tön in meh an ngam Tēv ngam Mā Tēv meh ip töng 
kū-ö meh kiröönngöre.  

Kētö Chöngö Re Yôsuā Nö In Yik Tarik 

10Ngaich Yôsuā nö tölṙô yik yöngṙen kumyung in yik tarik, nö ngö ṙô, 
11Kiröönngöre man lök ellōn ngam elyöngö, tölṙô yip tarik, ngö ṙô, Halēn 
nyā-aṅkūö yin; tön i ël tölūöi sumkam yin havāngngöre tö ngih Yôtön, öi 
kiröönngöre kē ngih panam nö a min yīö ngam kahëtö ngam Tēv yīö ngam 
Mā Tēv nö amin yīö.  
12In yip Rūpön, in yip Kāt, in yip töròngti miyöngö Mānasē inrē, ang Yôsuā 
nö ngö ṙô nö, vë-ekūö cha,  
13Köpölōn tö ngam ṙô ngam tinöölô yīö tö Môsös ök tarik ngam Mā Tēv, nö 
ngö ṙô, Kētö haneūheu yīö an ngam Tēv yīö ngam Mā Tēv, kē-ĕkūö yīö min 
inrē tö ngih panam.  
14Höngngöh min yip pīhö yī-ö, yip kūön, yīö, nup nuā yīö, nö im panam 
lamuh tö Yôtön ngam kahëtö Môsös nö in yīö; havāngngöre pöri min yī-ö öi 
aṅhāṅvtī urēhĕkūö yip holre, ṙòkhöre yip tökalēḵ tarik yip töt pinhë-eṅvkūö, 
ngaich holṙen cha min:  
15Hanöng saha tī ngam Mā Tēv nö kētö haneūheu hol yīö, sa tī ò nö ngaich 
nö in yīö, ngaich cha-a inrē nö kē ngam panam aminre ngam kahëtö ngam 
Tēv yīö ngam amin yīö, ngaich hayōmö e, ngam kahëtö Môsös nö in yīö ök 
tarik ngam Mā Tēv lamuh tö Yôtön lā löklö ngam tavūöi.  
16Sap ṙô Yôsuā cha-a ngaich, nö ngö ṙô, La-evṙen in min tö nup tinöölô ih tö 
meh nö ṙòkhöre, kiröönngöre in min inrē ip töng kū-ö tī meh tīnngen ih.  
17Sā ih misī hang ṙô Môsös i tökeuheūttöre ngatī min īhö hang ṙô meh: höng 
in meh an yēḵ ngam Tēv meh ngam Mā Tēv, sā ò misī nö in Môsös.  
18Öp töng ma-ahôngen chöngö meh min, öt hang nup ṙô meh inrē öm tölṙô ò, 
kumpaha min anga-aṅ: höng ngë töhëch hangë alahare inrē.  

Yôsuā 2 

Tīn Ngö Mahayun Ang Yôsuā Chamuh Yerikō 

1Ngaich Yôsuā ök kikōnyö kūön Nön nö tīnngö tarik nët tak ṙā-ang Sitim nö 
ulaikö matre nö ngëicha, nö ngö ṙô, Kuṙòh ngëichkö ngam panam, Yerikō 
inrē. Kiröönngöre cha-a ngaich, ngaich yihtöre nö i patī Rāhap ök mi-
inyihköre kikānö, ngaich höngngöh nö umuh.  
2Vënyu ngaich angū-ö nö ik rācha aṅ Yerikō, nö ngö vine-eny, Yĕh meuk, yih 
yip tarik nö ihih i ngih hatööm aṅ i yip kūön Israĕl nö chöh ngih panam.  
3Tīnhanga ngaich ök rācha aṅ Yerikö nö in Rāhap, nö ngö ṙô, Kētö yip tarik 
yip yamih nö in meh, yip tö ngaich nö el patī meh: tön yamih yip nö chöh 
ngih panam. 
4Ngaich ök kikānö nö kē nak tarik, ngaich hayunngen cha; ngaich ngö ṙô 
anga-aṅ, Hòṅ, yih nak taheui tarik nö in cha, hö-ö pöri chū-ö akahalōn tö 
ṙeūngö cha:  
5Ngaich ngö inlahen angū-ö i rētak linöptökūö inkūp kinlōngö, hē e nö ngaich 
nö sangūla, kunyī-inyre ngaich nak tarik: öt akahalōn chū-ö tö kū-ö cha: lū-u 
cha ka-eūyen; kôlö yin min in cha.  
6Kēlen cha pöri anga-aṅ nö i kui patī, ngaich hayunngen cha nö i nuk rōi 
chōn tövī-i nö linen, nup töhaṙākö tö ò nö i kui patī.  
7Ngaich yik tarik nö lū-u cha nö kū-ö tö Yôtön nö söl i nuk lökngö invāngngö: 
höng feushë cha-a nö elkahôiyö yik lamū-u cha, ngaich öptö kūö ök inkūp 
kinlōngö cha-a.  
8Ngaich öölu cha-a nö ṙōlngöre, yòhlö anga-aṅ ngaich nö in cha nö i kui patī;  
9Ngaich ngö ṙô ök kikānö tö nak tarik, Akahalōn chin tö ngam Mā Tēv nö 
kētö ngih panam nö in yīö, ngaich ngam pinhë-ekūö ih tö yīö inrē nö fuk kui 
ih, ngaich ṙòkhöre inrē vē aṅ ngih panam nö yëngö nö i kūö yīö.  
10Pò ih ngaich hang tī ngam Mā Tēv nö hanyôngö mak ngam Töngāṅv Mai nö 
i kūö yīö, hē yīö ṙā-ang Ai-kup; tö tī yīö inrē tö nak tönët tak rācha aṅ Amôr, 
nak lamuh tö Yôtön, Sihòṅ, Ôk inrē nak töhatngö tö tī yīö.  

11Höng hangtöre īhö tö e, paṙöyi ellōn īhö ngaich, öt rēhĕn nö ōtre ma-alaha 
nö i tarik, tökūö yīö: pò ngam Tēv yīö ngam Mā Tēv, anga-aṅ an Tēv latulöng 
töm halīöngö, lataṙeū inrē töng tumlat.  
12Lökten, vë-ekūö yīö chin, im Mā Tēv ṙô yin kilēḵngôre in chu, sā chu chū-ö 
ngaich aheūkölōn tö yīö hòṅ yīö yī-ö inrē aheūkölōn tö patī öp yöng chu 
kikōnyö, kē-ĕkūö chu inrē tö tökô-en minkahngö;  
13Hòṅ yīö min inrē hayööken ap kikōnyö yöng chu nö aṅ, tap kikānö yöng 
chu nö aṅ, tap kikānö yöng chu, tö yip kanônyö chu, tö yip kanānö chu, tö 
nup chehen cha inrē ngaich ṙānyö nômö ih min ṙā-ang im kinpaha.  
14Ngaich ngö ṙô nak tarik tö ò, Ṙënngen yīö ön ngih nômö ai, yē yīö öt 
rahëchyen ṙô tö ngih la-en ai; ngaich angū-ö min, hē ngam Mā Tēv nö kētö 
ngih panam nö in ih, ngaich ihö mīnö aṙē-ĕlōn kô-en inrē in meh.  
15Ngaich anga-aṅ nö hōten cha nö i kūö tö kuvāha nö löktökūö inkūp kuföt: 
pò ök patī ò nö i kui ök kinlonglö el panam, i yöng kui ök kinlōngö anga-aṅ 
inrē.  
16Ngaich ngö ṙô anga-aṅ tö cha, Chu im rôngö nan, hòṅ nāṅ öt kô-òngvah tö 
tī yip lamū-ure; lūöi sumkam an hayunngöre umuh, hanöng saha yip lamūḵ 
nö havantöre ngaich unôich an kiröönngöre el talöökö re.  
17Ngaich ngö ṙô nak tarik tök kikānö, Öt fāluṙen in min īhö i ngih töchūöku 
kinlēḵngô meh hinôtö ih kilēḵngôre tö meh.  
18Yĕh meuk, hē ih min yih i ngih panam, kapòklö ngih pömchö tökuvāha 
töngāṅv ta-īö im inkup ngam löknyö ai hôtu tö meh: ngaich hamūltöre yī-ö el 
patī ap yöng meh, tö yip kanônyö meh, ṙòkhöre inrē yip aṅ patī ap kikōnyö 
yöng meh. 
19Ngaich angū-ö min, yē öp töng kumnyī-inyre nö löknyö nup inkūp ap patī 
meh nö el tökiröönö, i kui ò min ap mahām ò, ngaich hö-ö īhö fālūṙen; öp 
töng mī-in meh min el patī, i kui ih min ap mahām ò, yē öp lamūöltö tīre nö 
in ò.  

20Yē meh pöri vënyö ngih la-en ih, ngaich öt fāluṙen īhö min im töchūöku 
kinlēḵngô ngam hinôtö ih kilēḵngôre ngam hinôtö ih kilēḵngôre tö meh.  
21Ngaich ngö ṙô ngam kikānö ngatī an yĕh ngaich, sā minë ṙô nāṅ. Ngaich 
tīnngen cha anga-aṅ, kiröönngöre cha-a ngaich: ngaich anga-aṅ nö kapòklö 
ök töngāṅv tökuvāha nö ik inkūp kuföt.  
22Kiröönngöre cha-a ngaich, ngaich sölta nö ik rôngö, ngaich lūöi sumkam nö 
höngngöh nö umuh, hanöng saha yik lamūḵ nö havantöre; chöhö cha yik 
lamūḵ nö keuheūt nö el talöökö, öt kôtökūö pöri tö cha. 
23Havantöre ngaich nak tarik, ngaich peūtöre nö ṙā-ang kui ök rôngö, 
havangngöre ngaich, ngaich yihtöre nö in Yôsuā ök kikōnyö kūön Nön: 
ngaich cha-a nö vë-eny nang ò nö keuheūtnyö ṙôre tö lānyngenre.  
24Ngaich ngö ṙô cha-a tö Yôsuā, Kô-en an ngam Mā Tēv nö kētö në panam nö 
eltī hī; hēk inrē yip aṅ në panam nö yëngö nö i kūö hī.  

 Yôsuā 3 

Havāngngö Ël Yôtön Yik Kūön Israel 

1Kā-eūilökūö ngaich Yôsuā nö choholre tö peuheū, kē-ĕngre cha-a ngaich nö 
ṙā-ang sitim, ngaich yih nö i Yôtön, anga-aṅ tö yik kūön Israĕl inrē nö 
ṙòkhöre; ngaich iyöng umuh cha-a urēhĕkūö invāngngö cha.  
2Ngaich ngö inlahen angū-ö unôichrit tölūöi sumkam, tö yik yöngṙen 
kumyung nö kiröön nö lök ellōn ök elyöngö;  
3Ngaich cha-a nö tölṙô yik tarik, nö ngö ṙô, hē yīö meuk ngam kasòng chöngö 
ngam Tēv ngam Mā Tēv yīö, ngaich keūnö e yip kūönṙô yip Lēvī, ngaich yī-ö 
min ṙā-ang ngam chūökre, ngaich tömrit e.  
4Hôyu min yī-ö ihôi yīö tö e, nët köiny sumkôngö kinlaha: un haröhtöre nö in 
e, hòṅ yīö akahalōn tö talöököre kiröönngöre; tön rö-ö yin ha-eh lök ngih 
talöökö.  
5Ngaich ngö ṙô Yôsuā tö yik tarik, Ahetlöre yin; tön huṙöich an min ngam Mā 
Tēv nö la-evṙen tö pinngangkūö nö in yīö. 

6Ngaich vë-ekūö yik kūönṙô ang Yôsuā, nö ngö ṙô, havāngngöre yin urēhĕkūö 
më tarik keun ngam kasòng chöngö. Keunlöre cha-a ngaich töm kasòng 
chöngö, kiröönngöre ngaich nö urēhĕkūö yik tarik.  
7Ngaich ngö ṙô ngam Mā Tēv tö Yôsuā, Hapōilen meh chin min i ngih sakāmö 
i kūö Israĕl nö ṙòkhöre, hòṅ cha nö akahalōn, tö chu sāre misī in Môsös ngatī 
chū-ö min in meh.  
8Tölṙô yip kūönṙô man yip kameun ngam kasòng chöngö, öm ngö ṙô, Yē yīö 
sölta el ap mak Yôtön ui halöinyköre. 
9Ngaich Yôsuā nö ngö ṙô tö yik Israĕl, Yihtöre ihih, hangihtöre tö ṙô ngam 
Tēv yīö ngam Mā Tēv.  
10Ngaich ngö ṙô Yôsuā, Ihih yin min akahalōn tö ngam tö-aṅ Tēv nö in yīö, tö 
ò inrē nö öthō nö ahōngen yip aṅ Kanā-an nö i kūö yīö, tö yip Hitait, Hivait, 
Përisait, Kirkes, Amôr, Yëpus inrē.  
11Yĕh meuk, ngam kasòng chöngö ngam Mā në taṙòkhöre panam nö urēhĕkūö 
yīö nö havāngngöre tö Yôtön.  
12Lökten yin nëtsīön tak kahë tö tarik aṅ i yip miyöngö Israĕl, hĕng tak tarik i 
töhĕng miyöngö.  
13Ngaich angū-ö min, hē nup elröön yip kūönṙô yip kameun ngam kasòng 
ngam Mā Tēv, ngam Mā taṙòkhöre panam, nö röönhak nö el ngam mak 
Yôtön, röki min ngaich ngam mak Yôtön ngam töhëmti nö löktö lātulöng; 
fônghak min angū-ö nö söktöheichṙen.  
14Ngaich angū-ö min hē yip tarik nö kē-ĕngre nö ṙāngö nuk rūkuire, nö 
havangngöre tö Yôtön, ngaich yip kūönṙô yip kameunkö ngam kasòng 
chöngö nö lā-urĕh tö yip tarik;  
15Ngaich hē cha yip kameunkö ngam kasòng nö sölta nö i Yôtön, kasumtöre 
röön inrē nö sölta nö i Yôtön, kasumtöre röön inrē yip kūönṙô nö el ngam 
mak yip kameunkö ngam kasòng, (Pò Yôtön nö taṙēichlöng kui i rô-òten 
inmūlö ṙòng sāiny,) 

16Sökngöre ngam mak ngam töhëmti nö ṙā-ang latulöng, ngaich söktöhëich 
nö fônghaka, marôvat, i Ātöm, ök elpanam hol Sarētan: ngaich rökngöre nö 
keuheūtngöre öp töhëmti nö kū-ö tö el ap mai Arapā, ap Sāi Mai: ngaich yik 
tarik nö havāngngöre nö i Yerikō.  
17Ngaich yik kūönṙô kameunkö ngam kasòng chöngö ngam Mā Tēv nö 
köpöröön nö sökhaka nö i kui tönyô tumlat ellōn Yôtön, ṙòkhöre ngaich yik 
Israĕl nö havāngngöre nö lökngö kui öp tönyô tumlat, hanöng saha ök 
pumnāmö tarik nö keuheūtlöre nö havāngngö kui Yôtön.  

Yôsuā 4 

Katöplö lhong Nö Inköpkölōn 

1Ngaich ngö inlahen angū-ö, hē ngam pumnāmö tarik nö ṙòkhöre nö hatngö 
nö ngaich vāngngö tö Yôtön, tö ngam Mā Tēv nö vë-ekūö Yôsuā, nö ngö ṙô,  
2Nët sīön tak kahë man tö aṅ i yip tarik, hĕng tak tarik aṅ i töhĕng miyöngö,  
3Tölṙô cha më-eṅ ngö ṙô, Kē ihong yin nëtsīön ṙā-ang ellōn Yôtön, ip chūök 
röön më kūönṙô nö köp nö sökhak, tayūkö u kum yīö havāngngöre, ngaich 
ṙātö u im chūök yīö iyöng, öp chūök yīö min iyöng i ngih hatööm.  
4Ngaich Yôsuā nö havëtö yik tönëtsīön tak tarik yik halēnlö ò aṅ in yik kūön 
Israĕl, hĕng tak tarik i töhĕng miyöngö:  
5Ngaich ngö ṙô Yôsuā tö cha, urēhĕkūö ngam kasòng chöngö ngam Tēv yīö 
ngam Mā Tēv, havāngngöre ellōn Yôtön, ngaich kö hēngö kahë yī-ö tö ihong 
nö tayūkö nö elranôṙö yīö, sā tum miyöngö yip kūön Israĕl.  
6Hòṅ e min nö minkahngö nö in yīö, hòṅ e hē yip kūön yīö môkö nö hatön, 
nö ngö ṙô, Asuh manah ön në ihong?  
7Ngaich ngö ṙô yī-ö min tö cha, Pò ngam mak Yôtön nö rökngöre nö i kūö 
ngam kasòng chöngö ngam Mā Tēv; hē ih havāngngö ël Yôtön, röki ngaich 
ngam mak Yôtön: ngaich në ihong min tö-örheūheu nö inköpkölōn in yip 
kūön Israĕl.  
8Ngaich yik kūön Israĕl nö teūngen tö tinöölôre tö Yôsuā, ngaich chātlö ihong 
nëtsīön milôhò nö ṙā-ang ellōn Yôtön, sā ṙô ngam Mā Tēv nö in Yôsuā, sā tum 

miyöngö yik kūön Israĕl, ngaich tayūkö u cha-a nö kum chā nö havāngngöre 
ip chūökö chūök cha nö iyöng, ngaich ṙātö u nö umuh. 
9Ngaich Yôsuā nö katöplö nup tönëtsīön ihong nö ellōn Yôtön, i chūök röön 
yik kūönṙô yik kameun ök kasòng chöngö: sökhak nup nö umuh, i ngih 
sakāmö.  
10Pò yik kūönṙô yik kameun ök kasòng nö sökhaka nö ellōn Yôtön, hanöng 
saha kinheūten nuk tinöölô Yôsuā tö ngam Mā Tēv nö vë-ekūö yik tarik, nö sā 
tinöölô Yôsuā tö Môsös nö ṙòkhöre. Kurāten ngaich yik tarik nö havāngngöre.  
11Ngaich ngö inlahen angū-ö, hē yik tarik nö ngaich nö hatngö nö vāngngö, 
havāngngöre ngaich ngam kasòng ngam Mā Tēv, tö yik kūönṙô, nö i kūö yik 
tarik.  
12Ngaich yik kūön Rūpen, tö yik kūön Kāt, ròngti inrē miyöngö Manasē, nö 
havāngngöre nö aṅhāṅvti nö urĕh tö yik kūön Israĕl, sā ṙô Môsös tö cha:  
13Lohten yik nö fën anāi köny tölēn tö aṅtī re nö i kinyūngö urĕh tö ngam Mā 
Tēv nö havāngngöre nö im kinyūngö, i nup töṙa-akūö panam Yerikō.  
14Im sakāmö angū-ö ngam Mā Tēv nö hapōilen Yôsuā nö i kūö yik Israĕl; 
ngaich cha-a nö pa-ekūö tö ò, sā pinhë-eṅkūö cha tö Môsös, i rô-òtö nuk 
sakāmö ò nö aṅ.  
15Ngaich ngam Mā Tēv nö vë-ekūö Yôsuā, nö ngö ṙô,  
16Tölṙô më kūönṙô më kameun ngam kasòng chöngö, hòṅ cha nö yôklö nö ṙā-
ang el Yôtön. 
17Lökten Yôsuā nö tölṙô yik kūönṙô, nö ngö ṙô, Yôklö yin ngaich ṙā-ang el 
Yôtön.  
18Ngaich angū-ö nö ngö inlahen, hē yik kūönṙô yik kameun ök kasòng chöngö 
ngam Mā Tēv nö yôklö nö ṙā-ang ellōn Yôtön, ngaich nuk elröön yik kūönṙô 
nö talöhlöng ngaich i kui ök tönyô tumlat, havantöre ngaich ngam mak 
taṙēchlöng nö i kui e, sāre tö lā-urĕh.  



548 

 

 
   Nicobarese Bible 

© 2014, Bible Society of India. 
 

 
 

 

19Ik sinömö sakāmö ök raneh chingëṅt më tarik nö yôklö nö ṙā-ang el Yôtön, 
ngaich iyöng i Kilkāl, lā chuhöt tö kūöngö Yerikō.  
20Ngaich i Kilkāl ang Yôsuā nö katöplö nuk tö nët sīön ihong, nuk kahëlö cha 
nö ṙā-ang el Yôtön.  
21Ngaich vë-ekūö yik kūön Israĕl anga-aṅ, nö ngö ṙô, Yē yip kūön yīö min nö 
hatön yip yöngre môkö, nö ngö ṙô, Asuh ap manah në ihong? 
22Ngaich mikahtö lōn yip kūönre yī-ö, öi ngö ṙô, Havāngngö ngih Yôtön yik 
Israĕl misī nö lökngö el tönyôlö tumlat.  
23Pò ngam Tēv yīö ngam Mā Tēv nö hanyôngö ngam mak Yôtön nö i kūö yīö, 
hanöng saha yīö ngaich vāngngö, sā tī ngam Tēv yīö ngam Mā Tēv tö ngam 
Töngāṅv Mai ngam hanyôngö ò nö urēhĕkūö hī hanöng saha ih vāngngö:  
24Hòṅ vē tarik aṅ ngih tumlat nö akahakūö tö kël ngam Mā Tēv, tö e nö 
tökalēḵ: hòṅ cha nö örheūheu nö pa-ekūö tö ngam Tēv yīö ngam Mā Tēv.  

 Yôsuā 5 

1Ngaich ngö inlahen angū-ö, hē yik rācha aṅ Amôr, yik lāmuh tö Yôtön lā 
sung, ṙòkhöre yik rācha aṅ Kanā-an, yik lā kūö mai, nö hang tī ngam Mā Tēv 
nö hanyôngö ök mak Yôtön nö i kūö yik Israĕl, hanöng saha cha nö vāngngö, 
ngaich cha-a nö paṙööyi ellōn, öt rēhĕn cha-a nö ōtre ma-alaha nö in re, 
tökūö yik kūön Israĕl.  

Tunnyinyngö Nö I Kilkôl 

2Hē e ngam Mā Tēv nö ngö ṙô tö Yôsuā, Vī sakūre man tö flin (töngëṅ ihong), 
tunyinyngö më kūön Israĕl hēk nö innët heuh.  
3Ngaich Yôsuā nö vī sakūre tö flin (töngëṅ ihong), ngaich tunyinyngö yik 
kūön Israĕl nö ip rung mininykūö.  
4Angū-ö ön ngih chööḵnyö lökten Yôsuā nö tunyinyhanga: Ṙòkhöre yik tarik 
yik yamih nö ṙā-ang Aikup, yik kikōnyö, ṙòkhöre yik tarik kumyung, nö 
kapah nö el tönyalnyi el talöökö, unôichrit yanīhi cha nö ṙā-ang Aikup.  

5Pòn ṙòkhöre yik tarik yamih nö tötunyīnyi: yik tarik pöri tökayônyu nö el 
tönyalnyi nö el talöökö tök yanihih cha nö ṙā-ang Aikup, nö öt tunyīnyi tö 
cha.  
6Pò yik kūön Israĕl nö el tönyalnyi nö kiröön tö fën anāi samyeūheu, hanöng 
saha yik tarik, yik tarik kumyung yik yamih nö ṙā-ang Aikup, nö 
keuheūtngörevah, pò cha nö öt hang ṙô ngam Mā Tēv: cha-a yik chūök ṙô 
ngam Mā Tēv: nö kilēḵngôre tö ò nö öt halöngten cha nö meuk ngam panam, 
ngam ṙô ngam Mā Tēv nö kilēḵngôre nö in yik muvöhngö cha nö kētö e nö in 
hī, panam töhëmö aṅkūö tö aṅteh hönī inrē. 
7Ngaich yik kūön cha, yik hachohol ò nö ṙënngen cha, acha-a tö tunyīnyi tö 
Yôsuā: pò cha nö öt tunyīnyi, pò cha nö öt tunyinyngen cha nö el talöökö.  
8Ngaich angū-ö nö ngö inlahen, hē cha nö keuheūtötī nö tunyinyngö yik tarik 
nö ṙòkhöre, ngaich cha-a nö höngngöh nö i nuk chūök cha elyöngö, hanöng 
saha cha nö lööken.  
9Ngaich ngö ṙô Ngam Mā Tēv tö Yôsuā, Pilönngö ngam sinrōngkūö chin aṅ 
Aikup nö ṙā-ang in yīö i ngih sakāmö. Lökten ök chūökö nö kaheūkö minë-
eny nö Kilkāl, söl i ngih sakāmö.  
10Ngaich yik kūön Israĕl nö iyöngtöre nö i Kilkāl; ngaich cha-a nö haköpken 
öp Paska ik finënsīön sakāmö ngam chingëṅt tö harap el nup töṙa-ākūö 
panam Yerikō.  
11Ngaich cha-a nö nyā nuk tököiny sāiny aṅkūö ngam panam im huṙöich 
unôichrit ngam Paska, töt aföhlöng kēk töhanyôṙö sāiny inrē, im töng angū-ö 
sakāmö.  
12Ṙā-aiṙen ngam manna im huṙöich, tö kinheūtö kūö cha nö nyā tököiny 
sāiny ngam panam; öt rēhĕn yik kūön Israĕl nö ōtre in tö manna; nyā nup 
ṙòng ngam panam Kanā-an pöri cha-a ik samyeūheu angū-ö.  

Yôsuā Tö Ök Tarik Tö Sanëṅtuvö Eltī 

13Ngaich ngö inlahen angū-ö, hē Yôsuā nö röhta nö i Yerikō, ngëicha anga-aṅ 
nö chingôhòlkūöre, ngaich meuk ök tarik hĕng tak i kūö ò tö-aṅhāṅv eltī tö 

sanët: ngaich chuh in ò Yôsuā ngaich ngö ṙô tö ò, Lamā in ih ömeh, hēk lā-al 
ih ṙöng?  
14Ngaich ngö ṙô anga-aṅ, Hö-ö; yöngkūö yip tömaṙôngö pöri aṅ im Mā Tēv 
öich yih töngamuh. Ngaich Yôsuā nö afukngöre fāthakkūö nö el tumlat, 
ngaich salām, ngö ṙô inrē tö ò, Suh ap ṙô ngam Mā chu nö in ngòh tarik ò?  
15Ngaich ök yöngkūö yik tömaṙôngö aṅ im Mā Tēv nö ngö ṙô tö Yôsuā, Kē-
ĕng ngam kunröpöre man nö ṙā-ang i röön meh, tön töhet an ngam chūökö 
ngam chūök meh sökhaka Ngaich ngatī ang Yôsuā.  

Yôsuā 6 

Tinṙölngö Yerikō 

1Öpikūö ngaich Yerikō tökūö yik kūön Israĕl: öt kumnyī-inyrevö, öt 
kumhēthötrevö inrē.  
2Ngaich ngö ṙô ngam Mā Tēv tö Yôsuā, Yĕh meuk, ngaich chin kēten Yerikō 
nö eltī meh, töp rācha e, tö yip tökalēḵ tarik töt pinhë-eṅvkūö inrē.  
3Ngaich yī-ö min havī ngam elpanam, hĕng van öi kiröönngöre havī ngam 
elpanam, ṙòkhöre yip tarik kumyung. Tafūöl sumkam yī-ö öi ngatī inlahen.  
4Sat tak min yip kūönṙô kēkö tösat römpet sinrōl kūön sīṅp urēhĕkūö ngam 
kasòng: im sinātö sakāmö yī-ö min satvan havī ngam elpanam, ngaich kūönṙô 
min nö föö nup römpet.  
5Ngaich min angū-ö, ip hē cha nö marôta ṙô nö föö kūö ngam sinrōl sīṅp, 
ngaich hē yīö hang ṙô ngam römpet, ṙòkhöre ngaich yip tarik min nö pōitô nö 
hū-a; fukngö min ngaich nö paṙāpkötī ngam kinlonglö ngam elpanam, ngaich 
min yip tarik nö kö hachipkūöre nö kiröönngöre.  
6Ngaich Yôsuā ök kikōnyö kūön Nön nö havëtö yik kūönṙô, ngaich ngö ṙô tö 
cha, Keunlöre töm kasòng chöngö, hökngen yip tösat tak kūönṙô nö sātö kum 
tö römpet nup sinrōl kūön sīṅp nö urēhĕkūö ngam kasòng ngam Mā Tēv.  
7Ngaich ngö ṙô cha tö yik tarik, Pöh iṙūöhöröön havī ngam elpanam, hökngen 
yip tö aṅhāṅvtī tarik nö iṙūöhöröön urēhĕkūö ngam kasòng ngam Mā Tēv.  

8Ngaich hē Yôsuā nö keuheūtöṙô nö vë-ekūö yik tarik, yik tösat tak kūönṙô tö 
sātö kum tö römpet nup sinrōl kūön sīṅp, urēhĕkūö ngam Mā Tēv nö 
kiröönngöre, ngaich föönyökūö nuk römpet: ngaich ngam kasòng chöngö 
ngam Mā Tēv nö tömrit cha.  
9Ngaich yik töaṅhāṅvtī tarik nö kiröönngöre nö urēhĕkūö yik kūönṙô yik 
famöö römpet nö tömrit ngam kasòng chöngö inrē yik lā-unôich höng 
fanööngöre tö römpet yik kūönṙô tö kinröönngöre.  
10Ngaich Yôsuā nö tölṙô yik tarik, nö ngö ṙô, Hö-ö yin min hū-a, un rēhĕn nö 
hökiṙen nup ṙô yīö nö hāngö, öt hĕng min ṙô lamöknyö elvāng yīö, hanöng 
saha öp sakāmö chu tölṙô yīö hū-a; ngaich möl yī-ö min hū-a.  
11Ngaich hōten ngam kasòng ngam Mā Tēv anga-aṅ nö havī ngam elpanam, 
havīṙö e nö kiröönngöre nö hĕngvan: yih cha-a ngaich nö im elyöngö, ngaich 
iyöng nö im elyöngö.  
12Chōholre ngaich Yôsuā nö ka-euilökūö, tö peuheū, ngaich yik kūönṙô nö 
keunlöre tök kasòng ngam Mā Tēv.  
13Tö yik tösat tak kūönṙô inrē tö kumtö nuk tösat römpet nuk sinrōl kūön 
sīṅp urēhĕkūö ngam kasòng ngam Mā Tēv iṙūöhöröön nö kiröönngöre, föö 
nuk römpet inrē: urēhĕkūö cha inrē nö kiröönngöre yik tö aṅhāṅvtī tarik; 
ngaich yik lamā unôich inrē nö tamömrit ngam kasòng ngam Mā Tēv, höng 
fanööngöre tö römpet yik kūönṙô nö kinröönngöre.  
14Havī ngam elpanam cha-a nö hĕng van im innëtö sakāmö, havan ngaich nö 
im elyöngö: tafūöl sumkam cha-a nö ngatī inlahen.  
15Ngaich angū-ö nö ngö inlahen ik sinātö sakāmö, tö cha nö choholre nö ka-
euilökūö tö minlīlö ngam sakāmö ngaich havī ngam elpanam nö sā inlahenre 
nö sat van: höng ik sakāmö angū-ö cha-a nö havī ngam elpanam nö sat van.  
16Ngaich ngö inlahen angū-ö im sinatvan, hē yik kūönṙô nö föö nuk römpet, 
ngaich Yôsuā nö ngö ṙô tö yik tarik, Hū-a yin; tön ngaich an ngam Mā Tēv nö 
kētö ngam elpanam nö in yī-ö.  

17Tökētu an min ngam elpanam nö im Mā Tēv, angū-ö, nup ël e inrē nö 
ṙòkhöre: höng hĕng tak ap min tö-aṅ ang Rāhap ap mī-inyihköre, anga-aṅ tö 
yip aṅ patī ò inrē nö ṙòkhöre, pòn hayunngö yik ma-ahānga tahīnngö hī.  
18Ngaich yī-ö inrē ṙūöhöngre tö nup tökētu chehen, hòṅ yīö yē yīö aṅhāṅv in 
tö tökētu, ngaich yī-ö öt kē nup chehen tökētu; ngaich yī-ö min vīten ngam 
elyöngö Israĕl nö tötkôlò, ngaich hakihten e.  
19Ṙòkhöre pöri nup rupīö, humlum, tanīöyö mās, vët inrē töhet anū-ö nö im 
Mā Tēv: ngaich anū-ö min nö yih nö el chūök chehen ngam Mā Tēv.  
20Lökten yik tarik nö ngaich nö hū-a, föö nuk römpet yih kūönṙô; ngaich ngö 
inlahen angū-ö, hē yik tarik nö hang ṙô nuk römpet, ngaich hū-a yik tarik nö 
pōitô, fukngö ngaich ök kinlōngö nö paṙāpkötī, ngaich lökten yik tarik nö 
kuhēthötre nö el ngam elpanam, kö hachipkūöre më tarik, kē ngam elpanam 
cha-a ngaich.  
21Hatngö tī cha-a ngaich tö nuk taṙòkhöre el ngam elpanam, nö aṅtī tö sanët, 
hĕnghöre kikōnyö kikānö inrē, hĕnghöre tö-ayal tököiny inrē, kōiny nuā, 
sīṅp, köttö inrē.  
22Ngaich ngö ṙô Yôsuā tö nak tönët tak tarik nak mahayuntö matre nö 
ngëchkö ngam panam, Kuṙòh chuh patī ap mī-inyihköre kikānö, kēnyö öp 
kikānö nö ṙā-ang muh, tö nup chehen ò inrē nö ṙòkhöre, sāṙô nā kilēḵngôre 
in ò.  
23Ngaich nak ṙāl tarik nak mahayun tö matre nö kiröönngöre, ngaich kēnyen 
Rāhap, tök kikōnyö yöng ò, tök kikānö yöng ò, tök kanônyö ò, ṙòkhöre inrē 
nuk chehen ò ṙòkhöre yik mak alaha ò inrē nö kēnyu nö lā-uk; ngaich cha-a 
nö hangöhngen cha nö lā-uk ök elyöngö Israĕl.  
24Föngngö ök elpanam ngaich cha-a nö aṅtī tö tameūyö ṙòkhöre nuk aṅ e 
inrē: höng nuk rupīö, humlum, tö nuk tanīöyö mās vët inrē, chaphötvö anū-ö 
tö cha nö el chūök chehen el patī ngam Mā Tēv.  
25Rāhap pöri ök mī-inyihköre, tö yik aṅ patī ök yöng ò kikōnyö, tö 
hayöölöngṙen nö aṅ, tö Yôsuā, ṙòkhöre nuk chehen ò inrē; ngaich iyöng el 

ṙôngö Israĕl anga-aṅ, söl i ngih sakāmö; pòn hayunngö nak ma-ahāṅnga 
anga-aṅ, nak tahīntö Yôsuā nö hayuntö matre tö Yerīkō.  
26Ngaich Yôsuā nö kētö chöngö cha töp töchūöku kinlēḵngô hē e, nö ngö ṙô, 
Tötkôlò ap tarik nö i kūö ngam Mā Tēv, ap chamôhòlre nö vīlö ngih elpanam 
Yerikō: hē ò min nö ṙātö rööntö kinlonglö e kapah min ap lanòh kūön ò, hē ò 
min nö asöklö nup inkūp e, kapah ap manāngö kūön ò.  
27In Yôsuā ngaich ngam Mā Tēv; ngaich ök ineūnyö ò nö i nuk panam nö 
keuheūtngöre chūök.  

 Yôsuā 7 

Fālen Akān 

1Köölöfālen pöri yik kūön Israĕl nö i nuk tökētu chehen: pò Akān, ök kikōnyö 
kūön Karmi, ök kikōnyö kūön Sapti, ök kikōnyö Sērah, aṅ i miyöngö Yūta, nö 
kē aṅ i nuk tökētuvö chehen: ngaich ṙūölkūö ngam lanīnö ngam Mā Tēv nö in 
yik kūön Israĕl.  
2Ngaich Yôsuā nö tīnngö tarik nö ṙā-ang Yerikō nö chuh Ai öp mi-i Petaven, 
lā chuhöt tö Pētĕl, ngaich vë-ekūö cha; nö ngö ṙô, Kuṙòh kiröönngöre 
hayuntö matre töm panam. Ngaich yik tarik nö kiröönngöre nö ulāitö matre 
tö Ai.  
3Havantöre cha-a ngaich nö in Yôsuā, ngaich ngö ṙô tö ò, Uh yin më tarik nö 
ṙòkhöre nö kiröönngöre; höng hökngen yip tönët hēk lūöi köny pöri tarik nö 
kiröönngöre nö kiyūngö Ai; un ṙòkhöre yip tarik nö la-evṙen nö umuh; tön 
höng öt ṙôkenvö yip.  
4Lökten nöng lūöi köny yik tarik chamuh in e; falngöre pöri cha-a ngaich nö i 
kūö yik tarik aṅ Ai. 
5Lūöi anāi tafūöl tak pô yik tarik aṅ Ai tö cha: lū-u cha ngaich cha-a nö 
löktökūö ök inkūp söl Sīparim, ngaich ötkô-òtī tö cha nö ik paneūtī: ngaich 
paṙööyi nuk ellōn yik tarik, ngaich vītöre nöng sā mak.  

6Tikachngö inyutre ngaich Yôsuā, ngaich fātngökūöre nö, afukngöre nö el 
tumlat nö i kūö ngam kasòng chöngö ngam Mā Tēv nö söl harap, anga-aṅ tö 
yik minṙöinylen Israĕl inrē, tūi el kui re inrē cha-a tö tumlat.  
7Ngaich ngö ṙô Yôsuā, Aōla Ō Mā Tēv, kūöyòh ömeh havāngngö vē tarik nö i 
Yôtön, öm kēten hī eltī yip aṅ Amôr, öm hōten ih hatngö? Röh öi öre sòk 
höng kô-ònglōn iyöng lamuh tö Yôtön!  
8Ō Mā, sitih ṙô öich min unôich tö Israĕl nö hapungtö ukre nö i kūö yip lā-
alre!  
9Pò yip aṅ Kanā-an tö yip aṅ në panam nö ṙòkhöre min nö hāngö e, ngaich 
havīlen ih min, ngaich rökngö minë-eny ih nö ṙā-ang i kūö ngih panam: 
ngaich sitih inlahen min më-eṅ tö ngam tökiröng minë-eny meh?  
10Ngaich ngö ṙô ngam Mā Tēv tö Yôsuā, Choholre man; kūöyòh öm ngatī 
fāthakkūö afukngöre?  
11Köölö fālen an Israĕl; hôṅ, tôichngen yin tö ngam chöngö chu ngam tinöölô 
cha tö chu: hôṅ, kē nuk chehen yin nuk tökētu; ulāya yin inrē hanyatkö elmat 
inrē uroh yin nö ngaich nö chaphöt u nö i nup chehenre.  
12Lökten yip kūön Israĕl nö ötkô nö sökhak nö i kūö yip lā-alre, hapungtö uk 
re pöri cha-a nö i kūö yip lā-al cha, pò chān ngaich nö vīngöre nö töt 
hakôlöngṙô: hö-ö chin ngaich ngöhöre in meh höng yēḵ yīö ahatngö nup 
tökētu chehen nö ṙā-ang in yīö.  
13Choholre, ahetlö më tarik, ngö ṙô, Ahetlöre yin höng öp huṙöich: tön ngö ṙô 
an ngam Mā Tēv, ngam Tēv Israĕl, Tökētu nup umuh chehen elṙôngö meh, Ō 
Israĕl: ötkô man sökhak i kūö yip lā-al re, hanöng saha nup tökētu chehen nö 
kē-ĕyö nö ṙā-angin yīö.  
14Lökten yin min ip peuheū öi haröhtu i miyöngö yīö: ngaich angū-ö min, töp 
miyöngö öp tökēlöre tö tī ngam Mā Tēv min nö haröhtöre nö i mupīhö; öp 
mupīhö inrē öp tökēlöre min tö tī ngam Mā Tēv nö haröhtöre nö i mitī-ire; 
ngaich öp mitī-i tökēlöre min tö tī ngam Mā Tēv nö haröhtöre hĕng hĕng tak 
tarik.  

15Ngaich angū-ö min, töp tökôtī min nö holtö nup tökētu chehen nö föngi 
min nö i kūö tameūyö, anga-aṅ ṙòkhöre nup chehen ò inrē: pò ò nö köölö 
fālen nö im Mā Tēv, kūö ò inrē nö kulō-ov inlahen nö i Israĕl.  
16Ka-euilökūö ngaich Yôsuā nö choholre tö peuheū, ngaich kēten Israĕl nö 
haröhtu nö i miyöngöre; ngaich kēlöre öp miyöngö Yūta:  
17Ngaich kētö mupīhö Yūta anga-aṅ nö haröhtu; ngaich kē mupīhö Sēra anga-
aṅ: ngaich kētö ök mupīhö Sērah nö haröhtu hĕng hĕng tak tarik; ngaich 
kēlöre ang Saptī:  
18Ngaich haröhtö yik aṅ patī ò anga-aṅ hĕng hĕng tak tarik; ngaich Ākan nö 
kēlöre, ök kikōnyö kūön Karmi, ök kikōnyö kūön Saptī, aṅ miyöngö Yūta.  
19Ngaich ang Yôsuā nö ngö ṙô tö Ākan, Kakūönö. Vë-ekūö meh chin, ha-öiny 
ngam Mā Tēv ngam Tēv Israĕl halööknyôre öm in ò; vë-enynang chu inrē tök 
la-en meh; un hayūni, angū-ö nö in chu.  
20Ngaich sap ṙô Yôsuā Ākan, nö ngö ṙô, Kô-en chin köölö fālen im Mā Tēv, 
ngam Tēv Israĕl, ngö inlahen chin:  
21Hē chu meuk nuk tölöök i nuk tökē-ĕ chehen, kinṙum aṅ Pēpilön, nëtòng 
siköl rupīö, ngaich hĕng michūöṙö humlum taneūi anāi siköl lumngan, ngaich 
yikngen u chū-ö, ngaich kē-ĕ u; yĕh meuk, hayūni nup nö el tumlat el milūkö 
öp rūkui chu, lataṙeū öp rupīö tö e.  
22Ngaich Yôsuā nö tīnhanga, ngaich cha-a nö faltöre nö ik rūkui; ngaich 
meuk, hayūni anū-ö nö el ök rūkui ò, el katòh u inrē ök rupīö.  
23Ngaich cha-a nö kē-ĕ u nö ṙā-ang el milūkö ök rūkui, ngaich kētö u nö in 
Yôsuā, in yik kūön Israĕl inrē nö ṙòkhöre; ngaich ṙātö u cha-a nö i kūö ngam 
Mā Tēv. 
24Ngaich Yôsuā, ṙòkhöre inrē yik Israĕl hol ò, nö kē-ĕ Ākan ök kikōnyö kūön 
Sēra, tök rupīö, tök kinṙum, tök michūöṙö humlum, tö yik kikōnyö kūön ò, 
kikānö inrē tö nuk kōiny nuā ò, köttö ò, sīṅp ò, tök rūkui ò. Ṙòkhöre inrē nuk 
mi-in ò: ngaich kēnyu anū-ö tö cha nö el ök achāṙö Akōr. 

25Ngaich ngö ṙô Yôsuā, Kūö yòh öm hakihten hī? Hakihten meh an min ngam 
Mā Tēv i ngih sakāmö. Ṙòkhöre tī ngaich yik Israĕl nö kulehan tö ihong; 
föngngen cha ngaich nö i kūö tameūyö kulehe cha inrē tö ihong. 
26Ngaich cha-a nö afônglö kui ò tö yöng töfông ihong, söl i ngih sakāmö; 
ngaich ngam Mā Tēv nö havanrit ök tökiröng lanīnöre. Lökten ap chūökö nö 
kaheūkö, nö Achāṙö Akōr, söl i ngih sakāmö.  

Yôsuā 8 

Kinë-eṅ Tö Ngam Pinyāyngö Aī 

1Ngaich ngö ṙô ngam Mā Tēv tö Yôsuā, Un pa-ekūö, um rēhĕn rötngörāi: kē 
yip tarik man kumyung nö ṙòkhöre nö in meh, choholre, kuṙòh chuh Ai: yĕh 
meuk, ngaich chin kētö ap rācha Ai nö eltī meh, tö yip tarik ò, tö ngam 
elpanam ò, töm panam ò inrē.  
2Ngaich sā tīre më-eṅ tö Yerikō tök rācha e inrē öm in Ai töp rācha e inrē; 
höng nup tökē-ĕ pöri aṅ e, tö nup nuā aṅ e, anū-ö pôḵ yīö tökē-ĕ kanahngen 
yīö: ṙātö mahayunngöre nö höng ngam elpanam lamuh tö e.  
3Choholre ngaich Yôsuā, tö yik kumyung tarik nö ṙòkhöre, nö chuh Ai: 
Ngaich Yôsuā nö lūöi anāi köny atöllö tö tarik tökalēḵ töt pa-ekūö nö tarik, 
ngaich tīnngen cha tö hatööm.  
4Ngaich töl ṙô cha anga-aṅ, nö ngö ṙô Yĕh meuk höng yin öi hayun ngam 
elpanam, lamuh tö ngam elpanam: ui kiröönngöre marôvat töm elpanam, lēn 
pöri öi ṙòkhöre: 
5Ngaich chū-ö min, tö vē tarik in chu, söötöre min im elpanam: ngaich angū-
ö min, hē cha nö kunyī-inyre nö lā-al ih, nö sā ik raneh, ngaich īhö min 
falngöre i kūö cha:  
6Ngaich kunyī-inyre min cha-a nö lū-u ih, hanöng saha ih marôvat tī tö cha tö 
ngam elpanam: ngaich ngö ṙô min cha-a, Falngöre yin tö hī, nö sā ik raneh; 
ngatī min īhö falngöre i kūö cha: 
7Ngaich choholre yī-ö min ṙeū-eung ip chūökre höng, ngaich kē ngam 
elpanam: pò ngam Tēv yīö ngam Mā Tēv min nö kētö e nö eltī yīö.  

8Ngaich min angū-ö, yē yīö kē ngam elpanam, föng tökūö ngam elpanam yī-ö 
min tö tameūyö; sāṙô ngam Mā Tēv ngatī tī yī-ö: yĕh meuk ngaich chin tölṙô 
yīö:  
9Tīnngen cha ngaich Yôsuā nö im hinööngö, ngaich iyöng ihôi Pētĕl tö Ai, lā 
sūng tö Ai: im hatööm pöri angū-ö ang Yôsuā nöng iyöng in yik tarik.  
10Choholre ngaich Yôsuā nö ka-euilökūö im peuheū, ngaich hamūl yik tarik, 
ngaich kiröönngöre nö urēhĕkūö yik tarik nö chuh Ai, anga-aṅ tö yik 
minṙöinylen Israĕl inrē.  
11Ṙòkhöre ngaich yik tarik, yik mi-in ò kumyung, nö kiröönngöre, ngaich 
haröhtöre, yihtöre inrē nö i kūö ök elpanam, ngaich vītö elyöngöre nö lā kapā 
tö Ai: achāṙö ök umuh ihôi ò tö Ai.  
12Taneui köny yik tarik kahë ò, ngaich ṙāten cha anga-aṅ nö höng ihôi Pētĕl 
tö Ai, lā sung tö ngam elngam elpanam.  
13Ngaich cha-a nö ṙā yik tarik ṙòkhöre yik kumyung lamā kapā tök elpanam 
tö yik hamöng lā sūng tö ngam elpanam; ngaich im hatööm Yôsuā nö chuh 
ellōn ngam achāṙö.  
14Ngaich angū-ö nö ngö inlahen, hē ök rācha aṅ Ai nö meūkö e, kurāten cha-a 
ngaich nö kaeuilökūö nö choholre, ngaich kunyī-inyre yik tarik aṅ ngam 
elpanam nö lā-al Israĕl nö kiyung, hē ök ṙētak töhalēni, nö lākūö Arāpa, 
anga-aṅ tö yik tarik ò; hö-ö pöri anga-aṅ nö akahalōn tö yik hamöng lā-al ò 
lamuh tö ngam elpanam.  
15Ngaich Yôsuā ṙòkhöre yik Israĕl inrē nö asā tötkô tö cha, ngaich falngöre nö 
lök el talöökö öp tönyalnyi.  
16Ngaich ṙòkhöre yik tarik el ngam elpanam nö havëtu nö lū-u cha: lū-u 
Yôsuā ngaich cha-a, ngaich marôvat töm elpanam nö haṙöiyi.  
17Ngaich öt hĕngtit tak tarik töṙā-ayi nö i Ai hēk i Pētĕl, öp töt kumröönngöre 
nö lū yik Israĕl: ṙāngöm elpanam cha-a nöng luvë-ak kūö, ngaich lū yik Israĕl.  

18Ngaich ngö ṙô ngam Mā Tēv tö Yôsuā, hateutnyö ngam manlönre man 
ngam eltī meh nö kū-ötö Ai; tön kētö e chin nö eltī meh. Hateutnyö ök 
manlön re ngaich Yôsuā ök më-eltī ò nö kū-ötö ngam elpanam.  
19Choholre ngaich yik hamöng nö ka-eūyen nö ṙā-ang el chūökre, ilööṙen cha-
a ngaich nö fël hē inteuntnyö kël ò, kuhēthötre ngaich nö el ngam elpanam, 
ngaich kē-ĕ e; föngtökūö ngam elpanam cha-a ngaich nö kaeūyen.  
20Ngaich hē yik tarik aṅ Ai nö tēk ukre, meuk cha-a ngaich, yĕh meuk, yônlö 
nuk lul ngam elpanam nö el halīöngö, ngaich cha-a nö öt kumlē-ĕvö nö 
falngöre nö lök ihī-a hēk umū-aṅ: ngaich yik tarik famalngöre nö el tönyalnyi 
nö havöö yik lamū-ure.  
21Ngaich hē Yôsuā tö yik Israĕl inrē nö meuk ngam elpanam nö kē-ĕ tö yik 
mahayunngöre nö höng, tök lul ngam el panam inrē nö yônlö, havöökūöre 
cha-a nö hēk ngaich fëlngö yik tarik aṅ Ai.  
22Kunyī-inyre yik tahëng nö ṙā-ang ël ngam elpanam nö lā-al cha; ngaich 
lökten cha nö ellōn yik Israĕl, rīkre lāhih, rīkre inrē lāmū-aṅ; ngaich cha-a nö 
fëlngen cha, ngaich lökten cha nö öthĕng tak tö hökiṙen nö öt kô-òngvah tö 
cha.  
23Kē-ĕ ök rācha aṅ Ai tö cha nöng aṅ, ngaich kētu nö in Yôsuā.  
24Ngaich ngö inlahen angū-ö, hē yik Israĕl nö keuheūtötī nö fëlngö yik aṅ Ai 
nö el kahôyö el tönyalnyi inrē ip chūök cha nö lū-u cha, ngaich ṙòkhngöre 
vah cha-a tökūö sanët, hanöng saha cha nö keuheūtngörevah ngaich möl yik 
Israĕl nö havan nö i Ai, ngaich fëlngen e nö aṅtī tö sanët. 
25Ngaich ṙòkhöre yik tökapah ik sakāmö angū-ö, hĕnghöre kikōnyö inrē nö 
nëtsīön köny, höng ṙòkhöre yik tarik aṅ Ai.  
26Pò Yôsuā nö öt kiruthöt ök këlre, ök chūök ök manlön nö hateutnyu tö ò, 
hanöng saha tī ò nö keuheūtngöre vah tī tö yik aṅ Ai.  
27Höng nuk nuā pòḵ cha aṅ ngam panam tökē-ĕ tö Israĕl nö kanahngen cha, 
sā ṙô ngam Mā Tēv nö tölṙô Yôsuā. 



559 

 

 
   Nicobarese Bible 

© 2014, Bible Society of India. 
 

 
 

 

28Haṙāpngen Ai ngaich ang Yôsuā, ngaich vīngen e nöng fônghaka nö 
örheūheu, nö töt kanôluṙô, söl i ngih sakāmö.  
29Ngaich ök rācha aṅ Ai nö i rōi chōn nö kiseūti tö ò söl harap: ngaich i 
maneuttö ngam tavūöi ang Yôsuā nö tölṙô, ngaich cha-a nö ṙātö ök tökapah 
alaha ò nö ṙā-ang rōi ök chōn, ngaich kavalngen e nö i lökhöt im inkūp ngam 
el panam, afônglö tökiröng fôngö ihong ngaich, söl i ngih sakāmö.  

Vë-evkūö Ngam Chöngö Nö Im Rung Ēpôl 

30Ngaich Yôsuā nö vīlö tanöönglö nö im Mā Tēv, ngam Tēv Israĕl, i kui öp 
rung Ēpôl,  
31Sā ṙô Môsös ök tarik ngam Mā Tēv nö tölṙô yik kūön Israĕl, sā kinūichngö e 
i mat ngam līpöre chöngö Môsös, öp tanöönglö töng kumëngṙòng ihong öp 
töt köötlöng tövët tö tarik: ngaich cha-a nö kētö töföngö tökētu nö im Mā 
Tēv, ane inrē kētö tökētu nö im lanāmö.  
32Ngaich anga-aṅ nö kūich kui nuk ihong tö insā ök chöngö Môsös nuk 
kahūich ò, nö i kūö yik kūön Israĕl.  
33Ṙòkhöre yik aṅ Israĕl, tö yik minṙöinylen yöngkūö kumyung inrē, tö yik 
ma-akah fālen cha inrē, nö sökhaka nö lök lāhih tök kasòng lök lāhī-a inrē nö 
urēhĕkūö yik kūönṙô yik Lēvī, yik kameun ök kasòng chöngö ngam Mā Tēv, 
tö yik aṅ tahëng, nö sā tökayôḵnyu nö i patī; ròngti tö cha i kūö ök rung 
Kerisim, ròngti inrē tö cha nö i kūö öp rung Ēpôl; sā tinöölô cha tö Môsös ök 
tarik ngam Mā Tēv, nö hōten cha nö urĕh nö hakôlò yik Israĕl.  
34Ngaich unôich anga-aṅ nö vë-ekūö nup ṙô ngam chöngö, ngam inkôlò tö 
ngam öt inkôlò, sā kinūichngö u nö i mat līpöre chöngö.  
35Öt hĕng hang ṙô nuk hachöngten Môsös, tötve-evkūö tö Yôsuā nö i kūö yik 
tömūl Israĕl, yik kikānö, yik nyīö, aṅ tahëng inrē töhuveū-en nö in cha.  

 Yôsuā 9 

Hachīlö Yôsuā Yik Aṅ Kipīön 

1Ngaich ngö inlahen angū-ö, hē yik rācha nö ṙòkhöre yik lamuh tö Yôtön, i 
kui rung panam, i töṙā-akūö panam inrē ṙòkhöre inrē yip aṅ kuyāyö öp 

Tökiröng Mai lākūö Lëpenön, yik Hitait, Amôr, Kanā-an, Përis, Hivait, Yëpus, 
nö hāngö e;  
2Hamūlöre ngaich cha-a, nö kiyūngö Yôsuā tö yik Israĕl inrē nö hēngòng 
ellōn.  
3Hē yik aṅ Kipīön pöri nö hang tī Yôsuā tö yik aṅ Ai tö Yerikō inrē, 
4Ngaich cha-a inrē nö milichngen, ngaich kiröönngöre ngaich vī-ire nö sā töt 
īni tö aṅ panamre, kē hötṙeh cha-a sāk nö i uk nuk kötta cha, uk inrē chūök 
vāin, hötṙeh töng takaich inrē nöng nyëkhakkūö;  
5Hötṙeh inrē kunröpö i kunröön cha töng löpka, hötṙeh inrē inyut cha; 
ṙòkhöre nuk rôtī inrē nyā-aṅkūö cha nöng nyô haveūngu elmat inrē.  
6Chuh in Yôsuā cha-a ngaich nö ik elyöngö i Kilkāl, ngaich ngö ṙô tö ò, yik 
tarik Israĕl inrē, Yamih in īhö ṙā-ang tömarôvat panam: tā-a lökten yin vī 
kinlēḵngô in ih. 
7Ngaich ngö ṙô yik tarik Israĕl tö yik Hivait, Lohten yin höng mī-iyöng in ih; 
ngaich sitih inlahen īhö min vī kinlēḵngô in yīö?  
8Ngaich ngö ṙô cha-a tö Yôsuā, Tarik meh in īhö. Ngaich ngö ṙô Yôsuā tö cha, 
Achīö öi yī-ö? Ṙamā-ang yih öyih?  
9Ngaich ngö ṙô cha-a tö ò, Ṙeū-eung tömarôvat panam yin vē tarik meh nö 
yih tökūö i minë-eny ngam Tēv meh ngam Mā Tēv: pò ih hang ineūnyö ò, 
hang nuk tī ò inrē nö i Aikup,  
10Nuk tī ò inrē nö ṙòkhöre i nak tönët tak rācha aṅ Amôr, nak lamuh tö 
Yôtön, Sihòn ök rācha Hespòn, Ôk ök rācha Pasān, ök mi-i Astòròt.  
11Ngaich yip minṙöinylen, ṙòkhöre inrē yip aṅ panam ih nö vë-ekūö ih nö ngö 
ṙô, Kē nyā-aṅkūö yin eltīre im kinröönngö yīö, kuṙòh höngkūö cha, ngö ṙô tö 
cha inrē, Tarik meh in īhö, yĕh ngaich vītö kinlēḵngô in ih.  
12Töṙāich nun në rôtī nö kē-ĕ nö nyā-aṅ kūö ih nö ṙā-ang el patī ih ik sakāmö 
hēngörit ih chuh in yīö; yĕh meuk, ngaich nun chö pöri nö nyô, haveūngu 
elmat inrē.  

13Ngaich në uk chūök vain në töhatöölöng tö ih, në tufömngöre hē e; yĕh 
meuk, ngaich nun yih nö takaich; tö në kunröpö ih nö köiny nö ngaich kūö 
ngam tamarô-òlkūö kinröönngö.  
14Ngaich yik tarik nö kē nuk nyā-aṅkūö nöng öt havëkö inlēnöre tö aṅ elvāng 
ngam Mā Tēv.  
15Ngaich Yôsuā nö vī lanāmö nö in cha, vī kinlēḵngô inrē nö in cha, nö 
hökngen cha nö aṅ: chūökṙô inrē nö in cha yik mā nö i yik tömaṙôngö nö 
kilēḵngôre.  
16Ngaich ngö inlahen angū-ö i kinheūten tölūöi sumkam unôichrit cha nö vī 
kinlēḵngô nö in cha, tö cha nö hāngö cha nöng ranghen cha, tö cha inrē nöng 
iyöng in cha.  
17Kiröönngöre ngaich yik Israĕl, ngaich sölta nö i nuk elpanam cha im linūöi 
sumkam. Në nun elpanam cha Kipīön, Kefira, Pīrôt, Kiriat Yearim inrē.  
18Ngaich yik kūön Israĕl nö öt fëlö cha, pô yik mā in yik tömaṙôngö nö 
ngaich nö chūöku ṙô nö kilēḵngôre nö in cha nö im Mā Tēv, Ngaich ṙòkhöre 
yik tömaṙôngö nö hiṙeūtkôre nö kunyahalōn nö in Mā. 
19Ṙòkhöre pöri yik mā nö ngô ṙô tö yik tömaṙôngö, Katūöchi ṙô in ngaich im 
Mā Tēv, ngam Tēv Israĕl: lökten in ngaich öt lūölken cha.  
20Ngih ön inlahen tī hī min tö cha, hökngen cha hòṅ hī öt aṅhav kui tö 
lanīnö, tökūö ngam tö chūöku kinlēḵngô hī in cha.  
21Ngaich ngö ṙô yik mā tö cha, Hökngen cha nö aṅ: hòṅ cha nöng kamūöl 
ngòh vē tömaṙôngö tamūök mak inrē; sā ṙô yik mā nö ngaich nö in cha.  
22Ngaich havëten cha Yôsuā, yik tarik kitīön ngaich vë-ekūö cha anga-aṅ, nö 
ngö ṙô, Kūöyòh öi michīl tö ih, öi ngö ṙô, Tömaṙôvat in ī-hö tö yīö; yē yīö 
töng mī-iyöng in ih?  
23Lökten yin ngaich töthakôlöngṙô öt hĕng tak min ṙamākenre tö yīö nö 
töhakövö öi kamūöl ngòh hĕnghöre famòk mak ngam patī ngam Tēv chu.  

24Ngaich sap ṙô Yôsuā cha-a nö ngö ṙô, Pò e nö kô-en vinënyi nö in vē tarik 
meh, nö tölṙô ök tarikre Môsös nö kē-ĕkūö, yīö tö në panam nö ṙòkhöre, 
ngaich hōtö inhatngö yip aṅkūö në panam nö i kūö yīö; lökten ih kiröngö 
pinhë-eṅkūö tökūö yīö kūö në nômö ih, ngaich öi ngatī inlahen.  
25Yĕh meuk, eltī yīö in ngaich: sā öp tölöök öp töhuveū inrē tī meh tö ih, 
ngatī yēḵ ngaich.  
26Ngaich ngati tī anga-aṅ tö cha, nö ṙānyen cha nö ṙā-ang eltī yik kūön Israĕl 
nö sōten cha nö fëlngen cha.  
27Ngaich Yôsuā nö vīten cha ik sakāmö angū-ö nö kamūöl ngòh famòk mak 
yik tömaṙôngö, famòk mak i chūök ök vine-ekūö ngam Mā Tēv, söl i ngih 
sakāmö, ip töng chūökö atöllö ò.  

Yôsuā 10 

Ötkô Yik Aṅ Amōr. 

1Ngaich ngö inlahen angū-ö hē Atōnisētök ök rācha aṅ Yerūsalem nö hang tī 
Yôsuā nö kē-ĕ Ai; nö sā tīre tö Yerikō tök rācha e inrē, ngati tī anga-aṅ tö 
Aitök rācha e inrē nö vī lanāmö nö in Israĕl ngaich mūlhöt nö in cha; 
2Tö cha ngaich nö kiröngö pinhë-eṅkūö kūö Kipīön nö tökiröng nö elpanam, 
sā töhĕng i nup elpanam rācha, kūö e inrē nö tökiröng tö Ai, ṙòkhöre inrē yik 
tarik aṅ e nö tökalēḵ.  
3Lökten Atōnisētök ök rācha aṅ Yērusalem nö söömtö ṙô nö in Hōham ök 
rācha aṅ Hepròn, in Pīram inrē ök rācha an Yarmut, in Yafiā inrē ök rācha aṅ 
Lakis in Tīpir inrē ök rācha aṅ Ĕklòn, nö ngö ṙô.  
4Yihtöre in chu, holṙen chu, tā-a töi kiyūngö Kipīön tön vī lanāmö ap nö in 
Yôsuā in yip kūön Israĕl inrē.  
5Lökten yik tötaneui tak rācha aṅ Amôr, rācha aṅ Yērusalem, rācha an 
Hepròn, rācha aṅ Lakis, rācha aṅ Ĕklòn, nö hamūlöre, ngaich kiröönngöre, 
cha-a tö yik kumyung in cha, ngaich iyöngtöre nö lā-al Kipīön ngaich kiyung 
nö lā-al cha.  

6Ngaich yik tarik aṅ Kipīön nö tīnngö chamuh in Yôsuā nö ik elyöngö Kilkāl, 
nö ngö ṙô, Uh man ha-aṅtī i vē tarikre; tā-a ka-eūyen yih in ih, hayöölen ih, 
holṙen ih inrē: tön ṙòkhöre yip rācha aṅ Amôr nö hamūlöre nö lā-al ih yip mi-
iyöng kui rung panam.  
7Lökten Yôsuā nö kiröönngöre nö ṙā-ang Kilkāl, anga-aṅ tö yik tarik kumyung 
hol ò, ṙòkhöre inrē yik tökalēḵ tarik töt pa-ekūö.  
8Ngaich ngö ṙô ngam Mā Tēv tö Yôsuā, Uh man pa-ekūö tö cha: tön kēten cha 
chin nö eltī meh; öt hĕng tak min tarik aṅ-in cha tösökhak nö i kūö meh.  
9Lökten Yôsuā nö öt akahtu yīhih nö in cha; pò ò nö hĕng mitööm röön nö ṙā-
ang Kilkāl.  
10Ngaich ngam Mā Tēv nö öt kô-òtī tö cha nö i kūö Israĕl, pōi hang vah tī 
anga-aṅ nö fëlngen cha nö i Kipīön, lū-u cha inrē nö lök el talöökö paneūlö 
Pethòram, ngaich fëlö cha nö söl Asakā, söl Makkatā inrē.  
11Ngaich ngö inlahen angū-ö, hē yik Amôr nö falngöre nö i kūö Israĕl, hē cha 
nö ṙòngmö ip paneūti i Pethòram, ngaich ngam Mā Tēv nö suktö tökiröng 
ihong nö ṙā-ang el halīöngö nö i kui cha i Asakā, ngaich kapah cha-a: mötlö 
ṙôken yik tökapah tökūö ök tökënngöre kumṙah mötlö tö yip töfëli tö yip 
kūön Israĕl nö aṅtī tö sanët.  
12Ngaich Yôsuā nö vë-ekūö ngam Mā Tēv tö sakāmö hē ngam Mā Tēv nö 
kēten yik aṅ Amôr nö in yik kūön Israĕl; ngaich ngö ṙô anga-aṅ nö i kūö yik 
kūön Israĕl, Tavūöi, um halöinyköre sökhak i kui Kipīön; Më-eṅ inrē 
chingëṅt, el achāṙö Ayalòn.  
13Öthalöinyköre ngaich ngam tavūöi nö sökhak, sökngöre inrē ngam 
chingëṅt, hanöng saha yik tarik nö havahalre tö yik lā-alre. Röh öng angū-ö 
nö kūichi nö mat i ap līpöre Yaser? Sökngöre inrē ngam tavūöi nö elmilūkö 
ngam halīöngö, öt ka-eūyen inrē nö meutti nö hĕng sumkam hö-ö.  
14Öt sakāmuvö tösā e nö lā-urĕh tö e hēk lā-unôich tö e, tö ngam Mā Tēv nö 
hang ṙô tarik: pò ngam Mā Tēv nö kiyunglen Israĕl.  

15Havantöre ngaich Yôsuā, ṙòkhöre inrē yik Israĕl nö hol ò, nö ik elyöngö i 
Kilkāl.  

Kēḵ Yik Tö Taneui Taka Rācha Aṅ Amòn Ang Yôsuā 

16Falngöre ngaich yik tötaneui tak rācha, ngaich hayunngöre nö el kinluhu i 
Makkatā.  
17Ngaich vënyu nang Yôsuā, tö yip rācha tötaneui tak, nö hayunngöre nö el 
kinluhu i Makkatā.  
18Ngaich ngö ṙô Yôsuā, Pilöntö tökiröng ihong i kūö ap kinluhu, ṙātö tarik in 
e inrē nö aṅten cha:  
19Uh pöri yī-ö höngngöh, lūḵ yip lā-alre yin, fël yip la-unôich cha inrē; un 
halöngtuṙen cha-a nö kuhēthötre nö el nup elpanam cha: tön kēten cha an 
ngam Tēv yīö ngam Mā Tēv nö eltī yīö.  
20Ngaich ngö inlahen angū-ö, hē Yôsuā tö yik kūön Israĕl inrē nö 
keuheūtngöre tī nö fëlngen cha nö pōihang vahtī, hanöng saha cha nö 
hatngö, ngaich yik chööḵṙen yik tö-ōtre aṅ in cha nö kuhēthötre nö el nup 
tökinlōngu elpanam,  
21Ngaich lökten yik tarik nö havantöre nö i elyöngö re nö in Yôsuā i Makkatā 
nö lām: öt hĕng tak mahalöinykö litākre nö lā-al yik kūön Israĕl.  
22Ngaich ngö ṙô Yôsuā, Löpnyökūö ap kinluhu, Kēnyö yip tötaneui tak rācha 
in chu ṙā-ang el ap kinluhu.  
23Ngaich ngatī cha-a, ngaich kēnyu yik tötaneui tak rācha nö in ò nö ṙā-ang el 
kinluhu, ök rācha aṅ Yērusalem, rācha aṅ Hepròn rācha aṅ Yarmut, rācha aṅ 
Lakis, rācha aṅ Ĕklòn. 
24Ngaich angū-ö nö ngö inlahen, hē cha nö kēnyö yik rācha nö in Yôsuā, 
havëtö yik tarik aṅ Israĕl ang Yôsuā nö ṙòkhöre, ngaich ngö ṙô tö yik 
yöngkūö kumyung tarik, Haröhtöre, röönlö röönre i likeun më rācha. Yihtöre 
cha-a ngaich nö haröhtöre ngaich röönlö röön re nö i likeun cha. 

25Ngaich ngö ṙô Yôsuā tö cha, Un pa-ekūö, unrēhĕn ngāng alaha; 
Ngëṅtöheich hangëṅ alahare inrē: tön ngatī tī an ngam Mā Tēv min tö yip lā-
al yīö nö ṙòkhöre yip kiyung yīö.  
26Fāngö cha ngaich Yôsuā nö unôich, kumpahang vah cha inrē: seūlen cha nö 
i ṙōi nuk tötaneui māṅ chōn: kilölhaka cha-a nö i rōi nuk chōn söl harap,  
27Ngaich ngö inlahen angū-ö hē maneuttö ngam tavūöi, tö Yôsuā nö ngaich 
nö chöngu, ngaich cha-a nö hôten cha nö ṙā-ang rōi chōn, ngaich kavalhötnen 
cha nö el kinluhu ök chūök cha nö hayunngöre, ngaich ṙātö tökiröng ihong i 
kūö ök kinluhu, söl i ngih sakamö.  

Hēk Yôsuā Nö Pōyen Kahë Tö Panam Yip Amôr 

28Ik sakamö angū-ö Yôsuā nö kē-ē Makkatā, ngaich fangngö e nö aṅtī tö kūö 
sanët, tök rācha e inrē; keuheūtngöre vah tī anga-aṅ tö cha yik tö unhômu ël 
e, öt hēng tit tak ṙahāti anga-aṅ tö tö-ōtre: ngaich sā tīre anga-aṅ tök rācha 
aṅ Yerikō ngatī tī tök rācha aṅ Makkatā.  
29Ngaich ang Yôsuā nö kiröngöre nö ṙā-ang Makkatā tö yik Israĕl inrē nö hol 
ò nö chuh Lipnā ngaich kiyūngö Lipnā:  
30Kēten e inrē ngam Mā Tēv, tök rācha e inrē; nö eltī Israĕl; ngaich fangngö e 
anga-aṅ nö aṅtītö kūö sanët, ṙòkhöre inrē yik tö unhômu ël e; öt hĕng tit tak 
ṙahāngö anga-aṅ tö tö-ōtre nö in e; ngaich sā tīre anga-aṅ tök rācha Yerikō 
ngati tī tök rācha e.  
31Kiröönngöre ngaich Yôsuā nö ṙā-ang Lipnā, ṙòkhöre inrē yik Israĕl nö hol ò, 
nö chuh Lakis, iyöngtöre ngaich nö lā ël e, ngaich kiyūngö e: 
32Ngaich kētu Lakis nö eltī Israĕl tö ngam Mā Tēv, kē-ĕ ngaich anga-aṅ im 
innëtö sakāmö, ngaich fangngö e nö aṅtī tö kūö sanët, ṙòkhöre yip tö unhômu 
ël e, sā nuk tī ò nö ngaich tö Lipnā.  
33Ngaich Hōram ök rācha Kēsör nö yih nö holṙen Lakis; ngaich fëlan ang 
Yôsuā tö yik tarik ò inrē, hanöng saha tī ò nö öt hĕng tit tak ṙahāti tö tö ōtre.  
34Ngaich kiröönngöre Yôsuā nö ṙā-ang Lakis, ṙòkhöre inrē Israĕl nö hol ò, nö 
chuh Ĕklòn; ngaich iyöngtöre nö lā-al e, ngaich kiyūngö e;  

35Kē-ĕ e cha-a ngaich im sakāmö angū-ö, fangngö e inrē nö aṅtī tö kūö sanët 
ṙòkhöre yip tö unhômu ël e nö keuheūtngöre nö ahāti ik sakāmö angū-ö, sā 
nuk tö ngaich ti ò tö Lakis.  
36Ngaich kiröönngöre Yôsuā nö ṙā-ang Ĕklòn, ṙòkhöre inrē yik kūön Israĕl nö 
hol ò, nö chuh Hepròn; kiyūngö e ngaich cha-a;  
37Kē-ĕ e cha-a ngaich, ngaich fangngö e nö aṅtī tö kūö sanët, tök rācha e inrē, 
ṙòkhöre inrē nuk elpanam umuh, ṙòkhöre inrē yik tö unhômu ël u; öthĕng tit 
tak ṙahāti anga-aṅ tö tö-ōtre;: sā tī ò nö ngaich tö Ĕklòn; keuheūtngöre vahtī 
pöri anga-aṅ nö ahatngö e, tö yik tö unhômu inrē ël e.  
38Havantöre ngaich Yôsuā, hol ò inrē yik Israĕl nö ṙòkhöre nö i Tēpir; 
kiyūngö e ngaich:  
39Kē-ĕ e ngaich anga-aṅ, tök rācha e, tö nuk el panam e inrē; aṅtī tö kūö 
sanët cha-a inrē nö fangngen cha, keuheūtngöre vah tī tö yik tö unhômu ël e; 
öt hĕng tit tak ṙahāti anga-aṅ tö tö-ōtre; sā tī ò tö Hepròn, ngati tī anga-aṅ tö 
Tēpir, tök rācha e inrē; sā tī ò inrē tö Lipnā, tök rācha e inrē.  
40Keuheūtngörevahtī ngaich Yôsua tö ngam panam, ngam rung panam, i 
lòhngö inrē, tö ṙā-akūö panam inrē, tö nup paneūti inrē, ṙòkhöre inrē yik 
rācha cha nö öt hĕng tit ṙahāti anga-aṅ tö tö-ōtre; keuheūtngörevahtī pöri 
anga-aṅ tö yik tö-unhômu, sā tinöölô ò tö ngam Mā Tēv, ngam Tēv Israĕl. 
41Löktökūö Katesparneā söl Kāsa tī ang Yôsūa nö fëlö cha, ṙòkhöre nup 
panam Kōsen inrē, söl Kipīön.  
42Kē-ĕ yik rācha nö ṙòkhöre tö nuk panam cha inrē tö Yôsuā nöng hĕngtumtī, 
pò ngam Mā Tēv, ngam Tēv Israĕl, nö kiyunglen Israĕl.  
43Havantöre ngaich Yôsuā nö ik elyöngö Kilkāl, ṙòkhöre inrē yik Israĕl nö hol 
ò.  

 Yôsuā 11 

Mihôīṅ Yôsuā Tö Yāpin Tö Nup Ranghö E Inrē 

1Ngaich ngö inlahen angū-ö, hē Yāpin ök rācha aṅ Hasör nö hāngö e, 
tīnhanga anga-aṅ ngaich nö in Yōpap rācha aṅ Mētòn, ik rācha inrē aṅ 
Simròn, ik rācha inrē aṅ Aksaf,  
2I yik rācha inrē yik lā kapā, ip rung panam, i Arapā inrē lā lòhngö Kinneròt, 
im töṙā-akūö panam, i kui Nafotòre inrē lā chuhöt lā sūng.  
3In yik Kanā-an lā chuhöt lā sūng inrē, in yik aṅ Amôr, aṅ Hitait, aṅ Përis, aṅ 
Yëpus in öp rung panam, in yip Hivait lā taṙeū tö Harmòn im panam Mispah.  
4Kunyī-inyre ngaich, ṙòkhöre inrē yik kumyung in cha, pōyen tarik, höng sā 
kuyāyö i kuö mai tö ṙôkenre, nö kōravö inröluvö inrē nö pōyen.  
5Ṙòkhöre vē rācha nö meukkūö höö; yihtöre cha-a ngaich nö vītö chūökre nö 
in nup mak i Merōm nö kiyung nö lā-al Israĕl.  
6Ngaich ngö ṙô ngam Mā Tēv tö Yôsūa, Um pa-ekūö cha: tön huṙöich chin in 
ngih ṙētak kēten cha nö fëli i kūö Israĕl: likölngö kalröön minë kōra cha yī-ö 
min, föngngö minë inröl cha inrē tö tameūyö.  
7Yih ngaich Yôsuā nöng harötlen cha tö yik tarik kumyung hol ò nö ṙòkhöre, 
nö lā-al cha i nup mak Merōm, nöng piṙāplöre nö i kui cha.  
8Ngaich ngam Mā Tēv nö kēten cha nö eltī Israĕl, fëlö cha ngaich acha-a, lū-u 
cha inrē nö söl ip tökiröng Sitōn söl Misrefòtmēm, söl ip achāṙö Mispa lā 
chuhöt; fëlö cha ngaich cha-a, hanöng saha cha nö öt ṙātö töhĕng tak tö ōtre.  
9Sā tinöölôre Yôsuā tö ngam Mā Tēv ngati tī tö cha likölngö kalröön kōra cha 
anga-aṅ, föngngö nuk inröl cha inrē tö tameūyö. 
10Havantöre ngaich Yôsuā hē e, ngaich kē-ĕ Hasör nö, fëlngö ök rācha e inrē 
nö aṅtī tö sanët: pò Hasör nö lā urĕh misī nö yöngkūö nuk pūlngö. 
11Ngaich keuheūtngöre vah tī cha-a tö yik tarik in e nö aṅtī tö kūö sanët, 
keuheutngöre vah tī tö cha: öt hĕng tit tak mu-uhôm tö ṙātu; föngtökūö Hasör 
anga-aṅ inrē tö tameūyö.  

12Ṙòkhöre nuk elpanam yik rācha; ṙòkhöre yik rācha u inrē, nö kē-ĕ tö Yôsuā, 
fëlngen cha anga-aṅ inrē nö aṅtī tö kūö sanët, nö keuheūtngöre vahtī tö cha: 
sā tinöölôre tö Môsös ök tarik ngam Mā Tēv.  
13Nup elpanam pöri tösökhakaṙen nö i törunglöre, öt hĕng anū-ö tö föngtu 
kūö tö yik Israĕl, höng Hasör; angū-ö töföngtukūö tö Yôsuā. 
14Ṙòkhöre nuk tökē-ĕ aṅ el në elpanam, nuk nuā inrē, kē-ĕ tö yik kūön Israĕl 
nö pôḵ cha nö kanahngen cha; ṙòkhöre pöri tarik nö fëli tö cha nö aṅtī tö kūö 
fël, hanöng saha cha nö hatngö tö tī cha, öt rĕhĕn cha-a nö ṙātö mu-uhôm.  
15Sā tinöölô Môsös tö ngam Mā Tēv ngam tarik ò, ngatī ṙô Môsös nö tölrô 
Yôsuā; ngaich ngatī inlahen Yôsuā öthēngö ṙahāti anga-aṅ tö töt keuheūten tö 
nuk taṙòkhöre tinöölô Môsös tö ngam Mā Tēv.  

Panam Kahë Yôsuā 

16Lökten Yôsuā nö keuheūtlöretī nö kē ök panam, tök rung panam, ṙòkhöre 
nuk lā lòhngö, ṙòkhöre panam Kōsen, tök töṙā-akūö panam, tö Arapā töp 
rung panam Israĕl, töp töṙā-akūö panam in e inrē;  
17Löktökūö öp rôngö Halak, öp tö peūlöre kūö nö i Sēir, söl Pē-alkāt ip achāṙö 
Lëpanön, lataṙeū töp rôngö Hörmòn: ṙòkngöre yik rācha cha nö kē-ĕ tö ò, 
nyahaṅvti inrē anga-aṅ tö cha, kumpahangvah cha inrē.  
18Marô-òten Yôsuā nö kiyung yik rācha.  
19Öt hĕng elpanam mahalöököre nö i kūö yik kūön Israel, höng yik Hivait yik 
aṅ Kipīön: ṙòkngöre vah ngaich yik muh nö kē-ĕ tö cha ik kinyūngö.  
20Pòn ngam Mā Tēv mahangëṅngö ellōn cha, nö yihtöre nö lā-al Israĕl i 
kinyūngö pòn hòṅ ahatngen cha anga-aṅ, hòṅ cha nö öt inṙētuvö, hòṅ ò pöri 
nö hatngö tī tö cha, sā tinöölô Môsös tö ngam Ma Tēv.  
21Ngaich yih Yôsuā hē e, ngaich rökngen yik Anakim nö ṙā-ang im rung 
panam, ṙā-ang Hepròn, ṙā-ang Tipir, ṙa-ang Anap, ṙā-ang nup rung panam 
Yūtā, ṙā-ang nup rung panam Israel inrē: ahāti cha-a tö Yôsuā nö hol tö nuk 
elpanam cha.  

22Öt hĕng tit tak yik Anakim töṙālöng nö panam yik Israel höng i Kāsa, i Kāt, 
i Asòt inrē, yik tö ōt tit.  
23Keuhēutlöre tī ngaich Yôsuā töm panam, sā nuk ṙô ngam mā Tēv nö in 
Môsös; ngaich Yôsuā nö kētö e nö amin yik Israel sā minchööḵngö e nö i 
miyöngö cha, Heūheure ngaich ngam panam tö kinyūngö.  

Yôsuā 12 

Yik Rācha Minhôiṅyö Môsös 

1Vē yin rāchakūö ngam panam, töfëli tö yik kūön Israĕl, ngaich amīnu cha-a 
töm panam lamuh tö Yôtön lā maneutlö tavūöi, löktökūö öp achāṙö Arnòn söl 
ip ṙôngö Hörmòn, keuheūtlöre Arapā inrē nö kū-ö tö lā chuhöt: 
2Sihòn rācha aṅ Amôr, ök mi-iyöng Hespòn, löktökūö Arō-er nö hayöng öp i 
lā taseū öp achāṙö Arnòn, töp elpanam inrē ellōn öp achāṙö, ròngti inrē 
Kilīöt, söl ip tahël Yapòk, öp kūöngö panam yik kūön Amön.  
3Tö Arapā söl ip mai Kinneròt lā chuhöt, söl ip mai Arapā inrē, öp Sālmai, lā 
chuhöt ip talöökö chamuh Pĕtyesimöt; lā lòhngö inrē, lātaṙeū töp paneūti 
Piskē:  
4Öp kūöngö panam Ôk inrē rācha aṅ Pasān, aṅ i yip chöökṙen Refaim, ök mi-
iyöng Astaròt Etrei inrē.  
5Ngaich hayöng anga-aṅ nö i Hörmòn, i Salëkah inrē, keuheūtngöre chūök i 
Pasān inrē, söl i kūöngö panam yik aṅ Kessuri aṅ Makati inrē, ròngti Kilīöt, 
öp kūöngö panam Sihòn rācha aṅ Hespòn. 
6Ngaich Môsös ök tarik ngam Mā Tēv tö yik kūön Israĕl inrē nö fëlngen cha: 
ngaich Môsös ök tarik ngam Mā Tēv nö kētö e nö amin yik Rūpön tö Kāt 
ròngtī miyöngö Manasē inrē.  

Yik Rācha Mīnhôiyö Yôsuā 

7Ngaich inrē vē rācha ngam panam lamuh tö Yôtön lā sūng, vē, töfëli tö 
Yôsuā tö yik kūön Israĕl inrē, löktökūö Pē-alkāt el achāṙö Lepenön söl ip 
rôngö Halak, öp tö peūlöre nö i Sēir, ngaich kētö e ang Yôsuā nö in yik 
miyöngö Israĕl nö amin cha asā tūmö minchööḵlö cha;  

8Im rung panam, im töṙā-akūö panam, i Arapā i nup paneūti, eltönyalnyi, lā 
lòhngö inrē; yik Hitait, aṅ Amôr, aṅ Kanā-an, aṅ Përis, aṅ Hivait, aṅ Yëpus 
inrē:  
9Ök rācha aṅ Yerikō, hĕng tak; ök rācha aṅ Ai, ök hol Pētĕl, hĕng tak;  
10Ök rācha aṅ Yerusalem, hĕng tak; ök rācha aṅ Hepròn, hĕng tak;  
11Ök rācha aṅ Yarmut, hĕng tak; ök rācha aṅ Lakis, hĕng tak;  
12Ök rācha aṅ Ĕklòn, hĕng tak; ök rācha aṅ Kēsör, hĕng tak;  
13Ök rācha aṅ Tīpir, hĕng tak; ök rācha aṅ Kītër, hĕng tak;  
14Ök rācha aṅ Hòrma, hĕng tak; ök rācha aṅ Ārat, hĕng tak;  
15Ök rācha aṅ Lipna, hĕng tak; ök rācha aṅ Atulām, hĕng tak;  
16Ök rācha aṅ Makatāh, hĕng tak;  
17Ök rācha aṅ Tapuā, hĕng tak; ök rācha aṅ Heför, hĕng tak;  
18Ök rācha aṅ afek, hĕng tak; ök rācha aṅ Lasāròn, hĕng tak; 
19Ök rācha aṅ Mētòn, hĕng tak; ök rācha aṅ Hasör, hĕng tak;  
20Ök rācha aṅ Simrònmëròn, hĕng tak; ök rācha aṅ Aksaf, hĕng tak;  
21Ök rācha aṅ Ta-anak, hĕng tak; ök rācha aṅ Meketō, hĕng tak;  
22Ök rācha aṅ Kates, hĕng tak; ök rācha aṅ Yòknīm i Kārmel, hĕng tak;  
23Ök rācha aṅ Tōr i kui Nafetōr, hĕng tak; ök rācha aṅ Koim i Kilkāl, hĕng 
tak;  
24Ök rācha aṅ Tīrsā, hĕng tak; ṙòkhöre yik rācha nö lūöi anāi kahōk ṙôken.  

 Yôsuā 13 

Panam Tö Hòṅ Kē-ě 

1Köiny ngaich ang Yôsuā sööḵngö tö ṙētöre inrē; ngaich ngö ṙô ngam Mā Tēv 
tö ò, Ngaich man köiny sööḵngö inrē tö ṙētöre, ngaich ōttit nup panam töhòṅ 
kē-ĕ.  

2Ngih ön yih panam tö-ōttit: ṙòkhöre nuk kūöngö Filistain, ṙòkhöre inrē 
Kessurī;  
3Löktökūö Sihōr, ap lākūö Aikup, söl i kūöngö Ĕkròn kū-ö tö lā kapā, öp 
tökaheuktu nö panam aṅ Kanā-an: yik tötaneui tak mā aṅ Filistain; aṅ Kasā, 
aṅ Astòt, aṅ Askēlòn, aṅ Kitti, aṅ Ekròn: inrē; yik aṅ Avim inrē,  
4Lālòhngö: ṙòkhöre panam yik aṅ Kanā-aṅ, Mīrā, inrē ök panam aṅ Sītōn, söl 
Afek, söl kūöngö panam yik aṅ Amôr:  
5Panam yik aṅ kēpôl inrē ṙòkhöre Lëpenön, kū-ö tö lā löklö ngam tavūöi, 
löktökūö Pē-alkāt lātaṙeū töp rôngö Harmòn söl ip lökhöt i Hamat.  
6Ṙòkhöre yip aṅ ngam rung panam löktökūö Lëpenön söl Mesapotamīa, 
ṙòklöre yip aṅ Sitōn; acha-a min ahōngö chu ṙā-ang i kūö yip kūön Israĕl: 
höng michöö-öng e pöri më-eṅ ngaich in Israĕl nö amin ò sā tinöölô meh tö 
chu.  
7Lökten man ngaich michöngö ngih panam nö amin yip tömachūötör 
miyöngö, yip töròngti miyöngö Manāsē inrē.  

Minchööḵ-ö Ngam Panam Im Lā Chuhöt Yôtön 

8Hol ò yip aṅ in Rūpön aṅ in Kāt inrē nö ngaich nö teūngen tö-aminre, nup 
kahëtö Môsös nö in cha, lāmuh tö Yôtön lā chuhöt, höng sātī Môsös ök tarik 
ngam Mā Tēv nö kē-ĕkūö cha;  
9Löktökūö Arō-er, ök lā taseū ök achārö Arnòn, töp elpanam inrē öp ellōn öp 
achāṙö, ṙòkhöre inrē öp töṙā-akūö panam Metepā söl Tīpön;  
10Ṙòkhöre nup elpanam Sīhòn rācha aṅ Amôr, ök mahayöng nö i Hespòn, söl 
i kūöngö kūön Amön;  
11Kilīöt inrē, öp kūöngö Kessūr inrē tö Mākah inrē, keuheūtlöre öp rôngö 
Hörmòn, keuheūtlöre inrē Pasān, söl Salëka;  
12Ṙòkhöre ök pūlngö Ôk i Pasān, ök mahayöng nö i Astaròt Etrei inrē (ngam 
tö-ōtren chööḵṙen Refaim;) pò u anū-ö në nö tökiyūngö tö Môsös, ngaich 
ahōnyuvö cha-a.  

13Hö-ö pöri yik kūön Israĕl nö ahōnyö yik aṅ Kessūr, öt rēhĕn tö yik aṅ 
Mākah: höng iyöng ellōn Israĕl pöri Kessūr Ma-akat, söl i ngih sakāmö.  
14Höng öp miyöngö Lēvī pöri töt kētu amin tö ò; nuk tökētu nö im Mā Tēv, 
ngam Tēv Israĕl, nö lökten i kūö tameūyö anū-ö amin ò, sā ṙô Ò nö in ò.  

Panam In Rūpön 

15Ngaich Môsös nö kē-ĕkūö ök miyöngö yik kūön Rūpön sā tum mupīhö cha.  
16Löktökūö Arō-er ngaich ngam kūöngö cha, ök mi-i taseū achāṙö Arnòn, tök 
elpanam inrē ök mi-i ellōn ök achāṙö, ṙòkhöre inrē öp töṙā-akūö panam 
ranghö Metepā;  
17Hespòn, ṙòkhöre nup elpanam e nuk mi-im töṙā-akūö panam; Tīpön, 
Pamòtpē-al inrē tö Petpē-alme-òn;  
18Yēhas inrē, Ketēmòt, Mefa-āt inrē;  
19Kirīattēn inrē, Sipmah, Sëratsahār inrē ip rôngö ngam achāṙö;  
20Petpīôr inrē, tö nup paneūti Piskē, Petyasimòt inrē; 
21Keuheūtlöre nup elpanam ngam töṙā-akūö panam, keuheūtlöre inrē öp 
pūlngö Sīhòn rācha aṅ Amôr, öp mahayög nö i Hespòn, ök tö kiyūngö tö 
Môsös nö anòngngen yik mā aṅ Mitia, Evī, Rikem, Sūr, Hör, Rēpā, yik kūön 
rācha Sīhòn ök mi-iyöng im panam.  
22Pēlām inrē ök kikōnyö kūön Pīōr, ök chamòng alaha, yik töfëli tö yik kūön 
Israel nö nyaha tö sanët nö anòngngen cha yik töfëli.  
23Yōtön ök kūöngö yik kūön Rūpön, tök kūöngö e inrē angū-ö an ngih amin 
yik kūön Rūpön i tum mupīhö cha, tö nup elpanam in e tuhēt inrē.  

Panam In Kāt 

24Ngaich Môsös nö kē-ĕkūö ök miyöngö Kāt, in yip kūön Kāt, sā mupīhö cha.  
25Kūöngö cha ngaich Yēsör, keuheūtlöre inrē nup elpanam Kilīöt, ròngti ap 
panam yik kūön Amön inrē, söl Arōer ap lākūö Rappa; 
26Löktökūö Hespòn inrē söl Rāmatmispeh, Petōnim inrē; lötktökūö Mehanēm 
inrē söl kūöngö Lōtipör;  

27El achāṙö inrē, Pētharam Petnimrah, Sukòt, Safòn, keuheūtlöre ngam 
pūlngö Sīhòn rācha aṅ Hespòn, nö kūöngöten tö Yôtön; söl manā-angkūö ap 
mai Kinëret lamuh tö Yôtön lāchuhöt.  
28Angū-ö ön ngih amin yik kūö Kāt sā tum mupīhö cha, nup elpanam e inrē 
tö nup tuhēt.  

Panam In Manāsē Nö Lā Chuhöt 

29Kētö amin yip töròngti miyöngö Manāsē ang Môsös: ngaich angū-ö nö 
lamöö in öp töròngti miyöngö kūön Manasē sā tum mupīhö cha.  
30Lök tökūö Mahanēm ngam kūöngö cha keuheūtlöre Pasān, keuheūtlöre ök 
pūlngö Ôk rācha aṅ Pasān, keuheūtlöre inrē nuk elpanam Yēir, nuk mi-i 
Pasān, tafūöl anāi nuk elpanam;  
31Ròngti inrē Kilīöt, Astaròt, Etrēi, tö nuk elpanam i pūlngö Ôk i Pasān, anū-ö 
lumnööṙö yik kūön Makīr ök kikōnyö kūön Manāsē, nö lumnööṙö yip töròngti 
kūön Makīr sātum mupīhö cha. 
32Anū-ö nun në amin cha ip töṙā-akūö panam Mô-āp nö tömichööḵtu tö 
Môsös, lā muh tö Yerikō, lā chuhöt,  
33Öt kētu amin pöri öp miyöngö Lēvī tö Môsös; ngam Mā Tēv an, ngam Tēv 
Israel amin cha cha-a, sā ṙô ò tö cha.  

Yôsuā 14 

Mīnchööḵ-ö Ngam Panam Lā Sung Yôtön 

1Anū-ö nun në amin në kahë yik kūön Israel nö im panam Kanā-an, 
tömichööḵtu nö in cha, tö Eliēsör ök kūönṙô Yôsuā inrē ök kikōnyö kūön 
Nön, tö yik yöngkūö mitī-i miyöngö yik kūön Israel inrē.  
2I kintölö amin cha sā chöngö ngam Mā Tēv nö lök tö eltī Môsös, yik tö 
machūötör miyöngö, töp töròngti miyöngö inrē.  
3Pò Môsös nö ngaich nö kētö amin yik tönët miyöngö ròngti lāmuh tö Yôtön: 
hö-ö pöri anga-aṅ nö kētö amin Lēvī nö in cha.  

4Pò yik kūön Yôsĕf nö nët miyöngö, Manasē, Ifrēm inrē: ngaich cha-a nö öt 
kētö minchööḵö Lēvī nö im panam, höng nup chūök cha elpanam nö iyöng, 
holre tö nup tökiyôpu kūö panam nya-aṅkūö nup nuā cha tö nup chehen cha 
inrē.  
5Sā tinöönô Môsös tö ngam Mā Tēv, ngaich ngatī yik kūön Israel, ngaich cha-
a nö michööḵ ngam panam.  

Kētu Hëpròn Nö In Kalip 

6Ngaich yik kūön Yūtā nö i Kilkāl nö ṙūötöre nö in Yôsuā; ngaich Kalip nö 
ngö ṙô tö ò, ök kikōnyö kūön Yefūneh aṅ Kenīs, Akahalōn man tö ṙô ngam 
Mā Tēvnö in Môsös ök tarik ngam Tēv tö inlahen chu inlahen meh inrē i 
Katespörnīa.  
7Fën anāi samyeūheu chin misī hē Môsös ök tarik ngam Mā Tēv nö tīnngen 
chu ṙā-ang Katespörnīa öich hayuntö matre töm panam; ngaich chū-ö vë-eny 
nang ò hēk tö nuk ṙô ellōn chu.  
8Ngaich pöri yik hol chu yik mī-in chu nö vīngö ellōn yik tarik nö paṙööyi: 
höng heumeng tak pöri chū-ö tökeuheūtlöre tömrit ngam Tēv chu ngam Mā 
Tēv.  
9Ngaich chūökuṙô Môsös nö kilēḵngôre nö ngö ṙô, Kô-en an min ngam panam 
töröönka ël töröön meh nö ngaich nö amin meh min tö yip kūön meh inrē 
nöng örheūheu, pò meh keuheūtlöre tömrit ngam Tēv re ngam Mā Tēv. 
10Yĕh meuk aṅ chin tö tī ngam Mā Tēv töngamuh, sā ṙô ò, i ël në töfën anāi 
taneūi samyeūheu, löktökūö ik hē ngam Mā Tēv nö vë-ekūö Môsös tö ngih ṙô, 
hē Israel nö ṙòngmöng kiröön el tönyalnyi: yĕh meuk, ngaich chip töngamuh 
köiny hëvhör anāi taneūi samyeūheu i ngih sakāmö.  
11Sön pöri öich höng sā kumlēḵre misī ik sakāmö hē Môsös nö tīnngen chu: sā 
ök kumlēḵ chu misī, ngatī öp kumlēḵ chu töngamuh, i kinyūngö, i invötköre 
kunyī kuhēt inrē.  
12Yĕh ngaich lökten töngamuh kētö ngih rôngö in chu, ngih ṙô ngam Mā Tēv 
ik sakāmö angū-ö; pò meh hang yik Anakim nö umuh ik sakāmö angū-ö, 

elpanam nup inrē tökiröng tökalonglöng: lohten an min yēḵ ngam Mā Tēv nö 
in chu, ngaich chū-ö min ahōnyen cha, sā ṙô ngam Mā Tēv.  
13Ngaich hakôlò ò ang Yôsuā; ngaich kēten Hepròn nö in Kalip ök kikōnyö 
kūön Yëfuneh nö amin ò.  
14Lökten Hepròn nö amin Kalip ök kikōnyö kūön Yefuneh aṅ Kenis söl in ngih 
sakāmö, pò ò nö keuheūtlöre nö tömrit ngam Mā Tēv, ngam Tēv Israel.  
15Kirīatrapā ap sin misī minënyi Hepròn nö lā urĕh; Arpā öp misī tökiröng 
kūö tarik nö i yik Aanakim. Heūheure ngaich ngam panam tö kinyūngö.  

 Yôsuā 15 

Katölhukūö Yūtā Tö Panam 

1Ngaich ök kintölö ök miyöngö kūön Yūtā sā mupīhö cha nö i kūöngö Ētöm, 
imtönyalnyi i Sin lā lòhngö, ip manā-angkūö ngam lā lòhngö.  
2Öp lālòhngö kūöngö cha löktökūö manā-angkūö ngam Sālmai, löktökūö 
ngam tökichulhötre tökū-ö tö lā lòhngö:  
3Ngaich angū-ö nö kū-ö tö lā lòhngö öp paneūlö Akkrapim, ngaich chö-
ökūöre nö söl Sin, ngaich peūlöre nö löklö lòhngö Kātēspörnīa ngaich chö-
ökūöre nö lökngö Hesròn, ngaich peūlöre nö i Atör, ngaich havö-ökūöre nö 
kū-ö tö Kārka:  
4Ngaich angū-ö nö kiröönökūöre nö söl Asmòn, ngaich kunyī nö löknyö öp 
kun töhëm mak Aikup; ngaich ngam kunnyīnyö ngam kūöngö nö löknyö ip 
mai: angū-ö ön ngih kūöngö meh min lā lòhngö.  
5Ngam Sālmai an kūöngö meh nö lā chuhöt, ngam manā-angkūö Yôtön. 
Ngaich ngam kūöngö meh lā kapā nö löktökūö ngam tökichulhötre mai ip lā 
rit Yôtön:  
6Ngaich ngam kūöngö nö peūtöre nö söl Pethòkka, ngaich lökngö lā kapā 
Petarapah; ngaich peūlöre ngam kūöngö nö ip ihong Pohan ök kikōnyö kūön 
Rūpön:  

7Ngaich ngam kūöngö nö söllö nö i Tipir löktö ök achāṙö Akōr, ngatī nö lā 
kapā kamlö nö i Kilkāl ap tökamlö nö ip paneūlö Atummim, öp lā lòhngö i 
kaha ngam tahël: lökngö nup mak Ensīmes ngam kūöngö, ngam maneutnyö e 
nö i Enrōkel:  
8Ngaich ök kūöngö nö lökngö ip achāṙö ök kikōnyö kūön Hinôm nö i kaha 
Yepus kū-ötö lālòhngö (Angū-ö an Yerusalem); ngaich ngam kūöngö nö löklö 
kui ap rôngö öp töṙā-aka i kūö ap achāṙö Hinôm lā sūng, öp manā-angkūö ap 
achāṙö Refēm lā kapā:  
9Ngaich ngam kūöngö nö hateūti löktökūö kui ngam rôngö söl i nup töhëmlö 
Mak Neftoā, ngaich kunyī i nup elpanam öp rung Efròn; ngaich ngam kūöngö 
nö hateūti nö söl Pe-alā (angū-ö ana Kirīatyerim);  
10Ngaich ngam kūöngö nö havöökūöre nö ṙā-ang Pē-alā lā sūng nö söl ip rung 
Sēir, ngaich lökngö kaha öp rung Yēarim im lākapā (angū-ö an Kesalòn), 
ngaich peūtöre nö i Petsīmeh, ngaich lökngö Timna:  
11Ngaich ngam kūöngö nö kunyī nö löknyö kaha Ĕkròn lā kapā: ngaich 
hateūti ngam kūöngö nö söl Sikeròn, ngaich lök im rung Pē-alā, kunyī nö i 
Yapnil; ngaich ngam kunnyīnyö ngam kūöngö nö löknyö im mai.  
12Ngaich ngam lā sūng kūöngö nö ngam tökiröng mai, ngam kūöngö e inrē. 
Angū-ö ön ngih kūöngö yip kūön Yūtā nö vinngö sā mupīhö cha.  

Kilöönö Hepròn Tö Tāpīr Ang Kalip 
(Kam 1.11-15) 

13In Kalip ti inrē anga-aṅ ök kikōnyö kūön Yefuneh nö kētö minchööḵö nö in 
yik kūön Yūtā, sā chöngö ngam Mā Tēv nö in Yôsuā, angū-ö an Kiriat Arpā 
Arpā ök kikōnyö yöng Ānak, (angū-ö ana Hepròn).  
14Ngaich Kalip nö ṙeū-eung muh nö ahōngen yik tölūöi tak kikōnyö kūön 
Ānak, Sīsai, Ahīmam, Talmai inrē, yik kūön Ānak.  
15Ngaich ṙeū-eung muh anga-aṅ nö kiröönngöre nö lā-al yik aṅ Tīpir 
Kiriatsifer minënyi ök Tīpir nö lā urĕh. 

16Ngaich ngö ṙô ang Kalip, Öp tö kô-òngvahtī nö kiyūngö Kiriatsīfer, ngaich 
kē-ĕ e, kētu pīhö min anga-aṅ tö chu töp kūön chu kikānö ang Aksah.  
17Ngaich ök kikōnyö kūön Kenas, ök mak alaha Kalip nö kē-ĕ e ang Otniĕl: 
ngaich kētö pīhö ò anga-aṅ tö Aksah ök kikānö kūön ò.  
18Ngaich angū-ö nö ngö inlahen hē Aksah nö yihtöre nö in ò, ngaich hōten ò 
anga-aṅ nö havëkö taṙeū nö ik yöng kikōnyö: yôkti ngaich anga-aṅ nö ṙā-ang 
i uk ök köttö; ngaich ngö ṙô Kalip tö ò, Asuāp lōn meh?  
19Ngaich ngö ṙô anga-aṅ, Kētö inkôlò chu; tön ngaich man ṙāten chu im 
panam lā lòhngö, kētö në töhëmlö mak in chu. Ngaich kē-ĕkūö ò anga-aṅ tök 
lātulöng töhëmlö mak tök lātaṙeū inrē.  

Panam Yūtā 

20Angū-ö ön ngih amin ök miyöngö kūön Yūtā sā tum mupīhö cha.  
21Nuk elpanam manā-angkūö öp miyöngö kūön Yūtā nö kū-ötö kūöngö Ītöm 
lā lòhngö në Kapsīl, Etör, Yēkör inrē;  
22Kinah, Tīmōna, Atāta inrē;  
23Katēs, Hasōr, Itnan inrē;  
24Sif, Talem Pīalòt inrē;  
25Hēsörhatatā Kiriòthesròn (angū-ö an Hēsör);  
26Amam, Semā, Môlatah inrē;  
27Hasarkata, Hesmòn, Petpēlĕt.  
28Hēsörsuāl, Pīrsipa, Pīsiòtia;  
29Pēala, Lim, Esem inrē;  
30Eltolat, Kessil, Hôrmā inrē;  
31Siklek, Matmanah, Sansanah inrē;  
32Lepaōt, Silhim, Ain, Remmòn; ṙòkhöre nuk elpanam nö nët anāi 
machūötöre; holre tö nup tuhēt u.  
33I nuk lātaṙeū panam Estaòl, Sōra, Asnā inrē;  

34Sanòah, Enkannim, Tapuā, Enām inrē.  
35Yarmut, Atulām, Sokō, Asëka inrē.  
36Sarēm, Atitēm, Kētörā, Kēlērōtēm; fën sīön nuk elpanam holre tö nup tuhēt 
u.  
37Sënan, Hatasah, Miktalkāt inrē;  
38Tīleān, Mispah, Yòktēl inrē,  
39Lakis, Poskā, Eklòn inrē,  
40Kappòh, Lahman, Kitlis inrē;  
41Ketaròt, Pettakòn, Nā-amah, Makata inrē; tafūöl sīön nup elpanam holre tö 
nup tuhēt u.  
42Lipna, Etār, Asān inrē;  
43Ifta, Asna, Nesip,  
44Këlā, Aksip, Maresā inrē; machūötöre nup elpanam holre tö nup tuhēt u.  
45Ekròm, holtö nup elpanamre tö nup tuhēt e inrē:  
46Löktökūö Ekròn söl im mai, ṙòkhöre nup lā kaha Astòt, holre tö nup tuhēt 
u.  
47Astòt, nup elpanam e tö nup tuhēt e; Kasā, nup elpanam e tö nup tuhēt e 
inrē, söl ip töhëm mak Aikup, ngam tökiröng mai inrē, töp kūöngö e inrē.  
48Im rung panam inrē, Samir, Yattir, Sokoh inrē;  
49Tānah, Kiriatsanah (angū-ö an Tipir);  
50Anāp. Estēmòh, Anim inrē;  
51Kōsen, Hòlòn, Kiloh inrē; kahuk sīön nup elpanam holre tö nup tuhēt u.  
52Arap, Tumah, Essā inrē;  
53Yanim, Pettapuā, Afekka inrē;  
54Humtā, Kiriātarpā (angū-ö an Hepròn) Sīör inrē; machūötöre nup elpanam 
holre tö nup tuhēt u.  

55Ma-òn, Kārmel, Sif, Yūtā inrē;  
56Yesrīl, Yòktīm, Sanôa inrē;  
57Kāin, Kīpīah, Timnā inrē; söm nup elpanam holre tö nup tuhēt u.  
58Halhul, Petsur, Kitōr inrē;  
59Ma-arat, Petanòt, Eltikòn inrē; tafūöl nup elpanam holre tö nup tuhēt u.  
60Kiriātpē-al, (angū-ö an Kiriatyēarim), Rapā inrē; Nët nup elpanam holre tö 
nup tuhēt u.  
61El tönyalnyi, Petarapā, Mītīn, Sēkāka inrē;  
62Nipsān, ök elpanam Sāl inrē, Enkētī inrē; tafūöl nup elpanam holre tö nup 
tuhēt u.  
63Yik aṅ Yepus pöri, yik mī-i yöng Yerusalem, ötkô yik kūön Yūtā nö ahōnyen 
cha: höng iyöng in yip kūön Yūtā pöri yip Yepus nö i Yerusalem, söl i ngih 
sakāmö.  

Yôsuā 16 

Kētu Panam Ang Ifrēm Ngaich Lā Sūng Ang Manasē 

1Ngaich ngam minchöḵö yik kūön Yôsĕf nö kunyī nö löktö kūö Yôtön nö i 
nuk mak Yerikō lā chuhöt, angū-ö ngam tönyalnyi, ha-ööklöre nö ṙā-ang 
Yerikō nö lök im rung panam söl Pētĕl;  
2Kunyī angū-ö inrē ṙā-ang Pētĕl söl Lus, ngaich lökngö kūöngö yip aṅ Arki söl 
Ataròt;  
3Ngaich peūtöre angū-ö nö lā sūng nö lök i kūöngö yip aṅ Yaflet, nö kū-ö tö 
kūöngö Pethòròn öp lātaṙeū nö i Kësör: ngaich öp maneutnyö e nö im mai.  
4Kē aminre ngaich yik kūön Yôsĕf, Manāsē, Ifrēm inrē.  

Ifrēm 

5Ngaich ngö inlahen ngih kūöngö yik kūön Ifrēm i mupīhö cha: ngam kūöngö 
ök amin cha nö lā chuhöt angū-ö an Ataròtatār, söl Pethòròn lātulöng;  

6Meutnyi ngam kūöngö nö löknyö lā sūng i Mikmitat lā kapā; havööngökūöre 
ngam kūöngö e inrē nö lā chuhöt nö i Tanātsailō, ngaich lökngö in e nö lā 
chuhöt tö Yanōa.  
7Ngaich lökngö Yanō-a angū-ö nö peūtöre nö i Ataròt, Nē-arat inrē, ngaich 
sölta nö i Yerikō, i Yôtön ngaich nö kunyī.  
8Löktökūö Tapuā ngam kūöngö nö lök lā sūng ik kun töhëm mak i Kāna; 
ngaich im mai ngam löknyö e. Angū-ö an ngih amin ök miyöngö yik kūön 
Ifrēm sā mupīhö cha;  
9Holre tö nuk elpanam nuk töhakösiṙen nö elpanam yik kūön Ifrēm ellōn ök 
amin yik kūön Manāsē, ṙòkhöre nuk elpanam tö nuk tuhēt u inrē.  
10Ngaich cha-a nö öt ahōngö yik aṅ Kanā-an yik mī-iyöng Këser: höng iyöng 
ellōn Ifrēm pöri yik aṅ Kanā-an söl i ngih sakāmö, ngaich pöri cha-a nöng 
tanölöṙô i nup la-en.  

 Yôsuā 17 

Lā Sūng Ang Manasē 

1Ngaich angū-ö ngih minchöḵö ök miyöngö Manāsē; pòn lanòh Yôsĕf anga-
aṅ. Ngaich pöri Makir ök lanòh Manāsē, ök kikōnyö yöng Kilīöt, pò ò nö 
kumyung nö tarik, lökten Kilīöt, Pasān inrē nö minchöḵö ò.  
2Ngam minchöḵö yik tö ōtngöre pöri kūön Manāsē sā mupīhö cha; minchöḵö 
yik kūön Apī-ēsār, kūön Helek, kūön Asrī-el, kūön Sikem, kūön Hīför, kūön 
Semita: cha-a yin vē kikōnyö kūön Manāsē ök kikōnyö kūön Yôsĕf sā mupīhö 
cha.  
3Öt kūönu pöri tö kikōnyö, ang Sëlofehat, ök kikōnyö kūön Hīför, ök kikōnyö 
kūön Kīlīöt ök kikōnyö kūön Makīr, ök kikōnyö kūön Manāsē, höng kikānö: 
në nun minënyö yip kūön ò kikānö, Mahlah, Nō-a, Hòklā, Milkah, Tirsah inrē.  
4Ngaich yihtöre cha-a nö haröhtöre nö i kūö Elīesör ök kūönṙô, i kūö Yôsuā 
inrē ök kikōnyö kūö Nön, i kūö yik kūön rācha inrē, nö ngö ṙô, Tölṙô Môsös 
an ngam Mā Tēv nö kētö amin ih in yip mak alaha ih: lökten sā ngam chöngö 

ngam Mā Tēv anga-aṅ nö kētö amin cha in yip mak alaha yik yöng cha 
kikōnyö.  
5Sömö minchöḵö an Manāsē, nö hol nup panam Kilīöt Pasān inrē, nup lāmuh 
tö Yôtön;  
6Kūö yip kikānö kūön Manāsē nö amīnu nö holkūö yip kikōnyö kūön ò: 
ngaich ngam panam Kilīöt nö minë-eny yip tö ōtngöre kikōnyö kūön Manāsē.  
7Ngaich ngam kūöngö Manāsē nö löklö Āsēr söl Mikmitat, öp lā kūö Sīkem; 
ngaich ngam kūöngö nö lök lā hāmö nö tölngö yip aṅ Entapuā. 
8Minë-eny Manāsē an ngam panam Tapuā: ngam Tapuā pöri i kūöngö Manāsē 
nö minë-eny yip kūön Ifrēm.  
9Ngaich ngam kūöngö nö peūtöre nö im kun töhëm mak Kāna, lā lòhngö tö 
ngam kun töhëm mak: minë-eny Ifrēm nun në elpanam nö mi-i nup elpanam 
Manāsē: lā kapā ngam kun töhëm mak nö kūöngö Manāsē, im mai ngam 
maneutnyö e:  
10Lā lòhngö angū-ö nö minë-eny Ifrēm, ngaich lā kapā angū-ö nö minë-eny 
Manāsē, ngaich kū-ötö ngam mai anga-aṅ; ngaich sölta anū-ö i Āsēr nö lā 
kapā, ngaich lā chuhöt nö in Isākar.  
11Ngaich Isākar, Asēr inrē minë-eny Manāsē Petsīn nup elpanam e inrē, Iplēm 
nup elpanam e inrē, tö yip aṅ Tòr inrē tö nup elpanam e inrē, tö yip aṅ Entòr 
tö nup elpanam e inrē, tö yip aṅ Tana-ak tö nup elpanam e inrē, tö yip aṅ 
Mekitō tö nup elpanam e inrē nup tölūöi tömarô-òl kui.  
12Sönngenre pöri nö ötkô yik kūön Manāsē nö ahōngen yik aṅ nuk elpanam; 
ngaich pöri yik aṅ Kanā-an nöng iyöng nö im panam.  
13Ngaich ngö inlahen angū-ö, hē yik kūön Israĕl nö kalēḵlöre, ngaich cha-a nö 
kētö la-en yik aṅ Kanā-an, ngaich rö-ö nö keuheūtngen cha nö ahōnyuvö.  

Hēktörelōn Nā Ifrēm Nāṅ Manāsā 

14Ngaich yik kūön Yôsĕf nö vë-ekūö Yôsuā nö ngö ṙô, Kūöyòh ömeh höng 
hĕng hata tö minchöḵö chu höng hĕng tāk inrē nö amīn chu, öm öt meūkö 
chu tökiröng tarik, pò ngam Mā Tēv nö hakôlò chu?  

15Ngaich ngö ṙô Yôsuā tö cha, Yē meh öm tökiröng tarik, peūlöre man kuṙòh 
el ngam chūölchōn, öm hakōnnyö chūökre in e im panam yip Përis yip Rifēm 
inrē; sā ngam rung panam Ifrēm nö cheūkti nö chūök meh.  
16Ngaich ngö ṙô yik kūön Yôsĕf, Öt kô-òre an ngam rung panam nö chūök ih: 
ngaich yip aṅ Kanā-an yip mī-iyöng im panam el achāṙö nö inröl tö vët tö cha 
inrē yip aṅ Petsīn nup elpanam e inrē, tö yip aṅ el achāṙö inrē i Yesrīl.  
17Ngaich Yôsuā nö vë-ekūö yik aṅ patī Yôsĕf, Ifrēm, Manāsē inrē nö ngö ṙô, 
Tökiröng man më-eṅ öm tarik kiröngö kumlēḵ inrē: ötkô man höng hēngö 
minchöḵö.  
18Ngaich pöri ngam rung panam min nö më-eṅ meh; pòrô an nöng el 
chūölchōn, ngaich hakōnnyö e më-eṅ; më-eṅ min inrē ngam maneutnyö e: pò 
meh min ahōnyö yip kanā-an, pòrô cha-a nö tö inröl tö vët, pòrô inrē nö 
tökalēḵ.  

Yôsuā 18 

Kintölngö Nup Tö Ōttīt Tumlat 

1Ngaich keuheūtlöre yik tömaṙôngö kūön Israĕl nö hamūlöre nö i Sailō, 
ngaich asöklö nuk rūkui manūlö nö umuh: ngaich ngam panam nö elkatòh 
cha.  
2Ngaich ōtren in yik kūön Israĕl sat miyöngö yik tö-öl nö michöḵö tö aminre.  
3Ngaich ngö ṙô Yôsuā tö yik kūön Israĕl, Iṙôktöre hanā-aṅ alaha öi yī-ö kē 
ngam aminre panam ngam kahëtö ngam Mā Tēv nö in yīö, ngam Tēv yik 
muvöhngö yīö?  
4Lūöi tak vahīlö yin tö tarik i töhĕng miyöngö: hòṅ chu tīnngen cha, hòṅ cha 
nö hōklöre nö kiröön nö lök el ngam panam, ngaich mikahang e asā amin cha 
ngaich yih cha-a min nö in chu.  
5Ngaich cha-a min nö sat tit tī nö michööḵngö e: höng köpen an min Yūtā nö 
im kūöngöre lā lòhngö, ngam patī Yôsĕf inrē min nö köp nö im kūöngö cha lā 
kapā.  

6Ngaich yī-ö min mikahngö ngam panam nö sat tit, ngaich kētö öp 
minkahngö ihih in chu: ngaich chū-ö min kalah taneūngen yīö ihih i kūö 
ngam Tēv hī ngam Mā Tēv.  
7Tön rö-ö yin vē Lēvī nö minchöḵövö nö in yīö; pò ngam la-en kūönṙô ngam 
Mā Tēv nö angū-ö amin cha: Kāt, Rūpön, ròngti miyöngö inrē Manāsē nö 
ngaich nö teūngen tö aminre nö lāmuh tö Yôtön lā chūhöt, nuk kahëtö Môsös 
nö in cha ök tarik ngam Mā Tēv.  
8Ngaich yik tarik nö choholre, ngaich kiröönngöre: ngaich tölṙô cha ang 
Yôsuā yik kumröönngöre nö mikahangkūö öp panam, nö ngö ṙô, Kuṙòh 
kiröön lök el ngam panam, mikahngö e inrē, ngaich yih hēk in chu, hòṅ chu 
kalah taneūngen yīö ihih i kūö ngam Mā Tēv i Sailō.  
9Ngaich kiröönngöre yik tarik nö lök el ngam panam, ngaich mikahang e nö 
sat tit nö i mat līpöre nö lökngö kūö nup elpanam, yihtöre cha-a ngaich nö in 
Yôsuā nö ik elyöngö i Sailō.  
10Ngaich Yôsuā nö kalah taneūngen cha nö i Sailō i kūö ngam Mā Tēv: umuh 
inrē Yôsuā nö michööḵ yik kūön Israĕl tö ngam panam asā kamnāchö cha.  

Kē-ĕvkūö Penyamin Tö Tumlat 

11Ngaich ök kintölö ök miyöngö yik kūön Penyamin nö kē-ĕlre sā mupīhö 
cha; ngaich ök kūöngö ök kintölö cha nö kunyī lök hôi yip kūön Yūtā tö yik 
kūön Yôsĕf.  
12Ngaich ök kūöngö cha nö lā kapā löktökūö Yôtön; ngam kūöngö inrē löklö 
kaha Yerikō nö lā kapā ngaich löklö ip rung panam lā sūng; ngaich ngam 
löknyö e nö ip tönyalnyi i Petaven.  
13Ṙeū-eung umuh ngam kūöngö nö kū-ö tö Lus, nö i kaha Lus (angū-ö an 
Pētĕl) lā lòhngö; ngaich peūtöre ngam kūöngö nö kū-ö tö Ataròt Atār, nö lök 
ip rôngö öp lā lòhngö tö Pethòròn öp lātaṙeū.  
14Hateūti ngam kūöngö ngaich chuvēri nö kū-ö tö lòhngö sūng, nö reū-
eungrit öp rôngö lā kūö Pethòròn lā lòhngö; ngaich ngam löknyö e nö i 

Kiriātpĕ-āl (angū-ö an Kiriātyēarim), elpanam yip kūön Yūtā: angū-ö ök lā 
sūng elyöngö.  
15Ngaich ök lā lòhngö elyöngö nö löktökūö manā-ang kūö Kiriātyēarim, 
löknyö lā sūng ngaich ngam kūöngö, ngaich löknyö nup töhëmlö mak i 
Neftoā:  
16Peūtöre ngaich ngam kūöngö nö kū-ö tö manā-angkūö öp rôngö öp lākūö 
öp achāṙö öp kikōnyö kūön Hinôm, öp më-el achāṙö Rifēm lā kapā; ngaich 
angū-ö nö lökngö kaha Yepus lā lòhngö, peūtöre ngaich nö i Enrōköl;  
17Hateūti angū-ö nö lā kāpa, ngaich meutnyi nö i Ensimes, ngaich kunyī nö 
kū-ötö Kelilot, öp tökamlö nö ip paneūlö Atummim, ngaich angū-ö nö 
peūtöre nö ip ihong Pohan ök kikōnyö kūön Rūpön;  
18Ngaich angū-ö nö löknyö kaha Arapā lā kapā, ngaich peūtöre nö i Arapā:  
19Lökngö kaha Pethòklā ngam kūöngö nö lā kapa: ngaich löknyö ngam 
kūöngö nö ip tökichulnyöre aṅ ip Sālmai, ip lòhngö manā-angkūö Yôtön 
angū-ö an kūöngö lā lòhngö.  
20Ngaich kūöngö e Yôtön nö lā chuhöt. Angū-ö an ngih amin yip kūön 
Peyamin, lök i minë kūöngö nö havīṙi, sā mupīhö cha.  
21Në nun elpanam öp miyöngö yip kūön Penyamin i mupīhö cha, Yerikō, 
Pēthòklā, Emekkesis inrē,  
22Petarapā, Sīmarēm, Pētĕl inrē;  
23Avim, Pārah, Ôfrā inrē;  
24Kīfāramônī, Ofni, Kipā inrē; nët sīön nup elpanam holre tö nup tuhēt u:  
25Kīpīön, Ramā, Piròt inrē, 
26Mispeh, Kifīrah, Môsā inrē;  
27Rikem, Irpīl, Taralā inrē;  

28Sēlā, Ha-elef, Yepus (angū-ö an Yērusalem), Kīpīā, Kiriātyēarim inrē; fën 
sīön nup elpanam holre tö nup tuhēt u. Angū-ö ön amin yik kūön Penyamin 
sā mupīhö cha.  

 Yôsuā 19 

Kē-ĕvkūö Sīmōn Tö Tumlat 

1Ngaich kēlöre ngam innëtö kintölö lumnööṙö Sīmōn, ngam lumöö öp 
miyöngö yip kūön Sīmōn sā mupīhö cha; ngam amin cha inrē nö ellōn öp 
amin yip kūön Yūtā.  
2Ngaich anū-ö në amin cha, Pīrsīpā, hēk Sīpa, Molatā inrē;  
3Hasarsūal, Pĕlah, Esem inrē;  
4Eltolāt, Pĕthul, Hòrmā inrē;  
5Siklek, Pētmarkapōt, Hasārusā inrē;  
6Pĕtlēpa-ot, Saruhen inrē; lūöi sīön nuk elpanam holre tö nuk tuhēt u:  
7Ain, Rimòn, Etēr, Asān; fën nuk elpanam holre tö nuk tuhēt u:  
8Ṙòkhöre nuk tuhēt mahavīlö në elpanam nö söl Pĕalatpīör, Ramā öp lā 
lòhngö. Angū-ö ön ngih amin ök miyöngö yik kūön Sīmōn sā mupīhö cha.  
9Lamöklö i kamnāchö yik kūön Yūtā an ngam amin yik kūön Sīmōn; kūö ök 
minchöḵö yik kūön Yūtā nö yahlö ṙôkti nö in cha: lökten yik kūön Sīmōn nö 
amīnu nö ellōn ök amin cha.  

Kē-ěvkūö Sëpulön Tö Tumlat 

10Ngaich kēlöre ök linūöyö kintölö lumnööṙö yik kūön Sepulön sā mupīhö 
cha; söl Sarit ngam kūöngö ngam amin cha:  
11Ngaich löklö lā sūng ngam kūöngö cha, söl Marel, ngaich teungta nö i 
Tapeset; ngaich angū-ö nö sölngö nö ip kun töhëm mak lākūö Vòknīm;  
12Havīngö kūöre angū-ö ngaich nö ṙā-ang Sarit lā chuhöt nö kū-ötö löklö 
ngam tavūöi nö ip kūöngö Kislottapòr; ngaich meutnyi angū-ö nö i Tapērāt, 
ha-ööklöre ngaich nö i Yafiā;  

13Ngaich ṙā-ang umuh nö lök lā sūng tö Kāthīfer söl i Etkēsim; meutnyi angū-
ö nö i Rimòn öp tö sölngö nö i Neā:  
14Ngaich ngam kūöngö nö havöökūöre lā kapā nö söl Hanatòn: ngaich ngam 
maneutnyö e nö ip achāṙö Iftahel;  
15Kattat, Nāhalal, Simròn, Itala, tö Petlihem inrē; nët sīön nup elpanam holre 
tö nup tuhēt u.  
16Angū-ö ön ngih amin yik kūön Sepulön sā mupīhö cha, Anū-ö nun elpanam 
holre tö nup tuhēt u.  

Kē-ěvkūö Isakār Tö Tumlat 

17Ngaich kēlöre ök finënö kintölö lumnöörö Isakār, ök lumnöörö yik kūön 
Isakār sā mupīhö cha.  
18Ngaich ök kūöngö cha nö söl Yesrīl, Kēsulot, Sunem inrē;  
19Hafarēm, Sīòn, Anaharat inrē;  
20Rappit, Kisiòn, Epes inrē; 
21Rīmet, Enkanim, Enhatā, Pĕtpāses inrē;  
22Ngaich ök kūöngö nö söl Tapòr, Sahassumā, Petsīmes inrē; ngaich ngam 
maneutnyö ngam kūöngö cha nö i Yôtön: tafūöl sīön nup elpanam holre tö 
nup tuhēt u.  
23Angū-ö ön ngih amin ök miyöngö yik kūön Isakār sā mupīhö cha, nuk 
elpanam tö nuk tuhēt u inrē.  

Kē-ĕvkūö Asēr Tö Tumlat 

24Ngaich kēlöre ngam tinneūyö kintölö lumnööṙö ök miyöngö kūön Asēr sā 
mupīhö cha.  
25Ngaich ngam kūöngö e nö Helkāt, Halī, Pēten, Aksaf inrē; 
26Allamelek, Amat, Misāl inrē; ngaich tölngö Kārmel angū-ö lā sūng, i 
Sīhōrlipnat inrē;  

27Havöötöre angū-ö ngaich nö lā maneutlö ngam tavūöi i Pettākôn, ngaich 
sölta nö i Sepulön, ip achāṙö Iftahel lā kapā nö i Petemek Nayal inrē; Kunyī 
angū-ö nö söl Kapūl nö lā tavē 
28Hepròn, Rēhòp, Hamòn, Kānah, im Tökiröng Sītōn inrē;  
29Havēngökūöre ngam kūöngö nö i Ramā, ip tökalonglöng inrē elpanam 
Turös; i Hôsa inrē ngam kūöngö nö havītukūö; ngaich ngam maneutnyö e nö 
im mai i chīṙö Aksip:  
30Ummā inrē, Afet, Rēhòp inrē: Nët anāi nët nup elpanam holre tö nup tuhēt 
u. 
31Angū-ö ön ngih amin öp miyöngö yik kūön Asēr sā mupīhö cha, Anū-ö nun 
elpanam holre tö nup tuhēt u.  

Kē-ěvkūö Naftalī Tö Tumlat 

32Ngaich kēlöre ngam tinfūölö kintölö lumnöö yik kūön Naftalī, yik kūön 
Naftalī nö sā mupīhö cha.  
33Ngaich löktökūö Helef ngam kūöngö cha, löktökūö öp ōk chōn: Sē-ananim, 
Ataminakep inrē, Yapnīl inrē, söl Lakkum; ngaich ngam maneutnyö e nö i 
Yôtön;  
34Havīngö kūöre ngaich ngam kūöngö nö lā sūng nö kū-ö tö Asnòttapòr, 
ngaich löknyö umuh nö kū-ötö Hukkòk, ngaich sölta angū-ö nö i Sepulön lā 
lòhngö sölta inrē nö i Yôtön lā maneutlö ngam tavūöi.  
35Nup tökalōngö elpanam misī Sītim Sër Hāmat, Rakkat, Kinërat inrē;  
36Atamah, Rāma, Hasōr inrē;  
37Kates, Etrēi, Enhasōr inrē;  
38Yīròn, Miktalel, Hōrem, Petanat, Petsīmes inrē; machūötöre sīön nuk 
elpanam holre tö nuk tuhēt u.  
39Angū-ö ön ngih amin ök miyöngö yik kūön Naftalī sā mupīhö cha, nuk 
elpanam holre tö nuk tuhēt u.  

Kē-ěvkūö Tën Tö Tumlat 

40Ngaich kēlöre ngam sinātö kintölö lumnöö ök miyöngö yik kūön Tën sā 
mupīhö cha,  
41Sorā ök kūöngö ök amin cha, Estaōl, Irsemes inrē; 
42Sāalappin, Ayalòn, Itlah inrē;  
43Elōn Timnah, Ĕkròn;  
44Eltekeh, Kīpiton Pĕ-ālat inrē;  
45Yēhöt, peneperak, Katrimòn inrē;  
46Meyārkòn Rakon, holre töp kūöngö kamtö Yôppa.  
47Ngaich ngam kūöngö yik kūön Tën nö löknyö lāmuh tö cha: pò yik kūön 
Tën nö kiyūngö Lesem, ngaich kē-ĕ, aṅtī tö sanët inrē nö fëlngen e, ngaich 
amīnu tö e ngaich iyöng in e ngaich kaheūkö e nö Lesem, Tën, nö sā minë-
eny ök yöng cha ang Tën.  
48Angū-ö ön ngih amin ök miyöngö yik kūön Tën sā mupīhö cha, Anū-ö nun 
elpanam holre tö nup tuhēt u.  

Manā-aṅ Panam Tö Mīchöḵ-öyö 

49Keuheūten cha-a ngaich nö michöḵngö ngam panam nö kūönguvö tī nö in 
yip tö-amīnu: ngaich yik kūön Israĕl nö kētö amin Yôsuā ök kikōnyö kūön 
Nön nö ellōn cha:  
50Sā chöngö ngam Mā Tēv achā-a nö kē-ĕkūö ò tö elpanam öp töng havëkö ò, 
angū-ö yih Timnatserā ip rung panam Ifrēm: vīlö ngam elpanam ngaich anga-
aṅ, ngaich iyöng in e.  
51Në nun amin, në michöḵngö Ēlīēsör ök kūönṙô, Yôsuā inrē ök kikōnyö kūön 
Nön, tö yik mākūö mitī-i yik kikōnyö yöng vē miyöngö yik kūön Israĕl, nö 
amin lökten i kintölö nö i Sailō i kūö ngam Mā Tēv, ip inkūp rūkui manūlö. 
Keuheūten cha-a ngaich nö michöḵngö ngam panam.  

Yôsuā 20 

Panam Innyatlö (Elyöngö Innyatlö) 

1Ngaich ngam Mā Tēv nö vë-ekūö Yôsuā, nö ngö ṙô,  

2Vë-ekūö yip kūön Israĕl, ngö ṙô, Mikahngö nup elpanam chūök innyatlö, nup 
ṙô chu in yīö lökten in Môsös:  
3Hòṅ öp famël tarik nö faltöre nö in e öp töt tamölngenre töt akahtenre inrē: 
ngaich anū-ö min nö in yīö nö innyatlö tö öp mahavahal vah mahām.  
4Ngaich anga-aṅ min nö faltöre i töhĕng elpanam in u, ngaich sökhak anga-aṅ 
min nö ip lökhöt ip inkūp kinlōngö öp elpanam, ngaich vë-eny ngam löktenre 
nö elnang yip mā ngam elpanam; ngaich cha-a min nö kē an nö in cha nö 
elpanam, ngaich kētö chūök ò, hòṅ ò nö iyöng in cha. 
5Ngaich yē öp mahavahalvah mahām nö lūḵ an, ngaich öt kēten ngam famël 
tarik cha-a min nö eltī ò; pò ò nö fëlngö ök holre nö amahaiṙen, öt tösumrīk 
inrē tö ò nö lāurĕh.  
6Ngaich anga-aṅ min nö iyöng im elpanam, hanöng saha ò nö sökhak nö i 
kūö yip tömaṙôngö nö akaha fālen, hanöng saha kinpaha öp mākūö kūönṙô i 
nup sakāmö anū-ö: ngaich möl ngam famël tarik nö havan, nö yih nö 
elpanamre, nö i patīre, ip elpanam ṙeūngö ò nö falngöre.  
7Ngaich cha-a nö haköhngen Kates i Kelelī ip rung panam Naftalī, Sīkem inrē 
ip rung panam Ifrēm, Kirīatarpā inrē (angū-ö an Hepròn), ip-rung panam 
Yūta.  
8Lāmuh tö Yôtön inrē i Yērikō lā chūhöt, mikahngen Pēsĕr cha-a el tönyalnyi 
ip töṙā-akūö panam öp miyöngö Rūpön, Rēmòt inrē i Kilīöt aṅ i miyöngö Kāt 
kōlan inrē i Pasān aṅ i miyöngö Manasē.  
9Anū-ö nun në elpanam tövīlöngö nö chööḵnyö tö yik kūön Israĕl yik aṅ 
tahëng inrē mi-iyöng in cha, hòṅ yip tö amahaiṙen nö kapahatī tö tarik nö 
faltöre nö umuh, ngaich öt kapah tö tī öp mahavahalvah mahām, hanöng 
saha ò nö sökhaka nö i kūö yip tömaṙôngö.  

 Yôsuā 21 

Elyöngö Yip Lēvī 

1Ngaich yihtöre yik yöng kūö mitī-i yik Lēvī nö in Ēlīēsör ök kūönṙô, in Yôsuā 
inrē ök kikōnyö kūön Nön, in yik yöngkūö mitī-i yik miyöngö yik kūön Israĕl 
inrē;  
2Ngaich cha-a nö vë-ekūö cha nö i Sailō ip panam Kanā-an nö ngö ṙô, Lökten 
in Môsös an ngam Mā Tēv nö chöngu tö kinë-eṅkūö ih tö nup elpanam chūök 
ih iyöng, nö holre tö nup lā uk chūök kiyôp nö nyā-aṅkūö nup nuā ih.  
3Ngaich yik kūön Israĕl nö kē-ĕkūö yik Lēvī i nuk amin cha, sā chöngö ngam 
Mā Tēv, tö u anū-ö elpanam nö holre tö nup lā uk chūök kiyôp.  
4Ngaich ök kintölö mupīhö yik Kōhat: ngaich yik kūön Āròn ök kūönṙô yik 
lamökngörit Lēvī, nö i miyöngö Yūtā kintölö, i miyöngö Sīmōn inrē, i 
miyöngö Penyamin inrē, lūöi sīön elpanam.  
5Ngaich yik chöḵṙen yik kūön Kōhat nö kintölu tö aṅ i mupīhö ök miyöngö 
Ifrēm, aṅ i miyöngö Tën inrē, aṅ ik töròngti miyöngö Manāsē inrē, söm 
elpanam.  
6Ngaich yik kūön Kersōn inrē nö kintöluvö tö aṅ i mupīhö ök miyöngö Isakār, 
aṅ i miyöngö Asēr inrē aṅ i miyöngö Naftalī inrē, aṅ i ök töṙòngti miyöīngö 
Manasē inrē i Pasān, lūöi sīön elpanam.  
7Yik kūön Merāri sā mupīhö cha nö kintölu tö aṅ i miyöngö Rūpön, aṅ i 
miyöngö Kāt inrē, aṅ i miyöngö Sēpulön inrē, nët sīön elpanam.  
8Ngaich yik kūön Israĕl nö kētö kintölö yik Lēvī tö në elpanam holre tö nup 
chūök kiyôp, sā chöngö ngam Mā Tēv lökten in Môsös.  
9Ṙeū-eung i miyöngö yik kūön Yūta tī cha-a nö kē-ĕti, ṙeū-eung i miyöngö yik 
kūön Sīmōn inrē, Anū-ö nun elpanam në tövënyu minë-eny;  
10Ngaich anū-ö nö lumnööṙö yip kūön Āròn yip aṅ mupīhö Kōhat, yik aṅ i yik 
kūön Lēvī: pòn acha-a tö urĕhlö kintölö.  
11Ngaich cha-a nö kēten Kiriatarpā nö in cha, anga-aṅ ök Arpā kikōnyö yöng 
Anak, (angū-ö aṅ Hepròn,) ip rung panam Yūtā, holre tö nup chūök kiyôp 
mahavīlen e.  

12Kētu pöri nö in Kalĕp tö cha ök kikōnyö kūön Yëfūneh, nuk chūök tī 
tameūch im elpanam, tö nuk tuhēt inrē nö amin ò.  
13Kēten Hepròn cha-a tö nuk chūök kiyôp e inrē nö in yik kūön Āròn ök 
kūönṙô, tök elpanam chūök innyatlö famël tarik, Lipnā inrē holre tö nup 
chūök kiyôp e;  
14Yattir inrē holre tö nuk chūök kiyôp e, Estemoā inrē holre tö nup chūök 
kiyôp e;  
15Hōlòn inrē holre tö nup chūök kiyôp e, töp Tipir inrē holre tö nup chūök 
kiyôp e;  
16Ain inrē holre tö nup chūök kiyôp e, Yūtta inrē holre tö nup chūök kiyôp e; 
Pĕtsīmes inrē holre tö nup chūök kiyôp e; machūötöre elpanam aṅ i miyöngö.  
17Aṅ I miyöngö Penyamin inrē Kīpīön holre tö nup chūök kiyôp e, Kīpā holre 
tö nup chūök kiyôp e; 
18Anātòt holre tö nup chūök kiyôp e, Amòn inrē holre tö nup chūök kiyôp e; 
fën elpanam.  
19Ṙòkhöre nuk elpanam yik kūön Āròn, yik kūönṙô, nö lūöi sīön elpanam 
holre tö nup chūök kiyôp u.  
20Yik mupīhö yik kūön Kōhat inrē, yik Lēvī, yik chööḵṙen yik kūön Kōhat, 
kintölu cha-a tö elpanam tö aṅ i miyöngö Ifrēm.  
21Kēten Sikem cha-a inrē nö in cha holre tö nup chūök kiyôp e ip rung panam 
Ifrēm, ngam elpanam chūök innyatlö famëlngö tarik, Kēsĕr inrē holre tö nup 
chūök kiyôp e; 
22Kipsēm inrē holre tö nup chūök kiyôp e, Pēthòròn inrē holre tö nup chūök 
kiyôp e; fën elpanam.  
23Aṅ i miyöngö Tën inrē, Eltekë holre tö nup chūök kiyôp e, Kīpētòn holre tö 
nup chūök kiyôp e;  
24Aiyalòn holre tö nup chūök kiyôp e; Kātrimòn holre tö nup chūök kiyôp e; 
fën elpanam:  

25Aṅ ik töròngti miyöngö Manāsē inrē, Ta-ānak holre tö nuk kiyôp e, 
Kātrimòn inrē tö nup chūök kiyôp e; nët elpanam.  
26Ṙòkhöre nup elpanam i mupīhö yik chööḵṙen yik kūön Kōhat nö holre tö 
nuk elpanam u.  
27Löö in yik kūön Kirsōn inrē, aṅ i mupīhö yik Lēvī, aṅ in ök töròngti 
miyöngö Manāsē, kēten Kōlan cha-a i Pasān holre tö nup chūök kiyôp e, 
ngam elpanam chūök innyatlö famëlngö tarik; Pĕ-esterā inrē holre tö nup 
chūök kiyôp e; nët elpanam.  
28Aṅ i miyöngö Isakār inrē, Kīsiön holre tö nup chūök kiyôp e Taperāt holre 
tö nup chūök kiyôp e;  
29Yarmut holre tö nup chūök kiyôp e, Enkānim holre tö nup chūök kiyôp e; 
fën elpanam. 
30Aṅ i miyöngö Asēr inrē, Misāl holre tö nup chūök kiyôp e, Eptòn holre tö 
nup chūök kiyôp e;  
31Helkat holre tö nup chūök kiyôp e, Rēhòp inrē holre tö nup chūök kiyôp e; 
fën elpanam.  
32Aṅ i miyöngö Naftalī inrē Katĕs i Kelelī holre tö nup chūök kiyôp e, ngam 
elpanam chūök innyatlö famëlngö tarik, Hammòttòr inrē holre tö nup chūök 
kiyôp e, Kartān inrē holre tö nup chūök kiyôp e; lūöi elpanam.  
33Ṙòkhöre nup elpanam Kirsōn sā mupīhö cha nö lūöi sīön elpanam holre tö 
nup chūök kiyôp u.  
34I mupīhö yip kūön Merārī inrē, yip chööḵṙen yip Lēvi, aṅ i miyöngö 
Sepulön, Yòknēm holre tö nup chūök kiyôp e, Kartāh inrē holre tö nup chūök 
kiyôp e,  
35Timnā holre tö nup chūök kiyôp e, Nāhalal holre tö nup chūök kiyôp e; fën 
el panam.  
36Aṅ i miyöngö Rūpön inrē, Pēsĕr holre tö nup chūök kiyôp e, Yahās inrē 
holre tö nup chūök kiyôp e,  

37Kētĕmòt holre tö nup chūök kiyôp e, Mafā-at inrē holre tö nup chūök kiyôp 
e; fën elpanam.  
38Aṅ i miyöngö Kāt inrē, Ramòt i Kilīöt holre tö nup elpanam e, ngam 
elpanam chūök innyatlö famëlngö tarik; Mahanēn inrē holre tö nup chūök 
kiyôp e;  
39Hespòn holre tö nup chūök kiyôp e, Yôsör holre tö nup chūök kiyôp e: fën 
elpanam nö ṙòkhöre.  
40Ṙòkhöre nun në elpanam yik kūön Merārī sā mupīhö cha yik chööḵṙen 
mupīhö yik Lēvī; nët sīön elpanam kintölö cha inrē.  
41Ṙòkhöre nuk elpanam yik Lēvī nö ellōn nuk amin yik kūön Israĕl nö fën 
anāi hëvhöre elpanam holre tö nup chūök kiyôp u.  
42Në elpanam kö inūvö tö chūök kiyôp nö havīlen u: ngatī inlahen në 
elpanam nö ṙòkhöre.  

Kēḵ Ngam Panam Yik Israel. 

43Ngaich ngam Mā Tēv nö kē-ĕkūö Israĕl tö nuk panam kinlēḵngô ò nö in yik 
muvöhngö cha; amīnu cha-a ngaich tö e, iyöng ël e inrē.  
44Ngaich ngam Mā Tēv nö vinngö tī nö kētö haneūheu cha, sā nuk ṙô ngam 
Mā Tēv nö kilēḵngôre nö in yik muvöhngö cha: ngaich öt hĕng tak tarik aṅ i 
yik tökunyahaelmat tö cha tökô nö sökhak nö i kūö cha; keuheūtlöre tī ngam 
Mā Tēv nö kētö yik tökunyaha elmat tö cha nö eltī cha.  
45Öt hĕng umuh tötteung aṅ i nuk tölöök ṙô ngam Mā Tēv nö i patī Israĕl; 
ṙòkhöre nö teungtökūö.  

Yôsuā 22 

Tīnngö Yik Miyöngö Israel Aṅ Lā Chuhöt Ang Yôsuā Nö Chuh Panam 

1Ngaich Yôsuā nö havëtö yik Rūpön tö yik Kāt inrē, tök töròngti miyöngö 
Manāsē,  
2Ngaich ngö ṙô tö cha, Köp yin tö nuk ṙô Môsös nö tölṙô yīö ök tarik ngam 
Mā Tēv, hang ṙô chu inrē tö nup tinölô yīö tö chu:  

3Hö-ö yin ṙāngö yip holre i në töṙōl sakāmö söl i ngih sakāmö, köp pöri tö 
ngam chöngö aṅ im Tēv yīö ngam Mā Tēv.  
4Ngaich an ngam Tēv yīö töngamuh ngam Mā Tēv nö kētö haneūheu yip hol 
yīö, sā ṙô ò nö in cha: lökten yin ngaich havöökūöre, chuh el nup rūkuire 
inrē, ip panam ap amin yīö, öp kahëtö Môsös ök tarik ngam Mā Tēv nö in yīö 
lāmuh tö Yôtön.  
5Höng haṙēmngenre pöri öi la-evṙen tö ngam inchöngten tö ngam chöngö 
inrē, ngam tinöölô yīö tö Môsös ngam tarik ngam Mā Tēv, öi hāngenlōn tö 
ngam Mā Tēv ngam Tēv yīö, lök el në talöökö ò inrē, haköp në chöngö ò inrē, 
haköpngöre inrē in ò, lök la-en ò inrē keuheūttö ellōnre keuheūttö nômöre 
inrē.  
6Hakôlò cha ngaich Yôsuā, ngaich tīnngö rit cha: ngaich chuh el rūkuire cha-
a.  
7Ngaich ròngti miyöngö yik Manāsē tökētu amin tö Môsös nö i Pasān: yik 
tahëng pöri töròngti kē-ĕvkūö cha-a tö Yôsuā nö in yik hol cha lāmuh tö 
Yôtön lā sūng, hē Yôsuā inrē nö tīnngörit cha nö chuh el rūkuire, hakôlò cha 
anga-aṅ,  
8Vë-ekūö cha inrē, nö ngö ṙô Kumtö töpōyen yin ngaich kanôlò havantöre el 
rūkuire, kumtö töpōyen inrē nuā, kumtö rupīö, kumtö humlum, kumtö mās, 
kumtö vët, pōyen kum inrē tö hilā: michööḵ yip holre tö nup taneūngen yīö 
in yip lā-al yīö.  
9Ngaich yik kūön Rūpön tö yik kūön Kāt inrē tök töròngti miyöngö Manāsē 
nö havan, kiröönngöre ngaich nö ṙā-ang in yik kūön Israĕl nö ṙā-ang Sailō, öp 
panam i Kanā-an, nö kiröönngöre nö chuh im panam Kilīöt, ip panama min 
cha, öp tö ngaich nö kē-ĕ tö cha, sā chöngö ngam Mā Tēv nö lökten in Môsös.  

Tahāklö I Yôtön 

10Chalôhë cha-a nö i chīṙö Yôtön, nö ip panam Kanā-an ngaich yik kūön 
Rūpön tö yik kūön Kāt tö ök tö ròngti miyöngö Manāsē inrē nö vīlö tahāklö 
nö i Yôtön, tökiröngö mineūkö tahāklö.  

11Ngaich yik kūön Israĕl nö hang tö ngö ṙô, Yĕh meuk yip kūön Rūpön tö yip 
kūön Kāt töp töròngtī inrē miyöngö Manānsē nö vīlö tahāklö nö lākūö öp 
panam Kanā-an, i chīṙö Yôtön lā ip kūön Israĕl.  
12Ngaich hē yik kūön Israĕl nö hāngö e, ṙòkhöre ngaich yik tömaṙôngö kūön 
Israĕl nö hamūlöre nö i Sailō, nö hòṅ kiröönngöre nö lā-al cha nö kiyung.  
13Tīnhanga ngaich yik kūön Israĕl tö Finehas ök kikōnyö kūön Ēliēsör ök 
kūönṙô nö in yik kūön Rūpön, in yik kūön Kāt inrē, in ök töròngti miyöngö 
Manāsē inrē, nö im panam Kiliöt;  
14Söm tak yik kūön rācha hol ò, hĕng tak kūön rācha i töhĕng miyöngö in yik 
Israĕl; kö mākūö mitī-i yöngre cha-a nö i mupīhö Israĕl.  
15Ngaich yih cha-a nö in yik kūön Rūpön, in yik kūön Kāt inrē, in öp töròngti 
inrē miyöngö Manāsē, ip panam Kilīöt, ngaich vë-ekūö cha achā-a, nö ngö ṙô,  
16Ngö ṙô yip tömaṙôngö aṅ im Mā Tēv, Asuh öng ngih fālen yīö im Tēv Israĕl 
öi havööngö kūöre i ngih sakāmö i tinömörit ngam Mā Tēv, i inlahen yīö vīlö 
tanööngö, öi ahôngen ngam Mā Tēv i ngih sakāmö?  
17Tökūönen öng angū-ö tökööl Pīôr nö in hī, öi höng öl ayī-ö hetlö ṙā-ang in e 
i ngih sakāmö, pòrô ök tölëlngö kūö invah nö teunghökui yip tömaṙôngö aṅ 
im Mā Tēv,  
18Töp lökten yīö havööngökūöre i ngih sakāmö ṙā-ang i tinömörit ngam Mā 
Tēv? ngatī an min, yĕh meuk tö yīö ngaich ahôngen ngam Mā Tēv töngamuh, 
ngaich huṙöich anga-aṅ min nö tainy nö in vē tömaṙôngö in Israĕl.  
19Yē ngam panam yīö pöri nö töthet ngam amin yīö, ngaich tā-a havāngtöre 
yī-ö im panam amin ngam Mā Tēv, ngam elyöngö ngam inrūkui ngam Mā 
Tēv, ngaich hol ih öi amīnu: uh pöri ahôngen ngam Mā Tēv. Uh rēhĕn 
ahôngen ngam Mā Tēv, uh rēhĕn ahôngen ih, öi vīlö tanööngöre nö hol ngam 
tanööngö ngam Tēv hī ngam Mā Tēv. 
20Röh ök Akān ök kikōnyö kūön Sērah nö köölö fālen i nuk chehen tö kētu, 
ngaich fuk kui yik tömṙôngö in Israĕl? Ngaich öt höng hĕng tak ök tarik anga-
aṅ nö tölëlngö nö ik tökööl fālen re.  

21Ngaich yik kūön Rūpön tö yik kūön Kāt inrē tö yik töròngti inrē miyöngö 
Manāsē nö sap ṙô ngaich vë-ekūö yik mākūö mupīhö Israĕl, 
22Ngam töng Hĕng Tömihôiṅ, Tēv, Mā Tēv! Akahalōn An, akahalōn min inrē 
Israĕl; yē e nö inhôngen, hēk yē e nö tökööl fālen nö im Mā Tēv, (uh in yēk 
hayöökaṙen tö yīö i ngih sakāmö,) 
23Pò ih vīlö tanööngö nö invööngökūö tö tinömörit ngam Mā Tēv; hēk chūök 
töföngö tökētu hēk nyā-aṅ tökētu, hēk yĕn chūök inlāmö tökētuvö, hökngen 
ngam Mā Tēv yēḵ nö hōḵo e;  
24Ngaich yē ih höng kūö öt milēḵṙenre vī-i e, chööḵnyuvö inrē, öi ngö ṙô, ip 
ṙētak môkö nö yih nö ngö ṙô yip kūön yīö min tö yip kūön ih, Suāp lā-en yīö 
im Mā Tēv, ngam Tēv Israĕl?  
25Pò ngam Mā Tēv nö vīten Yôtön nö kūöngö ihôi ih tö yīö, yī-ö kūön Rūpön 
kūön Kāt inrē; hö-ö yin minchöḵövö im Mā Tēv: pò yip kūön yīö min nö vīten 
yip kūön ih nö ṙāngö pinhë-eṅkūöre tö ngam Mā Tēv.  
26Lökten ih ngö ṙô, Tā-a töi halēn vinīlö öp tanööngö öt chūök töföngö 
tökētu, öt rēhĕn nö chūök tökētu: 
27Mahameukhöti pöri min angū-ö nö ihôi ih tö yīö ihôi yip tumköl chap hī 
yip unôichrit hī, öi i la-en ngam Mā Tēv i kūö ò holtö në töföngö tökētu tö ih, 
holtö në tökētu tö ih, holtö në tökētu tö ih inlāmö; hòṅ yip kūön yīö nö ötngö 
ṙô môkö, Hö-ö yin yī-ö minchöḵöv im Mā Tēv.  
28Lökten in ngö ṙô, ngaich angū-ö min, hē cha nö ngö ṙô tö ih hēk tö yip 
tumköl chap ih môkö ngaich ngö ṙô īhö min, Yĕh meuk ngam insā ngam 
tanööngö ngam Mā Tēv, vahī yik muvöhngö ih, öt chūök töföngö tökētuvö, 
ötrēhĕn nö chūök tökētu; mahameukhöti pöri angū-ö nö ihôi ih tö yīö.  
29Öthalöng an ngam Tēv tö ih ahôngen ngam Tēv öi havööngökūöre i ngih 
sakāmö ṙā-ang i tinömörit ngam Mā Tēv, öi vīlö tanööngö chūök töföngö 
tökētu, chūök nyā-aṅ tökētu, hēk chūök tökētu, nö hol ngam tanööngö ngam 
Tēv hī ngam Mā Tēv ngam mi-ikūö ngam inrūkui ò.  

30Ngaich hē Finehas ök kūönṙô, tö yik kūön rācha aṅ i yik tömaṙôngö yik 
yöngkūö yik mupīhö Israĕl yik hol ò, nö hang në ṙô yik kūön Rūpön, kūön 
Kāt, kūön Manasē inrē, ṙāmölōn cha-a ngaich tö e.  
31Ngaich Finehas ök kikōnyö kūön Ĕliēsör ök kūönṙô nö ngö ṙô tö yik kūön 
Rūpön, kūön Kāt inrē, tö yik kūön Manasē, Akahalōn in ngaich töngamuh tö 
ngam Mā Tēv nö elṙôngö hī, pò yīö öt köölö fālen im Mā Tēv: ngaich yin 
töngamuh ṙānyö vē kūön Israĕl ṙā-ang eltī ngam Mā Tēv.  
32Ngaich Finehas ök kūönṙô ök kikōnyö kūön Ēlīēsör tö yik kūön rācha, nö 
havantöre nö ṙā-ang in yik kūön Rūpön, ṙā-ang in yik kūön Kāt inrē, nö ṙā-
ang ip panam Kilīöt, nö chuh ip panam Kanā-an, nö in yik kūön Israĕl, ngaich 
kumtö ṙô nö in cha hēk. 
33Ṙāmölōn ngaich yik kūön Israĕl nö in e; hakôlò ngam Tēv ngaich yik kūön 
Israĕl, ngaich öt kakkö kinröönngöre nö kiyung nö lā-al cha, nö halëlngö 
ngam panam ngam chūök yik kūön Rūpön tö yik kūön Kāt inrē nö iyöng.  
34Ngaich yik kūön Rūpön tö yik kūön Kāt nö kaheuk ök tanööngö nö 
Mameuk: Pòn ngö ṙô cha-a, mameuk an angū-ö ihôi hī tö ngam Mā Tēv nö 
Tēv.  

 Yôsuā 23 

Manāngô Yôsua. 

1Ngaich ngö inlahen angū-ö unôichrit töṙōl sumkam, hē ngam Mā Tēv nö 
kētö haneūheu yik Israĕl nö vinngö tī nö in yik lā-al cha, köiny ngaich ang 
Yôsuā sööḵlö inrē tö samyeūheu;  
2Havëten yik Israĕl ngaich Yôsuā nö ṙòkhöre, yik minṙöinylen cha yik 
yöngkūö cha inrē, tö yik ma-akah fālen cha mākūö kumyung cha inrē, ngaich 
ngö ṙô tö cha, Köiny chin ngaich sööḵlö inrē i samyeūheu:  
3Ngaich yī-ö meuk tī ngam Tēv yīö ngam Mā Tēv tö vē pumnāmö tarik nö 
ṙòkhöre tö pòkūö yīö; pò ngam Tēv yīö ngam Mā Tēv, anga-aṅ An 
kumyunglen yīö.  

4Yĕh meuk, ngaich chin katölö yīö tö vē tö ōtren pumnāmö tarik, nö amin yip 
miyöngö yīö, löktökūö Yôtön, ṙòkhöre yip pumnāmö tarik törökiṙen tö chu, 
söl im Tökiröng Mai lā maneutti ngam tavūöi.  
5Ngam Tēv yīö An ngam Mā Tēv, anga-aṅ an min kumringngen cha nö ṙā-ang 
i kūö yīö, ahōngen cha inrē nö ṙā-ang i kūö yīö; ngaich yī-ö min amīnu tö 
panam cha, sö ṙô ngam Tēv yīö ngam Mā Tēv nö in yīö.  
6Lökten yin hangë-eṅre haköp la-evṙen inrē tö nup tökūchi i mat ngam līpöre 
chöngö Môsös, hòṅ yīö öt kānngöre tö e lāhāmö hēk lātavē;  
7Hòṅ yīö öt yihtöre in vē pumnamö tarik, cha-a vē tö ōtren nö kakka minë-
eny, un rēhĕn chūökṙôten tö u, un rēhĕn lök la-en u, un rēhĕn sōnngöre in u: 
8Haköpngöre pöri im Tēv yīö ngam Mā Tēv, sā yīö ngaich söl i ngih sakāmö.  
9Pò ngam Mā Tēv nö ahōngö tökiröng pumnāmö tarik tökalēḵ inrē nö ṙā-ang 
i kūö yīö: kūö yīö pöri nö öt hĕng tak tarik tösökhaka nö i kūö yīö söl i ngih 
sakāmö.  
10Lūḵ töhĕng köny öp min töhĕng tak tarik in yīö: pò ngam Tēv ngam Mā 
Tēv, anga-aṅ an kumyunglen yīö, sā ṙô ò tö yīö. 
11Lökten yin haṙēmngenre, öi hāngenlōn tö ngam Tēv yīö ngam Mā Tēv. 
12Yē yīö amahaiṙen havanritre, haköp ngöre inrē i vē chööḵṙen pumnāmö 
tarik, acha-a vē tö ōtren nö in yīö, pīhövö inrē in cha, kuhēthötre in cha inrē, 
ngatī cha-a nö in yīö inrē:  
13Akahalōn takô yī-ö tö ngam Tēv yīö min ngam Mā Tēv nö öt ahōngö vē 
pumnāmö tarik nö ṙā-ang i kūö yīö; insuk yīö pöri min cha-a tinngöp yīö inrē, 
fanòh inrē nö i kaha yīö, lanòklöre el mat yīö inrē, hanöng sa yīö hatngö min 
ṙā-ang i kūö ngih tölöök panam ngam kahëtö ngam Tēv yīö ngam Mā Tēv nö 
in yīö.  
14Yĕh meuk, ngaich chin kiröönngöre i ngih sakāmö i talöökö në panam nö 
ṙòkhöre: ngaich yī-ö akahalōn ellōn re i nômö yīö inrē, tö u nö öt hĕng 

tötteung nup tölöök ṙô ngam Tēv yīö ngam Mā Tēv i inlahen yīö; ṙòkhöre nun 
nö teungtökūö nö in yīö, öt hĕng tötteung tökūö.  
15Ngaich angū-ö min, nö sā nup taṙòkhöre tölöök nö teunghö kui yīö nuk ṙô 
ngam Tēv yīö ngam Mā Tēv nö in yīö, ngatī min ngam Mā Tēv nö kētö kui 
yīö tö nup tötlöök, hanöng saha tī ò nö hatngö tī tö yīö ṙā-ang i kūö ngih 
tölöök panam ngam kahëtö ngam Tēv yīö ngam Mā Tēv nö in yīö.  
16Yē yīö falālötī tö ngam chöngö ngam Tēv yīö ngam Mā Tēv, ngam tinöölô 
yīö tö ò, lök la-en tahëng tēv inrē, sōnngöre inrē in u; ngaich min ngam 
lanīnö ngam Mā Tēv nö tōttörekūö nö in yīö, ka-euingen yī-ö min ngaich 
lëlngö ṙā-ang i kūö ngam tölöök panam ngam kahëtö ò nö in yīö.  

Yôsuā 24 

Vë-ekūö Më Tarik Yôsuā Nö I Sīkëm 

1Ngaich Yôsuā nö hamūlten yik miyöngö Israĕl nö i Sīkem, havëtö yik 
minṙöinylen Israĕl inrē, tö yik yöngkūö cha, tö yik ma-akah fālen cha, yik 
mākūö kumyung cha inrē; yihtöre cha-a ngaich nö i kūö ngam Tēv. 
2Ngaich ngö ṙô Yôsuā tö yik tarik nö ṙòkhöre, Ngö ṙô an ngamMā Tēv, ngam 
Tēv Israĕl, Iyöng lāmuh tö ngam Tahël yik muvöhngö yīö misī, ang Tīöram 
kikōnyö yöng Aprahām, kikōnyö yöng Nāhōr inrē: ngaich acha-a misī nö lök 
la-en tahëng tēv.  
3Ngaich chū-ö kē ngam yöng yīö Aprahām ṙā-ang lāmuh tö ngam Tahël, 
ngaich hachōten ò nö lök im panam Kanā-an nö ṙòkhöre, ṙūölö ṙôken kūön ò 
inrē, ngaich kē-ĕkūö ò tö Isāk.  
4Kē-ĕkūö Isāk chū-ö inrē tö Yāköp, Isô inrē: ngaich kē-ĕkūö Isô chū-ö töp 
rôngö Sēir, nö hayōmö e; ngaich Yāköp tö yik kūön ò inrē nö chuh Aikup.  
5Ngaich tīnten Môsös chū-ö Āròn inrē, halëlngen Aikup chū-ö ngaich tö 
invah, sā nuk tī chu ellōn e: ngaich unôich chū-ö kēnyen yīö.  
6Ngaich kēnyö yik muvöhngö yīö chū-ö nö ṙā-ang Aikup: ngaich yī-ö yihtöre 
ip mai; ngaich yik aṅ Aikup nö lūḵ yik mavöhngö yīö nö hol tö inröl i uk kōra 
inrē tarik söl im Töngāṅv Mai.  

7Ngaich hē cha nö peunyhökūö ngam Mā Tēv, ngaich anga-aṅ nö vītö singūlö 
ihôi yīö tö yik aṅ Aikup, ngaich kētu ngam mai nö i kui, ngaich kahultö kui 
cha; meuk tī chu nun minë mat yīö tö Aikup: ngaich ṙōl sumkam yī-ö iyöng el 
tönyalnyi:  
8Ngaich kēten yīö chū-ö im panam yip aṅ Amôr, yip mī-iyöng lāmuh tö 
Yôtön; ngaich kiyūngö yīö cha-a: ngaich kēten cha chū-ö nö eltī yīö, ngaich 
kē ngam panam cha; ngaich ahatngen cha chū-ö nö i kūö yīö.  
9Ngaich Pēlak ök kikōnyö kūön Sīpōr, rācha aṅ Mô-āp, nö choholre nö lā-al 
Israĕl nö kiyung; ngaich tīnngö mahavëten Pēlam anga-aṅ ök kikōnyö kūön 
Pīôr nö öt hakôlò yīö;  
10Hö-ö pöri chū-ö hang ṙô Pēlām; lökten anga-aṅ nö iṙūöhen nö hakôlò yīö: 
ṙānyen yīö chū-ö ngaich ṙā-ang eltī ò.  
11Ngaich havāngngö kui Yôtön yī-ö, sölta ngaich i Yerikō: ngaich yik tarik aṅ 
Yerikō nö lā-al yīö nö kiyung, tö yip aṅ Amôr, aṅ Përis, aṅ Kanā-an, yik 
Hitait, aṅ Kirkas, yik Hivait yik Yëpus inrē; ngaich kēten cha chū-ö nö eltī 
yīö.  
12Ngaich urēhĕkūö yīö chū-ö tīntö kilamta-ō tösīnrōlu nup ma-ahōngen cha 
nö ṙā-ang i kūö yīö, cha-a nak tönët tak rācha aṅ Amôr; öt aṅtī sanët yīö, 
ötrēhĕh aṅtī tö linreny yīö.  
13Kē-ĕkūö yīö chū-ö ngaich tö panam öp chūök yīö öt harëtnyö elmatre vahī-
ivṙen, elpanam inrē nup töt vahīlö yīö, ngaich iyöng ël u yī-ö panô-òṅ vāin 
ngaich iyöng ël u yī-ö; panô-òṅ vāin ôliv inrē nup töttaheūich tö yīö nyā-aṅ u 
yī-ö.  
14Yĕh lökten pa-ekūö tö ngam Mā Tēv, kô-en lök la-en ò im kanô-en inrē: 
kavalngö nup tēv nup lahök la-en yik muvöhngö yīö misī lāmuh tö ngam 
Tāhël, i Aikup inrē; ngaich lök la-en ngam Mā Tēv yī-ö.  
15Yē e pöri nö töchōich nö in yīö ngam linökö la-en ngam Mā Tēv, töngamuh 
yih yĕh atöllö öp lahök la-en yīö: yĕn nup tēv nup lahök la-en yik muvöhngö 
yīö misī lāmuh tö ngam Tahël, hēk yĕn nup tēv aṅ Amôr, yip tö iyöngö 



601 

 

 
   Nicobarese Bible 

© 2014, Bible Society of India. 
 

 
 

 

panam tö yīö; chū-ö pöri tö yip aṅ patī chu inrē, lök la-en ngam Mā Tēv in 
īhö min.  
16Ngaich yik tarik nö sapṙô nö ngö ṙô, Öt halöng An ngam Tēv tö ih ṙāngö 
ngam Mā Tēv, öi lök la-en tahëng tēv;  
17Pò ngam Tēv hī ngam Mā Tēv, anga-aṅ an kamënyen hī tö yik muvöhngö hī 
ṙāngö ap panam Aikup, ṙā-ang el ap patī inkövö, anga-aṅ inrē tötī-iv tö nuk 
tökiröng minkahngö nö i kūö hī aṅten hī inrē el nup talöökö lahök ël hī 
kiröönngöre, in yip tarik inrē tö chöö-öi elṙôngö tö hī:  
18Ahōngö yik tarik inrē ngam Mā Tēv nö ṙā-ang i kūö hī, yip aṅ Amôr yip mī-
iyöng im panam lökten in inrē hòṅ lök la-en ngam Mā Tēv; pòn anga-aṅ Tēv 
hī.  
19Ngaich Yôsuā nö ngö ṙô tö yik tarik, Ötkô yin lök la-en ngam Mā Tēv; pò ò 
nö töhet nö Tēv; öt töhanrānyngen an nö Tēv; ötaṙē-ĕl tanôichngen yīö an 
min öt rēhĕn tö nup tökööl yīö.  
20Yē yīö ṙāngö ngam Mā Tēv, lök la-en tötohtöre inrē tēv, ngaich 
havööngökūöre min anga-aṅ tī tö tötlöök inrē nö in yīö, ngaich ahatngen yīö, 
unôichrit öp tölöök tīre nö in yīö.  
21Ngaich ngö ṙô yik tarik tö Yôsuā, Hö-ö; lök la-en ngam Mā Tēv in īhö min. 
22Ngaich ngö ṙô Yôsuā tö yik tarik, Yī-ö yin mameuk öi höng lā-alre tö yīö 
ngaich atöllö ngam Mā Tēv, öi lök la-en ò. Ngaich ngö ṙô cha-a, Ihö in 
mahameuktö e.  
23Yĕh lökten, ngö ṙô anga-aṅ, Kavalngö nup tötohtöre tēv in yīö, harôntö 
ellōnre inrē im Mā Tēv, ngam Tēv Israĕl.  
24Ngaich yik tarik nö ngö ṙô tö Yôsuā, Lök la-en ngam Tēv re in min ngam 
Mā Tēv, anga-aṅ inrē min ahang ṙô ih.  
25Vī kinlēḵngô yik tarik ang Yôsuā ik sakāmö angū-ö ngaich vītö chöngö nö 
in cha inlēnö inrē i Sīkem.  

26Ngaich Yôsuā nö kūich në ṙô i mat līpöre ngam chöngö ngam Mā Tēv; kēḵ 
tökiröng inrē anga-aṅ ihong, ngaich asöklen ò nö elkatòh ök ōk chōn ök mī-i 
ök töhet chūök ngam Mā Tēv.  
27Ngaich Yôsuā nö ngö ṙô tö yik tarik nö ṙòkhöre, yĕh meuk lā-al yīö ön min 
ngòh ihong nö hameukhöti; pò ò nö hang nuk ṙô ngam Mā Tēv nö vë-ekūö hī: 
lökten an min nö lā-al yīö nö mameuk hòṅ yīö öt mahngö ngam Tēv yīö,  
28Tīnngörit yik tarik ngaich Yôsuā, kö chuh i aminre ngaich yik tarik.  

Kapah Yôsuā Nāṅ Ěliāsör 

29Ngaich ngö inlahen angū-ö unôichrit në, tö Yôsuā ök kikōnyö kūön Nön ök 
tarik ngam Mā Tēv, nö kapah, ngaich nö hēngòng söm samyeūheu ṙēti. 
30Lāpngen ò cha-a ngaich nö in öp kūöngö ök amin ò i Timnatsērah, öp mī-in 
öp rung panam Ifrēm, lā kapā öp rôngö Kā-as.  
31Lök la-en ngam Mā Tēv ang Israĕl i rô-òtö sakāmö Yôsuā, i rô-òtö sakāmö 
yik minṙöinylen inrē yik tö-ōtren nö aṅ unôichrit Yôsuā, tö-akahalōn tö nuk 
la-en ngam Mā Tēv, nuk tī ò tö pòkūö Israĕl.  
32Ngaich nuk tangëḵ Yôsĕf, nuk kum yik kūön Israĕl nö ṙā-ang Aikup, nö i 
Sīkem nö lāpi tö cha, ip tumlat havah Yāköp nö in yik kikōnyö kūön Hamôr 
ök kikōnyö yöng Sīkem nö töhĕnghötṙòng tö rupīö: ngaich anū-ö nö amin yik 
kūön Yôsĕf.  
33Ngaich kapah inrē Ēlīēsör ök kikōnyö kūön Āròn; ngaich lāpngen ò cha-a i 
kui ap rung Finehas ök kikōnyö kūön ò, lāpngen ò cha-a nö i kui ap Rung 
panam Ifrēm.  

Kamhôka 

Kamhôka 1 

Kēḵ Panam Atonipesek Ngam Mikūönö Nā Yūtā Nāṅ Simōn 

1Ngaich ngö inlahen angū-ö unôichrit kinpaha Yôsuā tö yik kūön Israĕl nö 
hatöntöre nö i ngam Mā Tēv, nö ngö ṙô, Achiāp min kumröönngöre nö hol ih 
urĕh lā-al yip aṅ Kanā-an, öi kiyung lā-al cha?  
2Ngaich ngö ṙô ngam Mā Tēv, Yūtā öp min kumröönngöre: Yĕh meuk, ngaich 
chin kētö ngih panam eltī ò.  
3Ngaich Yūtā nö ngö ṙô tö Sīmōn ök kahëm ò, Tā-a in chu man ing kintölö 
chu, hòṅ hī kiyung lā-al yip Kanā-an; ngaich ngatī chū-ö min inrē hol meh im 
kintölö meh. Lökten Sīmōn nö kiröönngöre nö hol ò. 
4Kiröönngöre ngaich Yūtā: ngaich ngam Mā Tēv nö kēten yik aṅ Kanā-an tö 
yik aṅ Peris nö eltī cha: ngaich cha-a nö fëlngen cha i Pēsek söm köny yik 
tarik.  
5Ngaich kôtökūö cha-a tö Atōnipēsek nö i Pēsek: kiyung cha-a ngaich nö lā-al 
ò, fëlngen yik aṅ Kanā-an inrē tö yik aṅ Peris.  
6Falngöre pöri Atōnipēsek; ngaich cha-a nö lūḵ an, ngaich kô-òngvah tī tö ò, 
röki ngaich nuk inyöng kuntī ò tö nuk inyöng kunröön ò.  
7Ngaich Atōnipēsek nö ngö ṙô, Sat anāi tumtak yik rācha töröki inyöng kuntī 
inyöng kunröön inrē, hamūl nyā-aṅkūöre nö elkatòh mīs chu: sā tī chu chū-ö 
ngaich, ngati tī ngam Tēv tö chu. Kēten ò cha-a ngaich nö i Yēruselem, 
ngaich in e anga-aṅ nö kapah.  

Kiyūngö Yěrūselem Tö Hepròn Ngam Mikūönö Yūtā 

8Ngaich yik kūön Yūtā nö kiyung nö lā-al Yēruselem, ngaich kē-ĕ e, ngaich 
fangngen e nö aṅtī tö fël, ngaich föngtökūö ök elpanam tö tameūyö. 
9Unôichngöre inrē yik kūön Yūtā nö peūtöre nö kiyung lā-al yik aṅ Kanā-an 
yik mī-iyöng ik rung panam, lā lòhngö, im töṙā-akūö panam inrē. 

10Ngaich kiröönngöre Yūtā nö lā-al yik aṅ Kanā-an yik mī-iyöng Hepròn; 
(Kiriātarpā ap misī minë-eny Hepròn nö lā-urĕh) ngaich cha-a nö fëlö Sisāi, 
Ahīman, Talmai inrē.  

Kiyung Nup Elyöngö Tepīr Ang Otnīĕl 
(Yôs 15.13-19) 

11Ṙeū-eung umuh anga-aṅ ngaich nö kiröönngöre nö lā-al yik aṅ Tīpir. 
(Kiriātseför ök misī minë-eny Tīpir nö lā-urĕh.) 
12Ngaich ngö ṙô ang Kalĕp, Öp kumyūngö Kīrātseför, kē-ĕ e inrē, anga-aṅ min 
tö kē-ĕvkūö tö Aksā öp kikānö kūön chu nö pīhö ò.  
13Ngaich Otnīĕl ök kikōnyö kūön Kēnās, ök manāngö kahëm Kalĕp, nö kē-ĕ e: 
ngaich anga-aṅ nö kūön ò nö pīhö ò. 
14Ngaich angū-ö nö ngö inlahen hē Aksā nö yihtöre nö in ò, ngaich hōten ò 
anga-aṅ nö havëkö ök taṙeū nö in ök yöng ò kikōnyö: yôkti ngaich Aksā nö 
ṙā-ang uk ök köttö ò; ngaich ngö ṙô Kalĕp tö ò, Asuh ap lōn meh?  
15Ngaich ngö ṙô anga-aṅ tö ò, Alōnten chu man yĕh; sā meh ngaich ṙāten chu 
im panam lā lòhngö, kētö në töhëmlö mak in chu inrē. Ngaich Kalĕp nö kētö 
nuk lātulöng töhëm mak tö nuk lātaṙeū inrē.  

Mīnhôiṅyö Mīkūönö Nā Yūtā Nāṅ Penyāmin. 

16Ngaich yik kūön aṅ Kēn, ök yöng pīhö Môsös, nö kiröönngöre nö ṙā-ang ip 
elpanam chūök kachūr nö hol yip kūön Yūtā, nö ik tönyalnyi i Yūtā, ök lā 
lòhngo tö Arāt; kiröönngöre cha-a ngaich, ngaich iyöng in yik tarik. 
17Ngaich hol ök kahëmre Yūtā ang Simōn nö kiröönngöre, kiyung yik aṅ 
Kanā-an cha-a ngaich yik mi-iyöng Sefāt ngaich hatngö tī tö e. Ngaich 
kaheūkö minë-eny ök elpanam nö Hòrmā.  
18Kē-ĕ Kāsā inrē ang Yūtā holre töp kūöngö e, Askēlòn holre töp kūöngö e, 
Ĕkròn inrē holre töp kūöngö e. 
19Holtöṙah Yūtā ngam Mā Tēv; ngaich anga-aṅ nö ahōngö yik aṅ ngam rung 
panam, pò ò nö ötkô nö ahōngö yik aṅ el achāṙö, pò cha nö inröl tö vët.  

20Ngaich cha-a nö kēten Hepròn nö in Kalĕp, sā ṙô Môsös: ngaich anga-aṅ nö 
ahōngen yik tölūöi tak kikōnyö kūön Anak nö ṙā-ang umuh.  
21Öt ahōngö yik Yepus yik kūön Penyamin yik aṅ Yēruselem; ngaich pöri yik 
Yepus nöng holtöṙah yik kūön Penyamin nö iyöng Yēruselem, söl i ngih 
sakāmö.  

Kiyungö Pētĕl Nā Efrēm Nāṅ Manasē 

22Kiröönngöre inrē yik aṅ patī Yôsĕf nö lā-al Pētĕl: ngaich holtöṙah cha ngam 
Mā Tēv inrē.  
23Ngaich yik aṅ patī Yôsĕf nö tīnngö mahayuntö matre tö Pētĕl. (Lus ök misī 
minë-eny ngam elpanam nö lā-urĕh.) 
24Ngaich yik amahati nö hĕng tak maheuk tö tarik kumnyī-inyre nö ṙā-ang 
elpanam, ngaich ngö ṙô cha-a tö ò, Vë-ekūö meh in, hameukhömat ih man tö 
ap lökhöt im elpanam, ngaich īhö min aṙē-ĕlōn tö meh.  
25Ngaich anga-aṅ nö hameukhömat cha tök lökhöt im elpanam, aṅtī tö fël 
cha-a ngaich nö kiyung ngam elpanam, ngaich cha-a nö kiyung ngam 
elpanam nö aṅtī tö kūö fël; höö-kīṙen pöri ök tarik tö cha nö kiröönngöre 
ṙòkhöre inrē yip kūön ò.  
26Ngaich öktarik nö chuh panam yik Hitait, ngaich vī-il elpanam, ngaich 
haheuk minë-eny e nö Lus; ngam minë-eny e söl i ngih sakāmö.  

Tarik Töt Ha-ōriyö Tö Yik Israel 

27Ngaich hö-ö Manasē nö ahōngen yik aṅ Petsīan tö yik kikānö kūön ò inrē, 
öt rēhĕn Tā-anak tö yik kikānö kūön ò inrē, öt rēhĕn yik aṅ Tòr tö yik kikānö 
kūön ò inrē, öt rēhĕn yik aṅ Iptēm tö yik kikānö kūön ò inrē, öt rēhĕn yik aṅ 
Mekitō tö yik kikānö kūön ò inrē: im panam pöri yik aṅ Kanā-an nö iyöng.  
28Ngaich ngö inlahen angū-ö, hē Israĕl nö ngaich nö ṙūöhölre kumlēḵ, ngaich 
cha-a nö kēten yik aṅ Kanā-an nöng töla-evṙen, ngaich öt keuheūtnyöre tī nö 
ahōnyen cha.  
29Hö-ö inrē Ifrēm nö ahōnyen yik aṅ Kanā-an yik mī-iyöng Kēsör, höng in cha 
pöri yik aṅ Kanā-an mi-iyöng Kēsör.  

30Öt ahōnyen yik aṅ Kitròn ang Sepulön, ötrēhĕn yik aṅ Nahalol; höng iyöng 
in cha pöri yik aṅ Kanā-an, ngaich nö töng la-evṙen.  
31Öt ahōngö yik aṅ Akkō an Asēr, öt rēhĕn yik aṅ Sītōn, öt rēhĕn aṅ Ahlap, öt 
rēhĕn aṅ Aksip, öt rēhĕn aṅ Helpah, öt rēhĕn aṅ Afik, öt rēhĕn aṅ Rēhòp;  
32Ngaich pöri yip aṅ Asēr nöng iyöng in yip aṅ Kanā-an, yik aṅ ngam panam: 
pò cha nö öt ahōnyen cha.  
33Öt ahōnyö yik aṅ Petsimes ang Naftalī, öt rēhĕn yik aṅ Petanāt; ngaich pöri 
anga-aṅ nöng iyöng in yik aṅ Kanā-aṅ yik aṅ ngam panam; höng kētuṙen pöri 
yik aṅ Petsimes aṅ Petanāt inrē nö in cha.  
34Ngaich yik aṅ Amôr nö līpngen yik kūön Tën nö im rung panam: pò cha nö 
öt halöngten cha nö peūtöre nö im achāṙö;  
35Iyöng ip rôngö Harheres pöri yik aṅ Amôr, i Ayialòn, i Sā alpim inrē: 
mihôiṅ pöri ngam kël yik aṅ patī Yôsĕf, lökten cha nö ngaich nö töng la-
evṙen.  
36Ngaich ngam kūöngö yik aṅ Amôr nö löktö kūö im paneūlö Akrapim, löktö 
kūö im ihong, kū-ötö tulöng inrē.  

Kamhôka 2 

Ma-ahānga Ngam Tēv, Nö I Pôkim 

1Ngaich ök ma-ahānga ngam Mā Tēv nö yih nö ṙā-ang Kilkāl nö i Pōkim. 
Ngaich ngö ṙô anga-aṅ, Vīten yīö chin kiröön-ngöre ṙā-ang Aikup, ngaich 
kēten yīö im panam ngam ṙô chu kilēḵngôre in yik muvöhngö yīö; öich ngö 
ṙô, Öt hētu chin min piyāingö ngam kinlēḵngô chu in yīö.  
2Hö-ö yin min vīkinlēḵngô in yip aṅ ngih panam; tiṙölngö nup tanööngö cha 
öi pöich: hö-ö pöri yī-ö hang ṙô chu: kūöyòh öi ngatī?  
3Lökten chin ve-enynang yīö tö ngamuh, töre öt ahōngen vē tarik isā yīö hòṅ 
lökṙen cha. Pô cha min nö lā-al yīö, ngaich tingöpö yī-ö min i vine-ekūö nup 
insā tēv cha.  

4Ngaich ngö inlahen angū-ö, hē ök ma-ahānga aṅ im Mā Tēv nö ṙônyö në ṙô 
nö in yik kuön Israel, kaknyöre ngaich yik tarik nö pōitô, peuny inrē.  
5Ngaich cha-a nö kaheuk minënyö ök chūökö nö Pōkim: ngaich umuh cha-a 
nö kētö tökētu nö im Mā Tēv.  

Kinpāha Yôsuā 

6Hē Yôsuā nö ngaich nö tīnngörit yik tarik, ngaich yik kūön Israel nö kö 
kiröönngöre nö i nup amin cha nö hayōm ngam panam.  
7Irô-ò tö sakāmö Yôsuā yik tarik nö lök la-en ngam Mā Tēv, irô-òtö sakāmö 
yik minṙöinylen inrē yik tösaṙaklöng-kūö rô-òten tö Yôsuā, yik mameuk nuk 
tökiröng la-en ngam Mā Tēv, nuk tī ò nö chöö-önyten tö Israel.  
8Ngaich Yôsuā ök kikōnyö kūön Nön, ök tarik ngam Mā Tēv nö kapah, nö 
ngaich nö hēngòng söm samyeūheu ṙēti.  
9Lāpngen ò cha-a ngaich nö ip kūöngö öp amin ò i Tim-nāthërös, ip rung 
panam Ifrēm, lā kapā öp rôngö Kā-as.  
10Ṙòkhöre inrē ök tumköl chap angū-ö nö hamūliyö nö in yik muvöhngö cha: 
tahëng ngaich yik tö-sīöplö tumkölchap unôichrit cha, yik töt akahakūö tö 
ngam Mā Tēv öt rēhĕn tö nuk la-en nuk tī ò nö chöönyöten tö Israel.  

Öt Vë-ekūötēvhaṙa Yik Israel 

11Ngaich yik kūön Israel nö la-evṙen tö tötlöök nö i kūö ngam Mā Tēv, ngaich 
lökla-en nup Pēal:  
12Ṙāngö ngam mā Tev cha-a, ngam Tēv yik muvöhngö cha, ngam kamënyen 
cha nö ṙā-ang öp panam Aikup, ngaich tömrit nup tahëng tēv, nup tēv yik 
tarik mahavīlen cha, sōntöre inrē nö in u: ngaich cha-a nö harunnyö lanīnö 
ngam Mā Tēv.  
13Ṙāngö ngam Mā Tēv cha-a, ngaich lök la-en Pē-al, Astaròt inrē.  
14Tōttöre kūö ngaich ngam lanīnö ngam Mā Tēv nö in Israel ngaich kēten cha 
anga-aṅ nö eltī yik tömināch yik maha-āich-ngen cha, inyihngen cha anga-aṅ 
inrē nö eltī yik lā-al cha maha-vīlen cha, lökngen cha nö öt ōtre kanô-òṅ nö 
sökhaka nö i kūö yik lā-alre.  

15Ik töng kū-ö cha nö kiröönngöre, ngaich ngam kël ngam Mā Tēv nö lā-al 
cha im tötlöök, sā ṙô ngam Mā Tēv nö ngaich, sā ṙô ngam Mā Tēv inrē nö 
chūökuṙô nö in cha: ngaich cha-a nö kiröngö kanihten.  
16Hachohlö ma-akah fālen ngaich ngam Mā Tēv, yik mahayööken cha nö ṙā-
ang eltī yik tömināich tö cha.  
17Ngaich sönngenre cha-a nö öt hang ṙô yik ma-akah fālen, pò cha nö 
kiröönngöre nö asĕhkö nup tahëng tēv, ngaich sōntöre nö in u; ka-euingen 
cha-a nö kānngöre nö ṙā-ang el ngam talöökö lahök ël yik muvökngö cha misī 
hamang nup chöngö ngam Mā Tēv: hö-ö pöri cha-a nö ngatī.  
18Hē ngam Mā Tēv nö hachohlö ma-akaha fālen nö in cha, ngaich ngam Mā 
Tēv nö in öp ma-akah fālen, ngaich hayööken cha nö ṙā-ang eltī yip lā-al i ṙô-
òtö sakāmö öp ma-akah fālen: pò ngam Mā Tēv nö havanrit lōnre kūö nup ṙô 
inlöinyö cha tökūö cha yip tamṙāmö cha nö hakihten cha.  
19Ngaich angū-ö nö ngö inlahen, hē öp ma-akah fālen nö kapah, ngaich cha-a 
nö havanrītre, ngaich mötlö chanôichen tö yik muvöhngö cha, i tinömrit 
tahëng tēv nö lök la-en u, sōntöre nö in u; öt ṙākenre cha-a nö i nuk la-en 
cha, ötrēhĕn nö ṙākenre nö im töngëḵ inhôngen.  
20Tōttörekūö ngaich ngam lanīnö ngam Mā Tēv nö in Israĕl; ngaich ngö ṙô 
anga-aṅ, Kūö ngih pumnāmö tarik nö tôichngen tö ngam chöngö chu ngam 
tinöölô yik muvöhngö cha tö chu, öt hang ṙô chu inrē; 
21Töngamūhangen chin min chū-ö inrē öt ahōnguvö tö vē pumnāmö tarik nö 
ṙā-ang i kūö cha vē ṙahāngö Yôsuā hē ò nö kapah nö ngaich:  
22Hòṅ chu lökten in cha kalah vē Israĕl, yē cha min nö köp tö ngam talöökö 
ngam Mā Tēv nö lök in e, nö sā yik muvöhngö cha nö köp tö e, hēk rö-ö.  
23Ngaich ngam Mā Tēv nö ṙātö yip pumnāmö tarik, nö öthēṙen nö ahōngen 
cha: öt rēhĕn nö kēten cha nö eltī Yôsuā.  

 Kamhôka 3 

Tököp Pumnamö Tarik Nö Im Panam 

1Vē yin punāmö tarik töṙātu tö ngam Mā Tēv, nö kinlaha Israĕl tö cha, i 
tumtak cha nö töt-akahalōn tö nuk kinyūngö i Kanā-an;  
2Hòṅ yip tumköl chap yip kūön Israĕl nö huveū-en, nö haköpten cha tö 
kinyūngö, in cha yip töt akahalōn nö lā-urĕh;  
3Vē tö taneui tak mā kūö Fillistian, ṙòkhöre inrē aṅ Kanā-an, Sītōn, yik Hivait 
inrē ip rung Pē-al Harmòn söl ip lökhöt i Hamat.  
4Acha-a yin kinlaha Israĕl, nö minkahtölōn yē cha min nö hang nup chöngö 
ngam Mā Tēv, nuk tinöölô yik muvöhngö cha tö ò nö löktö eltī Môsös.  
5Ngaich yik kūön Israĕl nö iyöng nö in yik aṅ Kanā-an; Hitait, aṅ Amôr, aṅ 
Përis, aṅ Hiyi, aṅ Yëpus inrē:  
6Ngaich cha-a nö kē yik kūön cha kikānö nö pīhö cha, kētö yik kūönre cha-a 
inrē kikānö nö pīhö yih kūön cha kikōnyö lök la-en nuk tēv cha inrē.  

Otnīöl 

7Ngaich yik kūön Israĕl nö la-evṙen tö tötlöök nö i kūö ngam Mā Tēv, ngaich 
vaichngö tö ngam Tēv cha ngam Mā Tēv, lök la-en nup Pē-al ngaich tö nup 
Asēròt inrē.  
8Lökten ngam lanīnö ngam Mā Tēv nö tōttöre kūö nö in Israĕl, ngaich 
inyihngen cha anga-aṅ nö eltī Kusānrisaēm rācha aṅ Mesopotamiā: ngaich yik 
kūön Kusānrisatēm.  
9Ngaich yik kūön Israĕl nö peunyhökūö ngam Mā Tēv, hĕng tak hachohlö 
ngaich ngam Mā Tēv tö mahayööken yik kūön Israĕl, ök mahayööken cha, 
ang Otnīĕl ök kikōnyö kūön Kēnās, ök manāngö kahëm Kalĕp.  
10Teungtöre ngam fanöinylö ngam Mā Tēv nö i kui ò, ngaich akahfālen Israel 
anga-aṅ; kiröönngöre inrē anga-aṅ nö kiyung, ngaich ngam mā Tēv nö kēten 
Kusānrisatēm nö in ò; mihôiṅ anga-aṅ nö lā-al Kusānrisatēm.  
11Fën anāi samyeūheu ngaich ngam panam nö heū-heure. Ngaich Otnīĕl nö 
kapah ök kikōnyö kūön Kēnās.  

Ēhöt 

12Ngaich hēk yik kūön Israel nö la-evṙen tö tötlöök nö i kuö ngam Mā Tēv: 
ngaich ngam Mā Tēv nö hangëlen Ĕklòn ök rācha aṅ Mô-āp nö lā-al Israel, 
pòcha nö kēken tötlöök nö i kūö ngam Mā Tēv.  
13Ngaich anga-aṅ nö hamūl yik kūön Amön nö in ò kūön Amelek inrē; 
kiröönngöre ngaich anga-aṅ ngaich kiyūngö Israĕl, ngaich kē ngam elpanam 
kachūr, cha-a.  
14Hëvhör sīön samyeūheu ngaich yik kūön Israel nö kūön Ĕklòn ök rācha aṅ 
Mô-āp.  
15Hē yik kūön Israĕl pöri nö peunyhökūö ngam Mā Tēv, ngaich hĕng tak 
hachohlö ngam Mā Tēv tö mahayööken cha, tö Ēhöt ök kikōnyö kūön Kēra, 
ök Penyamin, tötavē nö tarik: ngaich yik kūön Israĕl nö sööm-ngö raneushö 
Ĕklòn ök rācha aṅ Mô-āp, nö kum ò.  
16Vī sanëtre ngaich ang Ēhöt tök tö-āṅngöre keūtö, töhĕng sukmôngö rôta; 
hīötlen ò ngaich anga-aṅ nö el inyut ò i lāhāmötakeun ò.  
17Kētö ök raneushö anga-aṅ ngaich nö in Ĕklòn ök rācha aṅ Mô-āp: tökiröng 
alaha ök Ĕklòn nö tarik.  
18Ngaich hē ò nö keuheūtötī nö kētö ök raneushö, tīnngörit yik tarik ngaich 
anga-aṅ yik tö kum tök raneushö.  
19Havantöre pöri anga-aṅ nö ṙa-ang i nup chūök vinī-ī insā tēv ihong nuk mī-i 
Kilkāl, ngaich ngö ṙô, Ō rācha, kūmuṙen chin in meh töp tö ulāikaṙen ṙô. 
Ngaich ngö ṙô anga-aṅ, Un ṙô-òv. Ngaich ṙòkhöre yik mī-in ò tösökhakṙen nö 
ṙāngen ò nö kunyī-inyre.  
20Yihtöre ngaich Ēhöt nö in ò; ūichhakṙen anga-aṅ nöng hĕng töṙah nö el öp 
chūök mumfōv elmat lātulöng. Ngaich Ēhöt nö ngö ṙô, Kūmu chin tö ṙô in 
meh aṅ im Tēv. Hōklöre ngaich anga-aṅ nö ṙā-ang el öp anūichöre.  
21Ngaich Ēhöt nö sëphöt kūö ök lātavēre, ngaich hōknyö ök sanët nö ṙā-ang 
ik lāhāmö takeun ò, saphötkūö ò ngaich nö i aich ò;  

22Talöphötvö inrē ök haṙah nö unôichrit ök kūö ò; ngaich ök tö sangöö ò nö 
lömtörekūötī tök kūö ò, pò ò nö öt hōknyö kūö ök sanët nö ṙā-ang i aich ò; 
tafunköiny kūö nö lā uk.  
23Ku-nyī-inyre ngaich Ēhöt nö el ök ranang taseū, öpngökūö ò anga-aṅ nö el 
ök lööṙö yamih, nö keuheūt tö kūö nuk inkūp, hachāp ngökūö u.  
24Ngaich hē ò nö ngaich nö elkahôyö, yih ngaich yik tarik Ĕklòn; ngaich 
meuk cha-a yĕh meuk, öphakkūö nuk inkūp ök lööṙö yamih nö köpö kūö; 
ngaich ngö ṙô cha-a, kahumngö kunröönre ap lohten nö el ap chūök 
mumfōvöre urôhò.  
25Ngaich höngngöh cha-a hanöng saha cha ngaich nö aṙē-ĕv: ngaich yĕh 
meuk, hö-ö anga-aṅ nö löpnyökūö nuk inkūp, ök lööṙöyamih; lökten cha nö 
kē chāpi, ngaich löpnyö kūö u: ngaich meuk ök mā re cha-a nö fukngö nö 
kapah nö el tumlat.  
26Falngöre ngaich Ēhöt i saha chān ṙòngmö höka, ngaich vāngngö röön nö 
chööḵngö ök chūök vinī-i insā tēv ihong, ngaich i Seirah anga-aṅ nö falngöre.  
27Ngaich ngö inlahen angū-ö, hē ò nö ngaich nö sölngö, ip rung panam Ifrĕm 
anga-aṅ nö föö öp römpet, ngaich hol ò yik kūön Israĕl nö peūtöre nö ṙā-ang 
im rung panam, urēhĕkūö cha anga-aṅ.  
28Ngaich ngö ṙô anga-aṅ tö cha, tömrit chu: tön kēlö yip lā-al yīö an ngam Mā 
Tēv nö eltī yīö yip aṅ Mô-āp. Ngaich cha-a nö peūtöre nö tömrit ò, ngaich kē 
nuk lökngö invāngngö i Yôtön nö lā-al yik aṅ Mô-āp ngaich öt hĕng tak 
halöngten tö tarik nö havāngngöre. 
29Kiyūngö Mô-āp cha-a ngaich hē e lohten nö söm köiny yik tarik, nö tö kalēḵ 
nyöre nö tarik, nö töt pa-ekūö inrē nö tarik; ngaich öt hĕng tak tarik tökô-
òngvah.  
30Hē e angū-ö sakāmö Mô-āp nö tumṙeūtu nö eltī Israĕl. Ngaich ngam panam 
nö hëvhöre anāi samyeūheu nö heūheure.  

Samkār 

31Unôichrit ò ang Samkār ök kikōnyö kūön Anat, ök kumyung yik aṅ 
Filistian, tafūölòng tarik nöng aṅtī tö lanòkrit nuā: anga-aṅ inrē mahayööken 
yik aṅ Israel.  

Kamhôka 4 

Tipōrā Nāṅ Parök 

1Ngaich hēk yik kūön Israel nö la-evṙen tö tötlöök nö i kūöngam Mā Tēv, hē 
Ēhöt nö ngaich nö kapah.  
2Inyihngen cha ngaich ngam Mā Tēv nö eltī Yāpin rācha aṅ Kanā-an, ök 
mahayöng nö i Hāsör; yöngkūö yik aṅ in ök kumyung ang Sīsēra, ök mi-iyöng 
Herōsethakoim in yip tahëng mihëṅṙö. 
3Peunyhökūö ngam Mā Tēv ngaich yik kūön Israel: pòn machūötör ṙòng inröl 
anga-aṅ tövët; ngaich nët anāi samyeūheu anga-aṅ nö ka-lēḵ nö hakihten yik 
kūön Israel.  
4Tīpōra ök hē e, pròfĕt nö kikānö, ök pīhö Lapitòt, anga-aṅ mahayöngö Israel 
ik hē e.  
5Iyöng elkatòh kachūr Tīpōra anga-aṅ ihôi Rāma tö Pētĕl ip rung panam 
Ifrēm: yihtöre yik kūön Israel nö in ò i inkaha fālen.  
6Ngaich anga-aṅ nö tīnngö maha-vëken Zērak ök kikōnyö kūön Apinōam nö 
ṙā-ang Katesnaftalī, ngaich ngö ṙô tö ò, Röh ang ngam Mā Tēv, ngam Tēv 
Israĕl, nö chöngu, nö ngö ṙô, Kuṙòh ṙūötöre im ṙôngö Tapōr, söm köny kahë 
tö tarik nö hol meh in yip kūön Naftalī kūön Sepulòn inrē?  
7Ngaich chū-ö min ṙūöten Sisēra nö in meh ip tahël Kis 
1on, öp yöngkūö yip kumyung aṅ in Yapin, nö holtö nup inröl ò tö yip 
tömaṙôngö in ò inrē; ngaich kēten ò chū-ö min nö eltī meh.  
8Ngaich ngö ṙô Pērak tö ò, Yē meh kiröönngöre in chu, möl chū-ö min 
kiröönngöre yē meh öt kiröönngre in chu, hö-ö chū-ö min kiröön-ngöre.  
9Ngaich ngö ṙô anga-aṅ Öthōḵ chin öt kiröönngöre in meh: ngaich pöri ngam 
kinröön-ngö meh min nö öt ineū-eu meh: pò ngam Mā Tēv min nö inyihten 

Sīsēra nö eltī öp hĕng tak kikānö. Choholre ngaich Tīpōra, ngaich 
kiröönngöre nö in Pērak nö chuh Katēs.  
10Ngaich Pērak nö havëten Sepulòn nö holre tö Naftalī nö i Kates; söm köny 
yik tarik umuh i röön ò nö kiröönngöre: kiröönngöre inrē Tīpōra nö in ò.  
11Hē e ang Hīpör ök aṅ Kēnait nö haköhngenre tö yik aṅ Kēnait, nö ṙā-ang in 
yik kūön Hōpāp ök yöng pīhö Môsös, ngaich vītö inrū kuire nö sā rôvat ök 
Tarpin nö i Sē-ananim ök töröhta nö i Katēs.  
12Ngaich cha-a nö ve-eny nang Sīsēra ök kīkōnö Apīnōam tö ò nö ngaich nö i 
kui öp rung Tapōr.  
13Ngaich Sīsēra nö hamūl nuk inrölre nö ṙòkhöre, nuk tö machūötör ṙòng vët 
inröl, yik tarik inrē in ò nö ṙòkhöre, löktökūö Hëròsethakoim in yip Tahëng 
mihëṅṙö, söl ip tahël Kisòn.  
14Ngaich ngö ṙô Tipōra tö Pērak, Hōklöre; tön ngih ön sakāmö hē ngam Mā 
Tēv nö kēten Sīsēra nö eltī meh: röh ṙöng ang ngam Mā Tēv nö ngaich nö 
urēhĕkūö meh? Lökten Pērak nö ngaich nö peūtöre nö ṙa-ang kui ap rung 
Tapōr, tömrit ò inrē yik tösöm köny tarik.  
15Ngaich ngam Tēv nö öt kô-òtī tö Sisēra, tö nuk inröl ò, tö yik kumyung ò 
inrē nö nyaha tö fël nö i kūö Pērak; ngaich Sisēra nö yôkti nö ṙā-ang el ök 
inrölre, falngöre ngaich nöng kiröön.  
16Lūḵ nuk inröl pöri ang Pērak, tö yik kumyung inrē, nö söl Herōset yip 
Tahëng mihëṅṙö: Ngaich ṙòkngöre vah yik kumyung in Sīsĕra nö fukngö tö 
kūö sanët; öt hĕng tit tak tarik tö ōtre.  
17Ngaich pöri Sīsēra nöng kiröön nö falngöre nö söl ik rūkui Yā-ĕl ök pīhö 
Hīpör ök aṅ Kēnait: pòn lāmhen höö tö Yapin ök rācha aṅ Hasōr tö ngam patī 
Hīpör inrē ök aṅ Kēnait.  
18Kunyī-inyre ngaich Yā-ĕl nö höngkūö Sisēra, ngaich ngö ṙô tö ò, Kuhēthötre 
man, mā chu, kuhēthötre in chu; un pa-ekūö Kuhēthötre ngaich anga-aṅ nö in 
ò nö el rūkui, ngaich anga-aṅ nö kahumngen ò tö pileng.  

19Ngaich anga-aṅ nö ngö ṙô tö Ya-ĕl, Ve-ekūö meh chin, kētö mak man 
rahëchyen òk chu; tön haṙehe nômö chin. Ngaich anga-aṅ nö löpnyökūö öp 
pilön aṅteh, ngaich kētö òk ò, ngaich kahumngen ò. 
20Ngaich ngö ṙô anga-aṅ tö Ya-ĕl, sökhak man im inkūp ngam rūkui, ngaich 
mīnö, yĕn tarīku yamih nö hatönö meh nö ngö ṙô Tarīku hòng ihih, ngaich 
ngö ṙô pömchö min. Hö-ö.  
21Ngaich ang Ya-ĕl ök pihö Hīpör nö hēngö kahë tök tumnôkö rūkui, ngaich 
kēḵ ök mūngöre nö eltīre, hiṙeūtkö röön re ngaich nö chuh in ò, tōktökūö ök 
tumnôkö ngaich nö el kui ò, ngaich tafunköti kūö angū-ö nö el tumlat: pòn 
lapat anga-āṅ nö haṙòh. Kirātöre ngaich anga-aṅ ngaich kapah.  
22Ngaich, yĕh meūkö Pērak nö lū-u Sisërā, kunyī-iny re ngaich Ya-ĕl nö 
höngkūö ò, ngaich ngö ṙô tö ò, Ta-ih, töich hameukhömat meh töp tarik 
chahöh meh. Ngaich yihtöre anga-aṅ nö in ò, ngaich, yĕh meūkö Sisërā 
ṙōlhaka nö kapah el kui ò inrē ök tumnôkö rūkui.  
23Ik sakāmö angū-ö ngam Tēv nö tumṙeūten Yapin ök rācha aṅ Kanā-an nö i 
kūö yik kūön Israĕl.  
24Mihôiṅyö kël ngaich yik kūön Israĕl nö ṙuhölre nö lā-al Yapin ök rācha aṅ 
Kanā-an, hanöng saha tī cha nö hatngö tī tö Yapin ök rācha aṅ Kanā-an.  

 Kamhôka 5 

Tinkökö Nā Tipōra Nāṅ Parök 

1Tikökṙôre ngaich Tipōre tö Parök inrē ök kikōnyö kūön Apīnō-am ik sakāmö 
angū-ö, nö ngö ṙô.  
2Pò yik yöngṙen nö hachōḵ nö in Israĕl, pò yik tarik nö hol tö ellōn re nö 
kēngöre, hakôlò ngam Mā Tēv yin.  
3Hangihtöre, Ō yī-ö rācha; kētö elnang re Ō yī-ö kūön rācha; tikökṙô chin min 
im Mā Tēv; tinköknyö nöönyö ngam Mā Tēv chin min ngam Tēv Israĕl.  
4Mā Tēv, hē Meh kunyī-inyre ṙā-ang Sīör, hē Meh kiröönngöre ṙā-ang el öp 
töngā i Ētöm, kichëyöre ngaich ngam tumlat, suktöre inrē minë halīöngö, hòn 
kitak tö mak minë taṙul.  

5Kayīna minë ṙôngö nö ikūö ngam Mā Tēv, uroh öp umū- aṅ Sināi nö i kūö 
ngam Mā Tēv, ngam Tēv Israĕl.  
6I nuk sakāmö Samkar ök kikōnyö kūön Anat, I nuk sakāmö Ya-ĕl, Öt aṅ- 
havkūö nup tökiröng talöökö, ngaich yip kumröönngöre nö el nup tökūöṅnö 
talöökö.  
7Öt ōtren yik mahayöng in Israĕl, öt ōtren cha-a, hanöng saha chu chū-ö 
Tīpōra choholre, choholre chū-ö öich yöngnyīö in Israĕl.  
8Atöllö tufömngöre cha-a tēv re ngaich kinyūnguvö i kūö inkup: Meūkö hòng 
hĕng lanaklö hēk vöi nö in yik tö fën anāi köny in Israĕl.  
9Lā in yip mahayöngö Israĕl öp lōn chu, yip tö hol tö ellōnre nö kēngöre aṅ i 
yip tarik. Hakôlò ngam Mā Tēv yin.  
10Vë-eny e, yī-ö mī-i uk tö-isoh köttö, yī-ö amūichhaka el tökôlò inṙĕhtö el 
patī, yī-ö inrē lamök el ngam talöökö.  
11Marôvat tö ṙënṙô yip lum- reiny, i chūök finôkö mak, umuh cha-a min nö 
ahang- nyö nuk tölöök tī ngam Mā Tēv, nuk tölöök tī inyöngö Israĕl. Ngaich 
yip tarik ngam Mā Tēv nö chuh kūö inkūp.  
12Choholre, choholre, Tīpōra; Choholre, Choholre, kaknyö tinkökö: Hōklöre, 
Pērak hachōḵ ngam töhakövö tö meh nö hakövö më-eṅ kikōnyö kūön Apīnō-
am.  
13Ngaich peūtöre öp chööḵṙen yip mā tö yip tarik inrē; yônti ngam Mā Tēv nö 
in chu lā-al ngam tökalēḵ.  
14Löknyö in Ifrēm cha-a yip ṙĕh in Amelek; unôichrit meh, Penyamin i vē 
tarik meh; Löknyö Makīr nö peūtöre yip mahayöng, Löknyö Sepulòn inrē cha-
a yip kumṙapkö tinkung minā-aṅ öp miyöngö.  
15Hol Tīpōra inrē yip kūön rācha Isakār; Sā Isakār, ngatī ang Pērak; El achāṙö 
cha-a nö haṙömtöre nö iröön ò. I nup talöökö mak Rūpön. In e nup tökiröng 
vīni-il ellōn.  

16Kūöyòh ömeh höng ūich- haka i chūök kinlōngö sīṅp, Öm hangihtöre tö ṙô 
finöökö nup sīṅp? I talöökö mak Rūpön In e öp tökiröng chanöh ellōn.  
17Höngngöh Kīlīöt nö lāmuh tö Yôtön: Tën inrē, kūöyòh ang anga-aṅ nöng 
ngöh nö el chōng? Ūichhaka Asēr nöng öt halöny- köre nö elsanāṙö ngam 
mai, Iyöng inrē nö el nup kun töhëm mak.  
18Sepulön an tarik mahakihten nômöre nö im kinpaha, Naftalī inrē lamā kui 
nup chūökö el töngā.  
19Yih yik rācha ngaich kiyung: möl nö kiyung yik rācha aṅ Kanā-an, I Tē-anak 
i nup mak i Mekītō; Öt kē taneūngenre cha-a tö rupīö.  
20Löktö el halīöngö cha-a nö kiyung, Ip talöököre minë taneūsömat nö lā-al 
Sīsërā nö kiyung.  
21Ahëmi cha-a ngaich töm tahël Kisòn, ngam hötṙeh tahël, ngam tahël Kisòn. 
Ō nômö chu, iṙuhöröön man holtö kumlēḵ.  
22Tirëpöre ngaich kunröön kōra kūö ngam hinṙeūtlö röönre. Ngam 
hinṙeūtlöröön yip tökalēḵ.  
23Tötkôlò man më-eṅ Mērōs ngö ṙô ngam ma-ahānga ngam Mā Tēv, kalēḵĕ ṙô 
yin rūtngövah yip aṅ in e; pò cha nö öt yih nö holṙen ngam Mā Tēv. Nö 
holṙen ngam Mā Tēv nö lā-al ngam tökalēḵ.  
24Tökôlò an yēḵ Ya-ĕl min tūlöng tö kikānö, ngam pīhö Hīpör ök aṅ Kēnait, 
tökôlò an yēḵ min tulöng tö kikānö el rūkui.  
25Havëkö mak anga-aṅ, ngaich anga-aṅ nö kē-ĕkūö ò tö aṅteh; Kētö ta-öng 
aṅteh anga-aṅ nö in ò nö el chūök kūö mā.  
26Kētö tīre anga-aṅ nö ik tumnôkö rūkui, ngaich ök lāhāmö kël ò nö im 
mūngöre töla-evṙen; aṅtī tö ngam mūngöre anga-aṅ inrē nö fëlngen Sisërā, 
löktö elkui ò tī anga-aṅ nö fëlan, hòṅ, tafūnitī anga-aṅ nö löktö elkui inrē nö 
tōkhöti.  

27Iröön ò anga-aṅ nö sōnngöre, fukngö anga-aṅ, hulalhaka anga-aṅ; iröön ò 
anga-aṅ nö sōnngöre, fukngö anga- aṅ: I chūök ò nö sōnngöre, umuh anga-aṅ 
nö fukngö nö kapah.  
28Löknyö kūö inkūp kuföt anga-aṅ nö môknyö kūö re, ngaich hū-a nö ngö ṙô, 
Hū-a ök yöngnyīö yöng Sīsërā nö löknyö tinlāchö mat inkūp, Kūöyòh öpvöh 
inröl ò nö marô- òtö röön nö yih? Kūöyòh nup kalröön inröl ò nö sökngöre.  
29Sap ṙô ò ngaich yik in ò tö-akaha kikānö, Hôṅ, höng sap ṙôre anga-aṅ,  
30Röh yip nö kôtökūö, röh yip nö michööḵöre tö pôre? Hĕng tak rēlö, nët tak 
rēlö i töhĕng tak tarik; Pôk Sīsërā nup töṙōlkangen mat hīla, Pôḵ ò nup 
töṙōlkangen mat töchōktu mirun, nö töṙōlka- ngen mat töchōktu mirun nö 
āṅngöre lā-a nö i likeun yip pôḵ.  
31Ō Mā Tēv, hökngen yip lā-al meh yēk, nö ngatī nö lëlngö! hökngen cha pöri 
yip töhān- genlōn tö ò sā ngam tavūöi yĕn kiröönngöre nö ip kumlēḵ matre. 
Fën anāi samyeūheu ngaich ngam panam nö heūheure.  

Kamhôka 6 

Kītīön 

1Ngaich yik kūön Israĕl nö la-evṙen tö tötlöök nö i kūö ngam Mā Tēv: ngaich 
kēten cha ngam Mā Tēv nö sat samyeūheu nö eltī aṅ Mītīa.  
2Mihôiṅ tī ngaich yik aṅ Mītīa nö lā-al Israĕl: ngaich kūö yik aṅ Mītīa yik 
kūön Israĕl nö vī chūökre tö kinluhu nö i nuk rôngö, tökiröng nuk töngëḵ inrē 
chūökö.  
3Ngaich ngö inlahen angū-ö, hē yik Israĕl nö teūich, ngaich yik aṅ Mītīa nö 
yih, tö yip aṅ Amelek, tö yip kūön aṅ lā chuhöt inrē; yih cha-a nö lā-al cha;  
4Iyöngtöre cha-a ngaich nö lā-al cha, ngaich halëlngö nuk ṙòng ngam tumlat, 
nö sölngö nö i Kāsā, öt ṙātö nyā-aṅkūö yik Israĕl, öt rēhĕn sīṅp, öt rēhĕn nuā, 
öt rēhĕn köttö.  
5Pò cha nö yih nö kumtö nuāre rūkuire inrē, yih cha-a sā mufākö töṙôngöre; 
acha-a nyöre tö nuk ūṅt cha öt kanṙeūken: yih cha-a nö im panam nö 
halëlngen e.  

6Ngaich yik aṅ Israĕl nö yāichngen tökūö yik aṅ Mītīa; peunyhökūö ngam Mā 
Tēv ngaich yik kūön Israĕl.  
7Ngaich hē yik kūön Israĕl nö peunyhökūö ngam Mā Tēv tökūö yik aṅ Mītīa,  
8Ngaich tīntö Pròfĕt ngam Mā Tēv nö in yik kūön Israĕl: ngö ṙô anga-aṅ tö 
cha, Ngö ṙô an ngam Mā Tēv, ngam Tēv Israĕl, Kē-ĕ meh chin ṙā-ang el ap 
patī inkövö;  
9Ṙānyen meh chin inrē ṙā-ang eltī yip aṅ Aikup, ṙā-ang eltī yip mahakihten 
yīö nö ṙòkhöre, ngaich ahōngen cha nö ṙā-ang i kūö yīö, kē-ĕkūö yīö inrē tö 
panam cha;  
10Ngö ṙô chin ngaich tö yīö, Tēv yīö chin chū-ö Mā Tēv; uh yin pa-ekūö tö 
nup tēv aṅ Amôr yip tö iyöngö panam tö yīö: ngaich rö-ö yī-ö hang ṙô chu.  
11Ngaich yih ök ma-ahānga aṅ im Mā Tēv, ngaich ūichngöre nö elkatòh ök ōk 
mi-i Ôfrah, Yô-as ök minë-eny ò aṅ Apiēsör ngaich Kītīön ök kikōnyö kūön ò 
nö piṙōng ṙòng vīt nö ik kinrān vāin, nö hayunngö e tö yik aṅ Mītīā. 
12Meūkö ngaich tö ò ök ma-ahānga aṅ im Mā Tēv, ngö ṙô anga-aṅ tö ò, In 
meh An ngam Mā Tēv më-eṅ tökalēḵ tarik öm tömihôiṅ.  
13Ngaich ngö ṙô Kītīön tö ò, Ō Mā chu, yē ngam Mā Tēv nö in ih, kūöyòh 
pönri në lāinyngen nö in ih? Isuh nuk inrē pinngangkūö la-en nuk tö-eūka tö 
yik muvöhngö ih, nö ngö ṙô, Röh ang misī ngam Mā Tēv nö kēnyen hī ṙā-ang 
Aikup? Ngaich pöri töngamuh ngam Mā Tēv nö kavalngen ih, kēten ih inrē 
eltī aṅ Mītīa. 
14Hatīönken ò ngaich ngam Mā Tēv, ngaich ngö ṙô, Kuṙòh i ngih kumlēḵ man 
kiröönngöre, hayöölen Israĕl ṙā-ang eltī yip aṅ Mītīa: röh öich chū-ö 
tamīnngen meh?  
15Ngaich anga-aṅ nö ngö ṙô tö ò, Ō Mā, aṅtī tö yòh öich min hayöölen Israĕl? 
Yĕh meuk, manā-angkūö yanāchö öp mupīhö chu nö in Manāsē, ngaich chū-ö 
inrē tökūönö kūö yip aṅ patī öp yöng chu kikōnyö. 

16Ngaich ngam Mā Tēv nö ngö ṙô tö ò, Kô-en chin min in meh, ngaich më-eṅ 
min fëlngö yip aṅ Mītīa sā nyaha töng hĕng tak tarik.  
17Ngaich ngö ṙô anga-aṅ tö ò, Yē chu tö inkôluṙô öich i kūö meh, 
hameukhömat chu yēḵ töp hĕng minkahngö tö meh öm më-eṅ va-me-eṅkūö 
chu.  
18Vë-ekūö meh chin, uh man kē-ĕngre ihih, hanöng saha chu yih in meh, öich 
kumtö öp tökētu, ngaich ṙātö e nö i kūö meh. Ngaich ngö ṙô anga-aṅ 
höngngöh chin hanöng saha meh yih hēk.  
19Kuhēthötre ngaich Kitīön, ngaich halēn ök kun pököre, hĕng nyanum inrē 
ök atra tötaföhlöng ṙôti: chaplö ök alaha anga-aṅ nö el kuvôkö, asëlö ök hūt 
inrē nö el tanīöyö, ngaich kēnyen e nö in ò nö elkatòh ök ōk, ngaich kēten e.  
20Ngaich ngö ṙô tö ò ök ma-ahānga aṅ im Tēv, Kē ngam alaha man tö minë 
rôti inrē tötaföhlöng, ṙātö u i kui ngòh ihong, ṙösnyö ngam hūt inrē ngaich 
ngatī tī anga-aṅ.  
21Ngaich ök ma-ahānga ngam Mā Tēv nö sōngtörit tinkung re nö eltī ò, 
ngaich sūöhkö ök alaha tö nuk tötaföhlöng rôti; hūlökūö ngaich ök tameūyö 
nö löklö kui ök Ihong, ngaich ṙāpngö kūö tök alaha tö nuk tötaföhlöng inrē 
rôti; ṙā-ang i kūö ò ngaich ök ma-ahānga aṅ im Mā Tēv nö chaṙēviṙen.  
22Meuklöre ngaich Kitīön tö ò nö ma-ahānga aṅ im Mā Tēv; Aōla Ō Mā Tēv! 
Ngö ṙô ang Kitīön, Pò chu ngaich kôtamat meuk kūö ma-ahānga aṅ im Mā 
Tēv.  
23Ngaich ngam Mā Tēv nö ngö ṙô tö ò, Lanāmö yēḵ in meh; um pa-ekūö: öthō 
man kapah.  
24Ngaich Kitīön nö vīlö tahāklö im Mā Tēv, ngaich kaheūkö e nö Yavē Salom; 
ōtren ap töngamuh nö i Ôfrah yip aṅ Apisārī.  
25Ngaich im hatööm e angū-ö, ngaich ngam Mā Tēv nö ngö ṙô tö ò, Kē kōiny 
nuā ap yöngre man kikōnyö, ap innët nòng kōiny nuā ap tösāt samyeūheu 
ṙēti tiṙölngö ngam tahāklö Pē-al ap ip yöng meh kikōnyö, kūöltö ap Asēra ap 
ël e:  

26Ngaich vīlö tahāklö ngam Mā Tēv ngam Tēv meh nö i kūi ngih töngëḵ 
chūökö, lēnö tī, ngaich kē ap innët nòng kōiny nuā, kētö töföngö tökētu nö 
ngòh tö nup chōn Asēra öp tökūöltu tö meh.  
27Söm tak ngahôṅ ngaich Kitīön tö tarik aṅ i yik kūön alaha ò, ngaich asā ṙô 
ngam Mā Tēv nö vë-ekūö ò: ngaich kūö ò nö pa-ekūö tö yik aṅ patī ök yöng ò 
yik tarik inrē aṅ ngam elpanam, lökten ò nö ötkô tösakāmö nö la-evṙen tö e, 
ngaich höng hatööm anga-aṅ nö la-evṙen tö e.  
28Ngaich hē yik tarik aṅ ngam elpanam nö choholre tö peuheū nö ka-
euilökūö, meūkö ngaich ök tahāklö Pē-al nö taṙōli, kūöltu inrē Asēra ök më-ël 
e kētu inrē ök kōiny nuā innët nòng nö el ök tövīlöng tahāklö.  
29Ngaich ngö ṙô cha-a tö höö, Tī chīö öng vöh ngih? Keuheūthëṙen cha-a nö 
hatönken e, ngaich ngö ṙô, Tī Kitīön an öp kikōnyö kūön Yôas.  
30Ngaich ngö ṙô yik tarik aṅ elpanam tö Yôas, Kēnyö öp kūönre man kikōnyö, 
hòṅ ò nö kapah: pò ò nö tiṙōlngö ngam tahāklö Pē-al, kūö ò inrē nö kūöltö ök 
Asēra ök me-ël e.  
31Ngaich Yôas nö ngö ṙô tö yik lā-al ò tö sökhaka nö in ò, Hòṅ hayööken ò 
öyih? Anga-aṅ öp töhòṅ ve-elkui ò, hökngen ò nö kumphaha i saha e nö 
ṙòngmö peuheū: yĕn tēv anga-aṅ, hökngen ò nö ve-elkuire, pòn hĕng tak ap 
tumṙōlngö ngam tahāklö ò.  
32Lökten anga-aṅ ik sakāmö angū-ö nö kaheūkö ò nö Yērūpē-al nö ngö ṙô, 
Hökngen Pē-al nö lā-alkūö ò, tön tiṙōlngö ngam tahāklö ò an.  
33Ngaich ṙòkhöre yik aṅ Mītiā yik aṅ Amelek inrē tö yik kūön aṅ lāchuhöt nö 
hamūlöre, havāngöre ngaich cha-a ngaich iyöngtöre nö el Achāṙö Yesrīl. 
34Teunghökui Kitīön pöri ngam ma-alaha aṅ im Mā Tēv; föönyö kūö ök 
römpet ngaich anga-aṅ; ngaich yik Apīsarī nö hamūlöre nö tömrit ò. 
35Tīnngö ma-ahānga ngaich anga-aṅ nö i Manasē nö keuheūt chūökre; 
hamūlöre cha-a inrē nö tömrit ò: Tinngö ma-ahānga inrē anga-aṅ nö i Asēr i 
Sepulòn, i Naftalī inrē; ngaich yih cha-a nö höngkūö cha.  

36Ngaich ngö ṙô Kitīön tö ngam Tēv Yē meh min lökten eltī chu hayöölen 
Israĕl, sāṙô meh ngaich,  
37Yĕh meuk, ṙātö ngih chin tösā tūsā sanôi sīṅp nö el ngam chūök pinṙōngö 
sāiny; ngaich yē ngam sanôi min nöng angū-ö tötachāmu aṅ kui, ngaich nyôṅ 
nö keuheūtngöre nö el tumlat, ngaich chū-ö min akahalōn tö meh lökten eltī 
chu hayöölen Israĕl, sā ṙô meh ngaich. 
38Ngaich ngatī angū-ö pòn kaeūilökūö anga-aṅ nö choholre im huṙöich, 
ngaich hamūl nuk sanôi, kicheūichnyö öp tacham ngaich nö ṙā-ang i nuk 
sanôi, tööḵlö ngaich ök töchilū pingāṅl tö mak.  
39Ngaich Kitīön nö ngö ṙô tö ngam Tēv, Uh man yēḵ hūlökūö lanīnö in chu, 
töich ṙô-òv hēk tö ngih höng hĕng töreheuh: Vë-ekūö meh chin halöngten chu 
kala höng hĕng töreheuh i në sanôi sīṅp; hökngen minë sanôi sīṅp yēḵ nö 
nyôṅ, hökngen ap tacham pöri nö keuheūtngöre chūök nö el tumlat.  
40Ngaich ngati tī ngam Tēv ik hatööm angū-ö: pòn höng nuk sanôi sīṅp 
tönyôṅ, tachāmu pöri nö el tumlat nö ṙòkhöre.  

 Kamhôka 7 

Mihôiṅ Kītīön Tö Yik Aṅ Mītīā 

1Ngaich Yerūpē-al, (ang Kitīön) ṙòkhöre inrē yik tarik yik mī-in ò, ka-
euilökūö nö chōholre, ngaich iyöngtöre nö ranghö öp töhëmlö mak Haròt; lā 
kapā cha ök elyöngö yik aṅ Mitiā, ranghö öp rung Mōrēh nö el achāṙö. 
2Ngö ṙô ngaich ngam Mā Tēv tö Kitīön, Pōyen yin më tarik in meh tökētu eltī 
tö chu tö vē aṅ Mītiā, ngaich yip aṅ Israĕl nö eū-eure min nö in chu, nö ngö 
ṙô, Ngih kël chu aṅ mahyöölen chu.  
3Lökten yĕh kuṙòh, ahangnyö el nang yip tarik, ngö ṙô, Öp töpa-ekūö 
tötarūka alaha inrē, hökngen ò nö havanritrenö kiröönngöre nö ṙāngö kui 
ngam rôngö Kilīöt. Ngaich nët anāi nët köny yik umuh tarik mahavanritre; 
söm köny yik umuh tö ōtre.  
4Ngö ṙô ngaich ngam Mā Tēv tö Kitīön, ṙòngmö pōyen yin më tarik; kēten cha 
man im mak, töich ṙënngen meh chū-ö kalaha cha: ngaich mīnö, yip ṙô chu 

min tö meh, cha-a min vē kumröönngöre nö in meh, ngaich acha-a 
kumröönngöre nö in meh; ngaich öp ṙô chu min tö meh, Ötkiröönngöre ön 
ngòh nö in meh, ngaich anga-aṅ min nö öt kiröönngöre.  
5Lökten ò nö kētö yik tarik nö ik mak: ngö ṙô ngaich ngam Mā Tēv tö Kitīön, 
öp kumrak ngam mak tö litākre, nö sā kūö am nö kurak, anga-aṅ min 
töhakösiṙen tö meh: ngatī inrē öp samimtö kui kinmônöre nö sōntöre nö òk.  
6Lūöyòng ngaich yik tarik töhukurākö, māha òkkūöre nö eltīre: ṙòkhöre pöri 
yik chööḵṙen tarik nö sōnngöre nö simtö kui kinmônöre nö òk mak.  
7Ngö ṙô ngaich ngam Mā Tēv tö Kitīön, Lökten i më tölūöyòng tarik chin min 
hayöölen yīö më töhukurākö, öich kēten më aṅ Mītiā nö eltī meh: hökngen 
më tarik nö kö kiröönngöre nö i chūökre.  
8Kē nuk nyā-aṅkūöre ngaich yik tarik nö eltīre tö nuk fanöö cha inrē: ngaich 
anga-aṅ nö tīnngö yik tarik Israĕl nö ṙòkhöre nö kö chuh el inrūkuire, 
hangöhöyö pöri yik tarik tölūöyòng: lātaṙeū ök tö ò elyöngö yik aṅ Mītiā nö 
el achāṙö.  
9Ngaich im hatööm angū-ö, ngam Mā Tēv nö ngö ṙô tö ò, Choholre, peūtöre 
man im elyöngö; tön kēten e chin nö eltī meh.  
10Yē meh pöri pa-ekūö peūtöre, holten Pūrah man kuṙòh ngam tarik alaha 
meh öm peūtöre im elyöngö:  
11Ngaich më-eṅ min hang öp ṙô cha; ngaich kalēḵlöre kël min më-eṅ öm 
peūtöre im elyöngö. Hōlten Pūrah ngaich anga-aṅ nö peūtöre ök tarik alaha ò 
nö söl manā-angkūö chūök yik tö-aṅhaṅvtī tarik yik me-ël ök elyöngö.  
12Ngaich yik aṅ Mītiā tö yik aṅ Amelek inrē ṙòkhöre inrē yik kūön aṅ lā 
chuhöt nö hulalhaka nö el ngam achāṙö sā ṙôken mufākö tö ṙôngöre: öt 
kanṙeūken nuk ūṅt cha, sā kuyāyö i kūö mai tö ṙôkenre.  
13Chalô ngaich Kitīön hĕng tak ngaich ök tarik umuh vame-eny heūvöre nö ik 
holre, nö ngö ṙô heūv heūvö chin, ngaich meuk öp pārlī rôti nö lönti nö i 
elyöngö yip an Mītiā, nö löö ī kāha inrūkui, fohtöre ngaich nö in e ngaich 

fukngö angū-ö, ngaich hatööḵlöre kūö angū-ö ngaich ngam inrūkui nö hulal 
töhëchṙen.  
14Ngaich ök hol ò nö ngö ṙô nö sap ṙô ò, Öt tahëng an angū-ö tön öp sanët 
Kitīön öp kikōnyö kūön Yôas, tarik aṅ Israĕl: eltī ò tī An ngam Tēv nö kētö vē 
aṅ Mītiā, ṙòkhöre inrē vē kumyung.  
15Ngaich hē Kitīön nö hang vine-eny ngam heūvö, töp manah e inrē, ngaich 
anga-aṅ nö salām; havantöre ngaich anga-aṅ nö i elyöngö Israĕl, ngaich ngö 
ṙô, Choholre; tön kētö eltī yīö an ngam Mā Tēv tö yip kumyung aṅ Mītiā.  
16Harēv yik tölūöyòng tarik anga-aṅ ngaich nö lūöi kiteūm, kētö eltī cha 
anga-aṅ nö ṙòkhöre tö fanöö, tö hanrī inrē töt aṅhaṅv, nö holtö inhīök nö el 
nuk hanrī.  
17Ngaich ngö ṙô anga-aṅ tö cha, Hatīönken chu, ngaich ngatī inlahen; meūkö 
chu yē chu sölngö ip manā-angkūö ngam elyöngö, hē e yī-ö asīnken chu 
ngaich ngatī yī-ö.  
18Yē chu föökö kūö ngam fanöö tö yip hol chu inrē nö ṙòkhöre, ngaich föö 
nup fanööre yī-ö inrē keuheūtngöre lā-a im elyöngö, ngö ṙô, Hol ngam Mā 
Tēv Kitīön inrē.  
19Ngaich Kitīön, tö yik töhēngòng tarik hol ò inrē, nö yihtöre ip manā-angkūö 
ngam elyöngö im ranehten ngam lāṙat ināhati, hē cha nöng fömtöreṙen nö 
ṙātö amahatī, föö ngaich cha-a, likukngö nuk eltīre inrē hanrī.  
20Föö ngaich më tölūöi kiteūm, likukngö nuk hanrī inrē, ngaich lā tavēre tī 
cha-a tö nuk inhīök, lā hāmö nuk fanöö nö eltī cha nö fööṙö; hū-a cha-a, sanët 
ngam Mā Tēv, Kitīön inrē.  
21Kö sökhakaṙen tarik nö i chūökre nö havīlö ngam elyöngö: fal ngaich yik 
kumyung nö ṙòkhöre; ayôṙaṙô cha-a pòn hōten cha nö pāngö.  
22Föö nuk tölūöyòng cha-a fanöö, ngaich ngam Mā Tēv nö tī-īv tö cha nöng 
kö sapngö holre, höng lā-alre inrē yik kumyung nö ṙòkhöre: tölngö Petsīttā 
ngaich yik kumyung nö pāngö kū-ötö Sererah ip tölngö kūöngö Apĕlmehola 
lā Tapat.  

23Ngaich yik tarik Israĕl nö hamūl yik aṅ Naftalī, aṅ Asēr, ṙòkhöre aṅ Manasē 
inrē, ngaich lū yik aṅ Mītiā.  
24Ngaich tīnngö ma-ahānga ang Kitīön keuheūtngöre chūök nö ip rung panam 
Ifrēm, nö ngö ṙô, Peūtöre yin lā-al vē aṅ Mitiā, urēhĕkūö cha kē nup mak, 
tölngö Petparah i Yôtön. Hamūlöre ngaich yik tarik Ifrēm, ngaich kē nup mak 
nö tölngö Petparah, i Yôtön.  
25Kē nak rācha tönët tak cha-a ngaich aṅ Mitīa, Ōrep Sīp; fëlngen Ōren cha-a 
nö ik ihong Ōrep, fëli Sīp tö cha nö ik kinrān vāin Sīp, ngaich lū yik aṅ Mītiā: 
ngaich cha-a nö kēten nuk kui Ōrep, Sīp inrē, nö in Kitīön lāmuh tö Yôtön.  

Kamhôka 8 

Manā-aṅ Ötkanò-òṅ Yik Aṅ Mītīā 

1Ngaich yik tarik Ifrēm nö ngö ṙô tö ò Kitīön, Kūöyòh öm ngatī inlahen tī tö 
ih, öm öt havëken ih hē meh kiröönngöre kiyung lā-al yik aṅ Mitiā? Ngö ṙô 
cha-a nö kësô nö vëken ò.  
2Ngaich ngö ṙô anga-aṅ tö cha, Asuh öp tī chu töngamuh öp töṙongta nö i tī 
yīö? Röh öng ngam nyinūmö ṙòng vāin tö Ifrĕm nö ĕhten tö inmūlö ṙòng vāin 
tö Apiēsar?  
3Ngaich an yih ngam Tēv nö kētö eltī yīö tö nap rācha aṅ Mitiā, Ōrap Sīp 
inrē: asuh ap la-en chu chū-ö tökô tö ṙongta nö i la-en yīö? Ṙātöre lanīnö cha-
a ngaich nö in ò, hē ò nö ngatī ṙô tö e.  
4Sölta ngaich Kitīön nö i Yôtön, havāngngöre ngaich anga-aṅ tö yik tarik 
tölūöyòng hol ò, öt kalē-en, höng iṙūöhöṙöön nö lūḵ.  
5Ngaich ngö ṙô anga-aṅ tö yik tarik aṅ Sakòt, Vë-ekūö yīö chin, kē-ĕkūö vē 
tarik yin tö ṙôti vē hol chu; tön ngaich yin nö öt kalēḵ alaha, ṙònghöichṙen 
chū-ö inrē lūḵu Sēpāh, Salmuna inrē rācha aṅ Mitiā.  
6Ngaich ngö ṙô yik rācha aṅ Sakòt, Ngaich nup kël nā Sēpāh nāṅ Salmuna nö 
eltī meh, töp lökten hī hōtu kētö nyā-aṅkūö më kumyung in meh?  

7Ngaich ngö ṙô Kitīön, Lökten hē ngam Mā Tēv nö kēten nā Sēpāh nāṅ 
Salmuna nö eltī chu, ngaich chū-ö min chiṙës minë alaha yīö aṅtī tö pikōḵ 
nup elinchōn aṅtī tö nup töchökhu pak inrē kun chōn.  
8Ṙā-ang umuh ngaich anga-aṅ nö kiröönngöre nö chuh Penūel, ngaich ngatī 
ṙô nö vë-ekūö cha: ngaich yik tarik aṅ Penū-el nö sap ṙô ò nöng sā ṙô yik tarik 
aṅ Sakòt.  
9Ngaich inrē anga-aṅ nö ngö ṙô tö yik tarik aṅ Penū-el, Yē chu min yih hēk i 
lanāmö, tiṙölngö ngih chūök chamông chū-ö min.  
10I Karkōr ngaich nā Sēpā nā Salmuna, hol cha yik kumyung in cha, lohten nö 
taneui sīön köny tarik, ṙòkhöre yik chööḵ yik kūön aṅ lā chuhöt kumyung: 
pòn hēngòng nët anāi köny tarik töfëlu eltī yik töfukngö. 
11Ngaich Kītīön nö kiröönngöre nö lök el talöökö cha yik mi-iyöng el inrūkui 
lā chuhöt tö Nôpāh, Yokpeha, fël yik kumyung ngaich; pò yik kumyung nöng 
nyatlö lōn töre.  
12Pāngö ngaich nā Sēpāh nā Salmunā; lūḵu cha ngaich anga-aṅ; ngaich kô-
òngvah tī tö nak rācha tö nët tak aṅ Mītiā, Sēpāh, Salmunā inrē, pahe-ekūö tī 
inrē nö ngaich tö yik kumyung nö ṙòkhöre.  
13Ngaich Kitīön ök kikōnyö kūön Yôas nö havan nö ṙā-ang im kinyūngö nö 
ṙā-ang ip paneūlö Heres.  
14Hĕng tak kahë ngaich anga-aṅ tö ṙālö tarik nö i yik tarik aṅ Sakòt, ngaich 
hatönö ò: ngaich anga-aṅ nö vë-eny nang ò tö sanökö yip rācha aṅ Sakòt, yip 
mā in e inrē, sat anāi sat tak tarik.  
15Yih ngaich anga-aṅ nö in yik tarik aṅ Sakòt, ngaich ngö ṙô, Yĕh meuk nā 
Sēpāh nā Salmunā nan nā löknyô yīö minūöṙô tö chu öi ngö ṙô, Ngaich nup 
kël nā Sēpāh nā Salmunā nö eltī meh, töp lökten ih hōtu kētö nyā-aṅkūö yip 
tarik meh yip töcheingö?  
16Kē yik mā ngam elpanam anga-aṅ ngaich kē pikōḵ inrē tö nup kun chōn 
töchökhu pak nö elinchōn aṅtī tö u ngaich anga-aṅ nö haköptö yik tarik aṅ 
Sakòt.  

17Tiṙölngö öp chūök chamông inrē anga-aṅ i Penū-el, fëlngö yik tarik inrē aṅ 
ngam elpanam.  
18Ngaich ngö ṙô anga-aṅ tö nā Sēpāh nā Salmunā, Tö sitih inlahen yik tarik 
yik töfëli tö yīö i Tapōr? Ngaich cha-a nö sap ṙô, Sā meh, ngatī cha-a; kö sā 
kūön rācha yik.  
19Ngaich ngö ṙô anga-aṅ, Hanöng kisānö chu yik Ō mā kikōnyö kūön öp yöng 
kikānö: sā ngam Mā Tēv nö tö-aṅ, yē yīö öre hayööken cha nö aṅ, öt hō öre 
chū-ö fëlngen yīö.  
20Ngaich ngö ṙô anga-aṅ tö Yētör ök lanòh kūön ò, Choholre man fëlngen 
cha. Hö-ö pöri ök ṙāl tarik nö hōknyö ök fëlre: pò ò nö pa-ekūö, pòn ṙòngmö 
tö-ayāl.  
21Ngaich ngö ṙô nā Sēpāh nā Salmunā, Choholre man me-eṅ, kētö tīre in ai: 
tön sā ṙētöre ön ngòh tarik, ngatī öp kumlēḵ ò. Choholre ngaich Kitīön ngaich 
fëlngen nā Sēpāh nā Salmunā, kē nuk minkahngö rācha inrē nuk mi-ilikeun 
nuk ūṅt.  
22Ngaich yik tarik Israĕl nö ngö ṙô tö Kitīön, Hayöngö ih man yēḵ, nā-aṅ 
nyöre, tö ngam kūön meh kikōnyö, töp kikōnyö inrē kūön ngam kūön meh: 
tön ngaich man hayööken ih ṙā-ang eltī yip aṅ Mitiā.  
23Ngaich Kitīön nö ngö ṙô tö cha, Hö-ö chin hòṅ hayöngö yīö, öt rēhĕn min 
ngòh kūön chu kikōnyö nö hayöngö yīö; ngam Mā Tēv an min mahayöngö 
yīö.  
24Ngaich Kitīön nö ngö ṙô tö cha, Hĕng öp lōn chu havëkö chu in yīö, öich 
hōten yīö kö kētö nup inlöknang yip pôḵre. (Pò cha-nö inlöknang tö humlum, 
pò cha nö aṅ Isma-el.) 
25Ngaich sap ṙô cha-a nö ngö ṙô, Holtö ellōnre in kēten u. Haṙĕh tö hilā cha-a 
ngaich, ngaich kö kavaltö nuk inlöknang yik pôḵre. 
26Ngaich ök lumngan nuk humlum inlöknang nuk havëkö ò nö hĕng köny 
sātòng siköl nö humlum; nö hol re tö nup minkahngö rācha, tö nuk hanūöt 

tökinlölukūö, nuk tö amëla mat töhuṙing hilā mī-i alaha yik rācha aṅ Mitīa, 
hol tö nuk sayōk mi-i likeun nuk ūṅt cha.  
27Ngaich Kitīön nö vī efòt nö in u, vīten e ngaich nö ik elpanam ò, i Òfra: 
ngaich ṙòkhöre yik aṅ Israĕl nö akīṙö e nö umuh: ngaich angū-ö nö 
inṙöingövah Kitīön töp patī ò inrē. 
28Ngaich yik Mitīa nö tumṙeūtu nö i kūö yik kūön Israel, ngaich öt hēk cha-a 
nö hachônglö kuire fën anāi samyeūheu ngaich ngam panam nö chēvhakṙen 
irô-ôtö sakāmö Kitīön.  

Kinpāha Kitīön 

29Ngaich ang Yērūpē-al ök kikōnyö kūön Yôas nö kiröönngöre ngaich iyöng el 
öp patī re.  
30Sat anāi yik kikōnyö kūön Kitīön lamöknyö alaha ò: pò ò nö maṙôngö pīhö.  
31Kūönu inrē ök pīhö ò ök i Sikem tö kikōnyö, Apimelek ök mine-eny ò nö 
kaheūkö tö ò.  
32Ngaich kapah ang Kitīön ök kikōnyö kūön Yô-as nö i kanöönyö, lāpi ngaich 
nö i kui kupah ök kikōnyö yöng ò Yô-as, i Òfra öp aṅ in yip Apiēsör.  
33Ngaich hē Kitīön nöng kapah hë, ngaich hēk yik kūön Israĕl nö havantenre 
nö tömkörit Pē-al, ngaich vīlen Pē-alperit nö tēv cha.  
34Öt köpölōn ngaich yik kūön Israĕl tö ngam Mā Tēv nö Tēv cha, ngam 
ṙamānyen cha nö ṙā-ang eltī yip lā-al cha nö keuheūtngöre lā-a:  
35Öt rēhĕn cha-a nö hameuktö neūkölōnre nö i patī Yērūpē-al, ang Kitīön, nö 
sā nuk tölöök hameuktö ò nö in Israĕl.  

 Kamhôka 9 

Apīmëlek 

1Ngaich ang Apimelek ök kikōnyö kūön Yērūpē-al nö chuh Sikem nö i yik 
kanônyö ök yöng ò kikānö, ngaich vë-ekūö cha, nö ṙòkhöre yik aṅ patī ök 
yöng ök yöng ò kikānö nö ngö ṙô,  

2Vë-ekūö yīö chin, vëhet elnang yip tarik yin aṅ Sikem nö ṙòkhöre yē e nö 
tölöök nö in yīö tö yip kikōnyö kūön Yērūpē-al nö ṙòkhöre nö hayöngö yīö 
yip tösat anāi tum tak, hēk inrē yĕn höng hĕng tak öp mahayöngö yīö? 
Köpölōn inrē tö chu chū-ö öich tangë yīö alaha yīö inrē.  
3Ngaich vënyô ò yik kanônyö ök yöng ò kikānö nö elnang yik tarik aṅ Sikem 
nö ṙòkhöre tö në ṙô: ngaich nuk ellōn cha nö lā i tinömörit Apimelek; pòn 
ngö ṙô cha-a, Hanöng kisānö hī öp anga-aṅ. 
4Ngaich sat anāi nuk rupīö kahëtö cha nö in ò aṅ el patī Pē-alperit aṅtī tö u 
ngaich anga-aṅ nö haṙāi yip töng kulō-ov tarik, nö mī-in ò.  
5Ngaich anga-aṅ nö chuh patī ök yöngre kikōnyö i Òfra, ngaich fëlngö yik 
hanöng kisānöre kikōnyö kūö Yērūpē-al sat anāi tum tak, nö i kui töhĕng 
ihong: öt kô-òngvah pöri ang Yôtam ök manāngö kikōnyö kūön Yērūpē-al; pò 
ò nö hayunngöre.  
6Hamūlöre ngaich yik tarik aṅ Sikem nö ṙòkhöre, ṙòkhöre inrē yik aṅ patī 
Milō, kiröönngöre ngaich nö vīlen Apimelek nö rācha, nö i röön tö öp ōk ip 
chūök kumyung i Sikem.  
7Ngach hē cha nö ve-eny e nö in Yôtam, kiröönngöre ngaich anga-aṅ ngaich 
söktöre nö i kui öp ṙôngö Kerisim, hachônglöṙôre ngaich anga-aṅ nö hū-a, nö 
ngö ṙô tö cha, Yī-ö tarik aṅ Sikem hangihtöre yin tö ṙôchu hòṅ yīö hāngö ṙô 
tö ngam Tēv.  
8Hĕng heuh nun në chōn nö kiröönngöre nö hacham el kui öp rācha nö 
hayöngö u; ngaich ngö ṙô cha-a tö ngam ôliv chōn, Hayöngö ih man.  
9Ngaich ngö ṙô ngam ôliv chōn tö cha, Ṙāngö ngih tö tum-eūm öich min 
alahare, tö cha ṙung nö lökten in chu nö eū ngam Tēv, tarik inrē, ngaich 
kiröönngöre min hòng öich kuvāi rōire i kui në chōn?  
10Ngaich ngö ṙô nuk chōn tök fik chōn, Tā-a me-eṅ hayöngö ih. 
11Ngö ṙô pöri tö cha ök fik chōn, Ṙāngö ngam pinchāköre öich min, ngih 
tökôlò ṙòng chu inrē, ngaich kirööngngöre öich kuvāi ṙōi re i kui minë chōn?  

12Ngaich ngö ṙô minë chōn tö ngam vain, Tā-a me-eṅ, hayöngö ih. 
13Ngaich ngö ṙô ngam vain tö cha, ṙāngö ngam mak alahare öich min ngam 
töṙāmölōn tī tö ngam Tēv, tarik inrē, ngaich kiröönngöre öich kuvāi rōire i 
kui minë chōn?  
14Ngaich ngö ṙô nuk chōn töp töchökhu kaha chōn, Tā-a me-eṅ hayöngö ih.  
15Ngaich ngö ṙô ök töchökhu kaha tö nuk chōn, Yē yīö kô-en hacham elkui 
chu rācha yīö, ngaich tā-a hayönglenre el nyat chu: ngaich yē yīö hö-ö, 
hökngen öp tameūyö löknyö im töchökhu kaha, nö haṙāpngö nup sitör i 
Lepanön.  
16Lökten, yē yīö kô-en inlaha chiplen inrē, i tī yīö vīlen Apimelek nö rācha, yē 
yīö inrē löökö tī in Yērūpē-al i patī ò inrē, ngaich inrē öi asā nuk lā-en 
kahëken ò;  
17(Pò ök yöng chu nö kiyunglö kui yīö, hakihten nômöre inrē, ṙānyen yīö inrē 
ṙā-ang eltī yip aṅ Mītiā:  
18Ngaich yī-ö töngamuh choholre lā-al patī ök yöng chu, keuheūtngöre vah tī 
ngaich öi fëlngö yik kikōnyö kūön ò, sat anaī tum taka, i kui ök töhĕng ihong, 
ngaich vīlen Apīmelek nö rācha i kūö vē tarik aṅ Sikem, öp kikōnyö kūön öp 
mahalanṙen ò kikānö, pò ò nö hanöngkisānö yīö:) 
19Yē yīö ngaich kô-en löökö tī chiplen tī inrē in Yērūpē-al ip patī ò inrē 
töngamuh, ṙāmölōn yin yēḵ ngaich in Apimelek, hökngen ò inrē anga-aṅ nö 
ṙāmölōn nö in yīö: 
20Yĕn rö-ö pöri, hökngen öp tameūyö nö löknyö in Apimelek nö tōttörekūö, 
ngaich haṙāpngö yip tarik aṅ Sikem, töp patī Mīlō inrē; hökngen öp tameūyö 
inrē nö löknyö in yip tarik aṅ Sikem nö tōttörekūö löknyö i patī Mīlō inrē, nö 
haṙāpngen Apimelek.  
21Falngöre ngaich Yôtam, ngaich meutngö, ngaich chuh Pīr, iyöng in e 
ngaich, kūö pinhë-eṅkūöre tö Apimelek ök mëm ò.  
22Lūöi samyeūheu ngaich Apimelek nö rācha kūö Israĕl,  

23Ngaich ngam Tēv nö tīntö öp tötlöök sī-ö nö ihôi Apimelek tö yip tarik inrē 
aṅ Sikem; ngaich yik tarik aṅ Sikem nö ulāingö vah lōnre tö Apimelek:  
24Hòṅ ök chanökhuṙentī ò tö yik tösat anāi kikōnyö kūön Yērūpē-al nö yih, 
hòṅ ṙātu nö i kui Apimelek öp hanöng kisānö cha, ök famëlngen cha, i kui yip 
tarik inrē aṅ Sikem, yip mahangëlö kël ò nö fëlngö yik hanöng kisānöre. 
25Ngaich yik tarik aṅ Sikem nö ṙātö tarik töminyôinyaṅ nö hayūnan nö i kui 
nuk rôngö, ngaich cha-a nö ulāingen yip tarik lamök in cha: vënyu nang 
ngaich Apimelek tö e.  
26Ngaich ang Kā-al ök kikōnyö kūön Epet nö holtö yik hanöng kisānöre nö 
kiröönngöre ngaich havāngngöre nö chuh Sikem: ngaich yik tarik aṅ Sikem 
nö hayönglenre nö in ò.  
27Kiröönngöre ngaich cha-a nö el kahôiyö, ngaich hamūl ṙòng nup vāinre, 
ngaich karānnyö nuk ṙòng vāin, ngaich ha-öiny ngam tēvre, chuh el patī öp 
tēvre cha-a inrē, nyā ngaich ka-eūt inrē, rūtngövah Apimelek ngaich.  
28Ngö ṙô ang Kā-al ök kikōnyö kūön Epet, Achīö ap kan Apimelek, achīö inrē 
Sikem, töp lökten hī kūön alaha? Röh öp kan anga-aṅ nö kikōnyö kūön 
Yērūpē-al? Yöngṙen kumyung ò inrē Sīpūl? Kūön alaha yip tarik Hamôr öyih 
ök kikōnyö yöng Sikem? Kūöyòh ṙöng öi ayī-ö min kūön alaha ò?  
29Eltī chu yin öre vē tarik yē lōn ngam Tēv! ngaich möl öre chū-ö kēngen 
Apimelek. Ngaich ngö ṙô anga-aṅ tö Apimelek, Ṙūöhöl ṙôken yip kumyungre 
man, tā-a kunyī-inre.  
30Ngaich hē Sīpūl ök mahayöng ngam elpanam nö hang në ṙô Kā-al ök 
kikōnyö kūön Epet, hūlökūö tanānyö ngaich anga-aṅ.  
31Ulāikenre ngaich anga-aṅ nö tīnngö ma-ahānga nö in Apīmelek nöngö ṙô 
Yĕh meuk yih öp Kā-al nö i Sikem, öp kikōnyö kūön Epet tö yip hanöng 
kisānö ò; ngaich yip inrē nö hōten ngam elpanam nö lā-al meh.  
32Lökten, choholre tö hatööm, më-eṅ tö yip tarik in meh, hönga öi el töngāṙö:  

33Ngaich mīnö, ip peuheū, i saha maneutlö ngam tavūöi, ka-euilökūö më-eṅ 
choholre, rultöre ngaich kiyung ngam elpanam: ngaich yē ò tö yip tarik hol ò 
inrē nö kunyī-inyre nö lā-al meh, ngaich më-eṅ tinī-iv tö cha ip töng huneū-
enre hē e.  
34Choholre ngaich Apimelek tö hatööm tö yip tarik hol ò, ngaich hayūnö 
Sikem nö fën kiteūm.  
35Kunyī-inyre ngaich Kā-al ök kikōnyö kūön Epet, söklöre ngaich nö ik lökhöt 
inkūp ök elpanam: choholre ngaich Apīmelek tö yik tarik inrē hol ò, nö ṙā-
ang im chūök cha nö hayunngöre.  
36Ngaich hē Kā-al nö meuk yik tarik, ngö ṙô anga-aṅ tö Sīpūl, Yĕh meuk, 
peūtöre yin më tarik nö ṙā-ang kui minë rôngö. Ngaich ngö ṙô Sīpūl tö ò, 
Höng meuk nyat minë rôngö man nö sā tarik.  
37Ngaich hēk Kā-al nö ṙô-òv nö ngö ṙô, Yĕh meuk löktö ellōn ngam panam 
yin më tarik nö peūtöre, hĕng kiteūm më yamih löktö im Tērapim i 
Minōnenim.  
38Ngaich ngö ṙô Sīpūl tö ò, Isuh ap elvāng meh nö ngaich, më-eṅ öm tö ngö 
ṙô, Achīö ap Apīmelek, töp lökten hī min kūön alaha ò? Röh aich nö vē tarik 
vē töha-āchiṙen tö meh? Kunyī-inyre man kuṙòh töngamuh, vë-ekūö meh chin 
öm kiyūngö cha.  
39Kunyī-inyre ngaich Kā-al i kūö yik tarik aṅ Sikem ngaich kiyūngö Apīmelek. 
40Lūḵ an ngaich Apīmelek, urēhĕkūö ò ngaich anga-aṅ nö falngöre, ngaich 
pōyen yik töfukngö tönyahaṅvö, uroh nö sölta nö ip lökhöt kūö inkūp. 
41Ngaich iyöng Arumah ang Apīmelek: ngaich Sīpūl nö ahōngen Kā-al tö yik 
hanöng kisānö ò, pòn sōten cha nö iyöng Sikem.  
42Ngaich im huṙöch, yip tarik nö kunyī-inyre nö elkahôyö; ngaich vë-eny 
nang Apīmekek cha-a.  
43Ngaich kē yik tarik anga-aṅ, harēvö cha ngaich nö lūöi kiteūm, ngaich ṙātö 
hamöng nö hayun nö el kahôyö; ngëicha ngaich anga-aṅ ngaich meuk yik 

tarik nö kunyī-inyre nö ṙā-ang ngam elpanam; choholre ngaich anga-aṅ nö lā-
al cha ngaich fëlngen cha.  
44Ngaich Apīmelek, tö yik hol ò inrē tökiteūm haka, nö siyöötöre nö kū-ötö 
lākūö, söktöhech ngaich nö ik lökhöt kūö inkūp ök elpanam: hayittöre inrē 
yik tö nët kiteūm nö in yik elkahôyö ngaich fëlngen cha.  
45Hĕng sumkam ang Apīmelek nö kiyung ngam elpanam; Kē ngam elpanam 
ngaich anga-aṅ, fëlngö yik tarik inrē ël e tiṙölngö ngam elpanam inrē ngaich 
piṙōng ël e tö sāl.  
46Ngaich hē yik tarik nö ṙòkhöre nö hāngö e nö el öp chūök chamônga i 
Sikem, meuthöt cha-a ngaich nö el kinluhu ök patī Elperit.  
47Ngaich vënyu nang Apīmelek tö e tö yip tarik el ngam chūök chamônga nö 
mūlhakaṙen. 
48Peūlöre ngaich Apīmelek nö i kui öp rôngö Salmòn, ṙòkhöre yip tarik inrē 
nö hol ò; kē hanīöng ngaich ang Apīmelek nö eltīre, ngaich ṙaltö pak nuk 
chōn, kē-ĕ e ngaich keūnö e nö elranôṙöre: ngö ṙô inrē anga-aṅ tö yik tarik 
yik hol ò, Nup maheuṅk yīö inlaha chu, ka-eūnyen asīnken chu.  
49Ngaich ṙòkhöre yik tarik nö ngatī nö kö ṙaltö pak, ngaich tömrit Apīmelek, 
ṙātö u ngaich nö i kūö ök kinluhu, ngaich tōttökūö ök kinluhu cha-a tö 
tameūyö, ngaich lökten yik tarik nö ṙòkhöre el ök chūök chamônga i Sikem 
nö kapah inrē, hĕng köny kikōnyö kikānö inrē.  
50Chuh Tēpes ngaich ang Apīmelek ngaich iyöngtöre nö lā-al Tēpes, ngaich 
kĕ-e e.  
51Hĕng pöri ök umuh töngëḵ chūök chamônga ellōn ngam elpanam, in e nö 
ṙòkhöre kikōnyö kikānö inrē nö falngöre, ṙòkhöre cha-a inrē yik aṅ ngam 
elpanam, ngaich öp ngö kūöre, yônlö inrē cha-a nö i uk ök chūök chamônga.  
52Yihtöre ngaich Apīmelek nö ik chūök chamônga, kiyūngö e ngaich, ngaich 
yāha ranöhta nö i inkūp ök chūök chamônga nö hòṅ tōttökūö e tö tameūyö.  

53Ngaich hĕng tak ök kikānö samuk tö kui Apīmelek tök ihong kōiny tinlön 
atra ngaich likuknyö elkui ò.  
54Kurāten ngaich anga-aṅ nö havëtö ök ṙālö tarik kameunkö ök lanaklö ò, 
ngaich ngö ṙô tö ò, Hōknyö ap sanëtre man, fëlngen chu, hòn öt ngö ṙô tarik 
min tö chu, Fëli ök tö kikānö. Ngaich ök tarik ò ṙālö nö sapngen ò, kapah 
ngaich anga-aṅ.  
55Ngaich hē yik tarik Israĕl nö meūkö Apīmelek nö kapah kö kiröönngöre 
ngaich cha-a nö i chūökre.  
56Ngati tī ngam Tēv nö havahal öt lanöökö Apīmelek, tök tī ò tök yöng ò 
kikōnyö, i finëlngö yik tösat anāi 
57Ṙòkhöre hanöng kisānö ò: inrē nuk öt lanöökö yik tarik aṅ Sikem nö havëka 
tö ngam Tēv nö i kui cha: teunghö kui cha inrē öp rinūtngövah tö Yôtam ök 
kikōnyö kūön Yērūpē-al.  

Kamhôka 10 

Tolā 

1Choholre ang Tōla ök kikōnyö kūön Pu-a nö hayööken Israĕl unôichrit 
Apīmelek, ök kikōnyö kūön Tōtō tarik Isakār; iyöng Samīr ip rung panam 
Ifrēm.  
2Nët anāi lūöi samyeūheu anga-aṅ nö hayöngö Israĕl, ngaich kapah, lāpi 
ngaich nö i Samir.  

Yāir 

3Unôichrit ò Yā-ir nö choholre, ök aṅ Kilīöt: nët anāi nët samyeūheu anga-aṅ 
nö hayöngö Israĕl.  
4Lūöi anāi kūön anga-aṅ tö kikōnyö yik mi-i uk tölūöi anāi kūön kötta, lūöi 
anāi elpanam cha-a, nup tökaheūkö nö Havòtyā-ir i ngih sakāmö töngamuh, 
nup panam Kilīöt.  
5Kapah ngaich Yā-ir, ngaich lāpi nö i Kamòn.  

Yëftā 

6Hēk yik kūön Israĕl nö lūölkö tötlöök Pē-alim nö ikūö ngam Mā Tēv lök la-
en Astaròt inrē tö nup tēv aṅ Siria inrē tēv aṅ Sītōn, tēv aṅ Mô-āp tēv yip 
kūön aṅ Amòn, tēv aṅ Filistain inrē; ṙāngö ngam Mā Tēv cha-a ngaich öt lök 
la-en ò.  
7Ngaich ngam lanīnö ngam Mā Tēv nö hūlö kūö nö in Israĕl, ngaich anga-aṅ 
nö inyihngen cha nö eltī yik aṅ Filistain, eltī yik kūön Amön inrē.  
8Ngaich cha-a nö hakihten yik kūön Israĕl ik samyeūheu angū-ö, hëvhör sīön 
samyeūheu cha-a nö hakihten yik kūön Israĕl yik lāmuh tö Yôtön i panam 
Amôr, öp i Kilīöt.  
9Ngaich yik kūön Amön nö havāngngöre tö Yôtön nö kiyūngö Yūtā inrē, lā-al 
Penyamin, lā-al patī Ifrēm inrē; lökten Israĕl nö pōyen kanihngen.  
10Peunyhökūö ngam Mā Tēv ngaich yik kūön Israĕl, nö ngö ṙô, Köölö fālen in 
in meh, kūö ih ṙāngö ngam Tēv re, ngaich lök la-en Pē-alim.  
11Ngö ṙô ngaich ngam Mā Tēv tö yik kūön Israĕl, Röh öich misī hayöölen yīö 
in yik aṅ Aikup, in yip aṅ Amôr inrē, in yip kūön Amön, ṙā-ang i Filistain. 
12In yip Sitōn inrē, aṅ Amelek aṅ Ma-òn inrē, töt mahakôlò yīö; peunyhökūö 
chu ngaich yī-ö, ngaich hayööken yīö chū-ö ṙā-ang eltī cha. 
13Sönngenre yī-ö ṙāngen chu, ngaich lök la-en tahëng tēv: lökten chin öthòṅ 
hēk hayööken yīö.  
14Kuṙòh peunyhökūö nup atöllöre yin tēv; hökngen u nö hayööken yīö hē el 
nup kanihngen yīö.  
15Ngaich ngö ṙô yik kūön Israĕl tö ngam Mā Tēv, Köölöfālen in: kahngö tī re 
man in ih töp töng tölöök nö in meh; vë-ekūö meh in, ṙānyen ih i ngih 
sakāmö.  
16Ngaich cha-a nö kavalngö nuk tötohtöre tēv nö ṙā-ang in cha, ngaich lök la-
en ngam Mā Tēv: ngaich anga-aṅ nö haṙīvlōn tökūö kanihngen Israĕl.  
17Hamūlöre ngaich yik kūön Amön nö holre, ngaich iyöngtöre nö i Kilīöt. 
Hamūlöre inrē yik kūön Israĕl nö holre, ngaich iyöngtöre nö i Mispah. 

18Ngaich yik tarik, tö yik rācha aṅ Kilīöt, nö ngö ṙô tö höö, Chīöp tarik min 
anga-aṅ kamëtöre nö kiyung nö lā-al yip kūön Amön? Ngaich anga-aṅ mīnö 
nö mākūö yip taṙòkhöre aṅ Kilīöt.  

 Kamhôka 11 

1Ngaich ang Yefta ök aṅ Kilīöt nö tökalēḵ nö tarik töt pa-ekūö, kikōnyö ök 
kūön mi-inyihköre: hakūönten Yefta ang Kilīöt.  
2Ngaich ök pīhö Yefta nö kayôngö kūön ò tö yik kikōnyö; ngaich hē yik 
kikōnyö kūön ök pīhö ò nö kiröng, ahôngen Yefta ngaich cha-a, nö ngö ṙô tö 
ò, Uh man amīnu i patī öp kikōnyö yöng ih, tön kūön tahëng tak man kikānö.  
3Meutngö ngaich Yefta nö ṙā-ang in yik hanöng kisānöre, ngaich iyöng i 
panam Tòp; hamūltöre ngaich nö in Yefta yik tarik tötkô-en, hol ò cha-a 
ngaich nö kiröönköre.  
4Ngaich unôich rĕh rô-angen yik kūön Amön nö kiyung nö lā-al Israĕl. 
5Ngaich angū-ö nö ngö, hē yik kūön Amön nö kiyung nö lā-al Israĕl, ngaich 
yik mā-aṅ Kilīöt nö kiröönngöre nö kē-ĕren Yefta nö ṙā-ang i panam Tòp: 
6Ngö ṙô cha-a ngaich tö Yefta, Tā-a yöngkūö ih man, hòṅ hī kiyung lā-al yip 
kūön Amön.  
7Ngaich ngö ṙô Yefta tö yik mā aṅ Kilīöt, Röh öi misī surīkhen chu, ahōngen 
chu inrē ṙā-ang patī ök yöng chu kikōnyö? Kūöyòh öi pökeh yih in chu 
töngamuh hē yīö el kanihngen?  
8Ngaich yip mā aṅ Kilīöt nö ngö ṙô tö Yefta, Lökten in töngamuh hēk havöölö 
kūöre in meh, hòṅ meh kiröönngöre in ih, öm kiyung lā-al yip kūön Amön, 
ngaich më-eṅ inrē yöngkūö ih öi ṙòkhöre aṅ Kilīöt.  
9Ngaich Yefta nö ngö ṙô tö yik mā aṅ Kilīöt, Yē yīö kēten chu hēk i patī öich 
kiyung lā-al yip kūön Amön ngaich kēten cha min ngam Mā Tēv nö i kūö chu, 
yöngkūö yīö hòng chū-ö min? 
10Ngaich ngö ṙô yik mā aṅ Kilīöt tö Yefta, ngam Mā Tēv An min mameuk ihôi 
hī; öthō nö öt sā ṙô meh ngaich ngatī tī min īhö.  



636 

 

 
   Nicobarese Bible 

© 2014, Bible Society of India. 
 

 
 

 

11Kiröönngöre ngaich Yefta nö in yik mā aṅ Kilīöt, ngaich yik tarik nö vīlen ò 
nö yöngkūö mā inrē nö in cha: ṙô-òny nup ṙôre inrē Yefta nö i kūö ngam Mā 
Tēv nö i Mispah.  
12Tīnngö ma-ahānga ngaich Yefta nö ik rācha yik kūön Amön, nö ngö ṙô, Suh 
ap la-en meh in chu, tö meh yih in chu kiyung lā-al ngih panam chu? 
13Ngaich ök rācha yik kūön Amön nö sap ṙô yik ma-ahānga aṅ in Yefta, Pò 
Israĕl nö kē ap panam chu, hē ò nö yih nö ṙā-ang Aikup, löktökūö Arnòn söl 
Yapòk, Yôtön inrē: yĕh pöchö lökten havanten u hēk nö lām.  
14Ngaich hēk Yefta nö tīnngö ma-ahānga nö ik rācha yik kūön Amön:  
15Ngö ṙô anga-aṅ tö ò, Ngö ṙô öp Yefta; öt kē panam Mô-āp ap Israĕl, öt 
rēhĕn tö panam yip kūön Amön;  
16Hē cha pöri nö yih nö ṙā-ang Aikup, ngaich Israĕl nö lök eltönyalnyi ip mai 
Ētöm, ngaich yih nö i Katēs;  
17Tīnngö ma-ahānga ngaich Israĕl nö ik rācha Ētöm nö ngö ṙô, Vë-ekūö meh 
chin, hökngen chu lök im panam meh: öt hang pöri öp rācha Ētöm. Ngatī inrē 
anga-aṅ nö in öp rācha Mô-āp nö söömtö ṙô: Sōḵ pöri anga-aṅ: ngaich 
höngngöh Israĕl nö i Katēs. 
18Ngaich anga-aṅ nö lök el tönyalnyi, havī ngam panam Ētöm inrē tö ngam 
panam Mô-āp, ngaich yih nö löktö lā chuhöt ngam panam Mō-āp, ngaich 
acha-a nö vītö chūökre nö ip tahëng lā kaha Arnòn; rö-ö pöri cha-a nö yih nö 
lā el öp kūöngö Mô-āp, pò Arnòn nö kūöngö Mô-āp.  
19Ngaich tīnngö ma-ahānga Israĕl nö in Sīhòn öp rācha yik Amôr, ök rācha i 
Hespòn; ngö ṙô Israĕl tö ò, Vë-ekūö meh in, hökngen ih lök im panam meh öi 
chuh im chūökre.  
20Hö-ö pöri Sīhòn nö ṙātö ellōnre nö in Israĕl, nö lök im kūöngö ò: hamūl yik 
tarikre pöri Sihòn nö ṙòkhöre, ngaich iyöngtöre nö i Yāhas, ngaich kiyung nö 
lā-al Israĕl.  

21Ngaich ngam Tēv Israĕl, ngam Mā Tēv, nö kēten Sihòn tö yik tarik ò inrē nö 
ṙòkhöre nö eltī Israĕl, fëlngen cha ngaich acha-a; lökten Israĕl nö amīnu töm 
panam yip Amôr, tö yip aṅ ngam panam angū-ö.  
22Keuheūtlöre amin cha-a ngaich tö ngam kūöngö yik aṅ Amôr, löktökūö 
Arnòn söl Yapòk, löktökūö ngam tönyalnyi söl Yôtön.  
23Lökten ngam Tēv Israĕl, ngam Mā Tēv nö öt amīnu tī tö yip aṅ Amôr nö i 
kūö yip tarik ò Israĕl, ngaich hòṅ amīnu hòng më-eṅ tö u?  
24Röh öm öre më-eṅ amīnu töp kahëtö ngam Tēv meh Kimòs nö in meh nö 
amin meh? Lökten yip töṙā-aiṙen tö aminre tö ngam Tēv ih ngam Mā Tēv nö i 
kūö ih, ngaich amin ih anū-ö.  
25Tö ĕhten öm më-eṅ tö Pēlak ök kikōnyö kūön Sīpòr, rācha aṅ Mô-āp? Hĕng 
heuh ök anga-aṅ nö lā-al Israĕl, hēk inrē hĕng heuh ök nö kiyung nö lālö cha?  
26Irô-òten Israĕl nö iyöng Hespòn ël nup elpanam e inrē, i Arō-er tö nup 
elpanam e inrē, i nup tökiröng elpanam tötöökhakṙen nö lā kaha Arnòn, nö 
lūöyòng samyeūheu: kūöyòh öi misī öt havāngngö u i ël e angū-ö ṙētak.  
27Lökten chin chū-ö öt köölö fālen in meh, më-eṅ pöri tövaich in chu öm 
kiyung lā-al chu: ngam Mā Tēv An, ngam ma-akah fālen, anga-aṅ An yēḵ ma-
akah fālen töngamuh ihôi vē kūön Israĕl tö vē kūön Amön.  
28Hö-ö pöri ök rācha yip kūön Amön nö hang minë ṙô Yefta minë sahöömtö ò 
nö in ò.  
29Teungtöre ngaich ngam ma-alaha aṅ im Mā Tēv nö i kui Yefta, havāngngöre 
ngaich anga-aṅ tö Kilīöt tö Manasē inrē havāngngö kui Mispah inrē öp i 
Kilīöt, ngaich ṙeū-eung Mispah öp i Kilīöt anga-aṅ nö havāngtöre nö in yik 
kūön Amön.  
30Ngaich Yefta nö kilēḵngôre nö chūöku ṙô nö im Mā Tēv, nö ngö ṙô, Yē meh 
min kô-en kēten yip kūön Amön nö eltī chu,  

31Ngaich mīnö, öp töng kumnyī-inyre nö löknyö nup inkūp öp patī chu nö 
höngkūö chu, yē chu havan ip lanāmö ṙā-ang in yip kūön Amön, ngaich anga-
aṅ min nö minë-eny ngam Mā Tēv, kēten ò chū-ö min nö töföngö tökētu.  
32Havāngngöre ngaich Yefta nö in yip kūön Amön nö kiyung nö lā-al cha; 
ngaich ngam Mā Tēv nö kēten cha nö eltī ò.  
33Fëlö cha ngaich anga-aṅ löktökūö Arō-er söl i Minit, nët anāi nup tökiröng 
elpanam, söl i Apĕlkëramin nö pōihangvah. Ötkô ngaich yik kūön Amön nö i 
kūö yik kūön Israĕl.  

Kikānö Kūön Yëfta 

34Yih ngaich Yefta nö i Mispah ip patī ò, ngaich meuk ök kikānö kūönre nö 
kunyī-inyre nö höngkūö ò nö holtö timpöröl nö kiṙīöm; töng hĕng maneuk ök 
nö kūön ò; öt hōlu anga-aṅ tö kūön ò tö kikōnyö öt rēhĕn kikānö.  
35Ngaich hē ò nö meūkan, tikaichngö inyut re ngaich anga-aṅ, nö ngö ṙô, 
Aōla, kūön chu kikānö! tumṙeūtu chin ngaich tö meh lā taṙeū. Ngaich man 
inrē sā cha yip mahakihten chu: pò chu ngaich vā-anykūöre im Mā Tēv, 
ngaich ötkô öich heūlritre.  
36Ngaich ngö ṙô anga-aṅ tö ò, Kayöngö, ngaich man vā-anykūöre im Mā Tēv; 
tinī-iv man yēḵ ngaich tö chu sā öp lamöknyö elvāng meh; sā ngam Mā Tēv 
nö havahalvah meh nö in yip lā-al meh, yip kūön Amön.  
37Ngaich ngö ṙô anga-aṅ tök yöngre kikōnyö. Hökngen ngih yēḵ nö hateūngi 
nö in chu; hökngen chu nët chumngëṅtö höng hĕngtöṙah, hòṅ chu 
kiröönngöre chuh kui minë rôngö, öich haram ngih rinëlöre, tö yip nôlö chu 
inrē.  
38Kuṙòh, ngö anga-aṅ ngaich. Tīnngörit ò ngaich anga-aṅ nö nët hang 
chumngëṅtö, kiröönngöre ngaich anga-aṅ, tö yik nôlö ò inrē, ngaich 
haramngörit ngam rinëlöre nö i kui rôngö.  
39Ngaich hē minë tönët nòng chingëṅt nö keuheūten, havantöre ngaich anga-
aṅ nö ik yöngre kikōnyö, ök tö tinī-iv tö ò sā ök töchūöku kinlēḵngô ò: öt 

akahakūö anga-aṅ tö kikōnyö. Kētöre ngaich angū-ö nö kui panam nö in 
Israĕl.  
40Tö yip kikānö kūön Israĕl nö kaheuk samyeūheu nö afēken öp kikānö kūön 
Yefta aṅ Kilīöt fën sumkam i töhĕng samyeūheu.  

Kamhôka 12 

Yëftā Tö Yik Mikūönö Ifrēm 

1Ngaich yik tarik Ifrēm nö hamūlöre ngaich kū-ötö kapā nö kiröönngöre; 
ngaich ngö ṙô cha-a tö Yefta, Kūöyòh ömeh havāngngöre kiyung lā-al yip 
kūön Amön, ngaich öt havëken ih öi kiröönngöre in meh? Hòṅ föngtö kūö 
meh in el ap patī meh tö tameūyö.  
2Ngaich ngö ṙô ang Yefta tö cha, Kasal kumlēḵre chin tö vē tarik chu inrē i vē 
kūön Amön; ngaich hē chu havëken yīö, öt hayööken chu yī-ö ṙā-ang eltī cha.  
3Ngaich hē chu meūkö yīö öt hayööken chu, kē ngih nômöre chū-ö ngaich 
eltīre, ngaich havāngngöre lā-al yip kūön Amön, kēten cha ngaich ngam Mā 
Tēv nö eltī chu: lökten kūöyòh öi yih in chu töngamuh, öi kiyung lā-al chu?  
4Hamūl yik tarikre ngaich Yefta nö ṙòkhöre yik aṅ Kilīöt, ngaich kiyūngö 
Ifrēm, pô cha nö ngö ṙô, Aṅ Ifrēm yin yī-ö tökatūöyaṙen, yī-ö aṅ Kilīöt, nö el 
ṙôngö Ifrēm, el ṙôngö Manasē inrē.  
5Ngaich yik aṅ Kilīöt nö kē nup talöökö invāngngö ël Yôtön nö lā-al yik aṅ 
Ifrēm: ngaich, hē yik Ifrēm nö falngöre nö ngö ṙô, Hökngen chu havāngngöre, 
ngaich yik tarik aṅ Kilīöt nö ngö ṙô tö ò, Aṅ Ifrēm ömeh? Ngaich yē ò nö ngö 
ṙô, Hö-ö;  
6Ngaich ngö ṙô cha-a tö ò, Sīppolet ngö man yĕh; ngaich ngö ṙô anga-aṅ 
Sippolet: pòn ötkô anga-aṅ nö löökö ṙô ngaich cha-a nö kē an, fëlngen ò 
ngaich nö ël nup talöökö invāngngö ël Yôtön: ngaich in e hē e nö fën anāi nët 
köny aṅ Ifrēm töfukngö.  
7Tafūöl samyeūheu ang Yefta nö hayöngö Israĕl. Kapah ngaich Yefta ök aṅ 
Kilīöt, ngaich lāpi nö ik töhĕng aṅ i nuk elpanam i Kilīöt.  

Ipsān, Elòn, Tö Aptòn Inrē 

8Unôichrit ò Ipsān öp aṅ Petlihem nö hayöngö Israĕl.  
9Lūöi anāi kūön anga-aṅ tö kikōnyö, lūöi anāi kūön inrē tö kikānö tīnngen 
cha anga-aṅ nö marôvat, ngaich lūöi anāi yik nyīö kikānö kahëtö ò nö ṙā-ang 
tömarôvat nö pīhö yik kūön ò kikōnyö. Sat samyeūheu anga-aṅ nö hayöngö 
Israĕl. 
10Kapah ngaich Ipsān, lāpi ngaich nö i Petlihem.  
11Unôichrit ò nö hayöngö Israĕl ang Elòn aṅ Sepulòn; söm samyeūheu anga-
aṅ nö hayöngö Israĕl.  
12Kapah ngaich Elòn ök aṅ Sepulòn, lāpi ngaich nö i Ayalòn i panam Sepulòn.  
13Unôichrit ò Aptòn nö hayöngö Israĕl ök kikōnyö kūön Hīlel ök aṅ Piratön.  
14Fën anāi kūön anga-aṅ tö kikōnyö lūöi anāi inrē yik kūön yik kūön, yik mi-
uk tösat anāi kūön kötta, hëvhör samyeūheu anga-aṅ nö hayöngö Israĕl.  
15Kapah ngaich Aptòn ök kikōnyö kūön Hīlel ök aṅ Piratön, ngaich lāpi nö i 
Piratön i panam Ifrēm, ip rung panam Amalek.  

 Kamhôka 13 

Kīnyôḵnyö Sëmsön 

1Ngaich hēk yik kūön Israĕl nö ötlöökö la-en nö i kūö ngam Mā Tēv; Kēten 
cha ngaich ngam Mā Tēv nö eltī yik Filistain fën anāi samyeūheu.  
2Ngaich hĕng tak ök umuh tarik aṅ Sōrah, aṅ i mupīhö Tën, ök tö minënyu tö 
Manô: tötkūönu ök pīhö ò, tötkamyô inrē.  
3Meūkö ngaich ök ma-ahānga aṅ im Mā Tēv tök kikānö, ngaich ngö ṙô tö ò, 
Yĕh meuk, ötkūönu man, tötkamyôḵ inrē: pirūkö nyīö pöri min më-eṅ, 
kayôḵnyö nyīö kikōnyö inrē.  
4Vë-ekūö meh chin lökten haṙēmngenre, un òk vāin un rēhĕn òk tökalēḵ, un 
nyā-aṅvkūö inrē tö töthet:  
5Yĕh meuk, pirūkö nyīö man min, kayônyö kikōnyö nyīö inrē: öt kētu kūö 
min kunhāk nö i kui ò: pò ap nyīö min nö aṅ Nasaret nö im Tēv löktökūö el 

chūök kanūönö: ngaich anga-aṅ min nö rultenre nö hayööken Israĕl nö ṙā-ang 
eltī yip aṅ Filistain.  
6Ngaich ök kikānö nö yihtöre nö vë-eny nang ök pīhöre, nö ngö ṙô, Hĕng tak 
ök tarik ngam Tēv yihtöre nö in chu ngaich ök arëkūö ò nö sā arëkūö ma-
ahānga aṅ im Tēv, nö vanööṙö: öt hatönan chū-ö töp ṙeūngö ò, öt rēhĕn anga-
aṅ nö vë-enynang chu tö minë-enyre:  
7Ngö ṙô pöri anga-aṅ tö chu, Yĕh meuk, pirūkö nyīö man min kayônyö nyīö 
inrē kikōnyö; un òk vāin töngamuh inrē un rēhĕn òk tökalēḵ, un nyā-aṅvkūö 
inrē tö töng öthet: tön aṅ Nasaret öp min nyīö nö im Tēv töngamuh löktö kūö 
el chūök kanūönö söl kinpaha ò.  
8Ngaich Manô-a nö vë-ekūö ngam Mā Tēv, nö ngö ṙô, Ō Mā vë-ekūö meh 
chin, hökngen ap tarik ngam Tēv öp tahīntö meh taheui nö yih nö hēk nö in 
ai, haköpten ai inrē tö tī ai min töp nyīö öp tökayônyu min.  
9Ngaich hang ṙô Manôa ngam Tēv; yih ngaich ök ma-ahānga nö hēk aṅ im 
Tēv nö ik kikānö hē ò nö ūichhaka nö el panô-òṅ: hö-ö pöri ök pīhö ò Manôa 
nö in ò. 
10Kurāten ngaich ök kikānö, fal inrē, ngaich vë-eny nang ök pīhöre, nö ngö ṙô 
tö ò, Yĕh meuk, meūkö öp tarik tö chu, öp yamih nö in chu fömngöre. 
11Choholre ngaich Manô-a, ngaich kiröönngöre nö tömrit ök pīhöre, ngaich 
yihtöre nö ik tarik, ngaich ngö ṙô tö ò, Më-eṅ öm tarik vamë-eṅkūö öp 
kikānö? Chū-ö chin, ngö anga-aṅ.  
12Ngaich ngö ṙô Manô-a, Hökngen nup ṙô meh yēḵ nö teungtökūö: tösitih 
inlaha ap min nyīö, sitih tī öi min tö ò inrē?  
13Ngaich ök ma-ahanga aṅ im Mā Tēv nö ngö ṙô tö Manô-a, Nup ṙô chu nö 
ṙòkhöre im kikānö hökngen ò nö haṙēmngen re.  
14Öt nyā-aṅvkūö an tö nup töng lamöknyö i ṙòng vāin, un rēhĕng nö òk vāin 
hēk tökalēḵ òk, un nyā-aṅv kūö nö rēhĕn tö töthet; hökngen ò nö haköpkö 
nup ṙô chu tölṙô ò nö ṙòkhöre.  

15Ngaich Manô-a nö ngö ṙô tök ma-ahānga aṅ im Mā Tēv, Ve-ekūö meh chin, 
hökngen ai man hangöhten meh, hòṅ ai halēn öp kun pököre nyā-aṅkūö meh.  
16Ngaich ngö ṙô ök ma-ahānga aṅ im Mā Tēv tö Manô-a, Pòrô man hangöhten 
chu, öt hōḵ chū-ö min nyā nyā-aṅkūö meh: ngaich yĕḵ meh halēnlö töföngö 
tökētu, hòṅ kēten e me-eṅ im Mā Tēv, Pò Manô-a nö öt akahakūö tö ò nö ma-
ahānga aṅ im Mā Tēv,  
17Ngaich ngö ṙô Manô-a tök ma-ahānga aṅ im Mā Tēv, Chīāp mine-eny meh, 
hòṅ ih ha-öinyö meh min yĕn teungtökūö nup ṙô meh?  
18Ngaich ngö ṙô tö ò ök ma-ahānga aṅ im Mā Tēv, Kūöyòh öm hatön mine-
eny chu, yē e nö töt ankahen?  
19Ngaich Manô-a nö kē ök kun pököre nö holtö ök nyā-aṅ tökētu, kētö e 
ngaich nö im Mā Tēv nö i kui ök ihong: ngaich ök ma-ahānga nö tītö 
pinngangkūö, höng hatīöna Manô-a tök pīhö ò inrē.  
20Pò e, hē ngam tameūyö nö hūlökūö nö kū-ötö el halīöngö nö ṙā-ang el öp; 
tahāklö, öp ma-ahānga aṅ im Mā Tēv nö yônlö nö i kūö ngam töhū el ngam 
tahāklö: hatīöna Manô-a tök pīhö ò inrē; afukngöre cha-a ngaich nö fāthak 
kūö nö el tumlat.  
21Öt hēk pöri öp ma-ahānga aṅ im Mā Tēv nö mēukö tö Manô-a hēk tök pīhö 
ò. Akahalōn ngaich Manô-a tö ò nö ma-ahānga aṅ im Mā Tēv. 
22Ngaich ngö ṙô Manô-a tök pīhöre, Kô-ông vah an min kapah pò hā meuk 
ngam Tēv.  
23Ngö ṙô pöri ök pīhö ò tö ò. Yē ngam Tēv öreh nö lōnu tö finëlngö hā, 
ngaich sōḵ öre anga-aṅ tök töföngö tökētu nö ṙa-ang eltī hā tök nyā-aṅ inrē tö 
kētu, öt rēhĕn öre anga-aṅ nö hameuk tö në nö ṙòkhöre nö in hā, öt rēhĕn öre 
nö ve-eny nang hā tö në nö ṙòkhöre.  
24Ngaich ngam kikānö nö kayônyö nyīö kikōnyö, ngaich kaheuk mine-eny ò 
nö Sëmsön; sīöplö ngaich ök nyīö, ngaich hakôlò ò ngam Mā Tēv.  

25Ngaich ök ma-alaha aṅ im Mā Tēv nö kēngen ò nö i Mahanetan ihòi Sōrah 
tö Esta-òl.  

Kamhôka 14 

Sëmsön Tök Kikānö Aṅ Timnā 

1Ngaich kiröönngöre Semson nö chuh Timnāt, ngaich meuk ök kikānö hĕng 
tak i Timnā aṅ i yik kūön aṅ Filistain.  
2Yih ngaich anga-aṅ, ngaich vë-enynang ök kikōnyö yöngre tök kikānö yöng 
ò inrē, nö ngö ṙô, Meuk öp kikānö chin hĕng tak i Timnā aṅ i yip kūön yip 
Filistain yēh kē an lökten nö pīhö chu.  
3Ngö ṙô pöri tö ò ök kikōnyö yöng ò, ök kikānö inrē yöng ò, öt hĕng tak hòng 
kikānö in yip kūön hanöng kisānö meh, hēk in yip; tarik chu nö ṙòkhöre, töp 
lökten meh hòṅ kē pīhöre tö aṅ in yip töttunyīnyi Filistain? Ngaich ngö ṙô 
Semsön tök yöngre kikōnyö, Kē an nö pīhö chu, tön hāngenlōn chin tö ò.  
4Hö-ö pöri ök kikōnyö yöng ò tök kikānö yöng ò inrē nö akahalōn tö e nö aṅ 
im Mā Tēv; pò ò nö lukkö chöö-önyre nö lā-al yip Filistain: hē e yik aṅ 
Filistain nö hayöngö Israel.  
5Ngaich kiröönngöre Semsön, nö i Timnā, tök kikōnyö yöng ò tök kikānö 
yöng ò inrē, ngaich yihtöre nö ik panô-òṅ vain i Timnā; yĕh meuk, hĕng nòng 
ök tö-ayal lāyön tö pōitô nö siṙöpan.  
6Ngaich ök ma-alaha aṅ im Mā Tēv nö kalēḵ nö teungtöre nö i kui ò, chiṙësan 
ngaich anga-aṅ nöng sā tīre tö kun pököre, öt aṅhaṅv eltī anga-aṅ inrē: öt vë-
eny nang ök kikōnyö yöngre pöri anga-aṅ hēk ök kikānö yöng ò tö tīre.  
7Ngaich kiröönngöre anga-aṅ, ngaich vë-ekūö ök kikānö, ngaich Semsön nö 
hāngenlōn takô tö ò. 
8Rĕhrô-angen anga-aṅ ngaich havantöre nö kē an, kānngöre ngaich anga-aṅ 
nö ngëich kö ök tökapah alaha ök lāyön: yēh meuk, kitēumhak nuk pī nö i 
alaha ök lāyön hönī inrē.  
9Kē-ē e ngaich anga-aṅ nö eltīre, kiröönökūöre, ngaich, höng nyanāngöre nö 
kiröönngöre, chalô anga-aṅ ngaich nö ik yöngre kikōnyö ik yöngre kikānö 

inrē, ngaich kē-ĕkūö cha, nyā-aṅvkūö cha-a ngaich: öt vë-enynang cha pöri 
anga-aṅ tö ök hönī nö kahë ò nö i alaha ök lāyön.  
10Kiröönngöre ngaich ök kikōnyö yöng ò nö ik kikānö: vī tökirög nyā-aṅ 
ngaich Semsön: pòn ngatī vē ṙāl tarik,  
11Ngaich, hē cha nö meūkan, ngaich lūöi anāi yik tökētu nö hol ò tö cha.  
12Ngaich ngö ṙô Semsön tö cha, Yĕh töich hatūtö yīö tö chīl: yē yīö min 
kônyô tö e in chu i el tösat sumkam ngih tökiröng nyinā-aṅ, ngaich kôtökūö 
tö e, ngaich lūöi anāi tī chū-ö min tö linen hilā kinṙum lūöi anāi inrē tövai 
hilā:  
13Yē yīö pöri öktô ve-eny e in chu ngaich lūöi anāi tī yī-ö min tö linen hilā 
kinṙum lūöi anāi inrē tövai hilā. Ngaich ngö ṙô cha-a tö ò. Yēh ṙā-nyö öp 
chīlre man, hòṅ ih hāngö e. 
14Ngaich ngö ṙô anga-aṅ tö cha, Löknyö im kamā nö yih ngam nyā-aṅkūö, 
löknyö im tökalēḵ nö yih ngam pinchākö. Ngaich cha-a nö ötkônyô tö ngam 
chīl i ël tölūöi sumkam.  
15Ngaich im sinātö sakāmö, nö ngö ṙô cha-a tök pīhö Semsön, haṙöinyô öp 
pīhöre man, hòṅ ò nö ve-eny nang ih tö ngih chīl, hòṅ ih öt föngtökūö meh, 
föngtökūö patī öp kikōnyö yöng meh inrē: töng havëka ṙöng öi tö yīö icheū-
a? Röhṙöng öng nö tö ngatī?  
16Ngaich ök pīhö Semsön nö peuny nö i kūö ò, nö ngö ṙô höng kunyaha-elmat 
man tö chu, öt hāngenlōn inrē tö chu, kēnyö chīl man in vē kūön vē tarik 
chu, ngaich rö-ö me-eṅ ve-enynang chu tö e. Ngaich ngö ṙô anga-aṅ tö ò, Yĕh 
meuk, öt ve-eny e chin ip yöng re kikōnyö öt rēhĕn ip yöngre kikānö, ngaich 
ve-eny e hòng min chū-ö in meh?  
17Ngaich anga-aṅ nöng pameuiny nö i kūö ò nö sat sumkam, i rô-òten ngam 
tökiröng nyinā-aṅ nöng peuny nö i kūö ò nö sat sumkam, i rô-òten ngam 
tökiröng nyinā-aṅ: ngaich im sinātö sakāmö, anga-aṅ nö ve-eny nang ò, pòn 
kalē-ĕ ṙô nö līpnyô ò: ngaich anga-aṅ nö vënyö ngam chīl nö in yik kūön yik 
tarik ò.  

18Ngaich yik tarik aṅ elpanam nö ngö ṙô tö ò im sinātö sakāmö urēhĕkūö 
maneuttö ngam tavūöi, Suh ap töyahlö pinchākö tö hönī? Suh inrē öp 
tömötlö kumlēḵ tö lāyön? Ngaich ngö ṙô anga-aṅ tö cha, Yē yīö öt hakeunlö 
ngam kun nuā chu tö ngam kunköh tumlat, öthō öre yī-ö kôtökūö tö ngam 
chīl chu.  
19Ngaich ngam ma alaha aṅ im Mā Tēv nö kalēḵ nö teungtöre nö i kui ò, 
kiröönngöre ngaich anga-aṅ nö chuh Askēlòn ngaich lūöi anāi yik tarik aṅ in 
e töfëlö tö ò kē-ĕ ngaich nuk hilā cha kētu inrē nuk tövai hilā nö in cha yik 
tökônyô tök chīl. Ngaich ök tanāinyö ò nö hūlökūö, chuh patī ök yöngre 
ngaich anga-aṅ kikōnyö.  
20Kētu pöri ök pīhö Semsön nö ik nôlö ò, ök hol ò sin.  

Kamhôka 15 

1Rĕhĕ rô-angen pöri, hē el inmūlö ṙòng vīt, ang Semsön nö chöh kö ök pīhöre 
nö kumtö kun pököre; ngaich ngö ṙô anga-aṅ Hòṅ kuhēthötre chin ip pīhöre 
el ngam urôhò. Öt halöngten ò pöri ök kikōnyö yöng ök kikānö nö kuhēthöre.  
2Ngö ṙô ök kikōnyö yöng ò, Ngaich chin kamngulōn tö meh öm kunyaha 
elmat takô-en tö ò; lökten chu ngaich kēngen ò ip nôlö meh: Röh öp ṙālö 
kanānö ò nö mötlö vanāyö tö ò? Vë-ekūö meh chin, kē an yĕh ṙënngen ò.  
3Ngaich ngö ṙô Semsön tö cha, Öt chōich chin min töngamuh in vē aṅ 
Filistain, yē chu chökhu tī tö cha.  
4Kiröönngöre ngaich Semsön, ngaich lūöyòng tumnòng kahë tö am aṅ 
elinchōn, kē tanyukngö ngaich, ngaich kapòk nuk lamrit u, harònglö tīre 
ngaich nö ihôi minë tönët lamrit nö kapòk tö ngam tanyukngö.  
5Keuheūhë tī anga-aṅ nö tōttökūö minë tanyukngö, haṙeulngö u ngaich nö 
lök ël nuk tösökhakaṙen sāiny yik aṅ Filistain, ngaich ṙāpngötī tö nuk kaha 
ṙòng nuk tösökhakaṙen inrē, tö nuk panô-òṅ ôliv inrē.  
6Ngaich ngö ṙô yik aṅ Filistain, Chiāp tötī-iv tö ngih? Ngaich ngö ṙô cha-a, 
Semsön, öp köiny kūön yip aṅ Timnā, pò ò nö kēngö ök pīhö ò, ngaich 

kēngen ò nö ip nôlö ò. Yih ngaich yik aṅ Filistain, ngaich föngtökūö ò töp 
kikōnyö yöng ò inrē.  
7Ngaich ngö ṙô Semsön tö cha, Yē yīö öi ngatī tī, hòṅ keuheūtngenre chin 
havahalre in yīö, ngaich möl chū-ö min ṙāngenre.  
8Foh ṙat cha ngaich anga-aṅ takeun inrē nö pōihang vah tī: kiröönngöre 
ngaich anga-aṅ ngaich iyöng el kinluhu ök i Ētöm.  

Mīhôiṅ Sëmsön Tö Yik Aṅ Filistain 

9Kiröönngöre ngaich yik Filistain, ngaich iyöngtöre nö i Yūtā, ngaich 
pirātngöre nö i Lëhī.  
10Ngaich ngö ṙô yik tarik aṅ Yūtā, Kūöyòh öi yih lā-al ih? Ngaich ngö ṙô cha-
a, Yih in nyëkö Semsön, öi sā tī ò tö ih ngatī tī īhö tö ò.  
11Lūöi köny ngaich yik tarik aṅ Yūtā chamuh el öp tömëngö ihong i Ētam, 
ngaich ngö ṙô tö Semsön, Öt akahalōn öm tö vē Filistain nö mahayöngö hī? 
Asuh öng pökeh ngih tī meh in hī? Ngaich ngö ṙô anga-aṅ tö cha, Sā tī cha 
cha-a tö chu, ngaich ngatī tī chū-ö tö cha.  
12Ngaich cha-a nö ngö ṙô tö ò, Yih in īhö öi nyëkö meh hòṅ ih kēten meh eltī 
yip Filistain. Ngaich Semsön nö ngö ṙô tö cha, Chūökuṙô yin in chu, tö yīö 
min yī-ö öt fëlö chu.  
13Ngaich cha-a nö ngö ṙô tö ò, Hö-ö; höng haköpngen meh in min nyëkö meh, 
ngaich kēten meh eltī cha: öthō pöri öi fëlngen meh. Nyëkan cha-a ngaich nö 
aṅtī tö nuk tönët tufömngöre pisik, ngaich kēlen ò nö ṙā-ang el ök ihong.  
14Hē ò ngaich nö yih nö i Lëhī, hū-a ngaich yik Filistain tö saha cha nö 
meūkan: kalēḵ ngaich ök ma-alaha aṅ im Mā Tēv nö yih nö in ò, ngaich nuk 
pisik i kël ò nö vītöre nöng sā ta-īö tö ökngö tökūö tameūyö, ngaich sukngöre 
nuk nyanëk ò nö ṙā-ang i nuk kël ò.  
15Kôtökūö anga-aṅ ngaich tök tufömngöre samā köttö, silô tö këlre ngaich nö 
kē-ĕ e, aṅtī tö e ngaich nö fël yik töhĕng köny tarik.  
16Ngaich Semsön nö ngö ṙô, aṅtī tö samā köttö öich fël töhĕng köny tarik.  

17Ngaich hē ò nö keuheūtö ṙô nö ṙô-òvö, kavalngö ök samā ngaich anga-aṅ nö 
ṙā-ang eltīre; ngaich kaheuk ök chūök nö Ramatlëhī (Rung samā.) 
18Ngaich kalē-ĕ inṙëhe nômö anga-aṅ, ngaich havëkö ngam Mā Tēv nö ngö 
ṙô, Löktö eltī ngòh kūönre man kētö ngih yöng ṙinānyö: ngaich pöchö chin 
yih hòṅ kapah tö inṙehe nômöre, ngaich fuk eltī yip töttunyīnyi. 
19Ngaich ngam Tēv nö liraknyökūö ök tökahuhu ël chūökö i Lëhī, löknyö ël e 
ngaich ök mak nö hëmnyi; hē ò nö keuheūtökūö nö òk, havan ngaich ök ma-
alaha ò, ngaich aṅ anga-aṅ. Lökten ök minë-eny e nö kaheūkö nö Enhakkôrë, 
ing töngamuh, öp i Lëhī.  
20Nët anāi samyeūheu anga-aṅ nö hayöngö Israĕl hē nuk sakāmö yik Filistian.  

Kamhôka 16 

I Kāsā Ang Sëmsön 

1Chuh Kāsā ngaich ang Semsön, ngaich meuk ök kikānö mi-inyihköre umuh, 
ngaich kuhēthötre nö in ò.  
2Ngaich ngö ṙô yik aṅ Kāsā nö vënyen ò, Yih öp Sëmsön nö ihih. Ngaich cha-
a nö havīlen ò, hĕng mitööm nö ikūö inkūp öp elpanam nö höngan ngaich 
hĕng mitööm cha-a ngaich ngö ṙô, Höklö öp hanātö öp peuheū ngaich fëlngen 
ò min ayī-ö.  
3Söl chūöl hatööm ngaich Semsön nö hulalhaka, choholre ngaich ik chūöl 
hatööm, kētö tīre ngaich nö i nuk inkūp lökhöt ik elpanam, in nuk tönët 
machööḵlö inrē, ngaich teuklö u, ṙòkhöre nuk kālkūö inrē, tayūkö ngaich tö ò 
nö elranôṙö ò ngaich keunngö u nö ip rôngö lākūö Hepròn.  

Sëmsön Nāṅ Tilaila 

4Ngaich unôichngöre, anga-aṅ nö hāngenlōn tök kikānö el achāṙö Sōrek, ök 
töminënyu tö Tīlaila.  
5Ngaich yik mā aṅ Filistain nö yihtöre nö in ò, ngaich ngö ṙô tö ò, Haṙöiyan, 
ngëichkö chūök öp yöng kumlēḵ ò, töp aṅtī hī inrē öi mihôiṅ lā-al ò, hòṅ hī 
nyëkan öi hakihten ò: ngaich kö tī-ivö min īhö in meh tö rupīö kahuk 
sīönòng.  

6Ngaich ngö ṙô Tilaila tö Sëmsön, Vë-ekūö meh chin, vë-enynang chu tö 
chūök öp yöng kumlēḵ meh, töp nyanëk meh inrē öm hakihtuṙen.  
7Ngö ṙô ngaich Semsön tö ò, Yē cha nö nyëkö chu nö sātö aṅtī tö tö-uhāv 
inröt linreny, nup töt hanyôṙö, ngaich min chū-ö öt kalēḵ, ngaich höng sā 
töng tarīka.  
8Ngaich yik mā aṅ Filistain nö sātö kahëti nö in ò tö tö-uhāv inröt linreny 
nup töthanyôṙö, aṅtīten tö u ngaich anga-aṅ nö nyëkan.  
9El ök lātuhēt urôhò yik mahayūnan nöng ngöh tö tī ò. Ngaich ngö ṙô anga-
aṅ tö ò, Semsön, Filistain yin vē in meh. Litòkngö nuk inröt linreny anga-aṅ 
ngaich höng sā tökuvaha tanūök nö latôki yē e nö ökngö tökūö tameūyö. 
Ngatī öp kumlēḵ ò nö öt ankahen chūök.  
10Ngaich ngö ṙô Tilaila tö Semsön, Yĕh meuk miyëḵ man tö chu, minyôinyaṅ 
ṙô in chu inrē: Vë-ekūö meh chin, vë-enynang chu töngamuh, öp yòh öp tökô 
nyanëk meh.  
11Ngaich ngö ṙô anga-aṅ tö ò, Yē cha nö nyëkö chu nö aṅtī tö tufömngöre 
pisik öp tö-öl nö kētu kūö nö i lā-en ngaich min chū-ö öt kalēḵ, sā töng tarīka 
inrēngöre.  
12Kē tufömngöre ngaich pisik ang Tilaila ngaich nyëkan tö e, ngaich ngö ṙô tö 
ò, Semsön Filistain yin vē in meh. El öp lātuhēt urôhò yik hamöng nöng 
ngöh. Litòkngö u ngaich anga-aṅ nö i këlre nöng sā tā-īö.  
13Ngö ṙô ngaich Tīlaila tö Semsön, Ihih man inrē hayëngen chu, minyôinyaṅ 
ṙô inrē in chu: ve-enynang chu man töp tökô nyanëk meh. Ngaich ngö ṙô 
anga-aṅ tö ò, Yē meh kupat në tösat keūyö el kui chu nö hol tö haveūngö.  
14Kapòkngö e ngaich anga-aṅ nö ik tumnôkö, ngaich ngö ṙô tö ò, Semsön 
Filistain yin vē in meh. Aṅhen ngaich anga-aṅ, teuklö ök tumnôkö ngaich nö 
ik mikeūnö, tök haveūngö inrē.  
15Ngö ṙô anga-aṅ tö ò, sitih kanô-òṅ öm ngö ṙô, Hāngenlōn chin tö meh, yē 
ngam ellōn meh nö öt in chu? Ngaich man yih lūöi heuh hayëḵngen chu, öt 
vë-enynang chu inrē tö chūök öp tökiröng kumlēḵre.  

16Ngaich hē ò nö öt hĕng hang sumkam nö līpnyö ṙô ò, nö mileūchen, ngaich 
hòṅ kapah anga-aṅ tö kanihngen ellōnre.  
17Ngaich keuheūtnyö ellōnre anga-aṅ nö ve-enynang ò, nö ngö ṙô tö ò, Öt 
hĕng nòng kinmöp tö ngaich nö el kui chu: pò chu löktökūö el chūök 
kanūönö yöngre öich Nasaret im Tēv. Yē chu kuhāki, ngaich öp kumlēḵ chu 
min nö kiröönngöre nö ṙāngen chu, ngaich chū-ö min öt kalēḵ, sā töng tarīka 
inrēngöre.  
18Ngaich hē Tilaila nö meūkan nö ṙā-ang ellōnre ṙô nö ve-enynang ò, tīnngö 
mahavëtö yik mā aṅ Filistain anga-aṅ nö ngö ṙô Yih yin höng hĕng tör heuh, 
tön ngaich ön nö löknyö ellōnre ṙô nö ve-enynang chu. Yih ngaich yik mā aṅ 
Filistain nö in ò, kumtö nuk rupīö inrē nö eltīre.  
19Miṙôhan ngaich anga-aṅ nö i kui kinmônöre; hĕng tak havëti ngaich tö 
tarik, ngaich kuhākngö nuk tösat keūyö i kui ò; rultöre ngaich anga-aṅ nö 
hakihten ò, ngaich ök kumlēḵ ò nö kiröönngöre nö ṙā-ang in ò.  
20Ngaich ngö ṙô anga-aṅ, Semsön Filistian yin vē in meh. Choholre ngaich 
anga-aṅ nö ṙā-ang ik inṙôhò, ngaich ngö ṙô, Hòṅ kunnyī-inyre chin sāre ṙung, 
öich piyònglö alahare. Öt akahalōn pöri anga-aṅ tö ngam Mā Tēv nö rāngen 
ò.  
21Kētö tīre ngaich yik Filistain tö ò, ngaich piòknyö mat ò, ngaich kēten ò 
cha-a nö i Kāsā, nyëkan inrē tö mās sayōk; ngaich kiṙīöt atra anga-aṅ nö el ök 
patī inkövö.  
22Sīöplöre pöri nö hēk nuk keūyö ò nö i kui ò unôichrit kunhākngö ò.  

Kapah Sëmsön 

23Hamūlöre ngaich yik mā aṅ Filistain nö kētö tökiröngen tökētu ik tēv cha 
Takòn, haṙamlōnre inrē: pò cha nö ngö ṙô, Kēten Semsön an ngam tēv hī nö 
eltī hī, ngam tökunyaha elmat tö hī.  
24Ngaich hē yik tarik nö meūkan, ha-öiny ngam tēvre ngaich cha-a pò cha nö 
ngö ṙô, Kētö ngam tökunyaha elmat an tö hī ngam tēv hī, nö eltī hī, ngam 
mahalëlngö ngam panam hī inrē, ngam töpōihangvah tī nö fëlngen hī 

25Ngaich hē cha nö ṙāmö ellōn, löknyö ṙô cha nö ngö. Havëten Semsön, hòṅ ò 
nö nyamkö kūö hī. Havënyen Semsön cha-a ngaich nö ṙā-ang el ök patī chūök 
inkövö; ngaich nyamkö kūö cha anga-aṅ; ngaich ha-ūichngen ò cha-a ihôi 
nuk machööḵlö.  
26Ngaich ngö ṙô Semsön tök ṙāl tarik ṙamapkö kël ò, Höktötī chu man ṙēpkö 
nup machööḵlö nup tö aṅhaṅv kui töng patī, hòṅ chu harôntöre in u.  
27Tööḵlö ök patī tö kikōnyö tarik kikānö inrē; umuh inrē yik mā aṅ Filistain 
nö ṙòkhöre; i kui patī yik inrē umuh kikōnyö kikānö inrē, lūöi köny yip 
mameūkö Semsön nö nyamhötô.  
28Ngaich Semsön nö havëkö ngam Mā Tēv, nö ngö ṙô. Ō Mā Tēv, fē-ĕlre tö 
chu, vë-ekūö meh chin, hangëken chu, vë-ekūö meh chin, höng hĕng törheuh. 
Ō Tēv, hòṅ chu havāhalvah re i vē Filistain tö në tönët matre. 
29Ṙapngö tīre ngaich Semsön nö i nuk tönët elmilūkö machöḵlö nuk chūök 
ngam patī nö töönghakaṙen, harôntöre ngaich nö in u, hĕng ök i lāhāmö eltī 
ò, lātavē ò ök tahëng.  
30Ngaich ngö ṙô Sēmsön, Hökngen chu kapah anòngngen vē Filistain. Holtö 
kumlēḵre ngaich anga-aṅ nö sōnngöre; fukngö ngaich ngam patī nö i kui yik 
mā, i kui yik tarik inrē nö ṙòkhöre me-ël e. Lökten yik tökapah fahëlngö ò ik 
kinpaha ò nö mötlö tö yik fahëlngö ò hē ò nö aṅ.  
31Yih ngaich yik hanöng kisānö ò yik aṅ patī ök yöng ò kikōnyö inrē, ngaich 
kē an, kēnyen ò inrē, ngaich lāpngen ò ihôi Sōrah tö Esta-ôl inrē ik kui kupah 
Manôa ök kikōnyö yöng ò. Nët anāi samyeūheu anga-aṅ nö hayöngö Israĕl.  

 Kamhôka 17 

Nuk Insātēv Maika 

1Ngaich hĕng tak ök umuh tarik aṅ ip rung panam Ifrēm, Maika ök minë-eny 
ò.  
2Ngö ṙô anga-aṅ tök yöngre kikānö, Nuk tökahuk sīönnòng rupīö nuk tö kē-
ĕyö nö ṙā-ang in meh, nuk ṙô meh chūökuṙô öt lēkôre, ngaich vë-eny nang 

chu inrē tö e, yĕh meuk in chu nun në rupīö; chū-ö chin kamë-eṅ u. Ngaich 
ngö ṙô ök yöng ò kikānö. Më-eṅ kūön chu kikōnyö, tökôlò man im Mā Tēv.  
3Ngaich anga-aṅ nö havantö nuk tökahuk sīönnòng rupīö nö ik yöngre 
kikānö. Hòṅ kētö ngih rupīö chin im Mā Tēv öich hakôtö tīre nö tī öp kūön 
chu kikōnyö, nö vī-i nö insātēv töhaṙöichö insā inrē lökten chin hòṅ havantö 
u in meh.  
4Ngaich hē ò nö havan tö nuk rupīö nö ik yöngre kikānö nëtòng kahë ngaich 
tö rupīö ök yöng ò kikānö, ngaich kēten u nö ik mahaṙöich ök vamī i e nö 
insā tēv töhaṙöichö insā inrē: ngaich angū-ö nö i patī Maika.  
5Ngaich ök tarik Maika nö patī-ivö tö patī tēv, vī fanūömṙat ngaich anga-aṅ, 
insā tarik inrē, ngaich hĕng tak ahetlö tö aṅ i yip kūönre kikōnyö ök 
tövītuṙen nö kūönṙô ò.  
6I nuk sakāmö anū-ö misī öt rāchavö i Israĕl: höng kö kahngenre tarik töp 
töhuveū maheuṅk ò.  
7Ngaich hĕng tak ök umuh ṙāl tarik aṅ Petlihem Yūtā, aṅ mupīhö Yūtā, ök 
Lēvī, ngaich chuh umuh anga-aṅ.  
8Ṙāngö elpanam Petlihem Yūtā ngaich ngam tarik, nö kiröönngöre nö chöh 
chūökṙen re: teungtökūö anga-aṅ ngaich nö ip rung panam Ifrēm nö i patī 
Maika, ip kinröönö ò.  
9Ngaich Maika nö ngö ṙô tö ò, Ṙā-ang yih ömeh? Ngaich ngö ṙô anga-aṅ tö ò, 
Lēvi chin aṅ Petlihem Yūtā, höng kiröön chin ip kanôtökūöre chūökö 
10Ngaich ngö ṙô Maika tö ò, Iyöng in chu man, öm yöng chu kūönṙô chu in 
chu inrē, ngaich söm milôhò tī chu-ö min tö rupīö meh i töhĕng samyeūheu, 
hĕng tamrīkö inyut, tö nyā-aṅkūö meh inrē. Kuhēthötre ngaich ngam Lēvi.  
11Hōḵ ngaich ngam Lēvī nö iyöng nö im tarik; ngaich ngam ṙāl tarik nö sā 
töhĕng tak aṅ i yip kūön ò kikōnyö.  
12Ahetlö ngam Lēvī ngaich ang Maika, ngaich ngam ṙāl tarik nö kūönṙô ò, 
ngaich el patī Maika.  

13Ngö ṙô ngaich ang Maika, Ngaich chin akahalōn töngamuh tö ngam Mā Tēv 
nö kôlòtī min tö chu; pò chu aṅhaṅv in tö Lēvī nö kūönṙô chu.  

Kamhôka 18 

Maika Tö Miyögö Tën 

1Hē u anū-ö sakāmö ök miyöngö Tën nö chöh aminre tö chūök re nö iyöng; 
pò cha hē e angū-ö sakāmö nö öl nö michööḵö tö aminre nö i nuk miyöngö 
Israĕl.  
2Ngaich yik kūön Tën nö taneui tak tahīnngö tö tarik i mupīhö cha nö aṅ in 
cha nö ṙòkhöre, tarik töt pa-ekūö aṅ Sōrah, aṅ Esta-òl inrē, ulāikö matre töm 
panam nö chöhö e; ngö ṙô cha-a tö cha, Kuṙòh, chöh ngam panam: sölta cha-
a ngaich nö ik rung panam Ifrēm, nö i patī Maika, ngaich hachūöklöre nö 
umuh.  
3Ngaich hē cha nö i patī Maika, akah ëlô ök Lēvi cha-a ṙāl tarik: kāntöre cha-
a ngaich nö umuh, ngaich ngö ṙô tö ò, Chiāp tökumuṙen tö meh ihih? Asuh 
ap inrē lā-en meh in ngih chūökö? Asuh ap inrē in meh ihih?  
4Ngaich ngö ṙô anga-aṅ tö cha, Ngö inlaha tī öp Maika tö chu, haṙāyö chu ap 
inrē, ngaich chū-ö vītuṙen kūönṙô ò.  
5Ngaich ngö ṙô cha-a tö ò, Ve-ekūö meh in, havëkö inlēnö man im Tēv hòṅ ih 
akahalōn, yē ngih talöökö ih kiröönngöre min nö takôlò.  
6Ngaich ngö ṙô ök kūönṙô tö cha, Ngaich yin kuṙòh im kumchikṙen: ikūö 
ngam Mā Tēv an ngam talöökö yīö kiröönngöre.  
7Kiröönngöre ngaich yik tötaneui tak tarik, ngaich sölta nö i Lāis, ngaich 
meuk yik tarik aṅ e nö öt pa-ekūö nö iyöng, sā yip aṅ Sītōn, ṙēm nyatlö inrē; 
pòn öt mahayönguvö im panam öp töchökhuṙen tö cha i nuk inlaha cha, 
marôvat cha-a inrē tö yip aṅ Sītōn, öt nôlta inrē nö i holre tarik.  
8Yih cha-a ngaich nö i yik holre i Sōrah, Esta-ōl inrē; ngaich yik hol cha nö 
ngö ṙô tö cha, Sitih ṙô öyih?  

9Ngaich ngö ṙô cha-a, Chōholre, tā-a töi kiröönngöre lāḵlö cha: matö ih 
ngaich meuk öp panam, ngëcha, tölngö tölöök ap: öt halöinyköre öyih? Uh 
yin ṙahata kiröönngöre öi kuhēt in e kē ngam panam.  
10Yē yīö pöchö kiröönngöre yih yin min i yip tarik tönyatlö, kiröng ap inrē 
panam: kētö e an ngam Tēv nö eltī yīö; chūökö ap chūök hī öthāṅten tö nup 
chehen ing panam.  
11Tafūölòng ngaich yik tarik nyamëklö nuk aṅtī kumyung nö in cha nö ngaich 
nö kiröönngöre nö ṙā-ang i mupīhö Tën, ṙā-ang Sōra Esta-ōl inrē. 
12Kiröönngöre cha-a ngaich, ngaich iyöngtöre nö i Kīriatyēarim, i Yūtā; lökten 
cha nö kaheuk ök chūök nö Mahanehtan söl ing töngamuh: meūkö e lāmuh 
ap tö Kiriatyēarim.  
13Ṙā-ang umuh cha-a ngaich nö chuh ip rung panam Ifrēm, ngaich sölta nö i 
patī Maika.  
14Kaknyöre ngaich yik tö taneui tak tarik yik mu-ulāikö matre nö ngëichngö 
ngam panam Lais, ngö ṙô cha-a tö yik holre, Akahalōn öyih tö në patī nö 
aṅhaṅv tö fanūmṙat, insā tarik insātēv, töhaṙöichö inrē insā? Lökten yīö 
pöchö meuk öp inlahenre.  
15Kānngöre cha-a ngaich nö umuh, ngaich yihtö re nö i patī ök Lēvi ṙāl tarik, 
i patī Maika, ngaich hatönken lanööken ò.  
16Ngaich yik tö tafūölòng tarik tönyëkhak aṅ in tö aṅtī kumyung nö 
söktöhëich nö ik inkūp lökhöt, yik aṅ i yik kūön Tën.  
17Ngaich yik tö taneui tak tarik kumröönngöre, nö ulāikö matre töm panam, 
ngaich yihtöre nö umuh, ngaich kē öp insātēv, tök fanūmṙat tök insā tarik ök 
töhaṙöichö insā inrē: ik lökhötkūö inkūp ök kūönṙô nö sökhak nö holtö yik 
tötafūölòng tarik tönyëkhak aṅ in tö aṅtī kumyung.  
18Ngaich hē cha nö kuhēthötre nö el patī Maika nö kē ök insā tēv tök 
fanūmṙat tök insā tarik, ök töhaṙöichö insā inrē, ngö ṙô ngaich ök kūönṙô tö 
cha, Suh ap la-en yīö?  

19Ngaich ngö ṙô cha-a tö ò, Um ṙò-òv, tilupngö elvāngre man tö eltīre, ngaich 
tā-a in ih, öm yöng ih kūönṙô inrē: ĕhten ṙöng öm höng kūönṙô i patī töhĕng 
tak tarik, hēk sitih röng i töhĕng miyöngö hòng, i mupīhö in Israĕl inrē?  
20Ṙāmölōn ngaich ngam kūönṙô, kē ök fanūmṙat anga-aṅ ngaich, tök insā 
tarik, tök insātēv, ngaich chuh elṙôngö yik tarik.  
21Havöökūöre cha-a ngaich nö kiröönngöre, halānyu yik nyīö tö nuk nuā tö 
nuk chehen inrē nö lā kūö cha.  
22Hē cha nö ngaich nö löökö rôvat tö patī Maika, ngaich yik tarik aṅ nuk patī 
tö röhta nö i patī Maika nö hamūlöre, kôlò ngaich nö i yik kūön Tën.  
23Hūkö yik kūön Tën cha-a ngaich. Tēklö kūöre cha-a ngaich, ngaich ngö ṙô 
tö Maika. Suāp halöny meh töp lökten meh yih i tö ngatī ṙôngö?  
24Ngaich ngö ṙô anga-aṅ tö cha, kēngö nuk tēv chu yin chöh nuk vahī chu, 
tök kūönṙô inrē ngaich nö kiröönngöre, asuh ap tö ōtre nö in chu? Ngaich 
sitih yī-ö ngö ṙô tö chu, Suāp halöiny meh.  
25Ngaich ngö ṙô yik kūön tö ò, Uh ap yēḵ ṙô meh nö hāngö nö in ih, hòṅ yip 
yô-òv tötainy tarik nö öt fëlö meh, ngaich chuhu nômö më-eṅ min, nö holtö 
nômö yip aṅ patī meh.  
26Kiröönngöre ngaich yik kūön Tën: ngaich hē Maika nö meūkö cha nö kalēḵ 
tö ò, havöökūöre ngaich anga-aṅ ngaich havan nö i patīre.  
27Ngaich cha-a nö kē nuk vahī Maika tök kūönṙô ò inrē, ngaich yih nö i Lais, 
in yik tarik töṙēm tönyatlö inrē, fëlngen cha ngaich nö aṅtī tö sanët, ngaich 
cha-a nö haṙāpngö ök elpanam nö aṅtī tö tameūyö.  
28Öt ṙamānyu nö umuh, pò e nö marôvat tö Sītōn, öt tö nôlta cha-a inrē nö i 
holre; el achāṙö angū-ö inrē nö ranghö Pĕtrehòp. Vīlök elpanam cha-a ngaich, 
ngaich iyöng in e.  
29Tën ngaich ök elpanam nö kaheūkö tö cha sā minë-eny ök yöng cha ang 
Tën ök kūön Israĕl: Lais pöri ök minënyö ngam elpanam nö lā-urĕh.  

30Ngaich yik kūön Tën nö vīlö ök insātēv: Ngaich Yônatan ök kikōnyö kūön 
Kirsōm, ök kikōnyö kūön Môsös, anga-aṅ tö yik kikōnyö kūön ò inrē nö 
kūönṙô yik miyöngö Tën söl ik sakāmö inkövö ngam panam. 
31Ngaich cha-a nö asöklö ök insā tēv Maika ök vahī ò, i rô-òten ök patī ngam 
Tēv nö i Sailō.  

 Kamhôka 19 

Lēvi Tök Töngtöl Pīhö Ò 

1Ngaich i nuk sakāmö anū-ö, hē ranö-ö rācha Israĕl, ök töhĕng tak Lēvi 
kumröönngöre nö marô-òlkūö nö ip rung panam Ifrēm, ök kamë töngtöl 
pīhöre nö i Pethlihem Yūtā.  
2Ngaich ök töngtöl pīhö ò nö hayëngen ò nö inyihköre, ngaich kiröönngöre 
nö ṙāngen ò nö i patī ök yöngre kikōnyö i Petlihem Yūtā, ngaich fën 
chumngëṅtö nö in e.  
3Choholre ngaich ök pīhö ò kikōnyö, ngaich fachūken ò, vë-ekūö ò nö 
hāngenlōn ṙô, nö havanten ò nö hēk hōlu anga-aṅ tök tarikre, hĕng tahôl inrē 
nuk köttö: ngaich ök kikānö nö hachōten ò nö i patī ök yöngre kikōnyö: 
ngaich hē ök kikōnyö yöng ök kikānö nö meūkan, ṙāmölōn anga-aṅ ngaich nö 
meukkūö ò.  
4Ngaich ök yöng pīhö ò, ök yöng ngam kikānö, nö ma-īṅten ò; ngaich ngöh 
anga-aṅ nö in ò lūöi sumkam: nyā cha-a ngaich òk inrē, ngaich iyöng umuh.  
5Ngaich im finënö sakāmö, nö ka-euilökūö cha-a nö choholre, hōklöre ngaich 
anga-aṅ nö hòṅ ngaich: ngaich ngö ṙô ök yöng ngam kikānö tök köiny 
kūönre, haṙamlōnre man hĕng hanam tö rôti, ngaich möl pömchö 
kiröönngöre im kū-ö meh.  
6Ūichngöre cha-a ngaich, ngaich nyā òk inrē, nö holkūöre: ngaich ngö ṙô ök 
yöng ök kikānö tök tarik, Vë-ekūö meh chin, hōḵ man yĕh hĕng mitööm 
höngngöh hòṅ ngam ellōn meh nö ṙāmölōn.  
7Hōklöre ngaich ngam tarik nö hòṅ ngaich; mileūchen pöri ök yöng pīhö ò tö 
ò, iyöng umuh anga-aṅ ngaich nö hēk.  

8Im timneūyö sakāmö ka-eūilökūö anga-aṅ nö choholre nö hòṅ ngaich; 
ngaich ngö ṙô ök yöng ngam kikānö, Haṙamlōnre man, ve-ekūö meh chin öm 
höngngöh hanöng saha ngam sakāmö nö kūöntit; nëtre taka cha-a ngaich nö 
nyā.  
9Ngaich hē ngam tarik nö hòṅ hōklöre nö hòṅ ngaich, anga-aṅ, tök töngtöl 
pīhö ò inrē, tök tarik ò inrē, ngaich ngö ṙô tö ò, ök yöng pīhö ò, ök yöng ök 
kikānö, Yĕh meuk ngaich an ngam sakāmö nö lā harap, ve-ekūö meh chin öm 
höngngöh hĕng mitööm: yĕh meuk, hòṅ keuheūt an ngam sakāmö nö ngaich, 
iyöng ihih man hòṅ meh ṙāmö ellōn; huṙöich pömchö ka-eūilökūö 
kiröönngöre, hòṅ meh ngaich chuh patīre.  
10Sōḵ pöri ngam tarik nöng ngöh im hatööm, hōklöre ngaich nö kiröönngöre, 
sölngö ngaich nö i Yapus (angū-ö an Yērusalem) hĕng tahôl nuk köttö in ò 
töhanāmtu uk nö ngaich; in ò inrē ök töngtöl pīhö ò.  
11Hē cha ngaich nö i Yapus, keuheūt ök sakāmö ngaich; ngaich ngö ṙô ök 
tarik ò tök yöngre, Vë-ekūömeh chin, tā-a töi kāntöre i ngih elpanam yip aṅ 
Yapus öi ngöh in e.  
12Ngaich ngö ṙô ök yöng ò tö ò, Hö-ö in hòṅ kāntöre elpanam aṅ tahëng, öp 
töt elpanam kūön Israĕl; havāngngöre pöri ayī-ö i Kīpiā. 
13Ngaich ngö ṙô anga-aṅ tök tarikre. Tā-a töi ṙūötöre i töhĕng i në chūökö 
hòṅ hī min iyöng Kīpiā, hēk i Rāma.  
14Chöö-ökūöre cha-a ngaich nö kiröönngöre; meutti ngaich ngam tavūöi tö 
ranöhta cha nö i Kīpiā, öp panam Penyamin.  
15Kānhötre cha-a ngaich nö umuh, nö hòṅ iyöng Kīpiā: kuhēthötre anga-aṅ 
ngaich, ngaich ūichngöre nö el talöökö ngam elpanam: pòn öt tarīku tö hòṅ 
hachūöklen cha nö elpatīre.  
16Ngaich yih ök umuh tököiny tarik tö harap ṙā-ang i la-enre nö elpanô-òṅ; aṅ 
ik rung panam Ifrēm ök tarik; ngaich iyöng anga-aṅ nö i Kīpiā: aṅ Penyamin 
pöri yip tarik in e.  

17Ngaich chingôhòlkūöre anga-aṅ, ngaich meuk ök kumröön tarik nö el 
talöökö ök elpanam; ngö ṙô ngaich ök tököiny tarik, Chuh yih ömeh? Ṙā-ang 
yih öm inrē?  
18Ngaich ngö ṙô anga-aṅ tö ò, Ṙā-ang Petlihem Yūtā in öi lök hih öi chuh lā 
muh töp rung panam Ifrēm; öp ṙeūngö chu, ngaich chuh Petlihem Yūtā chū-ö: 
ngaich chin töngamuh chuh i patī ngam Mā Tēv; öt tarīkuvö pöri 
mahachūöklen chu nö elpatīre. 
19Kiyôp nun në tönyô nyā-aṅkūö në köttö ih; rôtī, vāin inrē nyā-aṅkūö chu, 
nyā-aṅkūö ngòh kūön meh kikānö, nyā-aṅkūö ngòh ṙāl tarik inrē ngam hol 
më tarik meh: öthanātuṙen in tö yô-òv.  
20Ngaich ngö ṙô ök tököiny tarik, Kumchikṙen yēḵ in meh; hökngen nup 
hanāten meh nö ṙòkhöre nö i kui chu; höng uh pöri öm iyöng el talöökö.  
21Ngaich kēhöt ò anga-aṅ nö el patī re, kētö nyā-aṅkūö nup köttö ò ngaich tö 
tönyô kiyôp: söichröönre cha-a ngaich, ngaich nyā òk inrē.  
22Hē cha nö ngaich nö ṙāmölōn, ngaich yik tarik aṅ ngam elpanam kūön 
tötlöök, nö havīlö ngam patī, foh kūö ök inkūp; ngaich ngö ṙô cha-a tök 
töpatī-ivö ök tököiny tarik, Kē töp tarik man öp yamih nö el patī meh, hòṅ ih 
akahakūö tö ò.  
23Ngaich ök tarik, ök töpatī-iv, nö kunyī-inyre nö in cha nö ngö ṙô, Hö-ö, hol 
chu, vë-ekūö meh chin, un ngatī öt lanöökö la-en; tön yih ön ngòh tarik nö el 
patī chu, un tītö ngih kumlō-ov.  
24Yĕh meuk, kūön chu öp ihih rēlö kikānö, tö ngam töngtöl pīhö ò inrē; 
kēnyen cha chin kô-òren nö el kahôyö töngamuh, ngaich kô-òren yī-ö 
hayëḵngen cha, kahang tīre inrē tö cha sā öp tölöök lōn yīö: uh pöri öi tī tö 
töngatī kumlō-ov i ngòh tarik.  
25Ngaich pöri yik tarik nö sōḵ nö hang ṙô ò lökten ngam tarik nö kētö tīre nö 
ik töngtöl pīhö ò, ngaich kēnyen ò nö in cha, ngaich lök alaha ò cha-a, hĕng 
mitööm inrē nö öt lēken ò söllö peuheū: ngaich hē ranāklö ngam peuheū, 
hökngen ò cha-a ngaich nö kiröönngöre.  

26Im minlīlö ngam sakāmö ngam kikānö nö yih, fukngö ngaich nö i kūö inkūp 
ök tarik i chūök ök pīhö ò, hanöng saha e nö hat nö ngaich.  
27Choholre ngaich ök pīhö ò tö peuheū, löpnyökūö nuk inkūp ök patī ngaich, 
ngaich kunyī-inyre nö hòṅ kiröönngöre ngaich meuk ök kikānö ök töngtöl 
pīhö nö hulaltöhëichṙen nö i kūö inkūp ök patī i kui ök chūök pinṙōngö sāiny 
nuk kël ò.  
28Ngaich ngö ṙô anga-aṅ tö ò, Choholre, ta-a töi ngaich kiröönngöre; öt 
sināpuṙô pöri: ngaich chaplen ò anga-aṅ nö i uk ök köttö; hōklöre ngaich ök 
tarik, ngaich chuh panamre.  
29Ngaich hē ò nö yih nö i patīre, kē surītö ngaich anga-aṅ kētö tīre ngaich nö 
ik töngtöl pīhöre, li-ehan ngaich, nö sā mupākö ò, nö nëtsīön tit, söömngen ò 
ngaich nö keuheūt kūöngö panam Israĕl.  
30Ngaich ṙòkhöre yik mameūkö e nö ngö ṙô, Öt töngatī-ivö nö ngaich öt 
rēhĕn nö meūkö löktökūö ök sakāmö vē kūön Israĕl, nö ṙā-ang panam Aikūp 
söl ing töngamuh: ngëichkö e, halēn, ṙô-òv inrē.  

Kamhôka 20 

Halēnkö Kinyūngö Yik Israel 

1Ṙòkhöre ngaich yik kūön Israĕl nö kunyī-inyre nö im Mā Tēv nö i Mispah, 
hamūlöre ngaich yik tömaṙôngö nö sā töng hĕngtak tarik, löktökūö Tën 
tölngö Pirsīpa, holtö ngam panam Kilīöt.  
2Ngaich yik mākūö yik tarik nö ṙòkhöre, yik miyöngö Israĕl nö ṙòkhöre, nö 
hamūltöre nö i yik ṙôngö tarik ngam Tēv, fënòng köny kumröön tarik tö 
sānëtu.  
3(Ngaich yik kūön Penyamin nö hang yik kūön Israĕl nö chuh Mispah) Ngaich 
ngö ṙô yik kūön Israĕl, Vë-eny nang ih, sitih löktö yīhih öng ngih öt lanöökö?  
4Ngaich ök Lēvī, ök pīhö ök töfëli kikānö, nö ngö ṙô nö sap ṙô, Yih chin i 
Kīpīā öp panam Penyamin öich iyöng, āyö tök pīhö chu töl.  

5Hōklöre ngaich yip tarik aṅ Kīpiā nö lā-al chu, ngaich havīlen chu el öp patī 
tö hatööm, hòṅ lōnu cha-a tö finëlngö chu ane inrē ök pīhö chu töl öt lēkaṙen 
tö cha, ngaich ök nö kapah.  
6Kē ök pīhöre töl chū-ö ngaich, tālan ngaich nö rökö ngaich söömngen ò i 
nup panam nö ṙòkhöre amin Israĕl: pò cha nö kēken töchōich la-en nö i Israĕl 
kumlō-ov inrē.  
7Yĕh meuk, yī-ö kūön Israĕl ṙòkhöre yī-ö, mikahten ih yin ihih halēnö ih inrē.  
8Ṙòkhöre ngaich yik tarik nö hōklöre sā töng hĕng tak tarik, nö ngö ṙô, Öt 
hĕng tak tö hī chamuh patīre, öt rēhĕn nö hĕng tak tö hī min kumhëthötre nö 
el patīre.  
9Ngih pöri min tī hī tö Kīpiā; michööḵlöre in kiröönngöre lā-al e;  
10Ngaich īhö min kē tarik söm tak i töhēngòng keuheūt miyöngö Israĕl, 
hēngòng i töhĕng köny, hĕng köny i tö sömköny, kamë nyā-aṅkūö yip tarik, 
hòṅ cha yē cha nö teung nö i Kīpiā öp i Penyamin nö asā nup kumlō-ov tī cha 
nö in Israĕl.  
11Lökten yik tarik Israĕl nö ṙòkhöre nö hamūlöre nö lā-al ngam elpanam, 
mūlhen höö sā töhĕng tak tarik.  
12Ngaich yik miyöngö Israĕl nö tīnngö tarik nö keuheūt miyöngö Penyamin, 
nö ngö ṙô, Asuh öng ngih ötlanöökö tameungtöre nö in yīö? 
13Lökten kētö yip tarik yin yip kūön sāṙen, nö i Kīpiā, hòṅ ih kumpahang vah 
cha, hòn ṙā-ai ngam tötlöök nö in Israĕl. Sōḵ pöri Penyamin nö hang ṙô yik 
holre yik kūön Israĕl.  
14Hamūlöre pöri yik Penyamin ṙā-ang i nup elpanam Kīpiā, kiröönngöre nö 
lā-al yik kūön Israĕl nö kiyung.  
15Ngaich yik kūön Penyamin nö kaheūkö nö i nup elpanam nö nët aṅāi tafūöl 
köny tarik tö sanëtu, nö holre tö aṅ Kīpiā yik tökaheuklöng sātòng tarik 
tökatöllöng.  

16In vē tarik nö ṙòkhöre sātòng yik tarik tötavē tökatöllöng; tö öthō nö vaich 
tö tösā ṙôngòng keūyö nö aṅtī tö chinvil ihong.  
17Ngaich yik tarik Israĕl, nö holre tö Penyamin, kaheuklöng nö fënòng köny 
tö sanëtu: ṙòkhöre acha-a vē nö tarik kumyung.  

Kiyung Lā-al Mikūönö Penyāmin 

18Hōklöre ngaich yik kūön Israĕl, ngaich peūlöre nö i Pētĕl, ngaich havëkö 
inlēnönre nö im Tēv; ngö ṙô cha-a achīö ap min hol ih kiröönngöre urĕh 
kiyung lā-al yip kūön Penyamin? Ngaich ngö ṙô ngam Mā Tēv, Yūtā öp min 
urĕh nö kiröönngöre.  
19Hōklöre ngaich yik kūön Israĕl tö peuheū, ngaich iyöngtöre nö lā-al Kīpā.  
20Ngaich yik tarik Israĕl nö kunyī-inyre nö lā-al Penyamin nö kiyung: 
haṙāköre ngaich yik tarik Israĕl nö kiyung nö lā-al cha nö i Kīpiā.  
21Kunyī-inyre ngaich yik kūön Penyamin nö ṙā-ang Kīpiā, lökngö kui ngam 
tumlat tī ngaich nö ahatngö yik Israĕl ik sakāmö angū-ö, nët anāi nët köny 
tarik. 
22Ngaich yik tömaṙôngö, yik tarik Israĕl, nö hangëṅlö alahare, haṙāköre hēk 
nö im kinyūngö ik chūök cha nö haṙāköre sin ik raneh sakāmö, 
23(Ngaich yik kūön Israĕl nö kiröönngöre nö peuinynö i kūö ngam Mā Tēv söl 
harap; hatön ngam Mā Tēv cha-a, hēk öichu ṙūötöre im kinyūngö lā-al yip 
kūön Penyamin öp kahëm chu? Ngö ṙô ngam Mā Tēv. Kiröönngöre man lā-al 
ò.) 
24Ngaich yik kūön Israĕl nö yihtöre nö lā-al yik kūön Penyamin im innëtö 
sakāmö.  
25Kunyī-inyre ngaich Penyamin nö ṙā-ang Kīpiā nö lā-al cha im innëtö 
sakāmö, ngaich hēk nö lökngö kui tumlat tī nö ahatngö yik kūön Israĕl 
hëvhör sīön köny tarik; ṙòkhöre cha-a nö tösanëtu.  
26Ngaich yik kūön Israĕl nö ṙòkhöre, yik tarik inrē, nö peūlöre, ngaich yih nö 
i Pētĕl, ngaich peuiny, ūichngöre ngaich nö umuh i kūö ngam Mā Tēv, söl 



661 

 

 
   Nicobarese Bible 

© 2014, Bible Society of India. 
 

 
 

 

harap ngaich nö ahik ik sakāmö angū-ö; kētö töföngö cha-a tökētu nö i kūö 
ngam Mā Tēv tökētu inrē nö inlāmö.  
27Ngaich yik kūön Israĕl nö ve-ekūö ngam Mā Tēv, (pò ök kasòng kinlēḵngô 
ngam Tēv nö umuh i nuk sakāmö anū-ö.  
28Sökhak nö i kūö e i nuk sakāmö anū-ö, ang Finehes, ök kikōnyö kūön 
Ēliēsör, ök kikōnyö kūön Āròn) nö ngö ṙô, Sön öich hēk kiröönngöre lā-al yip 
kūön öp kahëm chu Penyamin öich kiyung, hēk ṙāngenre ṙöng? Ngaich ngö 
ṙô ngam Mā Tēv, Kiröönngöre man; tön huṙöich chin kēten ò nö eltī meh.  
29Ngaich ṙātö hamöng Israĕl nö havīlen Kīpiā.  
30Ngaich yik kūön Israĕl nö kiröönngöre nö lā-al yik kūön Penyamin im 
linūöyö sakāmö, ngaich haṙāköre nö lā-al Kīpiā, nö sā re sin.  
31Kunyī-inyre ngaich yik kūön Penyamin nö lā-al yik tarik, ngaich cha-a nöng 
haṙöiyiyö nö ṙā-ang im elpanam; ngaich rultöre cha-a nö fël kumpah tarik 
inrē, nö sā tīre sin, el nuk tökiröng talöökö, hĕng ök tö kū-ö tö Pētĕl, kū-ö tö 
Kīpiā ök tahëng, el panô-òṅ lūöi hang anāi yik tarik Israĕl.  
32Ngaich ngö ṙô yik kūön Penyamin, Ngaich yin nö ötkô tö hī, sā re ik raneh. 
Ngö ṙô pöri yik kūön Israĕl. Tā-a töi falngöre, öi haṙöingen cha nö ṙā-ang im 
elpanam nö ël minë tökiröng talöökö.  
33Hōklöre ngaich yik tarik Israĕl nö ṙā-ang ik chūökre, ngaich hatöököre nö i 
Pē-altēmar: ngaich yik hamöng Israĕl nö meutnyi nö ṙā-ang el chūökre, ṙā-
ang i Mēarehkīpiā.  
34Söm köny yik tarik tökatöllöng aṅ Israĕl nö ṙòkhöre yamihtöre nö lā-al 
Kīpiā, kalēḵ ngaich ngam kinyūngö: hö-ö pöri cha-a nö akahalōn tök tötlöök 
nö i kui cha.  
35Ngaich ngam Mā Tēv nö i kūö Israĕl nö fël yik aṅ Penyamin: ngaich yik 
kūön Israĕl nö hatngötī tö Penyamin ik sakāmö angū-ö nö nët anāi taneūi 
köny hēngòng tarik: ṙòkhöre yik nö tösanëtu.  
36Meūköre ngaich yik kūön Penyamin nö ötkô:  

Sitih Minhôiṅyö Yik Israel 

Pò yik tarik Israĕl nö kētö chūök Penyamin, pòn hayönglenre cha-a nö in yik 
hamöng ṙahātö cha nö i Kīpiā.  
37Ka-eūyen ngaich yik hamöng, hayahtöre ngaich nö i Kīpiā; haṙakngöre 
ngaich yik hamöng, ngaich keuheūtngörevah tī tö ngam elpanam nö aṅtī tö 
kūö sanët.  
38Ngaich ngam minkahngö tī yik tarik Israĕl tö yik hamöng inrē nö ngih, tö 
cha nö hōtu nö pōyen tī nö halullö kui ngam elpanam.  
39Havöölökūöre ngaich yik Israĕl nö im kinyūngö, ngaich Penyamin nö lūöi 
anāi pôḵ tö tarik nö kumpah yik tarik Israĕl: pò cha nö ngö ṙô, Ötkô takô yin 
nö ngaich tö hī, sāre ik raneh kinyūngö.  
40Hē ngam taṙul pöri nö chahīölöngö nö ṙā-ang im elpanam nö kufëi nö lul, 
tēk ukre ngaich yik aṅ Penyamin, yĕh meuk ngaich, keuheūtngöre ök 
elpanam nö chuh el halīöngö nö lul.  
41Havöölökūöre ngaich yik tarik Israĕl, pingangkūö ngaich yik tarik 
Penyamin: pò cha nö ngaich nö meuk ngam tötlöök yamih nö i kui cha.  
42Lökten cha nö hapungtö ukre nö i kūö yik tarik Israĕl nö kū-ötö el 
tönyalnyi: ngaich pöri ngam kinyūngö nö tömkörit cha nö röhlö lā-unôich tö 
cha; ngaich acha-a yik rameū-eung nuk elpanam nö hatngötī tö yik aṅ u.  
43Havīlö yik aṅ Penyamin cha-a ngaich, lū-u cha, rööntökui cha inrē nö el 
nup chūök cha, sölngö nö i Kīpiā lā maneutlö ngam tavūöi.  
44Hëvhör sīön köny yik tarik umuh aṅ Penyamin töfukngö: ṙòkhöre nö tarik 
töt pa-ekūö.  
45Havöökūöre cha-a ngaich ngaich falngöre nö kū-ötö el tönyalnyi nö ip 
ihong Rimōn: el nup tökiröng talöökö cha-a nö chap yik tö taneūi köny tarik; 
ngaich tölngö Kītöm nö lū-u cha, nët köny yik tarik pôḵ cha nö fëli.  
46Lökten nö ṙòkhöre yik töfukngö aṅ Penyamin ik sakāmö angū-ö nö nët anāi 
taneui köny tarik yik tösanëtu; ṙòkhöre yik cha-a tarik nö tötpa-ekūö.  

47Tafūölòng pöri yik tarik mahavöökūöre nö falngöre kū-ötö el tönyalnyi ip 
ihong Rimōn, ngaich fën chumngëṅtö nö iyöng el öp ihong Rimōn.  
48Havöökūöre yik tarik Israĕl hēk nö in yik kūön Penyamin, fëlö cha ngaich 
nö aṅtī tösanët, hĕnghöre ök elpanam nö keuheūtngöre, tö nuk nuā, ṙòkhöre 
inrē nuk kanôtökūö cha: nup elpanam inrē kanôtökūö cha ṙòkhöre nö 
föngtukūö.  

 Kamhôka 21 

Kikānö Pīhö Miyöngö Penyāmin 

1Chūöku ṙô ngaich yik tarik Israĕl nö kilēḵngôre i Mispah, nö ngöṙô, Öt hĕng 
tak min tö hī kamëtö kūönre tö kikānö nö pīhö aṅ Penyamin.  
2Yih ngaich yik tarik nö i Pētĕl, ngaich i kūö ngam Tēv nö ūichhak söl harap, 
pōitô ngaich cha-a nö ayôṙa, kalē-ĕ ṙô inrē nö peuiny.  
3Ngö ṙô cha-a ngaich, Ō Mā Tēv, Tēv Israĕl, kūöyòh öng ngih nö yih nö in 
Israĕl, nö hĕnghang miyöngö min törö-ö in Israĕl?  
4Ngaich im huṙöich, yik tarik nö ka-eūilökūö nö choholre, vīlö ök tahāklö 
ngaich ngaich kētö töföngö tökētu, tökētu inrē nö inlām.  
5Ngaich yik kūön Israĕl nö ngö ṙô, Achiāp i miyöngö Israĕl nö ṙòkhöre öp töt 
yamih nö im inmūlö im Mā Tēv? Pò cha nö kirööngen ṙô nö chūökuṙô nö 
kilēḵngôre tö ò öp töt yamih nö im Mā Tēv nö i Mispah, nö ngö ṙô, Hakò-òi 
vah ap min nö kumpaha.  
6Ngaich yik kūön Israĕl nö havöötö ellōnre nö ik kahëm cha Penyamin, 
ngaich ngö ṙô, Hĕng hang miyöngö ök töngamuh töröki in Israĕl:  
7Sitih inlahen öi min tö pīhö cha yip tö ōtren, tö hī yih ngaich kilēḵngôre 
chūökuṙô im Mā Tēv tö hī min öt kētö kūönre tö kikānö nö pīhö cha?  
8Ngaich ngö ṙô cha-a, Achīö ap töhĕng hang tak aṅ miyöngö Israĕl töt yamih 
nö im Mā Tēv nö i Mispah? Ngaich meūkö nö öt hĕng tak yamih nö im 
elyöngö manūlö ṙameū-eung Yapeskilīöt.  
9Pòn hē më tarik nö kaheūkö, ngaich öt hĕng tak aṅ Yapeskilīöt umuh.  

10Ngaich yik tömaṙôngö nö tīnngö tarik nët sīön köny töt pa-ekūö, ngaich ngö 
ṙô nö tölṙô cha, Kuṙòh aṅtī tö sanët yin fëlngö yip aṅ Yapeskīlīöt, kumngöre tī 
tö kikānö tö nyīö inrē. 
11Angū-ö ön min ngih tī yīö; keuheūtngöre vahtī yin fëlngö kikōnyö, kikānö 
inrē töyōmu tö kikōnyö.  
12Ngaich cha-a nö kôtikūö tö aṅ Yapeskilīöt fënòng tö ayal rēlö, tö-öl nö 
akahakūö tö tarik nö holtuṙah: ngaich cha-a nö kēten cha nö ik elyöngö i 
Sailō, öp i panam Kanā-an.  
13Ngaich yik tömaṙôngö nö tīnngö vamë-eṅkūö yik kūön Penyamin yik me-el 
ök ihong Rimōn, ngaich ahangken cha tölanöökö.  
14Havan ngaich Penyamin hē e; ngaich cha-a nö kētö yik kikānö nö in cha yik 
tö-aṅ aṅ i yik kikānö i Yapeskilīöt: sön pöri cha-a nö öt kô-òre kūö tö cha.  
15Havöötö ellōnre ngaich yik tarik nö in Penyamin, pò ngam Mā Tēv nö 
hôingötī tö miyöngö Israĕl.  
16Ngaich yik makūö yik tömaṙôngö nö ngö ṙô, Sitih inlahen öi min tö pīhö 
cha yip tö-ōtren tö yik kikānö in Penyamin nö keuheūtngöre vah nö ngaich?  
17Ngaich ngö ṙô cha-a, Hòṅ amīnu yip cha-a yip töt kô-òngvah aṅ in 
Penyamin, hòn öt hĕng hang miyöngö tö sīchiyö nö ṙā-ang Israĕl.  
18Uh pöri ayī-ö kētö pīhö cha tö kūönre kikānö pò yik kūön Israĕl nö chūöku 
ṙô nö kilēḵngôre, nö ngö ṙô, Rūtivah öp min kamëtö pīhö Penyamin.  
19Ngaich ngö ṙô cha-a, Yĕh meuk kaheuk samyeūheu öp paratīn ngam Mā 
Tēv i Sailō, öp lā kapā tö Pētĕl, lā chuhöt töp tökiröng talöökö chamuh Pētĕl 
nö söl Sīkem, lā lòhngö inrē tö Leponā.  
20Ngaich ngö ṙô cha-a nö töl ṙô yik kūön Penyamin, Kuṙòh höng yin el nup 
panô-òṅ vāin;  
21Ngëicha inrē yē yip kikānö kūön aṅ Sailō nö yih nö kiṙīöm nö i nup 
kinṙīömö, ngaich meutnyi yī-ö ṙā-ang el nup panò-òṅ vāin ngaich kö kahĕng 

tak kahë yī-ö tö pīhöre tö aṅ i yip kikānö kūön aṅ Sailō, kiröönngöre ngaich 
chuh panam Penyamin. 
22Ngaich mīnö yē yip kikōnyö yöng cha hēk inrē yip kanônyö cha nö yihtöre 
nö ih nö vë-eny miṙivlōnre, ngaich ngö ṙô min īhö tö cha, Kēten cha aṙē-ĕlōn 
tö ih: tön rö-ö in kö kē pīhö cha ik kinyūngö: rö-ö yī-ö inrē kē-ĕti in cha; yī-ö 
yin min töfaluṙen yĕi öt ngatī.  
23Ngaich ngatī yik kūön Penyamin, kē pīhöre cha-a ngaich, sā tum tak cha, tö 
aṅ i yik kumṙīöm, yik tö tayūki tö cha: havantöre cha-a ngaich nö ik aminre, 
vīlö nuk elpanam ngaich, iyöng ël u ngaich.  
24Hē e ngaich yik kūön Israĕl nö kiröönngöre nö ṙā-ang umuh, kö i 
miyöngöre kö i mupīhöre inrē, kiröönngöre cha-a ngaich nö ṙā-ang muh nö 
kö löö i amin re.  
25Öt rāchavö i Israĕl hē nuk sakāmö anū-ö: höng kö kahngenre ngaich tarik 
töp töng huveū nö elmatre.  

Rūt 

Rūt 1 

Kū-ö Tö Môāp Ang Elimelek Tö Yik Mikūönö Ò 

1Ngaich hē nuk sakāmö yik kamhôka nö hayöng, hē ök inyāichö im panam. 
Hĕng taka ök tarik aṅ Petlihem Yūtā kumröönngöre nö iyöng ip panam Mô-
āp, anga-aṅ, tök pīhö ò inrē, nët tak nak kikōnyö kūön ò inrē. 
2Elimelek minënyö ök tarik, Na-ōmī minënyö ök pīhö ò, Mahalòn, Chīlīön 
inrē, minënyö nak tönët tak kūön ò kikōnyö, aṅ Efrata i Pethlihem Yūtā. Yih 
cha-a nö ip panam Mô-āp, ngaich in e nö höngngöh.  
3Kapah ngaich Elimelek ök pīhö Na-ōmī; ṙā-ayö ngaich Na-ōmī tö nak tönët 
tak kūön ò kikōnyö.  
4Kē pīhöre cha-a ngaich tö kikānö aṅ Mô-āp; Òrpā, minënyö ök hĕng tak, Rūt, 
minënyö; ök tahëng tak: ngaich lohten cha-a nö söm samyeūheu nö iyöng 
umuh.  
5Nëtre taka cha-a inrē nö kapah, nā Mahlòn nā Chilīön; ngaich ngam kikānö 
nö ṙā-ai tö nak tönët tak kūön ò tök pīhö ò inrē.  

Havan Petlihem Ang Naōmi Nāṅ Rūt 

6Hōklöre ngaich anga-aṅ holtö nak kankūönre, nö ṙā-ang panam Mô-āp nö 
hòṅ havan: pò ò nö i panam Mô-āp nö hang ngam Mā Tēv nö chöhken yip 
tarikre nö kētö nyā-aṅkūö cha.  
7Kiröönngöre ngaich anga-aṅ nö ṙā-ang ik chūökre sin, nö holtö nak tönët tak 
kankūön ò; kiröönngöre cha-a nö el talöökö nö havan nö i panam Yūtā.  
8Ngaich Na-ōmī nö ngö ṙô tö nak kankūönre, Kuṙòh, kö havan nan i patī 
yöngre tö kikānö. Aṙē-ĕlōn an yēḵ ngam Mā Tēv nö in nāṅ, sā tī nāṅ i 
tökapah, in chu inrē.  
9Kē-ĕti an yēḵ ngam Mā Tēv nö in nāṅ hòṅ nāṅ kôtökūö tö haneūheu, an kö i 
patī pīhöre. Hāmkūö cha ngaich anga-aṅ; pōitô cha-a ngaich nö peuiny.  
10Ngö ṙô cha-a tö ò. Hö-ö, hòṅ havan an in meh i yip tarik meh.  

11Ngaich ngö ṙô Na-ōmī, Kūön chu kikānö, havöökūöre nan hēk: kūöyòh an 
hòṅ kiröönngöre in chu? Ōtre aṅ el chūök kanūönö ṙöng öich tö nyīö 
kikōnyö, hòṅ cha nö pīhö nāṅ? 
12Kūön chu kikānö, havantöre nan hēk, kuṙòh kiröönngöre; tön ngaich chin 
köiny öt ṙētö töpīhövö. Yē chu öre ngö ṙô kūönu chin tölōnre, yē chu pīhövö 
öre i ngih hatööm, ngaich kūön tö kikōnyö öre inrē;  
13Ngaich hòng nā-aṅ öre lökten hökkö sanīöplö cha? Ngaich kô-òren hòng nā-
aṅ ngöh an öt pīhövö sin? Kūön chu kikānö, hö-ö; pò chu kiröngö miṙīvlōn tö 
pòkūö nāṅ, pò ngam kël ngam Mā Tēv nö ngaich nö lā-al chu.  
14Kaknyöre cha-a ngaich nö pōitô, ngaich hēk nö peuiny: hāmkūö ök yöng 
pīhöre ngaich ang Òrpā, haköpngöre pöri Rūt nö in ò.  
15Ngaich ngö ṙô anga-aṅ, Yĕh meuk ngaich ök holṙông meh nö havantöre nö 
in yip tarikre, ip tēvre inrē: havan man më-eṅ sā ök holṙông meh. 
16Ngaich Rūt nö ngö ṙô, Uh chin līptuṙen ṙāngen meh, öich hōtu havan ṙā-ang 
i tinöömörit meh: hòṅ kiröönngöre chin, ip töng kū-ö meh; iyöng inrē, ip töng 
chūök meh iyöng: tarik chu min yip tarik meh, Tēv chu inrē ngam Tēv meh.  
17Ip chūök meh kapah, in e min chū-ö kapah, ngaich umuh inrē öich lāpi: 
ngatī tī An yēḵ ngam Mā Tēv tö chu, hēk mötlö inrē, yĕn höng ngam kinpaha 
maharēvngen meh tö chu.  
18Ngaich hē ò nö meūkan nö kalē-ĕlōn nö kiröönngöre nö in ò, ṙāngôre 
ngaich anga-aṅ nö vë-ekūö ò.  
19Lökten cha nö ngaich nö kiröönngöre hanöng saha cha nö sölta nö i 
Pethlihem. Ngaich hē cha nö sölta nö i Pethlihem, ngaich ṙòkhöre yik aṅ 
ngam elpanam nö havantöre nö in cha ngö ṙô yik kikānö, Anga-aṅ ang Na-
ōmī?  
20Ngaich ngö ṙô anga-aṅ tö cha Uh chin havëka Naōmī, Māra, ngö ṙô pöri 
havëken chu: tön angū-öṅvö tī an ngam Tökeuheūttöre Chööngö nö in chu.  

21Tööḵlö chin tök chanuhure, havanten chu hēk ngam Mā Tēv i patīre höng 
chalööpaṙen: kūöyòh öich Naōmī invëka tö yīö, yē ngam Mā Tēv nö 
hameuktö kumnyahṙen re nö in chu, hakihten chu inrē ngam Tökeuheūttöre 
Chöngö?  
22Havan ngaich Naōmī, hol ò inrē Rūt ök aṅ Mô-āp, ök kankūön ò, mahavan 
nö ṙā-ang panam Mô-āp: yih cha-a nö i Petlihem i ranehtökūö inmūlö pārlī.  

 Rūt 2 

La-evṙen Rūt Nö El Panò-òṅ Poās 

1Ngaich hĕng tak ök tarik mak alaha ök pīhö Naōmī, töminā-aṅvö, tökôlò aṅ 
mupīhö Elimelek; Pō-as ök minënyö ò.  
2Ngaich Rūt ök aṅ Mô-āp nö ngö ṙô tö Naōmī, Hökngen chu man kiröönngöre 
im panô-òṅ, öich chap nup ṙòng unôichrit ò ngam chūök chu min kôtökūö tö 
inkôlò. Ngaich ngö ṙô anga-aṅ tö ò. Kūṙòh kūön chu kikānö.  
3Kiröönngöre ngaich anga-aṅ, yihtöre ngaich nö el panô-òṅ ngaich unôichrit 
yik mū-uvòh nö chap: ngaich anga-aṅ nö söktöre el ök kamnāchö panô-òṅ Pō-
as, ök aṅ mupīhö Elimelek. 
4Chalô ngaich Pō-as nö ṙā-ang Petlihem, ngaich ngö ṙô tö yik mū-uvòh. In yīö 
An yēḵ ngam Mā Tēv. Ngaich sap ṙô ò cha-a nö ngö, Hakôlò meh An yēḵ 
ngam Mā Tēv.  
5Ngaich ngö ṙô Pō-as tök tarikre, ök yöngṙen yik mū-uvòh, Kūön chīö ang 
ngòh kikānö?  
6Ngaich ök tarik ök yöngṙen yik mū-uvòh nö sap ṙô ò nö ngö ṙô, Aṅ Mô-āp an 
holröön Naōmī nö havan nö ṙā-ang panam Mô-āp:  
7Ngö ṙô an taheui, Vë-ekūö meh chin, hökngen chu chap, hamūl inrē 
unôichrit më mū-uvòh i minë unvôsö: lökten an nö yih: ngaich nöng öt 
ṙākenre löktökūö peuheū söl ing töngamuh, höng rahëchtaṙen an nöng ngöh 
nö i patī.  

8Ngaich Pō-as nö ngö ṙô tö Rūt, Kūön chu kikānö, öt hang ömeh? Uh man 
kiröönngöre chap el panô-òṅ tahëng, um rēhĕn kiröönngöre ṙā-ang ihih ngöh 
pöri ihih haköpngöre i më tarik chu kikānö.  
9Haköpmatre më-eṅ tö ngam panô-òṅ tö-uvôhò tö cha ngaich tömrit cha më-
eṅ: röh öich ngāichô tö më ṙāl tarik nö un suhken meh? Ngaich yē meh 
haṙehe nômö, kuṙòh chuh i minë neū-euṅ man, ngaich òk i minë fahòklö më 
ṙāl tarik. 
10Afukngöre ngaich anga-aṅ nö lā kūöre, sōntöre nö el tumlat, ngaich ngö ṙô 
tö ò, Kūöyòh öich aheukhuvö ikūö meh, öm akahakūö tö chu, yē chu öich aṅ 
tahëng.  
11Ngaich ngö ṙô Pō-as nö sap ṙô ò, Keuheūtnyöre inmeukti an nö in chu, tö tī 
meh ip yöng pīhö meh kikānö hēten tö kinpaha ök pīhö meh: tö inlahen meh 
ṙāngö yöngre tö kikōnyö kikānö inrē, ṙāngö panam chūök kinyônyöre inrē, 
ngaich yih öm i tarik vē töt mikahkūö meh sin misī. 
12Havahlö ngam la-en meh an yēḵ ngam Mā Tēv, hateung ṙôken tīre an yēḵ 
ngam Mā Tēv nö kētö raneushö meh, ngam Tēv Israĕl, ngam tö-aṅhaṅv 
elkatòh sanëòk chūök meh yih hanyatlöre.  
13Ngaich ngö ṙô anga-aṅ, Mā chu, hökngen chu yēḵ kôtökūö tö neūkölōn ikūö 
meh, tön ngaich man yih haṙamkölōn, chu, ngaich inrē öm aheūkölōn, tö 
chu, ngaich inrē öm aheūkölōn, chu, ngaich inrē öm aheūkölōn ṙô i ngòh 
kūönre kikānö, pòrô chū-ö öt aṅ in yip tarik meh kikānö.  
14Ngaich hē el nyinā-aṅ ang Pō-as nö ngö ṙô tö ò, Yih man ihih, nyā inrē i në 
nyā-aṅkūö, kasum nyā-aṅre el ngam töhikīölhu vāin. Ūichngöre ngaich anga-
aṅ nö in yik mū-uvòh: silôhukūö anga-aṅ tö cha tök tö keh sāiny, nyā ngaich 
anga-aṅ, ngaich tööḵngen, ṙā-ang umuh ngaich.  
15Ngaich hē ò nö hōklöre nö chap, tölṙô yik ṙāl tarikre ngaich Pō-as, nö ngö 
ṙô, Hökngen ò pöchö nö chap nö in nup unvôsö nö pòrô, uh an nö vëka.  
16Ngaich inrē rahëchyen tahūöknyi i nup tönyëkö, ṙātö u ngaich hökngen ò 
nö chap, un vëka anga-aṅ.  

17Ngaich söl harap anga-aṅ nö chap nö el panô-òṅ; piṙōngnyö ök pārlī nö 
hĕng kumvôkö.  
18Tayūkö e ngaich anga-aṅ ngaich chuh elpanam; ngaich ök kikānö yöng pīhö 
ò nö meuk nuk chahap ò: kūmu inrē anga-aṅ tö chööḵūöre i tanööngen ò nö 
ngaich ngaich kētö e nö in ò.  
19Ngö ṙô ngaich tö ò ök kikānö yöng pīhö ò, Isuh öm taheui chap i ngih 
sakāmö? I suh inrē öm la-evṙen? Tökôlò ap yĕh anga-aṅ öp tö-akahakūö tö 
meh. Ngaich anga-aṅ nö hameukhöti nö ik yöng pīhöre kikānö tök chūökre 
nö la-evṙen, nö ngö ṙô, Pō-as minënyi öp tarik chūök chu taheui la-evṙen.  
20Ngaich ngö ṙô Naōmī tök kankūönre, Tökôlò öp yĕh anga-aṅ nö i ngam Mā 
Tēv ap töt ṙamāngö neūkölōn nö i tö-aṅ tökapah inrē. Ngaich ngö ṙô Naōmī 
tö ò, Töröhta ap tariknö mak alaha hī, töhĕng tak öp nö töröhta i tumtak yip 
mak alaha hī.  
21Ngaich ngö ṙô inrē Rūt ök aṅ Mô-āp, Hôṅ, ngö ṙô ap taheui tö chu, 
Haköpngöre man i më ṙāl tarik chu, hanöng saha kinheūten cha tö minë aṅ 
panô-òṅ chu.  
22Ngö ṙô inrē Naōmī tö Rūt ök kankūön ò, Kakūönö, tölöök an, tö meh öm 
kiröönngöre hol yip tarik ò kikānö, ngaich cha-a inrē nö öt meūkö meh el 
tahëng panô-òṅ.  
23Lökten anga-aṅ nöng haköpngöre nö in yik tarik Pō-as kikānö nö chap söl i 
kinheūten inmūlö ṙòng vīt inrē; ngaich iyöng in ök kikānö yöng pīhöre anga-
aṅ.  

Rūt 3 

Kôtökūö Rūt Tö Pīhöre 

1Ngaich ök kikānö yöng pīhö ò ang Naōmī nö ngö ṙô tö ò, Kakūönö uh öichu 
chöh chūök haneūheu meh, hòṅ meh lēnen?  
2Yĕh röh öp Pō-as nö mak alaha hī öp tö tarīku tö yip kikānö hol meh taheui? 
Yĕh meuk sōngnyö ṙòng pālrī öp i ngih hatööm nö el patī chūök pinṙōngö 
ṙòng.  

3Vōk man lökten hachāmöre tö tavī-i, hayutlöre më-eṅ inrē, kiröönngöre 
ngaich chuh ip chūök pīnṙōngö ṙòng el patī; uh pömchö mikah tölōn öp tarik 
töre, hanöng saha kinheūtökūö ò nö nyā òk inrē.  
4Ngaich mīnö hē ò nö ṙōlngöre, ngaich më-eṅ hakamngö öp chūök ò nö 
ṙōlngöre, kuhēthötre ngaich më-eṅ, fehlö röön ò, ṙōlngöre ngaich më-eṅ el 
patī; ngaich min anga-aṅ nö vë-eny nang meh töp inlahen meh.  
5Ngaich ngö ṙô anga-aṅ tö ò, Hōḵ chin i nup töng ṙô meh tö chu.  
6Kiröönngöre ngaich anga-aṅ nö chuh ik chūök pinṙōngö ṙòng el patī, ngaich 
nöng asā inlēnöre tök kikānö yöng pīhöre.  
7Hē Pō-as nö keuheūtökūö nö nyā òk inrē, ṙāmö ellōn anga-aṅ ngaich 
kiröönngöre ngaich nö ṙōlngöre i manā-angkūö ök töfônghak ṙòng pārlī: 
hiṙeūttöre ngaich anga-aṅ nö yihtöre, fehlö kunröön ò ngaich, ṙōlngöre 
ngaich nö el patī.  
8Ngaich ik chūöl hatööm, ngam tarik nö pa-ekūö, havöölö kūöre ngaich: 
ngaich yĕh meuk, hĕng tak ök kikānö i röön ò nö hulalhaka. 
9Achīöm më-eṅ ngö ṙô anga-aṅ? Ngaich ngö ṙô anga-aṅ nö sap ṙô ò, Rūt chin 
chū-ö tarik meh kikānö: lökten man yĕh hanyāknyö ngam kinfanre i kui ngòh 
kikānö tarik meh; tön töröhta man më-eṅ mak alaha chu. 
10Ngaich ngö ṙô anga-aṅ, Kūön chu kikānö, tökôlò man yēḵ im Mā Tēv: pōyen 
hameukti man tö neūkölōn ing lā unôich töre ik raneh, pò meh öt tömrit ṙālö 
tarik yāich hēk tökòlò.  
11Kūön chu kikānö, yĕh ngaich, um pa-ekūö; ngaich chin min kētöre in nup 
ṙô meh: pòn ṙòkhöre vē tarik aṅ ngam elpanam nö akahalōn tö meh kikānö 
tölöökö inlahen.  
12Ngaich an nö kô-en tö chu öich töröhta mak alaha meh: hĕng tak öp pöri 
mak alaha meh tömötlö ranöhta tö chu.  
13Ngöh man ing hatööm ngaich ip peuheū min, yē ò nö hōḵ nö kē la-en mak 
alaha nö in meh; ngaich löök; hökngen ò nö la-en töl-en mak alaha: yē ò pöri 

min nö sōḵ nö la-en töla-en mak alaha nö in meh, ngaich min chū-ö tö la-en 
tö la-en mak alaha in meh, sā ngam Mā Tēv nö tö-aṅ: ṙōlngöre man hanöng 
saha öp peuheū.  
14Ṙōlngöre ngaich anga-aṅ nö iröön ò nö söllö peuheū: choholre ngaich anga-
aṅ urēhĕkūö tarik nö akahakūö. Pòn ngö ṙô anga-aṅ, Un akahaiṙen pöngchö 
tö kikānö nö yih nö el patī chūök pinṙōngö ṙòng.  
15Ngaich ngö ṙô anga-aṅ, Kētö ngam vanönre man ngam in meh, ṙapkö e; 
ṙapkö e ngaich anga-aṅ: tafūöl nyanum kalah ngaich anga-aṅ tö pārli, 
hakeunlen ò ngaich tö e: kiröönngöre ngaich anga-aṅ nö chuh elpanam.  
16Ngaich hē ò nö taichta nö ik kikānö yöng pīhöre, ngö ṙô anga-aṅ, Kūön chu 
kikānö, sitih lāinyngen öm? Ngaich anga-aṅ nö ve-eny nang ò tö nuk tī ök 
tarik tö ò. 
17Ngö ṙô anga-aṅ, Tafūöl nyānum ön ngih pārlī kine-eṅkūö chu tö ò; pòn ngö 
ṙô anga-aṅ, Un kiröönngöre nö öt kūmu ip kikānö yöng pīhö meh. 
18Ngö ṙô ngaich anga-aṅ, Ūichngöre, më-eṅ kikānö kūön chu, hanöng saha 
meh akahalōn töp lāinyngen e min: tön öthō ap min tarik nöng ngöh, hanöng 
saha kinheūten ò tö e ing sakāmö.  

 Rūt 4 

Pīhövö Poās Tö Rūt 

1Chuh i kūö inkūp ngaich ang Pō-as, ūichngöre ngaich nö umuh: ngaich yĕh 
meuk, ök töröhta mak alaha nö lök umuh ök ṙô Pō-as; ök töve-evkūö tö ò nö 
ngö, Mah, me-eṅ! kāntöre man ūichngöre ihih. Kāntöre anga-aṅ, ngaich 
ūichngöre.  
2Söm tak yik tarik ngahôṅ ò mā ngam elpanam, ngaich ngö ṙô anga-aṅ. 
Ūichngöre yin ihih. Ūichngöre cha-a ngaich.  
3Ngaich ngö ṙô anga-aṅ tök töröhta mak alaha, Naōmī, öp mahavan nö hēk 
nö ṙā-ang panam Mô-āp, Inyihtö öp kamnāchö öp tumlat, öp tumlat ök 
hanöng kisānö hī Elimelek:  

4Ngaich chū-ö tölōnre hòṅ vë-enynang meh, öich ngö ṙô. I kūö vē man 
amūchhaka ihih havaha e, i kūö vē mā vē tarik chu inrē. Yē meh havānö e nö 
havaha, havānö e nö havaha: yē meh pöri sōḵ havānö e nö havaha, ngaich 
ve-enynang chu, hòṅ chu akahalōn; tön öt mahavānu öp tö hol meh; ngaich 
chū-ö ṙanët meh. Ngaich ngö ṙô anga-aṅ, Hō chin havānö e nö havāha.  
5Ngaich ngö ṙô ang Pō-as, Ip sakāmö meh havan ngam taṙeū öm in Naōmī, 
ötkô më-eṅ inrē öt havaha e öm in Rūt öp aṅ Mô-āp öp pīhö ök kupah, öm 
hachohlö minë-eny ök kupah nö ip amin ò.  
6Ngaich ngö ṙô ök töröhta mak alaha ò ötkô chin havānö e nö havāha nö 
kanahngen chu, pò chu min chōichngen tī töp aminre: me-eṅ man yēḵ kamë-
ekūö chu öm havāha e nö havānö; tön rö-ö chin chū-ö kô havaha e nö 
havānö.  
7Ngih ön yih kui panam misī hē yik Israĕl i inlahen töhavānö nö havāha i 
inlahen töhaṙūöngö inrē, nö inköpngö nup ṙô; hōknyö kunröpö re öp tarik, 
ngaich kētö e nö ip holre: angū-ö an inlahen inköpngö ṙô i Israĕl,  
8Ngaich ök töröhta mak alaha ngö ṙô tö Pō-as, Havāha e nö më-eṅ meh, 
Hōknyö kunröpöre ngaich anga-aṅ.  
9Ngaich Pō-as nö ngö ṙô tö yik mā, tö yik tarik inrē nö ṙòkhöre, Yī-ö yin 
töngamuh mameuk, tö chu ngaich havah në inlānen Elimelek nö ṙòkhöre, ṙā-
ang eltī Naōmī, në inlānen Mahlòn inrē nö ṙòkhöre.  
10Ane chin inrē havāha Rūt ngòh aṅ Mô-āp, nö pīhö chu, ngòh pīhö Mahlòn, 
öich hachohlö minë-eny ök tökapah nö i ngam amin ò, hòṅ ngam minë-eṅ ök 
tökapah nö öt rökiyö nö ṙā-ang in yip mak alahare, ṙā-ang im inkūp ngam 
chūök ò inrē: yī-ö yin ngaich mameuk töngamuh. 
11Ṙòknyöre ṙô ngaich yik tarik i kūö inkūp, tö yik mā inrē, nö ngö ṙô, Ngaich 
in īhö mameuk. Vīten ngam kikānö an yēḵ ngam Mā Tēv ngam yamih nö i 
patī meh nö sā Rēchöl Leā inrē nö mamāmlö patī Israĕl; töhō-ov man yēḵ me-
eṅ i Efrata, tö eūnyu inrē i Petlihem:  

12Hökngen ngam patī meh nö sā patī Pērĕs, ök kayônyö Tēmar nö kūön Yūtā, 
tö öp kūön meh min kahëtö ngam Mā Tēv nö i ngòh ṙālö kikānö.  

Pōas Tö Yik Mikūönö Ò 

13Ngaich kē-ĕ Rūt ang Pō-as, ngaich pīhö ò anga-aṅ; kuhēthötre ngaich anga-
aṅ nö in ò, ngaich ngam Mā Tēv nö kē-ĕkūö ò tö pinrūkö nyīö, kayônyö nyīö 
kikōnyö ngaich anga-aṅ.  
14Ngaich ngö ṙô ngam kikānö tö Naōmī, Tökôlò an yēḵ ngam Mā Tēv, ngam 
töt ṙamāngen meh töngamuh öm öt hanöng kisānuvö tö töröhta, hökngen öp 
minë-eny ò yēḵ inrē nö tö-eūnyu nö in Israĕl.  
15Ngaich anga-aṅ min nö in meh nö mahavanlö nômö, maharūkö meh inrē i 
saha meh köiny: pò ngam kan kūön meh nö kayônyö kūön ò, ngam 
töhāngenlōn tö meh nö mötlö tö tösat tak nyīö kikōnyö. 
16Ngaich Naōmī nö kē ngam nyīō, ngaich haṙōllen ò nö elngòhre, ngaich 
anga-aṅ maharūkan.  
17Ngaich kaheūkö minë-eny anga-aṅ tö yik kikānö hol ò, nö ngö ṙô, Kikōnyö 
ap nyīö umuh kayônyö Naōmī; ngaich kaheuk minë-eṅy ò cha-a nö Opĕt 
anga-aṅ an kikōnyö yöng Yēsī ök kikōnyö yöng Tāvit.  
18Cha-a yin vē tumköl chap Pērĕs: hakūönten Hesròn ang Pērĕs; 
19Hakūönten Ram ang Hesròn, hakūönten Aminatap ang Ram; 
20Hakūönten Nasòn ang Aminatap, hakūönten Salmòn ang Nasòn; 
21Hakūönten Pō-as ang Salmòn, hakūönten Opĕt ang Pō-as;  
22Hakūönten Yēsī ang Ōpĕt, hakūönten Tāvit ang Yēsī.  
  



675 

 

 
   Nicobarese Bible 

© 2014, Bible Society of India. 
 

 
 

 

1 Samuĕl 

1 Samuĕl 1 

Elkānā Tö Yik Mikūönö Ò Nö I Sīloh 

1Hĕng taka ök umuh tarik aṅ Ramatēmsōfim, ip rung panam Ifrēm, Elkānā ök 
minë-eny ò, kikōnyö ök kūön Yēroham, ök kikōnyö kūön Elihū, ök kikōnyö 
kūön Tohū, ök kikōnyö kūön Suf, aṅ Ifrēm.  
2Nët tak pīhö anga-aṅ; Hëna minënyö ök töhĕng taka: Pëninah minënyö ök 
tahëng taka kūönu ök Pënīnah, öt kūönu pöri Hëna.  
3Ngaich anga-aṅ ngòh tarik nö ṙā-ang ip elpanamre nö kaheuk samyeūheu nö 
chuh Sailō nö vë-ekūötēv kētö tökētu inrē nö im Mā Tēv yip tömaṙôngö. 
Umuh inrē nak kikōnyö kūön Ēlī, Hōfni, Finehas inrē, kūönṙô ngam Mā Tēv.  
4Ngaich hē ngam sakāmö Elkānā nö kētö tökētu, nö söltakūö, kē-ĕkūö ök 
pīhöre anga-aṅ töminchöḵö ang Pënīnah, I yik kūön ò kikōnyö kikānö inrē:  
5Höng hēngö minchöḵö pöri Hëna tö tī ò: hāngenlōn pöri anga-aṅ tö Hëna 
löpikūö chūök kanūönö pöri anga-aṅ tö ngam Mā Tēv.  
6Halôpnyö kumnyahlōn ò ngaich ök Kamsālan, pòn hōten ò nö līplölōn, pò 
ngam Mā Tēv nö löpngökūö chūök kanūönö ò.  
7Kaheuk samyeūheu anga-aṅ nö ngatī, hē Hëna nö chuh el patī ngam Mā Tēv, 
ngaich ngatī Pënīnah nö halīplölōn ò; lökten ò nö peuiny, öt nyā inrē.  
8Ngaich ök pīhö ò Elkāna nö ngö ṙô tö ò, Hëna, kūöyòh öm peuiny? Kūöyòh 
inrē öm öt nyā? Kūöyòh öm haṙīvö ellōn? Öt mötlö öich chū-ö in meh tö 
tösöm tak nyīö kikōnyö?  

Hëna Nāṅ Ēlī 

9Lökten Hëna nö choholre tö kinheūtökūö cha nö nyā nö i Sailō, tö 
kinheūtökūö cha inrē nö òk. Ūichhakṙen ök kūönṙô Ēli nö el ök anūchöre ik 
inkūp i rööntö machööḵlö ök töhet chūök ngam Mā Tēv.  
10Ngaich ang Hëna nö ik yöng miṙivlōnre, ngaich ve-ekūö ngam Mā Tēv, 
kalē-ĕ ṙô inrē nö peūiny.  

11Ngaich chūöku ṙô anga-aṅ nö kilēḵngöṙôre, nö ngö ṙô, Ō Mā Tēv 
tömaṙôngö, yē meh hōḵ ngëichkö kanihngen ngòh tarik meh kikānö, fēken 
chu inrē, un vāchi inrē ngòh tarik meh kikānö, kē-ĕkūö ngòh tarik meh pöri 
kikānö tö kikōnyö nyīö, ngaich kēten ò chū-ö min im Mā Tēv i rô-òten ò nö 
aṅ, hö-ö öp min nö kamöpka keūyö.  
12Ngaich hē ò nö iṙūöhö ṙô nö vë-ekuötēv nö i kūö ngam Mā Tēv, hē Ēli nö 
ngëichngö minlöösö minuh ò.  
13Löknyö ellōnre ṙô ang Hëna nö ṙô-òv; höng nup minuh ò mahalöinyköre, öt 
hāṅngö ṙô pöri anga-aṅ: lökten anga-aṅ tölōn Ēli nö hiyōi.  
14Ngaich Ēli nö ngö ṙô tö ò, I ṙôktöre hinyōyö ömeh? Ṙūöngö ngam vāin man 
nö ṙā-ang in meh.  
15Ngaich sap ṙô ang Hëna nö ngö ṙô, Hö-ö, mā chu, töhaṙīvö ellōn chin chū-ö 
öich kikānö: rö-ö chin taheui òk vāin öt rēhĕn òk tökalēk, vōknyö aṅ ellōnre 
pöri chū-ö ikūö ngam Mā Tēv.  
16Un kaheuktu ön ngòh kūön meh kikānö nö sā kikānö kūön sāṙen: tön 
löknyö i töpōyen miṙivlōn chin öich ve-eny miṙivlōnre.  
17Ngaich ngö ṙô Ēli nö sap ṙô ò, Kuṙòh im kumchikṙen man ngaich; kētö öp 
havëkö meh an yēḵ ngam Tēv Israel öp havëkö meh taheui in ò.  
18Ngaich ngö ṙô anga-aṅ, Hökngen ngòh tarikre man yēḵ nö kôtökūö tö 
neūkölōn nö i kūö meh. Kiröönngöre ngaich ngam kikānö, ngaich nyā, ngaich 
ōtren nö ikūö ò ök anūnökūö ò.  

Kinyôḵnyö Samuĕl Tök Kinëhöt Ò 

19Hōklöre cha-a ngaich nö ka-euilö kūö tö peuheū, vë-ekūötēv ngaich nö i 
kūö ngam Mā Tēv, ngaich havanngöre, yih ngaich nö i patīre i Rāma: in ök 
pīhöre ngaich Elkānā ang Hëna; köpölōn ngam Mā Tēv ngaich tö ò. 
20Ngaich hē ngam hē nö teungtökūö, pirūkö nyīö ngaich Hëna, ngaich 
kayônyö nyīö kikōnyö; ngaich kaheuk minë-eny ò anga-aṅ nö Samu-ĕl, nö 
ngö ṙô, Pò chu havëken ò im Mā Tēv.  

21Ngaich kaheuk samyeūheu ök tarik Elkānā tö yik aṅ patī ò inrē nö chuh im 
Mā Tēv nö kētö tökētu, inteungngö töchūöku kinlēḵngô ò inrē.  
22Hö-ö pöri Hëna nö kiröönngöre; pòn ngö ṙô anga-aṅ tök pīhöre, Hö-ö chin 
chū-ö hòṅ kirööngöre hanöng saha ngòh nyīö nö ṙā-aikūö nö pō, ngaich möl 
chū-ö min kumten ò hòṅ ò nö meūkö nö i kūö ngam Mā Tēv, ngaich 
urāḵngen nö höngngöh nö umuh.  
23Ngaich ngö ṙô ök pīhö ò Elkānā tö ò, Meukköp tölöök man lōnre; höng-
ngöh hanöng saha meh ṙā-angkūö ò nö pō; höng hòṅ haköpī ap ṙô im Mā 
Tēv. Ngaich höng ngöh ngam kikānö nö hapōḵlö ngam kūönre kikōnyö, 
hanöng saha ò nö ṙā-ang kūö ò nö pō.  
24Ngaich hē ò nö ṙā-ang kūö ò nö pō, kē an ngaich anga-aṅ nö inre, nö hol tö 
nuk kōiny nuā lūöi nòng, hĕng kumvôkö ök atra, hĕng ök pilön vāin inrē 
ngaich kēten ò nö i Sailō nö i patī ngam Mā Tēv: ṙòngmöng nyīö ngam nyīö.  
25Ṙatnyö likeun kōiny nuā cha-a ngaich, ngaich kēten ngam nyīö nö in Ēli.  
26Ngaich ngö ṙô anga-aṅ, Mah, mā chu, sā ngam nômö meh nö tö-aṅ mā chu, 
chū-ö chin kòl misī kikānö samökhaka ihih in meh, öich ve-ekūö ngam Mā 
Tev. 
27Ngòh ön yih nyīö havëkö chu; ngaich An ngam Mā Tēv inrē nö kē-ĕkūö chu 
tö ngam havëkö chu in ò:  
28Lökten chin chū-ö inrē kēten ò im Mā Tēv; kētu an im Mā Tēv hanöng saha 
rô-òten ò nö aṅ. Salām ngam Mā Tēv ngaich cha-a nö umuh.  

 1 Samuĕl 2 

ṘÔ Hëna Nö Vë-ekūötēv 

1Ngaich vë-ekūötēv Hëna nö ngö ṙô, Im Mā Tēv chin pōyen ṙānāmölōn, Im 
Mā Tēv ngam sinrōl chu nö ṙūölöngö: I yip lā-al chu ngam elvāng chu nö 
pōiti: Pò chu ṙamölōn im inyööken tī meh.  
2Öt hĕng töhet nö sā ngam Mā Tēv: Pò meh öt hōluvö Öt rēhĕn ihong tö sā 
ngam Tēv hī.  

3Un yāha inkeūlen ṙô; Un löknyö elvāng meh tökiröng ṙô; Tön Tēv inkaha an 
ngam Mā Tēv, Kalaha lumngan nup inlahen tö ò.  
4Ohngö nuk nö ngaich linreny tökalēḵ tarik, nyëklöng ṙat inrē tökumlēḵ yip 
tö kavē- ĕre.  
5Haṙāi nyā-aṅkūöre yip tö tö- tööḵngen töre; Öt ōtre inrē ngaich yik tö 
kapahare: Hôṅ, sat tak kayônyi ngam tötmikūönlö; Ngaich anga-aṅ nö öt 
kalē-en ngam töṙōl mameuk kūön.  
6Kapahatī An ngam Mā Tēv. Aṅhaṅtī inrē: Kē-ĕtī An nö im anūlö, Kēhölö inrē.  
7Vīten yāich an ngam Mā Tēv, vīten tökôlò inrē: Tumṙeū-euti An, hachohhölö 
inrē.  
8Hachohlö yāich an ṙā-ang el tumlat hachohlö töhāṅten An ṙa-ang im rung 
sôḵ nuā, nö vīten chān holtöṙah kūön mā nö ūichhaka, amīnu inrē tö kantēra 
minā-aṅ: pò nup machööḵlö ngih panam nö aṅ im Mā Tēv, töönglö ngam 
panam anga-aṅ inrē nö i kui u.  
9Haköp röön yip in re An tölöök, Ngam tötlöök pöri min nö el singūlö nö sōtu 
nö ṙô-òv: Pò ngam tarik min nö öt lökten i kumlēḵ nö mihôiṅ.  
10Cha-a yip töhòṅ lā-al ngam Mā Tēv ohngö min nö panyeiny; Kunṙôk tökui 
cha min anga-aṅ nö el halīöngö; Akah manā-angkūö ngam tumlat ngam Mā 
Tēv min: Kētö kumlēḵ ngam rāchare min anga-aṅ, Hapōilö sinrōl ngam 
töhachā- mö kui tö ò.  
11Chuh patīre ngaich Elkānā nö i Rāma. Ngaich ngam nyīö nö meukṙen ngam 
Mā Tēv nö ikūö Ēli ök kūönṙò.  

Yik Kikōnyö Kūön Ēlī 

12Ngaich nak kikōnyö kūön Ēli nö kūön sāṙen; öt akahakūö cha-a tö ngam Mā 
Tēv.  
13Ngaich fehere yip kūönṙô nö in yip tarik, yē öp tarik nö kētö tökētu, yihtöre 
ngaich öp tarik öp kūönṙô, i saha nup alaha nö sūmö, nö aṅ eltītö kinvòk 
alaha öp tölūöyö kūö;  

14Ngaich kavòktö kūö e anga-aṅ nö el tanīöyö, el pôich, el kaltiròng, el 
tanīöyö inrē; keuheūtlöre ngaich nup tö-kavòklöre nö i kūö ngam vòk alaha 
nö kē-ĕ tö kūönṙô. Ngatī inlahen cha-a nö i Sailō nö i yik aṅ Israel nö ṙòkhöre 
yik yamihtökūö nö umuh.  
15Hôṅ, yihtöre ök tarik ngam kūönṙô, urēhĕkūö tī cha nö föng nuk tösangöö, 
ngaich ngö ṙô tök tarik kamëtö tökētu, Kētö alaha kā öp kūönṙô tö töharāngö; 
tön sōḵ öp tö tösūmö aṅ in meh tö-uhāv pöri.  
16Ngaich yē ök tarik nö ngö ṙô tö ò, Hòṅ urĕh yin nö föng ngam tösangöö, 
ngaich möl me-eṅ kô-òren kēḵ ip ṙôken lōnre; ngaich kô-òren anga-aṅ nö ngö 
ṙô, Hö-ö ötkô man öt kētö e in chu töngamuh höng kētöre chin min tö e yē 
meh öt kē-ĕti. 
17Ngaich ngam tökööl minā ṙāl tarik nö kiröng nö i kūö ngam Mā Tēv: pò 
tarik nö mināchṙen tö tökētu nö im Mā Tēv.  

I Sīloh Ang Samuěl 

18Meukṙen pöri nö i kuö ngam Mā Tēv ang Samu-ĕl, nöng ṙòngmö nyīö nö 
inyuttö līnen sörplis.  
19Hēk inrē ök kikānö yöng ò nö vī kun tö aṙū-uti inyut ngaich kaheuk 
samyeūheu nö kē-ĕti nö in ò, yē ò nö yih nö holröön ök pīhöre nö kētö tökētu 
i töhĕng samyeūheu.  
20Hakôlò nāṅ Elkāna ngaich Ēli tö pīhöre nö ngö ṙô, Kētö kūön meh an ngam 
Mā Tēv i ngòh kikānö tökūö ngam töhaṙūöngka nö kētu nö im Mā Tēv. Chuh 
patīre ngaich cha-a.  
21Chöhka ngaich Hëna tö ngam Mā Tēv, pirūkö nyīö ngaich anga-aṅ, ngaich 
lūöi tak kayônyi tö nyīö kikōnyö nët kikānö inrē. Ngaich ngam nyīö Samu-ĕl 
nö pōyö nö i kuö ngam Mā Tēv.  

Ēlī Tö Yik Kūön Ò Kikōnyö 

22Köiny ngaich ang Ēli; hang nup inlahen nak kikōnyö kūönre anga-aṅ nö in 
yik aṅ Israĕl nö ṙòkhöre, tö inlahen cha inrē nö holtöṙah yik kikānö yik töla-
evṙen nö i kūö inkūp ök rūkui manūlö.  

23Ngö ṙô ngaich anga-aṅ tö cha, Kūöyòh an ngatī la-en? tö chu hang nup 
tötlöök la-en nāṅ in vē tarik nö ṙòkhöre.  
24Hö-ö, nā-aṅ kūön chu: pò nup ahang chu ineūken nö öt tölöök: vīten vē 
tarik ngam Mā Tēv nan nö köölö fālen.  
25Yĕn hĕng tak öp tarik tököölö fālen nö ip tahëng, kahòkkaṙen min anga-aṅ 
tö ngam Tēv: yĕn hĕng tak pöri tarik tököölö fālen nö im Mā Tēv, chīö ap 
min vamë-elkui ò? Hö-ö pöri cha-a nö hang ṙô ök yöngre, pò ngam Mā Tēv 
nö hòṅ fëlngen cha.  
26Pōyö ngaich ngam nyīö Samu-ĕl, ngaich hĕnghöre aheukhuvö tö ngam Mā 
Tēv, tö tarik inrē.  

Ṙô I Yik Mikūönö Ēlī 

27Ngaich hĕng tak ök umuh tarik ngam Tēv yamih nö in Ēli, tö ngö ṙô tö ò, 
Ngö ṙô an ngam Mā Tēv, Hameuktöre öich misī i patī-ök yöng meh, hē cha nö 
i Aikup, el inkövö tö Fërō?  
28Katöllen ò hòng chū-ö inrē nö kūönṙô chu nö ṙā-ang i nup miyöngö Israĕl, 
nö hōtu nö vānglöre nö im tahāklö chu, nö föng tötahūsa, nö hayūtöre tö 
sörplis nö i kūö cha? I patī ök yöng meh tī öich misī tö nup tökētu töföngö tö 
yip kūön Israĕl nö ṙòkhöre?  
29Kūöyòh öi röönngöngam tökētu nö in chu, ngam töhōtu tö chu nö el ngam 
chūök chu; ngaich me-eṅ milēḵ-ṙen tö nap kūönre nö mötlö tö chu, pò yīö 
hòṅ vīnyö ṙôkö alahare tö nup yöngkūö nup tökētuvö tö yip tarik Israĕl?  
30Lökten an ngam Mā Tēv, nö ngö ṙô, ngam Tēv Israĕl, Kô-en chin ṙô-òv tö 
ngam patī meh, patī ngam yöng meh inrē, öich hōten u nö örheūheu nö lök i 
kūö chu: ngaich pöri töngamuh nö ngö ṙô ngam Mā Tēv, Marôvat an yēḵ tö 
chu; milēḵṙen chin min tö cha yip tömilēḵṙen tö chu, ngaich acha-a yip 
tömināch tö chu nö kūöṅnen hananghuṙen min.  
31Yĕh meuk, yih nup sakāmö, hē chu min rökngö kël meh, kël ngam patī 
ngam yöng meh inrē, hòn öt tököṅnyu tarik el patī meh min.  

32Ngaich me-eṅ min meuk inkihten ngam chūök chu i nup kanôlò kahëtö 
ngam Tēv min in Israel: öt tökönyu min tarik i patī meh örheūheu.  
33Ngaich ap tarik meh, ap töt rökiṙen min tö chu nö im tahāklö chu nö 
töngeūṅktu nö meūkivah tö meh, nö miṙivngö lōn meh inrē: ṙòkhöre yip tö 
sīöplö nö el patī meh min nö kapah i saha cha nö ayal.  
34Ngih ön min minkahtökūö meh, nö tameunghö kui nap kūön meh min, i kui 
Hòfnī, i kui Finehas inrē; nëtre taka nap min nöng hĕng sumkam kinpaha.  
35Ngaich chū-ö min hachohlö öp tökô-en kūönṙô öp töla-evṙen min tö tösā lōn 
chu, tösā kuilōn chu inrē: ngaich chū-ö min mānlö tököp patī ò; lök i kūö 
ngam töhachāmö kui tö chu min inrē anga-aṅ nö örheūheu.  
36Ngaich mīnö, öp tö ōtren nö i patī meh nö yihtöre nö sōnngöre nö i kūö ò 
nö havëkö töhĕng tāk rupīö hĕng michööḵö rôtī inrē nö ngö ṙô min, Ve-ekūö 
meh chin, Ṙāten chu hĕng kang chūök i chūök la-en kūönṙô, hòṅ chu höng 
hĕng vat hanam tö rôtī.  

1 Samuĕl 3 

Hameuktöre Ngam Mā Nö In Samuěl 

1Ngaich ngam nyīö Samu-ĕl nö ikūö Ēli nö meukṙen ngam Mā Tēv. I nuk 
sakāmö anū-ö ök ṙô ngam Mā Tēv nö öt ṙöpen; tö töngālnyivö inmeukhömat.  
2Ngaich ik hē e, hē Ēli nö ṙōlhaka nö el chūökre, (Paṙeūma nup mat ò, lökten 
ò nö ötkô nö meuk:) 
3Öl ök ëāṅvö ngam Tēv nö nyangngö, ṙōlngöre ngaich Samu-ĕl nö haṙòh, nö 
el patī ngam Mā Tēv, i chūök ök kasòng chöngö ngam Tēv;  
4Havëken Samu-ĕl ngaich ngam Mā Tēv: Ihih chīni, ngö ṙô anga-aṅ.  
5Fal-töre ngaich Samu-ĕl nö in Ēli, ngaich ngö ṙô, Ihih chin; pò meh taheui 
havëken chu, Ngaich ngö ṙô anga-aṅ, Hö-ö chin havëḵa; ṙōlngöre man hēk. 
Kiröönngöre ngaich anga-aṅ, ngaich hulalngöre.  

6Samu-ĕl, ngöṙô hēk ngam Mā Tēv nö havëḵa. Choholre ngaich Samu-ĕl 
ngaich chuh in Ēli, Ihih chīni, ngö anga-aṅ; pò meh taheui havëken chu. 
Kakūönö, rö-ö chin havëḵa, ngö ṙô anga-aṅ nö sap ṙô; ṙōlngöre man hēk.  
7Hē e Samu-ĕl nö öl nö akahakūö tö ngam Mā Tēv, öl nö rēhĕn ngam ṙô ngam 
Mā Tēv nö hameuktu nö in ò.  
8Hēk ngam Mā Tēv nö havëken Samu-ĕl im linūöi heuh, Choholre ngaich 
anga-aṅ nö chuh in Ēli, ngaich ngö ṙô, Ihih chīni; pò meh taheui havëken 
chu. Ngaich akahalōn Ēli tö ngam Mā Tēv nö havëkö ngam nyīö.  
9Lökten Ēli nö ngö ṙô tö Samu-ĕl, Kuṙòh, ṙōlngöre man: ngaich mīnö yē ò nö 
havëken meh, ngaich ngö ṙô pömchö, Mā Tēv, ṙô-òv man yēḵ; tön hangihtöre 
ön ngòh tarik meh, Kiröönngöre ngaich Samu-ĕl ngaich hulalngöre nö el ök 
chūök re.  
10Yih ngaich ngam Mā Tēv, söktöhëchṙen ngaich, ngaich sāre i nuk tahëng hē 
nö havëḵa, Samu-ĕl, Samu-ĕl nö ngö. Ngaich ngö ṙô ang Samu-ĕl, Ṙô-òv man 
yēḵ; tön hangihtörën ngòh tarik meh.  
11Ngaich ngö ṙô ngam Mā Tēv tö Samu-ĕl, Yĕh meuk, la-evṙen chin min in 
Israĕl, töp tö-āṅngöre lā kanātnyi tī tö elnang yip hamang min.  
12Ip sakāmö chin angū-ö min lā-al Ēli tö nuk ṙô chu ip patī ò, löktökūö ip 
ranehelrit söl ip manāngen.  
13Pò chu ngāichö ṙô in ò tö chu min örhēuheu akah fālen öp patī ò, tökūö öp 
mikahlōn ò tökööl, Pò nap kūön ò kikōnyö nö kētö kuire tö rinūtngövah, 
ngaich rö-ö anga-aṅ nö tumālö cha.  
14Löḵten chin ngaich chūökuṙô i patī Ēli tö öp tökööl i patī Ēli min nö öt tö 
inlööklu tökētu, nöng örheūheu.  
15Hulalngöre ngaich Samu-ĕl hanöng saha ap peuheū, löpnyökūö nuk inkūp 
ngam patī ngam Mā Tēv ngaich. Ngaich pa-ekūö ang Samu-ĕl nö hameuktö 
ök maheuṅkre nö in Ēli.  

16Havëken Samu-ĕl ngaich Ēli, nö ngö ṙô, Kakūönö, Samu-ĕl, ngaich ngöṙô 
anga-aṅ, Ihih chīni.  
17Ngaich ngö ṙô anga-aṅ, Asuh ök ṙô ngam Mā Tēv nö in meh? Ve-ekūö meh 
chin un hayūni angū-ö nö in chu: ngati tī An ngam Tēv nö in meh, hēk mötlö 
inrē yē meh hayunnguvö in chu tö nup taṙòkhöre ṙô ò nö in meh.  
18Keuheūtnyöre ṙô ngaich Samuĕl nö vë-enynang ò, öt hēngö hanyatngö nö in 
ò. Ngaich ngö ṙô anga-aṅ, Anga-aṅ An Mā Tev: hökngö tī ò tö nup tölöök nö 
lōn ò.  
19Pōyö ngaich ang Samu-ĕl, in ò inrē ngam Mā Tēv, ngaich öt hĕng nup ṙô ò 
töhökiṙen nö suktöre nö el tumlat.  
20Löktökūö Tën söl Pīrsīpa yik Israĕl nö ṙòkhöre nö akahalōn tö Samu-ĕl nö 
hameuktu nö ngaich nö pròfĕt ngam Mā Tēv.  
21Meūkö hēk ngam Mā Tēv nö i Sailō: pò ngam Mā Tēv nö hameuktöre nö in 
Samu-ĕl nö i Sailō nö lökten i ṙô ngam Mā Tēv.  

 1 Samuĕl 4 

Kē Ök Kasòng Chöngö 

1Yih ök ṙô Samu-ĕl nö in Israĕl nö ṙòkhöre. Hē e Israĕl nö kiröönngöre nö 
kiyung lā-al yik Filistain, ngaich vītö chūökre nö i Epenīsör: vītöchūökre inrē 
yik Filistain nö i Afek.  
2Haṙāköre ngaich yik Filistain nö lā-al Israĕl: ngaich hē cha nö rultenre nö 
kiyung, ötkô ngaich Israĕl tö yik Filistain fën köṅny ngaich yik tarik aṅ i yik 
kumyung tökapah nö el kahôyö.  
3Ngaich hē yik tarik nö yih nö im elyöngö, ngaich ngö ṙô yik mā aṅ Israĕl, 
Sitih Ang ngam Mā Tēv nö fëlngen hī töngamuh i kūö vē filistain! Ta-a töi kē-
ĕrö öp kasòng kinlēḵngô ngam Mā Tēv nö ṙā-ang Sailō nö in hī, hòṅ e nö yih 
nö in hī, ngaich hayöölen hī ṙā-ang eltī vē lā-al hī.  
4Lökten yik tarik nö tīnngö chamuh Sailō, ngaich ṙā-ang umuh cha-a nö 
kumtö ök kasòng kinlēḵngô ngam Mā Tēv yip tömaṙôngö, ök mi-ikui nuk 

kërupim: umuh inrē nak kikōnyö kūön Ēli, nā Hòfnī nā Finehes in ök kasòng 
kinlēḵngô ngam Tēv.  
5Ngaich hē ngam kasòng kinlēḵngô ngam Mā Tēv nö yih nö im elyöngö, pōitô 
ngaich yik Israĕl nö ṙòkhöre nö ayôṙa, lökten ngam tumlat nö karöl kötiṙô nö 
hēk.  
6Ngaich hē yik Filistain nö hang ṙën ṙô tö ayôṙa, ngaich ngö ṙô Cha-a, Asuh 
ap ṙënṙô yip tö ayôṙa ṙô nö pōitô nö ip elyöngö yip HIprū? Ngaich cha-a nö 
akahalōn tö ök kasòng ngam Mā Tēv nö yih nö im elyöngö. 
7Pa-ekūö ngaich yik Filistain, pò cha nö ngö ṙô, Yih ap Tēv nö im elyöngö. 
Ngaich ngö ṙô cha-a, Ötkôlò in ayī-ö! Pòn öt töngatī-ivö misī nö tösā e 
töngamuh.  
8Ötkôlò in ayī-ö! Chiāp min ṙamānyen hī ṙā-ang eltī vē tökalēḵ tēv? Cha-a yin 
vē tēv famëlngö yik aṅ Aikup nö aṅtī tö töṙōlkangen invah tölëlngökūö nö el 
tönyalnyi.  
9Hangë-eṅre yin, Ō yī-ö Filistain, hameuktöre yin sā tarik, hòṅ yīö öt kūön 
alaha yip Hīprū, nö sā cha cha-a nö in yīö: hameuktöre yin sā tarik, öi 
kiyung.  
10Kiyung ngaich yik aṅ Filitain, ötkô ngaich yik aṅ Israĕl, kö falngöre cha-a 
ngaich nö el inrūkuire: pōihang vah ngaich yik töfëli; pòn lūöi anāi köṅny yik 
kumröön kumyung aṅ Israĕl töfukngö.  
11Kē-ĕ ök kasòng chöngö ngam Tēv; fëlö inrē nak tönët tak kikōnyö kūön Ēli, 
nā Hōfni nā Finehas.  

Kapah Ngaīch Ēlī 

12Ngaich hēng tak ök umuh tarik aṅ Penyamin ṙāma-ang i yik kumyung, 
yamih nö i Sailō hē e nöng takācha inyut, tumlātu elkui inrē.  
13Ngaich hē ò nö chalôköti, yĕh meuk ūichhak Ēli nö lö el anūchöre i taseū 
talöökö nö aṅhati pò ò nö kichëyöre ellōn tökūö ök kasòng ngam Tēv. Hē 
ngam tarik nö sölhöt nö elpanam, vë-eny e ngaich, ngaich ṙòknyöre ṙô yik aṅ 
elpanam nö peūiny.  

14Ngaich hē Ēli nö hang ṙô pameūiny, ngaich ngö ṙô anga-aṅ, Asūap tinṙōlen 
ṙënṙô? Kurāten ngaich ök tarik, ngaich yihtöre nö ve-eny nang Ēli.  
15Machūötör anāi hëvhöre samyeūheu ök Ēli hē e; meūich-hak nuk mat ò, 
ötkô anga-aṅ nö meuk.  
16Ngaich ngö ṙô ök tarik tö Ēli, ṙama-ang i yip kumyung chin chū-ö, ngaich 
öich falngöre ṙā-ang i yip kumyung. Ngaich ngö ṙô anga-aṅ, Kakūönö, sitih ap 
lāinyngen?  
17Ngaich sap ṙô ò ök tökumtö ngam inhānga nö ngö ṙô, Falngöre yik Israĕl nö 
ṙā-ang i kūö yip Filistain, pōihang vah yik töfëli nö ngaich aṅ i yip tarik, 
kapah nak inrē tönët nak kūön meh nā Hofni nā Finehas, kē-ĕ ök inrē kasòng 
ngam Tēv. 
18Ngaich, hē ò nö kakkö ngam kasòng ngam Tēv, ngaich parātrit anga-aṅ nö 
suktöre nö ṙā-ang el ök anūchöre mi-in ök inkūp, ōhö likeun ngaich anga-aṅ 
ngaich kapah: pò ò nö köiny nö tarik, langan inrē. Fën anāi samyeūheu anga-
aṅ nö hayöngö Israĕl.  

Kinpāha Ök Tafīösī Finēhās 

19Ngaich ök kankūön ò, pīhö Finehas, ök puyōsö, töröhten nö hòṅ kayôḵ: hē 
ò nö hang vine-eny ök kasòng ngam Tēv nö kĕ-ĕyö, hang ök yöng pīhöre inrē, 
tök pīhö ò nö kapah, sōnngöre anga-aṅ nö hòṅ kayôḵ; pòn yit ök chanöökö ò 
nö ngaich.  
20Hē kinpaha ò ök kikānö tö sökhak nö in ò ngö ṙô tö ò, Um pa-ekūö: tön 
kayôḵnyö kikōnyö man nyīö. Hö-ö pöri anga-aṅ nö sap ṙô, öt rēhĕn nö 
akahaiṙen tö e.  
21Ngaich anga-aṅ nö kaheuk mine-eny ök nyīö nö Ichapōt nö ngö ṙô Ṙāngö in 
Israĕl ök nö ngaich kanôlò: pò ök kasòng ngam Tēv nö kē-ĕ, kūö ök yöng pīhö 
ò inrē tök pīhö ò.  
22Ngaich ngö ṙô anga-aṅ, Ṙāngen Israĕl ök kanôlò: pòn kē-ĕnyö ök kasòng 
ngam Tēv.  

1 Samuĕl 5 

In Yik Aṅ Filistain Ök Kasòng Chöngö 

1Kēḵ ngam kasòng ngam Tēv ngaich yik Filistain, kētö e ngaich nö i Astòt nö 
ṙā-ang Epenisör.  
2Kēḵ ngam kasòng ngam Tēv yik Filitain, ngaich kētö e nö el patī Tēkòn, 
ngaich ṙātö e nö ranghen Tēkòn.  
3Ngaich hē yik aṅ Astòt nö ka-euilökūö nö choholre im huṙöich, yĕh meuk, 
fāthakkūö nö el tumlat ang Tēkòn nö fukngö nö i kūö ngam kasòng ngam Mā 
Tēv. Kē-ĕ Tēkòn cha-a ngaich ngaich ha-ūichlen ò nö hēk nö ik chūök ò.  
4Ngaich hē cha im huṙöich tö peuheū nö ka-euilökūö nö choholre, yĕh meuk, 
fāthakkūö ang Tēkòn nö fukngö nö el tumlat nö i kūö ök kasòng ngam Mā 
Tēv: ngaich ök kui Tēkòn tö nuk kintāl eltī ò inrē nö ohngö nö el patī; höng 
ök kaha Tēkòn tö-ōtren nö in ò.  
5Lökten söl ing töngamuh öt rēhĕn yip kūönṙô Tēkòn, öt rēhĕn yip töng 
yamih nö el patī Tēkòn nö kô nö röön kö el chūök Tēkòn i Astòt.  
6Langan pöri ngam kël ngam Mā Tēv nö i kui cha yip aṅ Astòt, halëlngen cha 
anga-aṅ, ngaich aṅtī tö anahaṅ alaha nö hachökö cha, yip aṅ Astòt tö yip aṅ 
kūöngö e inrē.  
7Ngaich hē yik tarik aṅ Astòt nö meūkö e nö ngatī, ngö ṙô cha-a ngaich, Ötkô 
an ngam kasòng ngam Tēv Israĕl nöng ngöh nö in hī: pò öp kël ò nö chökhutī 
tö hī, tö ngam tēv inrē Tēkòn.  
8Lökten cha nö hamūltö yik mā aṅ Filistain nö in cha, ngaich ngö ṙô Sitih 
inlahen tī öi min tö ngih kasòng ngam Tēv Israĕl? ngaich ngö ṙô cha-a nö sap 
ṙô, Hökngen ngam kasòng ngam Tēv Israel nö keuntu nö i Kāt. Keuntö ngam 
kasòng ngam Tēv Israĕl cha-a ngaich nö in e.  
9Ngaich hē cha nö keuheūten nö havötkö kūö e ngaich ngam kël ngam Mā 
Tēv nö lā-al ngam elpanam nö pōihang vah tī tö e nö ötkô: chökhutī anga-aṅ 
tö yik tarik aṅ ngam elpanam, hĕnghöre tökūöṅnö tökiröng inrē, aṅha alaha 
cha-a ngaich. 

10Lökten cha nö söömngö ngam kasòng ngam Tēv nö i Ēkròn. Ngaich hē 
ngam kasòng ngam Tēv nö yih nö i Ēkròn, hūḵa ngaich yik aṅ Ēkròn, nö ngö 
ṙô, Kētö ngam kasòng ngam Tēv Israĕl yin nö ngaich nö in hī nö famëlngen hī 
tö vē tarik hī inrē.  
11Lökten cha nö tīnngö mahamūltö yik mā aṅ Filistain, ngaich ngö ṙô cha-a, 
Söömngö ngam kasòng ngam Tēv Israĕl, hökngen e nö hēk nö havan nö ip 
chūökre, hòṅ e nö öt fëlngen hī tö vē tarik hī inrē; pò nup elpanam nö 
ṙòkhöre nö keuheūtngöre chūök nö ötkô tö ngam kinpaha; langan ngam kël 
ngam Mā Tēv nö umuh.  
12Ngaich yik tarik tötkapah nö lökö tö ngam anahaṅ alaha: söllö ngaich nö el 
halīöngö ök ṙô ngam elpanam nö peuiny.  

 1 Samuĕl 6 

Invānö Ök Kasòng Chöngö 

1Sat chumngëṅtö ngam kasòng ngam Mā Tēv nö i panam yik Filistain. 
2Ngaich yik Filistain nö havëtö yik kūönṙô tö yik chamòng alaha, ngaich ngö 
ṙô, Sitih inlahen tī öi min tö ngam kasòng ngam Mā Tēv? Hameukhömat ih 
töp hol e min nö söömtu nö ip chūökre.  
3Ngaich ngö ṙô cha-a, Yē yīö tīnngö ngam kasòng ngam Tēv Israĕl, uh an 
nöng chanlööp nö tīni; havanten e pöri nö holtö tökētu kūö tökööl, ngaich yī-
ö min lööken, ngaich yī-ö min akahalōn tö lökten ngam kël ò nö öt ke-ĕyö nö 
ṙā-ang in yīö.  
4Ngaich ngö ṙô cha-a, Asuh ap min kūö tökööl tökētu nö hol e nö havantu nö 
in ò? Ngaich ngö ṙô cha-a, Taneui nup humlum insā tö aṅ alaha, taneui 
humlum kumit, sā tumtak yip mā i Filistain: pòn hĕng tölëngökūö invah in 
cha nö ṙòkhöre, in yip mā yīö inrē.  
5Lökten yin vī insā nup anaha alaha yīö, insā nup kumit yīö inrē nup 
mahachök ngam panam; ngaich yī-ö inrē ha-öiny ngam Tēv Israĕl: amahtuṙen 
an min nö ṙā-angtīre nö in yīö, ṙā-ang i nup tēv yīö, ṙā-ang im panam yīö 
inrē.  



688 

 

 
   Nicobarese Bible 

© 2014, Bible Society of India. 
 

 
 

 

6Kūöyòh ṙöng öi hangëṅngö ellōnre, sā yip aṅ Aikup, Fërō inrē nö hangëṅngö 
ellōnre? Hē ò nö tītö pinngangkūö nö in cha, ngaich röh hòng cha-a nö 
hökngen yik tarik nö kiröönngöre, ngaich kiröönngöre cha-a?  
7Lökten yin kēḵ halēn tufömngöre inrē inröl, nët nòng töcheūchö kan nuā, 
nup tö-öl nö hakeunlöng tö kaneun inröl, kapòk tö nup kan nuā inrē im inröl, 
kētö nup kūön u i patī nö ṙā-ang in u:  
8Ngaich kēḵ ngam kasòng ngam Mā Tēv, chaplö e el ngam inröl; ngaich 
chaplö nup yanöṅtö humlum, nup havantö yīö in ò tökētu kūö tökööl, nö el 
kasòng nö i kaha e; tīnngen e ngaich, hòṅ e nö kiröönngöre.  
9Ngëichkö e yĕn kiröönngöre nö el talöökö nöng kanahngenre ip kūöngö 
panam i Petsimes, ngaich anga-aṅ tö tī-iv nö in hī tö ngih yöng tötlöök: 
ngaich yĕn öt angū-ö pöri, ngaich ayī-ö akahalōn min tö e nö öt ngam kël ò 
famëlö hī; ngaich höng lanôtökūö angū-ö nö famuk in hī.  
10Ngaich ngatī yik tarik; ngaich nët nòng kahë tö töcheūchö kan nuā, kapòktö 
u ngaich nö ik inröl, öpngökūö nuk kūön u ngaich nö i patī: 
11Chaplö ngam Mā cha-a nö el inröl, tök kasòng inrē chūök nuk humlum 
kumit tö nuk insātö-aṅ alaha.  
12Hachip ta-löököre ngaich nuk kan nuā nö kū-ötö Petsimes lök ël ök tökiröng 
talöökö anū-ö, öt kānköre nö lahāmö hēk lātāvē: tömkörit u yik mā aṅ 
Filistain nö tölngö ik kūöngö panam i Petsimes.  
13Ngaich yik aṅ Petsimes nö ṙònghöchṙen nö uvòhlö vīt nö el achāṙö: 
chingòhlö kūö re cha-a, ngaich meuk ök kasòng, ngaich ṙāmölōn nö meūkö e.  
14Yihtöre ök inröl nö el panô-òṅ Yôsuā ök aṅ Petsimes, sökhak ngaich nö 
umuh i chūök ök tökiröng ihong: ngaich cha-a nö fung nuk chōn ök inröl, 
ngaich kētö nuk kan nuā nö töföngö tökētu nö im Mā Tēv. 
15Ngaich yik Lēvi nö ṙātö ngam kasòng ngam Mā Tēv, tök kasòng hol e inrē, 
tö-aṅhaṅv tö nuk yanöṅtö humlum, ngaich ṙātö u nö i kui ök tökiröng ihong: 
ngaich yik aṅ Petsimes tarik nö kētö töföngö tökētu ane inrē im sakāmö angū-
ö nö kētö tökētu nö im Mā Tēv.  

16Ngaich hē yik mā tö taneui tak aṅ Filistian nö meūkö e, havantöre cha-a 
ngaich nö i Ēkròn ik sakāmö angū-ö.  
17Në nun humlum tö-aṅhaṅ alaha në havantö yik aṅ Filistain nö im Mā Tēv 
tökētu kūö tökööl; hĕng nòng tī Astòt, hĕng nòng tī Kāsa, hĕng nòng tī 
Askēlòn, hĕng nòng tī Kāt, hĕng nòng tī Ēkròn;  
18Në humlum kumit inrē, sā tūmö nuk elpanam yik mā tö taneui tak aṅ 
Filistain, hĕnghöre tö kinlōngu elpanam tuhēt inrē i tavat: sölngö ip tökiröng 
ihong öp chūök tī cha nö ṙātö ngam kasòng ngam Mā Tēv, ōtre ap ihong 
töngamuh el panô-òṅ Yôsuā ök aṅ Petsimes.  
19Ngaich anga-aṅ nö fëlngö yik tarik aṅ Petsimes, pò cha nö hatīönkö ngam 
kasòng ngam Mā Tēv, uroh anga-aṅ nö fëlngö yik tö taneui anāi köṅny sat 
anāi tarik: haṙivlōn ngaich yik tarik, pò ngam Mā Tēv nö fëlngö yik tarik nö 
pōihangvah.  

I Kiriat Yēarim Ök Kasòng Chöngö 

20Ngaich ngö ṙô yik tarik aṅ Petsimes, Achiāp tökô nö sökhaka nö i kūö ngam 
Mā Tēv, ngòh töhet Tēv? Löö in chīö angvöh min nö ṙā-ang in hī? 
21Ngaich cha-a nö tīnngö ma-ahānga nö in yip aṅ Kiriatyēarim nö ngö ṙô, 
Kētu an nö hēk ngih kahòng ngam Mā Tēv tö yip aṅ Filistain; yih yin ta-a, kē-
ĕren e nö chuh in yīö.  

1 Samuĕl 7 

1Yih ngaich tarik aṅ Kirīat-yēarim nö kē-ĕrö ök kasòng ngam Mā Tēv, ngaich 
kētö e nö i patī Apīnatap nö i kui öp rung, ngaich ahetlen Ēlīēsör ök kikōnyö 
kūön ò nö hayōm ngam kasòng ngam Mā Tēv.  

Hayöngö Israel Ang Samuěl 

2Ngaich hēten tö ngam sakāmö ngam kasòng nö iyöng Kiriatyēarim, nö marô-
òten; pò e nö ngaich nö nët anāi samyeūheu: ngaich ṙòkhöre yik aṅ patī Israĕl 
nö haramhökūö ngam Mā Tēv.  
3Ngaich Samu-ĕl nö vë-ekūö yik aṅ patī Israĕl nö ṙòkhöre, nö ngö ṙô, Yē yīö 
hòṅ havantöre im Mā Tēv öi keuheūttö ellōnre, kavalngö nup tēv yin yĕh 

tötohtöre tö ngam Astaròt inrē nö ṙā-ang in yīö, ngaich halēn ellōnre yī-ö im 
Mā Tēv, ngaich lök la-en ò nöng anga-aṅ: ngaich ṙānyen yīö min anga-aṅ nö 
ṙā-ang eltī yip Filistain. 
4Ngaich yik kūön Israĕl nö kavalngö nuk Pē-al tö nuk Astaròt, ngaich lök la-
en ngam Mā Tēv nöng anga-aṅ.  
5Ngaich Samu-ĕl nö ngö ṙô, Hamūl yip Israĕl nö ṙòkhöre nö i Mispah, hòṅ 
chu vë-elkui yīö im Mā Tēv.  
6Hamūlöre cha-a ngaich nö i Mispah, fòk mak ngaich, ngaich rösten e nö ikūö 
ngam Mā Tēv, ahik ngaich im sakāmö angū-ö, ngaich ngö ṙô nö umuh, Köölö 
fālen in ngaich im Mā Tēv. I Mispah ang Samuĕl nö hayöng yik kūön Israĕl.  
7Hē yik Filistain nö hang yik kūön Israĕl nö hamūlöre nö i Mispah, 
kiröönngöre ngaich yik mā aṅ Filistain nö lā-al Israĕl. Hē yik kūön Israĕl nö 
hāngö e, pa-ekūö cha-a ngaich tö yik Filistain.  
8Ve-ekūö Samu-ĕl ngaich yik kūön Israel nö ngö ṙô, Uh man ṙāngôre 
peuinyhökūö ngam Tēv hī ngam Mā Tēv öm chööḵnyôten tö ih, hòṅ ò nö 
hayööken ih nö ṙā-ang eltī yip Filistain.  
9Ngaich hĕng nòng kahë töpamôḵ kōiny kūön pököre, ngaich kēten ò nöng 
nòngre nö töföngö tökētu nö im Mā Tēv: ngaich Samu-ĕl nö ve-ekūö ngam 
Tēv Israĕl; sap ṙô ò ngaich ngam Mā Tēv.  
10Hē Samu-ĕl nö kētö ök töföngö tökētu, ṙūötöre ngaich yik Filistain nö 
kiyung nö lā-al yik Israel: kunṙôktö kui yik Filistain pöri ngam Mā Tēv ik 
sakāmö angū-ö tö töpōitô kunṙôkö ngaich ötkô cha-a tö tī ò; ngaich cha-a nö 
ötkô nö i kūö yik Israĕl.  
11Ṙā-ang Mispah ngaich yik tarik Israĕl nö lūḵ yik Filistain, fëlö cha ngaich, 
hanöng saha cha nö sölta nö elkatòh Petkār.  
12Hēngö kahë ngaich Samuēl tö ihong, asöklen e ngaich nö ihôi Mispah tö 
Yĕsĕt, kahēūkö e ngaich anga-aṅ nö Epenīsör nö ngö ṙô, Holṙen hī an ngam 
Mā Tēv nö ihih.  

13Lökten yik Filistain nö ngaich nö tumṙeūtu, öt hēk cha-a inrē nö vānghöt nö 
el kūöngö panam Israĕl: lā-al yik Filistain inrē ngam kël ngam Mā Tēv i ṙô-
òtö nuk sakāmö Samu-ĕl.  
14Havantuvö inrē nuk elpanam nö in Israĕl nuk tökē-ĕ tö yik Filistain nö in 
Israĕl löktökūö Ēkròn sölngö nö i Kāt; nuk kūöngö u inrē töṙānyu tö Israĕl nö 
ṙā-ang eltī yik Filistain, Lām inrē Israĕl nö in Amôr.  
15Hayöngö Israĕl ang Samuēl i rô-òten ò nö aṅ.  
16Ngaich kiröönngöre anga-aṅ nö havī nö chuh Pētĕl, Kilkāl, Mispah inrē; in u 
anga-aṅ nö chūökö nö hayöngö Israĕl.  
17Im invānöre anga-aṅ nö i Rāma, pòn in e ök patī ò; in e anga-aṅ inrē nö 
hayöngö Israĕl; vīlö tahāklö ngam Mā Tēv inrē anga-aṅ nö umuh.  

 1 Samuĕl 8 

Havëkö Rācha Yik Tarīk 

1Ngaich hē Samu-ĕl nö ngaich nö köiny, vīlö nak kūönre ngaich anga-aṅ 
kikōnyö nö hayöngö Israĕl,  
2Yô-el minënyi ök lanòh; Apīchā, minënyi ök innëtö: hayöng cha-a nö i 
Pīrsīpā.  
3Öt lök el talöökö ò pöri nak kūön ò, kānngöre pöri nö i tökôlòtī taneūngen, 
ngaich kētö tö-ulāitu ṙāire, hachōichngö ngam inkaha fālen inrē.  
4Ngaich hamūlöre yik mā aṅ Israĕl, yihtöre ngaich nö in Samuĕl nö i Rāma;  
5Ngaich ngö ṙô cha-a tö ò, Yĕh meuk, ngaich man köiny, ngaich minā kūön 
meh nö öt lök el talöökö meh: vīlö rācha ih man yĕh ngaich töngamuh tö 
mahayöngö ih sā vē pumnāmö tarik nö ṙòkhöre.  
6Kunyahalōn pöri Samu-ĕl tö e, hē cha nö ngö ṙô, Kētö rācha ih man nö 
mahayöngö ih. Ngaich samu-ĕl nö vë-ekūö ngam Mā Tēv.  
7Ngaich ngö ṙô ngam Mā Tēv tö Samu-ĕl, Hang ṙô më tarik man i nup ṙô cha 
tö meh: tön rö-ö yin nö sōḵen meh, sōḵen chu pöri cha-a, nö sōḵten chu rācha 
i kui cha.  

8Sā nup la-en cha nö ṙòkhöre tökēkaṙen hēten tök sakāmö chu kēnyen cha ṙā-
ang Aikup söl ing töngamuh, acha-a nö ṙāngen chu, ngaich lök la-en tahëng 
tēv, ngatī tī yin tö meh inrē,  
9Lökten hang ṙô cha ngaich: uh pöri më-eṅ öt vëken cha min, hameukhömat 
cha inrē më-eṅ tö inlahen öp rācha öp mahayöngö cha min.  
10Ngaich Samu-ĕl nö keuheūtnyöre ṙô nö i yik tarik tö nuk ṙô ngam Mā Tēv 
yik mahavëkö rācha nö in ò.  
11Ngö ṙô anga-aṅ, Ngih ön yih min inlahen öp rācha öp mahayöngö yīö min: 
kē yip kūön yīö ap min kikōnyö, ngaich vīlen cha nö in ò, nö yōm inröl ò, mi-
i-uk kōra ò inrē; ngaich cha-a min nö fal urēhĕkūö nup inröl ò:  
12Ngaich vīlen cha min anga-aṅ nö in ò nö yöngkūö töhĕng köṅny, yöngkūö 
tö taneūi anāi inrē; ane inrē kumrus ngam tumlat ò, uvòhlö ṙòng sāiny inrē, 
vamī aṅtī ò inrē nö i kinyūngö, chehen nup inröl ò inrē.  
13Kē yip kikānö kūön yīö min anga-aṅ nö vamī tötahūsa, kamhul nyā-aṅkūö, 
vamī rôti inrē.  
14Kē nup taṙeū yīö min anga-aṅ, nup panô-òṅ vāin yīö, panô-òṅ ôliv yiö inrē, 
anū-ö nup tölngö tökôlò in u, ngaich kēten u min nö in yip tarik ò.  
15Ngaich anga-aṅ min inrē nö kē nup kulöl in yīö hĕng i tösöm, nup panô-òṅ 
vāin yīö inrē, ngaich kēten u nö in yip yöngṙen, in yip tarik ò inrē.  
16Ngaich anga-aṅ min inrē nö kē yip tarik yīö kikōnyö, tarik yīö kikānö inrē 
yip tövai ṙāl tarik in yīö inrē, tö nup köttö yīö, ngaich kēten cha i nup la-en ò.  
17Ngaich anga-aṅ min nö kē nup pököre yīö hĕng i tösöm: ngaich tarik ò min 
yī-ö inrē.  
18Ngaich ip sakāmö angū-ö yī-ö min ayôṙa ṙô tökūö öp rācha yīö, ngaich hö-ö 
pöri min ngam Mā Tēv nö sapṙô yīö ip sakāmö angū-ö.  
19Sōḵ pöri yik tarik nö hang ṙô Samu-ĕl; ngö ṙô cha-a, Hö-ö; hòṅ rāchavö in 
töp mahayöngö ih;  

20Pò ih inrē hòṅ sā yip pumnāmö tarik nö ṙòkhöre; hòṅ öp rācha ih inrē nö 
kahôkken ih, kiröönngöre inrē nö urēhĕkūö ih, kiyung inrē i nup kinyūngö ih.  
21Hang nuk ṙô yik tarik ang Samu-ĕl nö ṙòkhöre, ngaich ahangnyen u nö 
elnang ngam Mā Tēv.  
22Ngaich ngö ṙô ngam Mā Tēv tö Samu-ĕl, Hang ṙô cha man ngaich, vīlö 
rācha cha. Ngaich Samu-ĕl nö ngö ṙô tö yik tarik Israĕl, Kö chuh elpanamre 
yin ngaich kuṙòh.  

1 Samuĕl 9 

Meuk Kūö Samuěl Ang Sôl 

1Ngaich hĕng tak ök umuh tarik aṅ Penyamin, ök töminënyu tö Kis, kikōnyö 
kūön Apī-el, ök kikōnyö kūön Seròr, ök kikōnyö kūön Pēkōrāt, ök kikōnyö 
kūön Afīa, ök kikōnyö kūön ök töhĕng tak aṅ Penyamin, tökôlò nö tarik 
tökalēḵ.  
2Hĕng tak kūön anga-aṅ tök kikōnyö, ök töminënyu tö Sôl, ṙāl tarik tövai 
inrē: öt ōtngöre tarik in yip kūön Israĕl tösamötlöng vanāyö tö ò: löktökūö 
nuk elranôṙö ò kū-ö tö tulöng anga-aṅ nö marôlòng tö yik töng tarik.  
3Ngaich chatngen nuk köttö ök yöng Sôl ang Kis. Ngaich ngö ṙô ang Kis tök 
kikōnyö kūönre ang Sôl, Choholre man hĕng tak ngahôṅ tö holre i më tarik, 
kuṙòh chöh nup köttö.  
4Ngaich anga-aṅ nö lök ip rung panam Ifrēm, lök ip panam Salīsa inrē, öt 
kôtökūö pöri cha-a tö u: ngaich lök panam Sa-ālim cha-a, ngaich hö-ö anū-ö 
nö umuh: lök panam Penyamin anga-aṅ, hö-ö pöri cha-a nö kôtökūö tö u.  
5Ngaich hē cha nö sölta nö ip panam Suf, ngö ṙô Sôl ngaich tök tarikre ök mi-
in ò, Tā-a tai ngaich havan; ṙā-ang pinṙūtölōnre öp min yöng chu kikōnyö tö 
nuk köttö, ngaich vaichtenre nö piṙūtken hā.  
6Ngaich ngö ṙô anga-aṅ tö ò, Yĕh meuk, hĕng taka öp tarik ngam Tēv el ngih 
elpanam, tarik apa tömilēkaṙen; ṙòkhöre nup ṙô ò nö teungtakūö; tā-a tai 
chuh umuh; amahtuṙen ap min nö kô nö ve-eny nang hā töng röönö hā.  

7Ngaich ngö ṙô Sôl tök tarikre, Yĕh meuk, yē hā kiröönngöre öre, ngaich suh 
öre min kumṙen hā ip tarik? Tön keuheūt nö ngaich nuk rôti el chūökṙen hā 
öt, kūmu ayā-a tö raneushö öp tarik ngam Tēv. Asuh ap in hā?  
8Ngaich hēk ök tarik nö sap ṙô Sôl, nö ngö ṙô, Yĕh meuk, aṅhaṅv eltī chin 
chū-ö tö rupīö finënö alaha siköl: angū-ö an min tī chu ip tarik ngam Tēv hòṅ 
ò nö vë-enynang hā töng röönö hā.  
9(Ik lā-urĕh misī i Israĕl, yē ngòh tarik nö kiröönngöre nö hatöntöre nö im 
Tēv, ngö ṙô anga-aṅ, Tā-a tai chuh ip mameuk: pò öp pròfĕt töngamuh nö 
mameuk tö ṙô ik lā-urĕh.) 
10Ngaich ngö ṙô Sôl tök tarikre, Vāyö ṙô man; tā-a, tai kiröönngöre. 
Kiröönngöre cha-a ngaich nö chuh im elpanam i chūök ök tarik ngam Tēv.  
11Peūlöre cha-a ngaich nö ik elpanam, kôtökūö cha-a ngaich tö yik ṙālö 
kikānö mahalanṙen, kumnyī-inyre nö fòk mak ngö ṙô tö cha, Ihih öp 
mameuk?  
12Ngaich sapṙô cha acha-a, nö ngö ṙô, Umuh apa; yĕh meuk urēhĕkūö nā ap: 
ka-eūyen yin tön yih ap töngamuh nö im elpanam; pò yip tarik töngamuh nö 
kētö tökētu ip tömarô-òl chūök chūökö:  
13Yē nā höng teunghë elpanam iṙūö chöhan panchö min, urēhĕkūö ò nö chuh 
ip tömarô-òl chūök chūökö nö nyā: pò yip tarik min nö öl nö nyā yĕn öl anga-
aṅ nö yih, pò ò nö hakôlò ap tökētu; ngaich unôich cha-a nö nyā yip 
töhavëtu. Lökten nan ngaich kuṙòh; tön ngih ön ṙētak nā kôtökūö tö ò.  
14Peūlöre cha-a ngaich nö ik elpanam; ngaich hē cha nö ngaich nö lātuhēt nö 
elpanam, yĕh meuk, asaha cha ngaich ang Samu-ĕl, nö chuh ip tömarô-òl 
chūök chūökö.  
15Hameukhumat ang Samu-ĕl tö ngam Mā Tēv ik sakāmö urĕh tö yanīhih Sôl, 
nö ngö ṙô;  
16Huṙöich i ngih ṙētak öich hĕng tak tahīnti tö tarik aṅ panam Penyamin, 
ngaich hacham elkui ò pömchö nö rācha vē tarik chu Israĕl, anga-aṅ öp min 

mahayöken vē tarik chu nö ṙā-ang eltī vē Filistain: pò chu ngëichtö kui vē 
tarikre pò nup ṙô cha nö peuiny nö söllö nö in chu. 
17Ngaich hē Samu-ĕl nö meūkö Sôl, ngö ṙô ngaich ngam Mā Tēv tö ò, Yĕh 
meuk ngam tarik ngam ṙô chu tö meh! Anga-aṅ an min töchönguvö nö i kui 
vē tarik chu.  
18Ṙūötöre ngaich Sôl nö in Samu-ĕl nö i kūö inkūp, ngaich ngö ṙô, Vë-ekūö 
meh chin, Vë-eny nang chu, tö chūök öp patī öp mameuk. 
19Ngaich sapṙô Sôl ang Samu-ĕl, nö ngö ṙô, Chū-ö chin mameuk; pöh 
urēhĕkūö chu ngaich im tömarôl-òl chūök chūökö, tön holkūö chu nan min 
nyā töngamuh: ngaich ip peuheū chū-ö min hökngen meh kiröönngöre, 
ngaich keuheūtnyöre ṙô chū-ö min ve-eny nang meh tö nup ellōn meh. 
20Nup köttö meh pöri tölūöi hang sumkam ngaich nö chatngen, uh man 
piṙūtkö u: tön kôtī nup nö ngaich. Achīö ṙöng ap lōn vē aṅ Israĕl? Röh öm 
më-eṅ, tö yip aṅ patī yöng meh inrē nö ṙòkhöre?  
21Ngaich ngö ṙô Sôl nö sapṙô, Röh öich chū-ö aṅ Penyamin, aṅ ip manā-
angkūö ṙôkö miyöngö Israĕl? Tökūöṅnö inrē öp mupīhö chu nö i mupīhö yip 
miyöngö Penyamin? Kūöyòh lökten öm ngatī ṙô tö chu?  
22Ngô-òṅ Sôl ngaich ang Samu-ĕl tök tarik alaha ò inrē, ngaich ngôṅten cha 
nö el ap urôhò lööṙö yamih, ngaich ha-ūichngen cha nö el chūök mā nö in 
cha yik töhavëtu, yik tö lohten nö lūöi anāi tum taka.  
23Ngaich ngö ṙô Samu-ĕl tök kamhul, Kētö ap umuh mana tömichöḵöyö öp 
kahëtö chu in meh, öich ngö ṙô tö meh, Ṙātö e nöng röhta nö in meh.  
24Ngaich ök kamhul nö kē ök takeun tö nuk töng pā-aka nö in e, ṙātö e ngaich 
nö i kūö Sôl. Ngaich ngö ṙô ang Samu-ĕl, Yĕh meuk ngam hinöngken! Ṙātö e i 
kūöre ngaich nyā-aṅvkūö; tön töhalēnkaṙen an tö pòkūö meh ip hē ṙētak, pò 
chu ngö ṙô, Havëtö yip tarik chin. Nyā-aṅvkūö ngaich Sôl nö holkūö Samu-ĕl 
ik sakāmö angū-ö.  
25Ngaich hē cha nö peūtöre nö im elpanam nö ṙā-ang ik tömarô-òl chūök 
chūökö, vë-ekūö Sôl ngaich anga-aṅ nö i kūö Sôl ngaich anga-aṅ nö i kui patī.  

26A Ka-eūilökūö cha-a ngaich nö hōklöre;  
Hacham Kui Sôl Ang Samuěl Nö Mahayöng 

b ngaich hē hanatlö ngam sakāmö, havëlen Sôl ngaich ang Samu-ĕl nö i kui 
patī, nö ngö ṙô, Choholre, hòṅ chu ngaich tīnngörit meh. Chōholre ngaich 
Sôl, ngaich nëtre taka cha-a nö kunyī-inyre, nö elkahôyö, anga-aṅ tö Samu-ĕl 
inrē.  
27Ngaich hē cha nö peūtöre nö ik tölngö kūö ngam elpanam, ngaich ngö ṙô 
Samu-ĕl tö Sôl, Tölṙô ngam tarikre man nö chööḵökūöre urĕh tö hā, 
(chööḵökūöre ngaich anga-aṅ,) sökngöre pöri më-eṅ töngamuh um 
halöinyköre, hòṅ chu ahangnyö elnang meh tö ṙô ngam Tēv.  

 1 Samuĕl 10 

1Ngaich Samu-ĕl nö kē ök pilön tavī-ī, ṙöstö e ngaich nö i kui ò, hāmkūö ò 
ngaich, nö ngö ṙô, Röh öng angū-ö nö inchamkui meh tö ngam Mā Tēv öm 
hōtu rācha i kui vē amin ò?  
2Yē meh pöchö ngaich ṙā-ang in chu töngamuh ngaich kôtökūö min më-eṅ tö 
nap tarik nët tak röhta nö ip kui mitīlö Rēchöl, i kūöngö Penyamin i Selsā; 
ngö ṙô nap min tö meh, Kôti nup köttö nup tö chöhöh tö nāṅ an kiröönngöre: 
ngaich, yĕh meuk, ṙā-ang pinṙūtölōnre ap yöng meh tö nup köttö, ngaich nö 
piṙūtken meh, nö ngö ṙô, Sitih inlahen öich vö min tök kūön chu kikōnyö?  
3Kiröönö kūöre pömchö ṙā-ang umuh, ngaich asöltöre më-eṅ min ip tarapin i 
Tapōr, ngaich in e min yip tarik tölūöi tak chamuh im Tēv i Pētĕl, nö 
meukkūö meh, hĕng tak öp tölūöi nòng kum tö kūön pököre, lūöyö kum öp 
tahëng tö rôtī hēngö kum öp tahëng tö uk chūök vāin:  
4Salāmö meh yip min, ngaich nët hata min tö rôtī nö kē-ĕkūö meh; ngaich kē-
ĕ u min më-eṅ ṙā-ang eltī cha.  
5Ngaich yihtöre min më-eṅ im rung ngam Tēv unôichrit e, ip chūök yip 
kumyung aṅ Filistain: ngaich, yē meh sölta umuh im elpanam, ngaich më-eṅ 
min meuk kūö yip pròfĕt töhĕng kiteum pameūtöre nö ṙā-ang ip tömarô-òl 

chūök chūökö nö kumtö tö-inröötu ranöng, timpröl, fanöö, hāp, nö urēhĕkūö 
cha; ngaich cha-a min nö vë-eny yanīhih mu-unôich:  
6Ngaich min ngam ma-alaha aṅ im Mā Tēv nö kalēḵ nö teungtöre nö in meh, 
ngaich holṙô cha më-eṅ min vë-eny yanīhih mu-unôich, ngaich haṙi-ingre min 
më-eṅ tahëng öm tarik.  
7Ngaich mīnö, yē në minkahngö nö teungtöre nö in meh, ngaich më-eṅ la-
evṙen yĕm hōtenvö; tön in meh an ngam Tēv.  
8Ngaich urēhĕkūö chu më-eṅ min chuh Kilkāl; ngaich chū-ö min yihtöre in 
meh, öich kētö töföngö tökētu, kētö tökētu inrē nö inlāmö: sat sumkam min 
më-eṅ höngngöh, hanöng saha yanīhih chu in meh, öich hameukhömat meh 
tö inlahen la-en meh min.  
9Ngaich ngö inlahen angū-ö, hē-ò nö hapungtö ukre nö ngaich nö ṙāngen 
Samu-ĕl, kētö ellōn ò ngaich ngam Tēv tö tahëng: ngaich ṙòkhöre nup 
minkahngö nö teungtakūö ik sakāmö angū-ö.  
10Ngaich hē cha nö sölta nö ik rung ngaich höngkūö ò yik töhĕng kiteūm 
pròfĕt; ngaich ngam ma-alaha aṅ im Tēv nö kalēḵ nö teungtöre nö i kui ò, 
ngaich hol ṙô cha anga-aṅ nö vë-eny yanīhih mu-unôich.  
11Ngaich, hē yik tö-akahakūö tö ò nö lā-urĕh nö meūkö e, yĕh meuk hol ṙô 
yip prôfĕt anga-aṅ nö vë-eny yanīhih mu-unôich, ngaich ngö ṙô yik tarik tö 
höö, Asuh öng ngih yamih nö i ngòh kūön Kis? I vē pròfĕt ang inrē Sôl?  
12Ngaich hĕng tak ök aṅ muh tö ngö ṙô nö sap ṙô, Achīö ap yöng cha 
kikōnyö? Lökten an nö vīngöre nö inchō-oṙô, I vē pròfĕt ang inrē Sôl?  
13Ngaich hē ò nö keuheūtöṙô nö vë-eny yanīhih mu-unôich, yih ngaich anga-
aṅ nö ik tömarô-òl chūök chūökö.  
14Ngaich ök kōiny yöng Sôl nö ngö ṙô tö ò tök tarik ò inrē, Chuh yih an kan 
fömngöre? Ngaich ngö ṙô anga-aṅ, I chinöhöh nup köttö: ngaich hē ai 
meukngenre öt kôtökūö tö u, ngaich yihtöre ai in Samu-ĕl.  

15Ngaich ngö ṙô ök kōiny yöng Sôl, vë-ekūö meh chin, ve-ëny nang chu man, 
Vë-eny töp ṙô Samu-ĕl tö meh.  
16Ngaich ngö ṙô Sôl tök kōiny yöngre, Lööknyi ṙô ök tö nup köttö nö ngaich 
nö kôti. Öt vë-eny nang ò pöri anga-aṅ, tö ṙô Samu-ĕl tö inlahen ngam 
pūlngö.  

Ha-öinyö Sôl Nö Rācha 

17Havëtö yik tarik ngaich Samu-ĕl nö ṙòkhöre nö im Mā Tēv i Mispah; 
18Ngö ṙô ngaich anga-aṅ tö yik kūön Israĕl, Ngö ṙô an ngam Mā Tēv, ngam 
Tēv Israĕl, Kēnyen Israĕl chin nö ṙā-ang Aikup, ṙānyen meh inrē ṙā-ang 
Aikup, ṙānyen meh inrē ṙā-ang eltī yip aṅ Aikup, ṙā-ang eltī nup pūlngö inrē 
nö ṙòkhöre töt mahakôlò meh:  
19Sōk-o ngam Tēv re pöri yī-ö in ngih sakāmö ngam mahayööken yīö ṙā-ang i 
nup taṙòkhöre öt kanôlò yīö kanihngen yīö inrē; ngaich ngö ṙô yī-ö tö ò, Hö-
ö, ha-ūichlö rācha pöri i kui ih. Lökten hameuktöre yin töngamuh ikūö ngam 
Mā Tēv i miyöngö yīö, i tun köṅny yīö inrē.  
20Lökten Samu-ĕl nö haröhtö yik miyöngö Israĕl nö ṙòkhöre, ngaich kēlöre ök 
miyöngö Penyamin.  
21Haröhtö ngam miyöngö Penyamin anga-aṅ inrē nö i mupīhö cha, ngaich 
kēlöre ök mupīhö aṅ Matrī kēlöre ngaich Sôl ök kikōnyö kūön Kis: hē cha 
pöri nö chöhan, öt kôti ngaich anga-aṅ. 
22Lökten cha nö hatöntöre nö im Mā Tēv. Hĕng tör tak hòng tarik yamih nö 
ihih? Sap ṙô ngaich ngam Mā Tēv, Yĕh meuk, hayunngöre apa i nup chehen.  
23Fal cha-a ngaich nö kē-ĕren ò nö ṙā-ang umuh; ngaich hē ò nö sökhaka nö 
in yik tarik, marôlòng anga-aṅ tö yik töng tarik löktökūö elranôṙöre kū-ötö 
tulöng.  
24Ngö ṙô ngaich Samu-ĕl tö yik tarik nö ṙòkhöre, meūkan öyih ngam katöllö 
ngam Mā Tēv, öt hĕng tak tösā ò nö in vē tarik nö ṙòkhöre? Pōitô ngaich yik 
tarik nö ṙòkhöre nö hūḵa, nö ngö ṙô, Tēv yĕh hayööken ngam Rācha!  

25Vë-eny nang yik tarik ngaich Samu-ĕl tö inlahen ngam pūlngö, kūich ngö e 
ngaich nö i mat līpöre, ṙāḵtö e ngaich nö i kūö ngam Mā Tēv. Tīnngörit yik 
tarik ngaich ang Samu-ĕl nö ṙòkhöre, nö kö i patīre.  
26Chuh patīre inrē Sôl i Kīpīa; hōluröön anga-aṅ nö kiröönngöre tö yik 
kumyung, yik tölūölka ellōn tö ngam Mā Tēv.  
27Rīkre pöri yik kūön Pēlial tö ngö ṙô, Sitih tī ang min ngòh tarik nö 
hayööken hī? Ngaich cha-a nö mināich tö ò, öt kūmuṙen inrē tö raneushö ò. 
Hö-ö pöri anga-aṅ nö ṙô-òv.  

1 Samuĕl 11 

Mihôiṅ Sôl Tö Yik Aṅ Amòn 

1Yih ngaich Nāhas aṅ Amön, ngaich iyöngtöre nö lā-al Yapeskilīöt: ṙòkhöre ṙô 
ngaich yik tarik aṅ Yapes nö ngö ṙô tö Nāhas Vītö kinlēḵngô man in ih, 
ngaich īhö min kūön alaha meh.  
2Ngö ṙô ngaich Nāhas tö cha tö aṅ Amön, Ngih ön min tī chu vīten e in yīö, 
ṙòkhöre nup lāhāmö mat yīö nö piôknyu, ngaich chū-ö min ṙāten e nö 
minṙēngö in yip Israĕl nö ṙòkhöre. 
3Ngö ṙô ngaich yik mā-aṅ Yapes tö ò, Kētö ṙētak ih man sat sumkam, hòṅ ih 
tīnngö ma-ahāngö i kūöngö panam Israĕl nö ṙòkhöre: ngaich yĕn öt hĕng tak 
min mahayööken ih, kunyī-inyre ngaich īhö min in meh.  
4Yih ngaich yik ma-ahānga nö i Kīpīa in Sôl, ngaich ṙô tö në ṙô nö el nang yik 
tarik: ṙòkhöre ngaich yik tarik nö ayôṙa, ngaich peuiny.  
5Yih ngaich Sôl nö ṙā-ang el panô-òṅ; nö tömrit nuk kōiny nuā ngö ṙô ngaich 
Sôl, Asuh ap halöiny yip tarik töp lökten cha nö peuiny? Vë-eny nang ò 
ngaich cha-a tö nuk ṙô yik tarik aṅ Yapes.  
6Kalē-ĕ yanīhih ngaich ngam ma-alaha aṅ im Tēv nö in Sôl hē ò nö hang nuk 
ṙô, hūlökūö ngaich ök tanānyö ò nö kiröng.  
7Hĕng tahôl kahë ngaich anga-aṅ tö tamūök inröl kōiny nuā, tālö u ngaich nö 
pinyënyö u, söömngen u ngaich nö keuheūt kūöngö panam Israĕl lökten eltī 
yik ma-ahānga, nö ngö ṙô, Öp töt yamih nö tömrit Sôl tömrit samu-ĕl inrē, 

ngatī inlinken min nup kōiny nuā ò. Fuk in yik tarik ngaich ök pinhë-eṅkūö 
tö ngam Mā Tēv, kunyī-inyre cha-a ngaich sā tarik töng hĕng tak.  
8Kaheūkö cha ngaich anga-aṅ nö i Pīsek; lūöyòng köṅny ngaich yik kūön 
Israĕl, lūöi anāi köṅny inrē yik tarik Yūtā.  
9Ngö ṙô cha-a ngaich tö yik ma-ahānga yamih, Ngö ṙô yin tö yip tarik aṅ 
Yapeskilīöt, Ṙinānyu yin min, huṙöich, ip ṙanāchlö mat ngam tavūöi. Yih 
ngaich yik ma-ahānga ngaich vë-eny nang yik tarik aṅ Yapes; ṙāmölōn cha-a 
ngaich.  
10Lökten yik tarik aṅ Yapes nö ngö ṙô, Huṙöich in kunyī-inyre in yīö, ngaich 
kahanglōnre yī-ö tö tīre in ih sā öp tölöök lōn yīö.  
11Ngaich im huṙöich ang Sôl nö ṙāḵ yik tarik nö lūöi kiteūmö; yihtöre cha-a 
ngaich nö ellōn ök elyöngö im inahati tö peuheū, fël yik aṅ Amön ngaich 
hanöng saha ṙanāchlö ngam sakāmö: ngaich yip tö-ōtren tö cha nö parātiyö, 
ngaich lökten nö öt nët tak tö cha töṙa-āyö nö holre.  
12Ngaich ngö ṙô yik tarik tö Samu-ĕl, Achīö ap anga-aṅ tö ngö ṙô, Hayöngö hī 
öp min Sôl? Kētö yip tarik cha-a, hòṅ ih kumpahangvah cha. 
13Ngaich ngö ṙô Sôl, Öt hĕng tak min tarik tökumpahaivah i ngih sakāmö; 
pòn tī tö ṙinānyö Israĕl ngam Mā Tēv töngamuh.  
14Ngö ṙô ngaich Samu-ĕl tö yik tarik, Tā-a töi chuh Kilkāl, ngaich umuh 
tumfömlö ngam pūlngö. 
15Ṙòkhöre ngaich yik tarik nö chuh Kilkal; umuh cha-a ngaich nö vīlen Sôl nö 
rācha nö i kūö ngam Mā Tēv i Kilkāl; in e cha-a ngaich i kūö ngam Mā Tēv nö 
kētö tökētu inlāmö; in e inrē, Sôl tö yik tarik Israel nö ṙòkhöre nö pōyen 
ṙanāmölōn.  

 1 Samuĕl 12 

Vë-ekūö Yik Tömaṙôngö Ang Samuěl 

1Ngaich Samu-ĕl nö ngö ṙô tö yik Israĕl nö ṙòkhöre, Yĕh meuk, ngaich chin 
hang ṙô yīö i tökeuheūttöre nuk ṙô yīö tö chu ngaich vīlö rācha i kui yīö.  

2Yĕh meuk, ngaich an ngam rācha töngamuh nö lök i kūö yīö ngaich chū-ö 
köiny pakū-uvkui inrē; yĕh meuk, in yīö nan minā kūön chu kikōnyö: lök i 
kūö yīö chin chū-ö ngaich inrē löktökūö ik nyinī-öre söl in töngamuh. 
3Ihih chin yih: vë-eny fālen chu yin yĕh i kūö ngam Mā Tēv, i kūö ngam 
hacham elkui ò inrē. Chiāp tökē-ĕ nuā tö chu? Hēk chiāp tökē-ĕ köttö tö chu? 
Hēk achīö töhachīlö tö chu? Achīö töhakihtuṙen tö chu? Hēk el tī chīö öich 
kētö tö-ulāitu raneushö nö tinlupngö kūö në mat chu nö in ò? Ngaich kô-òren 
chū-ö havan tö e in yīö.  
4Ngaich ngö ṙô cha-a, Hö-ö man hachīlö ih, öt rēhĕn hakihten ih, öt rēhĕn öm 
kahë-evö tö yô-òv eltī tarik.  
5Ngaich ngö ṙô anga-aṅ tö cha, Ngam Mā Tēv an mameuk lālô yīö, ngam 
hacham elkui ò inrē mameuk i ngih sakāmö, tö yīö öt kanôtukūö tö yô-òv eltī 
chu. Ngaich cha-a nö ngö ṙô, Anga-aṅ An mameuk.  
6Ngö ṙô ngaich Samu-ĕl tö yik tarik, Ngam Mā Tēv An misī vamīlen Môsös, 
Āròn inrē, nak kamënyö yik yöng yīö nö ṙā-ang öp panam Aikup. 
7Lökten yin sökhaka ui halöinyköre, hòṅ chu vë-ekūö yīö i kūö ngam Mā Tēv 
tö nup taṙòkhöre tölöök tī ngam Mā Tēv, nup tī ò nö in yīö in yik yöng yīö 
inrē.  
8Hē Yāköp misī nö yih nö i Aikup, peuinyhökūö ngam Mā Tēv ngaich yik 
yöng yīö, tīnten Môsös ngaich ngam Mā Tēv Āròn inrē, nak kamëḵnyö yik 
yöng yīö nö ṙā-ang Aikup, vīten cha ngaich nö iyöng nö i ngih chūökö.  
9Vaichngö pöri cha-a tö ngam Mā Tēv, inyihngen cha ngaich anga-aṅ nö eltī 
Sisëra, yöngkūö kumyung aṅ Hasör, eltī yik aṅ Filistain inrē, eltī ök rācha aṅ 
Mô-āp inrē, kiyūngö cha ngaich acha-a. 
10Peuinyhökūö ngam Mā Tēv cha-a ngaich, nö ngö ṙô, Köölö fālen, in, pò ih 
ṙaḵngö ngam Mā Tēv, ngaich lök la-en Pē-al Astaròt: ṙānyen ih pöri yēḵ 
töngamuh ṙā-ang eltī vē lā-al ih töngamuh, ngaich in min lök lā-en meh. 

11Tinten Yērūpē-al ngaich ngam Mā Tēv, Pērak, Yefta, Samu-ĕl inrē, ngaich 
ṙānyen yīö ṙā-ang eltī yip lā-al yīö nö keuheūttöre lā-a, öt pinlānguṙen yī-ö 
ngaich iyöng.  
12Ngaich hē yīö meūkö Nāhas ök rācha yik kūön Amön nö yih nö lā-al yīö, 
ngö ṙô yī-ö ngaich tö chu, Hö-ö vīlö rācha ih pöri nö mahayöngö ih: yĕn 
ngam Mā Tēv lang rācha yīö ngam Tēv yīö.  
13Lökten yih ngaich meuk ngam rācha ngam katöllö yīö, ngam töhavëka tö 
yīö: yĕh meuk, ngaich an ngam Mā Tēv nö ṙātö rācha nö i kui yīö.  
14Yē yiö min pa-ekūö tö ngam Mā Tēv, lök la-en ò inrē, hang ṙô ò, ui ahôngö 
ngam chöngö ngam Mā Tēv, ngaich yī-ö nyöre tö ngam rācha inrē ngam 
mahayöngö yīö tamömrit ngam Mā Tēv ngam Tēv yīö:  
15Yē yīö pöri min öt hang ṙô ngam Mā Tēv, öi ahôngö ngam chöngö ngam Mā 
Tēv, ngaich min ngam kël ngam Mā Tēv nö lā-al yīö, sā e misī nö lā-al yik 
yöng yīö.  
16Lökten yin sökhaka ui halöinyköre meuk ngih tökiröng, tī ngam Mā Tēv 
min nö meūkö tö yīö. 
17Röh öng töngamuh nö inmūlö vīt? Hòṅ havëkö ngam Mā Tēv chin, hòṅ ò 
nö tīntö kunṙôkö kumṙah inrē; ngaich yī-ö min akahalōn meuk ṙôkö öt 
lanöököre inrē, ngam tī yīö ngaich i kūö ngam Mā Tēv, öi havëkö rācha re. 
18Havëkö ngam Mā Tēv ngaich Samu-ĕl, tīntö kunṙôkö ngaich ngam Mā Tēv, 
kumṙah inrē ik sakāmö angū-ö: kiröngö pinhe-eṅkūö ngaich yik tarik tö ngam 
Mā Tēv tö Samu-ĕl inrē.  
19Ṙòkhöre ngaich yik tarik nö ngö ṙô tö Samu-ĕl, Vë-elkui vē tarikre man im 
Ma Tēv ngam Tēv meh, hòṅ ih öt kapah: tön ṙūötö ṙôken tököölre in i ngih 
tötlöök, invëkö rācha tö ih.  
20Ngö ṙô ngaich Samu-ĕl tö yik tarik, Ui pa-ekūö; kô-en yin ngaich lūölken 
ngih tötlöök: uh pöri kānngöre i tinöömörit ngam Mā Tēv, keuheūttö ellōnre 
pöri lök la-en ngam Mā Tēv; 

21Ui kānngöre öi lök nup töt kô-en töt hōḵ nö kôlòtī tö yīö öt rēhĕn nö kô nö 
ṙānyen yīö pò u nö töt kô-en.  
22Tön öthō an ngam Mā Tēv nö ṙāngö vē tarikre tökūö ngam tökiröng mi ne-
eny ò: pò e nö kumchiklōn ngam Mā Tēv nö vīlen yīö öi tarik ò.  
23Sōḵtuṙen pöri chū-ö tö ngam Tēv öich köölö fālen im Mā Tēv öich ṙa-angôre 
vë-elkui yīö hòṅ haköpten yīö pöri chū-ö tö ngam tölöök töhuveū talöökö 
inrē.  
24Höng ngam Mā Tēv an yēḵ pinhe-eṅkūö yīö, kô-en inrē lök la-en ò 
keuheūttö ellōnre: öi ngëichkö ṙôkhöl tī ò nö in yīö.  
25Yē yīö yī-ö pöri iṙūöhen la-evṙen tö tötlöök, keuheūtngöre vah min yī-ö 
nyöre tö ngam rācha yīö.  

1 Samuĕl 13 

Kiyung Lā-al Yip Aṅ Filistain 

1Lūöi anāi samyeūheu ṙēti ang Sôl hē ranehten ò nö hayöng; nët samyeūheu 
anga-aṅ nö hayöng i kui Israĕl.  
2Lūöi köṅny katöllö ngaich Sôl tö tarik aṅ Israĕl; i yik aṅ in cha nët köṅny yik 
mi-in Sôl nö i Mikmas i kui ap rung Pētĕl inrē, hĕng köṅny inrē yik in 
Yônatan in Kipīa yip aṅ Penyamin: tīnngörit yik tarik chööḵṙen anga-aṅ nö kö 
el rūkuire.  
3Ngaich Yônatan nö kilöön ök chūök kumyung yik aṅ Filistain ök mi-i Kēpā, 
hāngö e ngaich yik aṅ Filistain. Föö ök römpet ngaich ang Sôl nö 
keuheūtngöre chūök nö im panam, nö ngö ṙô, Hang yip yēḵ Hīprū.  
4Ṙòkhöre ngaich yik Israĕl nö hang tö Sôl nö ngaich nö kilöön ök chūök 
kumyung yik aṅ Filistain, tö yik Israĕl inrē nö tòk el mat tö yik Filistain. 
Hamūlöre ngaich yik tarik nö tömrit Sôl nö i Kilkāl.  
5Hamūlöre inrē yik aṅ Filistain nö kiyung yik Israĕl, lūöi anāi köṅny inröl yik 
aṅ Filistain, tafūöl köṅny tö kōravö tarik, sā ṙôken kuyāyö ngam mai, i 
kuyāyö yik tarik inrē tö ṙôngöre: yih cha-a ngaich, iyöngtöre ngaich nö i 
Mikmas, lā chuhöt tö Pĕtaven.  

6Hē yik tarik Israĕl nö meuk kanihngen re, (pò yik tarik nö kihten,) lökten yik 
tarik nö hayunngöre el kinluhu el töyul, el ihong, el tömëngö, el chūök tit 
mak inrē.  
7Ngaich rīkre yik Hīprū mahavāngngöre tö Yôtön i panam Kāt Kilīöt inrē; 
ṙòngmöng i Kilkāl pöri ang Sôl, kichëyöre yik tarik nö ṙòkhöre nö tömrit ò.  
8Sat sumkam anga-aṅ nö höka sā ngam ṙētak halēnngen Samu-ĕl, öt yih pöri 
Samu-ĕl nö i Kilkāl; kö parātṙen ngaich yik tarik nö ṙā-ang in ò. 
9Ngaich ngö ṙô ang Sôl, Kētö ap töföngö tökētu in chu, tap tökētu inlāmö 
inrē. Kētö ap töföngö tökētu ngaich anga-aṅ.  
10Ngaich, hē ò nö keuheūten nö kētö ngam töföngö tökētu, yĕh meuk, yih 
ngaich Samu-ĕl kunyī-inyre ngaich Sôl nö höngkūö ò, pòn salāman.  
11Ngö ṙô ngaich Samuĕl. Suāp taheui la-en meh? Ngö ṙô ngaich ang Sôl, 
Kūöre chin meuk vē tarik nö parāti nö ṙā-ang in chu, ngaich rö-ö më-eṅ yih i 
nuk sakāmö töhalēni, hamūlöre inrē yip Filistain nö i Mikmas;  
12Lökten chu ngö ṙô, Yih yip min aṅ Filistain nö in chu i Kilkāl, ngaich rö-ö 
chū-ö havëkö inṙētöre tö ngam Mā Tēv; lökten chin pötngenre kētö ngam 
töföngö tökētu.  
13Ngö ṙô ngaich Samu-ĕl tö Sôl, Kulō-ov inlahen man: hö-ö man haköp ngam 
chöngö ngam Mā Tēv ngam Tēv meh, ngam hinôtö meh tö ò: pòn ngaich öre 
töngamuh ngam Mā Tēv nö örheūheu nö haköpngö ngam pūlngö meh i Israĕl. 
14Ngaich pöri ngam pūlngö meh töngamuh nö ötngöhören: ngaich an ngam 
Mā Tēv nö chöh öp tösā ellōn ò tarik, ngaich inrē ngam Mā Tēv nö vīlen ò nö 
rācha i kui vē tarik ò, pò meh më-eṅ öt köp tö ngam hinôtö meh tö ngam Mā 
Tēv.  
15Choholre ngaich Samu-ĕl, ngaich ṙeū-eung Kilkāl nö chuh Kīpiā i Penyamin. 
Kaheuk yik tarik ngaich ang Sôl mi-in ò, tafūölòng yik tarik.  
16Höngngöh nö i Kēpa i Penyamin ang Sôl, Yônatan inrē ök kikōnyö kūön ò, 
tö yik tarik mi-in cha: iyöng Mikmas pöri yik Filistain.  

17Lūöi kiteūm ngaich nö yih nö ṙā-ang elyöngö yip Filistain yip töng 
kamëḵtöre: hēng kiteūm yik lamök el talöökö tökū-ötö ôfrah, ip panam Sūal;  
18Kānngöre ök tahëng kiteūm nö el talöökö chamuh Pethòròn: kānngöre inrē 
ök tahëng kiteūm nö el talöökö ök kūöngö panam ök lātulöng tö achāṙö 
Sīpōim tökū-ötö el tönyalnyi.  
19Ngaich keuheūtngöre chūök im panam Israĕl nö öt ramömu vët: pòn ngö ṙô 
yik Filistain, Hòṅ Hīprū nö öt vī sanëtre, vöire inrē:  
20Ṙòkhöre pöri yik aṅ Israĕl nö chuh in yik Filistain nö hakeutnyö kūö nuk 
kunköh tumlatre, tökeut taseū kūö kunköh tumlat ò, hanīöng ò, sanöh tumlat 
ò inrē;  
21Kunhīölu in pöri cha-a tö kunhīöl kūö sanöh, kunhīöl taseū kūö kunköh 
tumlat, kunhīöl kūö lanòk, kunhīöl kūö hanīöng inrē, vītö kūö insīöich inrē.  
22Ngaich hē ök sakāmö kinyūngö, nö öt sanëtu öt rēhĕn nö vöiyu eltī yik tarik 
mi-in Sôl in Yônatan inrē: höng Sôl, Yônatan inrē ök kikōnyö kūön ò tö-
aṅhaṅvin.  
23Ngaich yik kumyung aṅ Filistain nö kunyī-inyre nö el talöökö Mikmas.  

 1 Samuĕl 14 

Minhòiṅ Lōn Yônatan Nö La-en 

1Ngaich hĕng sumkam fanuk ten angū-ö, hē Yônatan ök kikōnyö kūön Sôl nö 
ngö ṙô tök ṙāl tarik ök kameun kö ök lanaklö ò, Tā-a, tai havāngngöre in yip 
Filistain ip chūök kumyung, ap lamā mū-aṅ. Hö-ö pöri anga-aṅ nö vë-eny 
nang ök yöngre.  
2Höngngöh ang Sôl nö ip manā-angkūö Kīpīa elkatòh ök chōn anār ök mi-i 
Mikròn: tafūölòng yik tarik mi-in ò;  
3Ngaich Ahīchā, ök kikōnyö kūön Ahītöp, mëm Ichapōt, ök kikōnyö kūön 
Finehas, ök kikōnyö kūön Ēli, kūönṙô ngam Mā Tēv i Sailō, nö hayūtöre tö 
sörplis. Öt akahalōn yik tarik tö Yônatan nö kiröönngöre.  

4Ihôi nup talöökö, löknyö Yônatan nö lukkenre nö havāngtöre ip chūök 
kumyung yip aṅ Filistain, hĕng ap ihong umuh tölarak nö hĕng lā, hĕng inrē 
ök ihong tölarak nö im tahëng lā: Pōses minënyi ök hĕng, Sēneh minëyi ök 
tahëng.  
5Kööilö ök linrākö lā kapā nö lākūö Mikmas, lā kūö Kēpā inrē ök tahëng nö 
lòhngö.  
6Ngö ṙô ngaich Yônatan tök ṙāl tarik ök kameunkö ök lanaklö ò, Tā-a, tai 
havāngngöre ip chūök kumyung vē töttunyīnyi: amahtuṙen an ngam Tēv min 
nö hol alaha hā: pò ngam Mā Tēv nö öt sōten inyööken nö lökten i tömaṙôngö 
hēk lökten i töt ṙōl taka.  
7Ngaich ngö ṙô tö ò ök kameunkö lanaklö, La-evṙen man tap ellōn meh: 
havöökūöre, yĕh meuk hol meh chin sā lōn meh.  
8Ngö ṙô ngaich Yônatan, YĔh meuk, hòṅ havāngtöre an in më tarik, ngaich 
ayā-a min hameuktöre in cha.  
9Ngaich yē cha nö ngö ṙô tö hā, Ngöh nan sin hanöng saha ih yihtöre in nāṅ; 
ngaich sökhak min ayā-a öt halöinyköre ip chūökre, uh ai yihtöre in nāṅ; 
ngaich sökhak min ayā-a öt halöinyköre ip chūöre, uh ai yihtöre in cha.  
10Yē cha pöri nö ngö ṙô, Tā-ih yihtöre in ih; ngaich yihtöre min ayā-a; tön 
kēten cha an ngam Mā Tēv nö eltī hā: angū-ö ön ngih min minkahngö e nö in 
hā.  
11Nëtre taka cha-a ngaich nö hameuktöre nö ik chūök kumyung yik aṅ 
Filistain: ngö ṙô ngaich yik Filistian, Yĕh meuk, meutlö yin vē Hīprū nö löklö 
ël nup tömëngö i chūök cha nö hayunngöre.  
12Ngö ṙô yik tarik el ök chūök kumyung tö Yônatan töp kameun kö lanaklö ò 
inrē, Tā-ih yônlö nan in ih, hòṅ ih hameukhömat nāṅ. Ngö ṙô ngaich Yônatan 
tök kameunkö lanaklöre, Tā-a yônlö tömrit chu: tön kēten cha an ngam Mā 
Tēv nö eltī Israĕl.  

13Yônlö ngaich Yônatan nöng hanṙeūlö unôichrit ò inrē ök kameunkö lanaklö: 
fukngö cha-a ngaich nö i kūö Yônatan; ngaich ök kameunkö lanaklö ò nö 
fëlngen cha nö unôichrit ò.  
14Nët anāi tumtak yik tarik raneh pôḵ, Yônatan tök kameunkö lanaklö ò höng 
sā rôta töròngti töfūngö tumlat eltöhĕng kamnāchö ṙôkti ök chūök cha.  
15Kayīna ngaich ök chūök cha, elkahôyö, in yik tarik inrē; hayīna inrē cha-a, 
yik kumlöön holre tök chūök kumyung inrē: kayīna inrē ngam tumlat; kalēḵ 
ngaich ök kinyīnö.  

Ötkô Yik Aṅ Filistain 

16Ngaich yik amahati tarik in Sôl i Kīpia aṅ Penyamin nö ngëicha; ngaich 
meuk, yik tömṙôngö nö payāyi, chuh hī-a cha-a ngaich umū-aṅ inrē.  
17Ngö ṙô ngaich Sôl tö yik tarik yik mi-in ò Kaheūköre yin, ngëichkö öp 
kumröönngöre nö ṙāngen hī. Ngaich hē cha nö keuheūten nö kaheūköre, yĕh 
meuk, öt umuh ngaich ang Yônatan tök kameunkö lanaklö ò inrē. 
18Ngö ṙô ngaich Sôl tö Ahīchā, Kētö ap kasòng ngam Tēv ihih. Pò ök kasòng 
ngam Tēv nö umuh hē e in yik kūön Israĕl.  
19Ṙònghöichṙen Sôl nö vë-ekūö ök kūönṙô, ngaich ök tinṙōlen ik elyöngö yik 
Filistain nö ṙūölöreṙen: ngaich ngö ṙô Sôl tök kūönṙô, Kē-ĕngtīre mana.  
20Hamūlöre ngaich hēḵ Sôl tö yik tarik mi-in ò, yihtöre ngaich nö im 
kinyūngö: ngaich meuk yik tarik nöng kö sapngen höö tö holre, pōihāngen 
ngaich yik tötkô. 
21Ngaich yik Hiprū yik mi-in yik Fililstain sin, yik mi-in cha nö im elyöngö aṅ 
i nuk i chīṙö panam; havöötöre cha-a inrē nö hol yik aṅ Israel yik mi-in Sôl in 
Yônatan inrē.  
22Ngatī inrē yik tarik Israĕl yik mahayunngöre nö i rung panam Ifrēm, hē cha 
nö hang yik Filistain nö falngöre, cha-a inrē töröhlö nö tömkörit cha im 
kinyūngö.  
23Ngatī ngam Mā Tēv nö hayööken Israĕl ik sakāmö angū-ö: vāngngö ngaich 
ngam kinyūngö nö lök Pĕtaven.  

Tökēkaṙen La-en Unôichrit Ök Kinyūngö 

24Öt kalē-en yik Israĕl tö kūö neūkö re ik sakāmö angū-ö, pô Sôl nö kētö 
chöngöre: Töp tö hĕng tak nyama-avkūö nö öt inkôluṙô hanöng sāha ò (Sôl) 
nö havāhalvahre nö in yip lā-al re lökten yik tarik nö öt hĕng tak kamlahkö 
nyā-aṅkūö.  
25Ṙòkhöre ngaich yik tarik nö chuh el inchōn; ngaich kôtö kūö tö hönī nup el 
tumlat nö keuheūtngöre chūök.  
26Ngaich hē yik tarik nö sölta nö el inchōn, ngaich meuk, katāka nuk hönī: öt 
hĕng tak pöri tarik kumpōp kuntī re nö elvāngre; pò yik tarik nö pa-ekūö tö 
ngam töchūökuṙô Sôl.  
27Hö-ö pöri Yônatan nö hanglöre hē ök yöng ò nö kētö chöngö nö in yik tarik 
nö chūkuṙô: lökten anga-aṅ nö kulòktörit ök chōn eltīre, lòktö e ngaich nö ik 
chūök hönī, kupōphöt kuntīre ngaich nö elvāngre; malaklöng mat ngaich 
anga-aṅ.  
28Hĕng tak ngaich ök tarik tö ngö ṙô, Chūökuṙô ap yöng meh taheui nö kētö 
chöngö nö i vē tarik, nö ngö ṙô, Rūtiṙen ap tarik nyamā-aṅvkūö i ngih 
sakāmö. Ngaich yik tarik nö takngö.  
29Ngö ṙô ngaich Yônatan, Kihngen tī öp yöng chu töng panam: vë-ekūö meh 
chin, ngëichkö në mat chu nö malaklöng, pò chu rahëchvat kalahkö ngih 
hönī.  
30Möthë öre, yē vē tarik nö halöngtu kūö töngamuh nö nya-aṅvkūötö nuk pô 
cha nö in yik lā-alre nup kanôtökūö cha ngaich pōihangvah öre yik Filistain 
tögamuh.  
31Löktökūö Mikmas cha-a söl Aichalōn nö kiyung yik Filistain im sakāmö 
angū-ö: pōihangṙen yik tarik nö takngö.  
32Faltöre ngaich yik tarik nö i nuk pô cha, ngaich kē sīṅp kōiny nuā inrē 
ṙatnyö likeun u ngaich nö el tumlat: kē-ĕ u ngaich cha-a nö holtö mahāmre.  

33Vë-eny nang Sôl cha-a ngaich, nö ngö ṙô, Yĕh meuk, köölö fālen yip tarik 
nö im Mā Tēv, pò cha nöng kāḵtö mahāmu Ngaich ngö ṙô-anga-aṅ, Michūḵ 
inlaha yīn: pilön tö kui chu yin yēḵ tö tökiröng ihong i ngih sakāmö.  
34Ngaich ngö ṙô Sôl, Pirātngöre yin in yip tarik, ngö ṙô tö cha, Kö kētö nup 
kōiny nuāre yin ihih in chu, kö kētö nup sīṅp inrē, ṙatnyö likeun u ihih, nya-
āṅvkūö ngaich; uh yin köölö fālen im Mā Tēv i kinā-aṅ töng mahāmre. 
Ṙòkhöre ngaich yik tarik nö kö kētö nuk kōiny nūa in re ik hatööm angū-ö, 
ṙatnyö likeun u ngaich nö umuh. 
35Vīlö tahāklö ngam Mā Tēv ngaich ang Sôl; angū-ö ök raneh tahāklö vahī-il 
ò im Mā Tēv.  
36Ngö ṙô ngaich ang Sôl, Tā-a, töi peūtöre ing hatööm in yip Filistain, öi 
hayëngen cha hanöng saha ap peuheū nö hatlö, un hĕng tit tak tarik inrē 
töṙā-ai nö in cha. Ngaich ngö ṙô cha-a, Kētöre man yēḵ töp tölöök tölōn meh. 
Ngaich ngö ṙô ök kūönṙô, Tā-a töi ṙūötöre ihih im Tēv.  
37Havëkö inlēnöre ngaich Sôl nö im Tēv, Peūtöre öichu in yip Filistain? Kēten 
cha öm min eltī Israĕl? Hö-ö pöri anga-aṅ nö sap ṙô ò ik sakāmö angū-ö.  
38Ngö ṙô ngaich ang Sôl, Ṙūötöre yin ihih, yī-ö mākūö vē tarik: ngëichkö öp 
chūök ngih tökööl i ngih sakāmö hôiṅ akahalōn.  
39Sā ngam Mā Tēv nö tö-aṅ, ngam mahayöölen Israĕl, pòrô min nö Yônatan 
öp kūön chu kikōnyö öthō min anga-aṅ nö öt kapah. Öt hĕng tak pöri in yik 
tarik nö ṙòkhöre samap ṙô ò.  
40Ngaich ngö ṙô anga-aṅ tö yik Israĕl nö ṙòkhöre, hĕng lā yin yī-ö, ngaich 
chū-ö tö Yônatan inrē ngam kūön chu kikōnyö min im tahëng lā. Ngaich ngö 
ṙô yik tarik tö Sôl, Kētöre man sā öp tölöök tölōn meh. 
41Lökten Sôl nö ngö ṙô tö ngam Mā Tēv, ngam Tēv Israĕl, Hameuktö öp 
kintöllö töchip. Kēlöre ngaich Yônatan Sôl inrē: öt kô-òngvah pöri yik tarik. 
42Ngaich ngö ṙô ang Sôl, Kalah taneūngen chu tö Yônatan inrē ngam kūön 
chu. Kēlöre ngaich ang Yônatan.  

43Ngaich ngö ṙô Sôl tö Yônatan, Vë-eny nang chu man töp fālen meh. Ngaich 
vë-eny nang ò Yônatan, nö ngö ṙô, Kô-en chin taheui rahëichvat kalahkö hönī 
nö i kūö ök chōn ök mi-eltī chu; yĕh meuk, ngaich chin yin kapah.  
44Ngaich ngö ṙô Sôl, Ngatī tī An ngam Tēv möthë inrē: pò meh ngaich ötkô öt 
kapah, Yônatan.  
45Ngaich ngö ṙô yik tarik tö Sôl, Kapah ap min Yônatan, öp töpōyen tī tö 
inyöölen in Israĕl? Sōḵoti An ngam Tēv: sā ngam Mā Tēv nö tö-aṅ, öt hĕng 
milöichö keūyö el kui ò tösuktöre min nö el tumlat; pò ò nö hol tī ngam Tēv i 
ngih sakāmö. Ngaich yik tarik nö kēnyen Yônatan lökten ò nö öt kapah.  
46Ṙāngenre ngaich Sôl nö fachūrit yik Filistain: ngaich yik Filistain nö chuh i 
chūökre.  

Ṙētak Sòl Nö Hayöng Tö Yik Inkūönö 

47Hē Sôl ngaich nö kē ngam pūlngö Israĕl, keuheūtngöre lā-a ngaich anga-aṅ 
nö kiyung yik lā-alre, lā-al Mô-āp, lā-al yik kūön Amön, lā-al Ētöm, lā-al yik 
rācha aṅ Sōpah, lā-al yik Filistain inrē: öt kô-òtī anga-aṅ tö cha ip töng lā-a 
kū-ö ò.  
48Öt pinhë-eṅvkūö anga-aṅ inrē, ngaich kiyung yik aṅ Amelek, ṙānyen yik 
Israĕl inrē nö ṙā-ang eltī cha yik mahayëngen cha.  
49Vē yin kikōnyö kūön Sôl, Yônatan, Isvī, Malkesuā inrē: në nun minënyi nak 
tönët tak kikānö kūön ò; Merap minënyö ök lanòh, Maiköl minënyö ök ṙālö:  
50Ahīnōam minënyi ök pīhö Sôl ök kūön Ahīma-as: Apnör minënyi ök 
yöngkūö yik kumyung in ò ök kikōnyö kūön Nör, kōinyyöng Sôl.  
51Kis ök kikōnyö yöng Sôl: Nör inrē kikōnyö yöng Apnör nö kikōnyö kūön 
Apī-el.  
52Irô-òtö nuk sakāmö Sôl ök yöng kinyūngö lā-al Filistain: ngaich hē Sôl nö 
meuk tökalēk tarik, hēk tarik tötpa-ekūö kē an ngaich anga-aṅ nö in ò.  

1 Samuĕl 15 

Kiyung Lā-al Yik Amëlek 

1Ngaich Samu-ĕl nö ngö ṙô tö Sôl, Tīntu chin tö ngam Mā Tēv öich hacham 
elkui meh rācha i kui vē tarik ò, i kui Israĕl: lökten man yĕh hangihtöre tö në 
ṙô ngam Mā Tēv.  
2Ngö ṙô An ngam Mā Tēv yip tömaṙôngö, Mikahngö nuk tī Amelek chin tö 
Israĕl, tö inlahen ò nö el talöökö nö lā-al ò, hē ò nö yih nö ṙā-ang Aikup.  
3Kiröönngöre man kuṙòh töngamuh kiyūngö Amelek, ahatngö tīre piyāingö 
nup taṙòkhöre in cha, un aṙēlöng cha-a inrē; hĕnghöre fëlngö kikōnyö kikānö 
pöri inrē, tënö nyīö töṙòngmö pōḵ inrē kōiny nuā, sīṅp inrē, ūṅt köttö inrē.  
4Havëtö yik tarik ngaich ang Sôl, kaheūkö cha ngaich nö i Tilēm, nëtòng 
köṅny kumröön tarik, söm köṅny inrē tarik aṅ Yūtā.  
5Yih ngaich Sôl nö i elpanam Amelek, el achāṙö ngaich nö höng.  
6Ngö ṙô ngaich Sôl tö yik aṅ Kēn, Kuṙòh, kiröönngöre yin, kē-ĕngre ṙā-ang in 
yip aṅ Amalek, hòṅ yīö öt halëli tö chu anòngngen cha: tön hameuk tö 
miṙēlōnre yin misī tö yik kūön Israĕl nö ṙòkhöre, hē cha nö yih nö ṙā-ang 
Aikup. Lökten yik aṅ Kēn nö kiröönngöre nö ṙā-ang in yip aṅ Amelek.  
7Fël yik aṅ Amelek ngaich ang Sôl löktökūö Havīla yē meh kūötö Sūr, ap i 
kūöngö Aikup.  
8Kē-ĕ Akak anga-aṅ nö aṅ in ök rācha yik aṅ Amelek, hatngö tī pöri nö 
halëlngö yik tarik nö aṅ tī tö fël.  
9Aṙēlöng pöri Ākak tö Sôl tö yik tarik inrē, tö nup tökôlò sīṅp, kōiny nuā inrē 
tö nuk tö-alahavö, kūön sīṅp inrē ṙòkhöre inrē nup töng kôlò, sōḵ cha-a nö 
ahatngö tīre nö halëlngö u: höng nuk tötkôlò tösō-ov inrē anū-ö halëlngö cha 
nö ahāti.  

Sō-ovö Sôl Nö Rācha 

10Yih ngaich ngam ṙô ngam Mā Tēv nö in Samu-ĕl, nö ngö ṙô, 
11Paṙūtalōn chin töre ha-ūichlen Sôl nö rācha: pò ò nö havööngö kūöre tö 
tinöömörit chu, öt teūngen inrē nö hateungngö nuk chöngö chu. Līn ngaich 
ang Samu-ĕl, hĕng mitööm ṙô ngaich anga-aṅ nö peuiny hökūö ngam Mā Tēv.  

12Ka-euilökūö ngaich Samu-ĕl nö choholre tö peuheū nö höngkūö Sôl; ngaich 
vënyu nang ang Samu-ĕl tö e tö Sôl nö yih nö i Kārmel, yĕh meuk, vīlö 
minkahngöre apa, nö havötköre, ṙūöhöngre nö ngaich inrē nö chuh Kilkāl.  
13Yih ngaich Samu-ĕl nö in Sôl: ngaich ngö ṙô Sôl tö ò, Tökôlò man yēḵ i 
ngam Mā Tēv: ngaich chin hateungngö chöngö ngam Mā Tēv. 
14Ngaich Samu-ĕl nö ngö ṙô, Asuh pöri öp umuh tömëṅaṙô sīṅp nö el nang 
chu, tömū-aṙô inrē ahang ṙô chu kōiny nuā?  
15Ngö ṙô ngaich Sôl, Kum cha nuk nö ṙā-ang in yip aṅ Amelek: pò yik tarik nö 
ṙāḵlö nup tökôlò sīṅp kōiny nuā inrē, nö tökētu nö im Mā Tēv ngam Tēv meh: 
halëli nuk nö ahāti chööḵṙen u.  
16Ngaich Samu-ĕl nö ngö ṙô tö Sôl, Ngöhsin, hòṅ vë-eny nang meh chin tö ṙô 
ngam Mā Tēv tö chu i ngih hatööm. Ngaich ngö ṙô anga-aṅ tö ò, Yĕh ṙô-òv.  
17Ngö ṙô ngaich ang Samu-ĕl, Pòrô man misī öm tökūöṅnö tö matre, ngaich 
öt vīlöng hòng më-eṅ yöng kūö yip miyöngö Israĕl? Hachāmö kui më-eṅ 
ngaich töm Mā Tēv öm rācha i kui Israĕl;  
18Tīnngen meh ngaich ngam Mā Tēv ik töhĕng kinröönngö, nö ngö ṙô, Kuṙòh 
halëlngö yip tököölö fālen aṅ Amelek ahatngen cha, kiyūngö cha inrē hanöng 
saha cha nö keuheūtngöre vah.  
19Kūöyòh öm pökeh ngaich öthang ṙô ngam Mā Tēv, ngaich pöri öm kiteūlöre 
i kui nup pôḵre, ngaich chōichö la-en tö tötlöök i kūö ngam Mā Tēv?  
20Ngö ṙô ngaich Sôl tö Samu-ĕl, Hòṅ, ngaich chin hang ṙô ngam Mā Tēv, 
ngaich inrē kiröönngöre el ngam talöökö tinīnngö chu tö ngam Mā Tēv, 
ngaich öich kumten Ākak öp rācha aṅ Amelek, halëlngö yik aṅ Amelek inrē 
nö ahāti.  
21Kē nuk pôḵre pöri vē tarik, sīṅp kōiny nuā inrē nup yöngkūö nup töhet 
chehen, nö kētu nö im Mā Tēv ngam Tēv meh nö i Kilkāl.  
22Ngaich ngö ṙô ang Samu-ĕl, Kiröngö lōn Ang ngam Mā Tēv nö i töföngö 
tökētu i tökētu inrē, nö sā öp hināngö ṙô ngam Mā Tēv? Yĕh meuk ngam 

hinang chöngö nö tömöthë tö tökētu, ngam hināngö inrē nö möthë tö tö 
sangöṅ kūön sīṅp.  
23Pò ngam inhôngen nö sā ngam vinīngen nö tökööl, ngam nganë-eṅ ellōn nö 
sā vinë-eṅkūö insātēv nup taraf inrē. Pò meh ngaich sō-o ṙô ngam Mā Tēv, sō-
en meh An anga-aṅ inrē nö ngaich öm rācha i kui Israĕl.  
24Ngaich ngö ṙô Sôl tö Samu-ĕl, Ngaich chin köölö fālen: pò chu ngaich 
tôichngen tö chöngö ngam Mā Tēv: tö nup ṙô meh inrē: pò chu pa-ekūö tö yip 
tarik, ngaich öich hang ṙô cha.  
25Yĕh lökten ngaich, vë-ekūö meh chin aṙēlö tökööl chu, havantöre më-eṅ 
inrē in chu hēk, hòṅ chu salām ngam Mā Tēv.  
26Ngaich Samu-ĕl nö ngö ṙô tö Sôl, Hö-ö chin hòṅ havantöre in meh” pò meh 
ngaich sō-o ṙô ngam Mā Tēv ngaich inrē ngam Mā Tēv nö sō-en meh rācha i 
kui Israĕl.  
27Ngaich hē Samu-ĕl nö havöökūöre nö kiröönngöre, kētö tīre ngaich anga-aṅ 
nö ik tökiröng inyut ò ik pinnyūtö i ṙat e, takach angū-ö ngaich.  
28Ngaich Samu-ĕl nö ngö ṙô tö ò, Tikāichngö ngam pūlngö Israĕl an ngam Mā 
Tēv nö ṙā-ang in meh i ngih sakāmö, kēngö e inrē nö ngaich nö ip hol meh, 
öp tö-ĕhten tö meh.  
29Ane inrē ngam kumlēḵ Israĕl min nö öt minyôiny öt rēhĕn nö havöötö 
ellōnre; pò ò nö öt tarik, nö mahavöötö ellōnre.  
30Ngaich ngö ṙô anga-aṅ, Ngaich chin köölö fālen: vë-ekūö meh chin, sòk 
man milēken chu i kūö vē mākūö vē tarik, i kūö Israĕl inrē, havantöre hēk 
öm in chu, hòṅ chu salām ngam Mā Tēv ngam Tēv meh.  
31Lökten Samu-ĕl nö hēk nö in Sôl; salām ngam Mā Tēv ngaich ang Sôl.  
32Ngaich ngö ṙô ang Samu-ĕl, Kēten Ākak yin ihih in chu öp rācha aṅ Amelek. 
Höng ṙamtöhëichlōn Ākak nö yihtöre nö in ò. Ngaich ngö ṙô ang Ākak, 
Ngaichngen ök öre chanöökö kinpaha.  

33Ngaich ngö ṙô ang Samu-ĕl, Sā ök fël meh nö öt kūönu tī tö kikānö, ngatī 
min öp yöng meh kikānö nö öt kūön-nu i tum tak vē kikānö. Fangngen Ākak 
ngaich Samu-ĕl nö pinyë-enyö i Kilkāl i kūö ngam Mā Tēv.  
34Chuh Rāma ngaich Samu-ĕl; chuh patīre inrē Sôl nö i Kīpīa öp panam Sôl.  
35Öt yihköre ngaich Samu-ĕl nö meuk kūö Sôl hanöng saha kinpaha ò; pò 
Samu-ĕl nö haṙīvhen Sôl ngaich ngam Mā Tēv nö haṙiv töre nö vīlen Sôl nö 
rācha i kui Israĕl.  

 1 Samuĕl 16 

Hachāmökui Tāvit Nö Rācha 

1Ngaich ngam Mā Tēv nö ngö ṙô tö Samu-ĕl, I rô-òtö miṙivlōn öm min tö Sôl, 
yĕh meuk tö chu ngaich sō-en ò nö rācha nö i kui Israĕl? Asëlö aṅ ngam 
sinrōl man tö tavī-i, kuṙòh, töich tinngen meh in Yēsī öp aṅ Pĕtlihem: tön i 
yip kūön ò chin kikōnyö meukṙenre tö rācha.  
2Ngaich ngö ṙô Samu-ĕl, Sitih kanô-òṅ öich kiröönngöre? Fëlngen chu öp yih 
min Sôl yē ò nö hāngö e. Ngaich ngö ṙô ngam Mā Tēv, Kē kōiny man kun nuā 
hĕng nòng kum meh, ngaich ngö ṙô pömchö, Yih chin kētö tökētu im Mā Tēv.  
3Havëten Yēsī nö ip tökētuvö, hameukhömat meh chin min töp inlahen meh: 
hacham el kui ò pömchö öp töminënyu tö ṙô chu min in meh.  
4Ngaich Samu-ĕl nö teūngen tö ök ṙô ngam Mā Tēv, ngaich yih nö i Pĕtlihem. 
Ngaich yik mā im el panam nöng kichëyöre nö yih nö höngkūö ò, nö ngö ṙô, 
Lāmö yanīhih ömeh?  
5Ngaich ngö ṙô anga-aṅ, Lāmö yanīhih chin: yih chin kētö tökētu im Mā Tēv: 
ahetlöre yin, yihtöre in chu ing tökētu. Ahetlen Yēsī ngaich anga-aṅ tö yik 
kikōnyö kūön ò, havëten cha ngaich nö ik tökētu.  
6Ngaich, hē cha ngaich nö yih, hatīönken Ēlīap ngaich anga-aṅ nö ngö ṙô, 
Ngòh takô an nö ngaich i kūö ò töhachāmö kui tö ngam Mā Tēv.  
7Ngö ṙô pöri ngam Mā Tēv tö Samu-ĕl, Uh man ngëichkö arëkūö ò hēk um 
ngëichkö rôlòng ò; sō-en ò chin; pò ngam Mā Tēv nö öt sā mat tarik nö meuk; 
pò ngòh tarik nöng meuk lā-uk, meuk ellōn pöri ngam Mā Tēv.  

8Havëten Apīnatap ngaich Yēsī, ngaich hōten ò nö lökngö kūö Samu-ĕl. 
Ngaich ngö ṙô anga-aṅ, Öt rēhĕn ön ngòh nö katöllöng tö ngam Mā Tēv.  
9Hōten Sāma ngaich Yēsī nö lökngö in ò. Ngaich ngö ṙô anga-aṅ, öt rēhĕn ön 
ngòh nö katöllöng tö ngam Mā Tēv.  
10Ngaich Yēsī nö hōten yik tösat tak kikōnyö kūön ò nö lök ngö kūö Samu-ĕl. 
Ngaich Samu-ĕl nö ngö ṙô tö Yēsī, Öt katöllöngö yin vē tö ngam Mā Tēv.  
11Ngaich Samu-ĕl nö ngö ṙô tö Yēsī, Ṙòkhöre aich vē kūön meh nö ihih? 
Ngaich ngö ṙô anga-aṅ, Öp manāngö takô apa tö-öl, yĕh, meuk, aṅtö nup sīnp 
ap. Ngaich Samu-ĕl nö ngö ṙô tö Yēsī, Tīnngö kame-eṅren ò: tön rö-ö in kô 
höng ūichhakṙen hanöng saha ò nö yih.  
12Tīnhang anga-aṅ ngaich, ngaich kēhĕtnen ò. Töturëṙökūö ök tövāyö arëkūö 
inrē, vāyö mineūkö inrē. Ngaich ngö ṙô ngam Mā Tēv, Chöholre, hacham, 
elkui ò: tön anga-aṅ an.  
13Kē ök sinrōl tavī-i ngaich Samuĕl ngaich hacham el kui ò nö elṙôngö yik 
mëm ò: ngaich ngam ma-alaha aṅ im Mā Tēv nö kalēḵ nö teungtöre nö i kui 
Tāvit löktökūö ik sakāmö angū-ö nö iṙūöhöröön. Hōklöre ngaich Samu-ĕl, 
ngaich chuh Rāma.  

Elpatī Sôl Ang Tāvit 

14Ngaich ök ma-alaha aṅ im Mā Tēv nö ṙāngen Sôl, ngaich hakihten ò ök 
tötlöök ma-alaha aṅ im Mā Tēv.  
15Ngaich ngö ṙô yik tarik Sôl tö ò, Yĕh meuk, hakihtuṙen man tö ngam 
tötlöök ma-alaha aṅ im Tēv.  
16Tölṙô vē tarikre an yēḵ ngam Mā ih, vē mi-ikūö ò, nö hĕng tak chahöh tö 
tarik öp töhuveū nö röng hārp: ngaich mīnö, hē ngam tötlöök ma-alaha aṅ im 
Tēv nö in meh, röng min ngaich anga-aṅ nö aṅtī tö kuntire, ngaich lööken 
min më-eṅ.  
17Ngaich ngö ṙô Sôl tö yik tarikre, Meukten chu yin ngaich tö tarik hĕng tak 
öp tökô nö vāyö tī nö röng, ngaich kēten ò in chu.  

18Ngaich hĕng tak ök ṙāl tarik samap ṙô, nö ngö ṙô, Yĕh meuk, meuk öp kūön 
Yēsī chin chū-ö hĕng tak aṅ Pĕtlihem öp töhuveū nö röng tökalēḵ inrē nö 
tarik töt pa-ekūö, kumyung öp inrē nö tarik, tö akaha vane-enkūö, tövai inrē 
nö tarik in ò inrē ngam Mā Tēv.  
19Lökten Sôl nö tīnngö ma-ahānga nö in Yēsī, nö ngö ṙô, Tīntap kūönre man 
Tēvit in chu, öp mī-i nup sīṅp.  
20Hĕng nòng kahë ngaich Yēsī tö köttö tö aṅ uk tö rôtī, hĕng ök uk chūök 
vāin inrē hĕng nòng kun pököre, söömtu anū-ö nö in Sôl nö kum ök kūön ò 
Tāvit.  
21Chalô ngaich Tāvit nö in Sôl, ngaich sökhak nö i kūö ò: kirööngen 
hanāngenlōn ngaich anga-aṅ tö ò; kētöre anga-aṅ ngaich nö kameunkö ök 
lanaklö ò. 
22Ngaich söömtö ṙô Sôl nö in Yēsī, nö ngö, Vë-ekūö meh chin, hökngen Tāvit 
nö sökhak nö i kūö chu; tön hāngen chin tö ò.  
23Ngaich angū-ö hē ngam tötlöök ma-alaha aṅ im Tēv nö in Sôl, kē ök hārp 
ngaich Tāvit, ngaich röng nö aṅtī tö kuntīre: lööklöre alaha ngaich Sôl, 
ngaich lööken, ṙāngen ò ngaich ök tötlöök ma-alaha.  

1 Samuĕl 17 

Pöökken Yik Israel Ang Kōlīat 

1Ik hē e yik Filistain nö hamūl yik kumyungre nö kiyung, hamūlöre cha-a 
ngaich nö i Sōkō öp panam Yūtā, iyöngtöre ngaich nö ihôi Sōkō tö Asëka, i 
Efestamim.  
2Ngaich Sôl tö yik tarik Israĕl inrē nö hamūlöre ngaich iyöngtöre nö el achāṙö 
Elah, haṙāköre ngaich nö lā-al yik aṅ Filistain nö kiyung.  
3Söklöre ngaich yik Filistain nö hĕng lā nö i kui rôngö, sökhak inrē yik Israĕl 
nö im tahëng lā rôngö; achāṙö ök ihôi cha.  
4Ngaich hĕng tak ök nangnyi tökalēḵ kumnyī-inyre nö ṙā-ang elyöngö yik 
Filistain, Kōliat minëyi aṅ Kāt, tö tafūöl sumkôngö hĕng innyāk eltī rôlòng.  

5Sapīövu anga-aṅ nö el kuire tö mās, hayūtö alaha inrē anga-aṅ tö vët inyut; 
ngaich taneui köṅny siköl lumngan ök inyut ò mās.  
6Mās nup inrē innyīng kalröön ò hĕng nòng ök mās vöi ò ihôi kūöhanīöng ò.  
7Ngaich ök haṙah ök vöi ò nö sā yöngtī kumpāt hilā; sātòng siköl lummgan ök 
vët kūö ök vöi; urēhĕkūö ò ök kameunkö lanaklö ò nö kiröönngöre.  
8Söklöre ngaich anga-aṅ ngaich hūkö yik kumyung aṅ Israĕl, nö ngö ṙô tö 
cha, Kūöyòh öyih kunyī-inyre höng haṙāköre im kinyūngö? Röh öich chū-ö 
öich Filistain, ngaich yī-ö tarik Sôl? Hĕng tak katöllö yin tö tarikre, hök-ngen 
ò nö peūtöre nö in chu.  
9Ngaich yē ò min nö kô nö kilöönö chu, kumpaha chu inrē, ngaich īhö min 
kūön alaha yīö: Yē chu pöri mihôin tö ò, kumpahan inrē ngaich yī-ö min tarik 
ih mameukṙen ih inrē.  
10Ngö ṙô inrē ök Filistain, Miṙēngö vē kumyung chin aṅ Israĕl töngamuh; kētö 
tarik yin hĕng tak in chu, hòṅ ai kilöönö höö. 
11Ngaich hē Sôl tö yik aṅ Israĕl inrē nö ṙòkhöre nö hang në ṙô ök Filistain öt 
ōtre kumlēḵ cha-a ngaich, kiröngö pinhe-eṅkūö inrē.  

El lnrūkui Sôl Ang Tāvit 

12Kūön ök aṅ Efrā ök Tāvit i Petlihem Yūtā, ök töminënyu tö Yēsī; hëvhör 
maneuk kūön anga-aṅ tö kikōnyö: köṅny ök tarik hē nuk sakāmö Sôl, sööḵlö 
samyeūheu nö i tarik.  
13Lūöi tak yik maṙöinylö kūön Yēsī mi-in Sôl nö ngaich im kinyūngö: në nun 
minënyö yik tölūöi tak kūön ò tö ngaich nö im kinyūngö, Ēlīap ök lanòh, 
ṙanët ò ang Apīnatap, linūöyö inrē ang Sāma. 
14Ṙālö takô ang Tāvit: ngaich yik tölūöi tak maṙöinylö nö in Sôl.  
15Ngaich höng havöt ang Tāvit nö ṙā-ang in Sôl nö ha-aṅlö nuk sīṅp ök 
yöngre i Pitlihem.  
16Ṙūötöre ök Filistian peuheū harap inrē nö fën anāi sumkam nö hameuktöre.  

17Ngaich ngö ṙô Yēsī tök kūönre Tāvit, Hĕng nyanum kahë man tö tönyô piôk 
kum meh i yip mëm meh, tö në inrē tösöm rôti, kĕ-ĕ u ka-eūyen in yip mëm 
meh ip elyöngö;  
18Kē në inrē tösöm chīs löö ip yöngkūö töhĕng köṅny, ngëichkö yip mëm re 
inrē yĕn lööken, kē inmeuktöre pömchö in cha töre öm teūngen.  
19Ngaich Sôl, tö cha inrē, tö yik tarik Israĕl nö ṙòkhöre, nö el achāṙö i Ēlah, 
nö kiyung yik Filistain.  
20Ka-euilökūö ngaich Tāvit nö choholre tö peuheū, ṙāngö nuk sīṅp ngaich nö 
ik töhĕng tak yōmṙen, kē kumre ngaich, ngaich kiröönngöre, sā tinöölô ò tö 
Yēsī; yihtöre anga-aṅ ngaich nö i chūök nuk inröl, hē ṙô yik kumyung nö hū-a 
nö kiröönngöre nö chuh im kinyūngö.  
21Ngaich yik Israĕl tö yik Filistain inrē nö hatöök yik kumyung nö lā-alre.  
22Ngaich Tāvit nö ṙāngö nuk kum re nö eltī ök yōm kūmö, faltöre ngaich nö i 
yik kumyung, ngaich yihtöre nö salām yik mëm re. 
23Ngaich hē ò nö ve-ekūö cha, yĕh meuk, peūlöre ök nangnyi kumlēḵ ök 
Filistain aṅ Kāt, Kōlīat minënyi nö ṙā-ang i töököyik Filistain, ngaich nöng 
hĕngren ṙô nö ṙô-òv: hāngö u ngaich ang Tāvit.  
24Ṙòkhöre ngaich yik tarik Israĕl, hē cha nö meuk yik tarik, nö falngöre tö ò, 
ngaich pōi pinhe-eṅkūö.  
25Ngö ṙô ngaich yik tarik Israĕl, Meuk ngòh tarik öyih ngòh pameūlöre? Kô-
en an nö peūlöre nö mumṙēngen Israĕl: hakôlöng ṙô öp min tarik töp rācha 
öp tökô nö fëlngen ò, tö tökiröngen kanôlò, ngaich kētu min öp kūön ò 
kikānö, nö in ò, ngaich vītu min öp patī öp yöng ò nö töṙālöngö nö in Israĕl.  
26Ngö ṙô ngaich Tāvit tö yik tarik töng sökhak nö in ò, Suh ap min mineukṙen 
ap tarik tökapahatī tö ngòh Filistain nö kēngö ngam minṙēngö nö ṙā-ang in 
Israĕl, Achīö ṙöng ang ngòh töttunyīnyi Filistain, töhòṅ miṙēngö vē 
kumyunglö ngam tö-aṅ Tēv? 

27Ngaich yik tarik nö ngö ṙô nö sap ṙô ò, Ngö inkôlò öp min tarik tökapahatī 
tö ò.  
28Hang ṙô ò ang Ēlīap ök maṙönylö mëm ò hē ò nö ve-ekūö yik tarik; hūlökūö 
tanānyö ngaich ang Ēlīap nö in Tāvit, ngaich ngö ṙô anga-aṅ, Kūöyòh öm 
yih? In chīö nup töharoh tum nòng sīṅp nö ṙā-ai tö meh nö el tönyalnyi? 
Akahalōn chin tö inkeūlen meh, tö ngam minôṙô ellōn meh inrē: pò meh 
yihtökūö öm töhòṅ meuk kinyūngö.  
29Ngaich ngö ṙô Tāvit, Asuh ap inlahen chu taheui? öt tö-chööḵnyu ökuh?  
30Havööngö-kūöre ngaich anga-aṅ tö ò nö ik tahëng taka, ngaich nöng 
hĕngren ṙô; ngaich yik tarik nö sap ṙô ò nö hēk nöng sā ök mu-urĕh ṙô.  
31Ngaich hē nuk ṙô nö hāngö nuk ṙô Tāvit, ahangnyu ngaich anū-ö tö cha nö i 
kūö Sôl; tīnngö mahavëken ò ngaich anga-aṅ.  
32Ngö ṙô ngaich Tāvit tö Sôl, Un tarīk törötngö rāi tökūö ò; ngòh tarik meh an 
min kumröönngöre nö kilöön ngòh Filistain.  
33Ngö ṙô ngaich Sôl tö Tāvit, Ötkô man më-eṅ kiröönngöre lā-al ngòh 
Filistian öm kilöönan: pò meh höng nyīö, ngaich anga-aṅ nö kumyung nö 
tarik löktö ik nyinī-öre.  
34Ngö ṙô ngaich Tāvit tö Sôl, Aṅtö sīṅp öp yöng re ön ṙung ngòh tarik meh; 
ngaich yē lāyön hēk për nö kapngö kun pököre nö i nup pököre,  
35Lūḵ an chū-ö ngaich, ngaich fëlan, ngaich ṙānyen ò nö ṙā-ang elvāng ò: 
ngaich yē ò nö hòṅ kāpö chu, kē sanôi kūö ò chū-ö ngaich fëlan ngaich, 
kapaha tī ngaich tö ò.  
36Hĕnghöre fël lāyön ön ngòh tarik meh për inrē: ngaich ngòh töttunyīni 
Fillistain nöng sā töhĕng nòng tö u, yĕh meuk öm tö ò nö miṙēngö vē 
kumyunglö ngam tö-aṅ Tēv.  
37Ngaich ngö ṙô Tāvit, Ṙānyen chu an ngam Mā Tēv ṙā-ang i kūö kinsòh 
lāyöng, ṙā-ang i kūö kinsòh për inrē, ṙānyen chu an min ṙā-ang eltī ngòh 
Filistain. Ngaich ngö ṙô Sôl tö Tāvit, Kuṙòh, in meh an yēḵ min ngam Mā Tēv.  

38Hayūtö Tāvit ngaich Sôl tök inyutre, sumpīövlen ò inrē tök mās sapīöv nö i 
kui ò, hayūtan inrē tök vët inyut.  
39Hamöplö ṙat re ngaich Tāvit nö holtö ök sanët nö ik inyut ò, kalahtenre 
anga-aṅ ngaich nö kirööngöre; pò ò nö töt ulòhten nö ngatī. Ngö ṙô ngaich 
Tāvit tö Sôl, Hö-ö chin kô kiröönngöre chehentö në; pò chu öt ulòhten tö u. 
Ṙòngngö u ngaich Tāvit nö ṙā-ang in ò.  
40Kē ök tinkungre anga-aṅ ngaich nö eltī re, ngaich katöllö tömilön ihong, 
taneui, nö ṙā-ang el ök kun töhëm mak, chaplö u ngaich nö el ök inyul yōm 
pököre ök mi-in ò, ök kun inyul in ò; eltī ò ök kun inyul in ò; eltī ò ök chinvil 
kunleh ò inrē: haröhtöre ngaich anga-aṅ nö ik Filistain,  

Mihòiṅ Tāvit Tö Kōlīat 

41Yihtöre ngaich ök Filistain ngaich haröhtöre nö in Tāvit; ngaich ök tarik 
kameunkö ök lanaklö ò nö urēhĕkūö ò.  
42Ngaich hē ök Filistain nö chingā-aṅl kūöre, ngaich meūkö Tāvit, ahūöngen 
ò ngaich anga-aṅ: pò ò nö töng ayal, turë elmat, keuheūtlöre inrē nö vāyö 
arëkūö.  
43Ngaich ök Filistain nö ngö ṙô tö Tāvit, Am öichu, töp lökten meh yihtöre in 
chu höng tinkūngu? I nup tēvre ṙô ngaich ök Filistain nö rūtngövah Tāvit.  
44Ngö ṙô ngaich ök Filistain tö Tāvit, Ta-ih hòṅ chu kētö ngam alaha meh i në 
chehechōn el kuföt, i në töṙeūla inrē el kahôyö.  
45Ngö ṙô ngaich Tāvit tök Filistian, Yih man më-eṅ in chu öm sanëtu, vöiyu, 
lanāku elngòh inrē? Yih pöri chū-ö in meh i mine-eny ngam Mā Tēv yip 
tömaṙôngö, ngam Tēv vē kumyung aṅ Israĕl, vē tömiṙē-ĕyö tö meh.  
46I ngih sakāmö an min ngam Mā Tēv nö kēten meh eltī chu; ngaich chū-ö 
min fëlngen meh, kēngö ngam kui meh inrē nö ṙā-ang in meh; kētö nup 
tökapah alaha yip kumyung aṅ Filistain inrē i ngih sakāmö nö i në chehechōn 
el kuföt i nup tötainy töṙeūla inrē el ngih tumlat; hòn ṙòkhöre në panam nö 
akahalōn tö Israĕl nö Tēvu:  

47Hòṅ vē ihih inrē nö ṙòkhöre tömūlhaka nö akahalōn tö ngam Mā Tēv nö öt 
aṅtī tö sanët vöi inrē nö hayöölen: pò ngih kinyūngö nö kinyūngö ngam Mā 
Tēv, ngaich kēten meh min anga-aṅ eltī ih.  
48Ngaich, hē ngam Filistain nö choholre, yihtöre nö haröhtöre nö höngkūö 
Tāvit, ka-eūyen ngaich Tāvit, faltöre ngaich nö i yik kumyung nö höngkūö ök 
Filitain.  
49Sëphöttīre ngaich Tāvit nö el ök inyulre, hēngö kahënyi ngaich tö ihong, 
chuvīlö e ngaich, ngaich ök Filistian nö nyāha māl; talöphötvö ngaich ök 
ihong nö i māl ò, tafahkūö ngaich anga-aṅ nö fukngö nö el tumlat.  
50Höng aṅtī tö chinvil kunleh ihong inrē ang Tāvit nö mihôiṅ tök Filistain, fël 
ök Filistian inrē, ngaich kumpahangvah ò; hö-ö pöri Tāvit nö aṅhaṅv eltī tö 
fël.  
51Faltöre ngaich Tāvit, söklöre ngaich nö i alaha ök Filistain, kē ök fël ò 
ngaich, ngaich hōknyen ò nö rā-ang el ök inyul ò, kumpahang vah ò ngaich, 
aṅtīten tö ò inrē nö rökngö ök kui ò. Hē yik Filistain ngaich nö meuk ök 
nangnyi tökalēḵ kūö cha nö kapah, falngöre cha-a ngaich.  
52Ngaich yik tarik Israel tö yik aṅ Yūtā inrē nö choholre, ayôṙa inrē, ngaich 
lūḵ yik Filistain, hanöng saha sanölta cha nö i Kāt, i nuk inkūp Ĕkròn. Ngaich 
yik tönyahavö Filistain nö fukngö nö el talöökö chamuh Sa-arēm, söl i Kāt, 
Ĕkròn inrē.  
53Havantöre ngaich yik kūön Issrel nö ṙeū-eung i linū-u yik Filistain, piyāingö 
ök elyöngö cha ngaich cha-a. 
54Kē ök kui ök Filistian ngaich ang Tāvit, ngaich kētö e nö i Yērusalem; ṙātu 
pöri ök lanaklö ò nö el rūkui ò.  

Hameuṅktuvö Tāvit Nö I Kūö Sôl 

55Ngaich hē Sôl nö meūkö Tāvit nö lā-al ök Filistain, ngö ṙô ngaich anga-aṅ tö 
Apnör, ök yöngkūö kumyung, Apnör, kūön chīö ang mgòh tö-ayal? Ngaich 
Apnör nö ngö ṙô, Sā ngam nômö meh nö tö-aṅ öt huveū-euṙô chin, Ō rācha.  
56Ngaich ngö ṙô ök rācha, Hatöngtöre man töp tökūönu tö ngòh nyīö.  

57Ngaich hē invantö Tāvit nö rā-ang finëlngö ök Filistian, kē an ngaich Apnör, 
ngaich kēten ò nö i kūö Sôl nöng aṅhaṅv eltī tök kui ök Filistain.  
58Ngaich Sôl nö ngö ṙô tö ò, Kūön chīö öm më-eṅ, me-eṅ ṙāl tarik? Ngaich 
sap ṙô ò Tāvit, Kūön öp tarikmeh chin Yēsī aṅ Petlihem 

 1 Samuĕl 18 

1Ngaich, hē ò nö keuheūtô nö ve-ekūö Sôl, ngaich ök ellōn Yônatan nö mūlta 
nö i ellōn Tāvit, hangenlōn ngaich Yônatan tö ò sā hanāngenlōn ò tö re.  
2Kē an ngaich Sôl ik sakāmö angū-ö, ngaich öt hòṅ halöngngen ò nö 
kiröönngöre nö chuh patī ök yöng re.  
3Kūöre ngaich Yônatan nö hāngenlōn tö ò nö sālōn retöre, vī kinlēḵngôre 
ngaich anga-aṅ nö in Tāvit inrē. 
4Luhngö ök tö-aṙū inyut re ngaich Yônatan ök mī-i alaha ò, ngaich kēten e nö 
in Tāvit, tök tökiröng inyut ò inrē, tök sanët ò, tök linreny ò, tök inmöpṙat ò 
inrē.  
5Kiröönköre ngaich Tāvit ip töng kū-ö tī Sôl nö tīnngen ò, akahaṙa inlahen 
inrē: asöklöng anga-aṅ inrē tö Sôl nö i kui yik tarik kumyung, ngaich tölöök 
angū-ö nö i kūö yik tarik nö ṙòkhöre, i kūö yik tarik Sôl inrē.  

Vööngö Sôl Tö Tāvit 

6Ngaich ik yanīhi cha, hē Tāvit nö havan nö ṙā-ang i finëlngö ök Filistian hē 
yik kikānö aṅ ël nuk elpanam Israĕl nö kunyī-inyre, tikökṙôre kiṙīöm inrē, nö 
höngkūö ök rācha Sôl, nö holtö timpröl, holtö ṙanāmölōn, holtö nup ranöng 
inrē.  
7Sap ṙô höö yik kikānö nö tikökṙôre ik minyamre, nö ngö ṙô, Köṅnyu pô an 
Sôl, ngaich Tāvit nö söm köṅny pô.  
8Līn ngaich ang Sôl kunyahalōn inrē tö ngih ṙô; ngaich ngö ṙô anga-aṅ, Eū-eu 
Tāvit yin nö söm köṅny pô, eū-eu chu pöri cha-a höng köṅnyu pô: sitih ang 
anga-aṅ nö pōi höiny ngaich an yih nöng ngam pūlngö?  
9Hē ten tö e angū-ö sakāmö iṙūöhen inrē ang Sôl nöng mathanga tö Tēvit.  

10Ngaich ik huṙöich, ök tötlöök ma-alaha ṙameū-eung im Tēv nö kalē-ĕ 
taneungti nö in Sôl, ngaich anga-aṅ nö katūöyaṙen nö el ngam patī; röng 
ngaich ang Tāvit, sā ò i tö ṙunghöre: aṅhaṅv eltī ang Sôl tök vöi re. 
11Tamtökūö ök vöi ngaich ang Sôl; pò ò ngö ṙô, Tāmö Tāvit chin min nö 
tufūni i kaha patī. Ngaich nët heuh ang Tāvit nö hakūnngö elmat ò.  
12Pa-ekūö ang Sôl tö Tāvit, pò ngam Mā Tēv nö in ò, ngaich nö kē-ĕngre nö 
ṙā-ang in Sôl.  
13Lökten Sôl nö ṙūöngen ò nö ṙā-ang in ò, vīlen ò ngaich nö yöngkūö töhĕng 
köṅny; havötköre ngaich anga-aṅ yih inrē nö i kūö yik tarik.  
14Ngaich Tāvit i nup talöökö ò nö ṙòkhöre nö lēnö inlaha; in ò inrē ngam Mā 
Tēv.  
15Ngaich hē Sôl nö meūkan nö lēnö inlaha, vöö ngaich anga-aṅ nö sökhak nö 
in ò.  
16Ṙòkhöre pöri yik Israĕl tö Yūtā inrē nö hāngenlōn tö Tāvit; pò ò nö 
havötköre yih inrē nö in cha.  

Pīhö Tö Kūön Sôl Ang Tāvit 

17Ngö ṙô ngaich Sôl tö Tāvit, Meuk ngam maṙöinylö kikānö kūön chu Mërap, 
kēten ò chin min nö pīhö meh: höng chööḵ nyen tö chu më-eṅ um pa-ekūö 
kiyung i kinyūngö ngam Mā Tēv inrē. Pò Sôl nö ngö ṙô, Uh an yēḵ ngam kël 
chu nö fuk in ò hökngen ngam kël yip Filistain pöri nö fuk in ò. 
18Ngaich ngö ṙô Tāvit tö Sôl, Achīö öich chū-ö, asuh öng inrē ngih nômö chu, 
hēk asuh ap mupīhö ap yöng chu nö i Israĕl, töp lökten chu min köinykūön 
ngam rācha?  
19Ngaich pöri hē Mërap ök kikānö kūön Sôl nö kētu lang nö in Tāvit, ngaich 
kē-ĕyö nö in Etrīel ök aṅ Mehōlat nö pīhö ò.  
20Ngaich pöri Maiköl ök kikānö kūön Sôl nö hangenlōn tö Tāvit: ngaich cha-a 
nö ve-eny nang Sôl, ṙāmölōn ngaich Sôl tö e.  

21Ngö ṙô ngaich Sôl, Hòṅ kēten ò chin in ò, hòṅ ò nö tinngöp ò, hòṅ ngam kël 
yip Filitsain inrē nö lā-al ò. Lökten Sôl nö ngö ṙô tö Tāvit, Köinykūön chu 
man min töngamuh nö innët heuh.  
22Kētö chöngö yik tarik re ngaich Sôl, nö ngö ṙô, Ulāikôre yin in Tāvit, öi ngö 
ṙô, Yĕh meuk, ṙāmölōn öp rācha nö in meh, hāngenlōn inrē tö meh yip tarik 
ò nö ṙòkhöre: lökten man yĕh ngaich köinykūön öp rācha.  
23Ve-eny nang Tāvit ngaich yip tarik Sôl tö në ṙô. Ngaich ngö ṙô Tāvit, Töng 
höhövṙen öng angū-ö tö elmat yīö yĕi köinykūön rācha, yĕh meuk tö chu 
yāich tarik, töng höhöv hananghuṙen?  
24Ngö ṙô ngaich yik tarik Sôl nö ve-eny nang ò, Ngö inlahen ṙô ap taheui 
Tāvit. 
25Ngö ṙô ngaich ang sôl, Ngö ṙô yin tö Tāvit, Rö-ö ap rācha nö hōtö ṙāi pīhö 
meh, höng hēngòng pöri laneūichlö yip aṅ Filistain, nö invahalah ap rācha nö 
i yip lā-al ò. Tö lōnten Tāvit pöri Sôl nö fuk eltī yip Filistian. 
26Ngaich hē yik tarik Sôl nö ve-eny në ṙô nö in Tāvit, ṙāmölōn ngaich Tāvit, 
ṙāmölōn ngaich Tāvit tö re nö köinykūön ök rācha. Ngaich öl nuk sakāmö nö 
keuheūt;  
27Hōklöre ngaich Tāvit nö kiröönngöre, anga-aṅ tö yik tarik ò, nëtòng 
fahëlngö ngaich tö yik tarik Filistain; kum tö nuk laneūchlökūö chehen cha 
ngaich Tāvit, ngaich kēten u nö ik rācha nö kaheūkö, pòn hòṅ köinykūön 
ngam rācha anga-aṅ nö ngaich. Ngaich Sôl nö kēten Maiköl nö pīhö ò ök 
kikānö kūön ò.  
28Ngaich Sôl nö meuk akahalōn inrē tö ngam Mā Tēv nö in Tāvit; hāngenlōn 
inrē Maiköl tö ò ök kikānö kūön Sôl.  
29Ṙūhölre pinhë-eṅkūö ngaich Sôl tö Tāvit; ngaich Sôl nö iṙūöhen nö lamā-al 
Tāvit.  
30Ngaich yik mā yip Filistain nö kiröönngöre; ngaich i tum heuh cha nö 
kiröönngöre, höng lēnö inlahen Tāvit nö mötlö tö yik tarik Sôl; pòn hōtök 
minë-enyre nö löök.  

1 Samuĕl 19 

Hakihten Tāvit ang Sôl 

1Vë-ekūö ök kūönre ngaich Sôl ang Yônatan, yik tarik ò inrē nö ṙòkhöre, nö 
hōten cha nö fëlngen Tāvit.  
2Ngaich pöri ök kūön Sôl ang Yônatan nö pōyen kumchiklōn nö in Tāvit. Vë-
eny nang Tāvit ngaich Yônatan, nö ngö ṙô, Lukkenre ap yöng chu nö hòṅ 
fëlngen meh ang Sôl: vë-ekūö meh chin lökten tö meh öm haṙēmngenre ip 
peuheū, ngöh inrē më-eṅ i chūökö tönyatngö, öm hayungöre:  
3Töich kiröönngöre chū-ö öich sökhaka ip yöng re el kahôyö ip chūök meh, 
ngaich vë-ekūö öp yöng re chū-ö min tö inlahen meh; ngaich vë-eny nang 
meh chū-ö min tö nup tö töng ṙô ò.  
4Ngaich Yônatan nö löökö ṙô tö Tāvit nö ik yöng re ang Sôl, nö ngö ṙô tö ò, 
Uh an yēḵ ngam rācha nö fāluṙen tö tökööl nö ip tarik re in Tāvit; tön rö-ö ap 
anga-aṅ nö fāluṙen tö tökööl nö in meh, kūö nup la-en ò inrē nö lā in meh nö 
tölngö tölöök:  
5Pò ò nöng eltī re tī tö nômö re. Fëlngö ök Filistain inrē ngaich tī tö tökiröng 
minhôiṅyö nö lā in Israĕl: meūkö e man ngaich, ngaich öm ṙāmölōn: sitih 
ṙöng öm min fāluṙen tö tökööl öm i mahām töt fāluṙen, öm fëlngen Tāvit 
nöng öt löknyu chööḵnyi?  
6Hang ṙô Yônatan ngaich ang Sôl: chūökuṙô ngaich Sôl nö kilēḵngôre, nö ngö, 
Sā ngam Mā Tēv nö tö-aṅ, hö-ö ap min nö kumpahaivah.  
7Havëten Tāvit ngaich Yônatan, ngaich hamukhömat ò tö u nö ṙòkhöre. 
Ngôṅten Tāvit ngaich Yônatan nö in Sôl, i kūö ò ngaich anga-aṅ, sā re tö lā 
urĕh.  
8Ngaich kinyūngö ök umuh nö hēk: kiröönngöre ngaich Tāvit, ngaich kiyung 
yik filistain, pōi hang vah tī inrē nö fëlngen cha, falngöre cha-a ngaich nö ṙā-
ang in ò.  
9In Sôl ngaich ök tötlöök ma-alaha, hē ò nö ūichhaka nö el patī re nö aṅ eltī 
tök vöire; röng ngaich ang Tāvit. 

10Lukkenre ngaich Sôl nö hòṅ fëlngen Tāvit nö hòṅ tamten ò nö i kaha patī 
nö aṅtī tök vöi; tilīöngöre pöri anga-aṅ nö ṙā-ang i kūö Sôl, ngaich anga-aṅ 
nöng tam kaha patī nö aṅtī tök vöi re: falngöre ngaich Tāvit, nö öt kô-òng 
vah ik hatööm.  
11Ngaich Sôl nö tīnngö chamöha nö i patī Tāvit, nö höngan, ngaich fëlngen ò 
ip peuheū: vënyö nang Tāvit ngaich ök pīhö ò ang Maiköl, nö ngö ṙô, Yē meh 
öt hayööken ngam nômö re ing hatööm, huṙöich man min fëliyö.  
12Ngaich Maiköl nö hayôkten Tāvit nö löktö kūö inkūp lökhöt kuföt: 
kiröönngöre ngaich anga-aṅ, falngöre inrē ngaich öt kô-òngvah.  
13Kē ök Taraf ngaich ang Maiköl haṙōlngen ò ngaich nö el chamam, ṙāḵtö 
tanômö kui ò ngaich tök sanôi pököre, kahumngen ò ngaich tö hilā.  
14Ngaich hē Sôl nö tīnngö chamöha nö kē-ĕ Tāvit, ngaich ngö ṙô anga-aṅ, 
Vahav öni. 
15Tīnngö chamöha ngaich Sôl nö ngëichken Tāvit, nö ngö ṙô, Kēten ò in chu 
nöng el chamam, hòṅ chu fëlngen ò.  
16Ngaich hē yik chamöha nö yih, Yĕh meuk ök taraf nö el chamam tanômu 
kui tök sanôi pököre.  
17Ngaich ngö ṙô Sôl tö Maiköl, Kūöyòh öm ngatī hapūten chu, öm hökngörit 
ök tökunyaha elmat tö chu, ngaich ök yih nö öt kô-òngvah? Sap ṙô Sôl ngaich 
ang Maiköl, Ngö ṙô ök taheui tö chu, Hökngen chu kiröönngöre; Kūöyòh ṙöng 
öich min fëlngen meh?  
18Falngöre ngaich Tāvit, ngaich öt kô-òngvah, yih ngaich nö in Samu-ĕl nö i 
Rāma, ngaich keuheūtnyöre ṙô nö vë-eny nang ò tö tī Sôl tö ò. Ngaich anga-
aṅ tö Samu-ĕl inrē nö kiröönngöre ngaich iyöng Nāyôt.  
19Vënyu angū-ö ngaich nö in Sôl, nö ngö, Yĕh meuk, i Nayôt ap Tāvit i Rāma. 
20Tīnngö chamöha ngaich Sôl nö kē-ĕ Tāvit: ngaich hē cha nö meuk yik tömūl 
pròfĕt nö mikahaten sökhak inrē Samu-ĕl nö yöngṙen cha, teungtöre ngaich 



727 

 

 
   Nicobarese Bible 

© 2014, Bible Society of India. 
 

 
 

 

ngam ma-alaha aṅ im Tēv nö in yik chamöha tahīnngö Sôl ngaich cha-a inrē 
nö mikahaten.  
21Ngaich hē e nö vënyu nö in Sôl, tīnngö tahëng ngaich anga-aṅ chamöha, 
ngaich cha-a inrē nö mikahaten. Hēk ang Sôl nö tīnngö chamöha im linūöi 
heuh, ngaich cha-a inrē nö mikahaten. 
22Kiröönngöre anga-aṅ inrē nö chuh Rāma, ngaich sölta nö ik tökiröng tö-ūlö 
mak i Sēku: ngö ṙô ngaich anga-aṅ nö hatön, Isuh nak nāṅ Samu-ĕl nāṅ 
Tāvit? Ngaich hĕng tak ök tö ngö ṙô, Yĕh meuk i Nayôt nak i Rāma.  
23Chuh in e ngaich teungtöre ök ma-alaha aṅ im Tēv nö in ò inrē, ngaich 
anga-aṅ nöng iṙūöhöṙô, nö mumkahten hanöng saha ò nö sölta nö i Nayôt i 
Rāma. 
24Luhngö inyut re inrē anga-aṅ, ngaich i kūö Samu-ĕl inrē nö mikahaten, 
ngaich ṙōlngöre nöng chumlal nö hĕng sumkam hĕng mitööm inrē. Lökten 
cha nö ngö ṙô, In yip pròfĕt ang inrē Sôl?  

 1 Samuĕl 20 

Laklen Tāvit ang Yônatan 

1Falngöre ngaich Tāvit nö ṙāngö i Nayôt i Rāma, ngaich yih ngaich ngö ṙô nö 
i kūö Yônatan, Asuh ap falngen chu? Asuh ap tötlöök in chu? Asuh ap inrē 
tökööl chu i kūö ap yöng meh, töp lökten ò nö chöh ngih nômö chu? 
2Ngaich nö ngö ṙô anga-aṅ tö ò, Sō-oti an ngam Tēv! Öt kapah man min. Yĕh 
meuk, öt hēngö la-en ap yöng chu tö tökiröng hēk tökūöṅnö, öthō pöri nö öt 
hameuktö e nö in chu: kūöyòh ṙöng ap yöng chu nö hayunngö e tö chu? Öt 
ngatī ana.  
3Chūöku ṙô inrē Tāvit nö ngö ṙô, Akahalōn ap yöng meh tö chu hanghuṙen tö 
meh; ngaich ngö ṙô anga-aṅ, Un akahalōn ap Yônatan tö ngih, hòṅ ò nö tö 
haṙivlōn: tökô-en pöri nö sā ngam Mā Tēv nö tö-aṅ sā ngih nômö chu inrē nö 
tö-aṅ, höng humengtöre vanāng ap ihôi chu tö ngam kinpaha.  
4Ngaich ngö ṙô Yônatan tö Tāvit, Öp töng lōn meh, ngaich chööḵnyöten tö 
meh chū-ö min kēken e.  



728 

 

 
   Nicobarese Bible 

© 2014, Bible Society of India. 
 

 
 

 

5Ngö ṙô ngaich Tāvit tö Yônatan, Yĕh meuk, ayöö ap chingëṅt huṙöich, 
ngaich ötkô chū-ö ip nyinā-aṅ öich hol kūö öp rācha: hökngen chu pöri tā-a 
kiröönngöre, hòṅ chu hayunngöre el kahôyö söl ip linūöi sumkam tö harap.  
6Yē ap yöng meh min nö öt hööhöng alaha tö chu, ngaich ngö ṙô më-eṅ, 
Havë-engritre ök Tāvit nö in chu pò ò nö hòṅ fal hë nö chuh Pethlihem ap 
elpanam ò: pò e nö kinṙeuk samyeūheu nö tökētu nö umuh tö yip mak alaha 
ò.  
7Ngaich yē ò nö ngö ṙô, Tölöök an, ngaich ngòh tarik meh min nö lanāmu: yē 
ò pöri nö tainy, akahalōn më-eṅ töp tötlöök nö lēnngö nö in ò.  
8Lökten man aṙē-ĕlōn tö ngòh tarik re; tön kētö ngòh tarik re man ngaich nö 
im kinlēḵngô in meh aṅ im Mā Tēv: yē chu pöri aṅhaṅv in tö tötlöök, fëngen 
chu yēḵ më-eṅ; kūöyòh ṙöng öm hòṅ kēten chu ip yöng re?  
9Ngaich ngö ṙô ang Yônatan, Marôvat an yēḵ angū-ö tö meh! Yē chu öre 
akahalōn töp tötlöök lōn öp yöng re nö yih nö i kui meh, öt vë-eny e öich öre 
in meh?  
10Ngaich ngö ṙô Tāvit tö Yônatan, Chīap min vamë-eny nang chu yē ap yöng 
meh min nö amahtuṙen nö kësöṙô nö sap ṙô meh?  
11Ngö ṙô ngaich Yônatan tö Tāvit, Tā-a tai kunyī-inyre el kahôyö. Nëtre taka 
cha-a ngaich nö kunyī-inyre nö el kahôyö.  
12Ngaich ngö ṙô Yônatan tö Tāvit, Ngam Mā Tēv, ngam Mā Tēv Israĕl, anga-
aṅ an yēḵ mameuk; yē chu min keuheūten ahangnyö nang öp yöng re i ngih 
ṙētak huṙöich, hēk ip linūöi sumkam, yĕh meuk tölöökuvö la-en Tāvit, ngaich 
öt söömtö e hòng chū-ö min in meh, hameuk tö e inrē in meh?  
13Ngati tī an yēḵ ngam Mā Tēv tö Yônatan, mötlö inrē yē e nö lōn öp yöng 
chu nö chōchö tī nö in meh, yē chu öt hameuktö e in meh, ngaich tīnngörit 
meh inrē, hòṅ meh kiröönngöre im kumchikṙen; in meh an yēḵ inrē ngam Mā 
Tēv, nö sā ò nö ip yöng chu.  
14Ngaich uh më-eṅ inrē höng i saha chu aṅ öm hameuktö neūkölōn ngam Mā 
Tēv, hòṅ chu öt kapah.  

15Uh pöri më-eṅ inrē rökngö neūkölōnre öm örheūheu i patī chu: hö-ö, yē 
ngam Mā Tēv nö keuheūtngöre vah tī nö rökngen yip tökunyaha elmat tö 
Tāvit. 
16Vī kinlēḵngô ngaich ang Yônatan nö i patī Tāvit, nö ngö ṙô, Ngaich ngam 
Mā Tēv min nö hòṅ havëkö e nö ṙā-ang eltī yip tökunyaha elmat tö Tāvit. 
17Ngaich Yônatan nö hōten Tāvit nö kilēḵngôre nö hēk, nö ip hanāngenlōnre 
tö ò; pòn hāngenlōn anga-aṅ tö ò nö sā hanāngenlōnre tö nômö re.  
18Ngaich ngö ṙô Yônatan tö ò, Huṙöich öp chingëṅt nö ayöö: ngaich hö-övö 
min më-eṅ, pò ngam anūchö meh min nö öt aṅhavö.  
19Ngaich yē meh lūöi hang sumkam hangöhngöre, ngaich ka-eūyen pömchö 
kiröönngöre, yih ip chūökö öp chūök meh hayunngöre ik hē ngih la-en nö 
ṙòngmö eltī, ngaich höngngöh ip ihong Esel.  
20Lūöi nòng lirenyngö chū-ö min tö chòk i kaha e öich sā kamlahngö kūö 
chòk re.  
21Ngaich, yĕh meuk, tīntö öp ṙāl tarik chū-ö min, öich ngö ṙô, Kuṙòh, chöh 
nup chòk. Yē chu min ngö ṙô töp ṙāl tarik, Yĕh meuk, lā hih nup chòk tö meh: 
kē-ĕ u, ngaich yihtöre; pò ngam kumchikṙen nö in meh öt chanökhuṙen, sā 
ngam Mā Tēv nö tö-aṅ. 
22Yē chu pöri ngö ṙô töp nyīö, Yĕh meuk, lā muh nup chòk tö meh: 
kiröönngöre më-eṅ ngaich; tön ngaich man tīni rit tö ngam Mā Tēv.  
23Ip ṙô hā pöri vë-ekūöre ngaich, yĕh meuk, örheūheu An ngam Mā Tēv nö 
ihôi meh tö chu.  
24Ngaich hayunngöre Tāvit nö el kahôyö ngaich hē ngam chingëṅt nö yih nö 
ayöö, ūichngöre ngaich ngam rācha nö nyā nö el anūchö re,  
25Ngaich ngam rācha nö el anūchö re, sā re i tö ṙung; nö el ök anūchö i kaha 
patī; söklöre ngaich Yônatan ngaich ūichngöre Apnör nö lā in Sôl: öt 
āṅhavkūö pöri ök chūök Tāvit.  

26Hö-ö pöri Sôl nö ṙô-òv hē e: pòn ngö lōn anga-aṅ Yô-òv öp lāinyngen ò, öt 
het apa; kô-en ap nö öthet.  
27Ngaich im huṙöich unôichrit ngam ayöö chingëṅt, ngam innëtö sakāmö, öp 
chūök Tāvit nö öt aṅhavkūö: ngaich ngö ṙô Sôl tö Yônatan, öp kūön ò, 
Kūöyòh ök kūön Yēsī nö öt yih nö nyā, öt rēhĕn vahë öt rēhĕn tö taheui?  
28Ngaich sap ṙô Sôl ang Yônatan, Havë-engritre ök Tāvit nö in chu nö chuh 
Petlihem:  
29Nö ngö ṙô, vë-ekūö meh chin, hökngen chu kiröönngöre; pò yip aṅ patī ih 
nö kētö tökētu nö elpanam; ngaich öp mëm chu nö chuh umuh; yē chu 
aṙētuvö tö meh, hökngen chu kiröönngöre, vë-ekūö meh chin, öich 
chônghörekūö yip mëm re. Lökten öku nö öt yih nö im mīs ngam rācha.  
30Hūlö kūö tanānyö ngaich Sôl nö in Yônatan, ngaich nö ṙô tö ò, Më-eṅ kūön 
kikānö töngë-eṅ ellōn ma-ahôngö chö-ngö, öt akahalōn öich kaneh tö meh 
atöllö öp kūön Yēsī nö minṙēngö meh, minṙēngö linchôyö öp kikānö yöng 
meh inrē?  
31Pòn irô-òten öp kūön Yēsī nö iyöng i kūö ngih tumlat, hö-ö min më-eṅ köp, 
öt rēhĕn ngam pūlngö meh. Lökten man tīnngö kamëten ò nö in chu, tön hòṅ 
hakô-òivah ap min nö kapah.  
32Ngaich sap ṙô ök yöng re Yônatan ang Sôl, nö ngö ṙô tö ò, Kūöyòh ap min 
nö kumpaha? Asuh ap falngen ò?  
33Kusat tök vöi ngaich ang Sôl nö in ò nö tāman: angū-ö lökten Yônatan nö 
akahalōn tök yöng ò nö kalē-ĕlōn nö hòṅ kumpahang vah Tāvit.  
34Choholre ngaich yônatan nö ṙā-ang ik mīs nö tainy, ngaich öt nyā im innëtö 
sakāmö ngam chingëṅt: pò ò nö haṙivlōn tö Tāvit, kūö ök yöng ò nö miṙēngen 
ò.  
35Ngaich im peuheū, ang Yônatan nö kiröönngöre nö el kahôiyö ik hē ṙētak 
ṙô ò tö Tāvit, hĕng tak ök kun ṙāl tarik hol ò.  

36Ngaich ngö ṙô anga-aṅ tök ṙāl tarik, Fal man chöh nup chòk linrenyngö chu. 
Ngaich hē ngam ṙāl tarik nö fal, hĕng nòng lirenyngö ngaich anga-aṅ tö chòk 
nö havāngngö kui ò.  
37Ngaich hē ök ṙāl tarik nö sölta nö ik chòk ök lirenyngö Yônatan, ngaich 
hūḵngörit ök ṙāl tarik ang Yônatan, nö ngö ṙô, Röh öp chòk nö lā muh tö 
meh?  
38Hūḵngörit ök ṙāl tarik Yônatan, nö ngö, Ka-eūyen, um höngngöh. Ngaich ök 
ṙāl tarik Yônatan nö hamūl nuk chòk, yihtöre ngaich nö ik yöngṙen re.  
39Öt akahalōn pöri ök ṙāl tarik tö yô-òv: höng nā Yônatan nā Tāvit tö 
akahalōn tö e.  
40Kētö nuk chehetī re ngaich Yônatan nö ik ṙāl tarik ngaich ngö ṙô tö ò, 
Kuṙòh, kumten u chuh elpanam.  
41Ngaich höng feus hë ngam ṙāl tarik choholre ngaich Tāvit nö ṙā-ang ik 
chūökre lā lòhngö, fātngökūöre ngaich nö el tumlat, lūöi heuh inrē nö 
sōnngöre: kö hāmkūö höö cha-a ngaich kö peunyhökūö höö inrē, hanöng 
saha Tāvit nö cheingö.  
42Ngaich ngö ṙô Yônatan tö Tāvit, Ngaich man im kumchikṙen mötö hā nëtre 
taka kilēngôre i minē-eny ngam Mā Tēv, ai ngö ṙô, Örheūheu An min ngam 
Mā Tēv nö ihôi chu tö meh, ihôi öp kūön chu inrē tö öp kūön meh. Choholre 
ngaich anga-aṅ nö kirööngöre: ngaich Yônatan nö chuh elpanam.  

1 Samuĕl 21 

Falngöre Tāvit Tö Sôl 

1Ngaich yih ang Tāvit nö i Nòp ök kūön ṙô Ahimelek yihtöre ngaich Ahimelek 
nö höngkūö Tāvit nöng kichëyöre, ngaich ngö ṙô tö ò, Kūöyòh öm höng hĕng 
tak öm öt hōlu tö tarik?  
2Ngaich ngö ṙô Tavit tök kūönṙô ang Ahimelek, Töölô chin töp rācha rācha ip 
töhĕng la-en, nö ngö ṙô anga-aṅ tö chu, Un hĕng tak tarik tö-akahalōn tö la-
en öp tinīnngö meh tö chu, öp tinöölô meh tö chu inrē? Halēnngen yip ṙāl 
tarik chin nö ip töhĕng chūökö.  

3Lökten yĕh asuh ap eltī meh? Kētö eltī chu man yĕh tö rôti taneui, hēk nup 
töng sitih umuh.  
4Ngaich sap ṙô Tavit ök kūönṙô nö ngö ṙô, Öt āṅhav eltī chin tö töng rôtiṙa, 
höng töhet nup umuh rôti; höng yē yip ṙāl tarik pöri nö köhngen tö kikānö.  
5Ngaich sap ṙô ök kūönṙô ang Tāvit, nö ngö ṙô tö ò, Kô-en in lūöi hang 
sumkam ngaich öt i kikānö; hē chu kiröönngöre, het nuk chūök nyā-aṅkūö 
yip ṙāl tarik, pòrô ngih kinröönngö nö töng ha-eh; ngaich nup yih chūök nyā-
aṅkūö cha röh töngamuh nö töhet?  
6Lökten ök kūönṙô nö kē-ĕkūö ò tö töhet rôti: pòn öt rôtiṙuvö umuh höng nuk 
töhet rôti; nuk tökē-ĕ nö ṙā-ang i kūö ngam Mā Tēv, nö töhaṙāchö rôti im 
sakamö hē u nö kē-ĕyö.  
7Ngaich hĕng tak ök umuh tarik mu-umuh hē e aṅ in yik tarik Sôl, 
töhangöhöyö nö i kūö ngam Mā Tēv; Tô-ek ök minë-eny ò aṅ Itöm, mākūö 
yik yōm pököre aṅ in Sôl.  
8Ngaich ngö ṙô Tāvit tö Ahimelek, Öt āṅhav in ömeh inrē ihih tö vöi hēk 
tachôi fël? Tön öt rēhĕn chin kumtö ök tachôi fël re öt rēnĕn aṅhav in tö aṅtī 
re, kūö ngam la-en ngam rācha nö tökurāten.  
9Ngaich ngö ngö ṙô ök kūönṙô, Tachôi fël Kōliat ök ihih ök Filistian, ök 
fahëlngen meh el achāṙô Elah, yĕh meuk, haṙunghaka ap nö el hilā lā uk 
ngam sörplis: yē meh hòṅ kē an, ngaich kē an: tön öt tahëngu ihih, höng 
anga-aṅ. Ngaich ngö ṙô Tāvit, Öt asā-avö ap anga-aṅ; kēten ò in chu.  
10Hōklöre ngaich Tāvit, ngaich falngöre hē e tö pinhe-eṅkūöre tö Sôl, ngaich 
chuh in Akis ök rācha aṅ Kāt.  
11Ngaich yik tarik Akis nö ngö ṙô tö ò, Röh ang kan ngòh nö Tāvit ngòh rācha 
ngih panam? Röh yik nö tikökngen ò nö i kinṙīömö, nö ngö ṙô; Köṅnyu pôḵ 
ang Sôl, Ngaich söm köny pôḵ ang Tāvit?  
12Ngaich ang Tāvit nö haköpngö minë ṙô nö ellōn re, ngaich nö pa-ekūö takô 
tö Akis ök rācha aṅ Kāt.  

13Haṙīngö inlahenre ngaich anga-aṅ, nö i kūö cha, ngaich töltöre nö 
katūöyaṙen nö eltī cha, ngaich kayôt kūö nuk inkūp ök lökhöt, ngaich 
hökngen pēngöre nö alēngköti nö i sanôi kūö ò. 
14Ngaich, ngö ṙô Akis tö yik tarikre, Yĕh meuk, meuk ngam tarik yin nö 
tökatūöyaṙen: kūöyòh öi pöken kēten ò in chu?  
15Hāṅten ṙöng öich tö tökatūöyaṙen tarik, töp lökten yīö kēten ngòh 
tökatūöyaṙen tarik nö i kūö chu nö nyamamkö kūö chu? Hayihtu ang min 
ngòh tarik nö i patī chu?  

 1 Samuĕl 22 

Finëlngö Yik Kūönṙô 

1Lökten ang Tāvit nö ṙā-ang umuh nö kiröönngöre, el ök kinluhu ngaich i 
Atulam nö öt kô-òng vah; ngaich hē yik mak alaha ò tö yip aṅ patī öp yöng ò 
inrē nö hāngö e, yihtöre ngaich cha-a nö in ò nö umuh.  
2Ṙòkhöre ngaich nö hamūlöre nö in ò yik tökihngen, töhötṙehevö yik 
tökihngen ellōn inrē; ngaich anga-aṅ nö yöngkūö cha: fënòng yik tarik in ò 
nö umuh.  
3Ngaich ṙā-ang umuh ang Tāvit nö chuh Mispeh i Mô-āp; ngaich ngö ṙô anga 
aṅ tök rācha aṅ Mô-āp, Vë-ekūö meh chin hökngen ngòh yöng chu man 
kikōnyö tö ngòh yöng chu kikānö inrē nö yih, nö in meh, hanöng saha 
mikahlōn chu min tö tī ngam Tēv tö chu.  
4Ngaich kēten cha anga-aṅ nö i kūö ök rācha aṅ Mô-āp: ngaich cha-a nö 
iyöng in ò irô-òten Tāvit nö el ök kinluhu.  
5Ngaich ngö ṙô ök pròfët Kāt tö Tāvit, Uh man höng ngöh el ap kinluhu; 
kiröönngöre man, kē-ĕngre ip panam Yūtā. Kiröönngöre ngaich Tāvit, ngaich 
yih nö el inchōn i Hērĕt.  
6Ngaich Sôl nö hāngö Tāvit nö kôti, tö yip hol ò inrē tarik: höng ūichhaka 
ang Sôl nö i Kīpiā el katòh ök tamaris chōn i Rāma, nö āṅhaṅv eltī tö vöi re, 
ṙòkhöre yik tarik ò nö sökhaka nö havīlen ò.  

7Ngö ṙô ngaich Sôl tö yik tarik re yik mahavīlen ò nö sökhaka, Hangihtöre 
yin, yī-ö aṅ Penyamin; kö kē-ĕkūö yīö öp min kūön Yēsi tö taṙeū yīö tö panô-
òṅ vāin inrē, vīlöng öi min tö ò öi yöngṙen tököṅnyu yöngṙen töṙôngu inrē;  
8Töp lökten yīö hamūlngöre lā-al chu, ngaich öt hĕng tak öp vamë-eny nang 
chu tö öp kūön chu nö hamūltöre nö ip kūön Yēsī, öt hĕng tak tö yīö inrē 
töhaṙivlōn tö chu, hēk mahameukhömat chu töp kūön chu nö haruhlö inlahen 
öp tarik chu nö lā-al chu, nö hayūnö chu, sā ngih töngamuh?  
9Sapnyôre ngaich Tôek ök aṅ Itöm, ök samökhaka nö in yik tarik Sôl, nö ngö 
ṙô, Meuk öp kūön Yēsī chin chū-ö nö yih nö i Nòp, nö in Ahimelek ök kūön 
Ahitöp.  
10Ngaich anga-aṅ nö kūö ò nö hatöntöre nö im Mā Tēv, ngaich kē tö nyā-
aṅkūö ò, kē-ĕkūö ò inrē tök tachôi fël Kōliāt ök Filistain.  
11Ngaich ök rācha nö tīnngö mahavëken Ahīmelek ök kūönṙô, kūön Ahitöp, 
ṙòkhöre inrē yik aṅ patī ök yöng ò yik kūönṙô mi-ī Nòp: ṙòktöre cha-a ngaich 
nö yih nö ik rācha.  
12Ngö ṙô ngaich ang Sôl, Hangihtöre man më-en kūön Ahitöp. Mā chu, ihih 
chini, ngö anga-aṅ nö sap ṙô ò.  
13Ngö ṙô ngaich Sôl tö ò, Kūöyòh öi yī-ö hamūl ellōnre lā-al chu, më-eṅ töp 
kūön Yēsī inrē, öm kē-ĕkūö ò tö nyā-aṅkūö, tök tachôi fël inrē, ngaich kūö ò 
më-eṅ nö hatöntöre nö im Tēv, pòn hōtu anga-aṅ nö choholre nö lā-al chu, nö 
hayūnö chu, sā ngih töngamuh?  
14Sap ṙô ök rācha ngaich Ahimelek nö ngö ṙô, Achīö ap nö i vē tarik meh nö 
ṙòkhöre tösā kanô-en Tāvit, öp köinykūön ngam rācha, ök tökēhĕtvö inrē nö 
in meh i inlēnö, öp tö-ineū-euvö inrē nö el patī meh?  
15Ngaich öich töngamuh kaknyöre hatön ngam Tēv tö pòkūö ò? Marôvat an 
yēḵ angū-ö tö chu: Uh an yĕh ngam rācha nö kētö fēlen ngòh tarik re, un 
rēhĕn nö kētu fālen vē aṅ patī ök yöng chu; tön öt akahalōn ön ngòh tarik 
meh tö u nö ṙòkhöre, tö tökūöṅnen hēk töpōyen. 

16Ngö ṙô ngaich ök rācha tö Ahimelek, Kumpāhaivah man, ṙòkhöre inrē yip 
aṅ patī öp yöng meh.  
17Ngö ṙô ngaich ök rācha tö yik amahati yik tösökhak nö havīlen ò, 
Havöölökūöre, fëlngö më kūönṙô ngam Mā Tēv: pò minë eltī cha inrē nö in 
Tāvit, pò cha inrē nö akahalōn tö ò nö falngöre, ngaich öt hameuktö e nö in 
chu. Hö-ö, pöri yik tarik ngam rācha nö hōḵ nö kētö tīre nö in yik kūönṙô 
ngam Mā Tēv.  
18Ngö ṙô ngaich ök rācha tö Tô-ek; Havöölö kūöre man më-eṅ, afuktöre 
ngaich i më kūönṙô. Havöölökūöre ngaich Tô-ek ök aṅ Itöm, afuktöre ngaich 
anga-aṅ nö in yik kūönṙô hëvhör anāi taneui tak ngaich yik tarik töfëliyö tö ò 
yik tö inyuttö linen sörplis, ik sakāmö angū-ö.  
19Keuheūtngöre vah tī anga-aṅ nö aṅtī tö tachôi fël nö fëlngö yik kūönṙô ik 
elpanam Nòp, hĕnghöre kikōnyö kikānö, nyīö töṙòngmö pōḵ inrē, kōiny nuā, 
köttö, sīṅp inrē, nö aṅtī tö tachôi fël.  
20Hĕng tak ök töt kô-òngvah aṅ in yik kūön Ahimelek ök kūön Ahitöp, ang 
Apīatör, falngöre anga-aṅ nö in Tāvit.  
21Vë-eny nang Tāvit ngaich Apīatör tö tī Sôl nö fëlngen yik kūönṙô ngam Mā 
Tēv.  
22Ngaich ngö ṙô Tāvit tö Apīatör, Akahalōn chin ik sakāmö angū-ö hē Tô-ek 
nö umuh ök aṅ Itöm, tö ò nö öthō nö öt vë-eny nang Sôl: ngaich chin pô-
òvkūö tö kinpaha yik tarik nö ṙòkhöre aṅ patī ök yöng meh.  
23Höngngöh man ngaich in chu, um pa-ekūö; pò öp chamöh ngih nômö chu 
nö chamöh ngam nômö meh: in chu man min lanakluvö.  

1 Samuĕl 23 

Laklö Elyöngö I Kailah Ang Tāvit 

1Ngaich cha-a nö ve-eny nang Tāvit nö ngö ṙô, Yĕh meuk, tö yip Filistain nö 
kiyung nö lā-al Kailah, ulāyiṙen ap tö cha chūök sinôngö uk sāiny. 

2Lökten Tāvit nö hatöntöre nö im Mā Tēv, nö ngö ṙô Kiröönngöre öichu fël 
yip Filistain? Ngö ṙô ngaich ngam Mā Tēv tö Tāvit, Kuṙòh, fël yip Filistain, 
hayöölen Kailah inrē.  
3Ngaich ngö ṙô yik tarik Tāvit tö ò, Yĕh meuk, pa-ekūö in ihih i Yūtā ngaich 
hönlöre min yē hi chuh Kailah öi lā-al yip kumyung aṅ Filistain?  
4Hēk ang Tāvit nö hatöntöre nö im Mā Tēv. Ngaich sap ṙô ò ngam Mā Tēv nö 
ngö ṙô, Choholre, kuṙòh chuh Kailah; tön kētö yip Filistain chin nö eltī meh.  
5Ngaich Tāvit nö kiröönngöre tö yik tarik ò inrē, ngaich kiyung yip Filistain, 
ngaich kēngö nuk nuā cha, ngaich pōihang vah tī nö fëlngen cha, Hayööken 
yik aṅ Kailah ngaich Tāvit.  
6Ngaich Apiātör ök kikōnyö kūön Ahīmelek nö falngöre nö in Tāvit nö i 
Kailah, ngaich kumuröön anga-aṅ tök sörplis nö eltī ò.  
7Vënyu ngaich angū-ö nö in Sôl tö Tāvit nö yih nö i Kailah. Ngaich ngö ṙô 
Sôl, Kētu an tö ngam Tēv nö eltī chu; tön ngaich öp nö öpngörekūö, pòn 
kuhēthötre nö elpanam tö inkūpu inkālu kūö inrē.  
8Ṙòkhöre ngaich yik tarik nö havëtu tö Sôl nö kiyung, nö chuh Kailah, nö 
havīlen Tāvit tö yik tarik ò inrē. 
9Akahalōn ang Tāvit tö Sôl nö vīlö töchōich inlahenre nö lā al ò; ngö ṙô 
ngaich anga-aṅ tök kūönṙô Apiātör, Kētö ap sörplis ihih.  
10Ngaich ngö ṙô Tāvit, Ō Mā Tēv, Tēv Israĕl, hang ön ngòh tarik meh tö Sôl 
nö lukkenre nö yih nö i Kailah, nö hòṅ tiṙōlngö ngih elpanam tö pòkūö chu.  
11Kēten chu aich min vē tarik aṅ Kailah öich eltī ò? Yih öp min Sôl, nö sā 
ahang ngòh tarik meh? Ō Mā Tēv, Tēv Israĕl, vë-ekūö meh chin, vë-eny nang 
ngòh tarik re man. Ngaich ngö ṙô ngam Mā Tēv, Yih öp min.  
12Ngaich ngö ṙô Tāvit, Kēten chu aich min vē tarik aṅ Kailah tö vē tarik chu 
inrē nö eltī Sôl? Ngaich ngö ṙô ngam Mā Tēv? Kēten meh yin min.  
13Ngö ṙô ngaich Tavit tö yik tarik re, yik tö lohten nö tafūölòng, Choholre 
kiröönngöre ṙā-ang Kailah, kiröönngöre cha-a ngaich ip töng kū-ö cha nö kô 

nö kiröönngöre. Ngaich vënyu angū-ö nö in Sôl tö Tāvit nö ngaich nö 
falngöre nö ṙā-ang Kailah; ngaich sōḵ anga-aṅ nö kiröönngöre.  

I Tö Rūnguvö Panam Ang Tāvit 

14Ngaich Tāvit nö iyöng el tönyalnyi el nuk töngëḵ kinluhu, ngaich nöng 
ngöh nö i nuk rung panam el tönyalnyi i Sif. Örhĕng hang sumkam ang Sôl 
nö chöhan, öt kēten ò pöri ngam Tēv nö eltē ò.  
15Meūkö e ngaich Tāvit tö Sôl nö kunyī-inyre nö chöh ök nômö ò: i Sif ang 
Tāvit nö el tönyalnyi nö el inchōn.  
16Ngaich ök kūön Sôl ang Yônatan nö choholre nö chuh in Tāvit nö el inchōn 
nö hangëṅkö kël ò nö im Tēv.  
17Ngö ṙô anga-aṅ tö ò, Um pa-ekūö: tön öt hōḵ öp kël, öp yöng chu min ang 
Sôl nö kôti tī tö meh; më-eṅ man min rācha i kui Israĕl, ngaich ṙanët meh 
min chū-ö; akahalōn öp yöng chu inrē Sôl tö e.  
18Ngaich i kūö ngam Mā Tēv cha-a nö nëtre taka nö vī kinlēḵngôre: höngngöh 
ang Tāvit nö el inchōn, ngaich chuh patī re ang Yônatan.  
19Yih ngaich yik aṅ Sif nö in Sôl nö i Kīpiā, ngaich ngö ṙô, Röh öp kan Tāvit 
nö hayunngöre nö el nup töngëṅ kinluhu el inchōn, ip rung Hakīlā öp lā 
lòhngö tö ngam Tönyalyi?  
20Ō rācha, lökten man yih töngamuh, sā nup el kuilōn meh öm yih; kēten ò in 
īhö min inrē nö eltī ngam rācha.  
21Ngö ṙô ngaich ang Sôl, Tökôlò yin yī-ö yēḵ im Mā Tēv; pò yīö aṙē-ĕlōn tö 
chu. 
22Vë-ekūö yīö chin, kuṙòh, mikahtölōnre takô, ngëichköp chūök ò inrē öp 
elyöngö ò, mikahtökūöre inrē töp mameūkan nö umuh: tön vënyu nang chin 
tö ò nö milichngen.  
23Lökten yin ngëicha, mikahtökūöre inrē tö nup chūök ò nö hayunngöre, 
ngaich yih pöichö hēk in chu yē yīö ngaich akahalōn takô, ngaich 
kiröönngöre chū-ö min in yīö: ngaich yē ò min nö im panam, ngaich chöhan 
chū-ö min in yip tököṅnyu aṅ Yūtā.  

24Choholre cha-a ngaich, kiröönngöre ngaich nö chuh Sif nö urēhĕkūö Sôl. 
Ngaich pöri Tāvit tö yip tarik ò inrē nö iyöng el tönyalnyi i Ma-òn i Arapā lā 
lòhngö öp tönyalnyi.  
25Kiröönngöre ngaich Sôl tö yik tarik ò inrē nö chöhan. Ngaich cha-a nö ve-
eny nang Tāvit: lökten ò nö yih nö ik ihong, ngaich iyöng el tönyalnyi i Ma-
òn. Hē Sôl nö hāngö e fachūlörit Tāvit ngaich anga-aṅ nö el tönyalnyi i Ma-
òn.  
26Ngaich Sôl nö lök ik lā hih kaha ök rôngö, ngaich Tāvit nö lök ök lā muh 
kaha ök rôngö tö yik tarik ò: kurāten ngaich ang Tāvit nö kē-ĕngre pòn pa-
ekūö tö Sôl; pò Sôl tö yik tarik ò inrē nö havīlen Tāvit nö hòṅ kē-ĕ cha tö yik 
tarik ò inrē.  
27Hĕng tak pöri öp ma-ahānga yamih nö in Sôl, tö ngö ṙô, Kā-eūyen man yih; 
tön yôp öp panam yip aṅ Filistain.  
28Havan ngaich ang Sôl nö ṙā-ang i linū-u Tāvit, ngaich kiröönngöre nö lā-al 
yik aṅ Filistain: lökten cha nö kaheuk ök chūökö nö Selahamālēkòt.  
29Kiröönngöre ngaich Tāvit nö ṙā-ang umuh, ngaich iyöng el nuk töngëḵ 
chūökö Engkēti.  

 1 Samuĕl 24 

Ṙālen Sôl Ang Tāvit 

1Ngaich hē Sôl nö havan nö ṙā-ang i linū-u yik filistain, ngaich vënyu angū-ö 
nö in ò, nö ngö, Yĕh meuk, el tönyalnyi ap Tāvit i Engkēti.  
2Lūöi köṅny kahë ngaich Sôl tö yip tökatöllöng tarik aṅ Israĕl, kiröönngöre 
ngaich nö chöhö Tāvit tö yik tarik ò inrē nö i kui nup ihong chūök nup 
hanchōn pököre.  
3Ngaich sölta anga-aṅ nö ik kinlōngö sīṅp el talöökö, chūök ök töhĕng 
kinluhu; kuhēthötre ngaich Sôl nö ël e nö kahumngö kunröönre. Ngaich pöri 
Tāvit tö yik tarik ò inrē nö lātuhēt takô nö el ngam kinluhu.  
4Ngaich ngö ṙô yik tarik Tāvit tö ò, Yĕh meuk, tö ngam sakāmö ṙô ngam Mā 
Tēv tö meh nö ngö ṙô, Yĕh meuk, kētö öp tökunyaha elmat chin min tö meh 

nö eltī meh, ngaich më-eṅ min tinī-iv tö ò sā öp tölöök lōn meh. Choholre 
ngaich Tāvit, ngaich kötngö taseū ök tökiröng inyut Sôl nö ulāikö tī re.  
5Ngaich unôichngöre Tāvit nö tarūka nômö pò ò nö kötngö taseū ök inyut 
Sôl.  
6Ngaich ngö ṙô anga-aṅ tö yik tarik re, Sōtu chin ngatī tī tö ngam Mā Tēv im 
mā chu ngam töhachāmö kui tö ngam Mā Tēv, öich hanyāknyö kël re lā-al ò, 
pò ò nö töhachāmö kui tö ngam Mā Tēv.  
7Anū-ö ṙô Tāvit nö tahngen yik tarik, öt halöngten cha nö choholre nö lā-al 
Sôl. Choholre ngaich Sôl nö ṙā-ang el ök kinluhu, ngaich kiröönngöre. 
8Chōholre inrē Tāvit nö unôich, ngaich kunyī-inyre nö ṙā-ang el ök kinluhu, 
ngaich hūḵngörit Sôl, nö ngö ṙô, Mā rācha chu. Ngaich hē Sôl nö tēk uk re, 
sōntöre ngaich Tāvit nö el tumlat nö salāman.  
9Ngaich ngö ṙô Tāvit tö Sôl, Kūöyòh ömeh höng hang ṙô tarik tö ngö ṙô, Yĕh 
meuk, lukkenre öp Tāvit nö hòṅ chökhuti tö meh?  
10Yĕh meuk, ngaich nun minë mat meh töngamuh nö meuk tī ngam Mā Tēv 
nö kēten meh taheui eltī chu el ngam kinluhu: rīkre inrē yip tamölṙô chu 
fëlngen meh: aṙēlen meh pöri në mat chu; ngaich ngö ṙô chū-ö, Hö-ö chin 
hòṅ lūöl tö tī re lā-al ngam mā chu; pò ò nö töhachāmö kui tö ngam Mā Tēv.  
11Hēk inrē, kayöngö, meuk, hôṅ meuk ngam taseū ngam inyut meh eltī chu: 
höng kötngö ngam taseū inyut meh öt fëlngen meh, ngaich akahalōn më-eṅ 
meuk inrē tö chu öt aṅhaṅv eltī tö tötlöök öt rēhĕn tanôichngen, hö-ö chin 
köölö fālen in meh, pòrô më-eṅ chöh ngih nômö chu öm hòṅ kē-ĕ e.  
12Ihôi chu an ngam Mā Tēv tö meh inrē nö akah fālen, havahlö vah chu an 
ngam Mā Tēv nö in meh: hö-ö pöri në kël chu nö lūöltörenö in meh.  
13Sā ṙô ngam inchō-oṙô mā misī, Löknyö imtötlöök an nö yih ngam 
ötlanöökö: hö-ö pöri në kël chu min nö lūölken meh.  
14Achīö ap tölū-u tö ngam rācha Israĕl nö kunyī-inyre? Achīö ap tölū-u tö 
meh? Tökapah hòng am, mirötö ṙöng.  



740 

 

 
   Nicobarese Bible 

© 2014, Bible Society of India. 
 

 
 

 

15Lökten an ngam Mā Tēv nö akah fālen, sācha ihôi chu tö meh, ngëicha inrē, 
ve-elkui chu, ṙānyen chu inrē ṙā-ang eltī meh.  
16Ngaich, hē Tāvit nö keuheūtöṙô tö në ṙô nö in Sôl, ngö ṙô ngaich ang Sôl, 
Ṙô meh ap umuh, më-eṅ kūön chu Tāvit? Ngaich Sôl nö pōitô nö peuiny.  
17Ngö ṙô ngaich anga-aṅ tö Tāvit, Mötlö lanöökö man më-eṅ tö chu: pò meh 
kētö tölöök in chu, ngaich chū-ö kētö tötlöök in meh. 
18Ngaich man yih ṙô-òv töngamuh tö re ngaich löökö tī in chu: tö ngaich chin 
kētu eltī meh tö ngam Mā Tēv, ngaich öt fëlngen chu më-eṅ.  
19Yē öp tarik nö kôtökūö töp lā-al re, hökiṙen öp öre tö lööken nö 
kiröönngöre? Lökten an ngam Mā Tēv nö reushen meh tö tölöök kūö ngam 
tīmeh in chu taheui.  
20Yĕh meuk, ngaich chin akahalōn töngamuh tö meh min kô-en öm rācha, tö 
ngam pūlngö Israĕl min inrē nö eltī meh nö haköpiyö.  
21Lökten man tö ngamuh im Mā Tēv chūöku ṙô, tö meh min öt rökngen öp 
kūön chu unôichrit chu, tö meh min inrē öt piyāingö mine-eny chu ṙā-ang i 
patī öp yöng chu.  
22Chūöku ṙô ngaich Tāvit nö kilēḵngôre nö in Sôl. Chuh patī re ngaich Sôl; 
ngaich pöri Tāvit tö yik tarik ò inrē nö chuh ik kinluhu.  

1 Samuĕl 25 

Kapah ang Samuěl 

1a Kapah ngaich ang Samu-ĕl: hamūlöre ngaich yik aṅ Israĕl nö ṙòkhöre 
ngaich harāman yik tarik, lāpngen ò ngaich i patī ò i Rāma.  

Tāvit tö Apikēl 

Choholre ngaich Tāvit, ngaich chuh el ök tönyalnyi i Paran.  
2Ngaich hĕng taka ök tarik aṅ Ma-òn, öp tö-inlīnuṙen nö i Kārmel; tökôlò nö 
tarik, lūöi köṅny nuk sīṅp ò, hĕng köṅny nuk pököre: ngaich anga-aṅ nö 
kamöpngö sanôi nuk sīṅp nö Kārmel.  

3Nēpòl ök minënyö ök tarik; Apīkēl minënyi ök pīhö ò: tö-akaha elmat ök 
kikānö, tövāyö arëkūö inrē: töt akahaṙa pöri ök kikōnyö töchōichö la-en inrē; 
aṅ patī Kalĕp ök anga-aṅ.  
4El tönyalnyi ang Tāvit nö hang tö Nēpòl nö kamöpngö sanôi sīṅp re.  
5Söm tak yik ṙāl tarik tötīni tö Tāvit, nö ngö ṙô ang Tāvit tö yik ṙāl tarik, 
Chuh Kārmel yin, chuh in Nēpòl salāman i minë-eny chu:  
6Ngö ṙô pöichö min tö ò, öp tökôlò, Lanāmö yēḵ in meh, lanāmö inrē i patī 
meh, lanāmö inrē i nup inlānen meh inrē nö ṙòkhöre.  
7Hang chin ngaich töngamuh tö meh aṅhaṅv in tö yip kammöpngö sanôi 
sīṅp: höng holtöṙah ih yip yōm pököre meh, ngaich īhö öt chökhuṙen tö cha, 
öt rēhĕn nö hĕng hang nòng nup in cha töchatngen i rô-òten cha nö i Kārmel.  
8Hatön yip ṙāl tarik re man, vë-eny nang meh yip min: lökten hökngen më ṙāl 
tarik nö aheukhuvö nö i kūö meh; tön yih in ngaich i tölöök sakāmö: vë-ekūö 
meh chin, kētö ap töng lamöö eltī re man i vē tarik, ip kūön meh inrē Tāvit.  
9Ngaich hē yik ṙālö tarik Tāvit nö yih, vë-ekūö Nēpòl cha-a ngaich nöng asā 
nuk ṙô mö i më-eny Tāvit, ngaich hangihtöre.  
10Sap ṙô yik tarik Tāvit ngaich ang Nēpòl nö ngö ṙô, Achiāp Tāvit? Achīö ap 
inrē kūön Yēsī? Pōyen yin vē tarik i në sakāmö töngamuh lumtòkngöre nö ṙā-
ang i yöngṙen re. 
11Ngaich hòng chū-ö min kē öp nyā-aṅ kūöre, öp mak chu inrē, tö nup alaha 
nup töṙatnyu likeun nö nyā-aṅ kūö yip kammöp sanôi, ngaich kēten u i tarik 
yip töt mikahkūö chu tö ṙeūngö cha?  
12Ngaich yik ṙāl tarik Tāvit nö havöökūöre ngaich havanngöre, ngaich yih, 
vë-eny nang ò ngaich nöng asā në ṙô.  
13Ngö ṙô ngaich Tāvit tö yik tarikre, Kö hīötlöre yin tö sanët re. Kö hīöltre 
ngaich yik tarik tö sanët re; hīötlöre inrē Tāvit tö sanët re: ngaich lohten nö 
fënòng yik tarik tamömrit Tāvit; nëtòng yik tö ngöh nö i nuk chehen.  

14Ngaich hĕng tak ök ṙāl tarik vamë-eny nang Apikēl ök pīhö Nēpòl nö ngö 
ṙô, Yĕh meuk, tīntö tarik öp taheui Tāvit nö ṙā-ang el tönyalnyi nö salām öp 
yöng hī; ngaich anga-aṅ nö kësen tö cha.  
15Löökenṙen pöri nö in ih yip tarik, öt chanöökuvö īhö, öt rēhĕm nö hĕng 
hang nòng töchatngen, i rô-òten ih akahakūö tö cha, hē ih öi el kahôiyö:  
16Kinlonglen ih cha-a, tö el hatööm sakāmö inrē, irô-òten ih in cha aṅ tö në 
sīṅp.  
17Lökten man yēḵ ngaich akahalōn töp tīre; tön töchōich öp ihih lamöö ip 
yöng hī in yip aṅ patī ò inrē: pò ò nö kūön töt akaha, lökten nö öt hĕng tak 
tökô nö vë-ekūö ò.  
18Kurāten ngaich Apīkēl, ngaich nëtòng kahë tö rôti, nët inrē nuk pilön vāin, 
taneui nòng inrē tökeuheūtö lineūchö sīṅp, taneui kinlaha töhanyôṙö piôk, 
hēngòng mitūmö tönyô angkūr, nëtòng nuk kēk ṙòng anychīr, ṙālö u ngaich 
nö i uk nuk köttö.  
19Ngaich ngö ṙô anga-aṅ tö yik ṙālö tarik re, Urēhĕkūö chu yin kiröönngöre; 
Yĕh meuk, ngaich chin unôichrit yīö. Hö-ö pöri anga-aṅ nö ve-eny nang ök 
pīhöre ang Nēpòl.  
20Ngaich ngö inlahen angū-ö, hē ò nö i uk ök köttö, ngaich sölta nö ik 
kinlīvngö kaha ök rôngö, yĕh meuk, peūtöre ang Tāvit tö yik tarik ò inrē nö 
asahan; ngaich meuk kūö cha anga-aṅ.  
21Ngaich ngö ṙô ang Tāvit, Kô-en chin chök alaha aṅtö nup chehen ngòh tarik 
el tönyalnyi, tö lökten u nö öt hĕng hang nòng töchatngen i nup chehen ò nö 
ṙòkhöre: ngaich anga-aṅ nö havahal tī chu tö tölöök nö invahlö tö tötlöök.  
22Ngati tī an ngam Tēv nö in yip lā-al Tāvit, mötlö nö kô-òren inrē, yē chu 
min ṙāḵlö töhĕng tit tak kikōnyö nyīö yip mi-in ò nö ṙòkhöre, ip hanatlö öp 
peuheū.  
23Ngaich hē Apīkēl nö meūkö Tāvit, kurāten anga-aṅ ngaich, yôkti ngaich nö 
ṙā-ang i uk ök köttö re, afukngöre ngaich nö i kūö Tāvit, ngaich sōnngöre nö 
el tumlat.  

24Afukngöre inrē nö i röön ò, nö ngö ṙô, Mā chu, i kui chu yēḵ, i kui chu yēḵ 
öp töchōich: vë-ekūö meh chin, höknyö ṙô ngòh tarik meh kikānö, nö vëhöt 
el nang meh, ngaich hangihtöre më-eṅ tö nup ṙô ngòh tarik meh kikānö.  
25Vë-ekūö meh chin, uh an yēḵ ngam mā chu nö kūötenre tö ngòh töt 
akahaṙa tarik töng öt kanôlu ṙô, anga-aṅ ngòh Nēpòl: pòn sā ngam minë-eny 
ò, ngatī anga-aṅ; tökulō-ov tö ngö an ngam minë-eny ò, ngaich in ò ap 
kumlō-ov: öt meuk yik ṙālö tarik ngam mā chu pöri ngòh taik meh kikānö, 
yik tö tīntutö meh.  
26Mā Lökten mā chu, sā ngam Mā Tēv nö tö-aṅ, sā ngam nômö meh inrē nö 
aṅ, yĕh tön ngaich an ngam Mā Tēv nö ṙāpö meh i mahām ṙāpö meh inrē i 
invahalvah re öm hakô tö tī re, yĕh lökten hökngen yip lā-al meh, cha-a inrē 
yip lamūḵkö tī re tö tötlöök nö im mā chu, nöng sā Nēpòl.  
27Yĕh ngaich nun në kum ngòh tarik meh raneushö ngam mā chu, hökngen u 
nö kētu nö i yip ṙāl tarik tamömkörit ngam mā chu.  
28Vë-ekūö meh chin, aṙēlö tökööl ngòh tarik re man kikānö: tön kô-en An min 
ngam Mā Tēv nö vīlö tököp patī ngam mā chu, pò ngam mā chu nö kiyung 
kinyūngö ngam Mā Tēv; öt kôti min nup tötlöök nö in meh i ṙô-òten nup 
sakāmö meh.  
29Pòrô tarik nö choholre nö lū-u meh, chöh ngam nômö meh inrē, sön ngam 
nômö ngam mā chu min nö kitēlhaka nö im nômö ngam Mā Tēv ngam Tēv 
meh; ngaich nup nômö yip lā-al meh, anū-ö min töfinyöti tö ò höng sā ṙāma-
ang el öp chinvil finnyöt.  
30Ngaich mīnö angū-ö yē ngam Mā Tēv nö keuheūtö tī nö im mā chu nö sā 
nup tölöök nup ṙô ò nö in meh, ngaich vīlen meh inrē min rācha i kui Israĕl:  
31Ngaich angū-ö min ngih nö öt miṙivlōn nö in meh, öt rēhĕn nö kumnyahlōn 
nö im mā chu, tö mahām, hēk tö ngam mā chu nö havahalre: ngaich hē ngam 
Mā Tēv min nö löökötī nö im mā chu, köpölōn pömchö tö ngòh tarik re 
kikānö.  

32Ngaich ngö ṙô Tāvit tö Apīkēl, Tökôlò an yēḵ ngam Mā Tēv, ngam Tēv 
Israĕl, ngam tamīnten meh töngamuh höngkūö chu:  
33Tökôlò an yēḵ ngam mikah meh Tökôlò yēḵ inrē më-eṅ, öm lamak tī chu 
töngamuh i finëlö tarik i invahalvah re inrē öich hakôtö tīre.  
34Pòn kô-en takô, sā ngam Mā Tēv nö tö-aṅ, ngam Tēv Israĕl, ngam ṙamāpö 
chu in inchöökö meh, yē meh öre ötkurāten öm yih höngkūö chu, öt hĕng öre 
tö ōtre in Nēpòl nö söl hanatlö peuheū öt rēhĕn öre nö hĕng tit tak nyīö 
kikōnyö.  
35Lökten Tāvit nö kētī ò tö nuk kum ò nö in ò; ngaich ngö ṙô anga-aṅ tö ò, 
Ngaich man kuṙòh chuh patī re im kumchikṙen; yĕh meuk, ngaich chin hang 
ṙô meh, ngaich hō-en meh inrē.  
36Yih ngaich Apīkēl nö in Nēpòl; ngaich, yĕh meuk, ha-āṅhal anga-aṅ nö el 
patī re, sā nahlö rācha. Ngaich ang Nēpòl nö ṙāmölōn nö ellōn re, pò ò nö 
hiyōi takô; lökten anga-aṅ nö öt ṙô-òv nö in ò, tö törahëchyen hēk töpōyen, 
hanöng saha hanatlö peuheū.  
37Ngaich im peuheū, hē ök vāin nö ngaich nö meutnyi nö ṙā-ang in Nēpòl, ök 
pīhö ò nö vë-eny nang ò tö në, ngaich ök ellōn ò nö kapah nö in ò, vītöre 
ngaich anga-aṅ nöng sā ihong. 
38Ngaich unôichrit tösöm sumkam, ngam Mā Tēv nö fëlö Nēpòl, ngaich kapah 
anga-aṅ.  
39Ngaich hē Tāvit nö hāngö Nēpòl nö kapah, ngö ṙô ngaich anga-aṅ, Tökôlò 
An yēḵ ngam Mā Tēv, ngam vamë-elkui minṙēngö chu ṙā-ang eltī Nēpòl, 
ngaich inrē nö lakngen ngòh tarik re nö im tötlöök; ngaich An ngam Mā Tēv 
nö havan tö ngam tötlöök tī Nēpòl nö i kui ò. Söömngö ṙô ngaich Tāvit nö in 
Apīkēl, nö hòṅ kē an nö pīhöre.  
40Ngaich hē yik tarik Tāvit nö yih nö in Apīkēl i Kārmel, ngö ṙô ngaich cha-a 
nö vë-ekūö ò, Tīntu in tö Tāvit in meh, öi kē-ĕ meh öm pīhö ò.  
41Choholre ngaich anga-aṅ sōnngöre ngaich nö kū-ö tö el tumlat, ngaich ngö 
ṙô, Yĕh meuk, tarik meh ön ngòh kikānö samöich röön yip tarik öp mā chu.  

42Kurāten ngaich ang Apikēl, choholre ngaich, ngaich i uk ök köttö, holtö yik 
tötaneui tak kikānö tarik ò yik tamömkörit ò; ngaich kiröönngöre anga-aṅ nö 
tömrit yik tahīntö Tāvit, pīhö ò ngaich anga-aṅ.  
43Kē-ĕ Ahīnō-am inrē Tāvit ök aṅ Yesrīl; ngaich cha-a nö nëtre taka nö pīhö ò.  
44Ngaich Sôl nö kēngö ök kikānö kūön re ang Maiköl, ök pīhö Tāvit nö in 
Paltī ök kikōnyö kūön Lā-is, ök aṅ Kālim:  

 1 Samuĕl 26 

Hēk Tāvit Nö Ṙālen Sôl 

1Ngaich yih yik aṅ Sif nö in Sôl i Kīpiā, nö ngö ṙô. Röh öp kan Tāvit nö 
hayunngöre nö ip rung Hakilā, lā kūö öp tönyalnyi?  
2Choholre ngaich Sôl ngaich chuh el inchōn nö i Sif, lūöi köṅny yik 
tökatöllöng tarik Israĕl hol ò, nö chöhö Tāvit nö el inchōnngö Sif.  
3Iyöngtöre ngaich Sôl nö ik rung Hakilā öp lā kūö öp tönyalnyi, ip talöökö, 
Iyöng el inchōn pöri ang Tāvit, ngaich meūkö Sôl anga-aṅ nö yih nö el inchōn 
nö lūḵ an.  
4Lökten Tāvit nö tīnngö mahayun, ngaich akahalōn tö Sôl nö kô-en nö yih.  
5Chōholre ngaich Tāvit, ngaich yihtöre nö ik chūök Sôl nö iyöngtöre: meuk 
ök chūökö ngaich Tāvit ök chūök Sôl nö hulalhaka, chūök Apnör inrē ök 
kikōnyö kūön Nör, ök mākūö yik kumyung ò: ngaich ang Sôl nö hulalhaka nö 
ellōn nuk inröl, havīlen ò inrē yik tarik.  
6Ngaich ngö ṙô Tāvit tö Ahimelek ök aṅ Hītāit, tö Apīsai inrē ök kikōnyö 
kūön Serūyā, kahëm Yô-ap, Chīöp töhō nö hol chu peūtöre ip elyöngö Sôl? 
Ngaich ngö ṙô ang Apīsaī, Chū-ö chin töhōḵ peūtöre in meh.  
7Ngaich Tāvit tö Apīsai inrē nö yihtöre nö in yik tarik tö hatööm: ngaich yĕh 
meuk, ṙōlhaka ang Sôl nö haṙòh nö ellōn nuk inröl holtö ök vöi re nö 
tamhaka nö el tumlat nö i kui ò: Apnör inrē tö yik tarik mahavīlen ò.  
8Ngaich ngö ṙô Apīsāi tö Tāvit, Kētu an tö ngam Tēv nö eltī meh ngam 
tökunyaha elmat tö meh töngamuh: yĕh lökten hökngen chu fëlan, vë-ekūö 

meh chin, öich aṅtī tö ngam vöi höng hĕng heuh tī tufuntökūö ò eltumlat, 
öthō chin min nët heuh tī.  
9Ngaich ngö ṙô Tāvit tö Apīsāi, Un fëli an: chīö ṙöng öp tökô nö ṙāḵtö tī re nö 
lā-al ngam töhachāmö kui tö ngam Mā Tēv, ngaich rö-ö nö fāluṙen?  
10Ngaich ngö ṙô Tāvit, Sā ngam Mā Tēv nö tö-aṅ ngam Mā Tēv An min 
famëlan; hēk yih öp min sakāmö ò nö kapah; hēk chuh i kinyūngö anga-aṅ 
min, ngaich ngaich ngen.  
11Sō-oiṙen chin tö ngam Mā Tēv öich silô tö kël re lā-al ngam töhachāmö kui 
tö ngam Mā Tēv: vë-ekūö meh chin, öm kē ngam vöi ngam lā kui ò, tö ngam 
chūök mak inrē, ngaich tā-a töi ngaich kirööngöre.  
12Ngaich Tāvit nö kē ök vöi tök chūök mak inrē nö ṙā-ang i kui Sôl; 
kiröönngöre cha-a ngaich, öt tarīku mameūkö e, öt rēhĕn nö akahalōn tö e, öt 
rēhĕn nö tö-aṅhënuvö: pòn ṙòkhöre cha-a nö haṙòh; pò ök tölapat inṙôhò nö 
in cha aṅ im Mā Tēv.  
13Ngaich Tāvit nö havāngngöre nö im lā tahëng kaha ngaich söklöre nö i kui 
ök rôngö nö mavôvat: pōiti ök ihôi cha:  
14Hūkö yik tarik ngaich Tāvit, tö Apnör inrē ök kikōnyö kūön Nör, nö ngö ṙô, 
Apnör, öt sap ṙô ömeh? Ngaich ngö ṙô Apnör nö sap ṙô, Achīö öm më-eṅ 
hamūkö ngam rācha? 
15Ngaich Tāvit nö ngö ṙô tö Apnör, Röh öm më-eṅ tökalēḵ tarik? Achīö ap 
inrē tösā meh i Israĕl? Kūöyòh öm pökeh öt aṅten ngam mā meh ngam 
rācha? Tön hĕng tak ök aṅ i yip tarik yamih töhòṅ fëlngö ngam rācha ngam 
mā meh.  
16Öt tölöök an angū-ö ngih inlahen meh. Sā ngam Mā Tēv nö tö-aṅ, töhòṅ 
kumpaha yin ngaich, pò yīö öt aṅten ngam mā re, ngam töhachāmö kui tö 
ngam Mā Tēv. Ngëicha yĕh töngamuh, isuh ap vöi ngam rācha, tök chūök 
mak inrē ök lamā kui ò.  
17Akaha elnang Sôl tö ṙô Tāvit, ngaich ngö ṙô, Më-eṅ kūön chu Tāvit, ṙô meh 
öng ngih? Ngaich ngö ṙô ang Tāvit, Ṙô chu ana, mā chu, Ō rācha. 

18Ngaich ngö ṙô anga-aṅ, Kūöyòh ang ngam Mā chu nö lūḵ ngòh tarik re? 
Asuh ṙöng ap falngen chu? Hēk suh ap tötlöök eltī chu?  
19Vë-ekūö meh chin, lökten töngamuh, hökngen ngam mā chu ngam rācha nö 
hang në ṙô ngòh tarik re. Yē ò nö ngam Mā Tēv mahachōhol alaha meh öm 
lā-al chu, hökngen ò yēḵ nö hō-ov nö tökētu: yē e pöri nö aṅ i kūön tarik, töt 
kôlò yip cha-a yē nö i kūö ngam Mā Tēv; pò cha yih nö ngaich töngamuh nö 
ahōngen chu öich sōtu köp im amin ngam Mā Tēv; nö ngö ṙô Kuṙòh, lök la-en 
tahëng man Tēv.  
20Yĕh ngaich töngamuh hökngen ngam mahām chu nö fuk el tumlat nö 
marôvat tökūö ngam Mā Tēv: tön kunyī-inyre an ngam rācha aṅ Israĕl nö 
chöh mirötö, nö sā öp töhĕng tak chamöh chehechōn nö i kui rôngö.  
21Ngaich ngö ṙô ang Sôl, Ngaich chin köölö fālen, kūön chu Tāvit, havan 
man: ngaich chin öthōḵ chökhutī tö meh, pò ngih nômö chu nö pōi ṙāi nö i 
kūö meh töngamuh; yĕh meuk, kulō-ovṙen chin ngaich, pōihangṙen inrē öich 
vaich.  
22Ngaich ngö ṙô Tāvit nö sap ṙô ò, Yĕh meuk ngam vöi, Ō rācha! Hökngen öp 
hĕng tak aṅ i yip ṙāl tarik, nö havāngtöre nö ihih nö kē-ĕren ò.  
23Ngaich ngam Mā Tēv min nö kö kē-ĕkūö tarik tö tösā lanöökö ò tösā ṙinātö 
ellōn ò inrē: tön tö ngaich an ngam Mā Tēv nö kēten meh eltī chu töngamuh, 
ngaich hö-ö pöri chū-ö kētö tī re lā-al ngam töhachāmö kui tö ngam Mā Tēv.  
24Yĕh meuk inrē, sā ngam nômö meh nö ngëichka tö chu töngamuh, ngaich 
ngatī yēḵ hökngen ngih nômö chu nö ngëichka tö ngam Mā Tēv, hökngen ò 
yēḵ inrē nö ṙānyen chu nö ṙā-ang i nup kanihngen chu. 
25Ngaich ngö ṙô Sôl tö Tāvit, Tökôlò man yēḵ, kūön chu Tāvit: hĕnghöre re 
la-evṙen man min tö tökalēḵ ngaich mihôiṅ min öm kô-en. Kiröönngöre 
ngaich Tāvit, havantöre inrē Sôl nö i chūök re.  

1 Samuĕl 27 

Elṙôngö Yik Aṅ Filistain Ang Tāvit 

1Ngaich ngö ṙô Tāvit nö ellōnre, hĕng öp min sakāmö chu ngaich kapah 
lökngen eltī Sôl: öt tö-ĕhtenvö min nö in chu töp chinūhu panam yip aṅ 
Filistain hòṅ chu öt kô-òngvah; ngaich ṙā-alre min Sôl tö chu, nö chöhö chu 
nö hēk nö i kūöngö në panam Israĕl ngaich chū-ö min öt kô-òngvah eltī ò. 
2Choholre ngaich Tāvit, hāvāngngöre ngaich, anga-aṅ tö yik tötafūölòng tarik 
inrē yik mi-in ò, nö in Akis ök kikōnyö kūön Ma-òk, rācha aṅ Kāt. 
3Ngaich Tāvit nö iyöng in Akis i Kāt, anga-aṅ tö yik tarik ò inrē, nö kö i 
mupīhöre, inrē Tāvit tö nak pīhöre, Ahinôam ök aṅ Yesrīl Apikēl inrē ök aṅ 
Kārmel pīhö Nēpòl.  
4Vënyu ngaich angū-ö nö in Sôl tö Tāvit nö falngöre nö i Kāt; ngaich öt hēk 
anga-aṅ nö chöhan.  
5Ngaich ngö ṙô Tāvit tö Akis, Yē chu aheukhuvö i kūö meh, hökngen cha yēḵ 
nö kētö chūök chu hĕng i në elpanam ngam panam, hòṅ chu iyöng umuh: 
kūöyòh ṙöng ang ngòh tarik meh nö uroh nö iyöng elpanam rācha nö in meh?  
6Kētu ngaich Siklek nö in ò tö Akis ik sakāmö angū-ö: lökten an Siklek nö 
haköpö tö yik rācha aṅ Yūtā söl ing töngamuh.  
7Hĕng samyeūheu fën chummngëṅtö nuk sakāmö Tāvit nö iyöng panam yik 
Filistain.  
8Kiröönngöre ngaich Tāvit tö yik tarik ò inrē, ngaich yôp yik aṅ Kēsör, aṅ 
Kīrsi, aṅ Amalek inrē: pòn achā-a aṅ ngam panam, i tö misī, yĕh meh 
kiröönngöre kū-ötö Sūr, öm chuh panam Aikup inrē.  
9Ngaich Tāvit nö fëlngö yik aṅ ngam panam, öt rēhĕn nö hayöölen kikōnyö 
nö aṅ öt rēhĕn kikānö, kēngö nup sīṅp inrē tö nuk kōiny nuā, köttö, ūṅt; hilā 
inrē: havan ngaich anga-aṅ, ngaich yih nö in Akis.  
10Ngaich ngö ṙô ang Akis, Isuh öi taheui yôp? Ngaich ngö ṙô Tāvit, La-al yip 
lā lòhngö inrē tö Yerahmīl, lā-al yip aṅ lā lòhngö inrē tö yip Kënāit.  

11Öt hayöölen kikōnyö ang Tāvit nö aṅ öt rēhĕn kikānö, ngö ṙô, nö kēten cha 
nö i Kāt, Hòṅ cha nö öt eūken hī, nö ngö ṙô, Ngö inlahen tī öp Tāvit, ngaich 
ngatī inlahen inrē irô-òten ò nö iyöng panam yip Filistain.  
12Ṙātö ellōn re ang Akis nö in Tāvit, nö ngö ṙô, Vīten re an nö hòṅ sa-òkhu tö 
yip tarik re Israĕl; lökten an min nö urāngen nö tarik chu.  

 1 Samuĕl 28 

1Ngaich i nuk sakāmö anū-ö, yik Filistain nö hamūl yik kumyung in cha nö i 
kinyūngö nö lā-al yik Israĕl nö kiyung. Ngaich ngö ṙô Akis tö Tāvit, Kô-en öm 
akahalōn tö re öm in chu kiröönngöre in yip kumyung, më-eṅ tö yip tarik 
meh inrē.  
2Ngaich Tāvit nö ngö ṙô tö Akis, Lökten man min akahalōn tö tī ngòh tarik 
meh min. Ngaich ngö ṙô Akis tö Tāvit, Lökten chin min vīlen meh örheūheu 
yōm ngih kui chu.  

Havëkö Yik Tömilūönö Ang Sôl 

3Hē e ngaich Samuĕl nö kapah, ṙòkhöre ngaich yik aṅ Israĕl nö harāman, 
lāpngen ò inrē nö i Rāma, nö ik elpanam ò. Ngaich Sôl nö fëlngö yik mameuk 
ma-alāha, tö yiktömilūönö inrē, nö ṙāngö ngam panam. 
4Hamūlöre ngaich yik Filistain, ngaich yih nö vītö chūök re nö i Sunem; 
hamūl yik aṅ Israĕl inrē Sôl, vītö chūök re cha-a inrē nö i Kilpūa.  
5Ngaich hē Sôl nö meuk yik kumyung aṅ Filistain, pa-ekūö ngaich anga-aṅ, 
ngaich ök ellōn ò nö kiröngö kinchëyö re.  
6Ngaich hē Sôl nö hatöntöre nö i ngam Mā Tēv, öt sap ṙô ò ngam Mā Tēv, öt 
rēhĕn nö lökten i heūvö, öt rēhĕn nö lökten Urim, öt rēhĕn nö lökten i pròfĕt.  
7Ngaich ngö ṙô Sôl tö yik tarik re; Chöhtö kikānö yin hĕng tak in chu öp 
mameuk ma-alaha, hòṅ chu chuh in ò, ngaich hatöntöre in ò. Ngaich ngö ṙô 
yik tarik ò tö ò, Yĕh meuk hĕng tak öp kikānö i Entōr mameuk ma-alaha.  
8Harīkngöre inlahen ngaich Sôl, hayutlö tahëng inyut re inrē, kiröönngöre 
ngaich anga-aṅ tö nak tönët tak tarik hol ò, yihtöre cha-a ngaich tö hatööm 

nö ik kikānö: ngaich ngö ṙô anga-aṅ, Vë-ekūö meh chin, milūöntö öp ma-
alaha man in chu öp töng vënyu minë-eny min tö chu nö in meh.  
9Ngaich ngö ṙô ök kikānö tö ò, Yĕh meuk akahalōn man tö tī Sôl nö rökngen 
yik mameuk ma-alaha, yik tömilūönö inrē, nö ṙā-ang ing panam. Kūöyòh 
ömeh ṙātö tinngöp ngih nômö chu öm hōten chu kapah?  
10Chūöku ṙô ngaich Sôl tö ò nö im Mā Tēv, nö ngö ṙô, Sā ngam Mā Tēv nö tö-
aṅ, öthō man min sāchavö tökūö ngih.  
11Ngaich ngö ṙô ök kikānö, Achīö ap min kahëlö chu in meh? Ngaich ngö ṙô 
anga-aṅ, Kēlen Samuĕl man in chu. 
12Ngaich hē ngam kikānö nö meūkö Samuĕl, ayôṙa ngaich anga-aṅ nö pōitô; 
ngaich vë-ekūö Sôl ök kikānö, nö ngö ṙô, Kūöyòh öm hachīlö chu? Yē meh 
öm më-eṅ Sôl.  
13Ngaich ngö ṙô ök rācha tö ò, Un pa-ekūö: suh ṙöng ap maheuṅk meh? 
Ngaich ngö ṙô ök kikānö tö Sôl, Meuk tēv chin nö meutlö nö ṙā-ang el tumlat.  
14Ngaich ngö ṙô anga-aṅ tö ò, Sā yòh inlahen apa? Ngaich ngö ṙô anga-aṅ, 
Hĕng tak öp tököiny tarik mameutlö kahūmö ök inrē tö tökiröng inyut. 
Akahalōn ngaich Sôl tö ò nö Samuĕl, sōntökūöre ngaich anga-aṅ nö el tumlat, 
ngaich salāman.  
15Ngaich ngö ṙô Samuĕl tö Sôl, Kūöyòh ömeh piyôken chu, öm hachohken 
chu? Ngaich Sôl nö ngö ṙô nö sap ṙô, Kiröngö kanihngen chin; pò yip Filistain 
nö kiyung nö lā-al chu, ngaich ṙāngen chu ngam Tēv, öt ngöhören nö sap ṙô 
chu, öt rēhĕn nö lökten i pròfĕt, öt rēhĕn nö lökten i heūvö: lökten chin 
havëken meh, hòṅ meh mikahtölōn chu töp inlahen chu min.  
16Ngaich ngö ṙô Samuĕl, Kūöyòh öm vë-ekūö chu, yē ngam Tēv nö ṙāngen 
meh, ngaich vītöre nö lā-al meh?  
17Keuheūten an ngam Mā Tēv nö in re, sā ṙô ò nö in chu: ngaich an ngam Mā 
Tēv nö tikachngö ngam pūlngö nö ṙā-ang eltī meh, ngaich kēten e nö ip hol 
meh, in Tāvit.  

18Pò meh öt hang ṙô ngam Mā Tēv, öt hateungngö ngam tanānyö lanīnö ò 
inrē in yip aṅ Amelek, lökten an ngam Mā Tēv töngamuh nö ngatī tī nö in 
meh.  
19Hēk inrē ngam Mā Tēv min nö kēten Israĕl nö eltī yip Filistain nö holten 
meh: ngaich huṙöich më-eṅ min tö yip kikōnyö kūön meh inrē öi holtöṙah 
chu: kēten yip kumyung An min inrē ngam Mā Tēv aṅ Israĕl nö eltī yip aṅ 
Filistain.  
20Ilööṙen ngaich Sôl nö fukngö nö teuthaka nö el tumat, nö kirööngen pinhë-
eṅkūö, tökūö minë ṙô Samuĕl: öt kunlē-ĕv anga-aṅ ngaich nö in re; pòn hĕng 
sumkam nö öt nyā-aṅvkūö, öt rēhĕn tö hatööm.  
21Yihtöre ngaich ök kikānö nö in Sôl, ngaich meūkan nö pōyen kanihngen, 
ngö ṙô ngaich tö ò, Yĕh meuk, ngaich ön ngòh tarik meh kikānö nö hang ṙô 
meh, ngaich inrē öich kētö ngih nômöre nö eltī re, ngaich hang minë ṙô meh 
minë ṙô meh tö chu.  
22Lökten yĕh, vë-ekūö meh chin, hang ṙô ngòh tarik re man kikānö më-eṅ 
inrē, hökngen chu ṙātö töhĕng hanam nyā-aṅkūö i kūö meh; nyā më-eṅ 
ngaich, hòṅ meh öm kalēḵ alaha, yē meh min kiröönngöre, el talöököre.  
23Sōḵ pöri anga-aṅ, nö ngö ṙô, Sōḵ chin nyā. Ngaich pöri nak tarik ò, nö holre 
tök kikānö, nö līpan; hang ṙô cha ngaich anga-aṅ. Choholre ngaich anga-aṅ 
nö ṙā-ang el tumlat, ngaich ūichlöre nö el chamanre.  
24Hĕng nòng ök tö-alahav kun nuā; ka-eūyen ngaich anga-aṅ, ṙatnyö likeun ò 
ngaich; kē atra anga-aṅ inrē, kirāchö e ngaich, ngaich vī tötaföhlöng rôti nö 
in e; 
25Kētö e anga-aṅ ngaich nö i kūö Sôl, i kūö nak tarik ò inrē; nyā cha-a ngaich. 
Möl cha-a ngaich nö choholre, ngaich kiröönngöre ik hatööm angū-ö.  

1 Samuĕl 29 

Sō-ovö Ngaich Tāvit Tö Yik Filistain 

1Ngaich hamūl yik kumyungre yik Filistain nö i Afek: iyöngtöre inrē yik aṅ 
Israĕl nö ip töhëmlö mak. Yesrīl.  

2Ngaich yik mā aṅ Filistain nö ṙôngu kinröönngö, köṅnyu inrē: lā unôich yik 
tarik Tāvit nö hol Akis nö kiröönngöre.  
3Ngaich ngö ṙô yik kūön rācha aṅ Filistain, Suāp la-en vē Hīprū nö ihih? 
Ngaich ngö ṙô Akis nö i yik kūön rācha aṅ Filistain, Röh öng ngòh nö Tāvit, 
nö tarik Sôl öp rācha aṅ Israĕl, ngòh mi-in chu i në samyeūheu, hö-ö chin 
kanôtukūö tö fālen in ò söl ing töngamuh löktökūö ik hē ò nö fuk in chu?  
4Tany pöri ngaich nö in ò yik kūön rācha aṅ Filistain; ngö ṙô tö ò yik kūön 
rācha aṅ Filistain, Tölṙô ngam tarik man nö havanritre, hòṅ ò nö havanngöre 
nö i chūök re ip chūök tī meh taheui tö ò, uh an nö kiröönngöre nö in hī nö 
im kinyūngö, hòṅ ò min nö öt vītöre nö lā-al hī im kinyūngö: asuh ṙöng öp 
min tī ngòh tarik nö halāmtöre nö ip mā re? Röh ang min nö inlāmtö në kui 
vē tarik?  
5Röh ṙöng ang nö ngòh Tāvit, ngòh tikökngö cha nö sap ṙô höö nö i kinṙiömö, 
nö ngö ṙô, Köṅnyu fahël ang Sôl, Söm köṅny pô ang Tāvit?  
6Havëten Tāvit ngaich ang Akis, ngaich ngö ṙô tö ò, Sā ngam Mā Tēv nö tö 
aṅ, töchīpen man më-eṅ, ngam kunnyīnyö meh inrē tö ngam kumhēthöt meh 
inrē in chu nö löök nö i kūö chu öm i vē kumyung: pò chu öt kôtökūö tö 
tötlöök in meh hēten tö ök sakāmö meh yih in chu söl i ngih sakāmö: hö-ö 
pöri vē mā nö hāngenlōn tö meh.  
7Lökten man ngaich havanrit re, kiröönngöre im kumchikṙen, hòṅ meh öt 
kunyahalōn tī tö vē mā aṅ Filistain.  
8Ngaich Tāvit nö ngö ṙô tö Akis, Nö suh ap rih tī chu? Suh ap inrē kanôtökūö 
meh in ngòh tarik meh irô-òten chu i kūö meh söl ing töngamuh, töp lökten 
chu sōtu kiröönngöre kiyung lā-al yip lā-al ngam mā chu ngam rācha?  
9Ngaich sap ṙô Tāvit Akis nö ngö ṙô, Akahalōn chin tö meh tölöök i kūö chu, 
sā ma-ahānga aṅ im Tēv: ngaich pöri yip kūön rācha aṅ Filistain nö ngö ṙô, 
Uh an nö in hī nö kiyung.  

10Lökten man ngaich choholre ka-euilö kūö töpeuheū holtö yip tarik ngam 
mā meh yip yamih nö hol meh: ngaich i saha chanôhol yīö ka-euilökūö 
töpeuheū, yĕn ngaich nö hat, kiröönngöre yī-ö.  
11Lökten Tāvit nö ka-euilökūö nö chōholre, angā-aṅ tö yik tarik ò, nö 
kiröönngöre im peuheū, nö havantöre nö i panam yip Filistain. Ngaich yik 
Filistain nö chuh Yesrīl.  

 1 Samuĕl 30 

Kiyung Nö Lā-al Amëlek 

1Ngaich, hē Tāvit tö yik tarik ò inrē nö yih nö i Siklek, im linūöi sumkam yik 
aṅ Amelek nö kilöön yik aṅ lā lòhngö, i Siklek inrē, ngaich kiyūngö Siklek, 
föngtökūö e inrē tö tameūyö;  
2Kē-ĕ yik kikānö nö kaitī nö ṙòkhöre yik me-ël e, hĕnghöre tökūöṅnö tökiröng 
inrē: öt hĕng tak tökumpaha tö cha, höng kē-ĕyö pöri cha-a, ngaich 
kiröönngöre cha-a.  
3Ngaich hē Tāvit tö yik tarik ò inrē nö yih nö im elpanam, yĕh meuk, ṙāpngö 
angū-ö tökūö tameūyö; ngaich yik pīhö cha, kūön cha kikōnyö, kūön cha 
kikānö inrē, nö kē-ĕ nö kaitī.  
4Ngaich Tāvit tö yik tarik ò inrē nö harāmöre nö pōitô peuiny inrē hanöng 
saha cha nö öt ōtre kumlēḵ tökūö ṙô re nö peuny.  
5Kē-ĕ inrē nö kaitī nak pīhö Tāvit, Ahīnôam aṅ Yesrīl, Apikēl inrē ök pīhö 
Nēpòl aṅ Kārmel.  
6Pōiyen kanihngen ngaich ang Tāvit, pò yik tarik nö vë-ekūöre nö hòṅ 
kulehan tö ihong, kūö yik tarik nö ṙòkhöre nö haṙīvö ellōn, kö haṙivlōn tö 
kūönre kikōnyö tö kūönre kikānö inrē: hangë-eṅl alahare pöri Tāvit nö im Mā 
Tēv ngam Tēv ò.  
7Ngaich ngö ṙô Tāvit tö Apīātör, ök kūönṙô ök kikōnyö kūön Ahīmalek, Vë-
ekūö meh chin, kētö ap sörplis in chu ihih. Ngaich ang Apiātör nö kētö ök 
sörplis nö in Tāvit nö umuh.  

8Ngaich hatöntöre ang Tāvit nö im Mā Tēv, nö ngö ṙô, Yē chu lūḵ vē 
kumyung kôḵlö öich min in cha? Sap ṙô ò ngaich anga-aṅ, Lūḵu cha: öthō 
man öt kô-òl in cha, öthō inrē öm öt havānö cha nö ṙòkhöre.  
9Lökten ang Tāvit nö kiröönngöre, anga-aṅ tö yik tarik inrē tö tafūölòng yik 
mī-in ò, sölta ngaich nö ip töhëm mak Pēsōr, i chūök cha yik töṙā-ai nöng 
ngöh.  
10Lūḵu cha pöri Tāvit, anga-aṅ tö yik tarik töfënòng: pòn nëtòng yik töng 
ngöh yik tö takngö tö lökten cha nö ötkô nö havāngngö ök kun töhëm mak 
Pēsōr:  
11Kôtökūö cha-a ngaich nö el ngāṅṙö tök töhĕng tak aṅ Aikup, ha-āṅlen ò 
cha-a, nyā ngaich anga-aṅ; kētö òk ò cha-a inrē tö mak;  
12Kē-ĕkūö ò cha-a inrē tö töhĕng mikālö kēk ròng anychīr, nët tum inrē nup 
tönyô angkūr; ngaich hē ò nö keuheūtökūö nö nyā, yih ngaich ök ma-alaha ò 
nö hēk nö in ò: pò ò nö lūöi hang sumkam lūöi hang mitööm inrē nö öt nyā, 
öt rēhĕn nö òk mak.  
13Ngaich ngö ṙô Tāvit tö ò, Tarik chīö ömeh? Ṙeū-eung yih öm inrē? Ngaich 
ngö ṙô anga-aṅ, Ṙāl tarik chin aṅ Aikup, tarik öp töhĕng tak aṅ Amelek; ṙā-ai 
chū-ö tök yöngṙen re, pò chu vahavö lūöi sumkam ngaich. 
14Kilöön yip aṅ lòhngö in i Yerit in nup panam Yūtā inrē, i lā lòhngö inrē tö 
Kalĕp; haṙāpngen Siklek īhö inrē nö i kūö tameūyö.  
15Ngaich ngö ṙô Tāvit tö ò, Hō ömeh kēten chu in yip kumyung? Ngaich ngö 
ṙô anga-aṅ, Chūöku ṙô man im Tēv in chu, tö re min öt fëlngen chu, öt rēhĕn 
kēten chu eltī öp yöngṙen chu, ngaich kēten meh chū-ö min in yip kumyung.  
16Ngaich hē ò nö kēten ò, yĕh meuk, keuheūtngöre chūök cha-a nö parāta, 
nyā-aṅvkūö òk inrē hakô-òngkūöre inrē nö nyā, kūö nup töpōyen pôḵ cha 
kahë cha aṅ i panam Filistain, aṅ i panam Yūtā inrē.  
17Fëlö cha ngaich Tāvit löktökūö ngam piṙūöi söl harap ngam tahëng sakāmö: 
ngaich öt hĕng hang tak töt kô-òngvah tarik aṅ in cha, höng yik töfënòng ṙāl 
tarik, yik mi-i-uk ūṅt nö falngöre.  

18Ṙòkhöre havan ngaich Tāvit tö nuk kahë yik aṅ Amelek: kôti tī inrē Tāvit tö 
nak pīhöre.  
19Öt hĕng tak anātökūö in cha, ötrēhĕn tökūöṅnö öt rēhĕn tökiröng, ötrēhĕn 
nyīö kikōnyö öt rēhĕn nyīö kikānö, öt rēhĕn nup pôḵ öt rēhĕn nuk kahë cha: 
ṙòkhöre nö havānö tö Tāvit.  
20Kē-ĕ ngaich tö Tāvit nö ṙòkhöre nuk nuā pököre inrē, nuk tö-ahōṙö tö cha 
nö urēhĕkūö u nuk tahëng nuā, pôḵ Tāvit nun anū-ö ngö ṙô cha-a.  
21Yih ngaich Tāvit nö in yik tarik tönëtòng, yik tö takngö tö lökten cha nö 
ötkô nö tömrit Tāvit, yik töhōtu tö cha inrē nö höngngöh nö ik töhëm mak 
Pēsōr: kiröönngöre cha-a inrē nö höngkūö Tāvit, nö höngkūö yik hol ò inrē 
tarik: ngaich hē Tāvit nö röhta nö in yik tarik, salāmö cha ngaich anga-aṅ. 
22Ngaich ṙòkhöre ṙô yik tötlöök tarik yik sāṙen inrē tarik, aṅ in yik 
kumröönngöre nö hol Tāvit, nö ngö ṙô, Pò chān öt kiröönngöre nö in hī, hö-ö 
in hòṅ kē-ĕkūö cha tö aṅ i nup pôḵ hī nup töhavānö tö hī, höng öp pīhö öp 
tarik tö yip kūön ò inrē, hòṅ chān hachōḵūö cha, ngaich kiröönngöre. 
23Ngaich ngö ṙô Tāvit, Hol chu, uh yin ngatī, i në kahëtö ngam Mā Tēv nö in 
hī, ngam lamaklen hī, kamëtö yik kumyung inrē nö eltī hī yik lā-al hī. 
24Achīö ap min töhō nö hang ṙô yīö in ngih inlahen? Pòn sā minchöḵö ngam 
tökô-òngröön nö kiyung ngatī minchöḵö min ngam töngöh nö i nup chehen: 
hĕngren minchöḵö cha-a min.  
25Ngaich ngatī angū-ö hēten tök sakāmö angū-ö söl môkö, anga-aṅ nö vīten e 
nö chöngö in Israĕl,  
26Ngaich hē Tāvit nö yih nö i Sikelek, söömngö nuk pôḵre anga-aṅ nö in yik 
mā i Yūtā, yik hol ò, nö ngö ṙô, Yĕh meuk në raneushö yīö aṅ i nuk pôḵ yik 
aṅ in yik tökunyaha elmat tö ngam Mā Tēv;  
27Löö in cha yik aṅ Pētĕl, löö in cha inrē yik aṅ Ramôt aṅ lā Nīkep, löö in cha 
inrē yik aṅ Yattir; 

28Löö in cha inrē yik aṅ Arō-er, löö in cha inrē yik aṅ Sifmôt, löö in cha inrē 
yik aṅ Estamuā 
29Löö in cha inrē yik aṅ Rakāl, löö in cha inrē yik aṅ nuk elpanam i Yērahmīl, 
löö in cha inrē yip elpanam i Kēn;  
30Löö in cha inrē yip aṅ Hôrma, löö in cha inrē yip aṅ Pòrashan, löö in cha 
inrē yip aṅ Atāk;  
31Löö in cha inrē yip aṅ Hepròn, i nup chūökö inrē chūök elyöngö Tāvit ṙung 
tö yik tarik ò inrē.  

1 Samuĕl 31 

Kapah Ngaich Ang Sôl Ngaich Yik Kūön Ò 

1Kiyung yik aṅ Israĕl ngaich yik aṅ Filistain: falngöre ngaich yik Israĕl nö ṙā-
ang i kūö yik Filistain, fukngö ngaich nö fëli i kui öp rôngö Kilpuā. 
2Röhlö ngaich yik Filistain nö tömrit Sôl tö yik kikōnyö kūön ò inrē; fëlngen 
Yônatan inrē yik Filistain, Apīnatap, Melkisuā inrē, yik kikōnyö kūön Sôl.  
3Kalēḵ inrē ngam kinyūngö nö lā-al Sôl, kôlö inrē yik lumreny nö in ò; ngaich 
anga-aṅ nö pōyen kanihten tökūö yik lumreny.  
4Ngaich ngö ṙô ang Sôl tök kameunkö ök lanaklö ò, Hōknyö ngam fëlre man, 
tufunngen chu tökūö ò; hòṅ vē töttunyīnyi nö öt yih nö tufunngen chu inrē, 
ngaich öt lēken chu inrē. Sō pöri ök kameunkö ök lanaklö ò; pòn pōyen 
pinhe-eṅkūö anga-aṅ, Lökten Sôl nö kē ök fëlre, ngaich asīöchöre tö ò.  
5Ngaich hē ök kameunkö ök lanaklö ò, nö meūkö Sôl nö kapah, ngatī anga-aṅ 
inrē nö asīöchöre tök fëlre, ngaich anòngngen ò nö kapah.  
6Lökten Sôl nö ngaich nö kapah, tö yik kikōnyö kūön ò lūöi tak, tök 
kameunkö lanaklö ò inrē, ṙòkhöre inrē yik tarik ò ik sakāmö angū-ö.  
7Ngaich hē yik tarik aṅ Israĕl yik mi-ikui ök achāṙö tahëng lā, yik lāmuh tö 
Yôtön inrē, nö meuk yik Israĕl nö falngöre, tö Sôl inrē tö yik kikōnyö kūön ò 
inrē nö kapah, ṙāngö nuk elpanamre cha-a ngaich, ngaich falngöre; ngaich 
yik Filistain nö yihtöre ngaich iyöng ël u.  

8Ngaich im huṙöich, hē yik Filistain nö yih nö luhngö chehen yik tö kapah 
ngaich cha-a nö kôtökūö tö Sôl tö yik tölūöi tak kikōnyö kūön ò inrē nö 
hulalhakṙen kui öp rôngö Kilpuā.  
9Rökngö ök kui ò cha-a ngaich, luhngö ök lanaklö ò inrē, ngaich söömngö u 
nö havīni chūök i panam Filistain, nö kumtö inhānga nö el patī insā tēv cha, 
in yip tarik inrē. 
10Chaplöng tö cha ök lanaklö ò nö el patī Astaròt: seūlöng inrē ök alaha nö i 
kaha kinlōngö Pëtsān.  
11Ngaich hē yik aṅ Yapeskilīöt nö hang inlahen tī yik Filistain tö Sôl. 
12Ṙòkhöre ngaich yik tötpa-ekūö tarik nö chōholre, ngaich hĕng mitööm röön 
nö kiröönngöre, kē ök alaha Sôl tö nuk alaha yik kikōnyö kūön ò inrē nö ṙā-
ang i kaha kinlōngö Pĕtsān; yih cha-a ngaich nö i Yāpes, ngaich föngngen cha 
nö umuh.  
13Kē nuk tangëḵ cha ngaich cha-a ngaich lāpngö u elkatòk ök chōn tamaris i 
Yapes, ahik ngaich nö sat sumkam.  

2 Samuĕl 

2 Samuĕl 1 

Hanglöre Tāvit Tö Kinpāha Sôl 

1Ngaich unôichrit kinpaha Sôl, hē Tāvit nö havan tö ṙineū-eung finëlö yik aṅ 
Amelek, nët sumkam ngaich Tāvit nö iyöng Siklek;  
2Ngaich im linūöyö sakāmö, yĕh meuk, hĕng tak ök tarik yamih nö ṙā-ang 
elyöngö Sôl nöng chaṙësa inyut, aṅ el kui tö tumlat inrē, afukngöre ngaich nö 
salāman.  
3Ngö ṙô ngaich Tāvit tö ò, Ṙamā-ang yih ömeh? Ngö ṙô ngaich anga-aṅ tö ò, 
Ṙā-ang elyöngö Israĕl chin öich töt kô-òngvah.  
4Ngö ṙô ngaich Tāvit tö ò, Sitih öku inlahen? Vë-ekūö meh chin, vë-eny nang 
chu. Ngaich sap ṙô anga-aṅ, Falngöre yip tarik tö ök kinyūngö, maṙôngö inrē 
yik tarik töfukngö nö kapah; kapah ök Sôl tök kikōnyö kūön ò inrē Yônatan.  
5Ngö ṙô ngaich Tāvit tök ṙāl tarik ök vamë-eny nang ò, Sitih mikahlōn ömeh 
tö Sôl nö kapah tö Yônatan inrē ök kūön ò kikōnyö nö kapah?  
6Ngaich ök vamë-eny nang ò ṙāl tarik nö ngö ṙô, Kūöre chin möinytitṙen i kui 
öp rôngö Kilpuā, ngaich yĕh meuk, harôntöhëchṙen ang Sôl nö i kūö ök vöire; 
ngaich yĕh meuk nuk inröl tö yik tarik i uk kōra inrē nö röhlö nö unôichrit ò.  
7Ngaich hē ò nö tēk uk re, meūkö chu ngaich anga-aṅ ngaich havëten chu. 
Ngaich sap ṙô ò chū-ö, öich ngö ṙô, Ihih chīni.  
8Ngö ṙô, ngaich anga-aṅ tö chu, Achīö meh? Ngö ṙô chū-ö ngaich sap ṙô ò, Aṅ 
Amelek chin.  
9Ngö ṙô ngaich anga-aṅ tö chu, Vë-ekūö meh chin, söklöre man ranghen chu, 
fëlngen chu, tön ngaich chin chavīlöng el kui; pò ngih nômö chu nö ṙòngmö 
ōtre nö in chu.  
10Lökten chu ngaich söklöre in ò, ngaich fëlngen ò, pò chu akahalōn takô tö ò 
nö öthō nö aṅ unôichrit fanukngö ò: kē ngam sapīöv ò chū-ö ngaich ngam mī-

i kui ò, tö minë mörkul inrē, minë mi-i kël ò, ngaich kēten u chū-ö ihih im mā 
chu.  
11Ngaich Tāvit nö kētö tī re nö i inyut ò, tikachngö u ngaich: ngatī tī inrē 
anga-aṅ tö nuk mi-in ò nö ṙòkhöre:  
12Sanòk cha-a ngaich, ngaich harāmöre, söl harap inrē nö ahik tökūö Sôl, kūö 
ök kūön ò inrē kikōnyö Yônatan, kūö yik tarik ngam Mā Tēv, yik aṅ patī 
Israĕl inrē; pò cha nö fukngö tökūö fël.  
13Ngö ṙô ngaich Tāvit tök ṙāl tarik ök vamë-eny nang ò, Ṙamā-ang yih ömeh? 
Sap ṙô ngaich anga-aṅ, Kūön aṅ tahëng chin, aṅ Amelek.  
14Ngö ṙô ngaich Tāvit tö ò, Sitih ömeh öt pa-ekūö öm hateutnyö kël re fëlngö 
ngam töhachāmö kui tö ngam Mā Tēv?  
15Hĕng tak havëti ngaich Tāvit tö ṙāl tarik, ngaich ngö ṙô, Haröhtöre in ò 
afuktöre in ò. Kapah ngaich anga-aṅ tö tī ò nö fëlan.  
16Ngö ṙô ngaich Tāvit tö ò, El kui meh ap yēḵ mahām meh; pò ngam elvāng 
meh nö ngö ṙô nö lā-al meh, Fëlngö ök töhachāmö kui chin tö ngam Mā Tēv.  

Inrāmö Sôl Nāṅ Yônatan Tö Tāvit 

17Ngaich Tāvit nö harāmöre tö ngih inrāmö Sôl tök kūön ò inrē Yônatan:  
18Ngaich anga-aṅ nö tölṙô cha nö haköpten yik kūön Yūtā tö ngam tinkökö 
linreny: yĕh meuk, kūichiyö an i mat Līpöre Yēsör.  
19Fëliyö an ngam ineū-eu meh, Ō Israĕl nö i kūi ngam tömarô- òl kui chūökö: 
yöng fanuk- ngö ngam tökalēḵ!  
20Un eūka an nö i Kāt, Un ahangka an nö el talöökö Askēlòn; Hòn öt ṙāmölōn 
yip kikānö kūön Filistain, Hòn öt mihôiṅ yip kikānö kūön töttunyīnyi.  
21Yī-ö ṙôngö Kilpuā, uh pöi- chö tachāmu kui, un rēhĕn kumṙah, i kui yīö, un 
rēhĕn tökētuvö aṅ panô-òṅ; tön in e ök lanaklö ngam tökalēḵ nö hachōichiyö 
kinvalngö, Ök lanaklö Sôl nöng sā töt hachāmö kui tö tavī-i.  
22I mahām yik töfëli, i tösangöö yik tökalēḵ, ök linreny Yô- natan nö öt 
havanritre, Öt chanlööpṙen ök fël Sôl nö havan.  

23Vai nak nā Sôl nā Yônatan tölöök i saha cha nö aṅ, Öt köhngen cha-a tö höö 
inrē i kinpaha re: Veut nak töma- tēṙö, Kalēḵ nak tö lāyön.  
24Yī-ö kikānö kūön Israĕl, peū- nyö Sôl yin, Ök kamfānö yīö tö laturë tö-
amëla mat, Ök mahanyöṅt hilā yiö tö humlum.  
25Yöng fanukngö ngam töka- lēḵ nö el kinyūngö! Im tö- maṙô-òl kui chūök 
meh ang Yônatan nö fëliyö.  
26Kahëm chu Yônatan, kih- ngen chin tökūö meh: Töl- ngö kumchikṙen man 
in chu: Pinnangkūö ök hanāngen- lōn meh tö chu, Tô-òlkūö tö hanāngen 
kikānö.  
27Yöng fanukngö ngam töka- lēḵ, Payāyi nuk nöngaich aṅtī kumyung!  

2 Samuĕl 2 

Vīlöngö Ang Tāvit Nö Rācha Yūtā 

1Ngaich unôich tö ngih, ang Tāvit nö hatöntöre nö i ngam Mā Tēv, nö ngö ṙô, 
Chuh i nup el panam öich kòh i Yūtā? Ngaich ngö ṙô ngam Mā Tēv tö ò, Kô-
òren kuṙòh. Ngö ṙô ngaich Tāvit, Chuh yih öich min? Ngö ṙô ngaich anga-aṅ, 
Chuh Hepròn.  
2Lökten ang Tāvit nö chuh in e tö nak pīhö ò inrē, nā Ahīnôam aṅ Yesrīl, 
Apīkēl inrē ök pīhö Nēpòl ök Karmel.  
3Tö yik tarik ò inrē yik mī-in ò nö kumröön Tāvit ṙòkhöre yik tarik nö holtö 
pīhöre kūönre inrē: ngaich cha-a nö i yöng ël panam i Hepròn.  
4Yihtöre ngaich yik tarik aṅ Yūtā. Ngaich in e cha-a nö hachām el kui Tāvit 
nö rācha i kui aṅ Yūtā. Ngaich cha-a nö ve-eny nang Tāvit, nö ngö ṙô, Yip 
tarik yip aṅ Yapeskilīöt lamāpngen Sôl.  
5Ngaich Tāvit nö tīnngö vame-eny nang yik tarik aṅ Yapeskilīöt, nö ngö ṙô tö 
cha, Tökôlò yin yī-ö i ngam Mā Tēv pò yīö hameuktö ngih neūkölōnre ik mā 
yīö, in Sôl, ngaich lāpngen ò yī-ö inrē. 
6Hameuktö neūkölōnre An ngam Mā Tēv kanô-en inrē nö in yīö: ngatī chū-ö 
inrē havahlö e in yīö tö ngih neūkölōn, pò yīö ngaich ngatī la-en tö e. 

7Lökten yin yĕh ngaich hangëṅlö minë kël re, uh yī-ö inrē pa-ekūö: tön 
kapahare ök yöng yīö ang Sôl, ngaich inrē vē aṅ patī Yūtā nö hacham kui chu 
rācha i kui cha.  

Vilöngö lspōsĕt Nö Rācha Israĕl 

8Ngaich ang Apnör öp kikōnyö kūön Nör, yöngkūö kumyung Sôl nö kē ök 
kikōnyökūön Sôl ang Ispōset, ngaich nö kēten ò nö i Mahanēm;  
9Ngaich anga-aṅ inrē nö vīlen ò nö rācha nö i kui Kilīöt, i kui Asör, i kui 
Yesrēl, i kui Ifrēm, i kui Penyamin, i kui Israel inrē nö ṙòkhöre.  
10Fën anāi samyeūheu ṙēti ang Ispōset ök kikōnyö kūön Sôl hē ò nö rultenre 
nö hayöng i kui Israĕl, ngaich nët samyeūheu anga-aṅ nö hayöng ngaich pöri 
yik aṅ pati Yūtā nö tömrit Tāvit.  
11Sat samyeūheu tafūöl chumngëṅtö ang Tāvit nö rācha hē e nö i Hepròn i 
kui patī Yūtā.  

Kiyūngö Höö Israĕl Tö Yūtā 

12Ngaich ök kikōnyö kūön Nör ang Apnör, yik tarik Ispōset ök kikōnyö kūö 
Sôl, nö chuh Kīpiön nö ṙā-ang Mahanēm.  
13Kiröönngöre inrē Yô-ap ök kikōnyö kūön Seruyā tö yik tarik Tāvit, ngaich 
meuk kūö cha nö ip törūngö mak i Kipīön, ūichngöre cha-a ngaich, hĕng lā 
më töhĕng nö i kui ngam mak, im tahëng lā kui ngam mak yik tahëng.  
14Ngaich ngö ṙô ang Apnöt tö Yô-ap Töich vë-ekūö meh, hökngen më ṙāl tarik 
nö choholre nö nyamkö kūö hī ngaich ngö ṙô ang Yô-ap, Hökngen cha nö 
choholre.  
15Choholre cha-a ngaich ngaich havāngngöre nö kö lā-alre; nët sīön tak lā in 
Penyamin nö lamā in Ispōset ök kikōnyö kūön Sôl, nët sīön tak inrē yik tarik 
Tāvit, 
16Ngaich cha-a nö kö kē lā-al re nö i kui tī, saphötkūö fëlre inrē nö i kanëng 
ngam lā-alre; lökten cha nö ṙōngngö vah nö fukngö: lökten ök chūökö angū-ö 
nö kaheūkö nö Helkāthāsurim, ap mi-i Kipīön.  



762 

 

 
   Nicobarese Bible 

© 2014, Bible Society of India. 
 

 
 

 

17Kalēḵ ngaich ngam kinyūngö im sakāmö angū-ö: öktô ngaich Apnör, yik 
tarik Israĕl inrē, nö i kūö yik tarik Tāvit.  
18Umuh inrē yik tölūöi tarik kikōnyö kūön Serūyā, Yô-ap Apīssai, Asahĕl inrē: 
tö panyôta röön ök Asahĕl sā röön hanchōn re.  
19Lū-u Apnör ngaich ang Asahĕl; öt kāngköre anga-aṅ tö kinröönngöre nö lā 
hāmö öt rēhĕn nö lātavē im linū-u Apnör.  
20Tēk ukre ngaich ang Apnör ngaich ngö ṙô, Asahĕl öm më-eṅ? Chū-ö chīni, 
ngö ṙô anga-aṅ nö sap ṙô ò.  
21Ngaich Apnör nö ngö ṙô tö ò, Kān hāmöre man hēk tavēre, kētö tī re ip 
töhĕng tak ṙāl tarik, öm kē öp lanaklö ò. Hö-ö pöri Asahĕl nö hòṅ kānköre nö 
im linū-u ò.  
22Ngö ṙô hēk ang Apnör tö Asahĕl, Kānngöre mana um lū-u chu: sitih ṙöng 
öich min tāmö meh öm tanti el tumlat? Ngaich sitih kanô-òṅ chū-ö min 
hatīön kö kūö Yô-ap ap mëm meh.  
23Sōḵ pöri anga-aṅ nö kānngöre: lökten ang Apnör nö aṅtī tö rōi ök vöi re nö 
sapngö āich ò, ngaich ök vöi nö tafun köṅny kūö nö i uk ò; fukngö ngaich 
anga-aṅ nö umuh ngaich kapah nöng umuh: ngaich i tum tak cha yik tösölta 
nö ik chūök Asahĕl nö fukngö nö kapah sökngöre cha-a inrē.  
24Iṙūöhöröön pöri Yô-ap, Apisai inrē nö lū-u Apnör: ngaich ngam tavūöi nö 
sipti hē cha nö sölta nö ik rung Ammah, öp lā kūöngö Kīah el talöökö öp el 
inchōn Kipīön.  
25Hamūlöre ngaich yik kūön Penyamin nö unôichrit Apnör, hĕng kiteūm 
ngaich, söklöre ngaich nö i kui ök rung hĕng.  
26Hūken Yô-ap ngaich ang Apnör nö ngö ṙô, Höng öt heuh kö kūöre ang min 
ngòh fël? Öt akahalōn ömeh tö e min nö yöng miṙīvlōn ip manāngen e? 
Iṙôktöre öng pökeh lang, urēhĕkūö meh tölṙô më tarik nö havantöre i linū-ū 
vē holre?  

27Ngaich ngö ṙô Yô-ap, Sā ngam Tēv nö tö-aṅ, yē meh öre öt ṙô-òvö, ngaich 
yin öre vē tarik taheui tö peuheū nö kiröönngöre, nö öt lū vē holre. 
28Föönyö kūö ök römpet ngaich ang Yô-ap, sökngöre ngaich yik tarik nö 
ṙòkhöre, öthēk nö lū yik Israĕl, öt rēhĕn nö kinyung nö hēk.  
29Hĕng mitööm röön ngaich Apnör tö yik tarik ò nö lök Arapā; havāngngö el 
Yôtön cha-a inrē, ngaich lök i Pitròn yih ngaich nö i Mahanēm.  
30Havantöre ngaich Yô-ap nö ṙeū-eung i linū-u Apnör: ngaich hē ò nö hamūl 
yik tarik, machūötör sīön hang tak hanātö kūö yik tarik Tāvit tö Asahĕl inrē,  
31Lūöyòng tafūöl anāi yik tarik tökapah töfëli aṅ Penyamin tö tī yik tarik 
Tāvit.  
32Ngaich cha-a nö kē ök alaha Asahĕl ngaich lāpngen ò nö i kui kupah ök 
yöng ò kikōnyö, ök mī-i Petlihem. Hĕng mitööm röön ngaich ang Yô-ap tö yik 
tarik ò inrē, malīlöng ngaich ngam sakāmö nö i kui cha nö i Hepròn.  

 2 Samuĕl 3 

1Marô-òten ngaich ök kinyūngö tö yik aṅ patī Sôl nö lā-al yik aṅ patī Tāvit: 
kalēḵ kalēḵlöre ngaich ang Tāvit: öt kalēngöre pöri yik aṅ patī Sôl.  

Yik Kikōnyö Kūön Tāvit 

2Kayônyu ngaich nö i Hepròn yik kikōnyö kūö Tāvit: Amnön ök lanòh, 
kayônyö Ahinôam ök aṅ Yesrīl;  
3Chilīöp ök innëtö kūö ò, kayônyö Apīkēl ök pīhö Nēpòl aṅ Kārmel; Apsalòm, 
ök linūöyö kikōnyö kūön Mē-akah ök kikanö, kūön Tālmai ök rācha aṅ Kēsör;  
4Atōniya, finënö kikōnyö kūön Hakit; tinneūyö Sĕfātia kikōnyö kūön Apītöl;  
5Itarēm tinfūölö kūön ök pīhö Tāvit, Eklah, Kūön Tāvit yin cha-a töfönyu nö i 
Hepròn.  

Hanôlö Tāvit Ang Apnör 

6Isaha ök kinyūngö tö aṅ patī Sôl nö lā-al aṅ patī Tāvit, ang Apnör nö vī-ilre 
nö kalēḵ nö i patī Sôl.  

7Hē e ök hĕng tak töng töl nö pīhö Sôl, öp tö minënyuvö tö Rispā, kikānö 
kūön Ayā, ngaich ngö ṙô Ispōset tö Apnör, Kūöyòh öm chuh in öp töng töl 
pīhö ök yöng chu?  
8Līn ngaich ang Apnör tökūö minë ṙô Ispōset, ngaich ngö ṙô, Kui am öich 
chū-ö öich aṅ Yūtā? Hameuktö neūkölōnre chin tö ngamuh i patī Sôl ök 
kikōnyö yöng meh, in yip makalaha ò, in yip hol ò inrē, öich öt kēten meh 
eltī Tāvit, ngaich sön më-eṅ ṙô-òv tö chu fāluṙen in ngòh kikānö öich sūöchka 
ing sakāmö.  
9Ngatī tī an yēḵ ngam Tēv tö Apnör, hēk samötlöng inrē, yē chu min öt ngati 
tī tö ò, sā ṙô ngam Mā Tēv nö chūökūṙô nö in Tāvit;  
10Öich kēngö ngam pūlngö nö ṙā-ang patī Sôl, ngaich asöklö ngam kantēra 
Tāvit nö i kui Israĕl i kui Yūtā inrē, löktökūö Tën sölngö nö i Pīrsipā.  
11Ngaich anga-aṅ nö ötkô nö sap ṙô Apnör tö tahëng ṙô, pò ò nö pa-ekūö tö ò.  
12Tīnngö vame-eny nang Tāvit ngaich ang Apnör nö ngö ṙô nö ṙôtö ṙô ò, 
Panam chīöng ngih? Ngö ṙô inrē, Hanôltöre man in chu yĕh meuk, in meh an 
ngam kël chu min, nö kēten Israĕl nö ṙòkhöre nö in meh.  
13Ngaich ngö ṙô anga-aṅ Hôṅ yĕh; vītenre chin nôlta in meh; hĕng pöri öp lōn 
chu in meh, nö tö ngö, öt meuk kūö chu man min, yē meh öt urĕh kumten 
Maiköl öp kūön Sôl kikānö, ip hē meh min yih meuk kūö chu.  
14Tīnngö vame-eny nang Ispōset ngaich Tāvit, ök kikōnyö kūön Sôl, nöngö ṙô, 
Kēten Maiköl öp pīhö chu öp töhapīhtu nö in chu nö ṙôngu ṙāi tö laneūchlö 
kūö chehen aṅ Filistain.  
15Tīnngö kamë-eṅren ò ngaich Ispōset nö ṙā-ang ik pīhö ò ang Piltiel ök 
kikōnyö kūön Lā-is.  
16Hōlu anga-aṅ tök pīhöre, höng paneuinygöre nö kirööngngöre, tömrit ò inrē 
nö tölngö Pahūrim. Ngaich ngö ṙô Apnör tö ò, kuṙòh, havan man. Havanritre 
ngaich anga-aṅ.  

17Ve-ekūö yik mā ngaich ang Apnör aṅ Israĕl nö ngö ṙô, Lukkenre yin misī 
hòṅ rāchavö tö Tāvit nö kui yīö:  
18Ngaich pöichö ngatī yin yēḵ ngaich töngamuh: tön ngö ṙô an ngam Mā Tēv 
tö Tāvit, Ṙānyen yip tarik Israĕl chin min löktö eltī öp tarik chu Tāvit ṙā-ang 
eltī yip Filistain, ṙā-ang eltī yip tökunyaha elmat tö cha inrē nö ṙòkhöre.  
19Vëhöt el nang yik aṅ Penyamin inrē ang Apnör: Vë höt el nang Tāvit inrē 
ang Apnör nö chuh Hepròn tö nup tölöök i Israĕl, i patī Penyamin inrē nö 
keuheūtlöre.  
20Yih ngaich ang Apnör nö in Tāvit nö i Hepròn, nët anāi hol ò tarik. Vī nyā-
aṅkūö Apnör ngaich Tāvit tö yik hol ò inrē.  
21Ngö ṙô ngaich Apnör tö Tāvit, Hòṅ hōklöre chin öich ngaich, öich hamūl tö 
yip Israel ṙòkhöre nö im rācha ngam mā chu, hòṅ cha min nö kīlēḵngôre nö 
in meh, hòṅ meh inrē më-eṅ hayöng i kui hakô-ònglōnre. Tīnngen Apnör 
ngaich Tāvit; i kumchikṙen ngaich anga-aṅ nö kiröngöre.  

Fëlīyö Ngaich Ang Apnör 

22Yĕh meuk, yih ngaich yik tarik Tāvit tarik Yô-ap inrē nö ṙa-ang i kinlöönö 
panam holre, ngaich pōyen kum tö nuk pôḵ re: hö-övö pöri ngaich Apnör nö 
in Tāvit nö i Hepròn; pòn ngaich anga-aṅ nö tīnngörit ò, ngaich kiröönngöre 
anga-aṅ nö i kumchikṙen re.  
23Hē yanīhih Yô-ap tö yik hol ò inrē kumyung, ngö ṙô cha-a nö ve-eny nang 
Yô-ap, Yih ök kòl taheui Apnör ök kikōnyö kūön Nör, nö im rācha, ngaich 
anga-aṅ nöng tīnngörit ò, ngaich ök pöchö yih nö im kumchikṙen.  
24Ngaich yihtöre Yô-ap nö ik rācha, ngaich ngö ṙô, Sitih inlahen öm taheui? 
Yĕh meuk, yih ök taheui Apnör nö in meh; ngaich kūöyòh më-eṅ tinngörit ò, 
ngaich ök yih nö marôvat? 
25Akahalōn man tö Apnör öp kikōnyö kūö Nör, tö ò nö yih nö mahachīlö meh 
töhòṅ akahalōn inrē tö kū-ö meh tö yanīhih meh inrē, hòṅ akahalōn inrē tö 
nup taṙòkhöre la-en meh.  

26Ngaich hē Yô-ap nö kunyī-inyre nö ṙā-ang in Tāvit, tīnngö vame-eny nang 
Apnör anga-aṅ, ngaich kumten ò cha-a nö ṙā-ang ip mak Sīrah: hö-ö pöri 
Tāvit nö akahalōn tö e.  
27Ngaich hē Apnör nö havan nö i Hepròn, sarōkngen ò Yô-ap nö ellōn kūö ök 
inkūp nö hòṅ hiṙeūtkôre nö vë-ekūö ò, in e ngaich anga-aṅ nö sapnyö aich ò, 
lökten ò ngaich nö kapah, tökūö mahām ök kahëm ò Asahĕl.  
28Unôich ngaich hē Tāvit nö hāṅngö e, ngö ṙô anga-aṅ ngaich, Hö-ö chin chū-
ö fāluṙen i kūö ngam Mā Tēv tö ngih pūlngö chu inrē i mahām Apnör ök 
kīkōnyö kūön Nör, Söl môkö örheūheu: 
29Hökngen e nö fuk kui Yô-ap, fuk kui yip aṅ patī yöng ò inrē nö ṙòkhöre; uh 
pöchö nö hĕng hang tak aṅ patī Yô-ap öp tö kūönu, hēk töyeūnyu, hēk 
maharônhaka nö i kui kinchīṙöre, hēk töfukngö tökūö fël, hēk töhāṅten tö 
nyā-aṅvkūö.  
30Fëli ang Apnör tö Yô-ap tök kahëm ò inrē Apisai, pò ò nö kapahatī nö ik 
kinnyūngö tö Asahĕl ök kahëm cha.  

Ūliyö Ngaich Ang Apnör 

31Ngaich ngö ṙô Tāvit tö Yô-ap, tö yik tarik inrē hol ò nö ṙòkhöre, Tikaichngö 
inyut re yin kahumlöre inrē tö sāk, sanòkngen Apnör. Tömrit ök chūök kupah 
ök rācha Tāvit.  
32I Hepròn cha-a ngaich nö lāpngen Apnör: pōitô ngaich ök rācha nö peuiny 
nö i kui ök anūlö Apnör; ṙòkhöre inrē yik tarik nö peuiny.  
33Harāmö Apnör inrē ök rācha nö ngö ṙô, Hōtu ök Apnör nöng sā kin- paha 
tökulō-ov?  
34Hö-ö nuk kël meh nö nyëkö, Ötrēhĕn nuk kalröön meh nö halöki: sā 
fanukngö tarik man i kūö vē kūön tötlöök, ngatī fanuk- ngö me-eṅ. Ngaich 
ṙòknyöre ṙô yik tarik nö peūnyan nö hēk.  
35Yihtör ngaich yik tarik nö ṙòkhöre nö hōten Tāvit nö nyā-aṅvkūö isaha e nö 
ṙòngmö sakāmö; chūökuṙô pöri Tāvit ngö ṙô, Ngatī tī An yēḵ ngam Tēv tö 

chu, hēk mötlö inrē, yē chu kalahkö nyā-aṅkūö, hēk öp yô-òv nö pòrô, 
hanöng saha sanipti ngam tavūöi.  
36Ṙòkhöre ngaich yik tarik nö akahalōn tö e, ngaich ṙāmölōn cha-a tö e: nup 
töng sitih tī ngam rācha ṙòkhöre yip nö ṙāmölōn.  
37Lökten ngaich yik tarik nö ṙòkhöre tö yik aṅ Israĕl inrē nö akahalōn ik 
sakāmö angū-ö tö ngam rācha nö öt anga-aṅ famëlngen Apnör ök kikōnyö 
kūön Nör.  
38Ngö ṙô ngaich ök rācha tö yik tarik re, Öt akahalōn öyih tö ök kūön rācha 
hĕng tak tökiröng tarik in Israĕl nö fukngö, ing taheui sakāmö?  
39Öt kalĕ-en chin chū-ö i ngih sakāmö, pòrô rācha ngaich öich hachāmö kui; 
yahlö kumlēḵ yin vē kikōnyö kūön Seruya tö chu; reushö vē töla-evṙen An 
yēḵ ngam Mā Tēv tö tötlöök sā nup öt lanöökö ò.  

2 Samuĕl 4 

Fëlivah Ang Ispōsět 

1Ngaich hē Ispōset ök kikōnyö kūön Sôl, nö hāngö Apnör nö kapah nö i 
Hepròn, öt kalēkngöre ngaich nuk kël ò, ngaich ṙòkhöre yik aṅ Israĕl nö 
kihngen.  
2Nët taka nak tarik yöng kūö kumyung in Ispōset, ök kikōnyö kūön Sôl: Pē-
anā minënyi ök hĕng tak, Rikap minënyi ök tahëng taka nak kikōnyö kūön 
Rimòn aṅ Pīrōt aṅ i yik kūön Penyamin: (pò Pīrōt inrē nö kaheuktu nö i 
Penyamin.  
3Pāngö yik aṅ Pīrōt nö i Kitēm, ngaich in e nö iyöng söl ik sakāmö angū-ö.) 
4Hĕng tak kūön ök Yônatan tö kikōnyö, ök kūön Sôl, tök tölūmö kalröön. 
Taneui höny samyeūheu anga-aṅ hē hināngö nā Sôl nāṅ Yônatan nö i Yesrīl, 
ngaich kē an ök maharūkan, falngöre ngaich: ngaich kūö ò nö kurāten nö 
falngöre, sukngöre ngaich anga-aṅ, kētöre ngaich nö karòk. Mēfipōset 
minënyö ò.  

5Ngaich nak kikōnyö kūön Rīmòn nak Pīrōt nāṅ Rikap, Pē-anā inrē, nö 
kiröönngöre ngaich yih i nö i patī Ispōset hē ṙānāchö ngam sakāmö, i saha ò 
nö heūheure tö sakāmö.  
6Ngaich yih cha-a nö umuh nö el milūkö ök patī, nö sā kamë-eṅrö sāiny; i 
aich ò tī cha-a ngaich nö sapngen ò: falngöre ngaich Rikāp tö kahëm re nā Pē-
anā.  
7Hē cha nö kuhēthötre nö el ngam patī i saha ò nö hulalhakaṙen në el 
chaman re el urôhò mahaṙòh, sapngen ò cha-a ngaich nö fëlngen ò, ṙökngö 
kui ò inrē, ngaich kē ök kui ò, ngaich kiröönngöre nö hĕng mitööm röön nö 
lök el talöökö Arapā.  
8Kētö ök kui Ispōset cha-a ngaich nö in Tāvit, nö i Hepròn ngaich ngö ṙô tök 
rācha, Yĕk meuk ngih kui Ispōset ök kikōnyö kūön Sôl, tökunyaha elmat tö 
meh, ök chamöh ngam nômö meh; havahlöng vah an ngam rācha ngam mā 
chu tö ngam Mā Tēv nö in Sôl ing tögamuh sakāmö in yip kūön ò inrē.  
9Ngaich Tāvit nö sapṙô nā Rikāp nā Pē-anah tö kahëm re, nak kikōnyö kūön 
Rimòn aṅ Pīrōt, nö ngö ṙô tö cha, Sā ngam Tēv nö tö-aṅ ngam ṙāmānyö ngih 
nômö chu nö ṙā-ang i nup kanihngen nö ṙòkhöre,  
10Hē ök töhĕng tak vame-eny nang chu nö ngö ṙô. Yĕh meuk, kapah ök Sôl, 
nö tö kumtö tölöök inhānga tölōnre, kē an ngaich chu-ö ngaich fëlngen ò i 
Siklek angū-ö ök reneushö ò tö tī chu nö ṙāi nuk tölöök inhānga kum ò.  
11Öt mötlö hòng, yē tötlöök tarik nö fëlngö tölöök tarik nö el chamamre nö el 
patīre, röh öich töngamuh hòṅ havëköp mahām ò eltī nā, öich kēngen nā ṙā-
ang i kūö ngih tumlat?  
12Tölṙô yik ṙāl tarikre ngaich Tāvit, fëlngen cha ngaich achā-a, rökngö kël cha 
inrē tö nuk kalröön cha, ngaich kiseutngen cha nö i kui öp mak i Hepròn. Kē 
ök kui Ispōset pöri cha-a ngaich lāpngen e nö i Hepṙòn el anūlö Apnör.  

 2 Samuĕl 5 

Rācha Israel tö Yūtā ngaich ang Tāvit 
(1 Kinṙöt 11.1-9; 14.1-7) 

1Ngaich yihtöre nö ṙòkhöre yik miyöngö Israĕl nö in Tāvit nö i Hepròn, 
ngaich ngö ṙô nö vë-ekūö ò, Yĕh meuk, tangëṅ meh in īhö alaha meh inrē. 
2Hē Sôl misī nö rācha nö i kui ih, ngaich höng më-eṅ mahachōnyen ih 
kamëhetnen ih inrē i Israĕl: ngaich ngö ṙô ngam Mā Tēv tö meh, Ha-āṅhal vē 
tarik chu man min Israĕl, ngaich më-eṅ min inrē yöngṙen i kui Israĕl. 
3Lökten yik mā aṅ Israĕl nö yihtöre nö ik rācha nö i Hepròn; ngaich ök rācha 
Tāvit nö i Hepròn nö i kūö ngam Mā Tēv nö vī kinlēḵngô nö in cha; hacham 
el kui Tāvit chā-a ngaich nö rācha nö i kui Israĕl.  
4Lūöi anāi samyeūheu ṙēti ang Tāvit hē ranulten ò nö hayöng, ngaich fën anāi 
samyeūheu anga-aṅ nö hayöng.  
5Sat samyeūheu tafūöl chumngëṅtö anga-aṅ nö hayöngö Yūtā nö i Hepròn: 
lūöi anāi lūöi nö i Yerusalem i kui Israĕl nö ṙòkhöre tö Yūtā inrē.  
6Ngaich ök rācha tö yik tarik ò inrē nö chuh Yerūsalem nö lā-al yik Yapus, 
yik aṅkūö ngam panam: yik tö ngö ṙô tö Tāvit, Yē meh öt kēngö yip tötmeuk 
tökaròk inrē ihih, pòn tötkô Tāvit tö lōn cha nö kuhēthötre nö in e. 
7Sön pöri ang Tāvit nö kē ngam töngëḵ Siyôn: angū-ö an elpanam Tāvit. 
8Ngaich ngö ṙô Tāvit ik sakāmö angū-ö, Öp famëlngö yip Yapus, hökngen ò 
nö reunglöre nö löklö el ngam talöökö mak, nö fël yip tökaròk yip töt meuk 
inrē, yip surīkhö Tāvit, Öp löknyô cha nö ngö ṙô, Tötmeuk yip umuh tökaròk 
inrē; ötkô anga-aṅ nö kuhēthötre nö el ngam patī.  
9Ngaich Tāvit nö iyöng el ngam tögëḵ chūökö, ngaich kaheūkö e nö elpanam 
Tāvit. Löktökūö Millō tī ang Tāvit nö havīngö kaha e nö lātuhēt.  
10Kiröng kirönglöre ngaich ang Tāvit pò ngam Mā Tēv yip tömaṙôngö nö in ò.  
11Ngaich ök rācha aṅ Tūrös nö tīnngö vamë-eny nang Tāvit tö nuk chōn Sītör, 
tö yik vamī chōn inrē tö yik mamān ihōng patī inrē: ngaich cha-a nö mānlö 
patī Tāvit.  
12Ngaich akahalōn Tāvit tö ngam Mā Tēv nö haköpngen ò nö rācha nö i kui 
Israĕl, tö ò inrē nö hapōilö ngam pūlngö ò tö kūö yik tarik Israĕl.  

13Ṙūölö tum tak kahëre ngaich Tāvit tö töng töl pīhöre tö pīhö ò inrē aṅ 
Yerūsalem, unôichrit yanihih ò nö ṙā-ang Hepròn: kikōnyö yik umuh ngaich 
kikānö inrē töfötnyu kūön Tāvit.  
14Në nun yih minë-eny cha yik töfötnyu kūön ò nö i Yerūsalem; Samuā, 
Sōpāp, Natān, Sòlòmön inrē,  
15Iphār, Elaisuā; Nīfek, Yafiā inrē;  
16Elaisama, Eliata, Elifëlet inrē.  

Mihôiṅ Tö Yik Filistain 
(1 Kinṙöt 14.8-17) 

17Ngaich hē yik aṅ Filistain nö hāngö cha nö hacham kui Tāvit nö rācha nö i 
kui Israĕl, ṙòkhöre ngaich yik aṅ Filistain nö chöhö Tāvit; hē Tāvit nö hāngö 
e, kiröönngöre ngaich nö chuh ël ök chūök kumyung.  
18Yih ngaich yik aṅ Filistain ngaich pirātngöre nö el achāṙö Rifēm.  
19Ngaich ngö ṙô Tāvit nö hatöntöre nö im Mā Tēv, Kiröönngöre öichu lā-al 
yip Filistain? Kēten cha öm min eltī chu? Ngaich ngö ṙô ngam Mā Tēv tö 
Tāvit, Kiröönngöre man kuṙòh: tön öt hō chin öt kēten yip Filistain nö eltī 
meh. 
20Yih ngaich Tāvit nö i Pē-ālperasim, ngaich umuh nö fëlö cha; ngö ṙô ngaich 
anga-aṅ, Piyāyi yik lā-al chu tö ngam Mā Tēv nö i kūö chu, sā panôpnyö kūö 
mak. Lökten ò nö kaheuk minënyö ök chūökö Pē-alperasim. 
21Ṙāngö nuk insātev re cha-a ngaich nö umuh, ngaich kē-ĕ u hēḵ Tāvit tö yik 
tarik ò inrē.  
22Hēk yik Filistain nö yih, ngaich pirātngöre nö el achāṙö Rifēm. 
23Ngaich hē Tāvit nö hatöntöre nö im Mā Tēv, ngaich ngö ṙô anga-aṅ, Uh 
man kiröönngöre; havīngöre pöri lā uk cha, ngaich löktö i nup malparī chōn 
öm peūtöre in cha.  
24Ngaich ngö angū-ö min, yē meh hang ṙô röön kumröönngöre nö lātulöng i 
nup malparī chōn, ngaich möl pömchö hōklö alaha re: tön ngaich an min 
ngam Mā Tēv nö urēhĕkūö meh nö fël yip kumyung aṅ Filistain.  

25Ngaich ngatī ang Tāvit, sā tinöölô ò tö ngam Mā Tēv; ngaich löktö kūö Kīpā 
söl Kēsör nö fëlngö yik Filistain.  

2 Samuĕl 6 

Kumtuvö Ök Kasòng Chöngö Nö I Yëruselem 
(1 Kinṙöt 13.1-14; 15.25—16.6,43) 

1Hēk ang Tāvit nö hamūl yik tökatöllöng tarik Israĕl nö ṙòkhöre, lūöi anāi 
köṅny.  
2Choholre ngaich Tāvit, ngaich kiröönngöre nö hol yik tarik nö ṙòkhöre yik 
mī-in ò, nö ṙā-ang Pē-ālēyūta, nö kē-ĕre ök kasòng ngam Tēv nö ṙā-ang umuh, 
ök tökaheūkö minënyö, tö minënyö ngam Mā Tēv yip tömaṙôngö ngam 
amūchhaha nö ihôi kērupim.  
3Ṙālöngö ngaich ngam kasòng ngam Tēv nö el ök tufömngöre inröl, ngaich 
kēnyu angū-ö nö ṙā-ang el patī Apinātap ök mi-i kui rung: i kūö ök 
tufömngöre inröl nak kikōnyö kūön Apinātap, nā Usāh, nā Ahiō.  
4Kē-ĕny e achā-a ngaich nö ṙā-ang el patī Apinatap, ök mi-ikui rung, nö aṅtö 
ök kasòng ngam Tēv: urēhĕkūö ngam kasòng ang Ahīö nö kiröönngöre.  
5Ngaich Tāvit tö yik aṅ patī Israĕl nö ṙòkhöre nö nyamtô nö i kūö ngam Mā 
Tēv nö aṅtī tö nup töṙōlkangen fanöö ranöng inrē tö chōn fir, hol tö līör holtö 
hārp, holtö Salmai, holtö kòrnet holtö simpôl.  
6Ngaich hē cha nö sölta nö el ök chūök pinṙōngö ṙòng sāiny Nakōn, ngaich 
lūöl tö tīre Usāh nö ik kasòng ngam Tēv, ngaich ṙapkö e; pò nuk kōiny nuā nö 
kavē-ĕre.  
7Hūlökūö ngaich ngam lanīnö ngam Mā Tēv nö in Usāh; fëlan ngaich ngam 
Tēv tö kūö ngam vanāchö ò; kapah ngaich anga-aṅ nö umuh ik kasòng ngam 
Tēv.  
8Kunyahalōn ngaich Tēvit pò ngam Mā Tēv nö līn nö in Usāh: kaheuk ök 
chūökö ngaich anga-aṅ nö Pērĕsusāh söl ing töngamuh.  
9Pa-ekūö ngaich Tāvit tö ngam Mā Tēv ik sakāmö angū-ö; ngö ṙô ngaich 
anga-aṅ, Sitih yanīhih öngvö min ngam kasòng ngam Mā Tēv nö in chu?  

10Lökten Tāvit nö sōḵ nö kēngö ngam kasòng ngam Mā Tēv nö in ò nö ik 
elpanam Tāvit, höng kēngö e pöri Tāvit nö lā taseū el patī Opĕtētöm ök aṅ 
Kit.  
11Lūöi chumngëṅtö ngam kasòng ngam Mā Tēv nöng ngöh nö el patī 
Opĕtētöm ök aṅ Kit: ngaich ngam Mā Tēv nö hakôlò Opĕtētöm tö nup patī ò 
nö ṙòkhöre.  
12Ngaich vënyu angū-ö nö in Tāvit, nö ngö, Hakôlò patī Opĕtētöm an ngam 
Mā Tēv, ṙòkhöre inrē nup töng inlānen ò, kūö ngam kasòng ngam Mā Tēv. 
Kiröönngöre ngaich Tāvit nö kēhĕt ngam kasòng ngam Tēv nö hol tö 
ṙanāmölōnre nö ik elpanam Tāvit nö ṙā-ang patī Opĕtētöm.  
13Ngaich angū-ö nö ngö, hē cha nö keun ök kasòng ngam Mā Tēv nö ṙòngmö 
tafūöl vanāng, kētö kōiny nuā anga-aṅ ngaich tökētu hĕng nòng, hĕng nòng 
inrē tö-alahav kun nuā.  
14Kiṙīöm ngaich Tāvit nö ma-āinyre; kahumlöre inrē tök linen sörplis.  
15Ngatī ang Tāvit tö yik aṅ patī Israĕl inrē nö ṙòkhöre nö kēnyö ngam kasòng 
ngam Mā Tēv nö ayôṙa ṙô, hol ṙô tö römpet.  
16Ngaich angū-ö hē ngam kasòng ngam Mā Tēv nö yih nö ik elpanam Tāvit, 
löknyö kūö inkūp ngaich Maiköl ök kinānö kūön Sôl nö môknyökūöre, ngaich 
meuk ök rācha Tāvit nö tisôköre kiṙīöm inrē nö i kūö ngam Mā Tēv; ngaich 
höng ellōnre lōn anga-aṅ nö ahūöngen ò.  
17Kēhöt ngam kasòng ngam Mā Tēv cha-a ngaich, ṙātö e ngaich nö ik chūökre 
ellōn ök inrūkui vahītö Tāvit chūök e: kētö töföngö ngaich Tāvit tökētu nö i 
kūö ngam Mā Tēv tökētu lanāmö inrē.  
18Ngaich hē Tāvit nö keuheūten nö kētö töföngö tökētu ane inrē lanāmö 
tökētu, hakôlò yik tarik ngaich anga-aṅ nö i mine-eny ngam Mā Tēv yip 
tömaṙôngö.  
19Ngaich anga-aṅ nö kö michööḵ yik tarik nö ṙòkhöre in yik tömaṙôngö aṅ 
Israĕl, hĕnghöre kikōnyö kikānö inrē, hēngö tī anga-aṅ i töhĕng tak tö rôti, 

hĕng milôhò alaha, hĕng milôhò inrē kēk raisin. Kiröönngöre ngaich yik tarik 
nö ṙòkhöre nö kö chuh patīre.  
20Havantöre ngaich Tāvit nö hakôlò yik aṅ patīre. Kunyī-inyre ngaich ök 
kikānö kūön Sôl ang Maiköl nö höngkūö Tāvit, ngaich ngö ṙô, Yöng vanāyö 
ngam rācha Israĕl töngamuh, ngam ṙamòngngö hilā re nö i kūö vē pīhö vē 
mahalanṙen ò nöng öt sirōngkūö nöng sā vē tökulō-ov nö chumlālö alaha? 
21Ngaich ngö ṙô Tāvit tö Maiköl, Ikūö ngam Mā Tēv an angū-ö, ngam 
kamtöllen chu lātulöng inrē tö yip aṅ patī ò nö ṙòkhöre, vīlen chu inrē rācha i 
kui vē tarik ngam Mā Tēv, i kui Israĕl: lökten chin nyamtô i kūö ngam Mā 
Tēv.  
22Höichngen höng yanô-òv chin min tö e angū-ö, ane inrē kulō-ov min öich i 
kūö re: i yip ṙô meh pöri taheui mahalanṙen kikānö, in cha chin min ineū-
euvö.  
23Ngaich Maiköl ök kikānö kūön Sôl nö öt kūönuvö söl kinpahare.  

 2 Samuĕl 7 

Ṙô Natān Nö In Tāvit 

1Ngaich hē ngam rācha nö iyöng el patī re, ngaich ngam Mā Tēv inrē nö kētö 
haneūheu ò nö ṙā-ang in yip lā-al ò mahavīlen ò.  
2Ngö ṙô ngaich ngam rācha tö Natān ök pròfĕt, Yĕh meuk, iyöng el patī chin 
chū-ö tö chōntö sītör ngaich pöri ngam kasòng ngam Tēv nö iyöng ël 
ranangkūö.  
3Ngaich ngö ṙô Natān tö ngam rācha, kuṙòh, la-evṙen man tö nup ellōn meh; 
tön in meh An ngam Mā Tēv.  
4Ngaich im hē e angū-ö hatööm ngam ṙô ngam Mā Tēv nö yih nö in Natān, nö 
ngö ṙô,  
5Kuṙòh, vë-eny nang ap tarik chu Tāvit, ngö ṙô An ngam Mā Tēv, Mānlö patī 
chu öm min tö chūök chu iyöng?  

6Tö chu yih öt iyöng el patī hēten tö ök sakāmö chu kēnyen vē kūön Israĕl nö 
ṙā-ang Aikup, söl i ngih sakāmö, höng kiröön pöri el rūkui el inrūkui inrē.  
7Keuheūtngöre chūök el nup talöökö chu kiröönngöre hol yip kūön Israĕl, 
ngaich ṙô-òv hòng chū-ö hĕng höiny milôhò in yip miyöngö Israĕl, yip tö tö 
tölô chu nö ha-aṅlö yip tarik Israĕl, öich ngö ṙô, Kūöyòh öi öt mānlö patī chu 
tö töchōntö sītör?  
8Yĕh lökten töngamuh öm ngö ṙô töp tarik chu Tāvit, Ngö ṙô An ngam Mā 
Tēv yip tömaṙôngö, Kē-ĕ meh chin misī ṙā-ang i nāhal sīṅp, ṙā-ang i 
tinömkörit sīṅp pò meh hōtu rācha i kui vē tarik chu, i kui Israĕl:  
9In meh chin ip töng kū-ö meh ngaich kiröönngöre, ngaich chin inrē rökngen 
yip lā-al meh nö ṙā-ang i kūö meh; vīlen meh chin min inrē kiröngö minë-
eny, sā minë-eny yip tökiröng i kūö ngih tumlat.  
10Vītö chūök yip tarik re chin min Israĕl, teūchten cha min inrē, hòṅ cha nö 
iyöng ip kanahngenre chūökö, ngaich öt hēk min nö halöinykaṙen; öt rēhĕn 
min yip kūön tötlöök nö hēka nö hakihten cha, nö sā ik lā urĕh.  
11Ngaich sā chu inrē löktökūö ik sakāmö chu tölṙô mahayöng i kui yip tarik 
Israĕl; vīten meh chin min heūheure ṙā-ang in yip lā-al meh. Hēk inrē ngam 
Mā Tēv nö vë-eny nang meh tö ngam Mā Tēv min nö vīlö patī meh.  
12Yē nup sakāmö min nö keuheūten, ngaich më-eṅ min haṙòh in yip yöngre, 
ngaich min unôichrit meh, öp lāmök nyö ellōn meh min, haköpngö öp pūlngö 
ò chū-ö min inrē.  
13Anga-aṅ öp min mamānlö patī nö i minë-eny chu, haköpngö ngam kantēra 
ngam pūlngö ò chin min nöng örheūheu.  
14Yöng ò chin min chū-ö kūön chu min inrē anga-aṅ: yĕn lūölkö tökööl anga-
aṅ chinökṙen ò min chū-ö aṅtī tö tinkung tarik aṅtī tö chanökṙen inrē aṅ in 
yip kūön tarik;  
15Hö-ö pöri min öp miṙēlōn chu nö ṙāngen ò, nö sā tī chu kēngen e ṙā-ang in 
Sôl, ök töṙā-aiṙen tö chu nö ṙā-ang i kūö chu.  

16Vītu öp min patī meh ngam pūlngö min inrē nö örheūheu nö köp nö i kūö 
meh: haköpiyö min ngam kantēra meh nöng örheūheu.  
17Sā në ṙô nö ṙòkhöre, sā në tömeūkö nö ṙòkhöre, ngatī ṙô Natān nö in Tāvit.  

Ha-öiny Tī Ngam Tēv Ang Tāvit 
(1 Kinṙöt 17.16-27) 

18Kuhēthötre ngaich ök rācha Tāvit, ngaich ūichngöre nö i kūö ngam Mā Tēv: 
ngö ṙô ngaich anga-aṅ, Achīö öich chū-ö, Ō Mā Tēv asuh ap inrē patī chu töp 
lökten meh kēten chu ngih rô-òl kūö ngaich?  
19Ngaich angū-ö ngih nö ṙòngmö tökūönö nö i mat meh, Ō Mā Tēv: ngaich 
hĕnghöre ṙô-òvö më-eṅ inrē töp patī ngòh tarik meh öp tö-öl tö yīhih; ngaich 
angū-ö inrē, Ō Mā Tēv nö tösā chöngö tarik?  
20Suh kanô-òṅ ang Tāvit nö ṙô-òv nö hēk nö in meh? Ō Mā Tēv, tö-akahakūö 
man tö ngòh tarik meh.  
21Kūö ngam ṙô meh, sā öp lōn meh inrē, öm tītö ngih tökiröng pòn hōtu ngòh 
tarik meh nö akahalōn tö e,  
22Lökten man tökiröng, Ō Tēv Mā Tēv: pòn öt hĕng tak tösā meh öt rēhĕn nö 
Tēvu hol meh, sā nuk töhāngö nö ngaich tö në el nang ih. 
23Öp yòh öp töhĕng pumnāmö tarik ing tumlat tösā vē tarik meh, tösā Israĕl, 
ngam töṙānyu tö ngam Tēv nö tarik ò nö vīlö minë-eny ò inrē, ngaich tī-iv 
inrē tö tökiröngen tö pò kūö meh pingangkūö inrē tökūö ngam panam meh, 
nö i kūö vē tarik meh, vē töṙānyu tö meh tö ṙā-ang Aikup, ṙā-ang i pumnāmö 
yip tarik, ṙā-ang i nup tēv cha inrē?  
24Ngaich më-eṅ inrē haköp vē tarik meh Israĕl nö tarik meh nöng örheūheu; 
ngaich më-eṅ inrē, Mā Tēv, vītenre Tēv cha 
25Ō Tēv Mā Tēv ngaich an ngam ṙô meh tö ngòh tarik meh, in öp patī ò inrē, 
haköpngö e man ngaich nöng örheūheu, ngaich sā ngam ṙô meh öm tī-iv.  
26Ngaich hökngen ngam minë-eny meh nö örheūheu nö hapōilöng, öi ngö ṙô, 
Ngam Mā Tēv yip tömaṙôngö An Tēv nö i kui Israĕl: haköpi min inrē nö i kūö 
meh ngam patī ngòh tarik meh Tāvit.  

27Ō Mā Tēv yip tömaṙôngö, pò meh Tēv Israĕl, ngaich öm hameukhöti i ngòh 
tarik meh, öm ngö ṙô Mānlö patī meh chin min: lökten ön ngòh tarik nö öt 
piyū-ulōn nö ngatī ṙô nö vë-ekūö meh.  
28Ō Mā Tēv, Më-eṅ man Tēv, kanô-en inrē në ṙô meh, ngaich më-eṅ inrē 
kilēḵngôre i ngòh kūönre tö ngih tölöök:  
29Ngaich man yēḵ lökten ṙāmölōn hakôlò ngam patī ngam tarik meh, hòṅ e 
nö örheūheu nö i kūö meh: Ō Mā Tēv pò meh ngaich ṙô-òv tö e: hökngen 
ngam inkôlò tī meh i patī ngòh tarik meh nö tökôlò tī nöng örheūheu.  

2 Samuĕl 8 

Mihòiṅ Yik Kumyunglen Tāvit 
(1 Kinṙöt 18.1-7) 

1Ngaich unôichrit ngih, ang Tāvit nö kiyung yik Filistain, ngaich mihôiṅ tö 
cha: ngaich Tāvit inrē nö kē ök yöngkūö nuk elpanam nö ṙā-ang eltī yik 
Filistain.  
2Kiyūngö Mô-āp inrē anga-aṅ, ngaich haṙākö cha nö töökhaka, tölṙô cha nö 
ṙōlngöre nö el tumlat; ngaich anga-aṅ nö nët mitöökö fahëlngö nö i tölūöi 
mitöökö, ngaich hĕng tit mitöökö töṙātu nö aṅ. Ngaich yik aṅ Mô-āp nö tarik 
Tāvit ngaich kētu raneushö.  
3Kiyūngö Hatātesör inrē Tāvit, ök kikōnyö kūön Rēhòp, rācha aṅ Sōpāh, ik 
saha ò nö kiröönngöre nö havan ök pūlngöre i kui ök tahël Yufratīs. 
4Ngaich ṙā-ang in ò ang Tāvit nö kē yik mī-i-uk kōra kumyung hĕng köṅny 
sātòng, nët anāi köṅny inrē yik kumröön kumyung: ngaich Tāvit nö kasôh 
ellōtö nuk mu-unôich kalröön nuk kōra tamūök inröl, ngaich ma-iṅlen u nö 
tamūök töhēngòng inröl.  
5Ngaich hē yik aṅ Sīria i Tamāskös nö yih nö holṙen Hatātesör ök rācha aṅ 
Sōpah, kiyung yik aṅ Siria ngaich Tāvit yik tönët anāi nët köṅny tarik. 
6Ṙātö kumyung ngaich Tāvit nö i Sīriā i Tamāskös: ngaich yik aṅ Siriā nö 
tarik Tāvit, ngaich kētö raneushö. Ik töng kū-ö ò nö kiröönngöre, kētö 
minhôiṅyö Tāvit ngam Mā Tēv.  

7Ngaich Tāvit nö kē nuk humlum lanaklö nö in yik tarik Hatātestör, ngaich 
kēten u nö i Yerūsalem.  
8Löktökūö Petah Perōtai inrē, nuk elpanam Hatātesör, ang Tāvit nö pōyen 
kahë tö mās.  
9Ngaich hē Toi ök rācha aṅ Hamat nö hāngö Tāvit nö keuheūtngöre vahtī tö 
yik kumyung aṅ in Hatātesör,  
10Tīnngen ök kikōnyö kūönre ngaich ang Toi, ang Yōrām, nö in Tāvit ök 
rācha, nö salāman, hakôlò ò inrē, pò ò nö kiyung nö lā-al Hatātesör ngaich 
mihôiṅ tö ò: pò Hatātesör nö kiyung sin nö lā-al Toi. Kumtö nup rupīö 
chūökṙen anga-aṅ nö in ò, humlum chūökṙen, mās inrē chūökṙen;  
11Anū-ö në inrē tökētu tök rācha Tāvit nö im Mā Tēv, nö holtö nuk rupīö, 
humlum inrē tökētu tö ò aṅ i yik pumnāmö tarik tötkô tö tī ò;  
12Aṅ Sīriā, aṅ Mô-āp, aṅ in yik kūön Ammön, aṅ in yik Filistain, aṅ i Amalek, 
aṅ i nuk pô aṅ in Hatātesör inrē, ök kikōnyö kūön Rēhòp rācha aṅ Sōpāh.  
13Kē minë-enyre ngaich ang Tāvit hē invantö ò nö ṙā-ang i kinyūngö yik aṅ 
Siriā el Achāṙö öp Sāl, hëvhör sīön köṅny yik tarik.  
14Ṙātö kumyung anga-aṅ ngaich nö i Itöm, keuheūtngöre chūök tī anga-aṅ nö 
ṙātö kumyung nö i Itöm, ṙòkhöre ngaich inrē yik aṅ Itöm nö tarik Tāvit. Kētö 
minhôiṅyö inrē ngam Mā Tēv nö in Tāvit ik töng kū-ö ò nö kiröönngöre.  
15Hayöng ngaich Tāvit nö i kui Israĕl nö ṙòkhöre; akah fālen inrē ngaich ang 
Tāvit ngaich chīpöti nö in yik tarik re.  
16Ngaich Yō-ap ök kikōnyö kūön Serūya nö i kui yik kumyung; Yēhosafet ök 
kikōnyö kūön Ahīlöt kamūich nuk töhaköpiyö:  
17Sēktòk inrē ök kikōnyö kūön Ahitöp Ahimelek inrē ök kikōnyö kūön 
Apiātör, nö kūönṙô cha-a; kamūich inrē ang Sērayā. 
18Pennayā inrē ök kikōnyö kūön Yēhoyāta i kui yik aṅ Yërit aṅ Pēlĕt inrē; 
ngaich yik kikōnyö kūön Tāvit nö kūönṙô.  

 2 Samuĕl 9 

Tāvit Tö Mefipōsět 

1Ngaich ngö ṙô ang Tāvit, Tö ōtrevö hòng aṅ patī Sôl, hòṅ chu hameuktö 
miṙēlōnre in ò öich chöönyöten tö Yônātan?  
2Ngaich hĕng tak ök umuh aṅ patī Sôl ök tarik alaha tö minënyu tö Sīpa, 
ngaich cha-a nö havëten ò nö in Tāvit; ngaich ngö ṙô ök rācha tö ò, Sīpā öm 
më-eṅ? Ngaich ngö ṙô anga-aṅ, Anga-aṅ an tarik meh.  
3Ngaich ngö ṙô ök rācha, Tö ōtrevö hòng aṅ patī Sôl, hòṅ chu hameuktö 
miṙēlōn ngam Tēv in ò? Ngaich ngö ṙô Sīpa tök rācha, Hĕng tit taka öp 
kikōnyö kūön Yônatan öp tökaròk.  
4Ngaich ngö ṙô ök rācha tö ò, Isuāpa? Ngaich ngö ṙô Sīpa tök rācha, Yĕh 
meuk, i patī Makīr ap ap kikōnyö kūön Amī-ĕl, i Lōtēpār.  
5Ngaich ök rācha Tāvit nö tīnngö kamë-erkūö ò nö ṙā-ang i patī Makīr ök 
kikōnyö kūön Amī-ĕl, ṙā-ang Lōtēpār.  
6Ngaich ök kikōnyö kūön Yônātan, ök kikōnyö kūön Sôl, ang Mefīpōset nö 
yihtöre nö in Tāvit, ngaich fātngökūöre nö afukngöre, ngaich salāman. 
Ngaich ngö ṙô Tāvit, Mefipōset. Yĕh meuk ngòh tarik re man ngö ṙô anga-aṅ 
nö sap ṙô ò!  
7Ngaich ngö ṙô Tāvit tö ò, Um pa-ekūö: tön hòṅ hameuktö miṙēlōnre chin in 
meh öich chööḵnyöten tök yöng meh kikōnyö ang Yônatan, ane inrē min 
keuheūttöre tī havan tö nup taṙeū Sôl ök yöng meh kikōnyö; öt latôkaṙen min 
më-eṅ nyā el mīs chu.  
8Ngö ṙô ngaich anga-aṅ nö salāman, Asuh ang ngòh tarik meh, töp lökten 
meh môktökui ò öich chū-ö töng sā am tökapah?  
9Havëtu ngaich Sīpā tök rācha, ök tarik Sôl ngaich ngö ṙô anga-aṅ tö ò, 
Ṙòkhöre nup inlānen Sôl ṙòkhöre inrē nup aṅ patī ò nö kētu tö chu nö i ngòh 
kikōnyö kūön ök yöngṙen meh.  
10Ul ngam tumlat pömchö öm kūönkūö ò, më-eṅ, tö yip kūön meh kikōnyö 
inrē tö yip tarik meh; kētö nup ṙòng pömchö min, i ngòh kikōnyö kūön ök 
yöngṙen meh hòṅ ò nö nyā-aṅvkūö: öt heūheu pöri min Mefīpōset ngam 

kikōnyö kūön ök yöngṙen meh nö nyā nö el mīs chu. Taneui sīön tak yik 
kikōnyö kūön Sīpā nët anāi inrē yik tarik ò.  
11Ngaich ngö ṙô Sīpā tök rācha, Sā minë chöngö ngam mā ngam rācha nö 
tölṙô ngòh tarik re, ngatī inlahen min ngòh tarik meh. Ngö ṙô ök rācha, El 
mīs chu an min Mefīpōset nö nyā, sā töhĕng tak aṅ i yip kūön rācha kikōnyö.  
12Hĕng taka ök töṙòngmö kūöṅnö kikōnyö kūön Mefīpōset, ök tö minënyu tö 
Maika. Ngaich ṙòkhöre yip mī-iyöng patī Sīpa nö tarik Mefīpōset.  
13Iyöng Yerusalem ngaich Mefīpōset: pòn öt latôkaṙen nö nyā nö el mīs ök 
rācha; āṅngöre lā-al nuk kalröön ò nö karòk.  

2 Samuĕl 10 

Mihôiṅ Tāvit Tö Yik Ammòn Tö Yik Aṅ Sīrīā Inrē 
(1 Kinṙöt 19.1-19) 

1Ngaich angū-ö unôichrit ngih, tök rācha yik kūön Amön nö kapah, ngaich 
ṙënngen ò ök kikōnyö kūön ò Hanun nö hayöng.  
2Ngö ṙô ngaich ang Tāvit, Hòṅ hameuktö neūkölōn re chin in Hanun öp 
kikōnyö kūön Nāhas, sā ök yöng ò kikōnyö nö hameuktö neūkölōn re nö in 
chu. Lökten ang Tāvit nö lökten eltī yik tarik re nö haṙamlōn ò tökūö ök yöng 
ò kikōnyö. Yih ngaich yik tarik Tāvit nö i panam yik kūön Amön.  
3Ngaich pöri yik kūön rācha yik kūön Amön, nö ngö ṙô tök mā cha Hanun, 
ʽʽTömilēḵṙen ang Tāvit tö lōn meh tök yöng meh kikōnyö töp lökten ò nö 
tīntö mahaṙāmlōn meh? Röh ṙöng ang Tāvit nö tīntö yip tarik re nö chöh 
ngih elpanam hayuntö matre inrē tö e, nö hòṅ tiṙōlngen e? ʼʼ 
4Lökten ang Hanun nö kē yik tarik Tāvit, ngaich haròngtötīre nö kuhākngö 
sanôi kūö cha ngaich söl ṙat tī nö kamöpngö nuk tökiröng inyut cha, nö 
lökngö ṙòng rit cha, tīnngen cha ngaich nö kiröönngöre.  
5Ngaich hē cha nö vënyen e nö in Tāvit, tīnngö hamöngkūö cha ngaich anga-
aṅ; pò yik tarik nö kiröngö sumrōngkūö. Ngö ṙô ngaich ök rācha, Höngngöh 
yin i Yerikō hanöng saha nup sanôikūö yīö nö sīöplö, ngaich möl öi havan.  

6Ngaich hē yik kūön Amön nö meūköre nö kunyaha elmat tī tö Tāvit, tīnngö 
ngamöönkö yik aṅ Sīriā aṅ Pĕtrehòp ngaich yik kūön Amön, tö yik aṅ Sīriā i 
Sōpāh nët anāi köṅny kumröön hĕng köṅny inrē yik tarik aṅ Mē-akāh nët 
sīön köṅny inrē yik tarik aṅ Tòp.  
7Ngaich hē Tāvit nö hāngö e, tīnngen Yô-ap ngaich anga-aṅ, ṙòkhöre inrē yik 
tökālēḵ tarik.  
8Kunyī-inyre ngaich yik kūön Amön, haṙāköre ngaich nö im kinyūngö ip 
lökhöt ip inkup; elkahôiṙen nö köhngen, yik aṅ Sīriā aṅ Sōpāh, aṅ Rēhòp tö 
yik tarik Tòp, Mē-akāh inrē.  
9Ngaich hē Yô-ap nö meuk ngam kinyūngö nö lā kūö ò lā-uk ò inrē, katöllö 
yik aṅ Israĕl ngaich anga-aṅ nö ṙòkhöre yik tö-atölka tarik, ngaich hatöökö 
cha nö lā-al yik aṅ Sīriā:  
10Eltī Apīsāi ök kahëm ò tī angā-aṅ nö kēten yik chööḵṙen tarik, hatöökö cha 
ngaich anga-aṅ nö lā-al yik kūön Amön.  
11Ngaich ngö ṙô anga-aṅ, Yē yip aṅ Sīriā min nö yahlö kumlēḵ tö chu, ngaich 
holṙen chu min më-eṅ: yē yip kūön Amön pöri nö yahlö kumlēḵ tö meh, 
ngaich yih chū-ö min holṙen meh.  
12Um pa-ekūö, tā-a töi sā tarik laklö vē tarik re, në elpanam ngam Tēv hī inrē: 
tī-iv An ngam Mā Tēv inrē töp tölöök min aṅ in ò.  
13Ngaich Yô-ap tö yik tarik in ò inrē nö ṙūötöre nö ik kinyūngö nö lā-al yik aṅ 
Sīriā: falngöre cha-a ngaich nö i kūö ò.  
14Ngaich hē yik kūön Amön nö meukngen yik aṅ Siriā nö falngöre nö i kūö 
Apīsāi, ngaich kuhēthötre nö elpanam. Havantöre ngaich Yô-ap nö ṙā-ang i 
yik kūön Amön, ngaich yih nö i Yerusalem.  
15Ngaich hē yik aṅ Sīriā nö meukngenre nö höichngen nö i kūö Israĕl, 
hamūlöre cha-a ngaich.  

16Tīnhanga ngaich Hatatēsör, ngaich kētö yik aṅ Sīriā yik lāmuh tö ngam 
tahël Yufratīs cha-a ngaich nö i Helām, holten Sōpak nö yöngkūö kumyung 
nö i kui cha yik aṅ in Hatatēsör.  
17Vënyu nang ngaich Tāvit tö e; hamūl yik aṅ Israĕl ngaich anga-aṅ ṙòkhöre, 
ngaich havāngngö kui Yôtön, yih ngaich nö i Helām. Haṙāköre ngaich yik aṅ 
Sīriā nö lā-al Tāvit, ngaich kiyūngan.  
18Falngöre ngaich yik aṅ Sīriā nö i kūö yik Israĕl: fëli ngaich yik aṅ Sīriā tö 
Tāvit yik tarik tösātòng inröl, fën anāi köṅny tarik inrē aṅ uk kōra, fëli inrē 
Sōpak ök yöngkūö kumyung cha, ngaich kapah anga-aṅ nö umuh. Ngaich hē 
yik rācha nö ṙòkhöre yik tö ngaich nö tarik Hatatēsör ngaich meukngenre 
cha-a nöng höichngen nö i kūö Israĕl, vī lanāmö cha-a ngaich nö in Israĕl 
ngaich kūö alaha cha. Pa-ekūö ngaich yik aṅ Sīriā nö holṙen yik kūön Amön 
nö hēk.  

 2 Samuĕl 11 

Tāvit Nāṅ Pĕtsipā 

1Ngaich i invanrit ngam samyeūheu, ik hē vē rācha nö hakôtenre nö kiyung, 
ang Tāvit nö tīnngen Yô-ap, tö yip tarik ò inrē nö hol ò, ṙòkhöre inrē yik aṅ 
Israĕl; ngaich cha-a nö ṙôkngöre vah tī tö yik kūön Amön, havīlen Rappāh 
inrē nö kayīngö e. Höngngöh pöri Tāvit nö i Yerūsalem.  
2Ngaich ik harap, ang Tāvit nö choholre nö ṙā-ang el chamam re, ngaich 
havötköre nö i kui ök patī rācha: löktö kui patī mat anga-aṅ nö meuk ök 
kikānö nö vōk; tövāyö mineūkö ök kikānö.  
3Tīnngö mahatönken ök kikānö ngaich Tāvit. Ngaich hĕng tak ök tö ngö ṙô, 
Nö röh ang kan ngòh nö Pĕtsīpā, nö kikānö kūön Elīam, nö pīhö Yuriā öp aṅ 
Hiti?  
4Tīnngö tö kumtö ṙô ngaich ang Tāvit, ngaich kē an; yih ngaich anga-aṅ nö in 
ò, ṙōlngöre ngaich anga-aṅ nö holtöṙah ò. (Pò ò nö ahetlöre tök 
kumnyahṙenre.) Havan ngaich anga-aṅ nö i patīre.  

5Pirūkö nyīö ngaich ngam kikānö; ngaich ngö ṙô anga-aṅ nö söömtö vinë-eny 
nang Tāvit, Kūönu chin ngaich.  
6Ngö ṙô ngaich Tāvit nö söömhöti nö in Yô-ap, Tīnten Yūriā man in chu öp aṅ 
Hītī. Ngaich Yô-ap nö tīnten Yūriā nö in Tāvit.  
7Ngaich Yuriā nö yih nö in ò, hatön inlahen Yô-ap ngaich ang Tāvit nö in ò, 
inlahen yip tarik inrē, inlahen ök kinyūngö inrē.  
8Ngö ṙô ngaich Tāvit tö Yūriā, Kuṙòh chuh patīre mana, söichlö röönre inrē. 
Kiröönngöre ngaich Yuriā nö ṙā-ang patī ök rācha ngaich tömrit ò ök 
raneushö ò alaha ṙamā-ang in ök rācha.  
9Höng haṙòh i kūö inkūp ök patī ök rācha pöri ang Yūriā nö hol yik tarik ök 
mā ò nö ṙòkhöre, ngaich rö-ö nö chuh patī re.  
10Ngaich hē cha nö ngö ṙô nö vë-eny nang Tāvit, Öt chuh patī re öp Yūriā, 
ngaich ngö ṙô Tāvit kiröönngöre? Kūö yòh ömeh öt chuh patīre?  
11Ngö ṙô ngaich Yūriā tö Tāvit, höng el rūkui ap kasòng chöngö, tö Israĕl, tö 
Yūtā inrē; ap mā chu inrē Yô-ap tö yip tarik ap mā chu inrē nöng iyöng 
elkahôiṙen; ngaich hòng chū-ö min chuh elpatī re, öich nyā òk inrē, hulalhak 
inrē holtöṙah pīhöre? Sā meh öm aṅ, sā ap nômö meh inrē nö aṅ, hö-ö chin 
hòṅ ngatī 
12Ngö ṙô ngaich Tāvit tö Yūriā, Höngngöh man ihih tötaheui inrē, huṙöich 
chin min hökngen meh kiröönngöre. Lökten Yūriā nöng ngöh nö i Yerūsalem 
ik sakāmö angū-ö ip huṙöich inrē.  
13Ngaich hē Tāvit nö havëten ò, nyā ngaich anga-aṅ nö i kūö ò; òk inrē; 
ngaich mihīyōyi anga-aṅ tö ò: ngaich ik harap anga-aṅ kunyī-inyre nö 
ṙōlngöre nö el chamam re nö in yik tarik ngam mā ò, hö-ö pöri nö chuh patī 
re.  
14Ngaich im huṙöich, ang Tāvit nö kūich chitri Yô-ap, ngaich söömngö e nö 
eltī Yūriā.  

15Ngö ṙô tī anga-aṅ nö kūich ök chitri, Asöklen Yūriā yin nö lākūö öp tökalēḵ 
kinyūngö, ngaich heūlngöre yī-ö tö ò, hòṅ ò nö kô-òngvah nö kapah.  
16Ngaich hē Yô-ap nö aṅtö ök elpanam, ngaich anga-aṅ nö halēnngö chūök 
Yūria nö in yik mikahlōn ò tökalēk tarik.  
17Kunyī-inyre ngaich yik tarik aṅ ngam elpanam, ngaich kiyūngö Yô-ap: rīkre 
ngaich yik töfukngö tarik, aṅ in yik tarik Tāvit; kapah inrē Yūriā ök aṅ Hītī.  
18Söömhang ngaich Yô-ap nö vë-eny nang Tāvit tö inlahen ngam kinyūngö;  
19Ngaich ngö ṙô anga-aṅ töp tö kumtö ṙô, Yē meh pöchö keuheūtö ṙô ip rācha 
öm vë-eny inlahen ngam kinyūngö.  
20Ngaich angū-ö min, yē öp rācha nö tainy nö ngö ṙô min tö meh, Kūöyòh öi 
rih yāha ranöhta ip elpanam öi kiyung? Öt akahalōn ṙöng öyih tö cha nö kô-
òren nö löktö kui ap kinlōngö tī nö lirënyö yīö?  
21Chīöp tö pô-òv tö Ahimelek ök kikōnyö kūön Yerūpĕset? Röh ök nö kikānö 
samuktö kui ò tök kōiny tinlön nö löktö kui ap kinlōngö, ngaich kapah anga-
aṅ nö i Tīpes? Kūöyòh öi yaha röön haröhtöre ip kinlōngö? Ngaich ngö ṙô 
pömchö min, Kapah, ök inrē tarik meh Yūriā ök aṅ Hītī.  
22Kiröönngöre ngaich ök tö kumtö ṙô, ngaich yih ngaich nö hameukhö mat 
Tāvit tö nuk tīnīnngö ò tö Yô-ap nö ṙòkhöre.  
23Ngö ṙô ngaich nö in Tāvit ök tökumtö ṙô, Mihôiṅ yip tarik nö lā-al ih, 
kunyī-inyre nö in ih nö elkahôiyö, ngaich īhö in cha uroh söl ip lökhötkūö 
inkūp.  
24Ngaich yik lumreny nö lireny yik tarik meh nö löktökūö ip kinlōngö; rīkre 
yik tarik ngam rācha tökapah, kapah ök inrē tarik meh Yūriā ök aṅ Hītī.  
25Ngaich ngö ṙô Tāvit tök tökumtö ṙô, Ngö ṙô pömchö in Yô-ap Uh man 
kunyahalōn in e angū-ö, tö ngam fël nö haroh tum hang vah kūö, vī ap 
kinyūngöre man nö ṙūöhölre kumlēḵ nö lā-al ap elpanam, ngaich tiṙölngö e. 
Ṙūöhöl alaha ò pömchö më-eṅ inrē.  

26Ngaich hē ök pīhö Yūriā nö hang ök pīhöre nö kapah ang Yūriā, haram ök 
pīhöre ngaich anga-aṅ.  
27Ngaich hē kinheūten ök sanòk tīnngö kamë-erkūö ò ngaich anga-aṅ ngaich 
kēten ò nö i patī ò, pīhö ò ngaich anga-aṅ, ngaich kayônyö kikōnyö kūön ò. 
Kunyahalōn pöri ngam Mā Tēv tö inlahen Tāvit.  

2 Samuĕl 12 

Ṙò-òvö Natān Ngaich Havöötö Ellōn Re Ang Tāvit 

1Ngaich ngam Mā Tēv nö tīnten Natān nö in Tāvit, yih ngaich anga-aṅ nö in 
ò, ngaich ngö ṙô tö ò. Nët tak nak tarik umuh ik töhĕng elpanam; hĕng tak ök 
tökôlò, tötkôlò ök tahëng.  
2Pōyen sīṅp ök tökôlò tarik ṙōl kiteūm inrē;  
3Hö-ö pöri nö īnu ök tötkôlò tarik, höng humĕng nòng ök tökūöṅnö kan sīṅp, 
ök haruklö ò. Haruklöng ngaich anga-aṅ tö ò, pōyö ngaich anga-aṅ nöng in ò, 
hol yip kūön ò inrē; nyā nyā-aṅkūö ò anga-aṅ, òk kūö ök chūök òk ò inrē pa-
aka inrē nö elngòh ò ngaich nöng sā kūön ò tö kikānö. 
4Ngaich hĕng tak ök umuh mahavöt nö löö ik tökôlò tarik, ngaich anga-aṅ nö 
aṙē-ĕl tīre nö kē nö i nuk tö kiteūmhaka chehen ò, i nup töhĕng mihëṅṙö 
tökiteūmhaka chehen ò inrē, nö ṙatnyö likeun kā ngam tarik ngam 
yamihihkūö ò, kē ök kūön sīṅp ök tötkôlò tarik pöri anga-aṅ, ngaich ṙatnyö 
likeun ò nö kā ök tarik yamihih kūö ò.  
5Hūlökūö tanānyö ngaich Tāvit nö ik tarik; ngö ṙô ngaich anga-aṅ tö Natān, 
Sā ngam Mā Tēv nö tö-aṅ, töhòṅ kumpaha öp tarik öp töngatī:  
6Ngaich hòṅ fën nòng tī anga-aṅ min nö havantö nup kūön sīṅp, pò ò nö 
ngatī inlahen pò ò inrē nö öt aṙē-ĕlōn.  
7Ngaich ngö ṙô Natān tö Tāvit, Më-eṅ man tarik. Ngö ṙô An ngam Mā Tēv, 
ngam Tēv Israĕl, hacham kui meh chin rācha i kui Israĕl, ṙānyen meh inrē ṙā-
ang eltī Sôl;  

8Kē-ĕkūö meh chin inrē tö patī öp yöngṙen meh, kē-ĕkūö meh inrē tö patī 
Israĕl, patī Yūtā inrē; ngaich yē e öre angū-ö nö kūöṅnen, ngaich chū-ö öre 
ṙūöten meh tö nup töng sitih.  
9Kūöyòh ömeh ha-āichngen ṙô ngam Mā Tēv, öm la-evṙen tö tötlöök ikūö ò? 
Ngaich man fëlngen Yūriā ök aṅ Hītī öm aṅtī tö sanët, ngaich kē öp pīhö ò nö 
pīhö meh, ngaich fëlngen ò inrē öm aṅtī tö sanët yip kūön Amòn.  
10Lökten an töngamuh ngam fël nö öthētu nö ṙāngö patī meh; pò meh ha-
āichngen chu, öm kē öp pīhö Yūriā öp aṅ Hitī nö pīhö meh.  
11Ngö ṙô an ngam Mā Tēv, Yĕh meuk, hachohlö tötlöök chin lā-al meh nöng 
aṅ el patī meh, kē yip pīhö meh chin min nö i kūö meh, ngaich kēten cha min 
i hol meh, ngaich anga-aṅ min nö ṙōlngöre nö i yip pīhö meh nö i mat ngòh 
tavūöi.  
12Pò meh më-eṅ ulāiken e; i kūö Israĕl tī pöri chū-ö min nö ṙòkhöre tö ngih, i 
kūö ngam tavūöi inrē.  
13Ngaich ngö ṙô Tāvit tö Natān, Köölö fālen chin ngaich im Mā Tēv. Ngöṙô 
ngaich ang Natān tö Tāvit, Ngaich An inrē ngam Mā Tēv nö kavalngö ngam 
tökööl meh; hö-ö man min kapah.  
14Pò meh pöri öm ngatī la-en ngaich kētö löknyô yip tökunyaha-elmat tö 
ngam Mā Tēv nö öt lēkô, kapah öp inrē min nyīö töfötnyu kūön meh.  
15A Kiröönngöre ngaich Natān nö chuh patī re.  

Kapāha Kūön Ang Tāvit 

b Ngaich ngam Mā Tēv nö hachök ök nyīö töfötnyu tök pīhö Yūriā kūön 
Tāvit, ngaich vahavö anga-aṅ.  
16Lökten Tāvit nö vë-elkui ngam nyīö nö im Tēv; ahik inrē Tāvit, kuhēthötre 
ngaich hĕng mitööm ngaich nöng hulalhaka nö el tumlat.  
17Choholre ngaich yik mā-aṅ el patī ò, ngaich sökhak nö in ò, nö hachohlen ò 
nö ṙā-ang el tumlat: sōḵ pöri anga-aṅ, öt rēhĕn nö nyā-aṅvkūö nö in cha.  



786 

 

 
   Nicobarese Bible 

© 2014, Bible Society of India. 
 

 
 

 

18Ngaich ik sinātö sakāmö, ök nyīö nö kapah. Ngaich pa-ekūö yik tarik Tāvit 
nö vë-eny nang ò tök nyīö nö kapah: pòn ngö ṙô cha-a, Yĕh meuk, i saha 
ngam nyīö nö ṙòngmö aṅ, ngaich vë-ekūö ò ayī-ö, ngaich rö-ö anga-aṅ nö 
hang ṙô hī: yē hī vë-eny nang ò tö ngam nyīö nö kapah ngaich chökhutī min 
anga-aṅ tö re röh?  
19Hē Tāvit nö meuk yik tarik re nö siṙös ṙôre nö in höö, akahalōn ngaich 
Tāvit tök nyīö nö kapah: ngaich ngö ṙô Tāvit tö yik tarik re, Kapah ap nyīö? 
Ngaich ngö ṙô cha-a, Kapah ana.  
20Choholre ngaich Tāvit nö ṙā-ang el tumlat, söichöre ngaich hacham alahare 
inrē, ngaich haṙī-il inyut re; yihtöre ngaich nö el patī ngam Mā Tēv, ngaich 
vë-ekūötēv: ngaich möl nö yihtöre nö i patī re; ngaich hē ò nö hòṅ nyā ṙātö 
nyā-aṅkūö ò ngaich cha-a nö i kūö ò, ngaich nyā anga-aṅ.  
21Ngaich ngö ṙô yik tarik ò tö ò, Asuh öng ngih inlahen meh? Ahik man yih 
sin, peuiny ngam nyīö inrē, i saha ò nö ṙòngmö aṅ; hē ò pöri nö ngaich nö 
kapah, choholre më-eṅ, ngaich nyā-aṅvkūö.  
22Ngaich ngö ṙô anga-aṅ, I saha ngam nyīö nö ṙòngmö aṅ, ahik chū-ö peuiny 
inrē: pò chu ngö ṙô. Chiāp tö-akahalōn yē ngam Mā Tēv min nö aṙē-ĕlōn tö 
chu, nö hökngen ngam nyīö nö aṅ?  
23Ngaich pöri yih ang-aṅ nö kapah, ngaich kūöyòh öich ahik? Kô ṙöng öich 
hēk havanlen ò? Chuh in ò chin chū-ö min, hö-ö pöri anga-aṅ min nö 
havantöre nö in chu.  

Kayônyu Ang Sòlòmòn 

24Haṙamkölōn ök pīhöre ngaich Tāvit ang Pĕtsīpā, kuhēthötre ngaich nö in ò, 
hulalngöre ngaich nö holtöṙah ò; kūönu ngaich anga-aṅ tö kikōnyö ngaich 
kaheuk minë-eny ò anga-aṅ nö Sòlòmön. Hāngenlōn ngam Mā Tēv tö ò;  
25Ngaich löktö eltī Natān anga-aṅ ök pròfĕt nö söömhöti, ngaich kaheuk 
minë-eny ò nö Yetit pò kūö ngam Mā Tēv.  

Kē-ě Rapā Ang Tāvit 
(1 Kinṙöt 20.1-3) 

26Ngaich Yôap nö kiyung yik kūön Amön nö i Rapā, ngaich kē ök elpanam 
rācha.  
27Tīnngö tökum tö ṙô ngaich Yôap nö in Tāvit, nö ngö ṙô Ngaich chin kiyūngö 
Rapā, hòṅ, kô-òngvahtī chin ngaich tö ngam elpanam mak.  
28Lökten hamūl yip tö ōtren tarik, iyöngtöre im elpanam, kē-ĕ e ngaich: hòṅ 
chu chū-ö öt kē ngam elpanam, ngaich kaheūkö min angū-ö nö minë-eny chu.  
29Hamūl yik tarik ngaich Tāvit nö ṙòkhöre ngaich chuh Rapā, kiyūngö e 
ngaich, ngaich kē-ĕ e.  
30Kē ök sapīöv ök rācha cha angā-aṅ nö ṙā-ang i kui ò; hĕng talen nö humlum 
lumngan e, i kui e nuk töpōiṙāi ihong; sumpīövlöng ngaich angū-ö nö i kui 
Tāvit. Kēnyö nuk pôḵre anga-aṅ aṅ ök elpanam, nö pōyen.  
31Kēnyö yik tarik anga-aṅ aṅ e, ngaich i kūö ṙanat tī tö cha, i kūö vët hanāk 
inrē, i kūö vët hanīöng inrē, ngaich hōten cha nö kiröön nö lök chūök vinī-i 
īt: ngatī tī anga-aṅ tö nuk elpanam yik kūön Amön, nö ṙòkhöre, Havan ngaich 
Tāvit nö i Yerūsalem tö yik tarik nö ṙòkhöre.  

 2 Samuĕl 13 

Amön Nāṅ Tēmar 

1Ngaich angū-ö unôichrit ngih, hĕng taka ök tövai kanānö Apsalem, ök 
kikōnyö kūön Tāvit, ök töminënyuvö tö Tēmar; Ngaich ang Amön ök kikōnyö 
kūön Tāvit nö hāngenlōn tö ò.  
2Ngaich Amön nö kihten lökten ôn ngaich nö vahavö tökūö Tēmar ök kanānö 
ò; pò ò nö rēlö; ngaich kihngen angū-ö nö in Amön ngam linök alaha ò.  
3Hĕng tak pöri ök hol Amön, ök töminënyuvö tö Yônatap, ök kikōnyö kūön 
Sīmeah ök mëm Tāvit tömilichngen chanöh ellōn ök Yônatap nö tarik.  
4Ngö ṙô anga-aṅ tö ò, Ō Më-eṅ kūön rācha, kūöyòh öm höng ngatī lanëvngö i 
tūmö në sakāmö? Öt hòṅ vë-eny nang chu ömeh? Ngaich Amön nö ngö ṙô tö 
ò, Hāngenlōn chin kòl tö Tēmar, öp kanānö Apsalem ap mak alaha chu.  

5Ngaich ngö ṙô Yônatap tö ò, Ṙōlngöre man el chamam re, töltöre öm 
vahavö: ngaich yē öp kikōnyö yöng meh min nö yih nö chöhken meh, ngö ṙô 
pömchö tö ò, Vë-ekūö meh chin, hökngen öp kanānö chu Tēmar nö yih, nö 
ha-āṅlen chu tö nyā-aṅkūö, nö vī öp nyā-aṅkūö nö i kūö chu, hòṅ chu meūkö 
e, ngaich nyā-aṅ e nö eltī ò.  
6Ṙōlngöre ngaich Amön, ngaich töltöre nö vahavö: ngaich hē ök rācha nö yih 
nö chöhken ò, ngö ṙô ngaich Amön tök rācha, Vë-ekūö meh chin, hökngen öp 
kanānö chu Tēmar nö yih, hòṅ ò nö nëthöl nö vī kēk nö i kūö chu, hòṅ chu 
nyā-aṅ eltī ò.  
7Ngaich Tāvit nö tīnten Tēmar nö i patī, nö ngö ṙô, Kuṙòh chuh patī ap 
kanônyöre man ang Amön, vī nyā-aṅkūö ò.  
8Lökten Tēmar nö chuh patī ök kanônyö re Amön; höng ṙōlhaka anga-aṅ. Kē 
atra ngaich Tēmar, ngaich kirāchö e, ngaich vī nuk kēk nö i kūö ò, ngaich 
kahul nuk kēk.  
9Kē ök kunrālö ngaich anga-aṅ, ngaich hōngtö u nö i kūö ò; Sōḵ pöri anga-aṅ 
nö nyā. Ngö ṙô ngaich ang Amön, Ha-uknyö më tarik nö ṙòkhöre nö ṙā-ang in 
chu. Kö kunyī-inyre cha-a ngaich nö ṙāngen ò.  
10Ngö ṙô ngaich Amön tö Tēmar, kētö nup nyā-aṅ el urôhò, hòṅ chu nyā eltī 
meh. Kē nuk kēk ngaich Tēmar nuk vahī ò, ngaich kētö u nö el urôhò nö in 
Amön ök kanônyö ò. 
11Ngaich hē ò nö kēten u nö röhta nö in ò, nö nyā-aṅ, kirūman ngaich anga-
aṅ, ngaich ngö ṙô tö ò, Kanānö chu, tā-a ṙōlngöre man in chu.  
12Sap ṙô ò ngaich anga-aṅ, Hö-ö kanônyö chu, uh man miṙēngen chu; tön 
ötkô ön nö ngatī nö i Israĕl. Uh man la-evṙen tö ngih kumlō-ov.  
13Isuh kū-ö öich chū-ö min keun ngih miṙē-ĕvre? Lahë man më-eṅ, pò meh 
min hĕng tak aṅ in tö yip tökulō-ov in Israĕl. Vë-ekūö meh chin lökten öm vë-
ekūö ap rācha; öthō ap min nö ma-iṅhngen chu tö meh.  
14Hö-ö pöri anga-aṅ nö hòṅ hang ṙô ò, kūö ò pöri nö kalēḵ tö ò, miṙēngen ò 
ngaich anga-aṅ, nö ṙōlngöre nö in ò.  

15Kunyāha elmat ngaich Amön tö ò, nö kiröngö kumnyah elmat; pò ngam 
kumnyah elmat ò nö ngaich nö kiröng tö ngam hanāngenlōn ò tö ò sin. Ngö 
ṙô ngaich Amön tö ò, Chōholre, kiröönngöre man ngaich kuṙòh,  
16Ngaich ngö ṙô anga-aṅ tö ò, Ötkô nö ngatī, pòn höichngen nö tökiröngö 
chanôchö ngih inhôngö chu tö meh, tö ngam tahëng tī meh taheui tö chu Hö-
ö pöri anga-aṅ nö hòṅ hang ṙô ò.  
17Havëtö öp tarik re ngaich anga-aṅ öp mameukṙen ò, nö ngö ṙô, Kēnyö ngòh 
kikānö elkahôyö nö ṙā-ang in chu, ngaich kuṙōlngö kūö ngam inkūp unôichrit 
ò.  
18Inyūtu anga-aṅ tö töṙōlkangen mirun mat: pòn ngatī inyut vē kikānö kūön 
rācha tö inyut re nö rēlö. Ngaich ök tarik ò nö kēnyen ò nö elkahôyö, 
kuṙōlngö kūö ök inkūp ngaich nö unôichrit ò.  
19Tūilö tisum ngaich Tēmar nö elkuire, tikāichngö ök töṙōlkangen mirun mat 
inyutre inrē ök in ò; ngaich rup kui re anga-aṅ tö eltī re, kiröönngöre ngaich, 
nö pōitô nöng paneuinyngöre nö kiröönngöre.  
20Ngaich Apsalem ök kanônyö ò nö ngö ṙô tö ò, Löökö alaha öm taheui tap 
kanônyöre Amön? Kö kanānö, uh man ngaich ṙô-òv: köplōn tö e ngaich. 
Lökten Tēmar ngaich nöng ngöh hol tö nāichngenre nö i patī ök kanônyöre 
Apsalem.  
21Hē ök rācha pöri Tāvit nö hāngö u nö ṙòkhöre, kiröngö tanānyö elmat 
ngaich anga-aṅ.  
22Ngaich Apsalem nö öt kuchīkô nö vë-ekūö Amön: pò Apsalem nö kunyaha 
elmat tö Amön, kūö ò nö miṙēngen Tāmar ök kanānö ò.  

Havāhalvah ang Apsalem 

23Ngaich ngö inlahen angū-ö unôichrit tö nët samyeūheu nö timtörekūö, ang 
Apsalem nö ngöönkö kammöp sīṅp i Pēalasör, öp tökamlö nö i Ifrēm: 
ngöönkö yik kikōnyö inrē kūön rācha ang Apsalem.  

24Yihtöre ngaich Apselem nö ik rācha, nö ngö ṙô, Yĕh meuk, kammöpngö sīṅp 
yip umuh i ngòh kūön meh; vë-ekūö meh chin, hökngen ngam rācha yēḵ inrē 
tö yip tarik ò nö kiröönngöre nö i ngòh kūön meh.  
25Ngaich ngö ṙô ök rācha tö Apsalem Hö-ö, kakūönö, uh in ṙòkhöre 
kiröönngöre, tön langānö tī in min tö meh. Līpö ò anga-aṅ: hö-ö pöri anga-aṅ 
nö hòṅ kiröönngöre, höng hakôlò ò.  
26Ngaich ngö ṙô Apsalem, Vë-ekūö meh chin yĕm rö-ö më-eṅ, hökngen öp 
kahëm chu Amön nö kiröönngöre nö in ih. Ngaich ngö ṙô ök rācha tö ò, 
Kūöyòh öp anga-aṅ nö in meh?  
27Līpan pöri ang Apsalem, lökten ò nö halöngngen Amön nö in ò ṙòkhöre yik 
kikōnyö kūön rācha inrē. 
28Ngaich Apsalem nö kētö chöngö yik tarikre, nö ngö ṙô, Köpngöre yin, yē 
Amön min nö malĕh tökūö vāin; ngaich yē chu min inrē ngö ṙô tö yīö. Tinī-īv 
yin ngaich tö Amön, ngaich fëlngen ò yī-ö, ui pa-ekūö: röh öich chū-ö tamöl 
ṙô yīö? Ui pa-ekūö, hangëṅ alahare inrē.  
29Ngaich yik tarik Apsalem nö tinī-iv tö Amön nö sā chöngö Apsalem nö tölṙô 
cha. Ṙòkhöre ngaich yik kikōnyö kūön rācha nö choholre, ngaich kö yôklö nö 
i uk köttö re, falngöre ngaich.  
30Ngaich hē cha nö ṙòngmö el talöököre, ngaich ngam hināngö e nö sölta nö 
in Tāvit, nö ngö, Keuheūtngöre vah tī öp Apsalem nö fëlngö yip kikōnyö kūön 
rācha, öt hĕng tit tak tö cha tö ōtren.  
31Chōholre ngaich ök rācha, tikāichngö inyūt re ngaich, ṙōlngöre ngaich nö el 
tumlat; ngaich yik tarik ò nöng sökhaka nöng takāicha inyut.  
32Ngaich Yônatap, ök kikōnyö kūön Sīmeah, mëm Tāvit nö ngö ṙô, Uh an yēḵ 
ngam mā chu nö ngö lōn tö cha nö ṙòkngöre vah tī tö yik ṙāl tarik kikōnyö 
kūön rācha; tön höng Amön ök tökapah: pòn i chöngö Apsalem angū-ö nö 
tölēnngen hēten tö ök sakāmö ò nö miṙēngen Tēmar ök kanānö ò.  
33Lökten an yēḵ ngam rācha mā chu nö un kē-ĕ e nö ellōn re, tö yik kikōnyö 
kūön rācha nö ṙòkngöre vah nö kapah; tön höng Amön ök tökapah.  

34Falngöre pöri ngaich Apsalem. Ngaich yik ṙāl tarik amahati nö 
chingôhòlkūöre, nö ngëicha, yĕh meuk pōyen ngaich yik tarik yamih nö löktö 
el ap talöökö i kaha ap rung unôichrit ò.  
35Ngaich ngö ṙô Yônatap tök rācha, Yĕh meuk, yih yin nö ngaich vē kikōnyö 
kūön rācha: ngatī an nö ngaich sā ṙô ngòh tarik meh taheui.  
36Ngaich hē ò nö keuheūtö ṙô nö ṙô-òvö, Yĕh meuk, yih ngaich yik kikōnyö 
kūön rācha, kaknyöre ngaich nö pōitô nö peuiny: peuiny inrē ök rācha nö 
pōitô tö yik tarik ò inrē.  
37Falngöre pöri nö ngaich Apsalem nö in Talmai ök kikōnyö kūön Ammihöt, 
rācha aṅ Kīsör. Öt hĕng hang sumkam miṙīvlōn ngaich Tāvit tök kūön re 
kikōnyö.  
38Falngöre ngaich Apsalem, nö chuh Kīsör, ngaich lūöi samyeūheu nö umuh.  
39Ngaich ök ellōn ök rācha Tāvit nö kū-ötö in Apsalem: pòn ngaich nö öt 
miṙīvulōn nö in Amön pò ôn ngaich nö kapah.  

2 Samuĕl 14 

Halēnkö Invānö Apsalem Ang Yôāp 

1Ngaich Yôap ök kikōnyö kūön Sēruyā nö akahalōn tök rācha nö lā in 
Apsalem ellōn.  
2Tīnngö kamë-eṅren ök tö akaha kikānö anga-aṅ ngaich nö i Tēkoā, ngö ṙô 
ngaich tö ò, Vë-ekūö meh chin, töltöre man öm töhaṙīvölōn, vë-ekūö meh 
chin inrē, öm hayutlöre tö inyut töhaṙīvlōn, uh inrē më-eṅ hachāmöre tö tavī-
i, sā ök kikānö pöri tömarô-òten nö sanòkngö kupah: 
3Kuhēthötre pömchö ip rācha, ngaich ngö inlahen ṙô vë-ekūö ò. Chaphöt nuk 
ṙô ngaich Yôap nö elvāng ök kikānö.  
4Ngaich hē ök kikānö aṅ Tēkoā nö vë-ekūö ök rācha, afukngöre anga-aṅ 
ngaich nö el tumlat nö fāthakkūö, nö salām, nö ngö ṙô, Ō rācha, holṙen chu.  
5Ngaich ngö ṙô: ök rācha tö ò, Asuh ap halöiny meh? Ngaich ngö ṙô anga-aṅ 
nö sapṙô, Tökô-en chin chū-ö tafīösi kikānö, kapah ök pīhö chu. 

6Ngaich ngòh tarikmeh kikānö nö nët tak kūön tö kikōnyö, ngaich cha-a nak 
tönët tak nö kilöönö höö nö el panô-òṅ; ngaich öt hĕng tak kamëtī cha-a, 
ngaich hĕng tak tö cha famël ök tahëng, ngaich kapaha tī tö ò.  
7Yĕh meuk, hĕng mumātö yip nö choholre nö lā-al ngòh tarik meh kikānö 
ngö ṙô yip yih, Kēten ò öp famël hanöng kisānöre hòṅ ih fëlngen ò nö 
ṙënngen nômö ök hanöng kisānö ò ök fahëlngö ò, ngaich inhatngö öp tö 
amīnu inrē: ngatī tī cha-a min nö hanyangngö kūö ngam ta-ök tameūyö chu 
ngam tö ōtren, ngaich öp pīhö chu min nö öt ṙahāngu tö minë-enyre öt rēhĕn 
tö ötrēvöre nö i kūö ngih tumlat.  
8Ngaich ngö ṙô ök rācha tök kikānö, Kuṙòh chuh patī re man ngaich, ngaich 
chin min kētö chöngö ip inlahen meh.  
9Ngaich ngö ṙô ök kikānö aṅ Tēkoā tök rācha, Ō rācha, mā chu, i kui chu ap 
yēḵ tökööl, i kui patī ap yöng chu kikōnyö inrē: un fāluṙen ngam rācha chu tö 
ngam kantēra ò. 
10Ngö ṙò ngaich ök rācha, Öp töṙô-òvötö tö sitih nö in meh, kēten ò in chu, 
hòṅ ò min nö öt lūölken meh nö hēk.  
11Ngö ṙô ngaich anga-aṅ, Vë-ekūö meh chini, hökngen ngam rācha yēḵ nö 
köpölōn tö ngam Mā Tēv, ngam Tēv meh, hòṅ ngam mahavahal vah ngam 
mahām nö öt fëlhanga nö hēk, hòṅ ngam kūön chu kikōnyö nö öt fëliyö tö 
cha. Ngaich ngö ṙô anga-aṅ, Sā ngam Mā Tēv nö tö-aṅ, öt hĕng hang 
milööchö keūyö ap min kikōnyö kūön meh tö tösuktöre nö el tumlat.  
12Ngö ṙô ngaich ök kikānö, Vë-ekūö meh chin, hökngen ngòh tarik re man 
kikānö nö hĕng höny milôhò tö ṙô nö mā chu ngam rācha. Ngaich ngö ṙô 
anga-aṅ, Yĕh iṙūöhö ṙô man.  
13Ngö ṙô ngaich ök kikānö, Kūöyòh ömeh vīten töngatī in vē tarik ngam Tēv? 
Pòn i kinakkö ngih ṙô ngam rācha nö anga-aṅ töfāluṙen, pò ngam rācha nö öt 
kēten ò nö i patī nö hēk ök tö-ahötiyö.  

14Pòhī tökapah, ngaich höng sā ṙanösngö mak nö el tumlat, öp töthanmūlen 
nö hēk; öt rēhĕn an ngam Tēv nöng kēngö nômö, vī talöökö pöri hòṅ ò ngam 
tö-ahötiyö nö öt tö-ahōṙiyö nö ṙā-ang in ò.  
15Yĕh meūkö e lökten chu yih kaknyö ngih ṙô im mā chu ngam rācha, tö e nö 
kūö yip tarik nö pinhëṅtökūö chu: ngaich ngö ṙô ngòh tarik meh kikānö, Hòṅ 
vë-ekūö öp rācha chin; lohten öp min rācha nö kētö öp havëkö ngòh tarik ò.  
16Pò ngam rācha min nö hang, nö ṙānyö öp tarik re nö ṙā-ang eltī öp tarik öp 
töhòṅ fëlngen chu töp kikōnyö kūön chu inrē nö ṙā-ang im amin ngam Tēv. 
17Ngaich ngö ṙô ngam tarik meh kikānö, vë-ekūö meh chin, hökngen ngam ṙô 
ngam mā chu ngam rācha nö ṙanāmölōn: pòn sā ma-ahānga aṅ im Tēv, ngatī, 
ngam mā chu ngam rācha nö akaha elmat tö tölöök tötlöök inrē: In meh An 
yēḵ inrē ngam Mā Tēv ngam Tēv meh.  
18Ngaich sap ṙô ngam kikānö ök rācha nö ngö ṙô, Vë-ekūö meh chin, uh man 
hayunku in chu tö töng ṙô chu min hatönö meh. Ngaich ngö ṙô ök kikānö, 
Ngaich an yēḵ ngam mā chu ngam rācha nö ṙô-òv töngamuh. 
19Ngaich ngö ṙô ök rācha, In meh ap kël Yôap i në nö ṙòkhöre? Ngaich ngö ṙô 
ök kikānö nö sap ṙô, Sā ngam nômö meh nö tö-aṅ mā chu ngam rācha, öt 
hĕng tak tökô nö kān lahāmö hēk kān lātavē tö ngam ṙô ngam mā chu ngam 
rācha: pò ngam tarik meh Yôap nö anga-aṅ tamölṙô chu, anga-aṅ inrē 
chamaphöt në ṙô nö elvāng ngòh tarik meh kikānö:  
20Nö mahaṙāingö ngam fālen, ngam tarik meh Yôap nö ngatī le-en tö ngih: tö-
akaha an inrē ngam mā chu sā mikah ma-ahānga aṅ im Tēv, nö akahalōn tö 
taṙòkhöre nup më el tumlat.  
21Ngö ṙô ngaich ök rācha tö Yōap, Yēh meuk keuheūten chin ngaich tö ngih: 
lökten man ngaich kuṙòh hēk kētö ap ṙāl tarik ang Apsalem. 
22Afukngöre ngaich Yôap nö el tumlat nö fāthakkūö, nö salām, hakôlò ngam 
rācha inrē: ngö ṙô ngaich ang Yôap, Mā chu, ō rācha, akahalōn ön ngòh tarik 
meh töngamuh töre nö aheukhuvönö i kūö meh, i tī ngam rācha nö kētö öp 
havëkö ngòh rarik ò.  

23Choholre ngaich Yôap nö chuh Kīsör, ngaich kēten Apsalem nö i Yērusalem.  
24Ngaich ngö ṙô ök rācha, Hökngen ò nöng löö el ap patī re, uh pöri nö 
ngëichkö kūö chu. Lökten Apsalem nöng löö elpatī re, ngaich nö öt meukkuö 
ök rācha.  

Halāmtöre Apsalem Nö In Tāvit 

25Ngaich öt hĕng taka tö ngatī ineū-eu tö sā vanāyö Apsalem nö 
keuheūtngöre chūök i Israel: löktökūö kintal elröön ò söl el chalòng kui ò nö 
öt nônguvö in ò.  
26Ngaich hē ò nö kamöpi kui, (i kinheūtö töhĕng samyeūheu anga-aṅ nö 
kamöpngö e: pòn langan ök keūyö ò, lökten ò nö kamöpngö e:) kalah 
lumngan ök keūyö kui re anga-aṅ nö nëtòng siköl, sā lumngan rācha.  
27Lūöi tak yik kūön Apsalem kikōnyö, hĕng tak ök kikānö, ök tö minënyu tö 
Tēmar: tövāyö kūö ök nö kikānö.  
28Nët samyeūyeu höre Apsalem nö iyöng Yērusalem, ngaich rö-ö nö meukkūö 
ök rācha.  
29Tīn-ngö mahavëken Yô-ap ngaich Apsalem, pòn hòṅ tīnten ò nö ik rācha; 
sōḵ pöri anga-aṅ nö yih nö in ò: tīnngö mahavëten hēk anga-aṅ ik innët heuh 
sōḵ pöri anga-aṅ nö yih.  
30Lökten anga-aṅ nö ngö ṙô tö yik tarik re, Yĕh meuk, panô-òṅ Yô-ap ap 
umuh ranghö öp panô-òṅ chu, aṅtö parlī apa; kuṙòh kiröönngöre föngtökūö e. 
Ngaich yik tarik Apsalem nö föngtökūö ök panô-òṅ.  
31Chōholre ngaich Yô-ap ngaich yih nö i patī Apsalem, ngaich ngö ṙô tö ò, 
Kūö-yòh yik tarik meh nö föngtökūö ap panô-òṅ chu?  
32Ngaich Apsalem nö sap ṙô Yô-ap, Yĕp meuk, söömtö ṙô chin in meh, öich 
ngö ṙô, Yih man ihih, hòṅ chu tīnten meh ip rācha, öm ngö ṙô, Kūöyòh öich 
yih ṙā-ang Kīsör? Ĕhten chin öre höngngöh umuh: yĕh lökten ngaich hökngen 
chu chônghöre kūö öp rācha; ngaich yĕn tököölu in chu, hökngen ò nö 
fëlngen chu.  

33Yih ngaich Yô-ap nö ik rācha, ngaich vë-eny nang ò: ngaich hē ò nö havëten 
Apsalem, yih anga-aṅ ngaich nö ik rācha, ngaich sōntökūöre nö el tumlat nö i 
kūö ök rācha: hāmkūö Apsalem ngaich ök rācha.  

 2 Samuĕl 15 

Öttölöng Nuk Mufē Apsalem 

1Ngaich unôichrit ngih, ang Apsalem nö halēn inröl re kōra inrē, taneui anāi 
inrē yik tarik famal nö urēhĕkūö ò.  
2Ka-euilökūö ngaich Apsalem nö choholre sökhak ngaich nö in ök lökhöt ök 
inkūp: ngaich ngö inlahen angū-ö yĕn tarīkuvö tövahënyu tö fālen öp töhōtu 
nö hateungtu nö ip racha nö kahòkkaṙen, ngaich Apsalem nö havëten ò, nö 
ngö ṙò, Aṅ öp yòh öm me-eṅ elpanam? Ngaich ngö ṙô anga-aṅ, Aṅ i nup 
miyöngö Israĕl ön ngòh tarik meh.  
3Ngaich Apsalem nö ngö ṙô tö ò, Yĕh meuk, tölöök nun minë chööḵnyö meh 
töhuveū inrē; öt tarīkuvö pöri tö tölô töp rācha nö hang ṙô meh.  
4Ngö ṙô inrē Apsalem, Ō chū-ö chin öre tö vīlöngö kamhôṅka ing panam, hòṅ 
ngam tö-eūka fālen tötöng tarik hēk inrē nup yô-òv chööḵ-nyi nöng löö in 
chu, ngaich chū-ö öre tölöökö tī tö ò!  
5Ngaich angū-ö nö ngö inlahen, yĕn tarīkuvö yamih nö salāman nö haröhtöre 
nö in ò, hateutnyö këlre ngaich anga-aṅ ngaich kē an, hāmkūö ò inrē.  
6Ngatī inlahen ang Apsalem nö in yik Israĕl nö ṙòkhöre yik yamih nö ik rācha 
tö hòṅ kahòkkaṙen: ngatī inlahen Apsalem nö ulāingö ellōn yik tarik aṅ 
Israel.  
7Ngaich i kinheūten töfën anāi samyeūheu, ang Apsalem nö ngö ṙô tök rācha, 
Vë-ekūö meh chin hökngen chu kiröönngöre öich kētö ap ṙô re tö chūöku 
kinlēḵngô, öp ṙô chu chūökṙô kilēḵngôre im Mā Tēv, i Hepròn.  
8Pò ngòh tarik meh nö chūöku ṙô nö kinlēḵngôre hē chu iyöng Kīsör i Siriā 
öich ngö ṙô, Yē ngam Mā Tēv min nö kô-en nö kēten chu hēk i Yerusalem, 
ngaich chū-ö min lök la-en ngam Mā Tēv.  

9Ngö ṙô ngaich ngam rācha tö ò, Kuṙòh im kumchikṙen man ngaich. Chōholre 
ngaich anga-aṅ ngaich chuh Hepròn.  
10Tīnngö mahayun pöri Apsalem nö keuheūtngöre chūök i miyöngö Israĕl, nö 
ngö ṙô, Höng hangtöre pöichö tö ṙôrömpet, ngaich ngö ṙô min yī-ö, rācha ap 
Apsalem nö i Hepròn.  
11Nëtòng yik tarik hol Apsalem nö kiröönngöre ṙā-ang Yerusalem, yik 
töngöönka, kiröönngöre cha-a nöng yāichö inlaha; öt akahalōn inrē tö yô-òv.  
12Ngaich Apsalem nö tīnngö lamukken Ahītōfel ök aṅ Kilòn, ök mahalēnö 
Tāvit, nö ṙā-ang elpanam ò, ṙā-ang Kīlōh, hē ò nö ṙònghöichṙen nö kētö 
tökētu, Kalēḵ ngaich ök inhôngen chöngö pò yik tarik nö iṙūöhen ṙānūöhlö 
ṙôngö nö hol Apsalem.  

Afalngöre Tāvit Nö Ṙā-ang Yeruselem 

13Ngaich hĕng tak ök umuh tö kumtö ṙô yamih nö in Tāvit, nö ngö ṙô, In 
Apsalem lōn yip tarik aṅ Israel.  
14Ngaich ngö ṙô Tāvit tö yik tarikre nö ṙòkhöre, yik mi-in ò nö i Yērusalem, 
Chōholre yin, tā-a töi falngöre; Hòn öthĕng tak tö hī min töt kô-òngvah tö tī 
Apsalem: ka-eūyen yin kiröönngöre hòṅ ò min nö öt kô-òl nö in hī nö ka-
eūyen, ngaich tī-iv min tö töchōich nö in hī, kilöön ngih elpanam inrē nö aṅtī 
töfël.  
15Ngaich ngö ṙô yik tarik ök rācha tö ò, Yĕh meuk lēn yin vē tarik meh nö la-
evṙen töp töng lōn ngam rācha min.  
16Kiröönngöre ngaich ngam rācha, ṙòkhöre yik aṅ patī ò nö in ò. Söm tak yik 
kikānö ṙahāngö ngam rācha, yik töng pīhö töl, nö amahtö ök patī.  
17Kiröönngöre ngaich ök rācha, ṙòkhöre inrē yik tarik nö tömrit ò; ngaich 
sökngöre cha-a nö i Pĕtmerhak.  
18Ngaich ṙòkhöre yik tarik ò nö kiröönngöre nö in ò; ṙòkhöre yik Yĕrit, 
ṙòkhöre inrē aṅ Pēlet, ṙòkhöre inrē aṅ Kitit, tafūölòng yik tarik yik 
tamömkörit ò nö ṙā-ang Kāt, urēhĕkūö ök rācha ngaich nö kiröönngö re.  

19Ngaich ngö ṙô ök rācha tö Ittai ök aṅ Kitit, Kūöyòh öm më-eṅ inrē in ih? 
havan man, höng ngöh ip rācha: tön aṅ tahëng man, tö-ahötiyö inrē; 
havantöre man ip chūök re.  
20Tön höichngen man höng vahë tö yīhih ngaich ṙöng öich töngamuh vīten 
meh höng chavāla kinröönngö öm in ih, yĕh meuk man tö chu kiröönngöre ip 
töng kū-öre? Havan man, kē më hol re inrē; in meh ap yēḵ miṙēlōn kanô-en 
inrē.  
21Ngaich sap ṙô ök rācha ang Ittāi, nö ngö ṙô, Sā ngam Mā Tēv nö tö-aṅ, sā 
ngam rācha inrē ngam mā chu nö tö-aṅ, kô-òren ip töng chūök ngam mā chu 
ngam rācha min, yĕn i kinpaha hēk yĕn i unhômö, in e min inrē ngòh tarik 
meh.  
22Ngö ṙô ngaich ang Tāvit tö Ittāi, Kuṙòh ngaich havānglöre. Ngaich Ittāi ök 
aṅ Kitit nö havanglöre, tö yik tarik ò inrē nö ṙòkhöre, ṙòkhöre inrē yik tö 
kūöṅnö mī-in ò.  
23Ṙòkhöre ngaich ngam panam nö harāmöre nö pōitô, ṙòkhöre inrē yik tarik 
nö havāngngöre: havāngngö ök kun mak Kitròn inrē ök rācha, ṙòkhöre yik 
tarik inrē nö havāngngöre, nö kū-ötö el tönyalnyi.  
24Yĕh meuk, yihinrē ang Sētòk, ṙòkhöre inrē yik Lēvi nö in ò, keunkö ök 
kasòng kinlēḵ-ngô ngam Tēv; ngaich cha-a nö ṙātö ök kasòng ngam Tēv, 
kiröönngöre ngaich Apiātör nö lā urĕh hanöng saha yik tarik nö ṙòkhöre nö 
ngaich nö kunyī-inyre nö ṙā-ang el ök panam.  
25Ngaich ngö ṙô ök rācha tö Sētòk, Keuntö ngam kasòng ngam Tēv man hēk 
elpanam: yē chu min kôtökūö tö neūkölōn i kūö ngam Mā Tēv, ngaich 
havanten chu min anga-aṅ nö hēk, ngaich nëtre anū-ö min nö hameuktu nö 
in chu, tö ngam elyöngö ò inrē:  
26Yē ò pöri nö ngö ṙô, Hö-ö chin kuchīkölōn in ò; yĕh meuk ihih chin yih 
ngaich, hökngö tī ò yēḵ tö chu sā öp tölöök nö in ò.  

27Ngö ṙô inrē ök rācha tö Sētòk ök kūönṙô, Röh öm më-eṅ mameuk? 
Havantöre man elpanam im kumchikṙen, holtö minā kūön meh kikōnyö inrē, 
ngam kikōnyö kūön meh Ahīmās, Yônatan inrē ngam kikōnyö kūön Apiātör.  
28Yĕh meuk, höngngöh chin min i nup invāngngö el mak el tönyalnyi 
hanööngen öp ṙô ṙamā-ang in meh minkahtölōn chu.  
29Lökten ang Sētòk ang Apīatör inrē nö keunngö ök kasòng ngam Tēv nö hēk 
nö i Yērusalem: ngaich in e cha-a nöng ngöh.  
30Kiröönngöre ngaich Tāvit nö löklö ök paneūlö ök rung Ôliv, höng 
paneuinyngöre nö peūlöre; kahul kui re anga-aṅ öt kunröpu inrē nö 
kiröönngöre: ṙòkhöre inrē yik tarik hol ò nö kahul kui re, peūlöre cha-a 
ngaich, höng paneuinyngöre nö peūlöre.  
31Ngaich hĕng tak ök tö ngö ṙô nö vë-eny nang Tāvit, Ahītōfel öp hol 
Apsalem nö halēnlö ap chöngö. Ngaich ngö ṙô ang Tāvit, vë-ekuö meh chin, 
Ō Mā Tēv, havāngtö öp halēnlö Ahītōfel nö kumlō-ov.  
32Ngaich angū-ö, hē Tāvit nö söllö nö ngaich nö i kui ök paneūlö, nö i chūök 
vamë-eṅ-kūötēv rung, yĕh meuk yihtöre ang Husāi ök aṅ Arkāt nö höngkūö ò 
nöng takācha inyut, tumlātu el kui inrē:  
33Ngaich ngö ṙô Tāvit tö ò, Yē meh hòṅ kiröönngöre in chu, ngaich më-eṅ 
min höng lumngan chu: 
34Yē meh pöri havantöre elpanam, öm ngö ṙô tö Apsalem, Tarik meh chin, Ō 
rācha; sā chu misī tarik ök yöng meh, ngaich ngatī chū-ö min tarik meh 
töngamuh: ngaich më-eṅ min halōngökūö öp inlēnö tö Ahītōfel.  
35Röh nap umuh inrē nö hol meh nāṅ Sētòk, Apiātör inrē nap kūönṙô? Lökten 
yē e min, öp töng ahang meh ṙāmā-ang el patī ap rācha, ngaich vë-eny e më-
eṅ in Sētòk, in Apiātör inrē nap kūönṙô.  
36Yĕh meuk in cha nap kikōnyö nët taka Ahīmās ap kikōnyö kūön Sētòk, 
Yònatan inrē ap kikōnyö kūön Apiātör, löktö in cha tī pöichö söömtö nup 
ahang yīö min in chu.  

37Lökten ök hol Tāvit ang Husāi nö yih nö elpanam; ngaich yih inrē Apsalem 
nö i Yērusalem.  

2 Samuĕl 16 

Tāvit Nāṅ Sipā 

1Ngaich hē Tāvit nö öl nö marôvat tö kui ök paneūlö, yĕh meuk, meukkūö ò 
ngaich Sīpā ök tarik Mefīpōset, nö holtö nuk tönët nòng köttö tölēnen nām 
uk, hēngòng tum nuk tönyô ṙòng angkūr, hēngòng nup ṙòng sikehngö ṙòng 
chōn, hĕng inrē ök vāin el uk.  
2Ngaich ngö ṙô ök rācha tö Sīpā, Asuh ön në nö tī meh? Ngaich ngö ṙô ang 
Sīpā, Chūök yip aṅ patī ngam rācha nun minë köttö nö i uk u; ngaich minë 
rôti tö minë ṙòng chōn sikehngö nyā-aṅkūö yip ṙāl tarik; ngaich ngam vāin 
inrē nö òk yip tötayē alaha min nö el tönyalnyi.  
3Ngö ṙô inrē ök rācha, Isuh ap kikōnyö kūön ap yöngṙen meh? Ngö ṙô ngaich 
Sīpā tök rācha, Yĕh meuk, höng ngöh ap nö i Yērusalem: pò ò nö ngö ṙô, 
Havantu an min ngam pūlngö ök yöng chu nö in chu töngamuh tö yip aṅ patī 
Israĕl.  
4Ngaich ngö ṙô ök rācha tö Sīpā, Yĕh meuk ṙòkhöre nun nö mikahlōn meh në 
inlīnen Mefipōset. Ngö ṙô ngaich Sīpā, Salāmö meh chin; hökngen chu yēḵ 
kôtökūö tö neūkölōn i kūö meh, mā chu, Ō rācha.  

Tāvit Tö Simēi 

5Ngaich hē ök rācha Tāvit nö sölta nö i Pahūrim, yĕh meuk hĕng tak ök tarik 
yamih nö ṙā-ang umuh aṅ mupīhö yik aṅ patī Sôl, Simēi ök minë-eny ò, 
kikōnyö kūön Kēra; kunyī-inre anga-aṅ, nöng kinröönngöre nö ötlēkôre nö 
rūtngö vah.  
6Kulehtö ihong anga-aṅ nö in Tāvit, in yik tarik ngam rācha Tāvit inrē nö 
ṙòkhöre: ngaich ṙòkhöre yik tökalēḵ tarik nö lāhāmö ò lātavē ò inrē.  
7Ngö ṙô ang Simēi hē ò nö öt lēkôre, Chuh mana, chuh mana, më-eṅ tarik 
kumtaknyö mahām, tarik, sāṙen inrē:  

8Havantö kui meh an ngam Mā Tēv tö nup mahām aṅ patī Sôl, ök 
töṙënnguṙen tö meh hayöng; ngaich An inrē ngam Mā Tēv nö kētö ngam 
pūlngö nö eltī Apsalem öp kikōnyö kūön meh: yĕh meuk inrē kô-òngvah man 
ngaich im öt lanöököre, pò meh öm tarik kumtaknyö mahām.  
9Ngaich ngö ṙô Apīsāi ök kikōnyö kūön Serūya tök rācha, Kūöyòh ang ngòh 
am tökapah nö ötlēkôre tö ngam mā chu ngam rācha? Vë-ekūö meh chin, 
hökngen chu havāngngöre öich kēngö ngam kui ò.  
10Ngö ṙô ngaich ök rācha, Sitih tī öich min tö yīö, yī-ö kikōnyö kūön Serūyā? 
Pò ò nö öt lēkôre, kūö ngam Mā Tēv inrē nö ngö ṙô tö ò, Ötlēkôre man tö 
Tāvit; chiāp min tö ngö ṙô, Kūöyòh ömeh ngatī inlahen?  
11Ngaich ngö ṙô Tāvit tö Apīsāi, tö yik tarik ò inrē nö ṙòkhöre, Yĕh meuk, öp 
kikōnyö kūön chu, lamöknyö ellōn chu, nö chöh ngih nômö chu: ngaich 
samötlöng tī min ngòh aṅ Penyamin? Hökngen ò, hökngen ò nö ötlēkôre tö 
chu; tön tinöölô ò an tö ngam Mā Tēv.  
12Lohten An min ngam Mā Tēv, nö ngëichkö ngam tövaich tī ò nö in chu, 
ngaich havāhalvah chu min tö tölöök tökūö ngih rinūtngövah chu töngamuh.  
13Ngaich Tāvit tö yik tarik ò inrē nöng kiröönö kūöre: ngaich Simēi nö itūö 
kaha ök rung nö kiröönngöre nö kamlö nö in ò, höng kinröönngöre nö 
ötlēkôre, kulehtö ihong inrē nö in ò, tūitö tumlat inrē.  
14Ngaich ök rācha tö yik tarik hol ò inrē, nö cheingö tö yanīhire: ngaich 
heūheure anga-aṅ nö umuh.  

I Yeruselem ang Apsalem 

15Ngaich yih nö i Yērusalem ang Apsalem, nö holten yik tarik Israĕl, hol ò 
inrē ang Ahitōfel.  
16Ngaich ngö inlahen angū-ö, hē ök hol Tāvit, ang Husāi aṅ Arkait nö yih nö 
in Apsalem, ngö ṙô Husāi tö Apsalem, Marô-òten An yēḵ ngam rācha nö aṅ! 
Marô-òten an yēḵ ngam rācha nö aṅ!  
17Ngaich ngö ṙô Apsalem tö Husāi, Miṙēlōn meh öng angū-ö töp hol meh? 
Kūöyòh öm öt kiröönngöre ik holre?  

18Ngö ṙô ngaich Husāi tö Apsalem, Hö-ö; pò öp katöllö ngam Mā Tēv, öp 
katöllö vē tarik inrē, tö vē tarik Israĕl inrē nö ṙòkhöre, in ò chū-ö min, in ò 
inrē öich haköpngöre.  
19Ngaich hēk, chiāp min lahök la-en chu? Sōtu ṙöng öichu la-evṙen i kūö 
ngam kūön ò kikōnyö? Nö sā chu la-evṙen i kūö öp yöng ò kikōnyö, ngatī 
chū-ö min i kūö meh.  
20Ngaich ngö ṙô Apsalem tö Ahītōfel, halēnö hī man yĕh më-eṅ tö inlahen hī.  
21Ngaich ngö ṙô Ahītōfel tö Apsalem, Kuṙòh kuhēthötre man in yip pīhö töl 
ap yöng meh yip töṙā-ayö tö ò nö mameukkö patī; ngaich ṙòkhöre yip aṅ 
Israĕl min nö hāngö meh kunyahaelmat töp yöng re kikōnyö: ngaich yip lā in 
meh nö ṙòkhöre nö kalēlöre kël.  
22Lökten cha ngaich nö vīlö rūkui Apsalem nö i kui patī; kuhēthötre ngaich 
Apsalem nö in yik pīhö töl ök yöng ò nö i kūö yik aṅ Israĕl nö ṙòkhöre,  
23Ngaich ök inlēnö aṅ in Ahitōfel, ök halēnlö ò hē e, nö sā ṙô öp tarik 
mahatöntöre nö i tarik mahatöntöre nö i chöngö ngam Tēv: ngatī nuk inlēnö 
tö Ahītōfel hĕnghöre in Tāvit in Apsalem inrē.  

 2 Samuĕl 17 

Halō-ong Kūö Apsalem Ang Husāī 

1Hēk inrē Ahītōfel nö ngö ṙô tö Apsalem, Hökngen chu man yĕh katöllö tönët 
sīön köṅny tarik, hòṅ chu öich chōholre lū-u Tāvit i ngih hatööm: 
2Ngaich chū-ö min yih in ò i saha ò nö ṙòngmö cheingö öt kalĕ-en kël inrē, 
öich pinheṅtökūö ò min: ngaich ṙòkhöre min yip tarik in ò nö falngöre; 
ngaich höng öp rācha min töfëli tö chu:  
3Ngaich kumten yip tarik chū-ö in meh nö ṙòkhöre: ngaich ök chahöh meh 
tarik nö sā töng ṙòkhöre min nö havantöre: ngaich ṙòkhöre min vē tarik nö 
lām.  
4Ṙāmölōn ngaich Apsalem tö ngam ṙô, tö yik Israĕl inrē nö ṙòkhöre.  

5Ngö ṙô ngaich Apsalem, Yĕh havëten Hūsai inrē öp aṅ Arkait, hòṅ hī hang ṙô 
ò anga-aṅ inrē.  
6Ngaich hē Hūsai nö yihtöre nö in Apsalem, vë-ekūö ò ngaich Apsalem, nö 
ngö ṙô, Ngö inlahen ṙô ap taheui Ahitōfel: ngaich öi pökeh tömken ṙô ò? 
Ngaich yĕn rö-ö, ṙô-òv man yēḵ më-eṅ. 
7Ngaich Hūsai nö ngö ṙô tö Apsalem, Hö-ö an nö tölöök töngamuh ngam 
inlēnö ṙô Ahitōfel:  
8Ngö ṙô inrē ang Hūsai, Akahalōn man töp yöng meh tö yip tarik ò inrē, tö 
cha nö tökalēḵ nö tarik, tö cha inrē nö tānyö ellōn, sā öp për öre tö-ulāiyi 
kūön nö elkahôyö: kumyung ap inrē yöng meh, öthō nö hanôltö chūök re nö 
in yip tarik.  
9Yĕh meuk, ngaich ap yih töngamuh nö hayunngöre nö el kinluhu, hēk el 
tahëng chūökö: ngaich mīnö, hē yip rīkre tö cha nö urĕh töng hamāngö e min 
nö ngö ṙô. Ngaich vah yip tarik hol Apsalem.  
10Ngaich anga-aṅ min öp töt pinhëṅ-evkūö nö pòrô, öp tösā ellōn lāyòn, min 
nö paṙööyi ellōn pòn ṙòkhöre vē aṅ Israĕl nö akahalōn töp yöng meh nö 
tökalēḵ, tö yip in ò inrē tarik nö tötpa-ekūö.  
11Halēnö meh pöri chū-ö öm hamūl yip aṅ Israĕl nö in meh, löktökūö Tën söl 
i Pīrsīpā, öi sā ṙôken kuyāyö i kūö mai tö ṙô ngöre; hakôtenre inrē më-eṅ 
kiyung. 
12Ngaich ayī-ö min höng siyahtöre in ò ip chūök ò min nö kôti ngaich ayī-ö 
min höng sā hanôngti tacham nö el tumlat öi i kui ò: ngaich min ayī-ö öt 
hĕng tit tak ṙahāti tö hol ò in yip tarik nö ṙòkhöre.  
13Hēk inrē, yē ò min nö elpanam, ngaich ṙòkhöre min vē aṅ Israĕl nö havīlö 
öp elpanam ngaich ayī-ö min taptökūöre ip tahël hanöng saha öp kun ihong 
töhĕng nö ötkôtī nö in e.  
14Ṙòknyöre ṙô ngaich hē Apsalem tö yik tarik Israĕl nö ngö ṙô, Ĕhten an ngam 
ṙô Husāi inrē tö ngam inlēnö ṙô Ahitōfel. Pò ngam Mā Tēv nö vīngen ngam 

inlēnö tö Ahītōfel nö ötkô, pò ngam Mā Tēv nö hòṅ kētö tötlöök nö i kui 
Apsalem.  

Vënyunang Ang Tāvit Ngaich afalngöre 

15Ngaich ngö ṙô Husai tö Apiātör inrē, nak kūönṙô, Ngö ṙô ap taheui Ahitōfel 
nö halēnö Apsalem tö yip mā i Israĕl inrē; ngaich ngö ṙô chū-ö inrē halēnan.  
16Lökten yĕh ka-eūyen tīnngö vamë-eny nang Tāvit, nö ngö ṙô, Uh man 
iyöngtöre i ngih hatööm öm i nup lökngö mahavāngngö el mak nö chuh el 
tönyalnyi uh tal öm öt havāngngöre; hòṅ ngam rācha nö öt kô-òngvah, tö yip 
tarik in ò inrē nö ṙòkhöre.  
17Höng iyöng Enrōkel nā Yônatan nāṅ Ahīmāis; ngaich hĕng tak ök kikānö 
mahalanṙen chamuh in e nö vë-eny nang cha; kiröönngöre cha-a ngaich nö 
vë-eny nang ök rācha Tāvit: pò cha nö sōḵ nö meūkö nö kuhēthötre nö 
elpanam.  
18Hĕng tak pöri ök ṙālö tarik cha, ngaich ve-eny nang Apsalem: ka-eūyen cha-
a ngaich nö kiröönngöre, ngaich yih nö i patī ök tarik hĕng tak ök tömāku tö 
tö-ūlö nö el kinlōngö ök patī re; meutti cha-a ngaich nö ël e.  
19Ngaich ök kikānö nö kē ranup tö kui e, ngaich haṙĕhtö kui e, pirāt nuk 
tösōngö sāiny inrē nö i kui e; ngaich nöng öt akahaiṙen cha-a.  
20Yihtöre ngaich nak tarik Apsalem nö ik kikānö nö in ök patī; ngö ṙô ngaich 
cha-a, Isuh nak nā Ahīmais nā Yônatan? Ngaich ngö ṙô ök kikānö tö cha, 
Ngaich nak nö havāngngö kui ap kun töhëm mak. Ngaich hē cha nö chöhö 
cha ngaich ötkôtökūö tö cha havan cha-a ngaich nö i Yerusalem.  
21Ngaich ngö inlahen angū-ö, unôichrit chanūhuh cha nö ngaich, ngaich 
meutlö nak tarik nö el mak, ngaich kiröönngöre nö ve-eny nang ök rācha 
Tāvit; ngö ṙô cha-a tö Tāvit, Chōholre yin, ka-eūyen havāngngö kui ngam 
mak: tön ngö ṙô ap Ahitōfel nö halēnlö kanô-òngvah meh.  
22Chōholre ngaich Tāvit, hol ò inrē yik tarik nö ṙòkhöre, ṙòkhöre cha-a ngaich 
nö havāngngö kui Yôtön.  

23Ngaich hē Ahitōfel nö meuk ök halēnlöre nö öt tömkaṙen, hanāmlö uk öp 
köttö re ngaich anga-aṅ, chōholre ngaich, yih ngaich nö i patī re, nö ik 
elpanam ò, halēnngö ök patīre anga-aṅ ngaich kiseutngöre; kapah ngaich 
anga-aṅ, lāpi ngaich nö el anūlö ök yöng re kikōnyö.  
24Chalô ngaich Tāvit nö i Mahanēm. Havāngngöre ngaich Apsalem tö kui 
Yôtön, in ò yik tarik Israĕl nö ṙòkhöre.  
25Vīlen Amās ang Apsalem nö ṙënngen Yô-ap nö yöngkūö kumyung. Kūön ök 
tarik ök Amās ök töminënyuvö tö Itra aṅ Israĕl, ök kumhēthötre nö in Apīkēl 
ök kikānö kūön Nāhas, kanānö Sērūyā kikānö yöng Yô-ap.  
26Ngaich yik Israĕl tö Apsalem inrē nö iyöngtöre nö panam Kilīöt.  
27Ngaich ngö inlahen angū-ö hē Tāvit nö yih nö i Mahanēm, yihtöre ngaich 
Sopī ök kikōnyö kūön Nāhas aṅ Rapā aṅ i yik kūön Amön, Makīr inrē ök 
kikōnyö kūön Ami-ĕl aṅ Lotepār, Parsilāi inrē ök aṅ Kīliöt i Rōkēlem,  
28Kumtö chamam, chūök sanöich kūö, tanīöyö, vit, pārli, atra, tönyô piôk, 
kulöl, pāchī, tönyô kulöl inrē,  
29Höni, ta-öng aṅteh, sīṅp, chīs inrē aṅten nuā, nö nyā-aṅkūö Tāvit, tö yik hol 
ò inrē tarik: pòn ngö ṙô cha-a, Kapahare yip tarik, chei haṙehe nômö inrē, nö 
el tönyalnyi 

2 Samuĕl 18 

Ötkô Ang Apsalem hěng höre Fëlī 

1Kaheuk yik tarik ngaich Tāvit yik mī-in ò, ngaich asöklö yöngkūö tököṅnyu, 
yöngkūö töṙôngu angā-aṅ nö i kui cha.  
2Tīnngörit yik tarik ngaich elkatòh Yô-ap hĕng linūöi milā-a, elkatòh Apīsāi 
ök kikōnyö kūön Serūya, kahëm Yô-ap, hĕng linūöi milā-a, elkatòh Ittāi ök aṅ 
Kitī, hĕng linūöi milā-a. Ngaich ngö ṙô ök rācha tö yik tarik, Hòṅ in yīö chin 
chū-ö inrē kiröönngöre,  
3Ngö ṙô pöri yik tarik, Uh man kiröönngöre: pò ih min yē ih falngöre, öthō 
cha-a min nö chumkūö tö ih; öt rēhĕn yē ih pòrô ròngtī kapah, öthō cha-a nö 

chumkūöṙen tö ih: ngaich pöri më-eṅ sā ṙāi tösöm köṅny öm in ih: lökten an 
nö ĕhten tö meh öm höngöre holṙen ih löknyö elpanam.  
4Ngö ṙô ngaich ök rācha tö cha, Hō chin ngaich ip tölöök lōn yīö. I kūö inkūp 
ngaich ök rācha nö sökhak, ṙòkhöre ngaich yik tarik nö ṙôngu nö kunyī-inyre 
köṅnyu inrē.  
5Ngö ṙô ngaich ök rācha nö töl ṙô Yô-ap, Apīsāi, Ittāi inrē, Haṙēmngenre 
pöichö, öi ngëichkö kūö chu ip ṙāl tarik, ang Apsalem, Ṙòkhöre yik tarik inrē 
nö hang hē ök rācha nö kētö chöngö yik yöngkūö kumyung tö tī cha tö 
Apsalem.  
6Ngaich yik tarik nö kunyī-inyre nö elkahôyö nö lā-al Israĕl: el inchōn Ifrēm 
ngaich ök kinyūngö.  
7Ötkô ngaich yik tarik Israĕl tö yik tarik Tāvit, yöng ṙôkhangṙen yik tökapah 
ik sakāmö yik tönët anāi köṅny tarik.  
8Pò ök kinyūngö nö parāti nö ngaich nö i kūö ngam panam: pōihangvah tī tö 
tarik ngam el inchōn ik sakāmö angū-ö mötlö ṙôken tö yik kūö fël.  
9Ngaich Apsalem nö amahaiṙen nö kööḵlö tö yik tarik Tāvit. I uk ök köttö 
ngaich Apsalem, ngaich ök köttö nö lökngö elkatòh ök tölīpö pak tökiröng 
chōn, ngaich ök kui ò nö seūlöre nö ik chōn, ngaich anga-aṅ nöng kalööla 
ihôi ngam halīöngö töm tumlat; ngaich ök köttö elrāk ò nöng kiröönökūöre. 
10Hĕng tak ngaich ök tarik mameūkö e, ngaich ngö ṙô tö Yô-ap, Yĕh meuk, 
meūkö Apsalem chin nöng kilölhaka nö in öp chōn.  
11Ngaich ngö ṙô Yô-ap tök tarik ök vamë-eny nang ò, Yĕh meuk, meūkan më-
eṅ ngaich öt fëlngen ò nöng fuk umuh nö el tumlat? Ngaich öre chū-ö söm 
tāk tī tö rupīö meh, hĕng inmöpṙat inrē.  
12Ngaich ngö ṙô ök tarik tö Yô-ap, Pòrô chin öre sömòng rupīö nö eltī chu 
ngaich rö-ö chū-ö hōḵ hanyāknyö kël re ip kūön ap rācha kikōnyö: pò në 
elnang ih nö hang ṙô ap rācha nö tölṙô meh, tö Apīsāi, Ittāi inrē nö ngö ṙô, 
Ṙēmen un hĕng tak lamūöltö tī re ip ṙāl tarik ang Apsalem.  

13Yē chu öre milēḵṙen tök nômö ò, (ngaich öt hĕng tökô nö nyatngö nö ip 
rācha,) ngaich öre më-eṅ höng haköhngenre.  
14Ngö ṙô ngaich ang Yô-ap, Ötkô chin höngngöh in meh. Lūöi nòng kahë 
ngaich anga-aṅ tö vöi nö eltīre ngaich i fanöinylö Apsalem tī anga-aṅ nö 
saphöt kūö u, hē ò nö ṙòngmö aṅ nö i rōi ök chōn.  
15Söm tak yik ṙālö tarik kameun ök lanaklö Yô-ap, havīṙöre cha-a ngaich 
sapngen Apsalem, ngaich kapaha tī tö ò.  
16Föö ngaich Yô-ap, ngaich havantöre yik tarik nö ṙeū-eung i linū-u Israĕl; pò 
Yô-ap nö ṙaptöröön yik tarik.  
17Kē-ĕ Apsalem cha-a ngaich, ngaich sukten ò nö el ök tökiröng anūlö el 
inchōnngö ngaich afônglö tö pōyen ihong nö i kui ò: ngaich höng kö chuh el 
rūkui re yik Israĕl nö falngöre.  
18Hē Apsalem nö ṙòngmö aṅ ngaich anga-aṅ nö vīlö machööḵlöre, ök el 
achaṙö ök rācha: pòn ngö ṙô anga-aṅ, Hö-ö chin kūönu tö kikōnyö nö inköpkö 
minë-eny chu: ngaich kaheuk minë-eny ök machööḵlö anga-aṅ nö i minë-
enyre: kui mitīlö Apsalem öp tö ṙô, söl ing töngamuh.  

Vënyu nang Tāvit tö Kinpaha Apsalem 

19Ngaich ngö ṙô ang Ahīmāis ök kikōnyö kūön Sētòk, Hökngöröön chu fal, 
öich kumtö inhānga ip rācha, tö inlahen tī ngam Mā Tēv nö havahalvah ò in 
yip tökunyahaelmat tö ò.  
20Ngaich Yô-ap nö ngö ṙô tö ò, Uh man më-eṅ söömngö inhānga töngamuh, 
tahëngö sakāmö pöri min më-eṅ söömngö inhānga: uh pöri më-eṅ töngamuh 
söömngö inhānga, tönkapah ök kikōnyö kūön öp rācha.  
21Ngaich ngö ṙô Yô-ap tök aṅ Kus, Kuṙòh vë-eny nang ap rācha man töp 
maheuk meh. Sōntöre ngaich ök aṅ Kus nö in Yô-ap, ngaich fal.  
22Ngaich ngö ṙô ök kikōnyö kūön Sētòk nö hēk tö Yô-ap ang Ahīmās, Sòk öp 
tö sitih, vë-ekūö meh chin, hökngen chu chū-ö inrē unôichrit öp aṅ Kus. 
Ngaich ngö ṙô ang Yô-ap, Fal yòh öm min, kakūönö, yĕh meuk tö meh min öt 
raneushu i ngam inhānga?  

23Öp tö sitih sòk, hòṅ fal chin. Ngö ṙô ngaich anga-aṅ tö ò, ngaich man kuṙòh 
fal. Lök ël öp töṙā-akūö ang Ahīmas nö fal, ngaich urĕh tök aṅ Kus.  
24Ūichhak ang Tāvit nö ihôi nup tönët inkūp: ngaich ök chamônga nö yônlö 
nö i uk ök inkūp ök kinlōngö ihong, chingôhòl mat re ngaich anga-aṅ, nö 
ngëicha, yĕh meuk hĕng tak öp tarik töng hēngö röön nö fal. 
25Hūnyôre ngaich ök chamônga nö vë-eny nang ök rācha. Ngaich ngö ṙô ök 
rācha, Yē ò nöng hĕng tak, inhānga ap umuh elvāng ò. Veūtö yanīhih anga-aṅ 
ngaich nö röhta.  
26Tahëng ök tarik hēk tömeūkö tök chamônga nö fal; ngaich ök chamônga nö 
fal; ngaich ök chamônga nö ahang tö nang ök yōm inkūp, nö ngö ṙô, Yĕh 
meuk, tahëng ön ngòh tarik töng hēngö röön nö fal. Ngaich ngö ṙô ök rācha, 
Kumtö inhānga ap inrē anga-aṅ.  
27Ngö ṙô inrē ök chamônga, Sā fanālö Ahimās an ngòh mu-urĕh tölōn chu, 
ngòh kikōnyö kūön Sētòk. Ngö ṙô ngaich ök rācha, Tölöök ap nö tarik, yih ap 
min nö kum tö tölöök inhānga.  
28Hū-a ngaich Ahīmās nö ngö ṙô tök rācha, Ṙòkhöre nö lööken. Sōntökūö 
ngaich anga-aṅ nö el tumlat nö i kūö ök rācha, nö ngö ṙô, Tökôlò An ngam 
kamëtö yip tarik yip mahachônglö këlre nö lā-al ngam mā chu ngam rācha. 
29Ngö ṙô ngaich ök rācha, Lööken ap ṙāl tarik ang Apsalem? Sap ṙô ò ngaich 
Ahīmās, Hē Yô-ap nö tīnngö ngòh tarik ngam rācha, chū-ö öich tarik meh, 
meuk ök yöng tinṙōlen chū-ö, hö-ö pöri öich akahalōn tö e.  
30Ngö ṙô ngaich ök rācha, Havāngngöre man, Sökhak ihih. Havāngngöre 
ngaich anga-aṅ öthalöinyköre ngaich nö sökhak.  
31Yĕh meuk, chalôkötī ngaich öp aṅ Kus; ngö ṙô ngaich öp aṅ Kus, Inhangkö 
ngam mā ngam rācha: pò ngam Mā Tēv nö havahalvah meh töngamuh in yip 
chamôhòlre nö lā-al meh.  
32Ngaich ngö ṙô öp rācha töp aṅ Kus, Lööken ap ṙāl tarik ang Apsalem? 
Ngaich ök aṅ Kus nö sap ṙô, Yip tökunyaha elmat tö ngam mā chu ngam 

rācha, ṙòkhöre inrē yip chamôhòlre nö lā-al meh nö chökhu tī tö meh, ngatī 
yēḵ sā tī ök ṙāl tarik.  
33Haṙivlōn ngaich ök rācha, yòhlö ngaich nö el urôhò i kui ök inkūp ngaich 
peuiny: ngö ṙô anga-aṅ tö yanòhlö re, Ō kūön chu Apsalem, kūön chu, kūön 
chu Apsalem! Lōn ngam Tēv an öre tö chu kapah tö pòkūö meh Ō Apsalem, 
kūön chu, kūön chu!  

 2 Samuĕl 19 

Tumālö Tāvit ang Yôāp 

1Ngaich vënyu angū-ö nö in Yôap, Yĕh meuk, peuiny ap rācha, haṙivhen 
Apsalem inrē.  
2Ngaich ik sakāmö angū-ö ök minhôiṅyö nö havāngtu nö miṙīvlōn nö in yik 
tarik nö ṙòkhöre: pò yik tarik nö hāngö ṙô nö ngö ik sakāmö angū-ö, Haṙivlōn 
öp rācha töp kūön re.  
3Ngaich yip tarik nö ulāingöre nö chuh elpanam ik sakāmö angū-ö, nö sā 
tarik tösirōngkūö nö ulāingöritre yē cha nö falngöre nö i kinyūngö.  
4Kahulngö kūö re ngaich ök rācha ngaich peuiny nö pōitô. Ō kūön chu 
Apsalem, Ō Apsalem, kūön chu, kūön chu!  
5Yihtöre ngaich Yôap nö i patī ök rācha, ngaich ngö ṙô, Sirōngkūö tī man 
töngamuh tö vē tarik meh nö ṙòkhöre, vē mahayöölen nômö meh töngamuh, 
nômö yip kūön meh kikōnyö yip kūön meh kikānö inrē, nômö yip pīhö meh, 
nômö yip pīhö meh töl inrē;  
6Pò meh hāngenlōn tö cha yip tö sumrīk tö meh, ngaich surīkhen cha më-eṅ 
yip töhāngenlōn tö meh. Pò meh yih ngaich vë-eny e töngamuh, tö vē kūön 
rācha tarik inrē nö töng rö-ö nö in meh: pò chu yih ngaich meuk töngamuh, 
yē Apsalem öre nö aṅ, ngaich öre īhö tö ṙòkngörevah kapah töngamuh ngaich 
öre më-eṅ ṙāmölōn tö e.  
7Lökten man yĕh chōholre, kunyī-inyre, vë-ekūö më tarik re öm ṙāmölōn: tön 
chūöku ṙô chin im Mā Tēv, yē meh öt hòṅ kunyī-inyre, öt hĕng tit tak min 
tarik tö ngöh nö in meh i ngih hatööm: ngaich angū-ö min nö höichngen nö 

in meh tö nuk tötlöök famuk in meh nö ngaich löktökūö i nyīnī-öṅ meh söl 
ing töngamuh.  
8A Chōholre ngaich ök rācha, ngaich ūichhaka nö i kūö inkūp. Ngaich cha-a 
nö vë-eny nang yik tarik, nö ngö ṙô, Yĕh meuk, ūichhaka ap rācha nö i kūö 
inkūp: ṙòkhöre yik tarik nö yihtöre nö i kūö ök rācha.  

Havantöre Ang Tāvit Nö Chuh Yērusalem 

b Höng kö falngöre ngaich yik tarik Israĕl nö el inrūkui re.  
9Ṙòkhöre ngaich yik tarik nö lā-alkūö re yik miyöngö aṅ Israĕl, nö ngö ṙô, 
Ṙānyen hī ap rācha ṙā-ang eltī yip lā-al hī, hayöölen hī inrē ṙā-ang eltī yip aṅ 
Filistain, ngaich ap yih töngamuh nö falngöre tö Apsalem nö ṙāngö ngih 
panam. 
10Ngaich Apsalem inrē nö kapah nö ik kinyūngö, ök töhachāmö kui tö hī. Yĕh 
lökten kūöyòh öi öt hĕng höiny milôhò ṙô tö invantö öp rācha?  
11Tīnhanga ngaich ök rācha Tāvit nö in Sētòk in Apiātör inrē nak kūönṙô, nö 
ngö ṙô, Vë-ekūö yip mā-aṅ Yūtā, ngö ṙô, Kūöyòh öi yī-ö unôich öi kētö ngòh 
rācha nö i patī ò? Ngaich yip yih aṅ Israĕl nö yīhih ṙô nö i ngòh rācha, tö 
kinëtö ò nö i patī ò.  
12Yī-ö yin hanöng kisānö chu, yī-ö yin tangëḵ chu alaha chu inrē: kūöyòh öi 
pökeh unôich kēten ngòh rācha?  
13Ngö ṙô yin tö Amasā, Röh öm më-eṅ tangëḵ chu, alaha chu inrē? Nga ti tī 
An yēḵ ngam Tēv tö chu, hēk möthë hē meh min öt vīlöngö yöngkūö 
kumyung öm örheūheu min i kūö chu i chūök Yôap.  
14Ngaich anga-aṅ nö vītö ellōn yik tarik aṅ Yūtā nö ṙòkhöre, nö sā ellōn 
töhĕng tak tarik; lökten cha nö söömtö ṙô nö ik rācha, nö ngö ṙô, Havantöre 
man, tö yip tarik meh inrē nö ṙòkhöre.  
15Havan ngaich ök rācha, teungta ngaich nö i Yôtön. Yih ngaich yik aṅ Yūtā 
nö i Kilkāl, nö höngkūö ök rācha, nö havāngngö ök rācha tö kui Yôtön.  
16Ngaich Simēi ök kikōnyö kūön Kēra, aṅ Penyamin, ök mi-iyöng Pahūrim, 
kurāten nö yih nö höngkūö ök rācha Tāvit nö hol yik tarik aṅ Yūtā.  

17Hĕng köṅnyu ngaich yik tarik aṅ Penyamin in ò nö umuh, ngaich Sīpā inrē 
tarik aṅ patī Sôl tö yik tö taneui sīön tak kūön ò kikōnyö yik tönët anāi inrē 
tarik alaha in ò; lök el Yôtön cha-a ngaich nö i kūö ök rācha.  
18A Ngaich hĕng nòng ök kupòk chūök invāngngö yik aṅ patī ök rācha, hēk 
inrē nö hōtu anga-aṅ nö kahanglōnre töp la-en lōn ò.  

Hameuktö neūkölōn re Tāvit tö Simēi 

b Afukngöre ngaich Simēi ök kikōnyö kūön Kēra nö i kūö ök rācha, hē ò nö 
ngaich nö vāngngö tö kui Yôtön.  
19Ngö ṙô anga-aṅ ngaich tök rācha, Uh an yēḵ ngam mā chu nö in chu tī töp 
tökööl chu, um rēhĕn köpölōn tö nuk töchōich tī ngòh tarik meh ik sakāmö 
ngam mā chu ngam rācha nö kunyī-inre nö ṙā-ang Yērusalem, hòṅ ngam 
rācha nö öt köpölōn tö e nö ellōn re. 
20Tön akahngenre ön ngòh tarik meh nö köölö fālen; yĕh meuk, lökten, öich 
yih töngamuh urĕh tö taṙòkhöre yip aṅ patī Yôsĕf öich höngkūö ngam mā re 
ngam rācha.  
21Ngaich Apisāi pöri ök kikōnyö kūön Serūyā nö sap ngam ṙô nö ngö, Röh 
öng Simēi nö hòṅ kumpaha tö kūö e, pò ò nö ötlēkôre tö ngam töhachāmö 
kui tö ngam Mā Tēv?  
22Ngaich ngö ṙô ang Tāvit, Sitih inlahen öichvö in yīö, yī-ö kikōnyö kūön 
Sērūyā, tö yīö hòṅ lā-al chu töngamuh i ngih sakāmö? Hēktöre hòng min 
tarik tö kumpaha in Israĕl i ngih sakāmö? Röh öich ngaich akahalōn töre 
töngamuh öich rācha i kui Israĕl?  
23Ngö ṙô ngaich ök rācha tö Simēi, Öthō man kapah, Chūöku ṙô ngaich ök 
rācha nö in ò.  

Hameuktö Neūkölōn Re Tāvit Tö Mefīpōsět 

24Yih ngaich ang Mefīpōset, nö höngkūö ök rācha, kikōnyö ök kūön Sôl; öt 
rēhĕn anga-aṅ nö kinfanngu kalröön, öt rēhĕn nö kamöpkö māinykūö re, öt 
rēhĕn nö söichkö hilā re hēngen tö ök sakāmö ngam rācha nö kiröönngöre söl 
im sakāmö hē ò nö yih nö i patī nö ngaich nö lām. 

25Ngaich angū-ö, hē ò nö yih nö i Yērusalem nö höngkūö ngam rācha, hē ök 
rācha nö ngö ṙô tö ò Mefīpōset, kūöyòh öm öt kiröönngöre in chu? 
26Ngaich ngö ṙô anga-aṅ, Ō Rācha, mā chu, hachīlö chin töp tarik re: pò chu 
tö ngö ṙô, Hòṅ hanāmlö uk öp köttö re chin, pò chu hòṅ i uk ò, öich 
kiröönngöre in öp rācha; kūö ngòh tarik meh nö tökaròk.  
27Ngaich anga-aṅ nö sūöichken ngòh tarik meh, nö im mā ngam rācha chu; 
tösā ma-ahānga ngam Tēv pöri ngam mā chu ngam rācha: lökten kētöre man 
ngaich ip tölöök elmat meh.  
28Tön ṙòkhöre yik aṅ patī ök yöng chu nöng kupah nö i kūö ngam mā chu 
ngam rācha: söntenre më-eṅ ha ūichlö ngòh tarik re nö in cha yip nyamā nö 
el mīs meh. Lökten suh ap huneū-en ṙô chu tö ōtngöre ap löknyö ṙô chu 
iṙūöhö ṙô peuinyhökūö ngam rācha?  
29Ngaich ngö ṙô ök rācha tö ò, Kūöyòh öm höng iṙūöhöṙô tö inlahenre? Ngö 
ṙô chin, Michöḵlöre nan nā-aṅ Sīpā tap taṙeūḵ.  
30Ngö ṙô ngaich Mefīpōset tök rācha, Hôṅ, hökngen ò nö ṙòkhöre kahë, sā 
ngam mā chu ngam rācha nö ngaich nö yih im lanāmö nö i patī re.  

Hameuktö Neukölōn Re Tāvit Nö In Pār-Sillāi 

31Ngaich ang Pārsilāi ök aṅ Kilīöt nö yih nö ṙā-ang Rōkelim; havāngngö kui 
Yôtön anga-aṅ ngaich nö hol ök rācha nö söömngen ò lāmuh tö Yôtön. 
32Tököṅnyu ök Pārsilāi nö tarik, töhëvhör anāi samyeūheu ṙēti: meukṙen 
ngam rācha anga-aṅ tö nyā-aṅkūö ò hē ò nö i Mahanēm; pò ò nö tökôlò nö 
tarik.  
33Ngö ṙô ngaich ök rācha tö Pārsilāi, Tā-a havāngngöre man in chu meukṙen 
meh chin min in chu i Yērusalem.  
34Ngö ṙô ngaich Pārsilāi tök rācha, Āmtöre nup sakāmö i në samyeūheu chu 
öich aṅ, töp lökten chu kiröönngöre in ngam rācha i Yērusalem?  
35Hëvhör anāi samyeūheu ṙēti chin töngamuh: ngaich kô hòng öich akah 
tölöök tötlöök inrē? Kô ang ngòh tarik meh nö kuchikkūö tö nup nyahāṅre 

hēk tö ha-òkre? Kô öichu hang ṙô tarik tövāyô nö tikökṙôre kikānö kūöyòh 
ang min ngòh tarik meh nöng lumngan ngam mā chu ngam rācha?  
36Höng havāngngö kui Yôtön ön ngòh tarik meh nö hol ngam rācha: kūöyòh 
ang inrē ngam rācha nö hòṅ havahaltī chu tö töngatī raneushö?  
37Vë-ekūö meh chin, hökngen ngòh tarikre man, nö havantöre nö hēk, hòṅ 
chu kapah in öp elpanam re, ranghö anūlö öp yöng chu kikōnyö tap yöng chu 
kikānö inrē. Yĕh meuk, ngam tarik meh Chimham; hökngen ò nö 
havāngngöre nö im mā chu ngam rācha; in ò tī tö nup tölöök lōn meh.  
38Sapṙô ò ngaich ngam rācha nö ngö, Chimham an min mahavāngngöre nö 
hol chu, ngaich chū-ö min meukṙen ò töp tölöök min tölōn chu nö in ò: 
ngaich yē öp töng lōn meh in chu angū-ö min tī chu in meh.  
39Ngaich ṙòkhöre yik tarik nö havāngngö kui Yôtön, havāngngöre ngaich ök 
rācha: hāmkūö Pārsilāi ngaich ök rācha, hakôlò ò inrē; havan ngaich anga-aṅ 
nö i chūök re.  

Lā-alkūöre Ṙô Yūtā Nāṅ Israel Tö Inlahen Ök Rācha 

40Ngaich ök rācha nö havāngngöre inrē Chimham nö hol ò: ṙòkhöre inrē yik 
tarik aṅ Yūtā nö kumröön tök rācha nö havāngngöre, ròngti inrē yik tarik aṅ 
Israĕl.  
41Yĕh meuk, ṙòkhöre ngaich yik tarik aṅ Israĕl nö yihtöre nö ik rācha, ngaich 
ngö ṙô tök rācha, Kūöyòh yip hanöng kisānö ih tarik aṅ Yūtā nöng ulāingen 
meh, havāngngö ngam rācha inrē tö kui Yôtön, tö yip aṅ patī ò inrē, tö yip 
tarik Tāvit inrē nö hol ò?  
42Ṙòknyöre ṙô ngaich yik tarik aṅ Yūtā nö sapṙô yik tarik aṅ Israĕl, Kūö ngam 
rācha nö töröhta nö mak alaha ih. Kūöyòh öi pökeh līn in e? Nyā-aṅvkūö 
ṙöng öi īhö i yanëngen ngam rācha? Hēk inrē kahëtu hòng anga-aṅ nö in ih tö 
raneushö?  
43Ngaich yik tarik aṅ Israĕl nö ngö ṙô nö sapṙô yik tarik aṅ Yūtā, Söm nup 
alaha ih im rācha, ngaich īhö inrē mötlö chanipta in Tāvit tö yīö yī-ö. Kūöyòh 

ṙöng öi ahūöngen ih, öi sōtu īhö urēhĕ ṙô tö invantö ngam rācha ih? Ngaich 
minë ṙô yik tarik aṅ Yūtā nö mötlö kumlēḵ tö nuk ṙô yik tarik aṅ Israĕl.  

2 Samuĕl 20 

Chōholre Ngaich Ang Sīpā 

1Ngaich hĕng tak ök umuh tarik sāṙen, ök töminënyu tö Sepā kikōnyö kūön 
Pikrī, aṅ Penyamin; föönyö kūö ök fanöö anga-aṅ, nö ngö ṙô, Öt minchöḵövö 
in īhö in Tāvit, Öt rēhĕn öi amīnu im kikōnyö kūön Yēsī: Ō Israĕl, kö chuh el 
inrūkui re yin.  
2Lökten nö ṙòkhöre yik tarik aṅ Israĕl nö ṙāngöre nö tömrit Tāvit, ngaich 
tömrit Sepā ök kikōnyö kūön Pikrī: ngaich pöri yik tarik aṅ Yūtā nö 
haköpngöre nö ik rācha re, löktökūö Yôtön söl Yērusalem.  
3Sölta ngaich Tāvit nö ik patī re i Yerusalem; ngaich ök rācha nö kē yik tösöm 
tak kikānö tötöl pīhö ò, yik töṙā-āyö tö ò nö meukkö ök patī, kēhĕtnen cha 
ngaich nö latuhēt, ngaich meukṙen cha tönyā-aṅkūö, öt kuhēthöre pöri nö in 
cha. Söl kinpahare cha-a ngaich nö öpikūö, nöng tafīösi.  
4Ngö ṙô ngaich ök rācha tö Amāsā, Havëten yip tarik aṅ Yūtā nö in chu i el 
töluöi sumkam ihih më-eṅ inrē.  
5Kiröönngöre ngaich Amasā nö havëten yik tarik aṅ Yūtā: marô-angṙen pöri 
anga-aṅ tök ṙētak ṙô ò tö ò.  
6Ngö ṙô ngaich Tāvit tö Apisai, Pōihangen tī öp min Sepā tö hī nö mötlö tö 
Apsalem, öp kikōnyö kūön Pikrī: kē yip tarik ngòh mā re man, lūḵ an, hòṅ ò 
nö öt kuhēthötre nö el tökinlōngu elpanam, ngaich öt meūkö min tö hī. 
7Ngaich yik tarik Yôap nö fachūlörit ò, yik Chēritait, Pēletait, ṙòkhöre inrē 
yik tökalēḵ tarik: kiröönngöre cha-a nö ṙā-ang Yērusalem, nö lūlörit Sepā ök 
kikōnyö kūön Pikrī.  
8Ngaich hē cha nö ik tökiröng ihong i Kipīön, yihtöre ngaich Amasā nö 
höngkūö cha. Hanyöṅthaka nuk chehen kumyung nö in Yôap, inmöpṙat ök 
umuh inrē hamöphak kūö nö i ṙat ò töhayūlö kūö sanët; ngaich hē ò nö 
kiröönngöre sukngöre ngaich angū-ö.  

9Ngaich ngö ṙô Yôap tö Amāsa, hol chu, lööken ömeh? Tūök sanôi kūö Amās 
ngaich ang Yôap tök lahāmö kël re ngaich hāmkūö ò.  
10Öt chumkūöṙen pöri ang Amāsa tök fël eltī Yôap: aṅtī ten tö ò anga-aṅ 
ngaich nö sapnyö aich ò, ngaich chalulköṅny nuk puhū ò nö el tumlat, ngaich 
öt hĕngtöre heuh tī anga-aṅ nö sapngen ò; kapah ngaich anga-aṅ. Ngaich nā 
Yôap tö kahëmre nā Apisāi nö lūḵu Sepā ök kikōnyö kūön Pikrī.  
11Ngaich hĕng tak ök ṙāl tarik in Yôap umuh nö sökhak ranghen ò, nö ngö ṙô, 
Ngòh tö lā in Yôap lōn, lamā in Tāvit ap anga-aṅ, hökngen ò nö tömrit Yôap.  
12Ngaich ang Amās nö hulalhaka, ellōn ök tökiröng talöökö nöng palöna nö i 
mahām re. Hē ök tarik nö meuk yik tarik nö ṙòkhöre nö sökngöre, chātngen 
Amās anga-aṅ nö ṙā-ang el ök tökiröng talöökö nö el kahôyö kavalhöti tök 
hilā nö i alaha ò, hē ò nö meuk yik chamööḵngen ò nö sökngöre.  
13Hē ò nö kē-ĕyö nö ṙā-ang el ök tökiröng talöökö, ṙòkhöre ngaich yik tarik 
nö tömrit Yôap, nö lūḵu Sepā ök kikōnyö kūön Pikri.  
14Lök i nuk miyöngö Israĕl anga-aṅ nö chuh Āpĕl, chuh Pĕtmēakā inrē, 
ṙòkhöre i yip aṅ Përit: hamūlöre cha-a ngaich, ngaich kiröönngöre nö tömrit 
ò.  
15Yih cha-a ngaich, ngaich havīlen ò nö i Āpĕl öp i Pĕtmēakā, afônglö tumlat 
cha-a ngaich nö ik elpanam ngaich sökhak angū-ö nö lanaklö cha: ngaich 
ṙòkhöre yik tarik hol Yôap nö sōng ök kinlōngö, nö tiṙölngö e.  
16Ngaich hūḵnyôre ök hĕng tak kikānö tö akaha aṅ ngam elpanam, nö ngö ṙô, 
Hangihtöre! Hangihtöre! Vë-ekūö yīö chin, in Yôap, Haröhtöre man ihih, hòṅ 
chu öich vë-ekūö meh.  
17Haröhtöre ngaich anga-aṅ nö in ò; ngö ṙô ngaich ök kikānö, Më-eṅ öm 
Yôap? Chū-ö chin, ngö anga-aṅ nö sapṙô ò. Ngaich ngö ṙô anga-aṅ tö Yôap. 
Hang ṙô ngòh tarik re man kikānö. Ngaich ngö ṙô anga-aṅ nö sapṙô ò, Ngaich 
chin hang.  
18Ngaich ngö ṙô ök kikānö, Tö ngö ṙô yik mā misī, Ötkô yip nö öt kē inlēnöre 
nö i Āpĕl: ngaich in e ngam falngen nö keuheūtiṙen.  

19Töhĕng tak chin chū-ö aṅ in cha öich tölām tökô-en inrē i Israĕl: lukkenre 
man hòṅ tiṙölngö elpanam fëlngö yöngnyīö inrē aṅ Israĕl: kūöyòh öm hòṅ 
mīktö vē amin ngam Mā Tēv?  
20Ngaich ngö ṙô Yôap nö sapṙô, Marôvat an yēḵ angū-ö, marôvat an yēḵ 
angū-ö tö chu, öich mīkhöti hēk fëlhanga.  
21Hö-ö an nö ngatī: tön hĕng tak ap tarik aṅ im rung panam Ifrēm, ök 
kikōnyö kūön pikrī Sepā minënyi öp mahachông lö këlre nö lā-al ngam rācha, 
nö lā-al Tāvit: kēten ò nöng hĕng tak, hòṅ chu kiröönngöre ngaich ṙāngö ngih 
elpanam. Ngaich ngö ṙô ök kikānö tö Yôap, Yĕh meuk, suktu ap min kui ò nö 
in meh nö löktö kui ngih kinlōngö.  
22Ip mikahre ngaich ök kikānö nö chuh in yik tarik nö ṙòkhöre. Rökngö 
likeun Sepā cha-a ngaich ök kikōnyö kūön Pikrī, ngaich suktö e nö in Yôap. 
Föönyö kūö ök fanöö ngaich anga-aṅ, piyāyi ngaich cha-a nö ṙā-ang im 
elpanam ngaich kö chuh el inrūkuire. Havantöre ngaich Yôap nö i Yerusalem 
nö in ök rācha.  

Yik Tanöölô Tāvit Mahayöng 

23Ngaich töngamuh ang Yôap nö yöngkūö kumyung yik aṅ Israĕl nö ṙòkhöre: 
Penayā inrē ök kikōnyö kūön Yēhōiatā i kui yik Chērit Pēlĕt inrē: 
24I kui töla-evṙen ang Atōrām: Yēhōsafet inrē ök kikōnyö kūön Ahīlöt nö yōm 
chūök kinūichngö,  
25Kamūich ang Sēvā: kūönṙô nā Sētòk nā Apiatör: 
26Irā inrē ök aṅ Yāirit kūönṙô nö in Tāvit.  

 2 Samuĕl 21 

Kumpāhaivah Yik Mikūönö Sôl 

1Inyāichö ök umuh i nuk sakāmö Tāvit lūöi samyeūheu, nö tömrit höö nuk 
samyeūheu; ngaich ang Tāvit nö chöh kūö ngam Mā Tēv. Ngaich ngö ṙô 
ngam Mā Tēv, Pòkūö Sôl an, kūö ngam patī ò inrē chūök mahām, kūö ò nö 
kumpahangvah yip aṅ Kipiā.  

2Nö ngö ṙô tö cha, Hö-ö yin vē aṅ Kipiā nö in vē kūön Israĕl, tön aṅ i yip 
chööḵṙen aṅ Amôr yin; chūöku ṙô inrē yip kūön aṅ Israĕl nö in cha; ngaich 
Sôl nö hòṅ fëlngen cha i kumlēḵ lōn ò nö in yik kūön Israĕl in yip kūön Yūtā 
inrē:  
3Ngaich ngö ṙô Tāvit tö yik aṅ Kipiā, Asuh min tī chu in yīö? Töp lökten chu 
min kētö inlāmö, hòṅ yīö hakôlò vē amin ngam Mā Tēv?  
4Ngaich ngö ṙô yik aṅ Kipiā tö ò, Rö-ö nup nö rupīö hēk humlum ihôi ih tö 
Sôl, hēk ihôi ngam patī ò; öt rēhĕn ihö hòṅ tī-iv tö tarik nö kumpahaivah in 
Israĕl. Ngaich ngö ṙô anga-aṅ, Öp ṙô yīö min, ngaich angū-ö tī chu in yīö. 
5Ngaich ngö ṙô cha-a nö in ök rācha, Öp tarik kumheūṅtngen ih, vamī löknyö 
chöḵnyöre inrē nö lā-al, öi hōtuṙen ahāti öi sōtu ngöhöre i kūöngö Israĕl,  
6Hökngen yip tösat tak yēḵ kūön ò kikōnyö nö kētu nö in ih, hòṅ ih 
kiseutngen cha im Mā Tēv, i Kipiā ap amin Sôl, ök katöllö ngam Mā Tēv. 
Ngaich ök rācha nö ngö ṙô, Kēten cha chin min ngaich.  
7Aṙēlen Mefipōset pöri ök rācha ök kikōnyö kūön Yônatan ök kikōnyö kūön 
Sôl, kūö ngam töchūöku ṙô im Mā Tēv ihôi cha, ihôi nā Tāvit nā Yônatan ök 
kikōnyö kūön Sôl.  
8Kē nak tönët tak pöri ök rācha nak kikōnyö kūön Rispā ök kikānö kūön Ayā, 
nak kayôḵnyö ò nö kūön Sôl, Armônī, Mefipōset; yik tö taneui tak inrē 
kikōnyö kūön Maiköl ök kikānö kūön Sôl, yik kayônyö ò nö kūön Atrīĕl ök 
kikōnyö kūön Parsīlāi aṅ Meholat: 
9Ngaich anga-aṅ nö kēten cha nö eltī yik aṅ Kipiā, kiseūti ngaich cha-a tö cha 
nö i kūö ngam Mā Tēv nö in öp rôngö, satre taka cha-a nö ṙongngö vah: 
kumpahaivah cha-a hē inmūlö ṙòng parlī, im raneh sakāmö, ranulten inmūlö 
ṙòng parlī.  
10Ngaich Rispā ök kikānö kūön Ayā nö kē sāk, haṙĕhtö e ngaich nö chūök ò 
nö i kui ihong, löktökūö ranulten inmūlö ṙòng hanöng saha ap kumṙah nö 
chahūḵköti nö ṙā-ang el halīöngö; öt rēhĕn anga-aṅ nö halöngten chehechōn 



817 

 

 
   Nicobarese Bible 

© 2014, Bible Society of India. 
 

 
 

 

nö teungtöre nö in cha tö sakāmö öt rēhĕn nup töṙeūla aṅ el kahôyö nö yih tö 
hatööm.  
11Vënyu ngaich angū-ö inlahen Rispā ök kikānö kūön Ayā nö in Tāvit, ök 
pīhö Sôl töl.  
12Kiröönngöre ngaich Tāvit ngaich kē nuk tangëḵ Sôl, tangëḵ Yônatan inrē ök 
kūön ò kikōnyö nö ṙā-ang in yik tarik aṅ Yapeskilīöt, yik mu-ulāingö u nö el 
talöökö Pĕtsān, i chūök tī yik aṅ Filistain nö kilöllen cha, ik sakāmö hē yik aṅ 
Filistain nö fëlngen Sôl nö i Kilpoā:  
13Ṙā-ang umuh ngaich anga-aṅ nö kētö nup tangëḵ Sôl tangëḵ Yônatan inrē 
ök kikōnyö kūön ò; hamūlö inrē tö cha nuk tangëḵ yik tökiseūti.  
14Ulngö nuk tangëḵ Sôl cha-a, tangëḵ Yônatan inrē ök kikōnyö kūön ò nö i 
panam Penyamin i Sēla, i kui kupah Kis ök kikōnyö yöng ò: keuheūten cha-a 
ngaich tök tinöölôre tök rācha. Unôichrit e ngaich ngam panam nö vëlöng kui 
nö im Tēv.  

Kinyūngö Lā-al Yik Chā-ëṅn Aṅ Filistain (tö kiröng tarik) 
(1 Kinṙöt 20.4-8) 

15Hēk yik aṅ Filistain nö kiyūngö Israĕl: kiröönngöre inrē Tāvit, in ò inrē yik 
tarik ò, ngaich kiyung nö lā-al yik aṅ Filistain, cheingö ngaich ang Tāvit.  
16Ngaich ang Ispīpënōp ök aṅ i yik kikōnyö kūön ök chā-ën, ök tövöiyu tök 
tölūöi yòng siköl lumngan mās, i ṙat ò nö seūhaka ök tufömngöre sanët, 
nyaha Tāvit lang tö lōn ò.  
17Ngaich pöri Apīsai ök kikōnyö kūön Serūyā nö holṙen ò, nö fël ök aṅ 
Filistain, ngaich kapaha tī tö ò. Chūöku ṙô ngaich yik tarik Tāvit nö in ò, nö 
ngö ṙô, Uh man kiröönngöre in ih hēk i kinyūngö, hòṅ meh öt nyangngö tī tö 
ngam ëāṅvö i Israĕl.  
18Ngaich ngö inlahen angū-ö unôichrit ngih, tök kinyūngö hēk in yik aṅ 
Filistain i Kōp: ngaich Sīpëkai ök aṅ Husā nö fëlngen Saf, ök aṅ i yik kikōnyö 
kūön ök chā-ën.  

19Hēk ök umuh kinyūngö in yik aṅ Filistain i Kōp; ngaich Elhēnan ök kikōnyö 
kūön Yāëreòrekim, ök aṅ Petlihem nö fëlngen Kōliat ök aṅ Kit, ök töhaṙahav 
vöi tök tösā kāl tī kumpāt hilā.  
20Ngaich hēk ök umuh kinyūngö i Kāt, i chūök ök tarik tömarôlòng tö-
aṅngöre lā kël nö kö tafūöl nòng kuntī aṅngöre lā-a kalröön inrē nö kö tafūöl 
nòng kunröön, nët anāi fën tum nòng; anga-aṅ inrē töfötnyu nö kūön ök 
chāën.  
21Ngaich hē ò nö harāinyngen Israĕl, ngaich Yônatan ök kikōnyö kūön Simēi 
ök kahëm Tāvit nö fëlngen ò,  
22Cha-a yin vē töfën tak töfötnyu nö kūön ök chāën i Kāt; fukngö achā-a nö 
lökngö eltī Tāvit, lök ngö eltī yik tarik ò inrē.  

2 Samuĕl 22 

Tinkökö Minhôiyö Tāvit 
(Sal 18) 

1Ngaich Tāvit nö vë-ekūö ngam Mā Tēv nö in në ṙô ngih tinkökö ik hē tī 
ngam Mā Tēv nö ṙānyen ò nö ṙā-ang eltī yip lā-al ò, ṙā-ang eltī Sôl inrē:  
2Ngö ṙô anga-aṅ, Ihong chu An ngam Mā Tēv, chūök chu inrē kiyung, 
ṙamānyen chu, tö nup chū-ö chu;  
3Ihong chu an ngam Tēv, In ò chin hayönglenre; Lanaklö chu, sinrōl inyööken 
chu, tömarô-òl kui chūök chamônga, innyatlö chu inrē; Mahayööken chu, 
hayöölen chu man ngaich i kanihngen.  
4Havëkö ngam Mā Tēv chin min, ngam töhòṅ ha-öönyö: hòṅchu min 
hayöökaṙen in yip lā-al chu.  
5Havīlöng chin tö në mahūvö kinpaha, pa-ekūö chin tö në ṙanööingö aṅ i öt 
lanöökö;  
6Havīṙi nun në tökuvaha anūlö nö in chu: yih nö i kui chu në tinngöp 
kinpaha.  

7Havëkö ngam Mā chin hē el re kihngen, hòṅ havëkö ngam Tēv chin: Ngaich 
anga-aṅ nö hang ṙô chu nö el ök töhet chūök re, teungta ap ṙô chu nö elnup 
nang ò.  
8Kayīna ngaich ngih panam la- röiya inrē, faṙöti minë chūök rööntö ngam 
halīöngö, ngaich kayī- na pò ò nö līn.  
9Tafūnlöng ngaich ök lul nö löknyö el meh ò, löknyö el vāng ò ngaich ap 
tameūyö nö haṙāphanga: kūö e nup ta-ök nö öktī kūö.  
10Yūpūttö ngam halīöngö anga- aṅ inrē, ngaich yônti; el katòh röön ò ngaich 
tökufëi sinngūlö.  
11I uk kërup anga-aṅ, ngaich kiteū: hôṅ, meūkö anga-aṅ nö i rōi kël ngam 
kuföt.  
12Vī ngam sinngūlö anga-aṅ nö rūkui nö havīlen ò, mūlngö në mak, tökufëi 
taṙul eltaṙul.  
13Löktökūö ngam töyechta i kūö ò nö ökti kūö nup ta-ök tameūyö.  
14Löktö el halīöngö ngam Mā Tēv nö tī tö kunṙôkö, ṙô-òvö ngaich ngam aṅ 
lātulöng.  
15Tīnngörit chòk anga-aṅ, ngaich pirātngö u; hanyāṅlö, mihôiṅ ngaich tö u 
16Meūkö ngaich minë hôi mai, lungāṅ töhëich ngaich rööntö machööḵlö 
ngam panam, i vinëköre tö ngam Mā Tēv, i lanöpnyökūö ngam umhômö ò 
minë el meh ò 
17Tīnhöti anga-aṅ nö ṙā-ang lā- tulöng, kē-ĕ chu anga-aṅ; tūöklen chu inrē 
anga-aṅ ṙā- ang el nup tökiröng mak;  
18Ṙānyen chu anga-aṅ ṙā-ang ip tökalēḵ lā-al chu, ṙā-ang in cha yip tösumrīk 
tö chu; pò cha nö yahlö kumlēḵ tö chu;  
19Yih cha-a nö in chu ip sakāmö kanihngen chu; inköp chu pöri ngam Mā 
Tēv.  
20Kēten chu anga-aṅ inrē ip töpōiti chūökö: ṙānyen chu anga-aṅ, pòn 
kuchīkölōn nö in chu.  

21Reushen chu ngam Mā Tēv asā ngam lanöökö chu; asā hanëtö eltī chu nö 
kē-ĕkūö chu anga-aṅ.  
22Pò chu köptī tö në talöökö ngam Mā Tēv, öt i öt lanöökö inrē öich ṙāngö 
ngam Tēv re 
23Pòn ṙòkhöre nö i kūö chu nup aṅ in ò inkaha fālen: i minë chöngö ò, rö-ö 
chū-ö ṙāngö u.  
24Teung chū-ö inrē lā in ò haköhngenre chū-ö töp tötlöök in chu.  
25Lökten ngam Mā Tēv nö asā öp tölöök in chu nö kē-ĕkūö chu; asā ngam 
hanëtö chu i kūö ò.  
26Ip tö-aṙē-ĕlōn min më-eṅ hameuktöre aṙē-ĕlōn, ip tarik töteung min më-eṅ 
hameuktöre töteung;  
27Ip töhet min më-eṅ hameuktöre töhet; ip mahaköpngöre nö i töt löök min 
më-eṅ hameuktöre öt hanvööken kūö. 
28Hayööken yip tarik min më-eṅ töhakihtuṙen: i kui yip mahakeūlenre pöri 
minë mat meh, hòṅ meh tumṙeūten cha.  
29Pò meh, Ō Mā Tēv, öm ëāṅvö chu: ngaich ngam Mā Tēv min nö ahatlö 
ngam sinngūlö chu.  
30Pò chu lökten in meh rööntö kui yip kumyung: lökten im Tēv chu öich 
kumöingö kui kinlōngö.  
31Töteung An ngam talöökö ngam Tēv: kalaha An nö ngaich ngam ṙô ngam 
Mā Tēv; lanaklö cha an yip mahayönlenre nö in ò.  
32Achīö ṙöng ang ngam Tēv, tön höng ngam Mā Tēv? Achīö ṙöng ang ngam 
Ihong, tön höng ngam Tēv hī?  
33Ngam Tēv An töngëḵ chūök kumyung: Hachōḵkūö töteung An nö el talöökö 
ò.  
34Vī kunröön ò anga-aṅ nö sā kunröön kan tīör: ngaich haūichlen chu el 
ngam lātulöng chūök chu. 

35Harun në kël chu anga-aṅ nö i kinyūngö; lökten chu mihôiṅ yūpūttö mā 
linreny.  
36Kē-ĕkūö chu man inrē tö lanaklö aṅ in meh inyööken: ngaich ngam 
ṙanëmen meh nö kiröngötī tö chu.  
37Ṙūönyö rô-òl vāngö chu man ngaich elrāk chu, ngaich rö-ö chū-ö taleūchi 
röön.  
38Lūḵ yip lā-al re chū-ö ngaich fëlngen cha; öt rēhĕn öich havöökūöre hēk 
hanöng saha chu hatngö tī tö cha.  
39Hatngö tī chin ngaich tö cha, löngö nyaha tī tö cha, lökten cha nö öt 
chanòhlen: hôṅ, fukngö yin nö elröön chu.  
40Pò meh nyëk ṙat chu tö kumlēḵ i kinyūngö: ngaich më-eṅ lātaṙeū tī tö cha 
yip chamôhòlre nö lā-al chu.  
41Vī-iyöṙen inrē tö meh yip lā-al chu nö havöötö uk re tö chu, pò chu hōtu 
rökngen cha yip tösumrīk tö chu 
42Ngëicha achā-a, ngaich öt hĕng tak mahayööken; pòrô ngam Mā Tēv, hö-ö 
pöri anga-aṅ nö sapṙô cha.  
43Ngaich chū-ö kūöṅnö tī pinyāchö cha sā tumlat, rööntökui cha chū-ö sā tilin 
el talöökö, pōiti tī ngaich pirātngen cha.  
44Ṙānyen chu më-eṅ inrē ṙā-ang i kinlöönö tö yip tarik chu; ṙātu chū-ö ngaich 
tö meh yöngkūö pumnāmö tarik: kūön alaha chu yip min tarik töt mikahkūö 
chu.  
45Tumṙeūtöre yip min aṅ tahëng tö chu: yē cha nöng hangtöre tö chu, ngaich 
hang chöngö chu min cha-a.  
46Changāṅchiyö yip min aṅ tahëng, ngaich meutnyi min nöng kichëyöre nö 
ṙā-ang ël nup tö öphakkūö chūök cha.  
47Tö-aṅ An ngam Mā Tēv; tökôlò inrē ngam ihong chu; hapōilöng an yēḵ 
ngam Tēv ngam Ihong inyööken chu:  

48Höng ngam Tēv An tötī-iv tö invahalvah chu, ane inrē kamëḵten vē tarik nö 
el katòh chu,  
49Kamënyen chu inrē ṙā-ang in yip lā-al chu: hôṅ, hachônglen chu man 
ngaich tulöng tö cha yip chamôhòlre nö lā-al chu: ṙānyen chu më-eṅ ṙā-ang 
in yip tötainy tarik.  
50Ō Mā Tēv, lökten chin ha-öönyö meh, i vē pumnāmö tarik, tikökṙôre min 
inrē tö nöönyö ngam minënyö meh.  
51Kiröngö tī An nö ṙānyö ngam rācha ò: hameuktö hanāngenre inrē nö im 
töhachāmö kui tö ò, in Tāvit ip kūön ò inrē nöng örheūheu.  

 2 Samuĕl 23 

Manāngô Tāvit 

1Në nun manāngö ṙô Tāvit. Ngö ṙô ök Tāvit ök kikōnyö kūön Yēsī, ök tarik ök 
töhachohlöng nö lātulöng nö ngö ṙô, ngam töhachāmö kui tö ngam Tēv 
Yāköp, ök tövāyö ṙô tö salmai nö in Israĕl:  
2In chu ṙô ngam Fanöinylö ngam Mā Tēv, i rōi litāk chu inrē ngam ṙô ò.  
3Ngö ṙô an ngam Tēv Israĕl, vë-ekūö chu an ngam Ihong Israĕl: ngam töchīpö 
tī nö hayöng tarik, ngam mahayöng i pinhë-eṅkūö tö ngam Tēv.  
4Sā hanātö peuheū an min, yĕn meutlö ngam tavūöi, peuheū töt taṙūlu kūö; 
hē tö-ayal kiyôp nö sīöplö nö el tumlat, löklö el töyang unôichrit kumṙah.  
5Öt ngatī ngam patī chu nö im Tēv; sön anga-aṅ nö in chu nö vīten töt 
chanūhuvṙen kinlēḵngô i taṙòkhöre nö chöngö, haköphanga inrē: pòn ṙòkhöre 
anū-ö nö inyööken chu, lōn chu inrē, pòrô anga-aṅ nö öt vīten e nö sīöp.  
6Ṙòkhöre pöri min tötlöök aṅ in cha nö sā töchökhu kaha chōn nö kurahayö; 
pò cha nö öt kanë-en tö eltī: 
7Öp tarik pöri lamūölken cha hòṅ aṅtī tö vët haṙah vöi inrē; ngaich anū-ö min 
nö keuheūtngöre nö haṙāpi nö ip chūök u.  

Tökalēḵ Tarik Tāvit 
(1 Kinṙöt 11.10-41) 

8Në nun minënyö yik tökalēḵ tarik in Tāvit; Yôseppāsīpet aṅ Tahkēmòn, 
mākūö yik yöngṙen kumyung; ngatī inrē ang Atīnô aṅ Asnī, lā-al yik töhëvhör 
ṙông finëlngö nö hĕng tum.  
9Unôichrit ò ang Eliēsör ök kikōnyö kūön Tōtō, ök kikōnyö kūön aṅ Ahohi, 
töhĕng tak aṅ in yik tölūöi tak tökalēḵ tarik in Tāvit, hē cha nö ahōngen yik 
aṅ Filistain yip mahamūlöre nö kiyung, ngaich yik tarik Israĕl nö 
kiröönngöre:  
10Choholre anga-aṅ, ngaich fël yik aṅ Filistain hanöng saha ò nö cheingö kël, 
ngaich ök kël ò inrē nö köpta nö ik sanët: kētö inyööken ngam Mā Tēv ik 
sakāmö angū-ö; ngaich yik tarik nö havan unôichrit ò nöng kamëḵ nuk 
chehen.  
11Unôichrit ò ang Samāh ök kikōnyö kūön Aki aṅ Harar, Hamūlöre yik aṅ 
Filistain nö i Lehi nö kiyung, nö ik tumlat tö aṅtö lentil; falngöre ngaich yik 
tarik tö yik aṅ Filistain.  
12Söklöre pöri anga-aṅ nö ellōn ök tumlat, nö laklö e, ngaich fëlngen yik aṅ 
Filistain kiröngötī ngaich ngam Mā Tēv tö inyööken.  
13Lūöi tak aṅ i yik tölūöi anāi mā nö kiröönngöre, ngaich yihtöre nö in Tāvit 
nö el kinluhu Atulām hē el inmūlö ṙòng; ngaich yik kumyung aṅ Filistain nö 
iyöngtöre nö el achāṙö Rifēm.  
14El kinluhu ang Tāvit nö ṙòng höichṙen, ngaich ök chūök kumyung yik aṅ 
Filistain hē e nö i Petlihem. 
15Ngaich ang Tāvit nö yal, ngaich ngö ṙô, Hĕng tak öp öre kamëḵtö òk chu tö 
mak aṅ ngam tö-ūlö mak i Pethlihem, ngam mī-ikūö inkūp.  
16Ngaich yik tölūöi tak tökalēḵ tarik nö tilungnyöre nö löknyö el ṙôngö yik aṅ 
Filistain, fòk mak ngaich nö ël ök tö-ūlö mak Pethihem, ök mī-ikūö inkūp. 
Ngaich kēten e nö in Tāvit: sōḵ pöri anga-aṅ nö ôkö e ṙöstö e pöri nö im Mā 
Tēv. 

17Ngaich ngö ṙô anga-aṅ, Ō Mā Tēv marôvat an yēḵ tö chu, öich ngatī 
inlahen: òk mahām më tarik ṙöng öichu më mahakihten nômö re? Lökten 
anga-aṅ nö öt hòṅ ôkö e. Anū-ö në tī yik tölūöi tak tökalēḵ tarik.  
18Apisāi, ök kahëm Yôap, kikōnyö kūön Serūyā, yöngkūö yik tölūöi tak. 
Hachônglö ök vöi re anga-aṅ nö lā-al yik tölūöyòng ngaich fëlngen cha, 
ngaich minënyu nö in yik tölūöi tak yik tökiröng kūö cha.  
19Röh ök nö anga-aṅ tömötlö ineū-euṅ tö yik tölūöi tak? Lökten anga-aṅ nö 
vīlöng nö yöngkūö cha: hö-ö pöri anga-aṅ nö ṙonglö nö in yik mu-urĕh tölūöi 
tak.  
20Penāya inrē ök kikōnyö kūön Yehōiata, ök kikōnyö kūön ök töt pa-ekūö 
tarik aṅ Kapsīl, tö tinī-iv tö nup tökalēḵ la-en, nët höny anga-aṅ nö fëlngö 
nak kikōnyö kūön Arīel aṅ Mô-āp: kiröönngöre anga-aṅ inrē nö fëlngö ök 
lāyön nö ellōn öp tökuheôltöre hē el tökënngöre tacham:  
21Ane inrē anga-aṅ fëlngen ök aṅ Aikup, tölöökö ṙôkö nö tarik: vöiyu eltī ök 
aṅ Aikup; ngaich pöri anga-aṅ nö chuh in ò nöng aṅ eltī tö chōn, ngaich filiny 
ök vöi nö eltī ök aṅ Aikup, fëlngen ò ngaich nö aṅtī tö ök vöi ò.  
22Anū-ö në tī Penāya ök kikōnyö kūön Yehōiata, ngaich minënyu nö in yik 
tölūöi tak tökalēḵ.  
23Anga-aṅ tömötlö ineū-euṅ nö in yik tölūöi anāi, hö-ö pöri anga-aṅ nö 
ṙonglö nö in yik mu-urĕh tölūöi tak. Ngaich Tāvit nö vīlen ò nö i kui yik 
amahten ò.  
24Asaĕl, kahëm Yôap töhĕng tak aṅ in yik tölūöi anāi; Elhēnan ök kikōnyö 
kūön Tōtō aṅ Petlihem,  
25Samāh ök aṅ Harōt, Elīka ök aṅ Harōt;  
26Heles ök aṅ Paltī, Irā ök kikōnyö kūön Ikkes aṅ Tēkōa;  
27Apiēsör aṅ Anatòt, Mepunāi ök aṅ Hūsat;  
28Salmòn ök aṅ Ahoh, Maharai ök aṅ Netōfah; 

29Helep ök kikōnyö kūön Pēanah aṅ Netōfah, Ittāi ök kikōnyö kūön Rīpāi aṅ 
Kipiā aṅ i kūön Penyamin;  
30Penāya aṅ Piratōn, Hittai aṅ i nup töhëmlö mak i Kāas,  
31Apīalpön aṅ Arpāt; Asmāvet aṅ Pahūim,  
32Eliahpā aṅ Salpòn, yik kikōnyö kūön Yāsen, Yônatan;  
33Samāh aṅ Harar, Ahīam ök kikōnyö kūön Sārar aṅ Harar;  
34Elifëlet ök kikōnyö kūön Ahaspāi, ök kikōnyö kūön Mēakah, Eliām ök 
kikōnyö kūön Ahitōfel aṅ Kilō;  
35Hesrō aṅ Kārmel, Pēarāi aṅ Arpī;  
36Ikal ök kikōnyö kūön Nātan aṅ Sopāh Pēnī aṅ Kāt;  
37Sēlek aṅ Amön, Naharāi ök aṅ Pirōt, kameun lanaklö Yôapök kikōnyö kūön 
Serūya;  
38Irā ök aṅ Itrī, Karep ök aṅ Itrī;  
39Yuriā ök Hītait: ṙòkhöre nö lūöi anāi sat.  

2 Samuĕl 24 

Kinṙeūkö Ṙòken Tarik Tö Tāvit 

1Ngaich hēk nö hūlö kūö ngam tanānyö ngam Mā Tēv nö in Israĕl, ngaich 
vīhöt ellōn Tāvit anga-aṅ nö lā-al cha, nö ngö ṙô, Kuṙòh, kaheuk ṙôken Israĕl, 
Yūtā inrē.  
2Ngö ṙô ngaich ök rācha tö Yôap ök yöngkūö kumyung, ök mi-in ò, Kuṙòh 
keuheūt kūö nup miyöngö Israĕl, löktö kūö Tën tölngö kūö Pīrsiā, kaheuk yip 
tarik yī-ö, hòṅ chu akahalōn tö ṙôken yip Tarik 
3Ngaich ngö ṙô Yôap tök rācha, Ṙūötö ṙôken, vē tarik An ngam Mā Tēv ngam 
Tēv meh, öp töng sitih ṙôken, nö hēngòng tumvan hēngòng, meūkö e An yēḵ 
ngam Mā chu ngam rācha: kūöyòh ang pöri ngam mā chu ngam rācha nö 
ngatī lōn tö e?  

4Öt anhôngen pöri ngam rācha tö Yôap tö yip tahëng inrē yöngkūö kumyung. 
Ngaich ang Yôap tö yik yöngkūö kumyung nö kiröönngöre nö ṙā-ang i kūö ök 
rācha, nö kaheuk yik tarik Israĕl.  
5Havāngngö kui Yôtön cha-a, ngaich iyöngtöre nö i Arōer, lahāmö töp 
elpanam ök më-el lōn ök achāṙö Kāt i Yēsör inrē:  
6Sölta cha-a ngaich nö i Kilīöt ip panam Tahtimhòtsī; sölta inrē cha-a nö i Tën 
yĕn vintakūö inrē nö i Sītōn,  
7Sölta inrē cha-a nö ip töngëḵ chūök kumyung i Tūrös, i nup elpanam yip 
Hivait inrē, tö yip aṅ Kanā-an: chuh lā lòhngö cha-a inrē tö Yūtā, i Pīrsīpā.  
8Ngaich hē cha nö keuheūt töng panam, yih cha-a ngaich nö i Yerusalem, 
unôichrit tö machūötöre chumngëṅtö nët anāi sakāmö inrē. 
9Ngaich Yôap nö kētö ṙôken yik tö kaheūkö tarik nö ik rācha: ngaich yik i 
Israĕl nö hëvhör ṙòng köṅny töt pa-ekūö tarik yik tösanëtu; fënòng köṅny yik 
tarik aṅ Yūtā.  
10Chökö ellōn ngaich Tāvit unôichrit ò nö kaheuk yik tarik. Ngö ṙô ngaich 
Tāvit tö ngam Mā Tēv, Pōihangṙen chin köölö fālen im kahëken chu: vë-ekūö 
meh pöri chū-ö töngamuh, Ō Mā Tēv, öm kavalngö ngih tökööl ngòh tarik 
meh; tön ngaich chin kulō-òv inlahen.  
11Ngaich hē Tāvit nö chōholre tö peuheū, yih ngaich ngam ṙô ngam Mā Tēv 
nö in Kāt ök pròfĕt ök mī-in Tāvit mameuk, nö ngö ṙô,  
12Kuṙòh vë-ekūö Tāvit man, Ngö ṙô An ngam Mā Tēv, Lūöi nup tī chu in meh; 
hēngö katöllö më-eṅ in u, hòṅ chu tī tö e in meh.  
13Chalô ngaich Kāt nö in Tāvit, ngaich vë-eny nang ò nö ngö ṙô tö ò, Kô-òren 
hòng min nö sat samyeūheu inyāichö nö yih nö in meh im panam meh? Hēk 
hō ömeh lūöi chumngëṅtö falngöre i kūö yip lā-al meh i saha cha nö lū-u 
meh? Hēk lūök sumkam hòng kô-òren öp invah tölëlngökūö im panam meh? 
Halēnlö e man, ngaich ngëichkö öp sanap ṙô kum chu min in ò öp tamīnten 
chu.  

14Ngaich ngö ṙô Tāvit tö Kāt, El tökihngen chin: hökngen hī yēḵ fuk eltī ngam 
Tēv; sā nup neūkölōn ò nö töpōyen; uh chin yēḵ inrē fukngö eltī tarik.  
15Lökten ngam Mā Tēv nö tīntö invah tölëlngökūö nö i kui Israĕl löktökūö 
peuheū söl ip ṙētak e nö halēniyö: ngaich kapah yik tarik umuk löktökūö Tën 
sölngö nö i Pīrsīpā, sat anāi köṅny tum tak tarik.  
16Hē ngam ma-ahānga nö hateutnyö këlre nö kū-ötö Yerūsalem nö halëlngö e, 
havanrit lōn re ngaich ngam Mā Tēv tö ngam töchōich, ngaich ngö ṙô tök ma-
ahānga ök mahalëlngö yik tarik, Ngö tölngö ngaich, ṙatö këlre man ngaich. I 
chūök pumṙōng sāiny Araunah ök Yepus ök ma-ahānga ngam Mā Tēv.  
17Ngaich Tāvit nö vë-ekūö ngam Mā Tēv hē ò nö meuk ök ma-ahānga ök 
famëlngö yik tarik, nö ngö ṙô, Yĕh meuk, chū-ö chin tököölö fālen, chū-ö inrē 
töminôṙô: në sīṅp pöri, asuh ap tī u anū-ö? Vë-ekūö meh chin in chu an yēḵ 
ngam kël meh, i patī ök yöng chu inrē.  
18Yih ngaich Kāt nö in Tāvit ik sakāmö angū-ö, ngaich ngö ṙô tö ò, Kuṙòh 
asöklö tahāklö ngam Mā Tēv man i chūök pinṙōngö sāiny Araunah öp Yepus.  
19Asā ṙô Kāt ngaich Tāvit nö kiröönngöre, sā chöngö ngam Mā Tēv. 
20Ngëicha ngaich Araunah, ngaich meuk ök rācha nö yih nö kū-ötö in ò, tö 
yik tarik ò: kunyī-inyre ngaich Araunah sōntökūöre ngaich nö el tumlat nö i 
kūö ök rācha.  
21Ngö ṙô ngaich ang Araunah, Kūöyòh ang ngam mā chu ngam rācha nö yih 
nö i ngòh tarik re? Ngö ṙô ngaich ang Tāvit, Hòṅ havah ngam chūök 
pinṙōngö sāiny meh chin, öich vīlö tahāklö ngam Mā Tēv, hòṅ ngam invah 
tölëlngökūö nö asöki nö öt i më tarik.  
22Ngö ṙô ngaich Araunah tö Tāvit, Hökngen ngam mā chu yēḵ ngam rācha nö 
kē nup tölöök tölōn ò nö tökētu: Yĕh meuk, minë kōiny nuā nö töföngö 
tökētu, minë chōn ngam chūök pinṙōngö sāiny inrē tö minë chehen minë 
kōiny nuā inrē nö ngòh:  
23Ō rācha, ṙòkhöre nun në nö kētu tö Araunah nö im rācha. Ngaich ngö ṙô 
Araunah tök rācha, Hō-o tī meh An yēḵ ngam Mā Tēv ngam Tēv meh.  

24Ngaich ngö ṙô ök rācha tö Araunah, Hö-ö; hòṅ havaha e chin in meh nö 
ṙāyu; öt rēhĕn chin hòṅ kētö töt ṙāyu töföngö tökētu im Mā Tēv ngam Tēv 
chu. Lökten ang Tāvit nö havah ök chūök pinṙōngö sāiny tö nup kōiny nuā nö 
taneūi anāi siköl ṙāi tö rupīö.  
25In e tī ngaich Tāvit nö vīlö tahāklö ngam Mā Tēv ngaich kētö töföngö 
tökētu, kētu tökētu kui ngam panam nö im Mā Tēv, asökiröön ngaich ngam 
invah tölëlngökūö nö ṙā-ang in Israĕl.  

1 Rācha 

1 Rācha 1 

Ik Kanöinyö Re Rācha Tāvit 

1Köiny ngaich ök rācha Tāvit sööḵngö inrē nö i samyeūheu re; ngaich cha-a 
nö kahumngen ò tö hilā, hö-ö pöri anga-aṅ nö ṙāich.  
2Lökten yik tarik ò nö ngö ṙô tö ò, Chöhlö öp tö-ayal, rēlö hĕng tak 
mameukṙen ngam mā ngam rācha: hökngen ò nö sökhak nö i kūö ngam 
rācha, nö ôyan inrē; hökngen ò inrē nö ṙōlhak nö lā kūö ò, hòṅ ngam mā chu 
ngam rācha nö ṙāichta alaha.  
3Lökten cha nö chöhlö tövai ṙālö kikānö nö keuheūt kūöngö Israĕl, ngaich 
kôtökūö tö Apīsak aṅ Sunam, ngaich kēten ò nö ik rācha. 
4Tövai ök kikānö nö ṙālö; ngaich anga-aṅ nö ôi ök rācha, meukṙen ò inrē; hö-
ö pöri ök rācha nö akahakūö tö ò.  

Hòṅ Ūich El Anūchö Ang Atōniyā 

5Ngaich Atōniyā ök kikōnyö kūön Hakit nö hapōilöre, nö ngö ṙô, Chū-ö chin 
min rācha: halēn inröl re ngaich anga-aṅ tarik inrē mī-i uk kōra, taneui anāi 
inrē tarik mu-urēhĕkūö ò nö fal.  
6Öt hĕng heuh ök kikōnyö yöng ò nö ngö ṙô nö kumnyahngö lōn ò, Kūöyòh 
öm ngatī inlahen? Tövai ök inrē anga-aṅ nö tarik töfötnyu unôichrit Apsalem.  
7Vë-ekūö Yô-ap anga-aṅ ök kikōnyö kūön Seruyā, Apīatör inrē ök kūönṙô: 
ngaich cha-a nö tömrit Atōniyā nö holṙen ò.  
8Hö-ö pöri Sētòk ök kūönṙô, Pënāyā inrē ök kikōnyö kūön Yēhoiata, Nātan 
inrē ök pròfĕt Simēi, Rēi, yik tökalēḵ inrē tarik aṅ in Tāvit nö in Atōnīyā.  
9Ṙatnyö likeun sīṅp ngaich ang Atōnīyā kōiny nuā, tö-alahavö inrē nö ik 
Ihong Sōhëlet, ök mi-i Enrōkel; ṙòkhöre havëti anga-aṅ tö yik kikōnyö kūön 
rācha mak alaha ò, ṙòkhöre inrē yik aṅ Yūtā tarik, tarik ök rācha:  
10Hö-ö pöri Nātan ök pròfĕt, Pēnaya, yik tökalēḵ tarik, Sòlòmön inrē ök mak 
alaha ò nö havëtu.  

Vīlöngö Sòlòmön Nö Rācha 

11Ngaich Nātan nö vë-ekūö Petsīpā ök kikānö yöng Sòlòmön, nö ngö ṙô, Öt 
hāngö Atōniyā öm më-eṅ nö hayöng, öp kikōnyö kūön Hakit, ngaich ap mā hī 
Tāvit nö öt akahalōn tö e?  
12Lökten man tā-a yih, vë-ekūö meh chin, töich halēnö meh, hòṅ meh yöölen 
tī tö nômö re, tö nômö Sòlòmön inrē ap kikōnyö kūön meh.  
13Kuṙòh kuhēthötre man ip rācha Tāvit, öm ngö ṙô tö ò, Mā chu, Ō rācha röh 
öm ngö ṙô chūöku ṙô i ngòh tarik meh kikānö, Kô-en an Sòlòmön min ngam 
kūön meh kikōnyö, nö hayöng min unôichrit chu, anga-aṅ ang min amūich el 
kantēra chu? Kūöyòh ang pökeh Atōniyā nö hayöng?  
14Yĕh meuk, yē meh ṙònghöich ṙô vë-ekūö öp rācha, ngaich chū-ö min inrē 
yih tömrit meh, öich vë-eny nup ṙô meh nö tökô-en.  
15Kuhēthötre ngaich Petsīpā nö in ngam rācha nö el unôhò: köiny ök rācha; 
ngaich ang Apīsak ök aṅ Sunam nö meukṙen ök rācha.  
16Sōnngöre ngaich Petsīpā nö salām ök rācha. Ngö ṙô ngaich ök rācha, Asuh 
ap lōn meh?  
17Ngö ṙô ngaich anga-aṅ, Mā chu, chūöku ṙô man im Mā Tēv ngam Tēv meh 
öm in ngòh tarik meh kikānö, öm ngö ṙô, Kô-en an Sòlòmön min ngam kūön 
meh kikōnyö nö hayöng unôichrit chu, anga-aṅ an min amūich el kantēra 
chu.  
18Yĕh meuk, ngaich ap yih Atōniyā nö hayöng töngamuh; ngaich më-eṅ, mā 
chu öm rācha, öt akahalōn tö e:  
19Ngaich ap yih nö pōihöiny nö ṙatnyö likeun kōiny nuā, nup tö-alahavö, sīṅp 
inrē ngaich ṙòkhöre havëti tö yip kikōnyö kūön rācha, Apiātör inrē ap 
kūönṙô, Yô-ap inrē ap yöngkūö kumyung: hö-ö pöri ngòh tarik meh Sòlòmön 
nö havëtu. 
20Ngaich më-eṅ mā chu öm rācha, öm hatīönka tö mat yip aṅ Israĕl nö 
ṙòkhöre, öm hōtu vë-eny nang chu töp amūich el kantēra ngam mā chu ngam 
rācha nö unôichrit ò.  

21Pò e min nö yih, hē ngam mā chu ngam rācha nö haṙòh min nö in yip yöng 
re, ngaich chū-ö min tö ngòh kūön chu kikōnyö inrē ang Sòlòmön ai 
kaheuktu min tököölö fālen.  
22Yĕh meuk hē ò nö ṙòng höich ṙô nö in ök rācha, kuhēthötre ngaich ök 
pròfĕt Natān.  
23Ngaich cha-a nö vë-eny nang ök rācha nö ngö ṙô, Yĕh meuk ngòh pròfĕt ön 
ngòh Natān. Hē ò nö kuhēthötre nö i kūö ök rācha, sōntökūöre anga-aṅ nö i 
kūö ök rācha nö el tumlat.  
24Ngaich ngö ṙô ang Natān, Ō rācha, mā chu, ngö ṙô öm kaneh, Atōniyā ap 
min mahayöng unôichrit chu, anga-aṅ min inrē amūich el kantēra chu?  
25Tön ngaich ap yih ing sakāmö nö ṙatnyö likeun kōiny nuā, tö-alahavö, sīṅp 
inrē nö pōyen, ṙòkhöre yik kūön rācha nö havëtu, tö yip yöngkūö kumyung, 
Apiātör inrē ap kūönṙô; yĕh meuk, nyā yip òk inrē nö i kūö ò, ngaich ngö ṙô, 
Tēv, Hayööken ngam rācha Atōniyā!  
26Rö-ö pöri chū-ö, öich tarik meh, tö Sētòk inrē öp kūönṙô, Penayā inrē öp 
kikōnyö kūön Yēhōiata, tö ngòh tarik meh inrē Sòlòmön, nö havëtu.  
27Tī ngam mā chu öng angū-ö ngam rācha, ngaich rö-ö më-eṅ inrē 
hameukhömat vē tarik re töp amūich el ngam kantēra ngam mā chu ngam 
rācha nö unôichrit ò min?  
28Sapnyöre ngaich Tāvit nö ngö ṙô, Havëten Petsīpā in chu. Yihtöre ngaich 
anga-aṅ nö i kūö ök rācha sökhaka ngaich nö i kūö ök rācha.  
29Ngö ṙô ngaich ök rācha, nö chūöku ṙô nö kilēḵngôre, Sā ngam Mā Tēv nö 
tö-aṅ, ngam ṙamānyö ngih nômö chu nö ṙā-ang in yip tökunyaha elmat tö 
chu. 
30Kô-en chin chūöku ṙô kilēḵngôre in meh i ngam Mā Tēv, ngam Tēv Israĕl, 
öich ngö ṙô, Kô-en ap Sòlòmön min ap kikōnyö kūön meh nö unôichrit chu 
nö hayöng, ngaich ūich el kantēra chu min anga-aṅ nö ṙënngen chu; ngatī tī 
chin min kô-en i ngih sakāmö.  

31Sōnngökūöre ngaich Petsīpā nö el tumlat, ngaich salām ök rācha nö ngö ṙô, 
Örheūheu An yēḵ ngam mā chu rācha Tāvit nö aṅ.  
32Ngö ṙô ngaich ök rācha Tāvit, Havëten Sētòk nö in chu ap kūönṙô, Nātan 
inrē ap pròfĕt, Penāyā inrē ap kikōnyö kūön Yēhōiata. Yihtöre cha-a ngaich 
nö i kūö ök rācha.  
33Ngö ṙô ngaich ök rācha tö cha, Kē yip tarik ngòh mā re yin, ha-ūichlö ap 
kikōnyö kūön chu Sòlòmön i uk ap köttö chu, ngaich kēten ò i uk ap köttö 
chu, ngaich kēten ò i Kihòn;  
34Hökngen Sētòk ap kūönṙô Nātan inrē ap pròfĕt nö hacham kui ò nö umuh 
nö rāchakūö Israĕl: föö ap römpet pöichö ngaich ngö ṙô, Tēv hayööken ngam 
rācha Sòlòmön.  
35Ngaich yī-ö min tömrit ò, ngaich yih min anga-aṅ, ngaich ūich el kantēra 
chu; pò ò min nö rācha nö i chūök chu: vīlen ò chin ngaich nö rācha i kui 
Israĕl i kui Yūtā inrē.  
36Ngaich Penāyā ök kikōnyö kūön Yēhōiata nö ngö ṙô nö sapṙô ök rācha, 
Āmen: ngatī ṙô An inrē ngam Mā Tēv, ngam Tēv ngam mā chu ngam rācha.  
37Sā ngam Mā Tēv misī nö im mā chu ngam rācha, ngatī An yēḵ nö in 
Sòlòmön hòn vīlöm kantēra ò nö kiröng tö ngam kantēra ngam mā chu rācha 
Tāvit.  
38Lökten Sētòk ök kūönṙô, Nātan inrē ök pròfĕt, Panāya inrē ök kikōnyö kūön 
Yēhōiata, tö yik aṅ Chērit, tö yik aṅ Pēlĕt, nö kiröönngöre, ngaich ha-ūichlen 
Sòlòmön nö i uk ök köttö ök rācha Tāvit, ngaich, kēten ò nö i Kihon.  
39Ngaich Sētòk ök kūönṙô nö kēḵ sinrōl chūök tavī-i nö el ök inrūkui, ngaich 
hacham kui Sòlòmön. Föö kūö römpĕt cha-a ngaich; ṙòknyöre ṙô ngaich yik 
tarik nö ngö ṙô, Tēv, Hayööken ngam rācha Sòlòmön!  
40Ṙòkhöre ngaich yik tarik nö tömrit ò, föö kūö nuk fanöö ngaich yik tarik 
ngaich pōyen ṙanāmölōn, lökten ngam tumlat nö larak tökūö ṙôktô cha.  



833 

 

 
   Nicobarese Bible 

© 2014, Bible Society of India. 
 

 
 

 

41Ngaich ang Atōniyā, ṙòkhöre inrē yik töngööntu yik mī-in ò, nö hāngö e, tö 
kinheūtö kūö cha nö nyā. Ngaich hē Yô-ap nö hang ṙô ök römpet, ngö ṙô 
ngaich anga-aṅ, Asuh apvö angū-ö ṙënṙô nö elpanam nö taṙōlaṙen? 
42Ṙònghöich ṙô anga-aṅ, Yĕh meuk, yih ngaich Yônatan ök kikōnyö kūön 
Apiatör ök kūönṙô: ngaich ngö ṙô ang Atōniyā, Kuhēthötre man; tön tökô-en 
man tarik, tö kumtö tölöök inhānga.  
43Ngö ṙô ngaich Yônatan nö sap ṙô Atōniyā, Kô-en ap mā hī rācha Tāvit nö 
vīlen Sòlòmön nö rācha:  
44Ngaich ap rācha inrē nö tīnten Sētòk öp kūönṙô nö hol ò, Nātan inrē ap 
pròfĕt, Penāya inrē ap kikōnyö kūön Yēhōiata, tö yip aṅ Chērit, aṅ Pēlĕt, 
ngaich yip nö ha-ūichlen ò nö i uk ap köttö ap rācha:  
45Ngaich ap inrē Sētòk ap kūönṙô Nātan inrē ap pròfĕt nö hacham kui ò nö 
rācha nö i Kihon: ṙeū-eung in e yip nö ngaich nö ṙāmölōn, lökten an ngam 
elpanam nö takööya ṙô nö hēḵ. Angū-ö an ṙënṙô ahang yīö. 
46Ngaich ap inrē Sòlòmön nö ūich el kantēra ngam pūlngö.  
47Yih inrē yip tarik ap rācha nö hakôlò ngam mā hī rācha Tāvit, nö ngö ṙô, 
Vīlö minë-eny Sòlòmön an ngam Tēv meh nö samötlöng tö ngam minë-eny 
meh, vīlö ngam kantēra ò inrē nö kiröng tö ngam kantēra meh ngaich ap 
rācha nö sōntökūöre nö el chamamre.  
48Ngö ṙô inrē ap rācha, Tökôlò an yēḵ ngam Mā Tēv, ngam Tēv Israĕl, ngam 
töhĕng tak kahëti i ngih sakāmö tö amūich el kantēra chu, kôten nun në mat 
chu nö meūkö e.  
49Ṙòkhöre ngaich nö pa-ekūö yik töngööntu tö Atōnīya, choholre ngaich, 
ngaich nöng kö kiröönngöre yik tarik.  
50Pa-ekūö ngaich Atōniyā tökūö Sòlòmön; chōholre ngaich anga-aṅ inrē, 
ngaich kiröönngöre, kiṙapngö tīre ngaich nö i nuk sinrōl ök tahāklö.  
51Vë-nyu ngaich angū-ö nö in Sòlòmön, nö ngö ṙô, Yĕh meuk, pa-ekūö ap 
Atōniyā tap rācha Sòlòmön: yĕh meuk, tön kiṙapngö tīre ap nö i nup sinṙōl ap 

tahāklö, nö ngö ṙô, Chūöku ṙô ap yēḵ rācha Sòlòmön nö in chu töngamuh, tö 
ò min nö öt fëlngö ngòh tarikre nö aṅtī tö sanët.  
52Ngaich ngö ṙô ang Sòlòmön, Yē ò min nö hameuktöre nö kô-en nö tarik, öt 
hĕng hang milööchö keūyö ap min tö tösuktöre nö el tumlat; yĕn kôtī pöri: öp 
tötlöök nö in ò, kapah min anga-aṅ.  
53Lökten ök rācha Sòlòmön nö tīnhanga, ngaich cha-a nö ṙā-ang ik tahāklö nö 
kēten ò. Yih ngaich anga-aṅ ngaich salām ök rācha Sòlòmön: ngö ṙô ngaich tö 
ò, Kuṙòh chuh patī re man.  

1 Rācha 2 

Manā-aṅ Ṙô Tāvit Nö Vë-ekūö Sòlòmön 

1Röhta ngaich nuk sakamö hē Tāvit nö kapah: ngaich ngö ṙô anga-aṅ nö tölṙô 
ap kikōnyö kūönre Sòlòmön.  
2Kiröönngöre chin el talöökö taṙòkhöre aṅ ngih panam: lökten man 
hangëḵeṅre, hameuktöre öm sātarik:  
3Haköp chöngö ngam mā Tēv ngam Tēv meh, lök ël nup talöökö ò, haköp 
nup chöngö ò nup hachöngten ò inrē, nup inkaha fālen aṅ in ò inrē nup 
inmeuktö kanô-en inrē nö sā ap tökūichi im chöngö Môsös, hòṅ meh huveū-
en i nup taṙòkhöre vahīṙen meh ip töng lā-a kūö meh inrē havöökūöre: 
4Hòṅ ngam Mā Tēv nö haköpngö ngam ṙô re ngam ṙô ò tö inlahen chu nö ngö 
ṙô, Yē yip kūön meh min nö haṙēmngenre nö el talöököre, nö lök i kūö chu 
nö kô-en holtö ellōnre höltö nômöre inrē, öthō nö rööḵngöre tarik min nö in 
meh, tö ṙô ò nö el kantēra Israel.  
5Akahalōn man inrē tö tī Yô-ap nö in chu öp kikōnyö kūön Sērūyā, tö tī ò inrē 
nö in nap tönët tak yöngkūö kumyung aṅ Israĕl, tö Apnör öp kikōnyö kūön 
Nör, tö Amāsā inrē öp kikōnyö kūön Yētör, nak famëlngen ò, nö kiktaknyö 
mahām hē el töt kinyūngö, ngaich hamāichtö mahām kinyūngö nö ik 
inmöpṙatre ök i ṙat ò, i nuk kunröpö ò inrē mī-i röön ò.  
6Kētöre man ngaich lökten sā ap mikah meh, un hökiṙen nup pakūkui ò nö 
chuh el anūlö nö im kumchikṙen.  

7Hameuktö miṙēlōn re pöri in yip kikōnyö kūön Pārsilāi öp aṅ Kilīöt, hökngen 
cha nö nyamā nö el mīs meh: pò cha nö yihtöre nö in chu hē chu pāngö töp 
mëm meh Apsalem.  
8Yĕh meuk, in meh ap umuh Sīmei kikōnyö kūön Kērā, aṅ Penyamin, ap i 
Pahūrim, ap ramūtngö vah chu tö töchōich öt linëkô ik sakāmö angū-ö hē chu 
chuh Mahanēm: yih pöri anga-aṅ nö höngkūö chu nö i Yôtön, ngaich chūöku 
ṙô chū-ö im Mā Tēv kilēḵngôre in ò, öich ngö ṙô, Hö-ö chin hōḵ aṅtī tö sanët 
kumpahangvah meh.  
9Lökten uh ap nö töt fāluṙen tö tī meh, tön tö-akaha man öm tarik; akahalōn 
man min töp tī re in ò, kētö nup pakūkui ò man el anūlö nö holtö mahām.  

Kapah Ngaich Ang Tāvit 

10Haṙòh ngaich Tāvit nö in yik yöng re, ngaich lāpi nö elpanam Tāvit. 
11Në nun sakāmö Tāvit nö hayöng nö i kui Israĕl fën anāi samyeūheu; sat 
samyeūheu anga-aṅ nö hayöng nö i Hepròn, lūöi anāi lūöi samyeūhue nö 
hayöng nö i Yērusalem.  
12Ūichhak ngaich Sòlòmön nö el kantēra ök yöng re Tāvit; ngaich ök pūlngö ò 
nö haköpi.  

Kinröönngö Apiātār Ngaich Kinpāha Yôap. 

13Ngaich Atōnīyā ök kikōnyö kūön Hakit nö yih nö in Petsīpā kikānö yöng 
Sòlòmön. Ngaich ngö ṙô anga-aṅ, Lāmö röön öm yih? Ngö ṙô ngaich anga-aṅ, 
Lāmö röön chin.  
14Ngö ṙô inrē anga-aṅ Rahëichyen ap ṙô chu in meh. Ngaich ngö ṙô anga-aṅ, 
Yĕh ṙô-òv.  
15Ngö ṙô ngaich anga-aṅ, Akahalōn man tö ngam pūlngö nö chū-ö chu, 
ṙòkhöre inrē yip aṅ Israĕl nö lā in chu kūö, öich hōtu hayöngö: ngaich pöri 
ngam pūlngö nö havēṙi kūö, kētöre an nö ngaich nö pūlngö ap kahëm chu: pò 
e nö amin ò nö ṙeū-eung im Mā Tēv.  
16Ngaich chin pöchö hēngö havëka in meh, uich rö-öv el nang. Ngö ṙô ngaich 
anga-aṅ tö ò, Yĕh rô-òv.  

17Ngaich ngö ṙô anga-aṅ, Vë-ekūö meh chin, öm vë-ekūö ap rācha Sòlòmön, 
(tön öthō ap min nö rö-öv ṙô nö in meh), hòṅ ò nö kēten Apīsak nö in chu nö 
pīhö chu ap aṅ Sunam.  
18Ngö ṙô ngaich ang Petsīpā, Hôṅ yĕh ngaich; ṙônyö ṙô meh chin min ip 
rācha.  
19Lökten ang petsīpā nö chuh ik rācha Sòlòmön, nö ṙônyö ṙô Atōnīyā nö in ò. 
Choholre ngaich ök rācha Sòlòmön, nö ṙônyö ṙô Atōnīyā nö in ò. Choholre 
ngaich ök rācha nö höngkūö ò, Sōnngöre ngaich nö in ò, ūichngöre ngaich nö 
el kantēra, ngaich hōtö töhĕng kantēra nö ṙātu nö kantēra ök kikānö yöng ök 
rācha; ūichngöre ngaich anga-aṅ nö lāhāmö ò. 
20Ngö ṙô ngaich anga-aṅ, Hĕng öp kun havëkö chu in meh; uich rö-öv el 
nang. Ngö ṙô ngaich ök rācha tö ò, Kayöngö iṙūöhö ṙô töp havëköre: tön öthō 
chin rö-öv ṙô tö meh.  
21Ngö ṙô ngaich anga-aṅ, hök-ngen Apīsak man yĕh öp aṅ Sunam nö kētu nö 
pīhö Atōnīyā ap mëm meh.  
22Ngö ṙô ngaich ök rācha Sòlòmön nö sap ṙô ök yöng re kikānö, Kūöyòh öm 
havëken Apīsak öp aṅ Sunam nö pīhö Atōnīyā? Havëkö ngam pūlngö man 
yĕh inrē nö pūlngö ò tön maṙöinylö ap nö mëm chu; chööḵnyöten tö ò yĕh 
chööḵnyöten tö Apīatör inrē ap kūönṙô, chööḵnyöten tö Yô-ap inrē kikōnyö 
kūön Serūyā.  
23Chūöku ṙô ngaich ök rācha Sòlòmön nö im Mā Tēv, nö ngö ṙò, Ngati tī An 
yēḵ ngam Tēv tö chu, hēk mötlö inrē, yē Atōnīyā öre nö öt ṙô-òv tö ngih ṙô 
nö lā-al kūö ngam nômö re.  
24Lökten sā ngam Mā Tēv nö tö-aṅ, ngam mahaköpö chu, maha-ūichlen chu 
inrē el kantēra ök yöng chu Tāvit, ngam vamīlö patī chu, sā ṙô ò nö 
kilēḵngôre, öthō ap min Atōnīyā i ngih sakāmö nö öt kumpahai vah.  
25Ngaich ök rācha Sòlòmön nö tīnngen Pënayā ök kikōnyö kūön Yēhōi-ata; 
fëlngen ò ngaich anga-aṅ, ngaich kapah anga-aṅ.  

26Ngö ṙô inrē ök rācha tö Apiātör ök kūönṙô, Chuh Anātòt man ngaich, ip 
taṙeūre; tön töhòṅ kumpaha man. Hö-ö pöri chū-ö hòṅ kumpaha meh 
töngamuh, pò meh keunkö ngam kasòng ngam Mā Tēv, öm i kūö ök yöng chu 
Tāvit, kūö meh inrē kihngen öm i kanihngen ök yöng chu kikōnyö. 
27Ha-ōnyu ngaich Apiātör tö Sòlòmön nö öt kūönṙô ngam Mā Tēv; hòṅ ò nö 
keuheūtngen ngam ṙô ngam Mā Tēv, ngam ṙô ò nö i patī Eli nö i Sailō.  
28Sölta ngaich ngam hināngö e nö in Yô-ap: pò Yô-ap nö havöötöre nö tömrit 
Atōnīyā, pòrô sin nö öt havöötöre nö tömrit Apsalem. Falngöre ngaich Yôap 
nö ik inrūkui ngam Mā Tēv, kiṙapngö tīre ngaich anga-aṅ nö i nuk sinrōl ök 
tahāklö.  
29Vënyu ngaich angū-ö nö ik rācha Sòlòmön, tö Yô-ap nö faltöre nö ik inrūkui 
ngam Mā Tēv, yĕh meuk, ip tahāklö apa, tīnngen Pënayā ngaich ang Sòlòmön 
ök kikōnyö kūön Yēhōiata, nö ngö ṙô, Kuṙòh fëlngen ò.  
30Yihtöre ngaich Pënayā nö el inrūkui ngam Mā Tēv, ngaich ngö ṙô tö ò, Ngö 
ṙô ap rācha, Tā-a, kunyī-inyre man. Ngö ṙô ngaich anga-aṅ, Hö-ö; höng hòṅ 
ihih chin kapah. Kumtö ṙô ngaich Pënayā nö hēk nö ik rācha, nö ngö ṙô, Ngö 
ṙô ap taheui Yô-ap, ngö ṙô inrē anga-aṅ nö sapṙô chu.  
31Ngö ṙô ngaich ök rācha tö ò, Tinī-iv man ngaich sā ṙô ò, kumpāhan, 
lāpngen ò ngaich; hòṅ meh kēngö ök mahām, ök tö kitaknyu tö Yô-ap nöng 
öt chööḵnyu ṙā-ang in chu ṙā-ang patī ap yöng chu inrē.  
32Havantu an min ngam mahām ò nö i kui ò, pò ò nö Fëlngö nak tönët tak 
tarik tömötlö lanöökö tö ēhten inrē tö ò, ngaich fëlngen cha nö aṅtī tö sanët, 
öt akahalōn ök yöng chu Tāvit tö e, nā Apnör ök kikōnyö kūön Nör, yöngkūö 
kumyung aṅ Israĕl, Amāsā inrē ök kikōnyö kūön Yētar, yöngkūö kumyung aṅ 
Yūtā. 
33Hòṅ nuk mahām cha nö havantöre nö i kui Yô-ap, i kui yip kūön inrē nöng 
örheūheu: in Tāvit pöri, ip kūön ò inrē, i patī ò, el kantēra ò inrē ngam 
lanāmö min nöng örheūheu nö ṙeū-eung im Mā Tēv.  

34Kiröönngöre ngaich Pënayā ök kikōnyö kūön Yēhōiata, fëlngen ò ngaich, nö 
kapahatī tö ò; lāpi ngaich anga-aṅ nö el ök patī re eltönyalnyi.  
35Ngaich ök rācha nö ṙāten Pënayā ök kikōnyö kūön Yēhōiata nö i kui yik 
kumyung i chūök ò: ṙātu inrē Sētòk ök kūönṙô tök rācha nö i chūök Apiātör.  

Kapah Ngaich ang Simëi 

36Tīnngö mahavëken Sīmëi ngaich ök rācha, ngaich ngö ṙô tö ò, Mānlö patīre 
man i Yērusalem, ngaich iyöng umuh, umkū-övö ṙā-ang in e.  
37Tön ip sakamö hē meh kiröönngöre, öm havāngngö kui ngam töhëm mak 
Kitròn, akahalōn man tö meh öthō min öt kapah; i kui meh min ap mahām 
meh.  
38Ngaich ngö ṙô Simëi tök rācha, Tövai an ngam ṙô: sā ṙô ngam mā chu nö 
ngaich ngam rācha, ngatī inlahen min ngòh tarik meh. Ṙōl sumkam ngaich 
Simēi nö iyöng Yērusalem.  
39Ngaich hē kinheūten tölūöi samyeūheu, falngöre nak tarik Sīmëi nët tak nö 
chuh in Akis, ök kikōnyö kūön Mēakah; rācha aṅ Kāt. Ngö ṙô cha-a nö vë-eny 
nang Sīmëi, Yĕh meuk, i Kāt nap tarik meh.  
40Choholre ngaich ang Sīmëi, ngaich hanāmlö uk ök köttö re, kiröönngöre 
ngaich nö chuh Kāt, nö in Akis, nö chöh nak tarik re: kiröönngöre ngaich 
Sīmëi, ngaich kumtö nak tarik re nö ṙā-ang Kāt.  
41Vënyu ngaich angū-ö nö in Sòlòmön, tö Sīmëi nö kiröönngöre nö ṙā-ang 
Yērusalem nö chuh Kāt, ngaich yih nö hēk.  
42Tīnngö mahavëten Sīmëi ngaich ök rācha, ngö ṙô tö ò. Röh öichu hōten 
meh chūöku ṙô im Mā Tēv, öich ngö ṙô ngālnyi ṙô in meh, Köpölōn man, tö 
meh min kô-en kumpahaivah ip sakāmö meh kiröönngöre, öm maṙô-òl kūö ip 
kū-öre? Tölöök an ngam ṙô ngam töhāngö tö chu.  
43Kūöyòh öm pökeh öt haköp ngam töchūöku ṙô im Mā Tēv, ngam chöngö 
chu inrē tinöölô meh tö chu?  

44Ngö ṙô inrē ngam rācha tö Sīmëi, Akahalōn man tap ötlanöökö töhayunka 
nö ellōn meh, öp tī meh ik yöng chu Tāvit: lökten an ngam Mā Tēv nö havan 
tö ngam öt lanöökö meh nö el kui meh.  
45Hòṅ ngam rācha Sòlòmön min nö tölöök ngam kantēra Tāvit min inrē nö 
haköpi nö i kūö ngam Mā Tēv nö tö örheūheu.  
46Lökten ngam rācha nö tölṙô Pënāya ök kikōnyö kūön Yēhōiata; kunyī-inyre 
anga-aṅ ngaich, ngaich fëlngen ò, kapah ngaich anga-aṅ. Köp ngaich ngam 
pūlngö nö eltī Sòlòmön.  

 1 Rācha 3 

Havëkö mikah re ang Sòlòmön 
(2 Kinṙöt 1.3-12) 

1Ngaich ang Sòlòmön nö vī kinlēḵngôre nö in Fërō ök rācha aṅ Aikup, ngaich 
kē ök kikānö kūön Fërō, ngaich kēten ò nö ik elpanam Tāvit, hanöng saha 
kinheūtö tī ò nö mānlö ök patī re, tö ök patī ngam Mā Tēv, tö ök kinlonglö 
Yērūsalem nö vinngö 
2Höng i kui rung sin yik tarik nö kētö tökētu, pòn öl nö mānlöng patī nö i 
minëyö ngam Mā Tēv i nuk sakāmö anū-ö.  
3Hāngenlōn ang Sòlòmön tö ngam Mā Tēv, lök i nup chöngö Tāvit ök kikōnyö 
yöng ò: höng kētö tökētu anga-aṅ föng lōpān inrē nö i kui nuk rung.  
4Ngaich chuh Kīpiön ök rācha nö kētö tökētu nö umuh; pòn angū-ö tömarô-òl 
kui rung: hĕng köṅny nuk töföngö tökētu tī Sòlòmön nö el ök tahāklö.  
5I Kipīön ngam Mā Tēv nö meūkö tö Sòlòmön tö hatööm nö i heūvö: ngaich 
ngö ṙô ngam Tēv, Kē-ĕkūö meh chin min töp havëkö meh. 
6Ngaich ngö ṙô Sòlòmön, Hameuk tö tökiröng man ngaich neūkölōn ik tarik 
re Tāvit ök kikōnyö yöng chu, asā lahök ò nö i kūö meh im kanô-en, im 
lanöökö, i chaniplö ellōn nö in meh; ngaich më-eṅ ṙā-akūö ò tö ngih tökiröng 
neūkölōn, tö meh ngaich kētö kūön ò tö kikōnyö nö ūich el kantēra ò, sā e 
ing töngamuh.  

7Ngaich töngamuh Ō Mā Tēv, Tēv chu, öm vīlö ngòh tarik re nö rācha nö 
ṙënngen Tāvit ök kikōnyö yöng chu: ngaich pöri chū-ö höng kun nyīö; öt 
huveū-en chin kunyī-inyre hēk kuhēthötre. 
8Ngaich ngòh tarik meh vē katöllö meh, töpōyen tarik, vē töt kanṙeūken tö 
ṙôngö re.  
9Lökten man yĕh kētö mikah ellōn ngòh kūön meh nö akah tölöök tötlöök 
inrē; achīö ṙöng öp tökô nö akah fālen vē töpōyen tarik i ngih sakāmö?  
10Ṙāmölōn tī ngaich ngam ṙô tö ngam Mā Tēv kūö Sòlòmön nö havëken e 
angū-ö.  
11Ngaich ngö ṙô ngam Tēv tö ò, Kūö meh havëken e angū-ö, ngaich rö-ö 
havëkö rô-òtö nômö re; öt rĕhĕn öm havëkö kanôlòre, öt rēhĕn öm havëkö 
nômö yip lā-al re; havëkö mikah elmat re pöri më-eṅ im inkaha fālen;  
12Yĕh meuk, ngaich tī chin sā ṙô meh; yĕh meuk, kē-ĕkūö meh chin ngaich 
öm huveū-en ane inrē kē-ĕkūö meh tö ngam mikah ellōn; hòn öt hĕng tak 
tösā meh tö yik lamā urĕh tö meh, öt rēhĕn nö unôich min tö meh 
chamôhòlre nö tösā meh.  
13Kē-ĕkūö meh chin ngaich inrē tö ngam töt havëkö meh, hĕnghöre kanôlò 
ineū-euṅ inrē hòṅ meh öt asā-av min nö i vē rācha, i rô-òtö sakāmö meh.  
14Ngaich yē meh mīnö hōḵ lök el në talöökö chu, öm haköp në chöngö chu në 
inchöngten tö chu, sā ök kikōnyö yöng meh Tāvit nö lök in u, ngaich chū-ö 
mīnö ṙūöten në sakāmö meh.  
15Aṅhen ngaich ang Sòlòmön ngaich meūkö e, nö heūvö: yih ngaich anga-aṅ 
nö i Yērusalem, ngaich sökhaka nö lā kūö ök kasòng ngam kinlēḵngô ngam 
Mā Tēv, kētö töföngö tökētu, ane inrē kētö tökētu nö inlām, ngaich vī 
tökiröngen nyā-aṅkūö yik tarik ò.  

Kahòkken Tö Kihngen Fālen Ang Sòlòmön 

16Ngaich yih nak tönët tak kikānö nö ik rācha, nak mī-inyihköre ngaich 
söklöre nö i kūö ò.  

17Ngö ṙô ngaich ök hĕng tak kikānö, Ō mā chu mī-iyöng ël töhĕng an patī āyö 
tö ngòh kikānö, kayôḵnyö kūön re chū-ö el ngampatī öich holtöṙah ò.  
18Ngaich ngö inlahen im linūöyö sakāmö urôichrit chu kayôḵ, ngaich ngòh 
kikānö inrē nö kayôḵ ngaich holtöṙahre āyö; öthĕng tak aṅ tahëng in ai el ap 
patī höng āyö nët taka el ap patī.  
19Ngaich kapah ök kūön ngòh kikānö tö hatööm; pò ò nö taṙam tö kui ò.  
20Ngaich chōholre anga-aṅ tö chūölhatööm, ngaich kēngö ök kūön chu 
kikōnyö nö ṙā-ang in chu, i saha ngòh tarik meh kikānö nö haṙòh, ngaich 
haṙōlngen ò nö lākūö re, ngaich haṙōltö ök tökapah kūönre nö i kūö chu.  
21Ngaich hē chu chōholre im peuheū öich hapō ap kūön re, yĕh meuk, kapah 
anga-aṅ: ngaich hē chu ngëichken ò im peuheū, yĕh meuk, ngaich rö-ö anga-
aṅ nö ngam kikōnyö kūön chu, ök kayôḵnyö chu.  
22Ngaich ngö ṙô ök tahëng kikānö, Hö-ö, kūön chu an ngam kikōnyö tö-aṅ, 
kūön meh ngam kikōnyö tökapah, ngaich ngö ṙô anga-aṅ, Hö-ö; ngam 
tökapah an kūön meh kikōnyö, kūön chu an nö kikōnyö ngam tö-aṅ. Ngatī ṙô 
cha-a nö i kūö ök rācha.  
23Ngaich ngö ṙô ök rācha, Hĕng tak ngam tö ngö ṙô, kūön chu an ngam tö-aṅ 
kikōnyö, kūön meh ngam tökapah kikōnyö: ngö ṙô ök tahëng, Hö-ö; tön kūön 
meh an ngam kikōnyö tökapah, kūön chu an ngam tö-aṅ kikōnyö. 
24Ngaich ngö ṙô ök rācha, Kētö tachôi fël in chu. Ngaich cha-a nö hĕng nòng 
kahëti tö tachôi fël nö i kūö ök rācha.  
25Ngaich ngö ṙô ök rācha, Michööḵ ngam tö-aṅ nyīö nö nët tit, hĕng tāk 
kahëti in ngam töhĕng tak, hĕng tāk inrē imtahëng.  
26Ngaich ngö ṙô ök kikānö tök rācha ök tökūönu tök tö-aṅ, kūö ò nö haṙivlōn 
tök kūön re kikōnyö, ngaich ngö ṙô anga-aṅ, Ō mā chu, kētöm tö-aṅ nyīö in 
ò, uh an nö fëli. Ngö ṙô pöri ngam tahëng, öt rēhĕn an min nö kūön chu öt 
rēhĕn nö kūön meh; haròngten ò.  

27Ngaich ngö ṙô ngam rācha nö sap ṙô, Kē-ĕ kūö ngam mu-urĕh yöngnyīö töm 
tö-aṅ nyīö, uh an nö fëli: anga-aṅ an yöng ò.  
28Ngaich ṙòkhöre yik aṅ Israĕl nö hang ök inkaha fālen tök rācha: pa-ekūö 
ngaich cha-a tök rācha: pò cha nö meuk tö ngam mikah ngam Tēv nö in ò nö 
akah fālen.  

1 Rācha 4 

Yik mahayöng tarik alaha Sòlòmön 

1Ngaich ök rācha Sòlòmön nö rāchakūö yik Israĕl nö ṙòkhöre.  
2Vē yin kūön rācha mī-in ò; Asariā ök kikōnyö kūön Sētòk, ök kūönṙô;  
3Ēlihōref, Ahīyā inrē, nak kikōnyö kūön Sissā, nak kamūich; Yēhōsāfāt ök 
kikōnyö kūön Ahīlut, ök mumkahanga;  
4Pënayā inrē ök kikōnyö kūön Yēhōiata i kui yik kumyung anga-aṅ; kūönṙô 
nā Sētòk nā Apiatör;  
5Asariā inrē ök kikōnyö kūön Nātan nö i kui yik yöngṙen; Sapöt ök kikōnyö 
kūön Nātan, nö kūönṙô hol ök rācha inrē,  
6Ahīsār inrē i kui yik aṅ patī; Atonīram inrē ök kikōnyö kūön Apta i kui 
inmūlö.  
7Nët sīön tak yik yöngṙen in Sòlòmön i kui Israĕl nö ṙòkhöre, yik mameukṙen 
ök rācha tö yik aṅ patī ò inrē, tö nyā-aṅkūö: hĕng chumngëṅtö tī ngòh töhĕng 
tak tarik i tö hĕng samyeūheu nö meukṙen nyā-aṅkūö.  
8Në nun minënyö cha: Penhör, i kui öp rung panam Ifrēm:  
9Pentēkör, i Mākās, i Sē-alpim inrē, i Pĕtsēmes, i Elōnpethēnan inrē.  
10Penhēset, i Aruppòt; (hayōm ò inrē Sokoh ṙòkhöre inrē nup panam Heför);  
11Penapīnātap, i Nafattōr nö ṙòkhöre; (pīhövö anga-aṅ tö Tafāt ök kikōnyö 
kūön Sòlòmön); 

12Pē-ana ök kikōnyö kūön Ahilut, i Tē-anak i Mekitō inrē ṙòkhöre inrē Pētsian 
öp kaha Sarētan lātaṙeū tö Yesrīl, löktökūö Petsian tölngö Āpĕlmehōla, sölngö 
nö vāngngö tö Yòkmiam:  
13Penkipör i Ramòtkilīöt, hayōm nup elpanam Yāir anga-aṅ öp kikōnyö kūön 
Manasē nuk i Kilīöt, hayōm ò inrē nuk i chīṙö Arkòp, ök Pāsan, tafūöl anāi 
nuk tökiröng elpanam tökinlōngu tö ihong tö kālkūö tö mās:  
14Ahīnatap ök kikōnyö kūön Ittō, i Mahanēm:  
15Ahīmēas, i Naftalī; (anga-aṅ inrē kamë-eṅ Pasemat nö pīhö ò ök kikānö 
kūön Sòlòmön):  
16Pē-anā ök kikōnyö kūön Husai, i Asēr i Pialot inrē:  
17Yēhōsafat ök kikōnyö kūön Paru-ā i Isākar:  
18Sīmëi ök kikōnyö kūön Elā i Penyamin:  
19Kīpör ök kikōnyö kūön Urī, i panam Kilīöt, öp panam Sīhòn ök rācha aṅ 
Amôr Ôk inrē ök rācha aṅ Pāsan; höng anga-aṅ ök töng hĕng tak yöngṙen nö 
im panam.  

Tökòlò Samyeūheu Sòlòmön nö hayöng 

20Maṙôngö ngaich Yūtā tö Israĕl inrē, sā kuyāyö nup i kūö mai töṙôngöre, 
nyā-aṅvkūö òk inrē ṙāmölōn.  
21Hayöng ang Sòlòmön nö i kui nuk pūlngö nö ṙòkhöre löktökūö ngam 
Yufratīs söl i panam yip aṅ Filistain, tölngö kūöngö Aikup: kētö raneushö 
cha-a, ngaich kūönkūö Sòlòmön i rô-òtö sakāmö ò.  
22I töhĕng sakāmö nyā-aṅkūö Sòlòmön nö lūöi anāi tökiröng nyanum 
töpahīöya atra tafūöl anāi tökiröng nyanum tösōngö atra;  
23Söm nòng tö-alahav kōiny nuā nët anāi kōiny nuā aṅ i nup chūök u nö nyā-
aṅvkūö, hēngòng sīṅp, nö holre tö hāt, kasēllē, rôpök tö-alahav inrē kōiny 
hayöm.  

24Pò ngam pūlngö ò nö keuheūtngöre chūök i chiṙö tök lāhih töp Yūfratīs, lök 
tökūö Tifsah söl kasā i kui yik rācha lāhih töp Yūfratīs; vinngö lā-a anga-aṅ 
nö lām.  
25Ngaich Yūtā tö Israĕl inrē nö öt pinhë-evkūö, nö iyöng kö elkatòh angkūr 
re, tarik, kö elkatòh chōn re tö anychīr inrē, löktökūö Tën söl i Pīrsīpā i rô-
òtö nuk sakāmö Sòlòmön.  
26Fën anāi köṅny nuk chūök kōra Sòlòmön chūök inröl ò inrē, nët sīön köṅny 
tarik aṅ uk kōra inrē.  
27Cha-a yin më yöngṙen mameukṙen öp rācha Sòlòmön tö nyā-aṅkūö, nyā-
aṅkūö yip taṙôkhöre inrē yamihtö kūö nö ik mīs ök rācha Sòlòmön, kö hĕng 
chumngëṅtö tī ngòh töhĕng tak tarik; öt halöngten töhāṅten cha-a.  
28Pārli inrē tönyô kiyôp inrē nyā-aṅkūö nuk kōra, kētö töveut cha-a inrē kōra 
nö chūök yik yöngṙen, kö i hayōmre ngòh töhĕng tak tarik.  
29Kētö mikah Sòlòmön ngam Tēv inrē mikah ellōn ò inrē nö Pōyen, kētö ṙôkö 
ellōn ò inrē, sā kuyāyö nup i kūö mai.  
30Tôlö kūö ök mikah Sòlòmön tö mikah yip kūön aṅ lāchuhöt nö ṙòkhöre tö 
mikah yip aṅ Aikup inrē nö ṙòkhöre.  
31Pòn mötlö mikah anga-aṅ tö tarik nö ṙòkhöre; mötlö tö Etān ök aṅ Esrā, 
mötlö tö Hēman, tö Kalkòl inrē tö Tārta inrē, yik kikōnyö kūön Māhol: 
vinngö ineūnyi anga-aṅ inrē nö i nup pumnānö tarik nö ṙòkhöre. 
32Lūöi köṅny nup ṙô ò inchō-oṙô: hĕng köṅny taneui nup tinkökö ò.  
33Ṙôtö minënyö chōn anga-aṅ inrē löktökūö sītör öp i Lëpanön söl i hissòp öp 
samīöp nö i ihong kinlōngö: ṙô tö tö-aṅ chehen inrē, tö tösanëòku tö nup 
ṙameūla inrē, tö kāḵ inrē.  
34Ngaich ṙòkhöre yip tarik nö yih nö hòṅ hang mikah Sòlòmön, ṙā-ang i yik 
rāchakūö ngih panam, yik hamang ngam mikah ò.  

 1 Rācha 5 

Halēn Minānlö Ök Töhet Chūök 
(2 Kinṙöt 2.1-18) 

1Ngaich ök rācha Hairām aṅ Tūrös nö tīntö yik tarik re nö in Sòlòmön; pò ò 
nö hang tö cha min nö hacham kui ò nö rācha nö i chūök ök yöng re kikōnyö: 
pò Hairām nö töhāngenlōn tö Tāvit.  
2Söömhöti ang Sòlòmön nö in Hairām, nö ngö ṙô,  
3Akahalōn man tök yöng chu Tāvit nö ötkô nö mānlö patī ngam Mā Tēv 
ngam Tēv ò pò nuk kinyūngö nö havīlen ò nö keuheūtngöre lā-a, hanöng saha 
tī ngam Mā Tēv nö afukngen cha nö elröön ò.  
4Ngaich pöri ngam Mā Tēv ngam Tēv töngamuh nö kētö haneūheu chu nö 
keuheūtngö re lā-a tī; öt rēhĕn nö tökunyaha elmatvö, öt rēhĕn nö amahtuṙen 
öp tötlöök.  
5Yĕh meuk hòṅ hĕng höl chin mānlö patī nö i minënyö ngam Tēv chu, sā ṙô 
ngam Mā Tēv nö vë-ekūö ök yöng chu Tāvit, nö ngö ṙô, Ap kūön meh 
kikōnyö, öp ha-ūichlö chu min el kantēra meh, nö i chūök meh, anga-aṅ öp 
min mamānlö patī nö i minënyö chu.  
6Lökten man tölṙô cha nö kūöl sītör chōn nö i Lëpanön; hol yip tarik meh yip 
min tarik chu; ngaich kē-ĕkūö meh chū-ö min tö ṙāi yip tarik meh i ṙôken ṙô 
meh min: tön akahalōn man tö töthĕng tak in ih töhuveū-en nö kūöltö chōn 
sā yip aṅ Sītōn.  
7Ngaich ngö inlahen angū-ö, hē Hairām nö hang nuk ṙô Sòlòmön, kiröngö 
ṙanāmölōn ngaich anga-aṅ ngaich ngö ṙô, Tökôlò An ngam Mā Tēv 
töngamuh, ngam kamëtö kikōnyö kūön Tāvit tö-akaha nö i kui vē töpōyen 
tarik.  
8Söömhöti ngaich Hairām nö in Sòlòmön nö ngö ṙô, Ngaich chin hang ök ṙô, 
ök sahöömtö meh in chu: ngaich chin min la-evṙen sā lōn meh tö savaich 
Sītör savaich för inrē.  
9Ngaich yip min tarik chu nö kēten u nö ṙā-ang Lëpanön el mai; ngaich chū-ö 
min vī-i u nö haṙākö nö ngātö nö lök el mai nö chuh ip chūök ṙô meh tö chu, 
ngaich chū-ö min löö in e tī tö u, ngaich kē-ĕ u më-eṅ ngaich më-eṅ min 
hateungngölōn chu, öm kētö nyā-aṅkūö yip aṅ patī chu.  

10Lökten ngaich Hairām nö kētö savaich sītör nö in Sòlòmön, savaich för inrē, 
sā ṙôken lōn ò.  
11Ngaich Sòlòmön nö kē-ĕkūö Hairām tö vīt nö nyā-aṅkūö yik aṅ patī ò, nët 
anāi köṅny kinlaha, nët anāi köṅny kinlaha tavī-i: anū-ö tī Sòlòmön nö in 
Hairām nö kaheuk samyeūheu. 
12Ngaich ngam Mā Tēv nö kē-ĕkūö Sòlòmön tö mikah sā ap kinlēḵngô ò nö in 
ò; lāmhen höö ngaich nā Hairām nā Sòlòmön ngaich nët tak chā-a nö 
kilēḵngôre nö in höö.  
13Hamūllö tarik ngaich ök rācha Sòlòmön nö in Israĕl nö ṙòkhöre: lūöi anāi 
köṅny yik tarik töhamūllöng.  
14Tīni cha-a ngaich nö chuh Lëpanön, söm köṅny i töhĕng nòng chingëṅt nö 
ha-eūlö höö: hĕng chumngëṅtö cha-a nö i Lëpanön, ngaich nët chumngëṅtö 
nö i patī: Atōnirām ök i kui yik töhamūllöng.  
15Söm köṅny tafūöl anāi yik in Sòlòmön kameun, hëvhör anāi köṅny yik 
kamūöl tö chōn nö i kui nuk rôngö;  
16Nö holre tö yik in Sòlòmön yöngkūö yik yöngṙen nö i yip töla-envö, lūöi 
köṅny lūöyòng, yik yöngṙen i kui yik tarik yöngṙen vamī ngam la-en.  
17Ngaich ngam rācha nö töl ṙô ngaich cha-a nö fung tö kiröng ihong, töpōi ṙāi 
ihong tö ṙātu nö rööntö machööḵlö ngam patī nö holtö töfāsö ihong.  
18Ngaich yik mamānö aṅ in Sòlòmön yik mamānö aṅ in Hairām inrē tö yik aṅ 
Kīpôl nö fāsö u, halēn nuk savaich inrē tö nuk ihong nö minānlö ngam patī.  

1 Rācha 6 

Mānlö Ngam Töhet Chūök Ang Sòlòmön 

1Ngaich ngö inlahen ik tö fënòng hëvhör anāi samyeūheu unôichrit yik kūön 
Israĕl nö kunyī-inyre nö ṙā-ang panam Aikup, im finën samyeūheu Sòlòmön 
nö hayöng nö i kui Israĕl, im chingëṅt Siv, ngam innët nòng chingëṅt Siv, im 
innët nòng chingëṅt anga-aṅ nö rultöre nö mānlö ngam patī ngam Mā Tēv.  

2Ngaich ngam patI ngam Mā Tēv ngam mahānlö Sòlòmön, nö tafūöl anāi 
sukmôngö ṙôktāk lūöi anāi sumkôngö inrē rô-òl kui e.  
3Ngaich ök nyat kūö ngam patī ngam töhet chūök, nö nët anāi sumkôngö rôta 
sā ṙôk tāk ngam patī: söm sumkôngö ök ṙôktāk e nö i kūö ngam patī: 
4Ngaich vī inkūp anga-aṅ lökhöt kuföt ngaich vītö insök kūö.  
5I kaha ngam patī tī anga-aṅ nö vī chap ël e nö vinngö, i kaha ngam patī nö 
vinngö, hĕng höre im töhet chūök im töhet kūö töhet inrē: vinngö tī anga-aṅ 
inrē: nö vī urôhò:  
6Öp lamataṙeū chap taneui sumkôngö ṙôktāk, tafūöl sumkôngö ṙôk tāk öp 
laṙat, ngaich ök linūöiyö nö sat sumkôngö ṙôk tāk: pòn lā-uk anga-aṅ nö 
vinngö tī nö hamën kaha ngam patī, pòn hōtu nup milöönyi nö öt larā-atī tö 
kaha ngam patī.  
7Ngaich ngam patī, hē e nö ṙòngmö mānlöng, mānlöng angū-ö tö ihong tö vī-i 
nö lēn nö ngaich nö el chūök inūlö ihong: ngaich öt rēhĕn mūngöre öt rēhĕn 
hanīöng ötrēhĕn nup chehetī vët nö hāngö ṙô nö el ngam patī, i saha e nö 
ṙòngmö mānlöngö.  
8Ök inkūp ök lā ṙat i kaha urôhò lahāmö ngam patī angū-ö: ngaich löklö ök 
tayôhò cha-a tö-chavīlöng nö yòhlö nö i nup lāṙat urôhò, ngaich löknyö ip lā 
ṙāt nö chuh ip linūöyö.  
9Mānlö ök patī ngaich anga-aṅ, ngaich keuheūtngen e: hanyatngö ngam patī 
ngaich anga-aṅ nö i kaha e tö chōn, savaich sītör inrē.  
10Vīlö chap ël öp patī anga-aṅ nö keuheūtngöre chūöktī kö taneui sumkôngö 
rô-òl chūök: ngaich sökhak anū-ö nö i kui ngam patī tö nuk sītör savaich.  
11Yih ngaich nö in Sòlòmön ngam ṙô ngam Mā Tēv, nö ngö ṙô,  
12I inlahen ngih patī ngih mahānlö meh, yē meh min lök i nup chöngö chu, 
ngaich kô-en i nup aṅ in chu inkaha fālen, öm haköp në chöngö chu nö 
ṙòkhöre öm lök in u; ngaich chū-ö min in meh haköpngö ngam ṙô re, ngam ṙô 
chu ik yöng meh Tāvit.  



848 

 

 
   Nicobarese Bible 

© 2014, Bible Society of India. 
 

 
 

 

13Ngaich chū-ö min iyöng in yip kūön israĕl, ngaich öt ṙāngen yip tarik re 
min Israĕl.  
14Mānlö ngam patī ngaich ang Sòlòmön, ngaich keuheūtngen e.  

Vinīlö Ël Ngam Töhet Chūök 
(2 Kinṙöt 3.8-14) 

15Vīlö kaha ngam patī anga-aṅ nö lā ël tö savaich sītör; löktö ël ngam patī söl 
i nuk kaha innyatngö ël e, anga-aṅ nö hanyatngö u nö lā ël Tö chōn: ngaich 
anga-aṅ inrē nö hanyatngö ël ngam patī tö savaich för.  
16Ngaich anga-aṅ nö nët anāi sumkôngö vahīlö nö lārit öp patī nö chōn tö 
sītör savaich löktökūö el patī söl i nuk kaha e: lā ël tī anga-aṅ inrē nö vī-i u, 
nö chūök töhet, nö chūök ngam tölngö töhet,  
17Ngaich ngam patī, angū-ö, ngam töhet chūök i kūö ngam chūök töhet, nö 
fën anāi sumkôngö rôta. 
18Sītör nuk umuh ik patī nö lā ël ka-īpö nö kumul sā tölarāngköṅny kūö pūl; 
ṙòkhöre nö sītör; öt hĕng ihong tömeūkö nö umuh.  
19Halēn ök chūök töhet anga-aṅ nö elmilūkö ök patī lā ël nö chūök ṙinātö 
ngam kasòng ngam kinlēḵngô ngam Mā Tēv.  
20Lā el ök chūök töhet ök töluvë-ak nët anāi sumkôngö ṙôkti, nët anāi 
sukmôngö rôlòng; ngaich anga-aṅ nö hapātö töng humlum nyöre. Afahtö ël 
ngam tahāklö anga-aṅ tö sītör. 
21Ngaich Sòlòmön nö hapātö el ngam patī tötöng humlum nyöre ngaich anga-
aṅ inrē nö harötngö nuk sayōk humlum nö lākūö ök töhet chūök; ngaich 
hapātö ël e anga-aṅ tö humlum;  
22Keuheūtngöre ël ngam patī tö tī ò nö hapātö humlum, hanöng saha 
kinheūnten ngam patī: ngam tahāklö inrē ik töhet chūök nö hapātu ël tö 
humlum.  
23Nëtö vahīti anga-aṅ nö el ök töhet chūök tö kërup tö chōn Ôliv, tösöm 
sumkôngö rôlòng.  

24Taneui sumkôngö ök töhĕng sanëòk ök tahëng sanëôk ök kërup: löktökūö 
rôta ngam sanëôk söl im manā-angkūö ngam tahëng nö söm sumkôngö.  
25Ngaich ök tahëng kërup nö söm sumkôngö: nëtre nuk kërup nö hēngö 
kinlaha hĕngre inlaha inrē.  
26Söm sumkôngö rôlòng ök hĕng kërup, ngaich ngatī inrē ök tahëng kërup.  
27Ṙātu ngaich nuk kërup nö el ök lā ël ök patī: nyāktöhëich ngaich nuk 
sanëôk nuk kërup lökten nuk sanëôk u nö sōngtöre rōi nö i kaha patī, ngaich 
ök sanëôk ök tahëng kërup nö sōngtöre rōi im tahëng lākaha patī; ngaich nuk 
sanëôk u inrē nö sönghen höö rōi nö ellōn ngam patī.  
28Ngaich anga-aṅ nö hapātö humlum nö in nuk kërup.  
29Vinngötī anga-aṅ nö ka-īphöt mirun kaha ök patī tö insā kërup insā kachūr, 
insā pūl tölarukköṅny kūö inrē, lā ël lā uk inrē.  
30Hapātu ël inrē, ngam patī tö humlum, lā ël lā uk inrē.  
31Ip lökhöt im töhet chūök vī inkūp anga-aṅ nö chōntö ôliv: ngaich ök 
tinṙīöngö nuk machööḵlö ök inkūp nö töhĕng i tötaneui tit kaha ngam patī. 
32Nëtö vahī anga-aṅ tö inkūp töchōn tö ôliv; ngaich ka-iphöt mirun u anga-aṅ 
tö insā kërup insā kachūr, insā pūl tölaruk-köṅny kūö, ngaich hapātö humlum 
nö in u; pirāny nuk humlum nö i nuk kërup, i nuk kachūr inrē.  
33Vī machööḵlö ök inkūp inrē anga-aṅ töchōn ôliv nö i lökhöt ël ök töhet 
chūök nö ik töhĕng i töfën tit kaha ök patī;  
34Nët nuk inkūp tö chōn tö för; nët mufehe i töhĕng inkūp töhanlömhang, 
nuk tönët mufehe inrē im tahëng inkūp töhanlömhang.  
35Ngaich anga-aṅ nö kaiphöt mirun nö in u tö kërup, kachūr, tölaruk köṅny 
kūö pūl inrē: hapātö humlum anga-aṅ nö in u nö i nup töka-iphötvö mirun.  
36Vīlö töluvë-ak ellōn anga-aṅ tö nuk tölūöi mitöökö töfāsö ihong, hĕng 
mitöökö chōn sītör.  
37Im finën samyeūheu ngam chūökröön tö machööḵlö ngam patī ngam Mā 
Tēv nö ṙātu, im chingëṅt Siv.  

38Im kinhōk sīön samyeūheu inrē im chingëṅt Pul, ngam hinëvhöre chingëṅt 
ngam patī nö keuheūten nö i nup alaha e, nö sā nup insā e nö ṙòkhöre. Vīlö e 
anga-aṅ nö sat samyeūheu rô-òten.  

 1 Rācha 7 

Patī Sòlòmön 

1Mānlö patī re ngaich ang Sòlòmön nö lūöi sīön samyeūheu rô-òten, 
keuheūten ngaich anga-aṅ tök patī re.  
2Vīlö ök patī anga-aṅ nö chōntö aṅ Lëpanön; hēngòg sumkôngö rôta, taneui 
anāi sumkôngö ṙôkti, lūöi anāi sumkôngö rô-òlkui i kui nuk töfën mitöökö 
sītör machööḵlö, i kui nuk machööḵlö nuk mikēunö sītör.  
3Ngaich angū-ö nö afahtu kui nö lātulöng tö nuk töfën anāi taneui sītör 
mikeūnö, nuk mi i kui nuk machööḵlö,  
4Mikeūnö nuk umuh lūöi mitöökö, ngaich ëāṅvö nuk umuk nö havööhen höö 
kūö nö lūöi mitöökö.  
5Ṙòkhöre nuk inkūp tö nuk machööḵlö inrē nö töfën mirëṙö: ngaich nuk 
ëāṅvö nö havööhen höö kūö nö lūöi mitöökö.  
6Ngaich anga-aṅ nö vī machööḵlö ök innyat kūö; taneui anāi sumkôngö rôta, 
lūöi anāi sumkôngö ṙôktāk; i kūö u inrē ök hĕng nyat kūö; i kūö u inrē nuk 
machööḵlö; tökufëi inrē mikeūnö.  
7Vī nyat kūö ök kantēre inrē anga-aṅ ök chūök ò nö akah fālen: ngaich tāngö 
angū-ö tö sītör löktökūö el patī.  
8Ök patī elyöngö ò, ël ök nyat kui ök tahëng töluvë-ak, nö tö ngatī vinī-i. Vī 
patī ök kūön Fërō kikānö anga-aṅ, ök kahë Sòlòmön nö pīhö ò sā ngih nyat 
kūö.  
9Ṙòkhöre anū-ö në nö ihong töpōiṙāi, töfāsö ihong kö asā kinfëyö u, töṙātö tö 
ṙanat, lā ël lā-uk inrē, löktökūö rööntö machoḵlö söl im tanap tö kui, ngatī 
inrē nö lā ëlkahôyö öp tökiröng töluvë-ak.  

10Töpōiṙāi nuk ihong rööntö machööḵlö, tökiröng nö ihong, ihong tösöm 
sumkôngö, ihong inrē töhëvhöre sumkôngö.  
11Lātulöng inrē nuk töpōi ṙāi ihong, töfāsö ihong, tösā kinlaha ṙôköre, chōn 
sītör inrē.  
12Lūöi mitöökö nuk töfāsö ihong vinngö nö i kaha ök tökiröng töluvë-ak, 
hĕng mitöökö inrē nuk sītör mikeūnö; sā öp lā ël töluvë-ak el patī ngam Mā 
Tēv, töp nyat kūö ngam patī inrē.  

La-en Hairām 

13Ngaich ök rācha Sòlòmon nö tīnngö kamë-erkūö Hairām nö ṙā-ang Tūrös.  
14Kikōnyö ök kūön ök tafīösi kikānö aṅ i miyöngö Naftalī, aṅ Tūrös ök 
kikōnyö yöng ò, töhuveū-en nö i vinī-i mās; tö tööḵngen ök tö mikah, tö 
mikah elmat, milichngen elmat inrē, nö i vinī-i mās. Yih ngaich anga-aṅ nö ik 
rācha Sòlòmön ngaich vī nuk vahīṙen re.  

Tö Nët Mās Machööḵlö 
(2 Kinṙöt 3.15-17) 

15Pò ò nö halēnngö inlaha nup tönët machööḵlö mās, tö hëvhör sīön 
sumkôngö rôlö nö hĕng: hĕng mitöökö inrē ök tönët sīön sumkôngö ṙôkö 
kaha; tömëngö ël ök, sā töfën nòng kuntī kinfëyö, ngatī ök inrē innëtö 
machööḵlö.  
16Nëtö vahī anga-aṅ tö kui nup machööḵlö tö töhaṙöichö mās nö tövītu nö kui 
nuk machööḵlö; ök töhĕng kui machööḵlö taneui sumkôngö rô-òl taneui 
sumkôngö rô-òl inrē ök tahëngkui machööḵlö.  
17In e nuk tösā mat kinval mirun, ngaich ṙakngö nuk tösā töchuvīṙö ël vinī-i 
pūl, nö yanöötö nuk kui machööḵlö, nuk i kui nuk machööḵlö; sat i töhĕng 
kui machööḵlö, ngaich sat inrē nö im tahëng kui machööḵlö.  
18Keuheūtö tī ngaich anga-aṅ nö vī nuk machööḵlö; ngaich nët mitöökö nuk 
umuh nö vinngö nö im töhĕng nuk mirun tösā mat inhāṅl, nö vītu nö i nuk 
kui machööḵlö nuk mi-ī kui nuk machööḵlö: ngatī inrē anga-aṅ nö ik tahëng 
kui machööklö.  

19Ngaich nuk kui machööḵlö nuk mi-i kui nuk machööḵlö ik nyat kūö nö 
mirun tö lilī, fën sumkôngö.  
20Lātulöng nup inrē kui machööḵlö i kui nup tönët machööḵlö röhta nö im 
aich öp mi-ip tösā mat inhāṅl mirun: nëtòng nuk ṙòng anār, nö vinngö nö 
haṙākö im tahëng kui machööḵlö.  
21Ngaich anga-aṅ nö asöklö nuk machööḵlö nö ik nyat kūö ök patī ngam Mā 
Tēv: asöklö ök lāhāmö anga-aṅ machööḵlö ngaich kaheuk minënyö ò nö 
Yākin: asöklö ök lātavē inrē anga-aṅ machööḵlö, ngaich kaheuk minënyö ò 
nö Pō-as.  
22I kui nuk machööḵlö nuk mirun lilī: ngaich möl nö keuheūten vinīlö nuk 
machööḵlö.  

Mās Chūök Mak 
(2 Kinṙöt 4.2-5) 

23Ngaich anga-aṅ nö vī ök töhaṙöichö mās nö sā mai nö söm sumkôngö nö 
ṙeū-eung kui ngam mai söl im tahëng, nö vinngö, taneui sumkôngö rôlòng 
angū-ö inrē: ngaich hĕng ök töhateūti kinūchö tölūöi anāi sumkôngö nö 
havinngö kaha e.  
24Lātaṙeū töp kui mai vinngö nup tökumul mirun nö havinngö kaha e, nö söm 
sumkôngö, havīlöng ngam mai nö vinngö nët mitöökö nup tökumul mirun, 
tövī-i hē e nö ṙòngmö ayëṙa.  
25Söktöhëich angū-ö nö i nuk tönët sīön nòng kōiny nuā, lūöi nòng inrē kū-
ötö lā kapā lūöi nòng inrē kū-ötö lā sūng, lūöi nòng kū-ötö lā lòkngö, lūöi 
nòng inrē kū-ötö lā chuhöt: ngaich i uk u ngam mai nö lātulöng, ṙòkhöre nö 
lātuhēt rītö. 
26Ngaich angū-ö nö sā ṙôktāk eltī kinfëyö; ngaich ök kui e nö vī-i nö sā kui 
kōp sā lilī pūl: nët köṅny kinlaha aṅ angū-ö tö mak.  

Mās Inröönrit 

27Ngaich anga-aṅ nö vī nup mās inröönrit söm; fën sumkôngö rôta nö hĕng 
inröönrit, fën sumkôngö ṙôktāk, lūöi sumkôngö rôlö anū-ö inrē.  

28Ngö vinī-i nuk inröönrit: tanālu taseū anū-ö; tanālu taseū inrē nö i-hôi nuk 
inrāngö.  
29Ngaich i nuk tanālö taseū u ök mi-ihôi nuk inrāngö nuk lāyön kōiny nuā, 
kërup inrē; ngaich el nup inrāngö hĕng öp ranöönö röön lātulöng: ngaich 
lātaṙeū tö nup lāyön kōiny nuā inrē nuk töchuvīṙö ël vinī-i pūl nö kilölhaka.  
30Ngaich ṙòkhöre nuk inröön nö fënö töchavīṙa kalröön tö mās inrē chinvī 
nuk kalröön inröl: ngaich fën nuk, inkööḵlö e lātaṙeū: lātaṙeū töp chūök 
sanöich nuk tömiyëṙiyö mās nö inkööḵlö, holtö nup töchuvīṙö ël vinī-pūl i 
kaha u nö kö hĕng.  
31Ngaich ök elvāng ò nö lā ël ök kui machööḵlö lātulöng inrē nö hĕng 
sumkôngö: chūvī ök elvāng ò nö sā vinī-i ranöönö, hĕng sumkôngö ròngti: 
ngaich lātulöng inrē töp elvāng ò nup töka-īpö mirun, ngaich nuk taseū u nö 
fën mirë, öt milön,  
32Nuk töfën kalröön inröl elkatòh nuk taseū; ngaich ök kunṙōl ël kalröön inröl 
nö ik inröön röön hĕng sumkôngö ròngti rô-òl ök kalröön inröl.  
33Ngaich ök la-en nuk kalröön inröl nö sā la-en kalröön inröl nuk kunṙōl ël u, 
tö nuk yöng kūö nuk tamöm tö nup tanöm u inrē töhaṙöichö nuk nö mās 
chūök kūö tanöm ellōn ök kalröön inröl.  
34Fën nuk inkööḵlö i nuk töfën sinkeukngö i töhĕng inröön röön: ngaich nuk 
inkööḵlö u nöng ngam inröön röön.  
35I tömilön ròngti sumkôngö rôlòng: i kui ök inröön röön nuk kël tö nuk taseū 
inrē nöng tösā u.  
36In nuk tömitāk in nuk kël, in nuk tanānyö taseū inrē, anga-aṅ nö ka-īphöt 
insā kërup, lāyön kachūr inrē, nö hĕngre rôvat tö höö, holre nö vinngö tö nuk 
tö chuvīṙö vinī-i ël pūl.  
37Ngatī inlahen tī anga-aṅ nö vī nup tösöm inröön röön: ṙòkhöre anū-ö hēngö 
chūök inṙöichö, hēngö kinlaha, hēngö inlaha inrē.  

38Sömö vahī anga-aṅ tö mās chūök sanöich: ngih töhĕng chūök sanöich fën 
anāi kinlaha aṅ tö mak: ngih töhĕng chūök sanöich fën sumkôngö: kö hĕng 
aṅ kui nup tösöm inröön tö chūök sanöich.  
39Ngaich anga-aṅ nö asöklö nuk inröön röön, taneui lāhāmö ök patī, taneui 
inrē lātavē ök patī: ngaich lāhāmö ök patī tī anga-aṅ tök mai lā chuhöt, kū-
ötö lòhngö.  

Ṙôken Minë La-en Im Töhet Chūök 
(2 Kinṙöt 4.11—5.1) 

40Vī nuk chūök sanöich ngaich ang Hairām, sanël tumlat, pēsön inrē, 
keuheūtngö tīre ngaich Hairām tö nuk la-enre nö ṙòkhöre nuk vahīṙen ò nö 
im patī ngam Mā Tēv nö kūönkūö ök rācha Sòlòmön:  
41Tö nuk tönët machööḵlö, tönët inrē töchilū chūök mak i nuk kui machööḵlö 
ök mi-i kui nuk machööḵlö: nuk tö nët inrē mirum tösā mat kinval nö i kaha 
nuk tö nët töchilū chūök mak i nuk kui machööḵlö nuk mi-i kui nuk 
machööḵlö:  
42Tö nuk töfënòng ṙòng anār nö i nuk tönët mirun tö sā mat inhāṅl: nët 
mitöökö nuk ṙòng anār i töhĕng mirun tösā mat inhāṅl, nö i kaha nuk tönët 
töchilū chūök mak nuk kui machööḵlö nuk mi-ikui nuk machööḵlö;  
43Tö nuk tösöm inröön röön, tö nuk tösöm chūök sanöich kui nuk inröön 
röön;  
44Tök töhĕng mai, tö nuk tönët sīön nòng kōiny nuā elkatòh ök mai;  
45Tö nuk tanīöyö, sanël tumlat pēsön inrē: ṙòkhöre anū-ö në chūökṙen, vahī 
Hairām nö kūönkūö ök rācha Sòlòmön nö im patī ngam Mā Tēv, nö mās tö 
tö-ayānga.  
46Ip töṙā-akūö panam Yôtön ngam rācha nö haṙöichö u, ip tilin tumlat i hôi 
Sökòt tö Seretan.  
47Ṙāngenre Sòlòmön nö kalah lumngan nuk chūökṙen, pò u nö yahlö ṙôken; 
öt kôti lumngan nuk mās.  

48Ṙòkhöre nuk chūökṙen nö vī-i tö Sòlòmön nö ngaich nö el patī ngam Mā 
Tēv: ök humlum tahāklö, tök mīs nö humlum, ök chūök nuk töhet rôti; 
49Nuk chūökröön tö manyak, taneui lāhāmö, taneui latavē, i kūö ök chūök 
töhet, nöng humlum nyöre; tö nuk pūl, tö nuk ëāṅvö, tö nuk tanôp, nöng 
humlum;  
50Tö nuk kōp innyangngö kūö ëāṅvö, pēsön, sanël, chūök kunral, höng 
humlum nyöre; tö nuk tinkīök inkūp, hĕnghöre i nuk inkūp lā ël ök patī, ik 
chūök tölngö töhet, i nuk inkūp ngam patī inrē, ngam patī ngam Tēv inrē, 
nöng humlum.  
51Keuheūten nö ngaich nö ṙòkhöre nuk la-en vahīṙen ök rācha Sòlòmön nö im 
patī ngam Mā Tēv. Ngaich ang Sòlòmön nö kētö nuk chehen nuk kahëtö ök 
yöng ò Tāvit, nuk rupīö, humlum, chūökṙen inrē ngaich chaphöt u nö el 
chūök chehen ngam patī ngam Mā Tēv.  

1 Rācha 8 

Chaphötvö Ngam Kasòng Chöngö 
(2 Kinṙöt 5.2—6.2) 

1Ngaich ang Sòlòmön nö hamūl yik mā i Israĕl, ṙòkhöre inrē yik mākūö 
miyöngö tö yik kūön rācha lamökngö rit yik muvöhngö yik kūön Israĕl, nö ik 
rācha Sòlòmön nö i Yērusalem, nö kēlö kasòng kinlēḵ-ngô ngam Mā Tēv nö 
ṙā-ang el panam Tāvit, ök i Sīyôn.  
2Hamūlöre ngaich yik tarik Israĕl nö ṙòkhöre nö ik rācha Sòlòmön ip tökiröng 
sakāmö, im chingëṅt Etanim, ngam sinātö chingëṅt.  
3Yit ngaich nö ṙòkhöre yik mākūö Israĕl, ngaich yik kūönṙô nö keunlö ök 
kasòng.  
4Keunlö ök kasòng ngam Mā Tēv cha-a ngaich, tök rūkui manūlö, ṙòkhöre 
inrē nuk töhet chūökṙen nuk me-ël ök rūkui; keunlöng anū-ö në tö yip 
kūönṙô, Lēvī inrē.  

5Ngaich ök rācha Sòlòmön tö yik ṙôngö Israĕl inrē nö ṙòkhöre, yik 
mahamūlöre nö in ò, in ò cha-a nö i kūö ök kasòng, kētö sīṅp kōiny nuā inrē, 
nuk töt vanënyen öt rēhĕn nö kanṙeūken tö ṙôkenre.  
6Kēḵtö ök kasòng ngam kinlēḵngô ngam Mā Tēv yik kūönṙô nö i chūök e, ël 
ök chūök töhet im patī, nö ik tölngö töhet chūök, el katòh rōi kël nuk kërup.  
7Pò nuk sanëòk nuk kërup nö nyākhaka nö i kui chūök ök kasòng, ngaich nuk 
kërup nö ruptökui ök kasòng tö nuk kaneun e inrē.  
8Ngaich marôta nuk kaneun lökten u nö meūkö rōi nö im töhet chūök nö i 
kūö ök chūök töhet; hö-ö pöri anū-ö nö meūkö nö lā el kahôiyö: umuh nūpa, 
ing töngamuh.  
9Öt āṅhavö ök kasòng höng nuk tö nët tāk ihong nuk chahaplö Môsös nö i 
Hōrep, hē ngam Mā Tēv nö vī kinlēḵngô nö in yik kūön Israĕl, hē cha nö yih 
nö ṙā-ang ap panam Aikup.  
10Ngaich ngö inlahen angū-ö hē yik kūönṙô nö kunyī-inyre nö ṙāngö el ök 
töhet chūök, ngaich ök taṙul nö hatöölö ngam patī ngam Mā Tēv.  
11Lökten yik kūönṙô nö ötkô nö sökhak nö meuk tö kūö ngam taṙul: pò ngam 
kanôlò ngam Mā Tēv nö hatöölö ngam patī ngam Mā Tēv.  
12Ṙô-òv ngaich Sòlòmön, Vīlö ngam tavūöi An ngam Mā Tēv nö el minë 
halīöngö; ngö ṙô pöri tö ò min nö iyöng ël tökufëi sinngūlö.  
13Mānlö patī meh chin ngaich nö elyöngö, chūök meh örheūheu iyöng.  

Vë-ekūö Tarik Re Sòlòmön 
(2 Kinṙöt 6.3-11) 

14Havöölö kūöre ngaich ök rācha, ngaich hakôlò yik ṙôngö Israĕl: ngaich 
ṙòkhöre yik ṙôngö Israĕl nö söklöre.  
15Ngö ṙô ngaich anga-aṅ, Tökôlò An yēḵ ngam Mā Tēv, ngam Tēv Israĕl, 
ngam töṙô-òv nö elvāngre nö ik yöng chu Tāvit, ngaich löktö eltīre nö 
hateungtö e, nö ngö ṙô.  
16Hēten tö ök sakāmö chu kēnyen vē tarik chu Israĕl nö ṙā-ang Aikup, öt 
atöllu chū-ö tö elpanam in vē miyöngö Israĕl nö ṙòkhöre nö chūök minānlö 

patī, hòṅ ngam minënyö chu nö in e, atöllen Tāvit pöri chū-ö nö i kui vē tarik 
chu Israĕl. 
17Lōn ök yöng chu an angū-ö Tāvit nö mānlö patī i minënyö ngam Mā Tēv, 
ngam Tēv Israĕl.  
18Ngö ṙô pöri ngam Mā Tēv tök yöng chu Tāvit, Lōn meh ök angū-ö mānlö 
patī i minënyö chu, huveū-en man tö e nö ellōn meh: 
19Uh pöri më-eṅ mānlö öp patī; öp kūön meh pöri min kikōnyö lamöknyö i 
ṙat meh, anga-aṅ min mamānlö öp patī nö i minënyö Chu.  
20Ngaich An ngam Mā Tēv nö haköpngö ngamṙô re nö ṙô-òv; pò chu ngaich 
chōholre i chūök ök yöng re Tāvit ngaich ūichlöre el kantēra Israĕl, sā 
kinlēḵngô tö ngam Mā Tēv, ngaich mānlöngö ngam patī nö i minënyö ngam 
Mā Tēv, ngam Tēv Israĕl.  
21Ngaich chin in e tī tö chūök ngam kasòng, tö-āṅhaṅv tö ngam kinlēḵngô 
ngam Mā Tēv kinlēḵngô ò nö in yik muvöhngö hī hē ò nö kēnyen cha nö ṙā-
ang ngam panam Aikūp.  

Vë-ekūötēv Ang Sòlòmön 
(2 Kinṙöt 6.12-42) 

22Sökhak ang Sòlòmön nö i kūö ök tahāklö ngam Mā Tēv nö i kūö yik ṙôngö 
Israĕl nö ṙòkhöre, ngaich kū-ötö el halīöngö tī nö hanyāklö kël re: 
23Nö ngö ṙô, Mā Tēv, Tēv Israĕl, öt Tēvu tösā meh, lātulöng töm halīöngö hēk 
lātaṙeū töng tumlat; öp mahaköp kinlēḵngô miṙēlōn inrē nö i vē tarik re, vē 
lamök i kūö meh nö holtö ellōn re:  
24Ngam mahaköp ngam kinlēḵngôre, nö ik tarik re ök yöng chu Tāvit: hôṅ, 
elvāng re ṙô man ṙô-òv, ngaich hateungngö e öm aṅtī tö kël re, nö sā e 
töngamuh.  
25Yĕh lökten. Ō Mā Tēv, Tēv Israĕl, haköpngö e man im tarik re ngam yöng 
chu Tāvit, ngam ṙô meh kilēḵngôre in ò öm ngö ṙô, Öt latôkiṙen min tarik in 
meh nö i kūö chu öp amūchhak nö el kantēra Israĕl; yē vē kūön meh nö 
haṙēmngenre nö el talöököre nö i kūö chu nö sā meh më-eṅ lök i kūö chu. 

26Yĕh lökten, Ō Tēv Israĕl, ve-ekūö meh chin, hökngen ngam ṙô meh nö 
hateūngi, ngam ṙô meh ik tarik meh ök yöng chu Tāvit.  
27Ane pöri kô-en ang min ngam Tēv nö hōḵ nö iyöng el tumlat? Yĕh meuk, 
ngam halīöngö tö ngam lātulöng takô halīöngö inrē nö öt kô-òre nö chūök 
meh; höichngen ngih patī tö mānlöng tö chu!  
28Sön pöri yēḵ më-eṅ hō-o ngih vinë-eṅkūö meh tö ngòh tarik meh, ngih ṙô ò 
inrē vinë-elkui, Ō Mā Tēv, Tēv chu, öm hang ngih ṙô vinë-eṅkūö meh, ngam 
ṙô-ngòh, tarik meh nö i kūö meh nö vë-ekūö meh töngamuh:  
29Hòṅ minë mat meh nö milakhak nö kū-ötö ngih patī tö hatööm sakāmö 
inrē, kū-ötö ngam chūök löknyô meh ngö ṙô, Umuh ap min minënyö chu: öm 
hang vinë-eṅkūöre tö ngòh tarik meh yĕn kū-ötö ngih chūök nö vë-ekūötēv.  
30Ngaich hangihtöre më-eṅ, tö ṙô ngòh tarik meh nö vë-elkui, tö ṙô vē tarik 
meh Israĕl inrē, yē cha nö vë-ekūötēv min nö kū-ötö ngih chūök: hôṅ, el 
halīöngö man yĕh hang ngam chūök meh iyöng; ngaich aṙē-ĕl yē meh hang.  
31Yĕn hĕng tak tarik töchōichen nö i hol re, ngaich elkūyu tö töchūöku 
kinlēḵngô öp lökten ò nö chūöku ṙô, ngaich yih anga-aṅ ngaich, chūöku ṙô nö 
i kuö ngih tahāklö meh el ngih patī:  
32Ngaich më-eṅ yēḵ el halīöngö hang, kētöre ngaich, akah fālen vē tarik meh, 
öt hakôlò öp tötlöök, ngaich kētö öp talöökö ò nö el kui ò; hachiplö ngam 
tölöök, ngaich kē-ĕkūö ò asā lanöökö ò.  
33Yē vē tarik meh Israĕl nö ötkô nö i kūö lā-al re, kūö cha nö köölö fālen nö 
in meh; yē cha nö havöökūöre nö hēk nö in meh, ngaich halööknyô re tö 
minënyö meh, ngaich vë-ekūötēv vë-elkui inrē nö in meh nö el ngih patī: 
34Hang më-eṅ yēḵ ngaich el halīöngö, aṙē-ĕl tökööl vē tarik meh Israĕl inrē, 
ngaich kēten cha hēk im panam ngam kahëtö meh i yik muvöhngö cha.  
35Yē ngam halīöngö nö öpikūö ngaich öt kumṙahavö, kūö cha nö köölö fālen 
nö in meh; ngaich yē cha nö kū-ötö ngih chūök nö vë-ekūötēv, halööknyôre 
inrē tö minënyö meh, havööngökūöre inrē tö nup tökööl re, yē meh öm 
hakihten cha:  



859 

 

 
   Nicobarese Bible 

© 2014, Bible Society of India. 
 

 
 

 

36Hang më-eṅ yēḵ ngaich elhalīöngö, ngaich aṙēlö tökööl vē tarik meh, vē 
tarik meh inrē Israĕl, yē meh haköpten cha tö talöökö tölöök lahök cha; 
ngaich tīntö kumṙah i kui panam cha, ngam kahëtö meh in vē tarik meh nö 
amin cha.  
37Yē öp inyāichö nö ing panam, yē öp lanëlngö nö umuh, yē öp nyanangngö 
ṙōi chōn nö umuh hēk invah chōn, mufākö hēk kataëm; yē cha nö kayīngö tö 
lā-alre nö i panam cha nö el nup elpanamcha; öp töng sitih invah 
tölëlngökūö, öp töng sitih invah umuh min;  
38Öp töng sitih vinë-eṅkūötēv vinë-elkui inrē tö töng tarīka, hēk ṙô vē tarik 
Israĕl nö ṙòkhöre, yip tökö akahalōn min tarik tö tölëlngökūö invah ellōn re, 
ngaich hachônglö kël re kū-ötö el ngaich patī:  
39Hang më-eṅ yēḵ ngaich elhalīöngö ngam elyöngö meh, aṙē-ĕl inrē, ngaich 
kētöre, kö kē-ĕkūö tarik inrē asā nup talöökö ò, ap mikahlōn meh ellōn ò; 
(tön höng më-eṅ māna tö-akahalōn tö nup ellōn kūön tarik nö ṙòkhöre:) 
40Hòṅ cha nö pa-ekūö tö meh i rô-òten cha nö ngöh nö ing panam ngam 
kahëtö meh i yik muvöhngö cha.  
41Hēk inrē i inlahen yip aṅ tahëng, yip töt aṅ i yip tarik meh Israĕl yē ò min 
nö yih nö ṙā-ang i tömarôvat panam tökūö ngam minënyö meh:  
42(Pò cha min nö hang ngam tökiröng minënyö meh, ngam tökalēḵ kël meh 
inrē tö ngam töhateutnyu kël meh;) yē ò min nö yih nö vë-ekūötēv nö kū-ötö 
ngih patī;  
43El halīöngö më-eṅ yēḵ hang el ngam chūök meh, ngaich kētöre tö nup 
havëkö ngam aṅ tahëng tarik nö in meh: hòn ṙòkhöre vē tarik aṅ ing panam 
nö akahakūö tö minënyö meh, nö pa-ekūö tö meh, nö sā vē tarik meh Israĕl, 
hòṅ cha nö akahakūö tö ngih patī mahānlö chu nö tö kaheūkö nö i minënyö 
meh.  
44Yē vē tarik nö kiröönngöre nö kiyung nö la-al yip lā-alre, ip töng kū-ö 
talöökö cha min nö tīni tö meh, ngaich vë-ekūö ngam Mā Tēv cha-a nö kū-ötö 



860 

 

 
   Nicobarese Bible 

© 2014, Bible Society of India. 
 

 
 

 

ngih elpanam, ngam katöllö meh kū-ötö ngam patī inrē ngam mahānlö chu i 
minënyö meh:  
45Hang ṙô cha më-eṅ yēḵ ngaich el halīöngö nö vë-ekūötēv, nö vë-elkui inrē, 
ngaich, haköp öp töchip in cha.  
46Ngaich yē cha nö köölö fālen nö in meh (pòn öt tarikkuvö töt köölö fālen,) 
ngaich më-eṅ līn in cha; ngaich cha-a nö kēngen cha nö i panam yip lā-alre 
nö töhakövö, nö marôvat hēk röhta;  
47Ngaich yē cha pöri min nö fē-ĕlre nö ip panam chūök cha nö kē-ĕyö nö 
hakövö ngaich havöötö kūöre nö hēk, ngaich vë-elkui nö in meh nö ip panam 
cha yip kamëngen cha nö hakövö, nö ngö ṙô, Köölö fālen in ngaich, lō-ong 
kūö inrē, öt löökö inlahen in ngaich;  
48Yē cha nö havantöre nö in meh nö holtö ellōn re holtö nômö re inrē nö i 
panam yip lā-al cha, yip kamëḵngen cha nö hakövö, ngaich nö kū-ötö ngih 
panamre nö vë-ekūö meh, ngam kahëtö meh i yik muvöhngö cha, ngam 
elpanam katöllö meh, tö ngam patī inrē ngam mahānlö chu i minënyö meh:  
49Hang ṙô cha më-eṅ yēḵ ngaich nö vë-elkui im chūök meh el halīöngö, 
ngaich haköp öp töchip in cha;  
50Ngaich aṙēlö vē tarik re më-eṅ vē tököölö fālen nö in meh, ṙòkhöre nup 
tanôichngen cha inrē nup sinṙakngen cha nö in meh; ngaich më-eṅ yēḵ kētö 
inṙētö cha i kūö yip kamëḵngen cha nö hakövö, hòṅ cha nö aṙē-ĕlōn tö cha.  
51Tön tarik meh yin, amin meh inrē, më kahënyö meh nö ṙā-ang Aikūp, ṙā-
ang ellōn kūö ök inṙöich vët tameūyö:  
52Hòṅ meh milakhak mat im vinë-elkui tö vē tarik meh, ngam vinë-elkui tö vē 
tarik meh Israĕl, öm hang ṙô cha ip töng hē cha nö peuinyhökūö meh. 
53Tön më-eṅ man mahaköhngen cha ngaich nö ṙā-ang in vē tarik ngih panam 
nö ṙòkhöre nö amin meh, sā ṙô meh nö lökten eltī Môsös ök tarik meh hē 
meh kēnyö yik muvöhngö ih nö ṙā-ang Aikup, Ō Mā Tēv.  

Manā-aṅ Ṙô Invë-a 

54Ngaich ngöh angū-ö, hē kinheūten Sòlòmön tö në ṙô re nö vë-ekūötēv nö 
vë-elkui inrē nö im Mā Tēv, chōholre ngaich anga-aṅ nö ṙā-ang i kūö ngam 
tahāklö ngam Mā Tēv, ṙā-ang i sinimhak inrē nö hanyākhak kël nö kū-ötö el 
halīöngö.  
55Söklöre anga-aṅ ngaich, ngaich hakôlò yik ṙôngö tarik Israĕl nö pōitô, nö 
ngö ṙô,  
56Tökôlò an ngam Mā Tēv ngam kamëtö haneūheu vē tarik re Israĕl sā nuk ṙô 
ò nö kilēḵngôre: öt hĕng töt teung ṙô i nuk tölöök ṙô ò nö kilēḵngôre, nuk ṙô 
ò nö kilēḵngôre nö löktö eltī ök tarik ò Môsös.  
57In hī An yēḵ ngam Mā Tēv ngam Tēv hī, sā ò misī nö i yik muvöhngö hī: uh 
an yēḵ nö ṙāngen hī, un rēhĕn nö ṙā-ang tīre tö hī;  
58Hòṅ ò nö harôntö ellōn hī nö in re öi lök el nup talöökö ò nö ṙòkhöre, 
haköp nup inchöngten inrē, tö nup chöngö ò, aṅ in ò inrē inkaha fālen, nuk 
tinöölô yik muvöhngö hī.  
59Hökngen në ṙô chu yēḵ, në ṙô chu vë-elkui i kūö ngam Mā Tēv, nö röhta nö 
im Mā Tēv sakāmö hatööm inrē, hòṅ ò nö haköp nup töchip in ngòh tarik ò, 
in vē tarik ò inrē Israĕl, sā nup lōn cha min nö öt hĕng hang sumkam;  
60Hòṅ vē tarik aṅkūö ngih panam nö ṙòkhöre nö akahakūö töm Mā Tēv, nöng 
anga-aṅ Tēv; öt ōtngöre vö tahëng. 
61Lökten an yēḵ ngam ellōn meh nö teung nö im Mā Tēv ngam Tēv hī, öm lök 
i në chöngö ò, haköp në inchöngten inrē aṅ in ò, nö sā ing töngamuh.  

Kinëten Ngam Töhet chūök 
(2 Kinṙöt 7.4-10) 

62Kētö tökētu ngaich nö i kūö ngam Mā Tēv, ök rācha, ṙòkhöre inrē Israĕl nö 
hol ò.  
63Kētö tökētu inrē Sòlòmön nö inlām nö tökētu nuk kahëtö ò nö i ngam Mā 
Tēv, nët anāi nët köṅny kōiny nuā hēngòng nët anāi köṅny sīṅp. Kēten ngam 
patī ngam Mā Tēv ök rācha ṙòkhöre inrē yik tarik Israĕl.  

64Im sakāmö angū-ö ök rācha nö ahetlö ök lā ṙat töluvë-ak ök mī-ikūö ngam 
patī ngam Mā Tēv; pòn in e anga-aṅ nö kētö töföngö tökētu, atra inrē 
töpahīöya tösangöö inrē tökētu nö inlām; pò ök mās tahāklö ök i kūö ngam 
Mā Tēv nö kūöṅnö nö chūök nup töföngö tökētu, tö nup tösangöö tökētu nö 
inlām töpahīöya inrē atra tökētu.  
65Hē e ngaich Sòlòmön nö ha-aṅhal ik tökiröng nāhaṅl, hol ò inrē yik Israĕl 
nö ṙòkhöre, nö maṙôngö, löktökūö lökhöt i Hamat söl ik kun töhëm mak 
Aikup, i kūö ngam Mā Tēv ngam Tēv hī, sat sumkam, sat sumkam inrē, nö 
fënsīön sakāmö.  
66Im hinëvhöre sakāmö anga-aṅ nö tīnngörit yik tarik, ngaich cha-a nö hakôlò 
öp rācha, ngaich chuh el inrūkuire nö ṙāmölōn ṙāmö ellōn inrē tökūö nup 
tölöök nö ṙòkhöre nuk hameuktö ngam Mā Tēv nö in Tāvit ök tarik ò, in yik 
tarik ò inrē Israĕl nö ṙòkhöre.  

 1 Rācha 9 

Hēk Ngam Tēv Nö Meūkö Tö Sòlòmön 
(2 Kinṙöt 7.11-22) 

1Ngaich ngö inlahen, hē Sòlòmön nö keuheūtngö minānlö ök patī ngam Mā 
Tēv, tök patī ök rācha inrē, ṙòkhöre inrē nuk lōn Sòlòmön nö tövī-i, 
2Ngaich meūkö ngam Mā Tēv tö Sòlòmön ik innët heuh, sā mineūkö Ò nö i 
Kīpīön tö ò.  
3Ngö ṙô ngaich ngam Mā Tēv tö ò, Hang ök ṙô meh chin vë-ekūötēv ök ṙô 
meh inrē vinë-elkui, ök ṙahônyö Meh i kūö chu: ngaich chin ahetlö ngih patī, 
ngih mahānlö meh, nö chūök ngih minënyö chu nö örheūheu; in e nun min 
në mat chu töng ellōn chu inrē nö ötṙākenre. 
4Ngaich më-eṅ pöri yē meh min lök i kūö chu, sā lahök ök yöng meh Tāvit, 
öm keuheūttö ellōn re, i töchip inrē, öm la-evṙen sā nuk inchöngten meh tö 
chu, öm haköp në chöngö chu inrē tö në inkaha fālen aṅ in chu;  
5Ngaich chū-ö min haköpngö ngam kantēra ngam pūlngö meh i kui Israĕl nö 
tö-örheūheu; sā ṙô chu ngaich kilēḵngôre ik yöng meh Tāvit, öich ngö ṙô, Öt 
latôkiṙen min tarik in meh nö el kantēra Israĕl.  

6Yē yīö pöri min havööngökūöre i tinöömörit, yī-ö hēk inrē yip kūön yīö, öi 
öt haköp në inchöngten re tö chu në chöngö chu inrē në ṙahātö chu i kūö yīö, 
ngaich lök la-en nup tahëng tēv, salāmö u inrē:  
7Ngaich chū-ö min rökngen Israĕl nö öt ing panam ngam kahëtö chu in cha; 
tö ngih patī inrē, ngih ahetlö chu nö i minënyö chu, kavāli min angū-ö nö ṙā-
ang i mat chu; ngaich Israĕl min nö inchō-oṙô tinkāköṙô inrē nö in yip 
taṙòkhöre tarik:  
8Pòrô ön ngih patī nö marôlòng kui, sönngenre min yip töng chamö-öng e nö 
pingangkūö, ngaich uyëken e min; ngö ṙô min cha-a inrē. Kūöyòh ang ngam 
Mā Tēv nö ngatī tī töng panam, tö ngih patī inrē?  
9Ngaich ngö ṙô min cha-a nö sap ṙô. Kūö cha nö ṙāngö ngam Mā Tēv ngam 
Tēv cha, ngam kamënyen cha tö yik muvöhngö cha nö ṙā-ang öp panam 
Aikup, ngaich kētö tīre nö i tahëng tēv, ngaich salāmö u, lök la-en u inrē: 
lökten an ngam Mā Tēv nö kēten në tötlöök nö i kui cha.  

Ve-ekūöre Nā Sòlòmön Tö Hairām 
(2 Kinṙöt 8.1-2) 

10Ngaich ngö inlahen angū-ö i kinheūten tönët anāi samyeūheu hē Sòlòmön 
nö keuheūten nö mānlö nuk tönët patī, töm patī ngam Mā Tēv töm patī ngam 
rācha inrē.  
11(Hairām ök, ök rācha aṅ Tūrös mameukten Sòlòmön tö nuk chōn sītör, chōn 
för inrē, holre tö humlum, sā ṙôken lōn ò,) Ngaich ök rācha Sòlòmön nö kē-
ĕkūö Hairām tö nuk tönët anāi elpanam ip panam Kelelī.  
12Yih ngaich ang Hairām nö ṙā-ang Tūrös nö ngëchkö nuk elpanam nuk 
kahëtö Sòlòmön nö in ò; ngaich anga-aṅ nö öt ṙāmölōn nö in u.  
13Ngö ṙô ngaich anga-aṅ, Asuh ön në elpanam, më-eṅ hol chu, në kahë tö 
meh in chu? Ngaich kaheūkö u anga-aṅ nö panam aṅ Kāpul, söl ing 
töngamuh.  
14Ngaich ang Hairām nö hēngòng nët anāi tālen sahöömti tö humlum nö ik 
rācha.  

Nuk Tahëng La-en Sòlòmön 

(2 Kinṙöt 8.3-18) 

15Angū-ö ön ngih kinṙeūkö nuk töhamūllöng rupīö tök rācha Sòlòmön; nö kūö 
minānlö ngam patī ngam Mā Tēv, tök patī ò, tö Millō, tök kinlonglö 
Yērusalem, tö Hasör, tö Mekītō, tö Kēsör inrē.  
16Kiröönngöre ngaich Fërō ök rācha aṅ Aikup, ngaich kē-ĕ Kēsör, föngtö kūö 
e inrē, ngaich fëlngö yik aṅ Kanā-an yik mī-iyöng im elpanam, ngaich kēten e 
nö minchöḵö ök kikānö kūön ò, ök pīhö Sòlòmön.  
17Vīlen Kēsör ngaich ang Sòlòmön, Pĕthòròn inrē ök lātaṙeū tö e,  
18Tö Pē-alat Tamār inrē el tönyaṅlnyi, im panam,  
19Ṙòkhöre inrē nuk elpanam chūök inchūökngö chehen mī-in Sòlòmön, tö 
nuk elpanam chūök inröl, tö nuk elpanam chūök tarik ò aṅ uk kōra, nuk lōn 
Sòlòmön inrē mahānlö ò chūök ò nö kumchikngenre nö i Yērusalem, i 
Lepanön, i nup panam inrē im pūlngö ò.  
20Yik tarik pöri nö ṙòkhöre yik töṙālöngö aṅ Amôr, aṅ Hitait, aṅ Peris, aṅ 
Hivait, aṅ Yepus, yik töt aṅ-in yik kūön Israĕl;  
21Ngaich yik kūön cha im panam tö ōtren unôichrit cha, yik töt kanô-òṅ yik 
kūön Israĕl nö keuheūtngöre tī nö ahatngen cha, hamūllöngö cha-a tö 
Sòlòmön nö töhakövö, söl ing töngamuh.  
22Hö-ö pöri ang Sòlòmön nö vīten yik kūön Israĕl nö töhakövö: kumyung pöri 
cha-a nö tarik, tanöölöṙô ò, kūön rācha ò inrē, yöngkūö kumyung yōm nuk 
inröl ò inrē tarik inrē aṅ uk kōra ò.  
23Cha-a yin vē yöngkūö yik yöngre yik mi-ikui nuk la-en Sòlòmön, taneūyòng 
taneui anāi, yik mahayöng nö i kui yik tarik tövahi-ivṙen nö i la-en.  
24Ṙāngö ngam elpanam Tāvit pöri ök kikānö kūön Fërō ngaich yih nö el ök 
patīre mahānlö Sòlòmön: ngaich möl anga-aṅ nö vīlen Millō.  
25Ngaich Sòlòmön nö lūöi heuh i töhĕng samyeūheu nö kētö töföngö tökētu 
nö im Mā Tēv, tökētu inrē nö inlām, föng lōpān inrē nö el ök mīs ök i kūö 
ngam Mā Tēv. Angū-ö an kinheūten ngam patī tö tī ò.  

26Vīlö nuk chōng ngaich ök rācha Sòlòmön nö i Esīònkēpör, ök mī-i Elòt, i 
kuyāyö ök mai Itöm, ip panam Itöm.  
27Tīntö tarik re ngaich Hairām nö el nuk chōng, tarik aṅ chōng tö akahakūö 
tö mai, nö hol yik tarik Sòlòmön. 
28Yih cha-a ngaich nö i Ôfir ngaich ṙā-ang in e nö kē-ĕrö humlum, fënòng nët 
anāi tālen, ngaich kēten u nö in ök rācha Sòlòmön.  

1 Rācha 10 

Chinöha tök-ṙānī aṅ Sīpā 
(2 Kinṙöt 9.1-12) 

1Ngaich hē ök rānī aṅ Sīpā nö hang ineūnyö Sòlòmön nö i minë-eny ngam Mā 
Tēv, yih ngaich anga-aṅ nö kalahan tö tökihngen intönö.  
2Yih ngaich anga-aṅ nö i Yērusalem nö pōyen hol röön, holre tö ūṅt nö kumtö 
tötahūsa, kiröngen inrē humlum, ihong inrē töpōiṙāi: ngaich hē ò nö yih nö in 
Sòlòmön, keuheūtnyö ṙô ellōn re anga-aṅ ngaich nö in ò.  
3Ngaich Sòlòmön inrē nö keuheūtnyöre ṙô tö nup intönöre tö ò: öt hĕng 
töhanyāti tö ngam rācha ök töt vënyu nö in ò.  
4Ngaich hē ök rānī aṅ Sīpā nö meuk nuk mikah Sòlòmön, meuk ök patī inrē 
mahānlö ò,  
5Tö nuk nyā-aṅkūö inrē el mīs ò, tö nuk anūichö yik tarik ò inrē, tösānökö yik 
mā mameukṙen inrē tö hinlāṙö cha, tö yik sumlô nya-aṅkūö, töp tayôhò ò 
inrē nö yòhlö nö el patī ngam Mā Tēv; öt ma-alahavö ngaich anga-aṅ nö in 
re.  
6Ngö ṙô ngaich anga-aṅ tök rācha, Tökô-en ineūka an ngamṙô ahang chu i 
panam chu, ngam mikah meh inrē.  
7Hö-ö pöri chū-ö ṙātö ellōn re tö në ṙô, hanöng saha chu yih, meūkö e ngaich 
në mat chu: ngaich yĕh meuk ròngti nuk töt vënyu nö in chu: ngam mikah 
meh tö minë kanôlò meh nö saṙaklöng kūö tö ahang chu.  
8Tö ṙāmölōn yin më tarik meh tö ṙāmölōn më tahölṙô meh, më tö-örheūheu 
nö sökhaka nö i kūö meh, më hamang ṙô ngam mikah meh inrē.  

9Tökôlò an yēḵ ngam Mā Tēv ngam Tēv meh, ngam tökuchīkö lōn nö in meh, 
nö ha-ūichlen meh el kantēra Israĕl: Pô ngam Mā Tēv nö örheūheu nö 
hāngenlōn tö Israĕl, lökten an nö vīlen meh rācha, öm akah fālen ane inrē 
haṙong nup fālen.  
10Ngaich anga-aṅ nö hēngòng nët anāi tālen tī tö humlum nö ik rācha, 
kiröngen inrē nuk tötahūsa, tö nuk ihong töpōiṙāi: öt töhēk törvö yanīhih tö 
ngatī ṙôken tötahūsa nö sā u nuk kahëtö ök rānī aṅ Sīpā nö in ök rācha 
Sòlòmön.  
11Nuk chōng Hairām inrē, nö kumtö humlum nö ṙā-ang Ôfir, kirööngen kum 
inrē tö òlmök chōn, ihong inrē töpōiṙāi.  
12Ngaich ök rācha nö vī nuk òlmök chōn nö machööḵlö ngam patī ngam Mā 
Tēv, machööḵlö patī ngam rācha inrē, chōn harp inrē chōn ranöng ṙô 
tumkökṙôre inrē: öt töngatī-iv ṙôken òlmök chōn nö yih, öt rēhĕn nö meūkö 
ing töngamuh sakāmö.  
13Ngaich ök rācha Sòlòmön nö kē-ĕkūö ök rānī aṅ Sipā tö nup töng lōn ò, nup 
töng havëkö ò, nö holre tö nup kahëtö Sòlòmön nö in ò raneushö, tī ò nö 
rācha. Havan ngaich anga-aṅ ngaich chuh panam re, anga-aṅ tö yik tarik ò.  

Kanôlò Rācha Sòlòmön 
(2 Kinṙöt 9.13-28) 

14Tafūölòng lūöi anāi tafūöl tālen lumngan nuk humlum lamöö in Sòlòmön i 
töhĕng samyeūheu,  
15Nö holre tö nuk kumṙen yik töha-eh nö tī-iv; tö nuk kumṙen yik mī-inyih 
inrē, tö nuk aṅ i yik rāchakūö yik töṙōl mihëṅṙö tarik, aṅ in yik mahayöng 
panam inrē.  
16Nëtòng vahī Sòlòmön tö lanaklö törömö humlum: tafūlòng siköl humlum i 
töhĕng lanaklö.  
17Lūöyòng vahī anga-aṅ tö lanaklö törömö nö humlum, lūöi pāôn (2 Kilō) 
humlum i töhĕng lanaklö: ngaich ngam rācha nö chaphöt u nö el ök patī 
chūölchōn aṅ Lepanön.  

18Vī tö kiröng kantēra inrē ök rācha tökanël alafānta, ngaich haṙungtö alaha e 
tö töhöi humlum.  
19Tafūöl nuk vanānglö ik kantēra, chuvī ök kui ök kantēra nö lā uk: kël e nuk 
umuh aṅngöre lā-a ik anūchö, nët nòng nuk lāyön sökhaka nö i nuk kël.  
20Nët sīön nuk lāyön inrē hĕng lā im lā tahëng inrē i nup tö tafūöl vanānglö: 
öt töngatī-ivö tövī-i i tahëng pūlngö.  
21Ṙòkhöre inrē nö humlum nuk chūök kūö Sòlòmön nö òk, ṙòkhöre inrē nup 
chūökṙen el ngam patī chūölchōn aṅ Lepanön nö tötkatĕhka nö humlum: öt 
hĕng rupīö in u: höng öt tökaheuktuvö i nuk sakāmö Sòlòmön. 
22Pò ök rācha nö chōngu nö el mai nö i Tārsis nö hol nuk chōng Hairam: 
hĕng heuh i tölūöi samyeūheu nö yih nuk chōng aṅ Tārsis, kumtö humlum, 
rupīö, kanël Alafānta, ôinychi tökiraha kūö, fumṙëch inrē.  
23Lökten ök rācha Sòlòmön nö töyahlö kanôlò mikah inrē tö yik rācha nö 
ṙòkhöre ing panam.  
24Ṙòkhöre ngaich panam nö chöhkö kūö Sòlòmön, nö hang ṙô mikah ò inrē, 
öp chahap höt ngam Tēv nö ellōn ò.  
25Kökūmuṙen cha-a tö raneushö ò, rupīö chūökṙen humlum chūökṙen, hilā 
inrē lanaklö kumyung, tötahūsa, kōra, köttö, kaheuk samyeūheu inrē masūl.  
26Hamūl inröl inrē ang Sòlòmön tö yik tarik aṅ uk kōra: hĕng köṅny fënòng 
nuk inröl in ò nët sīön köṅny tarik aṅ uk kōra yik ṙahātö ò nö el nuk elpanam 
chūök inröl, in ök rācha inrē i Yērusalem.  
27Ngaich vī rupīö ök rācha nö i Yērusalem nöng sā ihong, vī nuk sitör anga-aṅ 
nö sā sikamôr chōn nö pōiyen nup më-el töṙā-akūö panam.  
28Nuk kōra inrē kahë Sòlòmön nö ṙā-ang Aikup; ngaich yik mī-inyih tarik ök 
rācha nö kē-ĕ u nö ṙōl kiteūm, hēngö ṙāi ngih töhĕng kiteūm.  
29Hĕng nòng ök inröl ṙamā-ang Aikup tötafūölòng siköl ṙāi tö rupīö hĕng 
nòng ök kōra inrē töhĕnghöt ṙòng taneui anāi: ṙòkhöre yik rācha aṅ Hitait, 
rācha aṅ Siriā inrē nö kumten u nö ṙā-ang panam re.  

 1 Rācha 11 

Havööngö Kūöre Sòlòmön Töm Tēv 

1Ṙōl tak hanāngenlōn ngaich ök rācha Sòlòmön tö kikānö aṅ tahëng, nö hol 
ök kikānö kūön Fërō, kikānö aṅ Mô-ap, aṅ Amön, aṅ Itöm, aṅ Sītōn, aṅ Hitait 
inrē.  
2Aṅ i yik pumnāmö tarik yik ṙô ngam Mā Tēv nö in yik kūön Israĕl nö ngö ṙô, 
Uh yin chuh in cha, un rēhĕn cha-a inrē nö yih nö in yīö: tön öthōḵ yip min 
nö öt havööngökūö ellōn yīö nö i nup tēv cha: i hanāngenlōn re ngaich 
Sòlòmön nö köpngö nö in në.  
3Sātòng pīhö anga-aṅ, tö kūön rācha, lūöiyòng yik pīhö töl: ngaich yik pīhö ò 
nö havööngö kūö ellōn ò.  
4Ngaich ngö inlahen angū-ö, hē Sòlòmön nö ngaich nö köiny, yik pīhö ò nö 
havööngö kūö ellōn ò nö i tahëng tēv; ngaich ök ellōn ò nö ötteung nö im Mā 
Tēv ngam Tēv ò nö sā ök ellōn Tāvit ök yöng ò.  
5Tömrit Astòròt ngaich ang Sòlòmön, ök kikānö tēv aṅ Sitōn, tömrit Milkòm 
inrē ök sin-òkkūö aṅ Amön.  
6Ngaich Sòlòmön nö chōichö inlahen nö i kūö ngam Mā Tēv, öt keuheūtlöre 
nö tömrit ngam Mā Tēv nö sā ök yöng ò Tāvit. 
7Vīlö chūök Kīmòs ngaich ang Sòlòmön nö i törunglöre öp sin-òkkūö aṅ Mô-
ap, nö in ök rung lā kūö Yērusalem chūök Mōlek inrē ök sin-òkkūö aṅ in yik 
kūö Amön.  
8Kö vīlö chūökṙen yik pīhöre anga-aṅ aṅ tahëng nö föng tötahūsa kētö tökētu 
inrē nö in nup tēv cha.  
9Līn ngaich ngam Mā Tēv nö in Sòlòmön, kūö ök ellōn ò nö havööngökūöre 
nö ṙā-ang im Mā Tēv, ngam Tēv Israĕl, ngam tömeūkö tö ò nö nët heuh.  
10Ngaich hōten ò nö in e angū-ö nö un tömrit tahëng tēv; hö-ö pöri anga-aṅ 
nö haköp ngam chöngö ngam Mā Tēv.  
11Lökten ngam Mā Tēv nö ngö ṙô tö Sòlòmön, Kūö meh ngaich ngatī inlahen, 
ngaich man ötköp tö ngam kinlēḵngô aṅ in chu minë chöngö chu inrē, minë 

inchöngten meh tö chu, kô-òtī chin min tikaichngö ngam pūlngö meh nö ṙā-
ang in meh, ngaich kēten e min ip tarik meh.  
12Hö-ö pöri öich tī-iv min tö e i në sakāmö meh, tökūö ök yöng meh Tāvit: 
lökngö eltī öp kūön meh pöri chū-ö min tikaichngö e.  
13Hö-ö pöri chū-ö min tikaichngö ngam pūlngö nö ṙòkhöre: hĕnghata 
miyöngö chin min ip kūön meh kikōnyö, tökūö öp tarik chu Tāvit, kūö 
Yerusalem inrē ngam atöllö chu.  

Lā-al Sòlòmön 

14Hachohlö lā-al Sòlòmön ngaich ngam Mā Tēv, tö Hatat aṅ Itöm: kūön ök 
rācha ök anga-aṅ aṅ Itöm.  
15Pòn ngö inlahen angū-ö, hē Tāvit nö i Itöm, Yôap inrē nö yöngkūö 
kumyung nö kiröönngöre nö lāpngen yik töfëli, ngaich keuheūngöre vah tī nö 
fëlngö yik kikōnyö aṅ Itöm;  
16(Pò Yô-ap tö yik Israĕl inrē nö tafūöl chumngëṅtö nöng ngöh nö umuh, 
hanöng saha tī ò nö keuheūtngörevah tī nö rökngen yik kikōnyö aṅ Itöm;) 
17Falngöre ngaich ang Hatat, anga-aṅ tö yik rīkre aṅ Itöm yik tarik ök yöng ò 
nö hol ò, nö chuh Aikup; ṙòngmö kun nyīö ang Hatat.  
18Chōholre cha-a ngaich nö ṙāngö Mitīa, ngaich yih nö i Paran: kē tarik cha-a 
ngaich i Paran nö hol cha, yih cha-a ngaich nö i Aikup, in Fërō ök rācha aṅ 
Aikup; ök töhĕnghata nö kētö patī ò, ngaich halēnngen ò tö nya-aṅkūö, kētö 
taṙeū ò inrē.  
19Kôtökūö ang Hatat nö i kūö Fërō tö neūkölōn, lökten anga-aṅ nö kētö pīhö 
ò tök kanānö ök pīhö ò, kanānö ök ranī Tahpenes.  
20Ngaich ök kanānö Tahpenes nö kūönu nö in ò tö Chenupat ök kūön ò 
kikōnyö, ök töṙā-ai kūö nö pōḵ tö Tahpenes nö i patī Fërō: ngaich ang 
Chenupat nö i patī Fërō nö hol yik kūön Fërō kikōnyö.  
21Ngaich hē Hatat nö hang nö i Aikup tö Tāvit nö ngaich nö haṙòh nö in yik 
yöng re, tö Yô-ap inrē nö kapah ök yöngkūö kumyung, ngö ṙô ngaich Hatat tö 
Fërō, Hökngen chu ngaich kiröönngöre, hòṅ chu chuh panam re.  

22Ngaich ngö ṙô Fërō tö ò, Nö yòh öp hanāten meh in chu, yĕh meuk, töp 
lökten meh lukkenre hòṅ chuh panam re? Öt hĕng, ngö ṙô anga-aṅ nö sapṙô: 
Höng hökngen chu pöri më-eṅ kiröönngöre.  
23Hachohlö lā-al ò inrē ngam Tēv tö tahëng, Rēsön ök kikōnyö kūön Eli-āta, 
ök famalngöre nö ṙā-ang in ök mā ò Hatātēsör rācha aṅ Sōpah. 
24Ngaich anga aṅ nö hamūl tarik nö in ò vītöre anga-aṅ inrē nö yöngkūö 
kumyung, hē Tāvit nö fëlngen cha yik aṅ Sōpāh yih cha-a ngaich nö i 
Tamaskös, ngaich iyöng in e, ngaich hayöng nö i Tamaskös.  
25Ngaich anga-aṅ nö lā-al Israel i rô-ötö nuk sakāmö Sòlòmön, holre anū-ö tö 
nuk inkihten tī Hatat; kunyah elmat anga-aṅ tö Israel, hayöng inrē nö i kui 
Siriā.  

Ṙô ngam Tēv Nö In Yëropōam 

26Ngaich ök kikōnyö kūön Nēpòt ang Yērōpō-am, aṅ Ifrēm, i Serīta, ök tarik 
Sòlòmön, yöng ò ök kikānö tö minënyu tö Sërūya, ök tafīösi kikānö, anga-aṅ 
inrē mahachônglö këlre nö lā-al ök rācha.  
27Angū-ö ön ngih chööḵnyö ò nö hachônglö kël re nö lā-al ök rācha: vīlen 
Milō ang Sòlòmön, vītit nuk tömëngö inrē im elpanam ök yöng ò Tāvit.  
28Tökalēḵ ök Yërōpōām nö tarik nö tö-eūnyu: meuk ök ṙāl tarik ang Sòlòmön 
nö tökën ngaich kēten ò anga-aṅ nö yöngṙen nuk la-en i patī Yôsĕf.  
29Ngaich ngö inlahen angū-ö hē e, hē Yërōpōām nö kiröönngöre nö ṙā-ang 
Yerūsalem, ngaich kôtökūö ök pròfĕt tö ò nö el talöökö ang Ahīchā aṅ Sītōn; 
hayūtöre ang Ahīcha tö tufömngöre hilā; höng nët tak acha-a nö elkahôyö.  
30Kētö tīre ngaich Ahīcha nö ik tufömngöre hilā ök i alaha ò, tikaichngö e 
ngaich nö nët sīön tit.  
31Ngaich ngö ṙô anga-aṅ tö Yërōpōām, kētösöm milôhò man më-eṅ: tön ngö 
ṙô an ngam Mā Tēv, ngam Tēv Israel, Yĕh meuk, tikaichngö ngam pūlngö 
chin min ṙā-ang eltī Sòlòmön, ngaich kētö tösöm miyöngö in meh;  

32(Höng hĕng miyöngö in pöri min anga-aṅ tökūö ök tarik chu Tāvit, kūö 
Yērusalem inrē, ngam katöllö chu elpanam in nup miyöngö Israĕl nö 
ṙòkhöre:) 
33Pò cha nö ṙāngen chu, ngaich salām Astòret öp kikānö tēv aṅ Sītōn, Kēmòs 
öp tēv aṅ Mô-ap, Milkòm inrē öp tēv yip kūön Amön; ngaich rö-ö cha-a nö 
lök eltalöökö chu, nö la-evṙen tö nup töhuveū nö i mat chu, öt haköp në 
chöngö chu në inkaha fālen inrē aṅ in chu, nö sā ök yöng ò Tāvit.  
34Hö-ö pöri min chū-ö keuheūtngöre tī tö ngam pūlngö nö ṙā-ang eltī ò: vīlen 
ò pöri min chū-ö kūön rācha i rô-òtö sakāmö ò nö aṅ, tökūö ök tarik chu 
Tāvit ök katöllö chu, pò ò nö köptī tö në inchöngten aṅ in chu në chöngö chu 
inrē:  
35Kē ngam pūlngö pöri min chū-ö ṙā-ang eltī öp kūön ò kikōnyö, ngaich kētö 
e min in meh, minë tösöm miyöngö.  
36Hĕng miyöngö tī öich kē-ĕtī ip kūön ò, hòṅ Tāvit ngam tarik chu nö 
örheūheu nö ëāṅvö nö i kūö chu nö i Yērusalem, ngam katöllö chu elpanam 
chūök ṙinātö ngam minënyö chu nö umuh.  
37Ngaich kē-ĕ meh min chū-ö ngaich hayöng më-eṅ min asā nup lōn meh nö 
ṙòkhöre, ngaich rācha min inrē i kui Israĕl. 
38Ngaich mīnö angū-ö, yē meh min hang nup tinöölôre tö chu, ngaich lök el 
në talöökö chu, ngaich la-evṙen inrē tö töhuveū nö i mat chu, öm haköp në 
chöngö chu tö në inchöngten inrē aṅ in chu, sā ök tarik chu Tāvit; hòṅ chu 
min in meh, ngaich mānlö patī meh min tö tököp, sā ti chu mānlö patī Tāvit, 
ngaich kēten Israĕl min nö in meh.  
39Kūö e chin min hakihten öp kūön Tāvit, hö-ö pöri nö töng örheūheu.  
40Lökten ang Sòlòmön nö lukkenre nö fëlngen Yērōpōām: choholre pöri 
Yērōpōam, ngaich falngöre nö i Aikup, nö in Sissak ök rācha aṅ Aikup, ngaich 
i Aikup anga-aṅ hanöng saha kinpaha Sòlòmön.  

Kapah ang Sòlòmön 
(2 Kinṙöt 9.29-31) 

41Nuk inlahen Sòlòmön, nuk la-en ò inrē nö ṙòkhöre, tök mikah ò inrē röh 
nuk nö kūichiyö nö i mat līpöre nup inlahen Sòlòmön?  
42Ök hē Sòlòmön inrē nö hayöng nö i Yērusalem nö i kui Israel nö ṙòkhöre nö 
fën anāi samyeūheu.  
43Haṙòh ngaich Sòlòmön nö in yik yöngre ngaich lāpi nö ik elpanam Tāvit ök 
yöng ò: ṙënngen ò ngaich Rēhōpoām ök kikōnyö kūön ò nö hayöng.  

1 Rācha 12 

Chōhōlre miyöngö aṅ Lā Kapā 
(2 Kinṙöt 10.1-19) 

1Ngaich chuh Sikem ang Rēhōpoām, pòn ṙòkhöre yik aṅ Israel nö yih nö i 
Sikem nö vīlen ò nö rācha.  
2Ngaich ngö inlahen angū-ö, hē Yëropōam ök kikōnyö kūön Nēpòt nö hāngö 
e, (pò ò nö ṙòngmö i Aikup, i chūök ò nö falngöre nö ṙā-ang i kūö ök rācha 
Sòlòmön), ngaich iyöng Aikup ang Yërōpōam,  
3Tīnngö mahavëten ò cha-a ngaich; ngaich yih Yërōpoām tö yik ṙôngö Israĕl 
inrē, ngaich ve-ekūö Rēhopōam, nö ngö ṙô,  
4Langānö tī ök yöng meh tö kaheun ih: lökten man yēḵ vīten nuk tölangan la-
en ök yöng meh nö höh nup tölangan inrē kūmö inkeunlö ih tö ò, ngaich lök 
la-en meh min īhö.  
5Ngaich ngö ṙô anga-aṅ tö cha, Ngaich yin sin lūöi hang sumkam, ngaich yih 
hēk in chu. Kiröönngöre ngaich yik tarik.  
6Ngaich ök rācha Rēhōpoām nö kē inlēnöre nö in yik tököiny tarik yik 
samökhaka nö i kūö Sòlòmön ök yöng ò i saha ò nö ṙòngmö aṅ, nö ngö ṙô, 
Suh ap inlēnö tī yīö in chu nö sanapṙô vē tarik?  
7Ngaich cha-a nö vë-ekūö ò nö ngö ṙô, Yĕh meh min hōḵ töngamuh, tarik vē 
tömaṙôngö, öm meukṙen cha sapṙô cha inrē, löökö ṙô inrē ve-ekūö cha, 
ngaich acha-a min nö örheūheu nö tarik meh.  

8Ngaich pöri anga-aṅ nö ṙāngö ök inlēnöre tö yik tököiny tarik ök kahëtö cha 
nö in ò, ngaich kē inlēnöre nö in yik ṙāl tarik yik töng anònglö sanīöpö ò, yik 
samök hak nö i kūö ò.  
9Ngö ṙô ngaich anga-aṅ tö cha, Suh ap inlēnö tī yīö, hòṅ hī sapṙô vē tarik, vē 
vame-eṅkūö chu, nö ngö ṙô, Vīten ngam kaheun ih man nö höh ngam 
hakeunlö ök yöng meh nö in ih?  
10Ngaich yik ṙāl tarik yik anònglö sanīöpö ò nö ve-ekūö ò, nö ngö ṙô, Ngö ṙô 
pömchö in yip tarik yip vamë-eṅkūö meh, nö ngö ṙô, Langānö tī ök yöng meh 
tö kaheun ih, vīten e man nö höh nö in ih; ngö ṙô man ve-ekūö cha, Chilöl ön 
ngòh kuöṅnö kuntī chu tö ṙat ök yöng chu. 
11Hakeunlen yīö ök yöng chu tö tölangan, ṙūöten lumngan yīö chū-ö min: 
chökṙen yīö ök yöng chu nö aṅtī tö fanöt chökṙen yīö pöri chū-ö min aṅtī tö 
kanaptöritre.  
12Lökten nö yih nö in Rehōpōam ik linūöyö sakāmö ang Yērōpoām tö yik 
tarik inrē nö ṙòkhöre, sā chöngö ök rācha, nö ngö ṙô, yih yin hēk in chu ip 
linūöyö sakāmö.  
13Kësô ngaich anga-aṅ nö sapṙô yik tarik, ṙāngö inlēnöre inrē tö yik tököiny 
tarik ök kahëtö cha nö in ò;  
14Ngaich vë-ekūö cha anga-aṅ nö sā inlēnöre tö yik ṙāl tarik, nö ngö ṙô, 
Langānö tī ök yöng chu tö kum yīö ṙūöten lumngan yīö pöri min chu-ö, fōho 
yīö pöri min chū-ö aṅtī tökanaptöritre.  
15Ngaich ök rācha nö öt hang ṙô yik tarik; pò e nö kētenvö nö aṅ im Mā Tēv, 
pòn hòṅ haköpngö ṙôre anga-aṅ ngam ṙô ngam Mā Tēv nö löktö eltī Ahīchā 
ök aṅ Silōn nö in Yēropoām ök kikōnyö kūön Nēpòt.  
16Ngaich hē yik aṅ Israel nö ṙòkhöre nö meuk ök rācha nö öt hang ṙô cha, 
sapṙô ök rācha ngaich yik tarik, nö ngö ṙô, Suāp minchööḵö hī in Tāvit? Öt 
rēhĕn in amīnu im kikō- nyö kūön Yēsī: Ō Israĕl, kö chuh el inrūkuire yin: 
Tāvit, meuk ngam patī- re man ngaich töngamuh. Kiröönngöre ngaich yik 
Israĕl nö chuh el inrūkuire.  

17Hayöngö pöri cha-a tö Rēhōpoām yik kūön Israĕl yik mī-iyöng ël nuk 
elpanam i Yūtā. 
18Tinngen Atōnirām ngaich ök rācha Rēhōpōām, ök mī-i kui inmūlö masūl: 
aṅtī tö ihong ngaich yik aṅ Israĕl nö kulehan ngaich kapah anga-aṅ. Kurāten 
ngaich ök rācha Rēhōpōam nö yôklö nö el inröl-re nö falngöre nö i 
Yērusalem.  
19Ahôngen chöngö ngam patī Tāvit ngaich yik aṅ Israĕl, söl i ngih sakāmö.  
20Ngaich ngö inlahen angū-ö hē yik aṅ Israĕl nö ṙòkhöre nö hāngö Yērōpoām 
nö havantöre, lökten cha, nö tīnngö mahavëten ò nö in yik ṙôngö tarik, 
ngaich vīlen ò nö rācha nö i kui Israĕl: Öt hĕng tak ngaich umuh tamömkörit 
ök patī Tāvit, höng hĕng ök miyöngö Yūtā.  

Aheūkö Sīmāyā 

21Ngaich hē Rēhōpōam nö yih nö i Yērusalem ṙòkhöre hamūl ngaich anga-aṅ 
tö yik aṅ patī Yūtā, miyöngö Penyamin inrē, hē ngòng hëvhöre anāi köṅny 
tökatöl-löng tarik, yik kumyung, nö lā-al aṅ patī Israel nö kiyung, nö kētö 
ngam pūlngö nö hēk nö in Rēhōpōam ök kikōnyö kūön Sòlòmön.  
22Yih pöri ngaich ök ṙô ngam Mā Tēv nö in Sëmāyā ök tarik ngam Tēv, ngö 
ṙô,  
23Vë-ekūö Rēhōpōam öp kikōnyö kūön Sòlòmön, rācha aṅ Yūtā, ṙòkhöre 
chūök ṙô inrē tö aṅ patī Yūtā, Penyamin inrē, keukeūt chūök ṙôre inrē in yip 
tarik ngö ṙô,  
24Ngö ṙô an ngam Mā Tēv, Uh yin kiröönngöre, ui rēhĕn kiyung lā-al yip 
hanöng kisāngö re kūön Israĕl: kö havantöre yin i patī re; tön aṅ in chu an 
angū-ö. Ngaich cha-a nö hang ök ṙô ngam Mā Tēv ngaich kiröönngöre nö 
havantöre, sā ngam ṙô ngam Mā Tēv.  

Öt Lök Ṙô Ngam Tēv Yeropoām 

25Ngaich Yërōpōam nö vīlen Sikem nö nö i kui rung panam Ifrēm, ngaich 
iyöng in e; ṙeū-eung umuh anga-aṅ ngaich nö kiröönngöre ngaich vīlen 
Penūĕl.  

26Ngaich ngö ṙô ang Yerōpōam nö ellōn re, Havantöre ön min ngih pūlngö nö 
i patī Tāvit:  
27Yē vē tarik nö chuh el patī ngam Mā Tēv nö i Yērusalem nö kētö tökētu, 
ngaich min öp ellōn vē tarik nö havantöre nö hēk nö ip mā cha, in Rēhōpōam 
öp rācha, aṅ Yūtā; ngaich fëlngen chu min cha-a, ngaich havantöre nö in 
Rēhōpōam ök rācha aṅ Yūtā.  
28Halēnöre ngaich ök rācha, ngaich vī humlum kun nuā nët nòng; ngaich ngö 
ṙô anga-aṅ tö cha, Yaha rô-òl kūö yin chuh Yērusalem; Ō Israĕl, Yĕh meuk 
minë tēv yīö, kamënyen yīö ṙā-ang ap panam Aikup.  
29Hĕng nòng vahīti anga-aṅ nö i Pētĕl, ngaich ök tahëng tö tī ò nö i Tën.  
30Ngaich tökööl angū-ö nö inlahen; pò yik tarik nö kiröönngöre nö salām ök 
töhĕng, ök i Tën. 
31Ngaich mānlö patī anga-aṅ nö i kui rung, vīlö kūönṙô inrē tö aṅ in yik töng 
tarīka, yik töt kūön Lēvī.  

Öt Vīnë-ekūötēv i Pětel 

32Chöngu ngaich Yërōpōam tö tökiröng nyinā-aṅ im hinëvhöre chingëṅt, im 
tinneui sīön sakāmö ngam chingëṅt sā öp tökiröng nyinā-aṅ öp i Yūtā, yòhlö 
ngaich anga-aṅ nö ik tahāklö, i Pētĕl inrē anga-aṅ nö ngatī, kētö tökētu nö in 
nuk kun nuā nuk vahīlö ò: ṙātö kūönṙô anga-aṅ inrē nö i Pētĕl nö ik vahī-il ò i 
kui rung.  
33Yòhlö anga-aṅ nö ik tahāklö ök vahīlö ò i Pētĕl im tinneui sīön sakāmö 
ngam hinëvhöre chingëṅt, ngam chingëṅt hē ò nö halēnlö ellōn re: ngaich 
chöngu anga-aṅ tö nyinā-aṅ tö yik kūön Israĕl, yòhlö ngaich nö ik tahāklö, nö 
föng tötahūsa.  

 1 Rācha 13 

1Yĕh meuk, hĕng tak ök tarik ngam Tēv umuh yih nö ṙā-ang Yūtā nö i Pētĕl 
tökūö ṙô ngam Mā Tēv: sökhaka ang Yērōpōam nö ik tahāklö nö föng lōpān.  
2Ngaich anga-aṅ nö hū-a, nö lā-alkūö ök tahāklö nö i ṙô ngam Mā Tēv, nö 
ngö ṙô, Ō tahāklö, tahāklö, ngö ṙô An ngam Mā Tēv: Yĕh meuk fötnyu öp min 

nyīö hĕng tak i patī Tāvit, Yôsīā tö ngö minënyi öp min nö kētö yip kūönṙô 
minë kui rung nö tökētu, yip famöng lōpān nö ël meh, föng tangëḵ tarik yip 
min nö ël meh inrē.  
3Ngaich im sakāmö angū-ö anga-aṅ nö kētö minkahngö, nö ngö ṙô, Angū-ö ön 
ngih minkahngö ngam ṙô ngam Mā Tēv: yĕh meuk, larāki an min ngam 
tahāklö, ngaich minë tisum ël e min nö ahōngi.  
4Ngaich ngö inlahen angū-ö, hē ngam rācha nö hangṙô ök tarik ngam Tēv, ök 
ṙô ò nö lā-alkūö ngam tahāklö i Pētĕl, ngaich ang Yērōpōam nö hanyāknyö 
kël re nö im tahāklö, nö ngö ṙô, Kē an. Ngaich ök kël ò nö nyôngö ök nyahatī 
ò, lökten anga-aṅ nö ötkô nö kirūtlö e nö hēk nö in ò. 
5Larak inrē ök tahāklö, ngaich nuk tusum nö ahōngköṅny nö ṙā-ang ël ap 
tahāklö, sā ök minkahngö kahëtö ngam tarik ngam Tēv nö lökten i ṙô ngam 
Mā Tēv.  
6Ngaich ngö ṙô ök rācha nö sapṙô ök tarik ngam Tēv, Havëkö inṙētö chu im 
Mā Tēv ngam Tēv meh, vë-elkui chu inrē, hòṅ ngih kël chu nö lööken nö hēk. 
Ngaich ngam tarik ngam Tēv nö vë-ekūö ngam Mā Tēv, ngaich ök kël ök 
rācha nö lööken nö hēk, ngaich sāre angū-ö tö lā-urĕh. 
7Ngö ṙô ngaich ök rācha tök tarik ngam Tēv, Yih man tā-a i patī in chu, 
hakaplö nômöre, hòṅ chu inrē kētö raneushö meh.  
8Ngaich ök rācha, Yē meh haròngtö tīre kētö ap patīre in chu, hö-ö chū-ö hòṅ 
kiröönngöre in meh, öt rēhĕn hòṅ nyā-aṅvkūö öt rēhĕn hòṅ òk mak i ngih 
chūökö:  
9Pò e nö ngatī nö chöngö nö in chu i ṙô ngam Mā Tēv, nö ngö ṙô, Uh man 
nyā-aṅvkūö, un rēhĕn òk mak um rēhĕn havan ngam talöökö ngam löktö 
yīhih meh sin.  
10Tahëngö talöökö ngaich anga-aṅ nö kiröönngöre, ngaich öt havan ngam 
talöökö ngam löktö ò sin nö yih nö i Pētĕl.  

Tö Köiny Prôfět i Pětel 

11Ngaich hĕng tak ök umuh tököiny pròfĕt i Pētĕl; hĕng tak inrē ök yamih aṅ 
i yik kūön ò tökeuheūtnyöre ṙô nö in ò tö nuk la-en ök tarik ngam Tēv nö i 
Pētĕl ik sakāmö angū-ö: nuk ṙô ò nö vë-ekūö ò nö ik yöngre kikōnyö. 
12Ngaich ngö ṙô ök yöng cha kikōnyö tö cha, Lökngö yih ök taheui? Meukngö 
talöökö ök tarik ngam Tēv öi nö kiröönngöre, yik kikōnyö kūön ò, ök yamih 
nö ṙā-ang Yūtā.  
13Ngaich ngö ṙô anga-aṅ tö yik kūön re kikōnyö, Hanāmlö uk öp köttö chu. 
Lökten cha nö hanāmlö uk ök köttö ò; i uk ò ngaich anga-aṅ.  
14Ngaich kiröönngöre anga-aṅ nö fachūngörit ök tarik ngam Tēv, ngaich 
kôtökūö tö ò nö ūichhakṙen nö elkatòh ök tarapīn chōn: ngö ṙô ngaich anga-
aṅ tö ò, Më-eṅ öm tarik ngam Tēv öm yamih ṙā-ang Yūtā? Ngaich ngö ṙô 
anga-aṅ, Chū-ö chini.  
15Ngö ṙô ngaich anga-aṅ tö ò. Yih man tā-a i patī in chu, öm nyā-aṅvkūö. 
16Ngaich ngö ṙô anga-aṅ, Öt töhōtu chin havan in meh, öt rēhĕn hōtu 
kiröönngöre in meh: öt rēhĕn chin hōḵ nyā-aṅvkūö öt rēhĕn hōḵ òk mak in 
meh i ngih chūökö:  
17Pò e nö ngö ṙô nö in chu nö i ṙô ngam Mā Tēv, Uh man nyā-aṅvkūö um 
rēhĕn òk mak umuh, um rēhĕn hōḵ havan löktö ip talöökö meh sin öm yih.  
18Ngaich ngö ṙô anga-aṅ tö ò, Pròfĕt chin chū-ö inrē tösā meh; ngaich hĕng 
tak ök ma-ahānga vamë-eṅkūö chu nö i ṙô ngam Mā Tēv, nö ngö ṙô, Kumten 
ò man hēk hol meh nö i patī meh: hòṅ ò nö nyā-aṅvkūö òk mak inrē. 
Minyôinyaṅ pöri anga-aṅ nö in ò.  
19Lökten ò ngaich nö havan nö in ò, nyā-aṅvkūö ngaich nö i patī ò, òk mak 
inrē.  
20Ngaich ngö inlahen angū-ö, hē cha nö ūichhakṙen nö ik mīs ngam ṙô ngam 
Mā Tēv nö yih nö ip pròfĕt ök mahavanrit ò:  
21Ngaich anga-aṅ nö hūḵnyôre nö ik tarik ngam Tēv ök yamih nö ṙā-ang 
Yūtā, nö ngö ṙô, Ngö ṙô An ngam Mā Tēv, Pò meh ngaich ahôngö ṙô ngam 

Mā Tēv, ngaich rö-ö öm köp tö ngam chöngö hinôtö meh tö ngam Mā Tēv 
ngam Tēv meh,  
22Ngaich pöri havan, ngaich nyā-aṅvkūö òk mak inrē ing chūökö chūök ṙô ò 
tö meh, nö ngö, Un nyā-aṅvkūö, un òk mak inrē; hö-ö ap min tökapah alaha 
meh nö löö el anū-lö yip muvöhngö meh.  
23Ngaich ngö inlahen angū-ö, tö kinheūṅtökūö ò nö nyā-aṅvkūö, 
kinheūṅtökūö ò inrē nö òk, ngaich anga-aṅ nö hanāmlö uk ök köttö re nö 
chūök ök pròfĕt ök töhavānörit tö ò.  
24Hē ò ngaich nö kiröönngöre, el talöökö ngaich ök lāyön nö höngkūö ò, 
kapahakūö ngaich tö ò: ngaich ök alaha ò nö el talöökö nöng hulalhakṙen, in 
e inrē ök köttö nö sökhakṙen; sökhakṙen inrē ök lāyön nö ik alaha.  
25Yĕh meuk, lök umuh yik tarik, ngaich meuk ök alaha nö hulalhakṙen nö 
eltalöökö, sökhakṙen inrē ök lāyön nö ik alaha: ngaich yih cha-a ngaich vë-
eny e nö elpanam i chūök ök pròfĕt nö iyöng.  
26Ngaich hē ök pròfĕt nö hāngö e ök mahavanrit ò nö ṙeū-eung el talöökö, 
ngö ṙô ngaich anga-aṅ, Ap tarik ngam Tēv ap ap ma-ahôngö ṙô ngam Mā Tēv: 
lökten ngam Mā Tēv nö kēten ò nö ik lāyön ök chumṙësan kapahatī inrē tö ò, 
sā ngam ṙô ngam Mā Tēv, ngam ṙô ò nö in ò.  
27Vë-ekūö yik kūön re ngaich anga-aṅ kikōnyö, nö ngö ṙô, Hanāmlö uk öp 
köttö chu Hanāmlö uk ò cha-a ngaich,  
28Kiröönngöre ngaich anga-aṅ ngaich kôtökūö tök alaha ò nö hulalhakṙen nö 
el talöökö, sökhakṙen inrē ök köttö tök lāyön nö ik alaha: öt kā ök alaha ök 
lāyön öt rēhĕn nö chiṙes ök köttö.  
29Ngaich ök pròfĕt nö kē ök alaha ngam tarik ngam Tēv, chaplö e ngaich nö i 
uk ök köttö, ngaich kumten e nö havan: yih ngaich anga-aṅ nö elpanam ök 
tököiny pròfĕt, nö haṙivlōn, ngaich lāpngen ò.  
30El ök anūlöre tī anga-aṅ nö ṙātö ök alaha ò; ngaich cha-a nö haṙivhen ò, nö 
ngö ṙô, Aōla, hol chu! 

31Ngaich ngö inlahen angū-ö, tö kinheūṅten ò nö lāpngen ò, ngaich vë-ekūö 
yik kūön re anga-aṅ kikōnyö, nö ngö ṙô, Yē chu kapah, lāpngen chu pöichö el 
ngih anūlö i chūök ngam tarik ngam Tēv nö lāpi; ṙātö nup tangëḵ chu nö hol 
nup tangëḵ ò:  
32Tön kô-en an min nö teungtökūö ngam ṙô ò nö hūḵa i ṙô ngam Mā Tēv nö 
lā-alkūö ngam tahāklö i Pētĕl, lā-alkūö nup patī inrē i kui rung nup i Samariā 
elpanam.  

Tökiröng Fālen Yërōpōam 

33Unôichrit e ang Yērōpoām nö öt havanköritre nö ṙā-ang im tötlöök talöökö 
re, hēk pöri anga-aṅ nö ahetlö aṅ i yip töng tarika nö kūönṙô nup kui rung 
chūökö, öp töng lōn ò: pòn hōtu nö kūönṙô-òvö nup i kui rung chūökö.  
34Ngaich angū-ö nö tökööl nö i patī Yërōpōam, nö rinökngen e, inhatngö e 
inrē nö ṙā-ang i kūö ngam tumlat.  

1 Rācha 14 

Kinpāha Kūön Yërōpōam 

1Hē e Apīchā ök kikōnyö kūön Yērōpoām nö vahavö.  
2Ngö ṙô ngaich Yërōpōam tök pīhöre, Vë-ekūö meh chin, Chōholre, öm 
harīkngö inlahenre, hòṅ meh öt akahka öm pīhö Yērōpoām: kiröönngöre 
ngaich öm chuh Sailō; yĕh meuk, Ahīchā ap umuh ap pròfĕt, ap töṙôten chu 
öich chū-ö nyin rācha i kui vē tarik.  
3Kē kum re tö rutri söm, tölakāsa pikoh inrē, hĕng pumlönö inrē hönī, kuṙòh 
chuh in ò: vë-eny nang meh ap min töp lainyngen ngòh nyīö min.  
4Ngaich ngatī inlahen ök pīhö Yērōpōam, chōholre ngaich anga-aṅ ngaich 
kiröönngöre nö chuh Sailō, yih ngaich nö i patī Ahīchā. Hē e ngaich Ahīchā 
nö ötkô nö meuk; pò nuk mat ò nö meuichhak kūö ṙētö ò.  
5Ngö ṙô ngaich ngam Mā Tēv tö Ahīcha, Yĕh meuk yih an ngam pīhö 
Yērōpoām nö hatöntöre nö in meh tö inlahen ap kūön ò kikōnyö; pò ò nö 
vahavö: ngö ṙô pömchö tö ò; Tön ane ap min, hanyatkö el mat nö sā tahëng 
kikānö yē ò min nö kuhēthötre.  

6Ngaich ngö inlahen angū-ö hē Ahīchā nö hang ṙô röön ò, tök kunhēthöt ò nö 
ik inkūp, ngö ṙô ngaich anga-aṅ tö ò, Kuhēthötre man, më-eṅ pīhö Yērōpoām; 
kūöyòh öm töltöre öm sā tahëng? Kūöre chin tīntu in meh kumtö tölangan 
inhāṅnga.  
7Kuṙòh, vë-eny nang Yērōpōam, Ngö ṙô An ngam Mā Tēv, ngam Tēv Israĕl: 
Pò chu urōsen hapōilen meh ṙā-ang i yip tarik, ngaich vīlen meh yöngṙen vē 
tarik chu Israĕl,  
8Ngaich tikaingö ngam pūlngö ṙā-ang i patī Tāvit, ngaich kētö e in meh: 
ngaich sönngenre më-eṅ öt sā ök tarik chu Tāvit, ök mahaköp në chöngö chu, 
ök tamömrit chu inrē nö holtö ellōn re öt töchīpö la-en inrē nö i kūö chu;  
9Ngaich pöri më-eṅ tôlö la-en tö töchōich tö yik mu-urēhĕkūö meh, ngaich 
man inrē vī tahëng tēv, nup insā tēv töhaṙöichö mās, öm harunnyö lanīnö 
chu, ngaich öm lā uk re tī kavalngen chu:  
10Lökten, yĕh meuk kētö töchōich chin min i kui ap patī Yērōpōam ngaich 
rökngen kikōnyö nyīö min nö ṙā-ang i patī Yērōpōam, ök tö-öpikūö ök töṙā-
ayö inrē nö elkahôyö in Israĕl, hatngö tī chin min fòhngö ngam patī 
Yērōpōam sā tī ap tarik nö fòhngö sôḵ, hanöng saha e nö ngaich nö hö-öv.  
11Öp tökapah aṅ in Yērōpoām nö elpanam kā-ayö min tö am; öp tökapah inrē 
nö elkahôyö sôki min tö nup chehechōn aṅ el kuföt: pò e nö ṙô ngam Mā Tēv 
12Chōholre man lökten chuh patīre: yē minë kalröön meh nö vānghöt nö 
elpanam ngaich min ap nyīö nö kapah.  
13Ngaich ṙòkhöre min Israĕl nö haṙivhen ò, ngaich lāpngen ò; pòn höng anga-
aṅ kūön Yërōpōam min chamuh el anūlö; pòn in ò nö el patī Yērōpoām, nö 
kôti öp nö rahëichyen öp tökööl lā im Mā Tēv, ngam Tēv Israĕl;  
14Hēk inrē min ngam Mā Tēv nö hachohlö rāchare nö i kui Israĕl, öp 
ramökngen ngam patī Yērōpōam min ip sakāmö angū-ö. Röh öng nö ngaich 
nöng ing töngamuh?  
15Pò ngam Mā Tēv min nö tiṙōlngen Israĕl, sā öp tafūyö tökahööka nö el mak; 
ngaich min anga-aṅ nö teuklen Israĕl nö ṙā-ang ing tölöök panam, ngam 

kahëtö ò nö in yik muvöhngö cha, ngaich pirātngen cha min lā muh tö ngam 
Yufrātīs; pò cha nö vīlö Asērim re, ngaich harunnyö lanīnö ngam Mā Tēv.  
16Ngaich anga-aṅ min nö ṙā-ang tīre tö Israĕl tökūö nuk tökööl Yērōpoām, 
nuk tī ò tökööl nuk aṅtī ò inrē nö vīten Israĕl nö köölöfālen.  
17Chōholre ngaich ök pīhö Yërōpōam, ngaich kiröönngöre, yih ngaich nö i 
Tīrsa: ngaich hē ò nö sölta nö elmilūkö ök patī, kapah ngaich ök nyīö. 
18Ṙòkhöre ngaich yik aṅ Israĕl nö lāpngen ò, haṙīvhen ò inrē; sā ngam ṙô 
ngam Mā Tēv, ngam ṙô ò nö löktö eltī ök tarik ò Ahīchā ök pròfĕt.  

Kinpāha Yeropoām 

19Ṙòkhöre nuk inlahen Yērōpoām, inlahen ò nö kiyung, inlahen ò inrē nö 
hayöng, yĕk meuk, kūichi nuk nö i mat Līpöre Kinṙötngö yik rācha Israĕl. 
20Nuk sakāmö Yërōpōam nö hayöng nët anāi nët samyeūheu: haṙòh ngaich 
anga-aṅ nö in yik muvöhngöre hayöng ngaich ök kūön ò kikōnyö nö ṙënngen 
ò ang Nātap.  

Rācha Rëhōpōam Aṅ Yūtā 
(2 Kinṙöt 11.5—12.15) 

21Ngaich Rēhōpoām ök kikōnyö kūön Sòlòmön nö hayöng nö i Yūtā. Fën anāi 
kahuk samyeūheu ṙēti ang Rēhōpoām hē ranulten ò nö hayöng, satsīön 
samyeūheu anga-aṅ nö hayöng nö i Yerusalem ök elpanam atöllö ngam Mā 
Tēv nö i nuk miyöngö Israĕl nö ṙòkhöre, i chūök ṙinātö öp minënyö ò nö 
umuh: Nāmah minënyi ök yöng ò kikānö aṅ Amön.  
22Ngaich Yūtā nö la-evṙen tö töchōich nö i kūö ngam Mā Tēv: ngaich acha-a 
nö harunnyö kumnyahlōn ò nö i nuk tökööl cha nuk kahëken cha, nö mötlö 
tö nuk kahëken yik muvöhngö cha.  
23Pò cha inrē nö vī-il chūökö nö i kui rung, elkatòh tö ayālö rōi chōn inrē;  
24Ngaich inrē nö umuh im panam yik chamô-òṅ kikōnyö: ṙòkhöre la-en yip 
tahëng mihëṅṙö tarik yik tö-ahōṙi tö ngam Mā Tēv nö urēhĕkūö yik kūön 
Israĕl.  

25Ngaich ngö inlahen angū-ö im tinneui samyeūheu Rēhōpoām nö rācha, ang 
Sissak rācha aṅ Aikup nö yih nö lā-al Yērusalem:  
26Ngaich anga-aṅ nö kē nuk rupīö elpatī ngam Mā Tēv, nuk rupīö el patī 
ngam rācha inrē; urōsen anga-aṅ nö keuheūtlöre tī: kēḵ nuk humlum inrē 
anga-aṅ nö ṙòkhöre nuk lanaklö kumyung vahī Sòlòmön.  
27Ngaich ök rācha ang Rēhōpoām nö vī ṙënngen u tö mās lanaklö kumyung, 
ngaich kēten u nö in yik mākūö yik amahati, yik amahtö kūö inkūp patī 
ngam rācha.  
28Ngaich ngö inlahen angū-ö, i tum van ngam rācha nö kuhēthötre nö el 
ngam patī ngam Mā Tēv, kē-ĕ u ngaich yik amahatī, ngaich havanten u hēk 
nö el ök urôhò amahati.  
29Ṙòkhöre nuk inlahen Rēhōpoām, ṙòkhöre nuk la-en ò inrē, röh nuk nö 
kūichiyö nö i mat Līpöre Kinṙötngö yip Rācha aṅ Yūtā?  
30Ngaich örheūheu ök kinyūngö ihôi Rēhōpoām tö Yērōpoām.  
31Haṙòh ngaich Rēhōpoām nö i yik muvöhngöre, ngaich lāpi nö in yik 
muvöhngöre ik el panam Tāvit: Nāmah minënyi ök yöng ò kikānö aṅ Amön. 
Hayöng ngaich Apīyāh nö ṙënngen ò, ök kikōnyā kūön ò.  

 1 Rācha 15 

Rācha Apiyā Nö I Yūtā 
(2 Kinṙöt 13.1—14.1) 

1Ngaich im hinëvhör sīön samyeūheu ök rācha Yērōpoām ök kikōnyö kūön 
Nēpòt rultenre ngaich Apīyāh nö hayöng nö i kui Yūtā.  
2Lūöi samyeūheu anga-aṅ nö hayöng nö i Yērusalem: Mā-ākah minënyi ök 
yöng ò kikānö kūön Apisālōm.  
3Ngaich anga-aṅ nö lök i nuk tökööl ök yöng re kikōnyö, nuk vahīken ò nö 
urēhĕkūö ò: ngaich ök ellōn ò nö öt teung nö im Mā Tēv ngam Tēv ò nö sā 
ellōn ök yöng ò Tāvit.  
4Kūö Tāvit pöri ngam Mā Tēv ngam Tēv ò nö kētö ëāṅvö ò nö i Yērusalem, nö 
ha-ūichlen ök kikōnyö kūön ò nö unôichrit ò, vīten Yērusalem inrē nö köp:  

5Pò Tāvit nö la-evṙen tö töchip nö i kūö ngam Mā Tēv, ngaich öt kānngöre nö 
ṙā-ang öp hinôtöre tö ò i rô-òten nuk sakāmö ò nö aṅ, höng hĕng öp inlahen ò 
in Yūrīā ök aṅ Hitait.  
6Ngaich kinyūngö ök umuh ihôi Rēhōpoām tö Yērōpoām inrē i rô-òtö nuk 
sakāmö ò nö aṅ.  
7Në inlahen Apiyāh, nuk la-en ò inrē nö ṙòkhöre, röh nup nö kūichi nö i mat 
öp Līpöre Kinṙötngö yik Rācha aṅ Yūtā? Kinyūngö ök umuh inrē ihôi Apiyāh 
tö Yërōpōam.  
8Haṙòh ngaich Apiyāh nö in yik muvöhngöre; lāpngen ò ngaich cha-a nö in 
ök elpanam Tāvit: hayöng ngaich Asā ök kikōnyö kūön ò nö ṙënngen ò.  

Rācha Āsā Nö I Yūtā 
(2 Kinṙöt 15.16—16.6) 

9Im innët anāi samyeūheu Yērōpoām ök rācha i Israĕl ang Asā nö rultenre nö 
hayöng nö i kui Yūtā,  
10Fën anāi kahuk samyeūheu anga-aṅ nö hayöng nö i Yērusalem; Mā-akah 
minënyi ök yöng ò kikānö kūön Apsālōm.  
11La-evṙen ang Asā tö töchip nö i kūö ngam Mā Tēv nö sā ök yöng re Tāvit. 
12Ṙāngen chinô-òṅ kikōnyö anga-aṅ im panam, kēngö nuk insā tēv inrē nö 
ṙòkhöre nuk vahīlö yik yöng ò.  
13Kē-ĕyö inrē ang Mā-ākah ök yöng ò kikānö nö ṙā-aiṙen nö rāni, pò ò nö vīlö 
insā Asēra nö sin-òkkūö; kūöli ngaich ök insā tēv ò tö Asā, föngngen ò ngaich 
anga-aṅ nö ik kun töhëm mak Kitrōn.  
14Hö-ö pöri nuk i kui rung chūökö nö kē-ĕyö: höng sön pöri ök ellōn Asā nö 
teung nö i ngam Mā Tēv i rô-òten nuk sakāmö ò.  
15Ngaich anga-aṅ nö kēhöt nuk chehen nö el patī ngam Mā Tēv nup tö-
ahetlöng tök yöng ò, nup chehen inrē tö-ahetlöng tö ò rupīö, humlum, 
chūökṙen inrē.  
16Ngaich kinyūngö ök umuh ihôi Asā tö Pē-asā rācha aṅ Israĕl i rô-òtö 
sakāmö cha.  

17Kiröönngöre ngaich Pē-asā ök rācha aṅ Israĕl nö lā-al Yūtā, vīlen Rāma 
ngaich anga-aṅ, pòn sōten töng tarika nö kiröönngöre hēk yih nö in Asā ök 
rācha aṅ Yūtā.  
18Ngaich ang Asā nö keuheūtlöre tī tö nuk rupīö humlum inrē nuk töṙātu nö 
el chūök rupīö ngam patī ngam Mā Tēv, el chūök rupīö ngam patī ngam 
rācha inrē, ngaich kēten u nö eltī yik tarik ò: söömngö u ngaich ök rācha Asā 
nö i Penhatat, ök kikōnyö kūön Hēsiön rācha aṅ Sirīa, ök mi-iyöng Tamāskös, 
nö ngö ṙô,  
19Tā-a tai nôlöre ihôi chu tö meh, ihôi ap kikōnyö yöng chu tap kikōnyö yöng 
meh inrē: yĕh meuk söömtö raneushö meh chin tö rupīö humlum inrē, kuṙòh, 
litòkngen ngam innôlöre man tö Pē-asā öp rācha aṅ Israĕl, hòṅ ò nö kē-ĕngre 
tö chu. 
20Ngaich Penhatat nö hang ṙô ök rācha Asā, ngaich tīnngö yöngkūö kumyung 
re nö lā-al nuk elpanam Israĕl, kiyūngö ngaich Iyòh, Tën, Āpĕlpetmē-akah, 
keuheūtlöre Kinëròt inrē nö holtö nuk panam Naftalī. 
21Ngaich ngö inlahen angū-ö, hē Pē-asā nö hāngö e, ṙā-ang tīre ngaich anga-
aṅ nö vīlen Rāmā, ngaich iyöng Tirsā.  
22Ngaich ök rācha Asā nö keuheūtngöre chūök ṙô nö ahānga nö i Yūtā; öt 
hĕng tak töṙālöngö, ngaich cha-a nö kēngö nuk ihong i Rāmā, tö nuk savach 
inrē in e nuk chehetī Pē-asā nö vī-il e, vīlen Kīpā ngaich ök i Penyamin ök 
rācha Asā nö aṅtīten tö u, tö Mispah inrē.  
23Ṙòkhöre nuk inlahen Asā, nuk kumlēḵ ò, ṙòkhöre nuk la-en ò, nup elpanam 
inrē vahī-il ò, Röh nup nö kūichi nö i mat Līpöre Kinṙötngö yip Rācha aṅ 
Yūtā? Hē ò pöri nö ngaich nö köiny vahav kalröön ngaich anga-aṅ.  
24Haṙòh ngaich Asā nö in yik muvöhngöre, lāpi ngaich nö in yik muvöhngöre 
nö el ök elpanam Tāvit ök yöng ò: ngaich ök kikōnyö kūön ò Yēhōsāfat nö 
hayöng nö ṙënngen ò.  

Rācha Nātap Nö i Israel 

25Ngaich ang Nātap ök kikōnyö kūön Yērōpoām nö rultenre nö i kui Israĕl nö 
hayöng im innët samyeūheu Asā nö rācha nö i Yūtā, nët samyeūheu anga-aṅ 
nö i kui Israĕl nö hayöng.  
26Chōichö la-en anga-aṅ nö i kūö ngam Mā Tēv, nö lök el talöökö ök yöng re 
kikōnyö, ik tökööl ò inrē ök tī ò nö vīten Israĕl nö köölö fālen.  
27Ngaich Pē-asā ök kikōnyö kūön Ahicha, aṅ patī Isakār nö vī-illōnre nö 
ahôngen ò; fëlngen ò ngaich Pē-asā nö i Kippëtòn, öp panam aṅ Filistain; pò 
Nātap tö yik Israĕl inrē nö havīlen Kīppëtòn nö kē-ĕ e.  
28Im samyeūheu Asā ök rācha aṅ Yūtā ang Pē-asā nö fëlngen Nātap, ngaich 
hayöng nö ṙënngen ò.  
29Ngaich ngö inlahen angū-ö ilööṙen hē ò nö rācha, fëlngö yik aṅ patī 
Yērōpoām anga-aṅ ngaich nö ṙòkhöre; öt tö-unhômu nö in Yērōpoām hanöng 
saha tī ò nö ahatngen cha; sā ṙô ngam Mā Tēv, ngam ṙô ò nö löktö eltī ök 
tarik ò Ahīchā ök aṅ Silòn;  
30Kūö nuk tökööl Yērōpoām kahëken ò, nuk aṅtī ò nö vīten Israĕl nö köölö 
fālen; kūö ngam harunnyö ò nö hōten ngam Mā Tēv, ngam Tēv Israĕl nö līn.  
31Ṙòkhöre nup inlahen Nātap, ṙòkhöre nuk la-en ò inrē, röh nup nö kūichi i 
mat nup Līpöre Kinṙötngö yip Rācha aṅ Israĕl?  
32Kinyūngö ök umuh ihôi Asā tö Pāsā inrē rācha aṅ Israĕl i rôta nuk sakāmö 
cha.  

Rācha Pāsā Nö I Israel 

33Im linūöi samyeūheu Asā ök rācha aṅ Yūtā rultenre ang Pāsā ök kikōnyö 
kūön Ahichā nö i kui Israĕl nö hayöng nö i Tirsa, ngaich nët anāi fën 
samyeūheu nö hayöng.  
34Ngaich anga-aṅ nö la-en tö tötlöök nö i kūö ngam Mā Tēv, lök el talöökö 
Yērōpoām inrē, ip tökööl ò ök aṅtī ò nö vīngen Israĕl nö köölöfālen.  

1 Rācha 16 

1Ngaich ngam ṙô ngam Mā Tēv nö yih nö in Yēhū ök kikōnyö kūön Hananī nö 
lā-al Pāsa nö ngö ṙô.  
2Pò chu uroh hapōilen meh ṙā-ang el tumlat, ngaich vīlen meh yöngṙen i kui 
vē tarik chu Israĕl; ngaich më-eṅ lök el talöökö Yērōpoām, öm vīten vē tarik 
chu Israĕl nö köölöfālen, nö harunnyö lanīnö chu tö nup tökööl cha;  
3Yĕh meuk keuheūtngöre tī chin min fòhngen Pē-asā töp patī ò inrē; ngaich 
vīten ngam patī meh chū-ö min nö sā ngam patī Yērōpoām ngam kikōnyö 
kūön Nēpòt.  
4Ök tökapah in Pē-asā nö elpanam kā-ayö min tö nup am; öp tökapah in ò nö 
el kahôyö sôki min tö chehechōn aṅ el kuföt 
5Nuk inlahen Pē-asā, nup lā-en ò inrē, tök kumlēḵ ò, röh nuk nö kūichi nö i 
mat Līpöre Kinṙötngö yik Rācha aṅ Israĕl?  
6Haṙòh ngaich ang Pē-asā nö in yik yöngre, ngaich lāpi nö i Tirsa; hayöng 
ngaich Elah ök kikōnyö kūön ò nö ṙënngen ò.  
7Hēḵ inrē, nö löktö eltī ök pròfĕt Yēhū ök kikōnyö kūön Hananī nö yih ngam 
ṙô ngam Mā Tēv nö lā-al Pē-asā, lā-al öp patī ò inrē, nëtre nö kūö nuk tötlöök 
vahīṙen ò nö i kūö ngam Mā Tēv, nö harunnyö lanīnö ò tö nup la-en minë 
kuntī ò, nö sā ngam patī Yērōpoām, kūö ò inrē nö fëlngen ò.  

Rāchā Elah Nö I Israel 

8Im innët anāi tafūöl samyeūheu Asā ök rācha aṅ Yūtā, rultenre Elah ök 
kikōnyö kūön Pē-asā nö hayöng nö i kui Israĕl nö i Tīrsa, ngaich nët 
samyeūheu anga-aṅ nö hayöng.  
9Ngaich ök tarik ò Simrī, yöngkūö nuk töròngtī inröl ò, nö ahôngen ò: 
ṙònghöchṙen anga-aṅ nö i Tīrsa, mihīyōyöre nö ka-eūt nö el patī Arsā ök 
mākūö yik aṅ patī i Tirsa:  
10Kuhēthötre ngaich Simrī ngaich fëlan, kapaha tī tö ò ik tönët anāi sat 
samyeūheu Asā nö rācha nö Yūtā, hayöng ngaich Simrī nö ṙënngen ò.  
11Ngaich ngö inlahen angū-ö, hē ranulten ò nö hayöng, i lööṙen hē ò nö 
ūichlöre nö el kantēra, ngaich anga-aṅ nö keuheūtngörevah tī tö yik aṅ patī 

Pē-asā: öt hĕngtit tak kikōnyö nyīö töṙātu tö ò, öt rēhĕn aṅ i yik mak alaha ò, 
öt rēhĕn aṅ i yik hol ò.  
12Ngatī hanatngö tī ang Simrī tök patī Pē-asā, sā ngam ṙô ngam Mā Tēv, 
ngam ṙô ò nö lā-al Pē-asā nö lökten in Yēhū ök pròfĕt,  
13Kūö nuk tökööl Pē-asā, nuk tökööl Elah inrē ök kikōnyö kūön ò nuk tökööl 
tī cha, nuk aṅtī cha nö vīten Israĕl nö köölö fālen, nö harunnyö lanīnö ngam 
Mā Tēv, ngam Tēv Israĕl i nuk chanök alaha in cha.  
14Nuk inlahen Elah, nuk tī ò inrē nö ṙòkhöre, röh nup nö kūichi nö i mat 
Līpöre Kinṙötngö Rācha aṅ Israĕl?  

Rācha Simrī Nö I Israel 

15Im tönët anāi samyeūheu Asā rācha aṅ Yūtā ang Simrī nö sat sumkam nö 
hayöng nö i Tīrsa. Hē e yik tarik nö iyöngtöre nö lā-al Kīpetòn, ök panam aṅ 
Filistain,  
16Ngaich yik tarik yik mī-iyöngtöre nö hang öp ṙô tö ngö, Ahôngö chöngö ap 
Simrī, ngaich inrē nö fëlngö ök rācha: lökten yik aṅ Israĕl nö ṙòkhöre nö vīlen 
Omrī, ök yöngkūö kumyung, ik sakāmö angū-ö nö rācha nö i kui Israĕl nöng 
ik elyöngö.  
17Kiröönngöre ngaich Omrī nö ṙā-ang Kīpetòn, hol ò yik aṅ Israĕl nö ṙòkhöre, 
ngaich cha-a nö kayīngö Tīrsā. 
18Ngaich ngö inlahen angū-ö hē Simrī nö meuk ök elpanam nö kô-òngvah nö 
kē-ĕ, kuhēthötre ngaich anga-aṅ nö el ök patī rācha, föngtökūöre ngaich nö el 
ök patī rācha, ngaich kapah,  
19Kūö nuk tökööl ò nuk tökööl fālen ò nuk töchōich nö i kūö ngam Mā Tēv, i 
linökö el talöökö Yērōpoām, ik tökööl ò inrē vahīten ò, nö vīngen Israĕl nö 
köölö fālen.  
20Nuk inlahen Simrī, ök inhôngen chöngö tö ò inrē, röh nup nö kūichi nö i 
mat Līpöre Kinṙötngö yip Rācha aṅ Israĕl?  

Rācha Israel Ang Omrī 

21Nët tit ngaich yik tarik Israĕl nö harēvöre: ròngti yik tarik tamömrit Tīpni 
ök kikōnyö kūön Kinat, nö hòṅ vīlen ò nö rācha; ròngtī tamömrit Omrī.  
22Ngaich pöri yik tarik tamömrit Omrī nö mihôiṅ nö lā-al yik tarik tamömrit 
Tipni ök kikōnyö kūön Kinat: kapah ngaich ang Tipni, hayöng ngaich ang 
Omrī.  
23Ik tölūöi anāi kahuk samyeūheu Asā rācha aṅ Yūtā rultenre ang Omrī nö 
hayöng nö i kui Israĕl, ngaich nët sīön samyeūheu nö hayöng tafūöl 
samyeūheu anga-aṅ nö hayöng nö i Tirsa.  
24Havah ök rung Samarīa ngaich anga-aṅ nö in Sēmör nö nët kinlaha ṙāi tö 
rupīö; vīlö chūök kumyung ngaich anga-aṅ nö i kui rung, ngaich kaheuk 
minënyö ök elpanam ök vahī-il ò, nö sā minënyö Sēmör ök tö inlānuṙen, tök 
rung, nö i Samariā.  
25Ngaich ang Omrī nö la-evṙen tö töchōich nö i kūö ngam Mā Tēv, ngaich 
mötlö la-en tö tötlöök tö yik mu-urēhĕkūö ò nö ṙòkhöre.  
26Pò ò nö lök i nuk talöökö Yērōpoām nö ṙòkhöre ök kikōnyö kūön Nēpòt, i 
nuk tökööl ò inrē nuk aṅtī ò nö vīngen Israĕl nö köölö fālen, nö harunnyö 
lanīnö ngam Mā Tēv ngam Tēv Israĕl, nö i nuk töng chanök alaha.  
27Ṙòkhöre nuk inlahen Omrī, ök hameuktö ò kumlēḵ inrē, röh nup nö kūichi 
nö i mat Līpöre Kinṙötngö yik Rācha aṅ Israĕl?  
28Haṙòh ngaich Omrī nö in yik yöng re, lāpi ngaich nö i Samariā: hayöng 
ngaich Ahap ök kūön ò kikōnyö nö ṙënngen ò.  

Rācha Israel Ang Āhap 

29Im linūöi anāi hëvhöre samyeūheu Asā rācha aṅ Yūtā rultenre Ahap ök 
kikōnyö kūön Omrī nö hayöng nö i kui Israĕl: ngaich anga-aṅ nö i Samariā nö 
nët anāi nët samyeūheu.  
30Ngaich Ahap ök kikōnyö kūön Omrī nö chōichö la-en nö i kūö ngam Mā 
Tēv nö mötlö tö yik mū-urēhĕkūö ò nö ṙòkhöre.  
31Ngaich ngö inlahen angū-ö nöng sā e öre nö töng höhövṙen ngam inlahen ò 
nö lök nup tökööl Yērōpoām ök kikōnyö kūön Nēpòt, töp lökten ò nö kē 

pīhöre tö Yēsipel ök kikānö kūön Etpē-al rācha aṅ Sītōn, kiröönngöre ngaich 
nö lök la-en Pē-al, ngaich salāman.  
32Vīlö tahāklö Pē-al ngaich anga-aṅ nö el patī Pē-al, ök vahī-il ò nö i Samariā.  
33Vī Asērah ngaich ang Ahap; nö harunnyö lanīnö ngam Mā Tēv, ngam Tēv 
Israĕl, nö mötlö tö yik rācha i Israĕl nö ṙòkhöre yik mū-urēhĕkūö ò.  
34I nuk sakāmö ò ang Hi-ĕl aṅ Pētĕl nö vīlen Yērikō: ṙātö chūökrööntö 
machööḵlö anga-aṅ anòng tö kinpaha Apīrām ök lanòh kūön ò, ngaich asöklö 
nuk inkūp anga-aṅ nö anòngtö kinpaha Sekup ök kikōnyö manāngö kūön ò; 
sā ngam ṙô ngam Mā Tēv, ngam ṙô ò nö löktö eltī Yôsuā ök kikōnyö kūön 
Nön.  

 1 Rācha 17 

Ĕlaicha Tö Ök Nyanôṙö 

1Ngaich ang Ĕlaicha ök aṅ Tispeh, ök aṅ i yik yamih aṅ Kīlīöt, nö ngö ṙô tö 
Ahap, Sā ngam Mā Tēv nö tö-aṅ ngam Tēv Israĕl, ngam tö-aṅhāṅvkūö tö chu 
sökhaka, öt tachāmuvö min tö rēhĕn öt rēhĕn nö kumṙāhav i në samyeūheu, 
höng sā ngam ṙô chu pöri.  
2Ngaich yih ngam ṙô ngam Mā nö in ò, nö ngö ṙô,  
3Kē-ĕngre man ṙā-ang ihih havööngö kūöre kū-ötö lā chuhöt, ngaich 
hayunngöre ip kun töhëm mak Chērit, öp lā kūö Yôtön. 
4Ngaich ngö inlahen min, òk aṅ ngam kun töhëm mak man min; ngaich chin 
inrē tölṙô nup chehechōn nö ha-aṅlen meh umuh.  
5Lökten ò ngaich nö kiröönngöre nö asā ngam ṙô ngam Mā Tēv: pò ò nö 
ngaich nö kirööngöre ngaich iyöng ip kun töhëm mak Chērit, öp lā kūö 
Yôtön.  
6Kumtö nyā-aṅ ò ngaich nuk chehechōn alaha inrē tö peuheū, nyā-aṅ alaha 
inrē tö harap; ngaich höng òk aṅ im kun töhëm mak anga-aṅ.  
7Rĕhrô-òten ngaich ngö inlahen angū-ö, tö ngam kun töhëm mak nö nyôngö, 
pòn öt kumṙāhavö nö im panam.  

Ĕlaicha Tök Tafīösī I Sārefāt 

8Yih ngaich ngam ṙô ngam Mā Tēv nö in ò, nö ngö ṙô,  
9Chōholre man, yihtöre i Sārefāt, öp panam aṅ Sitōn, iyöng umuh ngaich: yĕh 
meuk, ngaich chin tölṙô öp tafīösi kikānö umuh nö ha-āṅlen meh.  
10Chōholre anga-aṅ ngaich ngaich chuh Sārefāt; ngaich hē ò nö sölta nö i kūö 
inkūp ök elpanam, yĕh meuk, hĕng taka ök umuh tafīösi kikānö mahamūl 
ngòh; havëken ò ngaich anga-aṅ nö ngö ṙô, Vë-ekūö meh chin kē-ĕrö òk chu 
man tö mak rahëchyen öm chūökutī, hòṅ chu òk.  
11Ngaich hē ò nö kiröönngöre nö kē-ĕrö e, hūken ò ngaich anga-aṅ, nö ngö 
ṙô, Vë-ekūö meh chin kumtö nyā-aṅ chu pömchö eltī re töhĕng hanam rôti.  
12Ngaich ngö ṙô anga-aṅ, Sā ngam Mā Tēv nö tö-aṅ ngam Tēv meh, öt hĕng 
tāk in chin tö pikoh, höng hĕng më-eltī-i ap atra el pīp, rahëchyen inrē ap 
tavī-i el pilön: yĕh meuk nët milôhò nun në ngòh hamūl chu, pò chu hòṅ 
kuhēthötre vī-i e nyā-aṅkūö ai tap kūön chu kikōnyö, hòṅ ai tap kūön chu 
kikōnyö, hòṅ ai höng nyā-aṅ e, ngaich kapah.  
13Ngaich Ēlaicha nö ngö ṙô tö ò, Um pa-ekūö: ngaich man la-evṙen tap ṙô re: 
urĕh pöri öm in e vī nyā-aṅ chu tö kun pikoh, ngaich kēten e in chu, ngaich 
unôich vī nyā-aṅ nā tap kūön meh kikōnyö.  
14Tön ngö ṙô an ngam Mā Tēv, ngam Tēv Israĕl, Öt keuheūt ap min atra nö el 
ap pīp öt rēhĕn nö keuheūt ap tavī-i nö el ap pilön, hanöng saha ap sakāmö 
hē tī ngam Mā Tēv nö tīntö kumṙah nö i kui ngih tumlat.  
15Kiröönngöre ngaich anga-aṅ ngaich nöng asā ṙô Ēlaicha: ngaich ök tafīösi tö 
ò, tök aṅ patī ò inrē, nö ṙōl sumkam kūö nö nyā.  
16Öt keuheūt ök atra el pīp, öt rēhĕn nö heuheūt ök tavī-i el pilön, sā ngam ṙô 
ngam Mā Tēv, ngam ṙô ò nö in Ēlaicha.  
17Ngaich ngö inlahen angū-ö unôichrit në tö ök nyīö kikōnyö kūön ök kikānö 
ök töpatī-iv tök patī, nö vahav; aṙū-angen anga-aṅ tökūö ök invah, lökten ò 
nö öt ōtre unhômö.  

18Ngö ṙô ngaich anga-aṅ tö Ēlaicha, Ō më-eṅ tarik ngam Tēv, sitih inlahen 
öich vö in meh? Tö meh yih ngaich in chu öm hōten chu fē-ĕlre tö tökööl re, 
ngaich fëlngö ngam kūön chu kikōnyö inrē? 
19Ngö ṙô ngaich anga-aṅ tö ò, Kētap kūönre man kikōnyö in chu. Kē an 
ngaich Ĕlaicha nö ṙā-ang in ò, ngaich kēlen ò nö el ök urôhò, ök chūök ò, 
haṙōlngen ò ngaich nö el ök chamamre.  
20Ngaich ngö ṙô anga-aṅ nö im Mā Tēv, Ō Mā Tēv, Tēv chu, kētö tötlöök öm 
inrē i kui ngòh tafīösi ngòh chūök chu iyöng rahëchtaṙen, i finëlngö ngòh 
kūön ò kikōnyö?  
21Hateutngöre ngaich anga-aṅ nö lūöi heuh nö ik nyīö ngaich ngö ṙô nö 
havëkö ngam Mā Tēv, Ō Mā Tēv, Tēv chu, vë-ekūö meh chin hökngen ngih 
nômö ngòh nyīö nö yih nö hēk nö in ò.  
22Hang ṙô Ĕlaicha ngaich ngam Mā Tēv; yih ngaich ngam nômö ngam nyīö nö 
hēk nö in ò, aṅlö ngaich anga-aṅ.  
23Kē ök nyīö ngaich ang Ĕlaicha, ngaich kēten ò nö el patī nö ṙā-ang el ök 
urôhò, ngaich kēten ò, nö el pati nö nö ṙā-ang el ök urôhò, ngaich kēten ò, nö 
in ök yöng ò kinānö ngö ṙô ngaich ang Elaicha, Yĕh meuk, aṅ an ngam kūön 
meh kikōnyö.  
24Ngaich ngö ṙô ök kikānö tö Ĕlaicha, Ngaich chin akahalōn tö meh öm tarik 
ngam Tēv, tö ngam ṙô ngam Mā Tēv inrē elvāng meh nö kanô-en.  

1 Rācha 18 

Ělaicha Tö Yik Prôfět Pē-al (Pāal) 

1Ngö inlahen angū-ö ngaich unôichrit töṙōl sakāmö, ök ṙô ngam Mā Tēv nö 
yih nö in Ĕlaicha, im linūöyö samyeūheu, nö ngö ṙô, Kuṙòh, hameuktöre man 
in Ahap; ngaich chin min tīntö kumṙah i kui ngam tumlat. 
2Kiröönngöre ngaich Ĕlaicha nö hameuktöre nö in Ahap. Kalēḵ ök inyāichö 
nö i Samarīā.  
3Havëten Opĕtia ngaich ang Ahap, ök mākūö yik aṅ patī. (Töpa-ekūö ök 
Opĕtīa tö ngam Mā Tēv;  

4Pò e nö ngö inlahen, hē Yēsīpel nö fëlngö yik pròfĕt ngam Mā Tēv ngaich 
ang Opĕtiā nö hēngòng kahë tö yik pròfĕt ngaich hayunngen cha nö kö taneui 
anāi nö el töhĕng kinluhu, ngaich ha-aṅlen cha ha-ôkö cha inrē tö mak).  
5Ngö ṙô ngaich Ahap tö Opĕtiā, Kuṙòh keuheūt ngam panam man 
kiröönngöre, söl i nup töpöklö mak, i nup kun töhëm mak inrē: amahtuṙen in 
min kôtökūö tö kiyôp hòṅ në kōra köttö inrē nö yöölen nö aṅ, hòṅ hī öt 
yëngen tö në töṙeūla.  
6Ngaich lökten cha-a nö kaich ngam panam nö i hôi cha nö keuheūt talöököre 
nö in e: hēngö talöökö ang Ahap nö kahngenre, tahëngö talöökö ang Opĕtiā 
nö kahngenre.  
7Ngaich hē Opĕtiā nö el talöökö, yĕh meuk, meuk kūö ò ngaich Ĕlaicha; 
akahakūö ngaich anga-aṅ tö ò, ngaich afukngöre, nö ngö ṙô, Më-eṅ ömeh, mā 
chu Ĕlaicha?  
8Ngaich sapṙô ò anga-aṅ, chū-ö chini: kuṙòh, vë-eny nang ap māre man, yĕh 
meuk, Ĕlaicha ön ngòh ihih.  
9Ngö ṙô ngaich anga-aṅ, Ip yòh öich köölö fālen, töp lökten meh hòṅ kēten 
ngòh tarik re nö eltī Ahap öich töfëli?  
10Sā ngam Mā Tēv nö tö-aṅ ngam Tēv meh, öt pumnāmuvö tarik hēk öt 
pūlnguvö öp töt chūök tinīnngö chamöhö meh töp mā chu: ngaich hē cha nö 
ngö ṙô, Öt ihih ökuh, chūöku ṙô ngaich anga-aṅ nö ip pūlngö pumnāmö tarik 
inrē, tö cha nö öt kôtökūö tö meh.  
11Ngö ṙô man yĕh ngaich töngamuh, Kuṙòh, vë-eny nang ap mā re man yĕh 
meuk, ihih an Ĕlaicha.  
12Ngaich ngö inlahen min angū-ö tö chu min höng feushë ṙā-ang in meh, 
ngaich min öp ma-alaha aṅ im Mā Tēv nö kēngen meh öm yô-òv kū-ö öt 
akahalōn chū-ö; ngaich yē chu min yih vë-eny nang Ahap, ngaich öt kôtökūö 
anga-aṅ tö meh, ngaich fëlngen chu min anga-aṅ: tö löktökūö nyinī-öṅre pöri 
ngòh tarik meh nö tö pa-ekūö tö ngam Mā Tēv.  

13Öt vënyu ök tī chu nö i ngam Mā chu hē Yēsipel nö fëlngö yik pròfĕt ngam 
Mā Tēv, tö tī chu hēngòng hayunngö tö tarik yip pròfĕt ngam Mā Tēv nö kö 
taneui anāi el töhĕng kinluhu ngaich ha-aṅlen cha ha-ôkö cha inrē tö mak? 
14Ngaich man yih ngö ṙô töngamuh, Kuṙòh, vë-eny nang ap mā re man, yĕh 
meuk, ihih ap Ĕlaicha: ngaich fëlngen chu min anga-aṅ.  
15Ngaich ang Ĕlaicha nö ngö ṙô, Sā ngam Mā Tēv yip tömaṙôngö nö tö-aṅ, 
ngam tö-aṅ-haṅvkūö tö chu sökhaka, kô-en chin min hameuktöre in ò tö 
taheui. 
16Lökten Opētia nö kiröönngöre nö höngkūö Ahap, ngaich vë-eny nang ò: 
kiröönngöre ngaich Ahap nö meukkūö Ĕlaicha.  
17Ngaich ngö inlahen angū-ö, hē Ahap nö meūkö Ĕlaicha, ngö ṙô ngaich Ahap 
tö ò, Më-eṅ ömeh, mahakihten Israĕl?  
18Ngö ṙô ngaich anga-aṅ nö sap ṙô, Hö-ö chin chū-ö hakihten Israĕl; tön më-
eṅ man, tö yip aṅ patī yöng meh inrē, pò yīö ṙāngö në chöngö ngam Mā Tēv, 
ngaich më-eṅ tömrit Pē-al. 
19Lökten yĕh töngamuh tīnngö mahamūl yip aṅ Israĕl nö in chu nö ṙòkhöre i 
kui ap rôngö Kārmel, tö yip pròfĕt Pē-al inrē yip töfënòng taneui anāi, yip 
pròfĕt Asēra inrē töfënòng yip nyamā-aṅvkūö nö el mīs Yēsīpel.  
20Lökten Ahap nö tīnhanga nö in yik kūön Israĕl nö ṙòkhöre, nö ip rôngö 
Kārmel.  
21Haröhtöre ngaich Ĕlaicha nö yihtöre nö in yik tarik, ngaich ngö ṙô, I ṙô-òten 
öi sökngöre ihôi në tönët ṙinātö ellōn? Yē ngam Mā Tēv nö Tēv, tömrit ò; yĕn 
Pē-al pöri ngaich tömrit ò yĕh. Ngaich öt hĕng höiny milôhò yik tarik nö 
sapṙô ò.  
22Ngö ṙô ngaich ang Ĕlaicha tö yik tarik, Höng humĕng tit tak chin chū-ö, tö 
ōtren pròfĕt ngam Mā Tēv; fënòng taneui anāi pöri më tarik pròfĕt Pē-al.  
23Lökten hökngen cha yēḵ nö nët nòng tī tö kōiny nuā ihih; hökngen cha inrē 
nö atöllö kōiny nuā re hĕng nòng, rökan inrē nö pinyënyö, ṙāten ò ngaich nö 

i kui minë ngòh, un ṙātu elkatòh tö tameūyö: leūch ngam tahëng nòng chū-ö 
min kōiny nuā, ngaich ṙāten ò min i kui minë ngòh, öt ṙātu tameūyö nö 
elkatòh.  
24Havëkö minënyö ngam tēv re yī-ö, ngaich chū-ö havëkö minënyö ngam Mā 
Tēv ngaich öp Tēv min tö aṅtī tö tameūyö nö sapṙô, hökngen ò nö Tēv Anga-
aṅ. Ṙòkhöre ṙô ngaich yik tarik nö ngö ṙô nö sapṙô, töhuveū an angū-ö nö ṙô.  
25Ngö ṙô ngaich Ĕlaicha tö yik pròfĕt Pē-al, Hĕng nòng atöllö yin tö kōiny nuā 
re, leūichan urĕh; tön maṙôngö yin; ngaich havëkö minënyö ngam tēv yīö, uh 
pöri ṙātö tameūyö elkatòh.  
26Ngaich kē ök kōiny nuā cha-a, ngaich havëkö minënyö Pē-al löktökūö 
peuheū söl sakāmö, nö ngö ṙô, Ō Pē-al, sapṙô ih. Hö-ö pöri nö ṙô-òv tö tö 
takööya, öt rēhĕn nö hĕng tak samap ṙô. Kumööyöre cha-a nö ik tahāklö ök 
tövīlöng.  
27Ngaich ngö inlahen angū-ö ik sakāmö, ang Ĕlaicha nö hayëngen cha, nö ngö 
ṙô, Pōitô yin: tön tēv apa; lohten ap nö ṙòngmö chöh ellōn re, hēk inrē 
kiröönngöre nö yô-òv kū-ö, hēk inrē lohten nö marô-òlkūö kinröönngö, hēk 
inrē lohten nö haṙòh, ngaich hòṅ kilanglöng. 
28Pōitô cha-a ngaich nö hū-a, ngaich sā inlāhenre nö kötnyö alahare nö aṅtī 
tö sakū kanöt inrē, hanöng saha nup mahām nö pòpnyi nö ṙā-ang in cha.  
29Ngaich ngö inlahen angū-ö, hē e nö ngaich nö chööḵngö ngam tö kamlö 
sakāmö, ngaich cha-a nö iṙūöhö ṙô nö vë-ekūötēv hanöng saha ngam ṙētak öp 
tökētu tö harap; hö-ö pöri nö tö takööyavö ṙô, öt rēhĕn nö töchumkūöṙenvö.  
30Ngaich ngö ṙô Ĕlaicha tö yik tarik nö ṙòkhöre, Tā-ih haröhtöre yin in chu; 
ngaich ṙòkhöre yik tarik nö yihtöre nö haröhtöre nö in ò. Vītit ök tahāklö 
ngam Mā Tēv anga-aṅ ök tö tiṙöli.  
31Ngaich Ĕlaicha nö nët sīönö kahëtö ihong, sā tumtak miyöngö yik kikōnyö 
kūön Yāköp, ök lööṙö ngam ṙô ngam Mā Tēv, nö ngö, Israĕl öp min minënyö 
meh.  

32Aṅtī tö minë ihong anga-aṅ ngaich nö vīlö ök tahāklö nö minënyö ngam Mā 
Tēv: vī talöökö mak inrē anga-aṅ nö vīnngö nö ik tahāklö nö sā ṙôkö tönët 
kumvôkö kinlaha lumngam kulöl.  
33Hatöök nuk ngòh ngaich anga-aṅ, ngaich rök ök kōiny nuā nö pinyënyö 
ṙāten e ngaich nö i kui nuk ngòh. Ngö ṙô ngaich anga-aṅ, Hatööḵlö aṅ töfën 
pīp tö mak, ngaich ṙöstö e i kui ngam töföngö tökētu, i kui minë ngòh inrē.  
34Ngö ṙô ngaich anga-aṅ, Nëttör heuh tī; ngaich ngatī tī cha-a im innët heuh. 
Ngaich ngö ṙô anga-aṅ, Hēk yin lūöitör heuh; ngaich ngatī tī cha-a im linūöi 
heuh.  
35Hëm ngaich ök mak nö havī ök tahāklö; hatööḵlö ök talöökö mak inrē anga-
aṅ tö mak.  
36Ngaich ngö inlahen angū-ö i ṙētak öp tökētu tö harap, yihtöre ang Ĕlaicha 
ök pròfĕt nö haröhtöre, ngaich ngö ṙô, Ō Mā Tēv, Tēv Aprahām, Isak, Israĕl 
inrē, hökngen e töngamuh nö mikahlōn tö ngam Tēv nö in Israĕl, tö chu inrē 
chū-ö öich tarik meh, tö chu inrē öich ngatī tī tö u i ṙô meh.  
37Hang ṙô chu, Ō Mā Tēv, hòṅ vē tarik nö akahalōn tö meh, Mā Tēv, öm Tēv 
hòṅ meh hēk havan tö ellōn cha.  
38Suktöre ngaich ök tameūyö ngam Mā Tēv, ngaich haṙāpngö ök töföngö 
tökētu, tö nuk ngòh, tö nuk ihong, tök tumlat, ngaich nyôkngökūö tök mat ök 
më-el talöökö mak. 
39Ngaich hē yik tarik nö meūkö e nö ṙòkhöre, fāttökūöre cha-a ngaich nö 
afukngöre: ngö ṙô cha-a ngaich, Ngam Mā Tēv, anga-aṅ An Tēv.  
40Ngaich ngö ṙô ang Ĕlaicha tö cha, Kē më pròfĕt Pē-al; un hĕng hang tak tö 
cha töt kô-òngvah. Ngaich acha-a nö kē-ĕ cha: kēten cha ngaich Ĕlaicha nö i 
Kīsòn, ök kun töhëm mak in e ngaich nö fëlngen cha.  

Keuheūten Ök Nyanôngö 

41Ngö ṙô ngaich Ĕlaicha tö Ahap, Hōklöre man nyā-aṅvkūö òk inrē; tön ṙô 
kumṙah öp umuh töpōyen.  

42Kiröönngöre ngaich Ahap nö nyā òk inrē. Peūlöre ngaich Ĕlaicha nö i kui 
Kārmel; sōnngöre ngaich anga-aṅ nö el tumlat, ahëm tök kūöre nö ihôi nuk 
kui kinmônöre.  
43Ngö ṙô ngaich anga-aṅ tök tarik re, Peūltöre man kuṙòh, ngëichkö lā-el mai. 
Peūlöre ngaich anga-aṅ, ngaich ngëicha, ngaich ngö ṙô Höng hö-övö. Ngaich 
ngö ṙô anga-aṅ, Kiröönngöre man hēk, öm sat van.  
44Ngaich ngö inlahen angū-ö im sinat van, ngö ṙô anga-aṅ, Yĕh meuk, löklö el 
mai ap umuh nö meutlö taṙul, höng sā ṙôktāk eltī tarik. Ngö ṙô ngaich anga-
aṅ, Kuṙòh, ngö ṙô tö Ahap, Halēn ap inröl re man ngaich, öm peūtöre, hòṅ 
ngam kumṙah nö öt asökngen meh.  
45Höng öt rô-òtuṙen ngaich angū-ö, sahlöre kūö ngaich ngam halīöngö tö 
taṙul kuföt inrē, yöng kumṙah ngaich ök umuh. El inröl ngaich Ahap, nö chuh 
Yesrīl.  
46In Ĕlaicha ngam kël ngam Mā Tēv; nyëklö ṙat re ngaich anga-aṅ, ngaich 
urēhĕkūö Ahap nö fal söl ik lökhöt i Yesrīl.  

 1 Rācha 19 

I Kui Rôngö Sīnāi Ang Ělaicha 

1Ngaich ang Ahap nö keuheūtnyöre ṙô nö vë-eny nang Yesīpel tö tī Ĕlaicha, tö 
tī ò inrē nö fëlngö yik pròfĕt nö aṅtī tö fël.  
2Ngaich Yesīpel nö tīnngö vamë-eny nang Ĕlaicha, nö ngö ṙô, Hökngö tī yip 
tēv yēḵ tö chu nö ngatī, hēk möthë inrē, yē chu öt vīten ngam nômö meh nö 
sā nômö ök töhĕng tak tö cha ip huṙöich i tö ngatī ṙētak.  
3Ngaich hē ò nö meūkö e, hōklöre ngaich anga-aṅ, kiröönngöre ngaich pòn 
sōḵ nö kapah, yih ngaich nö i Pīrsīpā, ök panam Yūtā, ṙāngö ök tarik re 
ngaich nö umuh.  
4Kiröönngöre pöri anga-aṅ nö hĕng sumkam röön nö el tönyalnyi, yih ngaich, 
ngaich ūichngöre nö elkatòh ök chunipör chōn ngaich havë-engritre anga-aṅ 
nö hòṅ kapah; ngö ṙô anga-aṅ, Ngāichö tölngö an; Ō Mā Tēv, kēngö ngih 
nômö chu tö ngamuh; tön öt ĕhten chin tö yik yöng re. 

5Ṙōlngöre ngaich anga-aṅ ngaich haṙòh nö elkatòh ök chunipör chōn; ngaich, 
Yĕh meuk, hĕng tak ök ma-ahānga lamūölken ò, ngaich ngö ṙô tö ò, Chōholre 
man nyā-aṅvkūö.  
6Ngëicha ngaich anga-aṅ, Yĕh meuk, hĕng tāk ök pikoh töharāngö i kui ök 
töṙāch ihong, hĕng inrē ök pilön mak. Nyā-aṅvkūö ngaich anga-aṅ òk inrē, 
ṙōlngöre hēk.  
7Yih hēk ngam ma-ahānga aṅ im Mā Tēv im innët heuh, ngaich lūölken ò, nö 
ngö ṙô, Chōholre man nyā-aṅvkūö; tön marô-òlkūö ap kinröönngö meh.  
8Chōholre ngaich anga-aṅ, ngaich nyā òk inrē, kiröönngöre ngaich nö fën 
anāi sumkam fën anāi mitööm nö chuh Hôrep ngam rôngö ngam Tēv nö i 
kumlēḵ ngam nyā-aṅkūöre.  
9Yih ngaich anga-aṅ nö umuh ik töhĕng kinlūhu, ngaich iyöng umuh; ngaich, 
Yĕh meuk, yih ngam ṙô ngam Mā Tēv nö in ò, Ngö ṙô anga-aṅ tö ò, Ĕlaicha, 
suh ap la-en meh ihih?  
10Ngaich ngö ṙô anga-aṅ, Kalē-ĕlōn chin im Mā Tēv, ngam Tēv yip 
tömaṙôngö; pò yip kūön Israĕl nö ṙāngö ngam kinlēḵngô, tiṙölngö nuk 
tahāklö meh, fëlngö yik pròfĕt meh nö aṅtī tö fël: ngaich chin, höng chū-ö 
tītö tö-ōtre; ngaich cha-a nö chöh ngih nômö chu nö hòṅ kēngö e.  
11Ngaich ngö ṙô anga-aṅ, Kuṙòh kiröönngöre man, ngaich söklöre i kui ngam 
rôngö öm i kūö ngam Mā Tēv. Ngaich yĕh meuk, chöḵöng umuh An ngam Mā 
Tēv ngaich min öp tökiröng tökalēḵ kuföt nö lirakngö minë rôngö panyeny 
min minë ihong nö laköl nö i kūö ngam Mā Tēv; hö-ö pöri ngam Mā Tēv nö el 
ngam kuföt: kumyeūnö inrē min unôichrit ngam kuföt hö-ö pöri ngam Mā 
Tēv nö el ngam kumyeūnö: 
12Unôichrit ngam kumyeūnö öp tameūyö; hö-ö pöri ngam Mā Tēv nö im 
tameūyö: unôichrit ngam tameūyö öp töṙēm tökūöṅnö ṙô.  
13Ngaich ngö inlahen angū-ö, hē Ĕlaicha nö hāngö e, haṙungngö kūöre ngaich 
anga-aṅ tök kinṙum re ngaich kunyī-inyre, sökhak ngaich nö i kūö ök 

kinluhu, Ngaich, Yĕh meuk, yihtöre ök ṙô nö in ò, nö ngö ṙô, Ĕlaicha, suāp la-
en meh ihih?  
14Ngaich ngö ṙô anga-aṅ, Kalē-ĕlōn chin im Mā Tēv, ngam Tēv yip 
tömaṙôngö; pò yip kūön Israĕl nö ṙāngö ngam kinlēḵngô meh, fëlngö yik 
pròfĕt meh inrē nö aṅtī tö fël: ngaich chin höng chū-ö tītö tö-ōtre; ngaich cha-
a nö chöh ngih nômö chu nö hòṅ kēngö e.  
15Ngaich ngö ṙô ngam Mā Tēv tö ò, Kuṙòh, havantöre man lök el talöökö öp 
tönyalnyi i Tamāskös: ngaich yē meh yih, hacham el kui Hasaĕl më-eṅ nö 
rācha i kui Siriā, 
16Hacham el kui Yēhū më-eṅ inrē öp kikōnyö kūön Nimsī nö rācha i kui 
Israĕl: hacham el kui Ĕlaisa inrē öp kikōnyö kūön Safāt aṅ Āpĕlmehōtah nö 
pròfĕt nö i chūök meh.  
17Ngaich ngö inlahen min angū-ö, öp töt kô-òngvah min tökūö fël Hasaĕl fëli 
min tö Yēhū: öp töt kô-òngvah min tökūö fël Yēhū fëli min tö Ĕlaisa.  
18Sön min nö sat köṅny yip in Israĕl ṙahātö chu, yip töt samimtö kui kinmônö 
re nö in Pēal, nup minuh inrē töt hamām kūö.  

Invëkö Ělaisā 
(V. 19-21) 

19Kiröönngöre ngaich anga-aṅ nö ṙā-ang umuh, ngaich kôtökūö tö Ĕlaisa ök 
kikōnyö kūön Safāt nö kuköh chūök sāiny, nö holṙen tö nuk tönët sīön nòng 
kōiny nuā nö urēhĕkūö ò, in ök innët sīön nòng anga-aṅ inrē: havāngtöre 
ngaich Ĕlaicha nö in ò ngaich kavaltö ök kinṙum re nö in ò. 
20Ṙāngö nuk kōiny nuā ngaich anga-aṅ, ngaich falrit Ĕlaicha, ngaich ngö ṙô, 
Vë-ekūö meh chin, hökngen chu hāmkūö öp yöng chu kikōnyö töp yöng chu 
kikānö inrē, ngaich min chūö tömrit meh. Ngaich ngö ṙô anga-aṅ tö ò, Kuṙòh, 
havantöre man hēk: sitih tī ṙöng öich taheui tö meh?  
21Havantöre ngaich anga-aṅ nö ṙeū-eung im tinömkörit ò, kē nuk töhĕng 
tahôl ngaich anga-aṅ kōiny nuā, ṙatnyö likeun u ngaich, ngaich sum nuk 
alaha u nö ngòh tö nuk chōn kaneun nuk kōiny nuā, kētö u ngaich nö in yik 

tarik, ngaich nyā-aṅvkūö cha-a. Chōholre ngaich anga-aṅ ngaich kiröönngöre 
nö tömrit Ĕlaicha, ngaich meukṙen ò.  

1 Rācha 20 

Kiyung Lā-al Sīrīa 

1Ngaich Penhatat ök rācha aṅ Sīria nö hamūl yik kumyung nö ṙòkhöre: lūöi 
anāi nët tak yik rācha hol ò, kōra inröl inrē: kiröönngöre ngaich anga-aṅ nö 
havīlen Samariā ngaich lā-al e nö kiyung.  
2Ngaich anga-aṅ nö tīnngö vamënyö nang Ahap ök rācha aṅ Israĕl, nö löö 
elpanam nö ngö ṙô tö ò, Ngö ṙô ap Penhatat,  
3Rupīö chu nup rupīö meh humlum chu inrē nup humlum meh: pīhö chu yip 
pīhö meh kūön chu inrē yip kūön meh, chū-ö chu inrē yip tölngö tövai.  
4Ngaich ngö ṙô ök rācha aṅ Israĕl nö sapṙô, Mā chu, Ō rācha, ngaich an nö sā 
ngam ṙô meh; më-en meh chin chū-ö, ṙòkhöre nup in chu inrē.  
5Hēk yik vamënyö nang ò nö yih, nö ngö ṙô, Ngö ṙô ap Penhatat, kô-en chin 
tīnhöti in meh, öich ngö ṙô, Kētö nup rupīö re man in chu, tö nup humlum 
meh, tö yip pīhö meh, tö yip kūön meh inrē;  
6Tīntö yip tarik re pöri chū-ö min in meh huṙöich i tö ngatī ṙētak ngaich cha-
a min, nö kiluh el patī meh, el patī yip tarik meh inrē: ngaich ngö inlahen 
angū-ö min, tö nup maheuṅk cha min tövai, ngaich kē-ĕ u cha-a nö eltī re, 
ngaich kēngö u.  
7Havëtö yik mā panam ngaich ngam rācha aṅ Israĕl, ngaich ngö ṙô, Vë-ekūö 
yīö chin, mikahngen e, hòṅ yīö meuk ngòh tarik nö chöhlö töchōich: pò ò yih 
nö tīntö kamë-eṅre yip pīhö chu nö in chu, tö yip kūön chu, tö nup rupīö chu, 
tö nup humlum chu inrē; öt hĕng sinôngen ò tö chu.  
8Ngaich ṙòkhöre yik mā tö yik tarik inrē nö ngö ṙô tö ò, Uh man hang, um 
rēhĕn hōḵ.  
9Lökten anga-aṅ nö ngö ṙô tö yik samömtö ṙô aṅ in Penhatat, Vënyö nang ap 
mā chu ap rācha, kēkö kaha nup ṙô meh chin min nö ṙòkhöre nuk tö söömtu 

nö ngaich nö in ngòh tarik meh: hö-ö pöri öich kēkö kaha ngih. Kiröönngöre 
ngaich yik samöömtö ṙô, ngaich kumtö ngih ṙô nö hēk nö in ò. 
10Ngaich Penhatat nö ngö ṙô nö söömhöti nö in ò, Ngatī tī yip yēḵ tēv nö in 
chu, hēk mötlö inrē, yĕn kô-òre min öp tumlat Samariā nö in vē tarik hol chu 
nö kö hĕng më-eltī-i.  
11Ngaich ök rācha aṅ Israĕl nö ngö ṙô nö sap ṙô, Vë-eny nang ò, Uh ap yēḵ öp 
mahamöplö lanakre nö in re nö eū-eure, nö sā ò ngam lamuhngö e nö in re.  
12Ngaich ngö inlahen angū-ö, hē Penhatat nö hang ngih tö söömtu ṙô, hē ò nö 
ka-eūt, anga-aṅ tö yik rācha inrē, nö el nuk inrūkui, ngö ṙô anga-aṅ tö yik 
tarik re, Hatöököre yin. Hatöököre cha-a ngaich nö lā-al ngam elpanam.  
13Ngaich, yĕh meuk, yih ön ngòh pròfĕt hĕng tak nö haröhtöre nö in Ahap ök 
rācha aṅ Israĕl, nö ngö ṙô, Ngö ṙô An ngam Mā Tēv. Ngaich öm meuk ṙôngö 
vē tömaṙôngö nö ṙòkhöre? Yĕh meuk kēten cha chin min eltī meh; ngaich 
akahalōn min më-eṅ tö chu öich Mā Tēv.  
14Ngaich ngö ṙô Ahap, Lökten in chīö? Ngaich ngö ṙô anga-aṅ, Ngö ṙô An 
ngam Mā Tēv, Lökten in yip ṙāl tarik aṅ in yip kūön rācha i në panam. 
Ngaich ngö ṙô anga-aṅ, Chīö ap min mu-urĕh tö tī nö im kinyūngö? Më-eṅ, 
ngö anga-aṅ nö sap ṙô.  
15Hamūl yik ṙāl tarik ngaich anga-aṅ aṅ in yip kūön rācha minë panam, 
ngaich cha-a nö nëtòng lūöi anāi nët: unôichrit cha anga-aṅ nö hamūl yik 
tarik nö ṙòkhöre, yik kūön aṅ Israĕl nö ṙòkhöre, nö sat köṅny.  
16Kunyī-inyre cha-a ngaich tö sakāmö. Mihiyōyöre pöri Penhatat nö ka-ēut nö 
el nuk inrūkui, anga-aṅ tö yik rācha, yik tölūöi anāi nët tak rācha yik 
hamòlṙen ò.  
17Urēhnyi nö kunyī-inre yik ṙāl tarik aṅ in yik kun rācha aṅ i minë panam; 
tīnnyö kumnyī-inyre ngaich Penhatat, ngö ṙô cha-a ngaich nö vë-eny nang ò, 
Tarik yip umuh kumnyī-inyre nö ṙā-ang Samariā. 
18Ngö ṙô ngaich anga-aṅ, Yē cha nö kunyī-inyre nö i lanāmö, kē-ĕ cha nöng 
aṅ; hēk yē cha nö kunyī-inyre nö i kinyūngö, kē-ĕ cha nöng aṅ.  

19Kunyī-inyre vē ngaich nö ṙā-ang elpanam, yik ṙāl tarik aṅ in yik kun rācha 
aṅ minë panam, tö yik kumyung tamömrit cha.  
20Ngaich cha-a nö kö fëlngö lā-al re; falngöre ngaich yik aṅ Sīriā, lū-u cha 
ngaich Israĕl: ngaich ang Penhatat ök rācha aṅ Sīriā nö öt kô-òngvah i uk ök 
kōra nö holtö yik tarik mī-i uk kōra.  
21Kumyī-inyre ngaich ök rācha aṅ Israĕl, ngaich kiyung nuk kōra tö nuk inröl, 
fëlngö yik aṅ Siriā inrē nö pōihangvah tī.  
22Yihtöre ngaich ök pròfĕt nö haröhtöre nö ik rācha aṅ Israĕl, ngaich ngö ṙô 
tö ò, Kuṙòh hangë-el alahare man, mikahang e inrē, ngëichkö e inrē ngam tī 
meh: tön ip invantö ngih samyeūheu ap min rācha aṅ Sīriā nö yih nö lā-al 
meh.  

Innëtheuh Sīrīa Nö Kiyung 

23Ngaich yik tarik ök rācha aṅ Sīriā nö ngö ṙô tö ò, Tēv aṅ kui rung an kòl 
ngam tēv cha; lökten cha nö kalēḵ tö hī: tā-a pöri töi kiyūngö cha i tö ṙā-akūö 
panam, öthō ayī-ö min öt kalēḵ tö cha.  
24Ngö inlahen tī man yĕh; kēngö yip rācha, nö kö ṙā-ang i chūök re, ngaich 
ṙātö yip yöngṙen nö i chūök cha:  
25Ngaich kaheuk yip kumyung më-eṅ in re nö sā yip kumyung yanëngen meh 
ngaich, kōra sā tum nòng kōra inröl sā tum nòng inröl: töi kiyung lā-al cha el 
törā-akūö panam, öt hōḵ in min öt kalēḵ tö cha. Ngaich anga-aṅ nö hang ṙô 
cha, ngaich ngatī tī.  
26Ngaich ngö inlahen angū-ö im invanrit ngam samyeūheu, ang Penhatat nö 
hamūl yik aṅ Sīriā, ngaich chuh Efek, nö kiyung nö lā-al Israĕl. 
27Hamūlöre ngaich yik kūön Israĕl, halēnö nyā-aṅkūö inrē, kiröönngöre 
ngaich nö lā-al cha: iyöngtöre ngaich yik kūön Israĕl nö lā kūö cha nöng sā tö 
nët kiteūm kun pököre; tööḵlö pöri ngam panam tö yik aṅ Sīriā. 
28Yihtöre ngaich ök tarik ngam Tēv nö haröhtöre ngaich vë-ekūö ök rācha aṅ 
Israĕl, nö ngö ṙô, Ngö ṙô An ngam Mā Tēv, Kūö yip Sīriā nö ngö ṙô, tēv yip aṅ 
kui rung an ngam Mā Tēv, hö-ö pöri anga-aṅ nö tēv aṅ el achāṙö; lökten chin 

min kēten vē tömaṙôngö nö eltī meh nö ṙòkhöre, hòṅ yīö min akahalōn tö 
chu, öich chū-ö Mā Tēv.  
29Iyöngtöre cha-a ngaich nö lā-alre nö sat sumkam. Ngaich ngö inlahen angū-
ö, im sinātö sakāmö ngam kinyūngö nö rultenre; ngaich yik kūön Israĕl nö 
fëlngö yik aṅ Sīriā hēngòng köṅny i töhĕng sakāmö yik kumröön kumyung,  
30Falngöre pöri nö i Efek nö elpanam yik chööḵṙen: ngaich ök kinlōngö nö 
fukkui yik tönët anāi sat köṅny tarik tö-ōtren. Falngöre inrē Penhatat, ngaich 
kuhēthötre nö el panam, nö el ök lātuhēt takô urôhò.  
31Ngaich ngö ṙô yik tarik ò tö ò, Yĕh meuk, hang vē rācha in aṅ patī Israĕl nö 
tö-aṙē-ĕlōn tö rācha: vë-ekūö meh, tā-a töi fūmṙat re tö sāk, aṅ el kui tö pisik 
inrē, ngaich kunyī-inyre ip rācha aṅ Israĕl: amahtenvö öp min nö hayöölen 
nômö meh.  
32Lökten cha nö fūmṙat re tö sāk, tumchöklö kui re inrē tö pisik, nö yih nö ik 
rācha aṅ Israĕl, nö ngö ṙô, Ngö ṙô ap tarik meh Penhatat, Vë-ekūö meh chin, 
hökngen chu aṅ. Ngaich ngö ṙô anga-aṅ, Ṙòngmö aṅ apa? Hol chu apa.  
33Ngaich yik tarik nö hol tö huneū-enre nö meukngen e, ngaich höngöre töp 
ṙô ò yĕn ellōn ò; ngaich ngö ṙô cha-a, Ap hol meh ap Penhatat. Ngaich ngö ṙô 
anga-aṅ, Kuṙòh, kēten ò yĕn. Yihtöre ngaich Penhatat nö in ò; ngaich hōten ò 
anga-aṅ nö yôklö nö el inröl.  
34Ngaich Penhatat nö ngö ṙô tö ò, Hòṅ havan tö nup elpanam chin nup kahë 
ök yöng chu nö in ök yöng meh; vī talöököre pömchö i Tamaskös, sā vahī ök 
yöng chu nö i Samariā. Ngö ṙô ang Ahap, Ngaich chū-ö inrē hökngen meh 
kiröönngöre kum tö ngih kinlēḵngô. Lökten ò nö vī kinlēḵngô nö in ò, ngaich 
hökngen ò nö kiröönngöre.  

Öthakôlò Ahap Ök Prôfět 

35Ngaich hĕng tak ök tarik aṅ in yik kūön yik pròfĕt tö ngö ṙô tök holre 
lökten i ṙô ngam Mā Tēv, Fëlö chu man, vë-ekūö meh chin. Ngaich sōḵ ök 
tarik nö fëlan.  

36Ngaich ngö ṙô anga-aṅ tö ò, Pò meh öt hang ṙô ngam Mā Tēv, Yĕh meuk, 
höng feushë man min ṙā-ang in chu ngaich hĕng nòng min öp lāyön kamāpö 
meh. Ilööṙen ngaich hē ò, hĕng nòng ngaich ök lāyön tökôtökūö tö ò, kapaha 
kūö ngaich tö ò nö kāpan.  
37Ngaich kôtökūö anga-aṅ tök tahëng tarik, ngaich ngö ṙô, Fëlö chu man, vë-
ekūö meh chin. Fëlan ngaich ök tarik, fëlan nöng hanyahken ò.  
38Lökten ök pròfĕt nö kiröönngöre ngaich el talöökö nö hökkö ök rācha, 
harīkngenre tök vanönkui ò nö asöltu nö rung mat ò.  
39Ngaich hē ò ök rācha nö chöö-öng umuh hūken ök rācha ngaich anga-aṅ: 
nö ngö ṙô, Chuh ellōn ök kinyūngö ön ngòh tarik meh; ngaich, Yĕh meuk, 
hĕng tak ök tarik kamānngöre, ngaich hĕng tak kahëti tö tarik nö in chu, 
ngaich ngö ṙô, Haköpken ngòh tarik: yĕn yô-òv lökngen min anga-aṅ nö 
chatngen, ngaich ap nômö meh min ṙënngen öp nômö ò, hēk inrē më-eṅ min 
tī tö rupīö hĕng kinlaha. 
40Ngaich kūö ngòh tarik meh nö lūöchlen nö ihih umu-aṅ inrē, kiröönngöre 
ngaich anga-aṅ. Ngaich ngö ṙô ök rācha aṅ Israĕl tö ò, Ngatī an min ngam 
inkaha fālen tö meh; ngaich man huveū-eu tī tö e.  
41Ṙòngngö ök vanön kui re ngaich anga-aṅ nö ṙā-ang i mat ò, nö kurāten; 
akahakūö ngaich ök rācha aṅ Israĕl tö ò nö aṅ in yik pròfĕt.  
42Ngö ṙô ngaich anga-aṅ tö ò, Ngö ṙô An ngam Mā Tēv, Pò meh ṙāngö ök 
tarik nö ṙā-ang eltī meh ök töhōtu finëlngö tö chu, lökten ap min nômö meh 
nö kiröönngöre nö ṙënngen nômö ò, yip tarik meh inrē nö ṙënngen yip tarik 
ò.  
43Chuh patī re ngaich ök rācha aṅ Israĕl nö haṙivlōn kunyahalōn inrē ngaich 
yih nö i Samarīa.  

1 Rācha 21 

Panò-òṅ Vāin Nëpòt 

1Ngaich ngö inlahen angū-ö unôichrit në tök aṅ Yesrīl ang Nëpòt nö hēngö 
panô-òṅ, tök panô-òṅ vāin, ök i Yesrīl, röhta nö i patī ök rācha Ahap ök aṅ 
Samariā.  
2Vë-ekūö Nëpòt ang Ahap, nö ngö ṙô, Kētö öp panô-òṅ vāin re man in chu, 
hòṅ chu öich panô-òṅvö tö e nö chūök nup chōn töng hĕng samyeūheu nö aṅ 
tön röhta ap nö i patī chu; ngaich chū-ö min kē-ĕkūö meh tö ṙënngen e tö tö-
ĕhten tö e panô-òṅ vāin: hēk inrē, yē e nö tölöök nö lōn meh, ngaich chū-ö 
min kētö ṙāi e tö rupīö.  
3Ngaich ngö ṙô Nëpòt tö Ahap, Sōten chu an ngam Mā Tēv öich kētö amin yip 
muvöhngöre nö in meh. 
4Yih ngaich Ahap nö i patī re nö haṙivölōn kunyahalōn inrē tökūö ök ṙô 
Nëpòt ök aṅ Yesrīl nö vë-ekūö ò: pòn ngö ṙô anga-aṅ, Öt hòṅ kē-ĕkūö meh 
chin tö amin yik muvöhngöre. Ṙōlngöre ngaich anga-aṅ nö el chaman re nö 
hapungngö kūö re, ngaich sōḵ nö nyā-aṅvkūö.  
5Yihtöre pöri ök pīhö ò Yesīpel nö in ò, ngaich ngö ṙô tö ò, Kūöyòh öm ngatī 
miṙivlōn, öm öt hòṅ nyā-aṅvkūö?  
6Pò chu vë-ekūö Nëpòt öp aṅ Yesrīl, öich ngö ṙô tö ò, Kētö ap panô-òṅ vāin re 
man in chu nö ṙāi tö rupīö; hēk inrē, yē meh hō-o lōn tö e, kētö tahëng panô-
òṅ vāin chū-ö min in meh nö ṙënngen e: ngaich ngö ṙô anga-aṅ nö sapṙô, Hö-
ö chin hòṅ kē-ĕkūö meh tö ngam panô-òṅ vāin chu.  
7Ngaich ngö ṙô tö ò ang Yesīpel ök pīhö ò, Më-eṅ öm töngamuh mahayöng 
ngih pūlngö Israĕl? Chōholre man, öm nyā-aṅvkūö, hökngen ngam ellōn meh 
nö ṙāmölōn: kētöp panô-òṅ vāin Nëpòt chin min öp aṅ Yesrīl nö in meh.  
8Kūich līpöre ngaich anga-aṅ nö i minënyö Ahap hapanngö kūö e ngaich tö 
ök kintāntö minënyö ò, ngaich söömngö nuk līpöre nö in yik mā in yik 
tötulöngö minā-aṅ inrē yik im elpanam ò, in yik holtöṙah Nëpòt inrē.  
9Ngö tī anga-aṅ nö kūich mat nuk līpöre; Ahangkö öp inhīkö yin, ngaich ha-
ūichlen Nëpòt nö lātulöng nö in yik tarik:  

10Nët tak asöklö tö tarik, tö kūön sāṙen, nö i kūö ò, hökngen cha nö ngö ṙô nö 
sūöichkö fālen ò, Ötlēkôre man tö ngam Tēv tö ngam rācha inrē. Ngaich 
chātnyen ò pöichö elkahôyö, kulehan, hòṅ ò nö kapah.  
11Ngaich yik tarik aṅ ngam elpanam ò, yik mā yik tökiröngö minā-aṅ inrē nö 
iyöng elpanam ò, nö ngaich nö asā ök tösöömtu nö in cha tö Yesīpel, Nö sā 
kinūchö u nö i mat nuk līpöre nuk sahöömngö ò nö in cha.  
12Ahangkö inhīkö ngaich cha-a, ngaich ha-ūichlen Nëpòt nö lātulöng nö in 
yik tarik.  
13Nak tönët tak inrē tarik, nak kūön sāṙen, kuhēthötre ngaich ūichhaka nö i 
kūö ò: ngaich nak tarik sāṙen nö sūöichkö fālen Nëpòt, nö i kūö yik tarik, nö 
ngö ṙô, Ötlēkôre an Nëpòt tö ngam Tēv töp rācha inrē. Ngaich cha-a nö 
chātngen ò nö lā uk ök elpanam, kulehan ngaich nö aṅtī tö ihong, ngaich 
kapah anga-aṅ.  
14Söömngö ṙô cha-a ngaich nö in Yesīpel, nö ngö ṙô, Kulehe ök Nëpòt nö 
ngaich, ngaich ök nö kapah.  
15Ngaich ngö inlahen angū-ö hē Yesipel nö hāngö Nëpòt nö kulehe, tö ò inrē 
nö ngaich nö kapah, ngö ṙô ngaich Yesipel tö Ahap, Chōholre man, Kē ap 
panô-òṅ vāin Nëpòt nö amin meh öp aṅ Yesrīl, öp sinôngen meh tö ò nö kētu 
nö in meh nö ṙāitö rupīö: tön öt aṅ ök nö ngaich Nëpòt, pòn kapah. 
16Ngaich ngö inlahen angū-ö, hē Ahap nö hāngö Nëpòt nö kapah, chōholre 
ngaich Ahap nö kiröönngöre nö chuh ik panô-òṅ vāin Nëpòt ök aṅ Yesrīl nö 
kē-ĕ e nö amin ò.  
17Ngaich yih ngam ṙô ngam Mā Tēv nö in Ĕlaicha ök aṅ Tispeh nö ngö ṙô, 
18Chōholre man, kiröönngöre höngkūö Ahap öp rācha aṅ Israĕl, öp mī-iyöng 
Samariā: yĕh meuk, el öp panô-òṅ vāin Nēpòt ap, chuh in e ap nö 
kiröönngöre nö kē-ĕ e nö aminre.  
19Vë-ekūö ò pömchö, ngöṙô, Ngö ṙô An ngam Mā Tēv, Ngaich tī ömeh 
kumpah, öm kē amin re inrē? Vë-ekūö ò pömchö, ngö ṙô, Ngö ṙô An ngam 

Mā Tēv, Ip chūök nup am nö kurak mahām Nëpòt in e min nup am nö kurak 
mahām meh öm më-eṅ takô-en.  
20Ngaich ngö ṙô Ahap tö Ĕlaicha, Kôtökūö öm tö chu, Ō më-eṅ tökunyaha 
elmat tö chu? Ngaich sap ṙô ò anga-aṅ, Kôtökūö chin tö meh: pò meh 
inyihngöre öm la-evṙen tö tötlöök i kūö ngam Mā Tēv.  
21Yĕh meuk, kētö kui meh chin min tö tötlöök, ahatngö tī re chin min öich 
fòhngen meh, rökngen nyīö chin min kikōnyö nö ṙā-ang i patī Ahap, anga-aṅ 
öp tö-öpikūö, anga-aṅ inrē öp töṙā-ayö nö elkahôyö in Israĕl;  
22Ngaich vīten ngam patī meh chū-ö min nö sā ök patī Yērōpoām ök kikōnyö 
kūön Nëpòt, sā ök patī Pē-asā inrē ök kikōnyö kūön Ahīcha, kūö ngam 
inrunnyö lanīnö chu, ngam tī meh harūnö chu öich līn, ngaich inrē öm vīten 
Israĕl nö köölö fālen.  
23Ngö ṙô inrē ngam Mā Tēv nö vë-ekūö Yesīpel, Kāngen Yesīpel nup min am 
nö in öp lanaklö i Yesrīl.  
24Anga-aṅ öp tökapah aṅ in Ahap nö elpanam kā-ayö min tö am; anga-aṅ öp 
tökapah nö elkahôyö kā-ayö min tö aṅ el kuföt chehechōn.  
25(Hö-ö pöri nö hĕng tak tö sā Ahap, ök mī-inyihngöre nö la-evṙen tö tötlöök 
nö i kūö ngam Mā Tēv öp töharuhlöng ellōn tök pīhö ò Yēsipel. 
26Ngaich anga-aṅ inrē nö yahlen nö tömrit ngam sin-òkkūö vinë-eṅkūö 
insātēv nö sā yip aṅ Amôr, yik tö-ahōṙi tö ngam Mā Tēv nö ṙā-ang i kūö yik 
Israĕl.) 
27Ngaich ngö inlahen angū-ö, hē Ahap nö hang nuk ṙô, tikaichngö inyutre 
ngaich anga-aṅ, ngaich kahumlö alahare tö sāk, ahik inrē, hulalhak inrē nö el 
sāk, ṙēmöröön inrē nö kiröönngöre.  
28Yih ngaich ngam ṙô ngam Mā Tēv nö in Ĕlaicha ök aṅ Tispeh, nö ngö ṙô,  
29Meūkö Ahap ömeh nö hayāichngöre nö i kūö chu? Pò ò nö hayāichngöre nö 
i kūö chu, hö-ö chin min kētö ngih tötlöök i në sakāmö ò: kētö ngih tötlöök 
pöri min chū-ö i kui öp patī ò i hē sakāmö ap kūön ò kikōnyö.  

1 Rācha 22 

Ṙô Pròfĕt Mikayā Nö In Ahap 
(2 Kinṙöt 18.2-27) 

1Lūöihöre samyeūheu cha-a nö öt kiyung tö aṅ Samariā Israĕl inrē. 
2Ngaich ngö inlahen angū-ö in linūöyö samyeūheu, ang Yēhosafāt ök rācha 
aṅ Yūtā nö yih nö ik rācha aṅ Israĕl.  
3Ngö ṙô ök rācha aṅ Israĕl tö yik tarik re, Akahalōn öyih tö Ramòtkilīöt nö 
panam hī, ngaich ayī-ö höng ngöh öt halöinyköre, öi öt kē-ĕ e ṙā-ang eltī öp 
rācha aṅ Sīriā?  
4Ngö ṙô anga-aṅ ngaich tö Yēhōsafāt, Hō ömeh in chu kiyung i Ramòtkilīöt? 
Ngaich ngö ṙô ang Yēhosafāt tök rācha aṅ Israĕl, Sā meh chin chū-ö, sā tarik 
meh yip tarik chu, sā kōra meh nup kōra chu.  
5Ngaich ngö ṙô Yēhōsafāt tök rācha aṅ Israĕl, Vë-ekūö meh chin hatöntöre 
man yĕh i ṙô ngam Mā Tēv tötaheui.  
6Hamūltö yik pròfĕt ngaich ök rācha aṅ Israĕl, fënòng tum tak yik tarik 
ngaich ngö ṙô tö cha, Kiröönngöre öichu kiyung lā-al Ramòtkilīöt, hēk höng 
ṙāpöre öichu? Ngaich ngö ṙô cha-a, Kuṙòh kiröönngöre; tön kēten e An min 
ngam Mā Tēv nö eltī ngam rācha.  
7Ngö ṙô pöri Yēhōsafāt, Öt ihīhivö hòng pròfĕt ngam Mā Tēv, hòṅ hī 
hatöntöre in ò?  
8Ngaich ngö ṙô ök rācha aṅ Israĕl tö Yēhōsafāt, Hĕng tit tak öp tarik öp löktô 
hī öre hatönre im Mā Tēv, ang Mikāya kikōnyö kūön Imlah: surīkhen ò pöri 
chū-ö; pò ò nö ötlöököṙô nö in chu, höng töchōich. Ngaich ngö ṙô ang 
Yēhōsafāt, Uh an yēḵ ngam rācha nö ngatī ṙô.  
9Ngaich ök rācha aṅ Israĕl nö hĕng tak havëti tö kumkantöre, ngaich ngö ṙô, 
Kā-eūyen man kē-ĕren Mikayā öp kikōnyö kūön Imlah,  
10Kö ūichhak nak rācha nö el kantēra re tök rācha aṅ Israĕl tök rācha inrē aṅ 
Yūtā, hayūtöre tö inyutre nö rācha nö elkahôyö i lökhöt i kūö öp inkūp i 
Samariā; ngaich ṙòkhöre yik pròfĕt nö ṙô-òv nö i kūö cha.  

11Ngaich ang Sētikiā ök kikōnyö kūön Kēnā-anā nö vī sinrōl re tö vët, ngaich 
ngö ṙô, Ngö ṙô An ngam Mā Tēv, Aṅtī tö në man min singngö yip aṅ Sīriā, 
hanöng saha cha nö hatngö.  
12Ngatī ṙô yik pròfĕt nö ṙòkhöre, nö ngö ṙô, Kuṙòh chuh Ramòtkilīöt yin, öi 
mihôiṅ: pò ngam Mā Tēv nö kēten e min nö eltī ngam rācha.  
13Ngaich ök tanīnöṙô ök kumröönngöre nö havëken Mikayā nö vë-ekūö ò, nö 
ngö ṙô, Yĕh meuk löök nup ṙô yik pròfĕt nö in öp rācha nöng hĕng nö ṙô 
töhĕng tak: ngatī ṙô pömchö yēḵ më-eṅ, Vë-ekūö meh chin, öm sā ṙô öp 
töhĕng tak tö cha, öm löökö ṙô.  
14Ngö ṙô ngaich ang Mikayā, Sā ngam Mā Tēv nö tö-aṅ, öp töng ṙô ngam Mā 
Tēv tö chu, angū-ö min ṙô.  
15Hē ò ngaich nö yih nö in ök rācha ngö ṙô ngaich ök rācha tö ò, Mikayā, 
kiröönngöre öyih kiyung lā-al Ramòtkilīöt, hēk höng ṙāpöre öyih? Sapṙô ò 
ngaich anga-aṅ nö ngö, Kuṙòh kiröönngöre yin, öi mihôiṅ; kēten e An min 
ngam Tēv nö eltī ngam rācha.  
16Ngaich ngö ṙô ök rācha tö ò, Ām heuh öich chūöku ṙô in meh tö meh öt 
tahëngu ṙô in chu höng ngam tökô-en i minënyö ngam Mā Tēv?  
17Ngö ṙô ngaich anga-aṅ, Meūkö Israĕl chin öp tö parāta i kui minë rôngö, sā 
sīṅp töt yamūmuvö: ngaich ngö ṙô ngam Mā Tēv Rö-ö yin vē nö töyōmu; 
hökngen cha nö kö havantöre nö i patī re im kumchikṙen.  
18Ngaich ngö ṙô ök rācha aṅ Israĕl tö Yēhosafāt, Röh öich taheui vë-eny nang 
meh tö ò nö öthō nö löökö ṙô nö in chu, höng tötlöök? 
19Ngaich ngö ṙô anga-aṅ, Lökten man hangihtöre tö ṙô ngam Mā Tēv: meuk 
ngam Mā Tēv chin nö el kantērare nö ūichhaka, ṙòkhöre inrē nö sökhaka nö 
in ò më tömaṙôngö el halīöngö lāhāmö ò lātavē ò inrē.  
20Ngaich ngö ṙô ngam Mā Tēv, Chiāp min mahaṙöingen Ahap, hòṅ ò nö 
kiröönngöre ngaich fukngö nö i Ramòtkilīöt? Ngaich hĕng tak ök tö ngö ṙô; 
Ngaich ngö ṙô inrē ök tahëng tak.  

21Ngaich yihtöre ök ma-alaha hĕng tak, sökhak ngaich nö i kūö ngam Mā 
Tēv, nö ngö ṙô Chū-ö chin min mahaṙöingen ò.  
22Ngaich ngö ṙô ngam Mā Tēv tö ò, Öm aṅtī tö yòh? Ngaich ngö ṙô anga-aṅ, 
Kiröönngöre chin min, öich ma-alaha töminyôiny-an elvāng yip pròfĕt ò nö 
ṙòkhöre. Ngaich ngö ṙô anga-aṅ, Më-eṅ man ngaich mahaṙöingen ò min, 
ngaich mihôiṅ min inrē; Kuṙòh ngaich man, ngaich ngatī tī.  
23Yĕh lökten ngëicha, tö ngam Mā Tēv nö chaphöt töminyôiny-aṅ ma-alaha 
nö elvāng vē pròfĕt meh nö ṙòkhöre; öt löökö ṙô An ngam Mā Tēv nö in meh.  
24Ngaich Sētikiā ök kikōnyö kūön Kēnā-anā nö haröhtöre, ngaich fatāk 
arëkūö Mikayā, nö ngö ṙô, Lökngö yih ök taheui ma-alaha aṅ im Mā Tēv nö 
ṙā-ang in chu nö vë-ekūö meh?  
25Ngaich ngö ṙô ang Mikayā, Yĕh meuk, meūkö e man min ip sakāmö angū-ö, 
yē meh min kuhēthötre öm hayunngöre el ap lātuhēt urôhò,  
26Ngaich ngö ṙô ök rācha aṅ Israĕl, Kē-ĕ Mikayā, kēten ò hēk in Amön öp 
mahayöng ngam elpanam, in Yôas inrē öp kūön ngam rācha;  
27Ngö ṙô pöchö, Ngö ṙô öp rācha, Chaphöt ngòh tarik el kinlōngö, ha-aṅlen ò 
tö nyā-aṅkūö inkihten ha-ôkan inrē tö mak inkihten, hanöng saha yanīhih 
chu ip lanāmö.  
28Ngaich ngö ṙô ang Mikāya, Yē meh min ṙēhĕn havan im kumchikṙen ngaich 
öt löknyö in chu ṙô ngam Mā Tēv. Ngaich ngö ṙô anga-aṅ, Yī-ö tarik, hang yin 
öi ṙòkhöre.  

Kinpāha Āhap 
(2 Kinṙöt 18.28-34) 

29Lökten ök rācha aṅ Israĕl tö Yēhōsafāt inrē ök rācha aṅ Yūtā nö chuh 
Ramòtkilīöt.  
30Ngaich ngö ṙô ök rācha aṅ Israĕl tö Yēhosafāt, Harīkngenre chin chū-ö min, 
öich kiröönngöre im kinyūngö; hayūtöre pöri më-eṅ tö inyut rācha. 
Harīkngenre ngaich kiröönngöre nö im kinyūngö.  

31Ngaich ök rācha aṅ Sīriā nö tölṙô yik tölūöi anāi nët tak yöngkūö kumyung 
el nuk inröl ò, un rēhĕn töpōyö höng in öp rācha aṅ Israĕl.  
32Ngaich ngö inlahen angū-ö, hē yik yöngkūö kumyung el nuk inröl nö 
meūkö Yēhosafāt, lökten cha nö ngö ṙô, Kô-en an nö ngam rācha aṅ Israĕl; 
kānngöre cha-a ngaich nö lā-al ò nö kiyung: ayôṙa ngaich Yēhosafāt.  
33Ngaich ngö inlahen angū-ö hē yik yöngkūö nuk inröl nö meūkan nö öt 
rācha aṅ Israĕl, havöökūöre cha-a ngaich nö ṙeū-eung i linū-u ò.  
34Ngaich hĕng tak ök tarik tamūök ök linreny re nöng kamlah, kô-òngvah tī 
ngaich tök rācha aṅ Israĕl nö lökhöt hôi tanapkūö nuk hanīöt lanaklö: lökten 
anga-aṅ nö ngö ṙô tök yōm ök inröl ò, Kētö tīre man, kēngen chu ṙā-ang i vē 
kumyung; tön pōihangṙen chin nyāhavö.  
35Ṙūöhölre ngam kinyūngö ik sakāmö angū-ö: hangöhöyö ngaich ök rācha nö 
el ök inrölre nö lā-al yik aṅ Siriā ngaich kapah tö harap: ngaich nuk mahām 
nö hëmnyi nö ṙā-ang i kūö ök vah nö el ök inröl. 
36Ngaich ik hē maneuttö ngam tavūöi ök ṙô tökeuheūtngöre chūök nö in yik 
kumyung, töngö, Kö chuh elpanam re, kö chuh i panam re inrē.  
37Kapah ngaich ök rācha, ngaich kētu nö i Samariā; ngaich cha-a nö lāpngen 
ök rācha nö i Samariā.  
38Ngaich cha-a nö söich ök inröl nö el ök törūḵngö mak i Samariā; ngaich nuk 
am nö kurak nuk mahām ò; (in e yik mī-inyihköre kikānö nö vōkö ṙung;) Sā 
ngam ṙô ngam Mā Tēv ngam ṙô ò nö ngaich.  
39Röh nuk nö kūichi nö i mat Līpöre Kinṙötngö yik Rācha aṅ Israĕl, nuk 
inlahen Ahap, tö nuk vahīṙen ò inrē, tök patī kanël alōfanta mahānlö ò, tö 
nuk elpanam inrē vahī-il ò?  
40Haṙòh ngaich Ahap nö in yik yöng re; ngaich Ahāsīa kikōnyö kūön ò nö 
hayöng nö ṙënngen ò.  

Rācha Aṅ Yūtā ang Yëhosafāt 
(2 Kinṙöt 20.31—21.1) 

41Ngaich Yēhosafāt ök kikōnyö kūön Asā nö rūltenre nö hayöng i kui Yūtā im 
finën samyeūheu Ahap ök rācha aṅ Israĕl.  
42Lūöi anāi taneui samyeūheu ṙēti ang Yēhosafat hē ò nö rulten re nö hayöng; 
nët anāi taneui samyeūheu anga-aṅ nö hayöng nö i Yērusalem. Asupāh 
minënyi ök kikānö yöng ò kūön Silhih.  
43Keuheūt anga-aṅ nö lök el talöökö Asā ök yöng ò kikōnyö; öt kānköre ang-
aṅ tö e, la-evṙen tö töchip nö i kūö ngam Mā Tēv: hö-ö pöri nö kē-ĕyö nuk i 
kui rung chūökö; ṙòngmöng kētö tökētu yik tarik nö el nuk chūökö i kui rung 
föng tötahūsa inrē.  
44Vī lanāmö ang Yēhosafat nö in ök rācha aṅ Israĕl.  
45Röh nuk nö kūichi nö i mat Līpöre Kinṙötngö yik Rācha aṅ Yūtā, nuk 
inlahen Yēhosafat, nuk hameuk tö ò inrē kumlēḵ ò, inlahen ò inrē nö kiyung?  
46Ngaich yik chööḵṙen chamô-òṅ kōiny, yik tö-ōtren i nuk sakāmö Asā ök 
kikōnyö yöng ò, ṙā-aiṙen ngaich tö ò nö im panam.  
47Öt rāchavö nö umuh i Itöm: höng ṙanët rācha ök umuh.  
48Vī chōng ngaich Yēhosafat aṅ Tārsis nö chamuh Ôfīr nö chööḵöny tö 
humlum; öt kiröönngöre pöri anū-ö; pò nuk chōng nö lakūki nö i 
Esiyònkēpör.  
49Ngaich ngö ṙô ang Ahāsia ök kikōnyö kūön Ahap tö Yēhosafat, Hökngen yip 
tarik chu man nö in yip tarik meh nö el chōng. Öt halöngten pöri ang 
Yēhosafat. 
50Haṙòh ngaich Yēhosafat nö in yik yöng re, lāpi ngaich nö in yik yöngre ik 
elpanam Tāvit ök yöng ò: ngaich Yēhorām ök kikōnyö kūön ò nö hayöng nö 
ṙënngen ò.  

Rācha Israel ang Ahāsiyā 

51Rultenre ngaich Ahasīa ök kikōnyö kūön Ahap nö hayöng nö i Samariā im 
sinat samyeūheu Yēhosafat ök rācha aṅ Yūtā, nët samyeūheu anga-aṅ nö 
hayöng i kui Israĕl.  

52Höng tötlöök nyöre nuk la-en ò nö i kūö ngam Mā Tēv, höng lök el talöökö 
ök kikōnyö yöng re anga-aṅ, el talöökö ök kikānö yöng re inrē, el talöökö 
Yērōpoām inrē ök kikōnyö kūön Nëpòt nup lökten tī ò nö vīten Israĕl nö 
köölö fālen.  
53Lök la-en Pē-al anga-aṅ, salāman inrē, ngaich harunnyö lanīnö ngam Mā 
Tēv, ngam Tēv Israĕl, nöng sā nup taṙòkhöre inlahen ök yöng ò kikōnyö.  

2 Rācha 

2 Rācha 1 

Ĕliyā Tök Rācha Ahāsīa 

1Ngaich Mô-ap nö ahôngö chöngö Israĕl unôichrit kinpaha Ahap.  
2Ngaich suktöre Ahasariā nö löktö i ranangkūö inkup el ök latūlöng urôhò ò i 
Samariā ngaich vahavö anga-aṅ: tīnngö ma-ahānga ngaich anga-aṅ, nö ngö ṙô 
tö cha, Kuṙòh, hatöntöre ip Pē-ālsīpöp öp tēv aṅ Ēkròn yē chu min lööken tö 
ngih invah.  
3Ngö ṙô pöri ök kūönṙô ngam Mā Tēv tö Ĕlaicha ök aṅ Tis, Chōholre man, 
kuṙòh höngkūö yip kūönṙô öp rācha aṅ Samariā, ngö ṙô pömchö tö cha, kūö 
törö-ö hòng Tēv i Israĕl, lökten yīö kiröönngöre hatöntöre ip Pē-alsīpöp öp 
tēv aṅ Ēkròn?  
4Lökten An ngam Mā Tēv nö ngöṙô, Hö-ö man min yôkti ṙā-ang el ngam 
chaman ngam chūök meh yôklö, kô-òngvah pöri öm kapah. Kiröönngöre 
ngaich Ĕlaicha.  
5Havantöre ngaich yik kūönṙô nö in ò, ngaich ngö ṙô anga-aṅ tö cha, Kūöyòh 
öi havan?  
6Ngö ṙô ngaich cha-a tö ò, hĕng tak ök tarik yamih nö höngkūö ih, nö ngö ṙô 
tö ih, Kuṙòh, havan yin hēk ip rācha ap tamīnngen yīö ngö ṙô tö ò, Ngö ṙô An 
ngam Mā Tēv, Kūö törö-ö hòng Tēv i Israĕl lökten yīö kiröönngöre hatöntöre 
in Pē-alsīpöp öp tēv aṅ Ēkròn? Lökten man min öt yôkti ṙā-ang el ngam 
chaman ngam chūök meh yôklö, kô-òngvah pöri min öm kapah.  
7Ngaich ngö ṙô anga-aṅ tö cha, Tö sitih inlaha ök taheui tarik yamih nö 
höngkūö yīö, nö vë-eny nang yīö tö në ṙô? 
8Ngaich sapṙô ò cha-a, nö ngö, Tösanôyu ök nö tarik tö-inmööpu ṙat ök tö uk. 
Ngaich ngö ṙô anga-aṅ, Ĕlaicha ap öp aṅ Tis.  
9Ngaich ök rācha nö tīnngö mahavëtö töhĕng tak yöngkūö tö taneui anāi 
kumyung nö in ò nö holtö yik tö taneui anāi. Ngaich chuh in ò ang-aṅ nö 

kiröönngöre: yĕh meuk, ūichhakṙen anga-aṅ nö i kui ök rung. Ngaich vë-ekūö 
ò anga-aṅ, nö ngö ṙô, Ō tarik ngam Tēv, ngö ṙô ap rācha tö meh, Yôntī man.  
10Ngaich Ĕlaicha nö sapṙô ök yöngkūö tötaneui anāi, kumyung, Nö ngö ṙô, Yē 
chu öich tarik ngam Tēv, hökngen öp tameūyö yēḵ nö ṙā-ang el halīöngö nö 
Yônti, nö haṙāpngen meh tö më tötaneui anāi in meh inrē. Yih ngaich ök 
tameūyö nö ṙā-ang el halīöngö, ngaich haṙāpngen ò tö yik tötaneūi anāi in ò.  
11Hēk anga-aṅ nö tīntö tahëng yöngkūö tötaneui anāi kumyung nö in ò nö 
holtö yik tötaneui anāi in ò. Ngaich ngö ṙô anga-aṅ tö ò, Ō tarik ngam Tēv, 
ngö ṙô ap rācha, Ka-eūyen man yôntī.  
12Ngaich sapṙô cha Ĕlaicha nö ngö ṙô, Yē chu öich tarik ngam Tēv, hökngen 
öp tameūyö yēḵ nö yih nö ṙā-ang el halīöngö nö haṙāpngen meh tö më 
tötaneui anāi in meh. Ngaich ök tameūyö ngam Tēv nö yih nö ṙā-ang el 
halīöngö, ngaich haṙāpngen ò tö yip tötaneui anāi in ò.  
13Hēk anga-aṅ nö tīnngö ök linūöi tak yöngkūö tötaneui anāi kumyung nö 
holtö yik tötaneūi anāi in ò. Ngaich ök linūöi tak yöngkūö tötaneui anāi 
kumyung nö kiröönngöre, yih ngaich anga-aṅ nö i kūö Ĕlaicha nö simngöre, 
ngaich vë-ekūö ò nö ngö ṙô, Ō tarik ngam Tēv, vë-ekūö meh chin, hökngen 
ngih nômö Chu tö nômö vē tarik meh tötaneūi anāi, nö tölöök yēḵ nö i kūö 
meh.  
14Yĕh meuk, ngaich ök tameūyö nö yih nö ṙā-ang el halīöngö, ngaich 
haṙāpngen nak tö nët tak yöngkūö tötaneui anāi kumyung tö yik tötaneui 
anāi in cha: hökngen ngih nômö chu pöri yēḵ nö i kūö meh nö tölöök. 
15Ngaich ök kūönṙô ngam Mā Tēv nö ngö ṙô tö Ĕlaicha, Kuṙòh in ò man: Um 
pa-ekūö tö ò. Chōholre ngaich anga-aṅ, ngaich kiröönngöre nö hol ò nö ik 
rācha.  
16Ngö ṙô ngaich anga-aṅ tö ò, Ngö ṙô An ngam Mā Tēv: Kūömeh tīnngö 
kūönṙô mahatöntöre in Pē-alsīpöp öp tēv aṅ Ēkròn kūö törö-ö hòng Tēv i 
Israĕl chūök intönö ngam ṙô ò? Lökten man min öt yôkti ṙā-ang el ngam 
chaman ngam chūök meh yôklö.  

17Kapah ngaich anga-aṅ nö sā ṙô ngam Mā Tēv nö in Ĕlaicha. Rultenre ngaich 
Yēhōram nö hayöng nö i chūök ò, im innët sameūheu Yēhōsafat rācha aṅ 
Yūtā; pò ò nö ötkūönu tö kikōnyö.  
18Nup inrēngöre tī Ahasariā inlahen ò, röh nup nö kūichi nö i mat Līpöre 
Kinṙötngö yik Rācha aṅ Israĕl?  

2 Rācha 2 

Kēlöngö Ělaicha Nö El Halīöngö 

1Ngaich ngö inlahen angū-ö hē ngam Mā Tēv nö kēlen Ĕlaicha nö el halīöngö 
nö löklö ël lamfeui kuföt, ngaich Ĕlaicha nö kiröönngöre nö holten Ĕlaisa nö 
ṙā-ang Kilkāl.  
2Ngö ṙô ngaich Ĕlaicha tö Ĕlaisha, Vë-ekūö meh chin, höngngöh man ihih; 
tön tīnngen chu An ngam Mā Tēv tölngö Pētĕl. Ngö ṙô ngaich Ĕlaisha, Sā 
ngam Mā Tēv nö tö-aṅ, sā ngam nômö meh inrē nö tö-aṅ, hö-ö chin hòṅ 
ṙāngen meh. Lökten cha nö kiröönngöre nö chuh Pētĕl.  
3Ngaich yik kikōnyö kūön yik pròfĕt yik mī-i Pētĕl nö yihtöre nö in Ĕlaisa, nö 
ngö ṙô tö ò. Akahalōn öm kan tö ngam Mā Tēv min nö kēngö ngam yöng meh 
nö ṙā-ang i kuö meh töngamuh? Ngö ṙô ngaich anga-aṅ, Hòṅ, Akahalōn chin 
tö e, uh yin ṙô-òv.  
4Ngaich Ĕlaicha nö ngö ṙô tö ò, Ĕlaisa, Vë-ekūö meh chin, höngngöh man 
ihih; tön tīnngen chu An ngam Mā Tēv öich chuh Yērikō. Ngaich ngö ṙô anga-
aṅ, Sā ngam Mā Tēv nö tö-aṅ, sā ngam nômö meh inrē nö tö-aṅ, hö-ö chin 
hòṅ ṙāngen meh. Lökten cha nö yih nö i Yērikō.  
5Ngaich yik kikönyö kūön yik pròfĕt yik mī-i Yērikō nö haröhtöre nö in 
Ĕlaisa, nö ngö ṙô tö ò, Akahalōn öm kan tö ngam Mā Tēv min nö kēngö ngam 
yöng meh nö ṙā-ang i kuö meh töngamuh? Ngaich sapṙô cha anga-aṅ nö ngö 
ṙô, Hôṅ, Akahalōn chin tö e; uh yin ṙô-òv.  
6Ngaich ngö ṙô Ĕlaicha tö ò, Vë-ekūö meh chin, höng ngöh man ihih; tön 
tīnngen chu An ngam Mā Tēv öich chuh Yôtön. Ngaich ngö ṙô anga-aṅ, sā 

ngam nômö meh inrē nö tö-aṅ, hö-ö chin hòṅ ṙāngen meh. Nëtre taka cha-a 
ngaich nö kiröönngöre.  
7Kiröönngöre inrē yik tötaneui anāi tarik kikōnyö kūön yik pròfĕt, söktöhëch 
ngaich nö marôvat nö kamten cha: ngaich nët tak cha-a nö sökhak nö i 
Yôtön.  
8Ngaich Ĕlaicha nö kē ök kinṙumre, lömö e ngaich, ngaich foh ël ök mak 
harēvö ngaich angū-ö lāhih lāmū-a inrē nö nyôngö lökten cha nö 
havāngngöre nö lök el tönyô tumlat.  
9Ngaich ngö inlahen angū-ö, hē cha nö ngaich nö havāngngöre, tö Ĕlaicha nö 
ngö ṙô tö Ĕlaisa, Havëkö ap tī chu man in meh, urēhĕkūö kinëngö chu ṙā-ang 
in meh. Ngaich ngö ṙô ang Ĕlaisa, Vë-ekūö meh chin, hökngen öp ma-alaha re 
man yēḵ nö nët nö in chu.  
10Ngaich ngö ṙô anga-aṅ, Yaha kanihngen havëka man: ngaich pöri yĕh, yē 
meh meūkö chu kē-ĕyö ṙā-ang in meh, ngatī min angū-ö yēḵ nö in meh; yĕn 
rö-ö pöri, ngaich öt ngatī angū-ö min.  
11Ngaich ngö inlahen angū-ö, hē cha nöng iṙūöhöröön nö kiröönngöre, nöng 
vë-ekūöre, ngaich meūkö ök inröl tameūyö, kōra inrē tameūyö nuk 
mahaköhngen cha tö höö, yônlö ngaich Ĕlaicha nö el halīöngö nö löklö ël ök 
lamfeui kuföt.  
12Meūkö e ang Ĕlaisa, ngaich pōitô anga-aṅ nö ngö, Yöng chu, Yöng chu, 
minë inröl aṅ Israĕl tö më tarik i uk kōra! Öt meūkö ò ngaich anga-aṅ: 
Kētötīre ngaich anga-aṅ nö i nuk inyut re, tikāichngö u ngaich nö nëttit. 
13Kē ök kinṙum Ĕlaicha anga-aṅ inrē ök tösukngöre nö ṙā-ang in ò ngaich 
kiröönngöre nö havan, sökhak ngaich nö i taseū kui Yôtön.  
14Kē ök kinṙum Ĕlaicha ngaich anga-aṅ ök tösukngöre nö ṙā-ang in ò, ngaich 
foh ël nuk mak, nö ngö ṙô, Isuh ap Mā Tēv, öp Tēv Ĕlaicha? Ngaich hē ò inrē 
nö keuheūtö tī nö foh ël nuk mak harēvöre ngaich anū-ö ihī-a umū-a inrē: 
havāngngöre ngaich ang Ĕlaisa.  

15Ngaich hē yik kikōnyö kūön yik pròfĕt yik mī-i Yērikō nö meūkan nö 
kamten ò, ngö ṙô cha-a, Ngaich ap ma-alaha Ĕlaicha nö teungtöre nö in 
Ĕlaisa. Ngaich yihtöre cha-a nö höngkūö ò, sōntöre cha-a ngaich nö el tumlat 
nö i kūö ò.  
16Ngö ṙô ngaich cha-a tö ò, Yĕh meuk; taneui anāi yip tökalēḵ tarik in vē 
kūön meh; vë-ekūö meh in, hökngen cha yĕh nö kiröönngöre nö chöh öp 
yöng meh: tön lohten öp ma-alaha aṅ im Mā Tēv nö kēlen ò, ngaich 
kavalngen ò nö i kui öp yô-òv rôngö, hēk inrē el öp yô-òv achāṙö. Ngaich ngö 
ṙô anga-aṅ tö cha, Uh yin tīnhānga.  
17Ngaich hē cha nö mileūchen nö in ò sirōngkūö ngaich anga-aṅ, ngaich ngö 
ṙô, Tīnhanga ngaich. Lökten cha ngaich nö tīnngö tarik taneui anāi; lūöi 
sumkam cha-a ngaich nö chöh, öt kôtökūö pöri tö ò.  
18Havan cha-a ngaich nö in ò, hē ò nö ṙòngmö höngngöh nö i Yērikō; ngö ṙô 
ngaich anga-aṅ tö cha, Röh öich tö ūhuv ṙô tö yīö kiröönngöre?  

Pinngangkūö La-en Ĕlaisa 

19Ngaich yik tarik aṅ ngam elpanam nö ngö ṙô tö Elaisa, Yĕh meuk, vë-ekūö 
meh in, löökö chūök ṙanā-aṅ ön ngih elpanam sā mat ngam mā chu nö 
meūkö e: hö-ö pöri ngam mak nö kòlô, ngam tumlat inrē nöng laròkköti 
aṅkūö.  
20Ngaich ngö ṙô anga-aṅ, Kētö hanòk mak in chu hĕng tufömngöre, chaplö sāl 
ël e inrē. Kētö e cha-a ngaich nö in ò.  
21Kiröönngöre ngaich anga-aṅ nö ik löknyö mak nö hëmnyi, ngaich suktö sāl 
nö ël e, nö ngö ṙô, Ngö ṙô An ngam Mā Tēv, Ngaich chin lööken tī tö në mak; 
töngamuhhāngen min nö öt kinpahavö hēk inrē öt larôka ṙòng chōn. 
22Lööken ngaich nup mak söl ing töngamuh, sā ök ṙô Ĕlaisa nö ṙô-òv.  
23Ṙā-ang umuh ngaich anga-aṅ nö chuh Pētĕl: ngaich hē ò nö peūlöre nö 
löklö el talöökö, yihtöre ngaich yik kun nyīö nö in ò nö ṙā-ang im el panam, 
ngaich hayëḵngen ò, nö ngö ṙô tö ò, Yônlöre man më-eṅ töngānyö kui; 
Yônlöre man më-eṅ töngānyö kui!  

24Tēk uk re ngaich anga-aṅ ngaich meūkö cha, rūtngövah cha ngaich anga-aṅ 
nö i minë-eny ngam Mā Tēv. Chalôkötī ngaich nuk tö nët nòng kan për nö ṙā-
ang el inchōn, chiṙës yik nyīö ngaich töfën anāi nët tum taka.  
25Ṙā-ang umuh ngaich anga-aṅ nö chuh ip Rôngö Kārmel, ṙā-ang umuh 
ngaich anga-aṅ nö havantöre nö i Samariā.  

 2 Rācha 3 

Kinyūngö Höö Israĕl Tö Mô-āp 

1Rĕhtenre ngaich ang Yēhōrām nö hayöng ök kikōnyö kūön Ahap nö i kui 
Israĕl nö i Samariā im hinëvhöre sīön samyeūheu Yēhōsafāt ök rācha aṅ Yūtā, 
nët sīön samyeūheu ngaich anga-aṅ nö hayöng.  
2Ngaich la-evṙen anga-aṅ tö tötlöök nö i kūö ngam Mā Tēv; hö-ö pöri nö sā 
ök yöng re kikōnyö, sā ök yöng re inrē kikānö, pò ò nö tiṙölngö ök insā Pē-al 
ök vahī ök yöng ò kikōnyö.  
3Sön pöri anga-aṅ nö köpngö nö i nuk tökööl Yērōpo-ām ök kikōnyö kūön 
Nëpôt, nuk aṅtī ò nö vīten Israĕl nö köölö fālen; öt kē-ĕngre anga-aṅ nö ṙā-
ang in u.  
4Yōm sīṅp ök Mēsā rācha aṅ Mô-āp; ngaich kaheuk samyeūheu anga-aṅ nö 
kētö sanôi nuk töhēngòng kōiny kūön sīṅp nö ik rācha aṅ Israĕl, hēngòng 
köṅny inrē kan kūön sīṅp.  
5Ngaich ngö inlahen pöri angū-ö hē Ahap nö ngaich nö kapah, ök rācha aṅ 
Mô-āp nö ahôngö chöngö ök rācha aṅ Israĕl.  
6Hē e ök rācha Yēhōrām nö kunyī-inyre nö ṙā-ang Samariā, ngaich hamūl yik 
aṅ Israĕl nö ṙòkhöre.  
7Kiröönngöre ngaich anga-aṅ ngaich söömngö tö ngö ṙô nö in Yēhōsafāt ök 
rācha aṅ Yūtā. Ahôngö chöngö chu ap rācha aṅ Mô-āp: Hōḵ öm in chu kiyung 
lā-al Mô-āp? Ngö ṙô ngaich anga-aṅ, Hōk chin kiröönngöre: sā meh chin chū-
ö, sā tarik meh vē tarik chu, sā kōra meh në kōra chu.  
8Ngaich ngö ṙô anga-aṅ, Ap yòh ap talöökö hī? Ngaich sap ṙô ò anga-aṅ nö 
ngö, Ngam talöökö ngam tönyalnyī i Ētöm.  

9Lökten ök rācha aṅ Israĕl nö kiröönngöre, tök rācha aṅ Ētöm inrē; sat 
sumkam röön cha-a nö havīngöre: ngaich öt mākuvö yik kumyung, öt rēhĕn 
nuk töṙeūla mī-in cha.  
10Ngö ṙô ngaich ök rācha aṅ Israĕl, Aōla! Pò ngam Mā Tēv nö havëten vē 
tölūöi tak rācha nö mūl nö kēten cha nö eltī aṅ Mô-āp.  
11Ngö ṙô pöri Yēhōsafāt, Öt hĕng tak ök aṅ i yik tarik ök rācha aṅ Israĕl, tö 
ngö ṙô nö sap ṙô, Ēlaisa öp ihih öp kikōnyö kūön Sāfāt, öp ṙamöstö mak nö 
eltī Ēlaicha.  
12Ngaich ngö ṙô ang Yēhōsafāt, In ò ap yih ṙô ngam Mā Tēv. Lökten nö chuh 
in ò ök rācha aṅ Israĕl tö Yēhōsafāt inrē ök rācha aṅ Ētöm.  
13Ngaich ngö ṙô Ēlāisa tök rācha aṅ Israĕl, Suh la-en öich chū-ö in meh? 
Kuṙòh chuh in yip pròfĕt ök yöng re man kikōnyö, pròfĕt ök yöng meh kikānö 
inrē. Hö-ö, Ngö ṙô ök rācha aṅ Israĕl: pò ngam Mā Tēv nö havëten vē tölūöi 
tak rācha nö mūl nö kēten cha nö eltī Mô-āp.  
14Ngaich ngö ṙô ang Ēlaisa, sā ngam Mā Tēv yip tömaṙôngö nö tö-aṅ, ngam tö 
aṅhāṅvkūö tö chu sökhak, hö-ö chin öre chumngāken meh öt rēhĕn 
ngëichken meh tön kūöre chin milēṙen i kūö Yēhōsafāt ngam rācha aṅ Yūtā.  
15Ngaich pöri kētöp tumkökṙôre in chu hĕng tak. Ngaich ngö inlahen angū-ö, 
hē ök tumkökṙôre nö röng, ök kël ngam Mā Tēv nö teungtöre nö in ò.  
16Ngö ṙô ngaich anga-aṅ, Ngö ṙô An ngam Mā Tēv, Hatööḵlö ngih achāṙö tö 
anūlö.  
17Tön ngö ṙô An ngam Mā Tēv Öt meuk kuföt yin min, öt rēhĕn yī-ö min 
meuk kumṙah ngaich pöri ngih achāṙö nö tööḵlö min tö mak: ngaich òk min 
yī-ö hĕnghöre nup nuā yīö tö nup töṙeūla yīö inrē,  
18Ṙòngmö töhöhövṙen pöri ngih nö i kūö ngam Mā Tēv; kētö yip aṅ Mô-āp ap 
min inrē nö eltī yīö. 

19Ngaich yī-ö min keuheūtngöre tī tiṙōlngö tökinlōngu elpanam, keuheūtlöre 
inrē tölöök elpanam, keuheūtngöre tī min inrē tö tökôlò chōn, asökiröön min 
inrē nup mak töhëmlö, nup tölöök inrē tumlat nö vītu nö ihōngu ël.  
20Ngaich ngö inlahen angū-ö ip peuheū, i ṙētaka öp tökētuvö, ngaich yĕh 
meuk hëmti ök mak nö el talöökö i Ētöm, tööḵlö ngaich ngam panam tö mak.  
21Ngaich hē yik aṅ Mô-āp nö hang yik rācha nö yih nö kiyung nö lā-al cha, 
mūl cha-a ngaich nö hamūlöre, ṙòkhöre yik tökô nö hayutlöre tö lanaklö, yik 
tösamötlöng inrē sökhaka ngaich nö i kūöngö ngam panam. 
22Ka-euilökūö ngaich cha-a tö peuheū nö chōholre, yëichö mat ngaich ngam 
tavūöi nö ël ök mak, ngaich yik aṅ Mô-āp nö meuk ngam mak kamtö cha nö 
ngāṅv nö sā mahām:  
23Ngö ṙô cha-a ngaich, Mahām ana; ṙòkngöre vah yik rācha nö ngaich nö fëli, 
ngaich cha-a nöng kö fëlngö hol re; lökten, Mô-āp, pöh i nup taneūngen hī.  
24Ngaich hē cha nö sölta nö ik elyöngö Israĕl, chōholre ngaich yik aṅ Israĕl 
nö kiyung yik aṅ Mô-āp, lökten cha nö falngöre nö i kūö cha: ngaich acha-a 
nö kū-ötö lākūö re nö im panam nö kiyung yik aṅ Mô-āp.  
25Tiṙōlngö nuk elpanam cha-a, ngaich el nuk tölöök tumlat cha-a nö kö suktö 
ihong, ngaich hatööḵöl e; löpngö kūö nup mak cha-a inrē, kūöltö nup tökôlò 
chōn inrē, hanöng saha tī cha nö ṙāngö nuk ihong nö i Kirhārēsĕt höng 
iṙūöhötī pöri yik chumvil kunleh nö havīlö e, ngaich piyāingö e.  
26Ngaich hē ök rācha aṅ Mô-āp nö meuk ngam kinyūngö nö kalēḵ tö ò, 
sātòng kahëḵ anga-aṅ tö tarik nö hol ò yik tösanëtu, nö tumlungnyöre nö 
löknyö ik rācha aṅ Ētöm: ötkô pöri cha-a.  
27Kēḵ ök maṙöinylö ngaich anga-aṅ kūön re kikōnyö ök ṙënngen ò öre nö 
hayöng, kēten ò ngaich nö töföngö nö i kui ök kinlōngö. Yöng lanīnö ngaich 
angū-ö nö in yik aṅ Israĕl: ṙāngen ò ngaich cha-a nö kiröönngöre, ngaich 
havantöre nö i panam re.  

2 Rācha 4 

Hayööken Ök Yāich Tafīösi Ang Ĕlaisa 

1Ngaich hĕng tak ök kikānö aṅ in yik pīhö yik kikōnyö kūön yik pròfĕt 
pameuinyhökūö Ēlaisa, nö ngö ṙô, Kapah ök tarik meh ök pīhö chu: ngaich 
më-eṅ tö-akahalōn tö ngòh tarik meh nö töpa-ekūö tö ngam Mā Tēv: ngaich 
öp töhötṙehevö nö in chu nö yih nö kēḵ nap tönët tak kūön chu nö töhakövö.  
2Ngaich ngö ṙô Ēlaisa tö ò, Suh ap min tī chu in meh? Vë-eny nang chu; asuh 
chehen öm el patī re? Ngaich ngö ṙô anga-aṅ, Öt chehenvö ön ngòh tarik meh 
kikānö nö el patī re, höng hĕng mineū-euṅ ap tavī-i. 
3Ngaich ngö ṙô anga-aṅ, Kuṙòh, haṙūöng chūökṙen re man nö ṙòkhöre, nup 
töt aṅhāṅvö chūökṙen; un höng haroh tūmö haṙūöng.  
4Ngaich kuhēthötre pömchö, löptökūö inkūp re më-eṅ tö nap kikōnyö kūön 
meh inrē, ngaich ṙöslö aṅ nup chūökṙen nö ṙòkhöre; haköhngen ap tötööḵlö 
pömchö. 
5Kiröönngöre ngaich anga-aṅ nö ṙā-ang in ò, ngaich löpngö kūö re tö nak 
kikōnyö kūön ò inrē: kētö nuk chūökṙen cha-a ngaich nö in ò, asëhönyi 
ngaich anga-aṅ.  
6Ngaich ngö inlahen angū-ö, hē nup chūökṙen nö tööḵlö, ngö ṙô anga-aṅ tök 
kūön re kikōnyö, Hĕngtöre hata man tö chūökṙen. Ngaich ngö ṙô anga-aṅ tö 
ò, Öt tö-ōtrevö chūökṙen. Sökngö röönre ngaich ök tavī-i.  
7Yih ngaich anga-aṅ nö ve-eny nang ök tarik ngam Tēv. Ngö ṙô ngaich anga-
aṅ, Kuṙòh, inyihngö ap tavī-i, ngaich kētö nup hötṙeh re më-eṅ ngaich ha-
aṅhare me-eṅ tö nap kūön meh kikōnyö inrē tö ngam chööḵṙen.  

Ělaisa Tök Tökôlò Yöngnyīö Aṅ Sunēm 

8Ngaich hĕng heuh ik töhĕng sakāmö, ang Ēlaisa nö lökngö Sunēm, i chūök 
ök mā tökôlò kikānö; ngaich anga-aṅ nö asökngen ò nö nyā-aṅvkūö. Ngaich 
lökten in e, i tum heuh ò nö lök umuh, ngaich kāntöre anga-aṅ nö nyā-
aṅvkūö nö umuh.  
9Ngö ṙô ngaich ök kikānö tök pīhöre, Akahalōn chin tö ngòh nö töhet tarik 
ngam Tēv, ngòh töng örheūheu röön nö lök hih. 

10Vë-ekūö meh chin tā-a tai vī kun urôhò hĕng i kaha patī; ngaich tā-a inrē 
tai vī tahāklö chūök mahaṙòh, hĕng mīs, hĕng anūchö, hĕng inrē chūökrit 
ëāṅvö; ngaich mīnö yē ò nö yih nö in hā, anga-aṅ nö iyöng ël e.  
11Ngaich hĕng heuh ik töhĕng, sakāmö, anga-aṅ nö yih nö umuh, kuhēthötre 
anga-aṅ ngaich nö el ök urôhò ngaich ṙōlngöre nö umuh.  
12Ngö ṙô ngaich anga-aṅ tö Kīhāsī ök tarik ò, Havëten ap aṅ Sunēm man. 
Ngaich hē ò nö havëten ò, sökhak ngaich ök kikānö nö i kūö ò.  
13Ngaich ngö ṙô anga-aṅ tö ò, Ngö ṙô man in ò, Yĕh meuk ṙūötökūö man tö ai 
öm ngö ṙôken ṙanūöten: asuh ap öre mineukṙen meh? Hòṅ eūkaṙen öm ip 
rācha hēk ṙöng ip yöngkūö kumyung? Ngaich ngö ṙô anga-aṅ nö sapṙô ò, 
Höng iyöng in vē tarik re chin.  
14Ngaich ngö ṙô anga-aṅ, Suh ap öre mineukṙen meh? Kaknyöre ngaich 
Kīhāsī, nö ngö, Höng kô-òngrit an nö töt kūönu tö kikōnyö, ngaich nö köiny 
ap pīhö ò.  
15Ngö ṙô ngaich anga-aṅ, Havëten ò. Ngaich hē ò nö havëten ò, sökhak 
ngaich anga-aṅ nö i kūö inkūp.  
16Ngö ṙô ngaich anga-aṅ, I ngih hē, ip invīöltö e, fulkö kikōnyö më-eṅ min 
kūön re. Ngaich ngö ṙô ök kikānö, Mā chu, hö-övö, Ō më-eṅ tarik ngam Tēv, 
uh man minyôiny-aṅ i ngòh kūön re kikānö.  
17Pirūkö nyīö ngaich ök kikānö, kayônyö kikānö ngaich nyīö nö ik hē e, hē 
ngam ṙētak nö vintakūö, sā ṙô Ēlaisa nö in ò.  
18Ngaich hē ök nyīö nö pōyö, hĕng heuh angū-ö ik töhĕng sakāmö, ngam nyīö 
nö chuh ik yöng re kikōnyö nö i yik mu-uvòh sāiny.  
19Ngö ṙô ngaich anga-aṅ tök yöng re kikōnyö, Kui chu, Kui chu! Ngö ṙô 
ngaich anga-aṅ tök tarik re, Tētten ò ip yöng ò kikānö.  
20Ngaich hē ò nö kēngen ò, nö kēten ò nö ik kikānö yöng ò, këmka anga-aṅ 
nö i takeun ò söl ik sakāmö, ngaich kapah.  

21Kiröönngöre ngaich anga-aṅ ngaich haṙōlngen ò nö el ök chamam ök tarik 
ngam Tēv, öpngökūö ò ngaich anga-aṅ, ngaich kunyī-inyre. 
22Ngaich havëkö ök pīhö re anga-aṅ, nö ngö ṙô, Vë-ekūö meh chin, Hĕng tak 
tahīntö man in chu tö aṅ in yip tarik, hĕng nòng inrē aṅ in nup köttö, hòṅ 
chu faltöre ip tarik ngam Tēv, ngaich havan min hēk.  
23Ngaich ngö ṙô anga-aṅ, Kūöyòh öm hòṅ chuh in ò töngamuh? Tö e nö öt 
rēhĕn nö ayöö nö chingëṅt öt rēhĕn nö töhet sakāmö. Ngö ṙô ngaich anga-aṅ, 
Höng tölöök an min.  
24Ūichlöre ngaich anga-aṅ nö i uk ök köttö, ngaich ngö ṙô tök tarik re, 
Ahōṙan, pöh urĕh: un hakūöṅniröön, höng yē chu chöngu tö meh. 
25Kiröönngöre ngaich anga-aṅ, sölta ngaich nö ip tarik ngam Tēv ip Rôngö 
Kārmel. Ngaich ngö inlahen angū-ö, hē ök tarik ngam Tēv nö meūkan nö 
marôvat, ngö ṙô anga-aṅ tök tarik re Kihāsi, Yĕh meuk ngam aṅ Sunëm an 
ngamô-an: 
26Vë-ekūö meh chin fal man höngkūö ò, ngö ṙô tö ò, Lööken ömeh? Lööken 
öp pīhö meh? Lööken ap nyīö? Lööken, ngö ṙô ò nö sapṙô.  
27Ngaich hē ò nö sölta nö ik tarik ngam Tēv nö ip rung, kē kunröön ò ngaich 
anga-aṅ. Yihtöre ngaich Kīhāsī nö haröhtöre nö kuringngen ò; ngö ṙô pöri ök 
tarik ngam Tēv, hökngen ò: tön kihngen ap ellōn ò; hanyāti inrē angū-ö nö in 
chu tö ngam Mā Tēv, nö öt vënyu nö in chu.  
28Ngö ṙô ngaich ök kikānö, havëkö kikōnyö öich kūönre im mā chu misī? Röh 
öich ngö ṙô, Uh chin hachīlka?  
29Ngö ṙô ngaich anga-aṅ tö Kihāsī, Nyëklö ṙat re man kēḵ ngam kinchīṙö chu 
eltī re, kuṙòh kiröönngöre: yē meh meuk kūö tarik, um salāmö ò; yē meh 
salāmö tö yô-òv, um sapṙô ò hēk, ngaich ṙātö ngam kinchīṙö chu i kūö ap 
nyīö.  
30Ngaich ök yöngnyīö ök yöng ök nyīö nö ngö ṙô, Sā ngam Mā Tēv nö tö-aṅ, 
Sā ngam nômö meh inrē nö tö-aṅ, hö-ö chin hòṅ ṙāngen meh. Chōholre 
ngaich anga-aṅ ngaich tömrit ò.  

31Urĕh ngaich Kīhāsī nö chööḵngen cha, ṙātö ök kinchīṙö ngaich nö i kūö ök 
nyīö; hö-ö pöri nö ṙô-òv, öt rēhĕn nö hang. Lökten anga-aṅ nö havan nö 
höngkūö ò, ngaich vë-eny nang ò, nö ngö ṙô, Öt aṅhen ap nyīö.  
32Ngaich hē Ēlaisa nö sölta nö im patī, meuk ngam nyīö ngaich nö kapah nö 
hulalhaka nö el chamam.  
33Lökten anga-aṅ nö kuhēthötre, ngaich öptökūöre cha-a nö nët taka, ngaich 
vë-ekūö ngam Mā Tēv.  
34Yòhlö ngaich anga-aṅ ngaich fahalre nö ik nyīö, harònglö ök elvāngre nö ik 
elvāng ò, nuk mat ò inrē nö i nuk mat ò, nuk eltī ò inrē nö i nuk eltī ò: 
hateunyöre anga-aṅ nö lātulöng tö ò: ṙūnglöre alaha ngaich ök nyīö.  
35Havantöre hēk anga-aṅ, ngaich hĕng vöt nö el ök patī, ngaich sōnngöre nö 
lā-tulöng tö ò: sat heuh ṙô ngaich ök nyīö nö yësö, ngaich milaklö nuk mat re 
ök nyīö. 
36Havëten Kīhāsī ngaich anga-aṅ, ngaich ngö ṙô, Havëten ap aṅ Sunëm man. 
Havëten ò ngaich anga-aṅ. Ngaich hē ò nö kuhēthötre nö in ò, ngö ṙô ngaich 
anga-aṅ, Kē ngam kūön re man.  
37Kuhēthötre ngaich anga-aṅ, afukngöre ngaich nö i röön ò, ngaich sōnngöre 
nö lātaṙeū; ngaich kē ök nyīö, kunyī-inyre ngaich.  

Nët Hēk Nuk La-en Pinngangkūö 

38Ngaich hēk ang Ēlaisa nö yih nö i Kilkāl: ngaich umuh ök inyāichö im 
panam; i kūö ò yik kikōnyö kūön yik pròfĕt nö ūichhaka: ngö ṙô ngaich anga-
aṅ tök tarik re, Nyatlö ngam tökiröng tanīöyö, sum nyā-aṅkūö më kikōnyö 
kūön yik pròfĕt.  
39Ngaich hĕng tak ök kumröönngöre nö elkahôyö nö köich rōi chōn, ngaich 
kôtökūö anga-aṅ töp vāin, ngaich hamūl ṙòng ò nö hĕng mitōmö ngaich 
chūöṙö u nö el ök tanīöyö nyā-aṅkūö: pò cha nö öt akahakūö tö u.  
40Hòktö nya-aṅkūö yik tarik cha-a ngaich. Ngaich ngö inlahen angū-ö, hē cha 
nö nyā ök nyā-aṅkūö, ngö ṙô cha-a ngaich nö ayôṙā, Ō tarik ngam Tēv, 
kinpaha ap umuh el tanīöyö. Ötkô cha-a ngaich nö nyā-aṅ e.  

41Ngö ṙô pöri anga-aṅ, Yĕh chĕi kētö töpahīöya atra. Suklö e ngaich anga-aṅ 
nö el ök tanīöyö; ngaich ngö ṙô, Hòklö nyā-aṅkūö më tarik, hòṅ cha nö nya-
aṅvkūö. Ngaich öt vanāchu nuk aṅ ök tanīöyö.  
42Ngaich yihtöre nö umuh ök tarik hĕng tak ṙamā-ang Pēalsalīsā, ngaich kētö 
rutri ranehlö ṙòng nö ik tarik ngam Tēv, nët anāi nuk rôti pārli tufömngöre 
nö ṙòng el ök sāk ò. Ngö ṙô ngaich anga-aṅ, Kē-ĕkūö më tarik, hòṅ cha nö 
nyā-aṅvkūö.  
43Ngaich ngö ṙô ök tarik ò, Asuh, ṙātö në öichu i kūö vē töhēngòng tarik? Ngö 
ṙô pöri anga-aṅ, Kē-ĕkūö më tarik, hòṅ cha nö nyā-aṅvkūö tön ngö ṙô An 
ngam Mā Tēv, Nyā yip min, ngaich ṙā-alre. 
44Ṙātö u ngaich anga-aṅ nö i kūö cha, nyā cha-a ngaich, ṙā-alre ngaich, sā ṙô 
ngam Mā Tēv.  

 2 Rācha 5 

Lööken Ang Nāman 

1Tökiröngö minā-aṅ ök Nāman nö tarik nö ik yöng re, tö ineū-eūv inrē, pòn 
Löktö in ò tī ngam Mā Tēv nö kētö minhôiṅyö Sīriā, mākūö kumyung ök 
rācha ök aṅ Sīriā: tökalēḵ ök inrē nö tarik nö im öt pinhë-eṅkūö, ngaich pöri 
anga-aṅ nö töyeūnyu.  
2Ngaich yik aṅ Sīriā nö kiröönngöre nö kahĕng kiteūm, ngaich kūmuṙen cha-
a tö tökē-ĕ nö ṙā-ang panam Israĕl tök kikānö nyīö hĕng tak; ngaich anga-aṅ 
nö in ök pīhö Nāman.  
3Ngaich ngö ṙô anga-aṅ tök yöngṙen re kikānö, Yĕn lōn ngam Tēv öre ngam 
mā chu nö in öp pròfĕt öp i Samariā! Ngaich lööken öre anga-aṅ tö tī ò tö 
ngam yeūnyö ò. 
4Ngaich kuhēthötre anga-aṅ nö vë-eny nang ök mā re, nö ngö ṙô, Ngö ṙô ap 
nyīö kikānö öp aṅ panam Israĕl.  
5Ngaich ngö ṙô ök rācha aṅ Sīriā, Kuṙòh, kiröön-ngöre söömtö līpöre chin min 
ip rācha aṅ Israĕl. Kiröönnngöre ngaich anga-aṅ, ngaich kē kum re tö rupīö 
söm kinlaha, ngaich tafūöl köṅny nuk humlum, söm lamnömö nuk hilā inrē.  

6Kē tök līpöre ngaich anga-aṅ nö in ök rācha aṅ Israĕl, nö ngö ṙô, Yē ngih 
līpöre pöchö nö yih nö in meh, yĕh meuk, tīntö ngòh tarik re chin Nāman nö 
in meh, hòṅ meh halööklö ngam yeūnyö ò.  
7Ngaich ngö inlahen angū-ö, hē ök rācha aṅ Israĕl nö vë-ekūö ök līpöre, ngö 
ṙô ngaich anga-aṅ nö tikaichngö inyut re, Tēv öich chū-ö tökô kumpah, tökô 
inrē aṅhatī, töp lökten ngòh tarik nö söömtu nö in chu pòn hōtu ngam 
yeūnyö ò nö lööken? Ngëichkö e pöri, vë-ekūö meh chin, tö inlahen ò nö 
chöh löknyö chööḵnyö re nö lā-alkūö chu.  
8Ngaich ngö inlahen angū-ö hē ök tarik ngam Tēv Ēlaisa nö hang ök rācha aṅ 
Israĕl nö tikaichngö inyut re, söömtö ṙô ngaich anga-aṅ nö ik rācha, tö ngö, 
Kūöyòh öm tikāichngö inyut re? Hökten ò nö yihtöre nö in chu, hòṅ ò nö 
akahalōn min tö pròfĕt nö i Israĕl.  
9Lökten Nāman nö yih nö holtö nuk kōra re, inröl re inrē, sökhak ngaich nö i 
kūö inkūp ök patī Ēlaisa.  
10Ngö ṙô ngaich Ēlaisa tö ò nöng tanööluṙô, Kuṙòh vōk man i Yôtön sat köti 
kaha, ngaich sīöpnyöre min ngam alaha meh nö hēk nö in meh, ngaich 
lööken yēḵ më-eṅ min.  
11Tainy pöri ang Nāman kiröönngöre ngaich nö ngö ṙô, Yēh meuk, kumnyī-
inyre ap tö lōn chu nö in chu, nö söktöhëch, nö havëkö minë-eny ngam Mā 
Tēv ngam Tēv ò, ngaich kuvai kël re nö i kui ngam yeūnyö ngaich kētö 
lanööken e.  
12Röh nup tahël hī öi i Tamaskös, Apānā, Fārpār inrē, nö mötlö lanöökö tö në 
mak i Israĕl nö ṙòkhöre? Ötkô öich vōk ël u ngaich lööken? Lökten ò nö 
havöökūöre nöng tanainyngöre nö kiröönngöre.  
13Ngaich yik tarik ò nö yihtöre nö haröhtöre ngaich ngö ṙô nö vë-ekūö ò, 
Kayöngö yē ap pròfĕt nö hōten meh öm la-evṙen tö e? Öp yòh öp tö-ĕhten tö 
ngam tö ngö ṙô ò tö meh, Vōk man, ngaich lööken yēḵ? 

14Yôkti ngaich agna-aṅ, ngaich sat heuh nö chiṙimtöre nö el Yôtön, sā ṙô 
ngam tarik ngam Tēv; sīöpnyi ngaich ök alaha ò nö hēk nö sā alaha tënö nyīö 
ngaich lööken anga-aṅ.  
15Havantöre ngaich anga-aṅ nö ik tarik ngam Tēv, yih ngaich anga-aṅ tö yik 
hol ò inrē nö ṙòkhöre sökhak ngaich nö i kūö ò: ngö ṙò ngaich anga-aṅ, Yĕh 
meuk, akahalōn chin ngaich tö töṙö-övö Tēv i në taṙòkhöre panam, höng in 
Israĕl: vë-ekūö meh chin yĕh lökten, kē raneushöre man i ngòh tarik meh.  
16Ngö ṙô pöri anga-aṅ, Sā ngam Mā Tēv nö tö-aṅ, ngam tö-aṅhavkūö tö chu 
sökhak, hö-ö chin hōḵ kahë-evö. Mileūchen ngaich anga-aṅ nö hōten ò nö kē-
ĕ e; sōḵ pöri anga-aṅ.  
17Ngö ṙô ngaich ang Nāman. Yĕm sōḵ, höng vë-ekūö meh pöri chū-ö öm kētö 
tumlat i ngòh tarik re sā lumngam kum tönët nòng köttö; töngamūhangen ön 
min ngòh tarik meh nö öt föng tökētu öt rēhĕn nö kētö tökētu nö i tahëng 
tēv, höng im Mā Tēv. 
18Aṙētö ngam tarik re an ngam Mā Tēv in e angū-ö; hē ngam mā chu nö 
kuhēthötre nö el patī Rimòn nö salām ngaich anga-aṅ nö harônlöre nö eltī 
chu, ngaich sōntöre chū-ö el ngam patī Rimòn, ngaich yē chu sōntöre el patī 
Rimòn ngaich ngam Mā Tēv nö aṙēlö ngòh tarik re in e angū-ö.  
19Ngö ṙô anga-aṅ tö ò, Ngaich man kuṙòh im kumchikṙen. Lökten ò nö 
kiröönngöre nö ṙāngen ò nö rēhĕ rô-òlkūö.  
20Ngaich pöri Kīhāsī, ök tarik Ēlaisa ök tarik ngam Tēv nö ngö ṙô, Yĕh meuk, 
aṙēlen Nāman ap yöng chu, öp aṅ Sīriā nö öt kētī ò tö nup kum ò: sā ngam 
Mā Tēv nö tö-aṅ, hòṅ fallörit ò chin: ngaich rahëchyen kahë in ò.  
21Lökten Kīhāsī nö fachūlörit Nāman. Ngaich hē Nāman nö meuk ök hĕng tak 
famallöritre yôktī ngaich anga-aṅ nö ṙā-ang el inröl nö höngkūö ò, nö ngö ṙô, 
Ṙòkhöre hòng nö lööken?  
22Ngö ṙô ngaich anga-aṅ, Hòṅ, ṙòkhöre nö lööken. Ngö ṙô ap yöng chu nö 
tīnten chu Yĕh meuk, nët tak nap ṙāl tarik kikōnyö kūön yip pròfĕt tufömtöre 

yīhih nö in chu nö ṙā-ang öp rung panam Ifrēm; vë-ekūö cha, tö rupīö hĕng 
kinlaha, nët lamnöömö inrē hilā.  
23Ngö ṙô ngaich ang Nāman, Nët kinlaha kahë man yĕh öm hōḵ. Līpan anga-
aṅ, ngaich haṙung nup tönët kinlaha rupīö nö nët misākö, nö holtö nup hilā 
tönët lamnöömö, ngaich hakeunlö u nö in nak tönët tak tarik ò; tayūkö u cha-
a ngaich nö urēhĕkūö ò.  
24Sölta cha-a ngaich nö ik rung, kē-ĕ u ngaich anga-aṅ nö ṙā-ang eltī cha, 
halinngen u ngaich nö el patī re: hökngen nak tarik ngaich anga-aṅ nö 
kiröönngöre, feus acha-a ngaich. 
25Kuhēthötre pöri anga-aṅ, sökhak ngaich nö i kūö ök yöng re. Ngö ṙô ngaich 
Ēlaisa tö ò, Kīhāsī, ṙā-ang yih ömeh? Ngö ṙô ngaich anga-aṅ, Öt kū-övö ön 
ngòh tarik meh.  
26Ngö ṙô ngaich anga-aṅ tö ò, Hö-ö ök lōn chu taheui nö in meh, hē öp tarik 
taheūi nö havöökūö ap inröl nö höngkūö meh? Ṙētak kinë-eṅ hilā inrē, kinë-
eṅ panô-òṅ ôliv panô-òṅ vāin inrē, kinë-eṅ tarik kikōnyö, tarik kikānö inrē?  
27Lökten ap yeūnyö Nāman nö panta nö in meh min, ip kūön meh inrē nöng 
örheūheu. Kunyī-inyre ngaich anga-aṅ nö ṙā-ang i kūö ò nö yeūnyuvö alaha 
sā insōho tökënngöre tacham.  

2 Rācha 6 

Kanôti Ök Kui Hanīöng 

1Ngaich yik kikōnyö kūön yik pròfĕt nö ngö ṙô tö Ēlaisa, Yĕh meuk, cheūkti 
ön ngih chūökö nö chūök hī iyöng ngih i kūö meh.  
2Vë-ekūö meh in, hökngen ih kiröönngöre chuh Yôtön, ngaich in e öi kēḵ 
chōn kö kahĕng milöichö i töhĕng tak tarik, ngaich hökngen ih vītö chūök re 
umuh, chūök ih iyöng. Ngö ṙô ngaich anga-aṅ nö sapṙô cha, kiröönngöre yin 
kuṙòh. 
3Ngaich hĕng tak ök tö ngö ṙô, Vë-ekūö meh in, hōḵ man yĕh kiröönngöre in 
vē tarik meh. Ngö ṙô ngaich anga-aṅ nö sapṙô cha, Hôṅ pöh. 

4Kiröönngöre ngaich anga-aṅ nö in cha, chalô cha-a ngaich nö i Yôtön, kūöltö 
chōn cha-a ngaich.  
5Hē ök tarik pöri hĕng tak nö kūöltö chōn, fanyötköṅny ngaich ök hanīöng nö 
ṙā-ang ik haṙah re ngaich fuk el mak: ngö ṙô ngaich anga-aṅ nö hūḵa, Aōla, 
yöng chu! Pò ò nö töng haṙūöngka. 
6Ngaich ngö ṙô ök tarik ngam Tēv, Fuk yih ök? Ngaich asōkhökūö ò anga-aṅ 
tö kamngö ò, ngaich anga-aṅ nö fang kun chōn, ngaich sukten ò nö umuh, 
ngaich yöölö ök vët.  
7Ngö ṙô ngaich anga-aṅ, Kē an man. Lökten ò nö silôtö kël re, ngaich kē aṅ.  

Ötkô Yik Aṅ Sīria 

8Hē ök rācha aṅ Siriā nö kiyung nö lā-al Israel; ngaich halēn ṙô re anga-aṅ nö 
in yik tarik re, nö ngö ṙô, I ane chūök öp min elyöngö chu.  
9Ngaich ök tarik ngam Tēv nö söömtö ṙô nö ik rācha aṅ Israĕl, nö ngö ṙô, 
Haṙēmngenre man um lök ip chūökö umuh; tön yih yip aṅ Sīriā nö in e. 
10Ngaich ök rācha aṅ Israĕl nö tīnngö tarik nö ik chūök ṙô ngam tarik ngam 
Tēv nö sōten ò nö lök in e; ngaich yöölen tī anga-aṅ tö re nö umuh, öt höng 
hĕng heuh öt rēhĕn nö nët heuh.  
11Ngaich ök rācha aṅ Sīriā nö pōyen kinihten ellōn tökūö e; havëtö yik tarik 
re ngaich anga-aṅ, ngaich ngö ṙô tö cha. Öt hòṅ hameukhömat chu öyih töp 
in hī lamā ip rācha Israĕl?  
12Ngaich hĕngtak ök tö ngö ṙô aṅ in yik tarik ò, Mā chu, Ō rācha, hö-övö; tön 
höng Ēlaisa apa, öp pròfĕt i Israĕl, anga-aṅ ap vamënyö nup ṙô meh el 
chaman re nö i nap rācha aṅ Israĕl. 
13Ngaich ngö ṙô anga-aṅ, Kuṙòh ngëichkö chūök ò, hòṅ chu tīnngö kamë-
eṅren ò. Ngaich vënyu angū-ö nö in ò, nö ngö, Yĕh meuk, i Tōtan apa. 
14Lökten ò nö tīnngö kōra, inröl inrē, nö umuh, maṙôngö inrē yik kumyung: 
hatööm tö yīhih cha-a ngaich, ngaich havīlö ök elpanam nö vintakūö.  

15Ngaich hē ök tarik ök tarik ngam Tēv nö ka-euilökūö nö chōholre, kunyī-
inyre ngaich, ngaich meuk yik tömaṙôngö nö holtökōra, inröl inrē nö 
vintakūö nö havīlö ngam elpanam. Ngaich ngö ṙô ök tarik ò tö ò, Aōla, yöng 
chu! Sitih inlahen öivö min?  
16Um pa-ekūö, ngö ṙô anga-aṅ nö sapṙô ò: tön mötlö ṙôken yip in hī tö cha 
yip mi-in cha.  
17Vë-ekūötēv ngaich ang Ēlaisa, nö ngö ṙô, Mā Tēv, vë-ekūö meh chin 
löpnyökūö mat ò, hòṅ ò nö meuk. Ngaich ngam Mā Tēv nö löpnyökūö mat ök 
ṙālö tarik; meuk ngaich anga-aṅ, meuk ök rôngö inrē nö löpngöre kui tö kōra 
inröl, tameūyö inrē nö havīlen Ēlaisa.  
18Ngaich hē cha nö peūtöre nö in ò, vë-ekūö ngam Mā Tēv ngaich Ēlaisa, nö 
ngö ṙô, Fël më tarik, vë-ekūö meh chin, aṅtī tö ötmaneūkö. Fëlö cha ngaich 
anga-aṅ nö aṅtī tö ötmaneūkö nö sā ṙô Ēlaisa. 
19Ngaich ngö ṙô Ēlaisa tö cha, Rö-ö ön nö ngih talöökö öt rēhĕn nö ngih 
elpanam; tömrit chu, töich asölten yīö ip tarik töchöhöh tö yīö. Ngaich 
hachōten cha anga-aṅ nö i Samariā.  
20Ngaich ngö inlahen angū-ö, hē cha nö ngaich nö sölta nö i Samariā, ngö ṙô 
ngaich Ēlaisa, Mā Tēv, löpnyökūö mat vē tarik, hòṅ cha nö meuk. Löpnyökūö 
mat cha ngaich ngam Mā Tēv ngaich meuk cha-a; yĕh meuk, ngaich cha-a nö 
ellōn Samariā.  
21Ngaich ngö ṙô ök rācha aṅ Israĕl tö Ēlaisa, hē ò nö meūkö cha, Kayöngö, 
fëlö cha öichu? Fëlö cha öichu?  
22Ngaich sapṙô ò anga-aṅ nö ngö, Uh man fëlö cha: hòṅ fëlngö tökē-ĕ ṙöng 
öm tö meh öm aṅtī tö fël re linreny re inrē? Ṙā-akūö cha tö nyā-aṅ mak inrē, 
hòṅ cha nö nyā-òk inrē, ngaich kiröönngöre nö chuh ip yöng re.  
23Pōyen halēn ngaich anga-aṅ tö nya-aṅkūö cha: ngaich hē cha nö 
keuheūtökūö nö nyā-òk inrē, tīniyö cha-a ngaich, ngaich kiröönngöre cha-a 
nö chuh ik yöng re. Ngaich öt hēka yik kumyung aṅ Siriā nö yih nö i panam 
Israĕl.  

Kē-ĕ Samaria 

24Ngaich ngö inlahen unôich tö ngih, ang Penhātat ök rācha aṅ Siriā nö 
hamūl yik kumyung in re nö ṙòkhöre, kiröönngöre ngaich, ngaich havīlen 
Samariā.  
25Ngaich kiröngen ök yöng inyāichö i Samariā: Yēh meuk, ngaich cha-a nö 
havīlen e, hanöng saha kui köttö töhĕng nö inyīhiyö nö hëvhör anāi ṙāi tö 
rupīö, ngaich taneui höt tāk tö rupīö ngih töhĕng i töfën kanap sôḵ pumpa.  
26Ngaich hē ök rācha aṅ Israĕl nö lök kui ök kinlonglö ök panam, hĕng tak 
ngaich ök kikānö pameuinyhö kūö ò, nö ngö ṙô, Mā chu, Ō rācha, holṙen chu.  
27Ngaich ngö ṙô anga-aṅ, Yē ngam Mā Tēv nö öt holṙen meh, ṙeū-eung yih 
öich chū-ö min holṙen meh? Ṙeū-eung ël chūök sinôngö sāiny hòng, hēk ṙeū-
eung ël chūök kinrān vāin hòng?  
28Ngö ṙô ngaich ök rācha tök kikānö, Asuāp halöiny meh? Ngö ṙô ngaich 
anga-aṅ nö sapṙô, Ngö ṙô ön ngòh kikānö fömngöre tö chu, Kē tap kūön re 
man kikōnyö, hòṅ hā kā an töngamuh, ngaich huṙöich ai kā ngòh kūön chu 
kikōnyö.  
29Lökten āyö ngaich sum ök kūön chu kikōnyö, ngaich kā an: ngaich im 
tahëng sakāmö chū-ö ngö ṙô tö ò, Kē töp kūön re man kikōnyö, hòṅ hā kā an: 
ngaich anga-aṅ nö hayunngö ök kūön re kikōnyö.  
30Ngaich ngö inlahen angū-ö, hē ök rācha nö hang ṙô ök kikānö, tikāichngö 
inyut re ngaich anga-aṅ; (lökngö kui ngam kinlonglö ngam panam anga-aṅ nö 
kiröönngöre) hatīönken ò yik tarik ngaich meūkan nö inyut tö sāk nö la-ël 
inyut ò.  
31Ngaich ngö ṙô anga-aṅ, Ngati tī An yēḵ ngam Tēv tö chu, hēk mötlö inrē, yē 
ap kui Ēlaisa min öp kikōnyö kūön Safāt nö sökhaka nö in ò töngamuh.  
32Höng ūichhaka pöri Ēlaisa nö el patī re, ūichhak yik mā nö in ò; ngaich 
hĕng tak ök tarik tahīntö ök rācha nö urēhĕkūö ò: öl tö yīhi pöri yik mā, Yĕh 
meuk yin tö ngòh kūön famël tarik nö tīnngö kamëngö ngih kui chu? 

Ngëicha, öptökūö ngam inkūp yĕn öp ma-ahānga haköpngö kūö ngam inkūp 
pöichö; hòṅ ò nö öt kôhöt: röh ap umuh nö ṙô röön ap yöng ò nö unôichrit ò?  
33Hē ò nöng ṙònghöich ṙô nö vë-ekūö cha, yĕh meuk sölta ngaich ök ma-
ahānga nö in ò: ngaich ngö ṙô anga-aṅ, Yĕh meuk, aṅ im Mā Tēv An ngam 
chanôchö; suh ap pökeh tö-ōtre hinökkö ngam Mā Tēv?  

 2 Rācha 7 

1Ngaich ngö ṙô Ēlaisa, Hangihtöre yin tö ṙô ngam Mā Tēv: ngö ṙô An ngam 
Mā Tēv, Huṙöich ip tö ngatī ṙētak min öp töhĕng nyanum töpahīöya atra nö 
hĕng siköl ṙāi nö inyīhiyö, ngaich nët nyanum pārlī nö hĕng siköl ṙāi, nö i 
kūö inkūp Samariā.  
2Ngaich ök mā ök chūök ök rācha nö hayönglenre nö ngö ṙô nö sapṙô ök tarik 
ngam Mā Tēv yēk ngam Mā Tēv öre nö vī nup inkūp el halīöngö, ngaich kô-
òren hòng min angū-ö? Ngaich ngö ṙô Ēlaisa, Yĕh meuk, meūkö e nun min 
minë mat meh, hö-ö pöri min më-eṅ nyā-aṅvkūö tö u.  

Kiröönngöre Yik Kumyung Aṅ Sīria 

3Ngaich fën tak yik umuh töyeūnyu tarik i lökhöt kūö inkūp: ngö ṙô cha-a tö 
höö, Kūöyòh öi ayī-ö höng ūichhak ihih söl i kinpahare?  
4Yē hī ngö ṙô, Hòṅ keuhēthötre in el ngam elpanam, ngaich elpanam ngam 
inyāichö, ngaich kapah min ayī-ö umuh: ngaich yē hī ūichhaka höngngöh 
ihih, kapah min ayī-ö inrē. Tā-a lökten, töi hökngenre öi fukngö in yip 
kumyung aṅ Siriā: yē cha nö hayöölen hī aṅ, ngaich aṅ ayī-ö min; yē cha nö 
fëlngen hī, ngaich höng tökapah ayī-ö.  
5Chōholre cha-a ngaich ik chinṙivtö harap, nö chuh elyöngö yik aṅ Siriā: 
ngaich hē cha nö sölngö nö ik manā-aṅgkūö ök elyöngö yik aṅ Siriā, ngaich 
meuk, öt hĕng tak tarik umuh,  
6Pò ngam Mā nö vīten yik aṅ Siriā kumyung nö hang ṙënṙô inröl, ṙënṙô kōra 
inrē, ṙënṙô tömaṙôngö inrē kumyung: ngö ṙô ngaich cha-a tö höö, Yĕh meuk 
haṙāi lā-al hī ap rācha aṅ Israĕl tö yip rācha aṅ Hitait, yip rācha inrē aṅ 
Aikup, nö yih nö in hī.  

7Lökten cha nö chōholre ngaich falngöre i chinṙivtö harap, ngaich ṙāngö nuk 
inrūkui re, tö nuk kōra cha, tö nuk köttö cha, tö ök elyöngö cha inrē, ngaich 
chööḵöny tö nômö re nö fëlngöre.  
8Ngaich hē yik töyeūnyu nö sölngö nö i manā-angkūö ök elyöngö, kuhēthötre 
cha-a ngaich nö el töhĕng inrūkui, nyā chā-a ngaich òk inrē, ngaich kē kum 
re nö umuh tö rupīö, humlum, hilā inrē, kiröönngöre ngaich nö hayunngen u; 
yih hēk chā-a nö havantöre, ngaich kuhēthötre nö el ök tahëng inrūkui, 
ngaich kē kum re inrē nö hayunngen u.  
9Ngö ṙô cha-a ngaich tö höö, Vāchö inlahen in: sakāmö hē tölöök inhānga ön 
ngih, ngaich ayī-ö höng öt ṙô-òv: yē hī höngngöh hanöng saha hanatlö 
peuheū, ngaich kôti min ayī-ö ing fālenre: tā-a lökten, töi kiröönngöre vë-eny 
nang yip aṅ patī ap rācha.  
10Lökten cha nö yih, ngaich havëkö ök yōmkūö inkūp ngam elpanam; ngaich 
ngö ṙô cha-a nö vë-eny nang cha, Yih in taheui ip elyöngö yik aṅ Sīriā, ngaich 
öt meuk tarik taheui umuh, öt rēhĕn hang ṙënṙô tarik, kapòkhak pöri nup 
kōra, kapòkhak inrē nup köttö, ngaich höng sā inlahenre nup inrūkui.  
11Ngaich anga-aṅ nö havëtö yik yōmkūö inkūp; ngaich cha-a nö vë-eny e nö 
in yik lātuhēt aṅ patī ök rācha.  
12Chōholre ngaich ök rācha im hatööm, ngaich ngö ṙô tö yik tarik re, hòṅ 
hameukhö mat yīö chin tö inlahen tī yip aṅ Siriā tö hī. Akahalōn yip kòl tö hī 
aheuk; lökten yik nö kiröönngöre nö hayunngöre nö elkahôyö nö ngö ṙô, Kē-ĕ 
cha in min nö aṅ yē cha nö kunyī-inyre nö ṙā-ang el öp panam, ngaich 
kuhēthötre ayī-ö min im elpanam.  
13Ngaich hĕng tak öp aṅ in yip tarik ò tö ngö ṙô nö sapṙô, Vë-ekūö meh chin 
hökngen ap yô-òv nö kē nup tö taneui nòng kōra tö-ōtren nup chööḵṙen im 
elpanam, (Yĕh meuk, höng anū-ö nup yih ṙôken tö-ōttit nö in Israĕl nö 
töṙālöng nö in e, yĕh meuk, ngaich nup nö sā ṙôngö yik aṅ Israĕl tökeuheūt-
ngörevah:) Tā-a töi tīnngen cha nö ngëicha.  

14Lökten cha ngaich nö nëtö kahë tö inröl nö holtö nuk kōra; ngaich ök rācha 
nö tīnngö lamūkörit yik aṅ Sīriā, nö ngö ṙô, Kuṙòh ngëicha.  
15Ngaich cha-a nö söl Yôtön nö lūkörit cha; ngaich meuk ök talöökö nö tööḵlö 
ël tö hilā tö chūökṙen inrē, nuk kavalngö yik aṅ Sīriā i kunrāten cha. Havan 
ngaich yik tötīni, ngaich vë-eny nang ök rācha.  
16Kunyī-inyre ngaich yik tarik, ngaich kē nuk aṅ elyöngö yik aṅ Sīriā. Lökten 
nö inyīhiyö töhĕng nyanum töpahīöya atra nö hĕng siköl ṙāi, ngaich nët 
nyanum pārlī nö hĕng siköl ṙāi, sā ṙô ngam Mā Tēv.  
17Ngaich ngam rācha nö vīlö ök yöngṙen nö yōmkūö inkūp, ök chūök ò nö 
hayönglenre: ngaich yik tarik nö i kūö inkūp nö röön tö kui ò, kapah ngaich 
anga-aṅ sā ṙô ök tarik ngam Tēv, ök vamë-eṅkūö ngam rācha hē ò nö yihtöre 
nö in ò.  
18Ngaich ngö inlahen angū-ö, nö sā ṙô ngam tarik ngam Tēv nö im rācha nö 
ngö ṙô, Nët nyanum pārli i töhĕng siköl, hĕng nyanum töpahīöya atra i 
töhĕng siköl, mīnö ip huṙöich nö i kūö inkūp Samariā i tö ngatī ṙētak;  
19Ngaich ngö ṙô ök mākūö nö sapṙô ök tarik ngam Tēv, Yĕh meuk yē ngam 
Mā Tēv öre nö vī nup inkūp el halīöngö ngaich kô-òren hòng min angū-ö? 
Ngaich ngö ṙô, Yĕh meuk, meūkö e nun min minë mat meh, hö-ö pöri min 
më-eṅ nyā-aṅvkūö tö u.  
20Teungtökūö ngaich angū-ö nö in ò; kūö yik tarik nö röön tö kui ò, ngaich 
kapah anga-aṅ.  

2 Rācha 8 

Havan Ök Kikānö Aṅ Sunēm 

1Ngaich vë-ekūö ök kikānö ang Ēlaisa, ök tökūönu tök töhavantu nômö tö ò, 
nö ngö ṙô, Chōholre man, kiröönngöre më-eṅ tö yip aṅ patī meh, iyöng 
rahëich hangkūö ip töng chūök meh kôḵ rahëichtaṙen; tön havëtö inyāichö 
Aṅ ngam Mā Tēv; ngaich angū-ö min inrē nö yih nö sat samyeūheu nö ing 
panam.  

2Chōholre ngaich ök kikānö, ngaich asā ṙô ngam tarik ngam Tēv; kiröönngöre 
ngaich anga-aṅ nö holtö yik aṅ patī re, ngaich sat samyeūheu nö 
rahëichhangkūö nö iyöng panam yik Filistain.  
3Ngaich ngö inlahen angū-ö i kinheūten nuk tösat samyeūheu, havan ngaich 
ök kikānö nö ṙā-ang panam yik Filistian: kiröönngöre ngaich anga-aṅ nö 
peuinyhökūö ök rācha tökūö ök patī ò, ök taṙeūḵ ò inrē.  
4Ngaich ök rācha nö vë-ekūö Kīhāsī ök tarik alaha ök tarik ngam Tēv, nö ngö 
ṙô, vë-ekūö meh chin, vë-eny nang chu man keuheūtnyöre ṙô tö nup tökiröng 
tī Ēliaisa.  
5Ngaich ngö inlahen angū-ö, hē ò nö vë-eny nang ök rācha tö tī ò nö havan tö 
nômö ök tökapah nö in ò, ngaich meuk ök kikānö, ök tökūönu tök kikōnyö 
töhavantu nômö tö ò, nö peuinyhökūö ök rācha tökūö ök patī ò, ök taṙeuḵ ò 
inrē. Ngö ṙô ngaich ang Kīhāsī, Mā chu, Ō rācha, anga-aṅ an ngòh kikānö, 
anga-aṅ angòh kikōnyö kūön ò inrē, ngòh töhavantu nômö tö Ēlaisa.  
6Ngaich hē ök rācha nö hatön ök kikānö, ngaich vë-eny nang ò anga-aṅ. 
Lökten ök rācha nö tölṙô töhĕng tak mā, ngö ṙô, Havantö nup inlānen ò nö 
ṙòkhöre nup ṙòng aṅ ngam taṙeūḵ ò inrē löktökūö ik sakāmö hē ò nö ṙāngö 
ngam panam, söl ing töngamuh inrē.  

Ĕlaisa Tök Rācha Penhatāt Aṅ Sīrīa 

7Yihtöre ngaich Ēlaisa nö i Tamaskös, ngaich ang Penhatat nö vahavö ök 
rācha aṅ Sīriā ngaich vënyu nang anga-aṅ tö e, nö ngö ṙô, YIh ap tarik ngam 
Tēv nö ihih.  
8Ngaich ngö ṙô ök rācha tö Hāsaĕl, Kē raneushö man eltīre, ngaich 
kiröönngöre höngkūö ap tarik ngam Tēv, in ò hatöntöre im Mā Tēv, ngö ṙô, 
Lööken öich min tö ngih invah?  
9Lökten Hāsaĕl nö kiröönngöre nö höngkūö ò, ngaich kē kum re tö raneushö, 
ṙòklöre mihëṅṙö nup tölöök chehen Tamaskös, lumngan töfën anāi aṅ tum 
nòng ūṅt, yih ngaich ang-aṅ, sökhak ngaich nö i kūö ò, ngaich ngö ṙô, Tīnten 

chu ap kūön meh öich in meh ap rācha aṅ Siriā ang Penhatat, nö ngö ṙô, 
Lööken öich min töngih invah?  
10Ngö ṙô ngaich Ēlaisa tö ò, Kuṙòh, ngö ṙô tö ò, Lööken man min; ngaich pöri 
ngam Mā Tēv nö hameukhö mat chu tö ò min nö kapah.  
11Ngaich anga-aṅ nö haköp matre nö hatīön kö kūö ò, hanöng saha ò nö 
sirōngkūö: peuiny ngaich ök tarik ngam Tēv.  
12Ngaich ngö ṙô ang Hāsaĕl, Mā chu kūöyòh öm peuiny? Ngaich ngö ṙô anga-
aṅ nö sapṙô, Pò chu akahalōn töp tötlöök tī meh min in yip kūön Israĕl: 
föngtu nup min tö meh töngëḵ chūökö, fëli min tö meh yip ṙālö tarik nö 
nyaha tö fël pinyāṅchi min yip tökūöṅnö sapnyu aich min inrē yip kikānö 
tökūönu ellōn.  
13Ngaich ngö ṙô Hāsaĕl, Nö asuh ang ngòh tarik meh? Ngòh töng am, nö tö 
ngatī tī min tö ngih tökiröng? Ngaich sapṙô ò Ēlaisa nö ngö ṙô Hameukhömat 
chu An ngam Mā Tēv tö meh min rācha i kui Sīriā. 
14Kiröönngöre ngaich anga-aṅ nö ṙā-ang in Ēlaisa, ngaich yihtöre nö ik 
yöngre; ök tö ngö ṙô tö ò, Sitih ṙô ap Ēlaisa tö meh? Ngaich ngö ṙô anga-aṅ 
nö sapṙô ò, Vë-eny nang chu ap tö meh min lööken.  
15Ngaich ngö inlahen angū-ö im huṙöich, hē ò nö kē ök kun kinṙum, sumtö e 
ngaich nö el mak, ngaich haṙĕh tö e nö i kūö ò, lökten ò ngaich nö kapah: 
hayöng ngaich Hāsaĕl nö i chūök ò.  

Rācha Yūtā Ang Yěhorām 
(2 Kinṙöt 21.1-20) 

16Im tinneūyö samyeūheu Yōram ök kikōnyö kūön Ahap rācha an Israĕl, 
rācha ang Yēhōsafāt nö i Yūtā, rĕhtenre ang Yēhōram ök kikōnyö kūön 
Yēhōsafāt nö hayöng nö rācha nö i Yūtā.  
17Lūöi anāi nët samyeūheu ṙēti anga-aṅ hē ranehten ò nö hayöng; ngaich 
hëvhöre samyeūheu anga-aṅ nö hayöng nö i Yērusalem.  

18Ngaich anga-aṅ nö lök el talöök yik rācha aṅ Israĕl, nö sā yik aṅ patī Ahap, 
pò ôn pīhötö ök kikānö kūön Ahap: ngaich anga-aṅ nö la-evṙen tö tötlöök nö i 
kūö ngam Mā Tēv.  
19Hö-ö pöri ngam Mā Tēv nö hòṅ piyāingen Yūtā, tökūö ök tarik re Tāvit, sā 
ṙô ò nö kilēḵngôre nö in ò nö kē-ĕkūö ò tö ëāṅvö i yip kūön ò nö örheūheu.  
20I nuk sakāmö ò i Ētöm nö ahôngen Yūtā, ngaich kahngenre nö vīlö rācha re. 
21Ngaich havāngngöre Yōram nö i Sāir, in ò nuk inröl nö ṙòkhöre: choholre 
ngaich anga-aṅ tö hatööm ngaich kiyung yik aṅ Ētöm yik mahavīlen ò, tö yik 
yöngkūö nuk inröl inrē: ngaich yik tarik nö falngöre nö chuh el inrūkui re,  
22Ahôngen Yūtā ngaich Ētöm söl ing töngamuh. Hē e inrē Līpnā nö ahôngen 
Yūtā.  
23Nup ṙôken inlahen Yōram, ṙòkhöre inrē nuk tī ò, röh nuk nö kūichiyö nö i 
mat Līpöre Kinṙötngö yip Rācha aṅ Yūtā?  
24Haṙòh ngaich ang Yōram nö in yik yöng re, ngaich lāpi nö in yik yöng re, 
elpanam Tāvit: ngaich ök kūön ò kikōnyö ang Ahāsiā nö hayöng nö ṙënngen 
ò.  

Rācha Yūtā Ang Ahāsīā 
(2 Kinṙöt 22.1-6) 

25Im innët sīön samyeūheu Yōram ök kikōnyö kūön Ahap rācha aṅ Israĕl, ang 
Ahāsiā nö rultenre nö hayöng, ök kikōnyö kūön Yēhōram rācha aṅ Yūtā.  
26Nët anāi nët samyeūheu ṙēti ang Ahāsiā hē ranulten ò nö hayöng; hĕng 
samyeūeu anga-aṅ nöhayöng nö i Yērusalem. Atāliya minënyi ök yöng ò 
kikānö: kūön Omri rācha aṅ Israĕl.  
27Ngaich anga-aṅ nöng lök el talöökö yik aṅ patī Ahap, la-evṙen inrē tö 
tötlöök nö i kūö ngam Mā Tēv, sā inlāhen yik aṅ patī Ahap: pò ò nö köiny 
kūön aṅ patī Ahap.  
28Kiröönngöre anga-aṅ nö hol Yōram ök kikōnyö kūön Ahap nö kiyung nö lā-
al Hasaĕl ök rācha aṅ Sīrīa nö i Rēmòt kilīöt; ngaich nyaṅhaṅvö ang Yōre, tö 
tī yik aṅ Sīriā.  

29Havan ngaich ök rācha Yōram nö i Yesrīl nö ôi nuk nyaṅhaṅre nuk tī yik aṅ 
Sīriā tö tī ò nö i Rāma, hē ò nö kiyung nö lā-al Hasaĕl ök rācha aṅ Siriā. 
Ngaich Ahāsiā ök kikōnyö kūön Yēhōram rācha aṅ Yūtā, nö kiröönngöre nö 
chöhken Yōram, nö i Yesrīl ök kikōnyö kūön Ahap, pò ò nö vahavö.  

 2 Rācha 9 

Vīlöngö Yēhu Nö Rācha Israĕl 

1Ngaich Ēlaisa ök pròfĕt nö Hĕng tak havëti tö aṅ in yik kikōnyö kūön yik 
pròfĕt, ngaich ngö ṙô tö ò, Nyëklö ṙat re mana, ngaich kē ngih pilön tavī-i eltī 
meh, kiröönngöre ngaich chuh Rēmòtkilīöt.  
2Ngaich yē meh min yih umuh, ngëichken Yēhū umuh öp kikōnyö kūön 
Yēhōsafat öp kikōnyö kūön Nimsī. Ngaich kuhēthötre, ngaich tölṙô ò nö 
chōholre nö ṙā-ang in yip hol re, ngaich sarōkhöt ò nö el öp latuhēt urôhò.  
3Ngaich kē ngam pilön tavī-i, ṙöstö e i kui ò, ngaich ngö ṙô, Ngö ṙô An ngam 
Mā Tēv, Hacham el kui meh chin ngaich öm rācha i kui Israĕl. Ngaich löpnyö 
kūö ap inkūp, falnyöre ngaich, un ngöhaka.  
4Lökten ök ṙāl tarik, pròfĕt nö kiröönngöre nö chuh Rēmòtkilīöt.  
5Chalô ngaich anga-aṅ, yĕh meuk, yik yöngkūö kumyung nö ūichhakaṙen; 
ngö ṙô ngaich anga-aṅ, Kūmuṙen chin in meh tö inhānga, Ō yöng-kūö 
kumyung. Ngaich ngö ṙô ang Yēhū, In chīö tö ih öi ṙòkhöre? Ngaich ngö ṙô 
anga-aṅ, In meh, Ō yöngkūö kumyung.  
6Chōholre ngaich anga-aṅ, ngaich kuhēthötre nö el patī; ṙöstö ngam tavī-i 
ngaich anga-aṅ nö i kui ò, ngaich ngö ṙô tö ò, Ngö ṙô An ngam Mā Tēv, ngam 
Tēv Israĕl, Ngaich tī chin hacham kui meh rācha i kūö vē tarik ngam Mā Tēv, 
i kui Israĕl.  
7Ngaich më-eṅ min tiṙōlngö ngam patī Ahap ap yöng meh, hòṅ chu havahal 
vah mahām yik tarik chu pròfĕt, mahām yik tarik ngam Mā Tēv inrē nö 
ṙòkhöre, nö eltī Yēsipel.  

8Pòn keuheūtngöre min ngam patī Ahap nö payāyi: rökngen nyīö kikōnyö 
chin min nö ṙā-ang in Ahap, anga-aṅ inrē öp tö-öpīkūö, anga-aṅ inrē öp töṙā-
ayö nö el kahôyö in Israĕl.  
9Ngaich chū-ö min vīten ngam patī Ahap nö sā öp patī Yērōpoām ök kikōnyö 
kūön. Nēpòt sā ök patī Peāsa inrē ök kikōnyö kūön Ahīyā.  
10Ngaich nup am min nö kā-a Yēsīpel nö ip chūökö i Yesrīl, öt hĕng tak min 
umuh lamāpngen ò. Löpnyö kūö ök inkūp ngaich anga-aṅ, ngaich falngöre.  
11Ngaich kunyī-inyre ang Yēhū nö in yik tarik ök mā ò: ngaich hĕng tak ök tö 
ngö ṙô tö ò, Lööken hòng nö ṙòkhöre? Kūöyòh ang ngam tökatūöyaṙen nö yih 
nö in meh? Ngaich ngö ṙô anga-aṅ tö cha, Akahakūö yin töng tarik akahalōn 
inrē töp ṙô ò.  
12Ngaich ngö ṙô cha-a, Minyôinyaṅ ò an angū-ö; ve-eny nang ih man ngaich. 
Ngaich ngö ṙô anga-aṅ Ngö ṙô an taheui nö vë-ekūö chu, Ngö rô An ngam Mā 
Tēv, hacham el kui meh chin ngaich rācha i kui Israĕl.  
13Kurāten cha-a ngaich, kö kē inyut re ngaich cha-a, ngaich hayutlöre tö e nö 
i kui ök ranöönlö, föö ngaich, ngaich ngö ṙô, Rācha ön Yēhū.  

Fëlivah Yōram Rācha Israel 

14Lökten Yēhū ök kikōnyö kūön Yēhōsafāt ök kikōnyö kūön Nimsī nö chōchö 
ellōn nö in Yōram, (Haköpö Rēmòtkilīöt ang Yōram, nö ṙòkhöre tö yip aṅ 
Israĕl tö kūö Hāsa-ĕl ök rācha aṅ Sīriā:  
15Havan pöri Yōram ök rācha nö ôyö nö i Yesrīl tökūö nuk nyaha ò tö tī yik 
aṅ Sīriā in ò, hē ò nö kiyūngö Hāsa-ĕl ök rācha aṅ Sīriā.) Ngaich ngö ṙô ang 
Yēhū, Yē ngih nö ellōn meh ngaich, yĕh un hĕng tak kumnyī-inyre nö ṙā-ang 
ngih elpanam, nö kiröönngöre nö vë-eny e nö i Yesrīl.  
16El inröl ngaich ang Yēhū ngaich chuh Yesrīl; pòn umuh Yōram nö 
hulalhaka. Yih inrē ang Ahāsiā ök rācha aṅ Yūtā nö chöhken Yōram.  
17Sökhaka ök chamônga nö i Yesrīl i kui ök chūök chamônga, ngaich meuk 
tökiteūmhaka hol Yēhū ik yanīhih ò, ngaich ngö ṙô, Meuk töhĕng kiteūm 

chin. Ngö ṙô ngaich Yōram, Kē tarik hĕng tak mī-i uk kōra, tīnngen ò nö 
höngkūö cha, hökngen ò nö ngö ṙô, lanāmö öng?  
18Ngaich hĕng tak ök tarik i uk kōra kumröönngöre nö höngkūö ò, ngaich ngö 
ṙô, Ngö ṙô ap rācha, Lanāmö önguh? Ngaich ngö ṙô Yēhū, Asuh ap lanāmö nö 
in meh? Havāngtöre man lā unôich chu. Ngaich ngö ṙô ök chamônga, Sölta 
ap tötīntu nö in cha, hö-ö pöri anga-aṅ nö havan nö hēk.  
19Ngaich tīnngö innëtö anga-aṅ nö i uk kōra, ök tö sötta nö in cha ngaich ngö 
ṙô, Lanāmö önguh? Ngaich sapṙô ang Yēhū nö ngö, Asuh ap lanāmö nö in 
meh? Havāngtöre man lā unôich chu.  
20Ngaich ngö ṙô ök chamôngā, Sölta ök nö in cha, ngaich rö-ö nö havan: sā tī 
Yēhū an ngam maha-ō öp kikōnyö kūön Nimsī; pò ò nö öt milēḵ tī nö ahō rit.  
21Ngö ṙô ngaich ang Yōram, Halēnö hī. Halēn ök inröl ò cha-a ngaich. 
Kiröönngöre ngaich Yōram ök rācha aṅ Israĕl tö Ahāsiā ök rācha aṅ Yūtā kö 
el inröl re, höngkūö Yēhū ngaich cha-a nö kiröönngöre ngaich kôtökūö, tö ò 
nö ik panô-òṅ Nēpòt ök aṅ Yesrīl.  
22Ngaich ngö inlahen angū-ö hē Yōram nö meuk kūö Yēhū, ngö ṙô ngaich 
ang-aṅ, Lanāmö önguh, Yēhū? Ngaich Sapṙô ò anga-aṅ nö ngö, Lanāmö yòh, 
yĕn ṙònghöinyṙen ap yöng meh kikānö Yesīpel nö asĕha ngaich nuk la-en 
milūönö ò inrē nö pōyen? 
23Chuvēkūö re ngaich Yōram, ngaich falngöre, ngaich ngö ṙô tö Ahāsiā, Ō 
Ahāsiā inpūtö kanô-en ap ihih.  
24Mā-ainy kumlēḵ re ngaich Yēhū nö tūök ök linreny re, ngaich nyaha hôi 
kūö hanīöng ang Yōram, ngaich ök chòk nö tafun köṅny kūö nö lök ik 
fanöinylö ò, salīni ngaich anga-aṅ nö el inröl. 
25Ngö ṙô ngaich Yēhū tö Pitkār ök mākūö kumyung ò, Chaplen ò, ngaich 
kavalngen ò el ap panô-òṅ minaha Nēpòt ök aṅ Yesrīl; köpölōn ök yöng ò 
Ahap, hakeunlen ò An ngam Mā Tēv tö ngih lumngan;  
26Höng sā vahë mat chin meuk mahām Nēpòt tö yik kikōnyö kūön ò inrē, 
Ngö ṙô ngam Mā Tēv; Havahal e chin min öich kamtö hih, ngö ṙô ngam Mā 

Tēv. Lökten kē an ngaich kavalngen ò kam tök chūök, sā ngam ṙô ngam Mā 
Tēv.  

Fëlivah Ahāsīa Rācha Yūtā 

27Ngaich hē Ahāsiā ök rācha aṅ Yūtā nö meūkö e, falngöre ngaich anga-aṅ nö 
lökngö el ök talöökö ök patī ök panô-òṅ. Lūkö rit ò ang Yēhū, ngaich ngö ṙô, 
Fëlan inrē nö el ngam inröl: Fëlan cha-a ngaich nö ip paneūlö Kūr, öp i Iplām. 
Falngöre ngaich anga-aṅ nö i Mekītō, ngaich kapah nö umuh. 
28Ngaich yik tarik ò, nö kēngen ò nö el inröl nö i Yērusalem, ngaich lāpngen 
ò nö ik kui kupah ò nö in yik yöng ò in öp elpanam Tāvit.  
29Im kinhuk sīönö samyeūheu Yōram ök kikōnyö kūön Ahap nö rultenre nö 
hayöng nö i Yūtā.  

Fëli Ranī Yësipēl 

30Ngaich hē Yēhū nö sölta nö i Yesrīl, hāngö e ngaich ang Yesīpēl; sun mat re 
ngaich anga-aṅ, ngaich kupunglö keūyöre nö el chalòng kūi re, ngaich 
môknyökūöre nö löknyö kūö inkūp kuföt.  
31Ngaich hē Yēhū nö kuhēthötre nö i kūö inkūp, ngö ṙô ngaich Yesīpel, 
Lanāmö önguh, më-eṅ Simrī famëmngövah yöng re?  
32Môklökūöre ngaich anga-aṅ nö ik inkūp kūföt, ngaich ngö ṙô, Achiāp lamā 
in chu? Achīö? Nët tak hēk lūöi tak yik kumkantöre mamôknyökūöre nö in ò.  
33Ngö ṙô ngaich anga-aṅ, Sukten ò, Lökten cha-a nö sukten ò, ngaich 
rahëichyen nuk mahām ò tökachenyköti nö i kaha kinlōngö, i nup kōra inrē: 
ngaich lök kui ò anga-aṅ nö rööntö kui ò.  
34Ngaich hē ò nö kuhēthötre nyā ngaich anga-aṅ òk inrē ngaich ngö ṙô, Meuk 
ngam töthakôlöngṙô yin kikānö, lāpngen ò: tön kūön rācha an nö kikānö.  
35Kiröönngöre cha-a ngaich öt kanôtuvökūö tö alaha ò, höng ök kui, kalröön, 
tö kintāl eltī ò inrē.  
36Lökten cha nö havan nö hēk, ngaich vë-eny nang ò. Ngaich ngö ṙô anga-aṅ, 
Ṙô ngam Mā Tēv An angū-ö, nö ṙô ò nö in ök tarik ò Ēlaicha ök aṅ Tispī, nö 
ngö ṙô, Kamtö Yesrīl nup min am nö kā alaha Yēsipel:  

37Ngaich min ap alaha Yēsipel höng sā sôḵ nö i kūö ngam panam nö kamtö 
Yesrīl; hòṅ cha min nö öt ngö ṙô, Yēsrīl; ön ngòh.  

2 Rācha 10 

Fëli Mikūönö Āhap 

1Sat anāi yik kikōnyö kūön Ahap i Samrīa, kūich līpöre ngaich Yēhū, 
Söömhötī ngaich nö i Samariā, nö in yik mahayöng i Yĕsrīl, in yik mā, in cha 
inrē yik maharuklen yik kikōnyö kūön Ahap, nö ngö ṙô,  
2Höng teung hë pöngchö ngih līpöre nö in yīö, meūköre yī-ö tö-īnu tö yip 
kikōnyö kūön ök yöng yīö, in yīö nup inrē umuh inröl kōra inrē, tö kinlōngu 
elpanam, lanaklö kumyung inrē;  
3Meuk öp tölngö tö-akaha yī-ö aṅ in yip kikōnyö kūön yöng yīö, ha-ūichlen ò 
el kantēra ök yöng re yī-ö.  
4Ngaich cha-a nö pōyen pinhë-eṅkūö, ngaich ngö ṙô, Yĕh meuk, Ötkô nak 
rācha tönët tak nö sökhak nö i kūö ò: sitih kanô-òṅ öi ayī-ö min sökhak i kūö 
ò?  
5Ngaich anga-aṅ ök yöngkūö yik aṅ ngam patī, anga-aṅ inrē ök yöngkūö ök 
elpanam, tö yik mā inrē, tö cha inrē yik maharuklö yik nyīö, nö ngö ṙô nö 
söömhötī nö in Yēhū, Tarik meh in īhö, ngaich la-evṙen min tö nup töng 
chöngö meh in ih; hö-ö in hō vīlö tarik nö rācha; nup maheuṅk meh tölöök 
anū-ö yih tī meh.  
6Ngaich kūich līpöre anga-aṅ nö in cha im innët heuh, nö ngö ṙô, Yē yīö lā in 
chu, yē yīö min inrē hang ṙô chu, kēngö kui yip tarik yin yip kūön ök yöng 
yīö, ngaich yihtökūö in chu i Yēsrīl ip huṙöich tö ngih ṙētak. Sat anāi yik tarik 
kikōnyö kūön ök rācha, yik mī-in yik mā tarik ik elpanam, yik maharuklen 
cha.  
7Ngaich ngö inlahen angū-ö hē ngam līpöre nö yih nö in cha, ngaich cha-a nö 
kē yik kūön ök rācha kikōnyö, fëlngen cha ngaich, yik tösat anāi tarik, chaplö 
nuk kui cha ngaich nö el kuvôkö, ngaich söömtö u nö in ò i Yesrīl.  

8Ngaich yih nö umuh ök vamë-eny nang, ngö ṙô ngaich nö vë-eny nang ò, 
Ngaich yip nö kētö nup kui yip kikōnyö kūön ök rācha. Ngö ṙô ngaich anga-
aṅ, Ṙātö u nö nët kiteūm i lökhöt kūö inkūp hanöng saha ap peuheū.  
9Ngaich ngö inlahen angū-ö ik peuheū, tö ò nö kunyī-inyre, sökhaka ngaich, 
ngaich ngö ṙô tö yik tarik, Löök yin ngaich: yĕh meuk ahôngen ök yöngre 
chin ngaich fëlngen ò: achiāp pökeh famëlngö vē?  
10Akahalōn yin töngamuh tö ngam ṙô ngam Tēv nö öt hōḵ nö öt fuk ël ngih 
tumlat, ök ṙô ngam Mā Tēv nö in Ahap; pò ngam Mā Tēv nö ngaich tī tök ṙô 
ök tarik ò Ēlāicha.  
11Lökten Yēhū nö keuheūtngöre vah tī tö yik tö-ōtren aṅ patī Ahap i Yesrīl 
ṙòkngöre vah yik mā tarik ò, yik milālö hol ò inrē, tö yik kūönṙô ò, hanöng 
saha tī ò nö öt hĕng tit tak ṙahāti tö tö-ōtren aṅ in ò.  

Fëli Mak Alāha Ahasīa 

12Choholre ngaich anga-aṅ ngaich kiröönngöre, ngaich chuh Samariā. Ngaich 
hē ò nö el öp patī yip yōm sīṅp, chūök kinmöpngö sanôi sīṅp el talöökö,  
13Ngaich Yēhū nö meuk kūö yik mak-alaha Ahasiā ök rācha aṅ Yūta, Ngaich 
ngö ṙô, Achīö öi yī-ö? Ngaich ngö ṙô cha-a nö sapṙô, Mak-alaha Ahāsiā in: 
ngaich kiröönngöre öi salām yip kūön ap rācha tö yip kūön ap ranī.  
14Ngö ṙô ngaich anga-aṅ, Kē-ĕ cha nö aṅ, ngaich fëlngen cha nö ip chūök mak 
ap patī kammöp sanôi, fën anāi nët tak tarik; öt rēhĕn anga-aṅ nö ṙahātu tö 
tö-aṅ in cha.  

Ṙòkngöre Vah Nö Fëli Mak-Alāha Āhap 

15Ngaich hē ò nö ngaich nö sökngöre nö in Yēhōnatap ök kikōnyö kūö Rēkap 
ök hamöngkūö ò; salāman ngaich anga-aṅ, ngaich ngö ṙô tö ò, Chip ap ellōn 
meh, nö sā ngih ellōn chu nö ip ellōn meh? Ngaich ngöṙô Yēhōnatap, Chip 
an. Yē e chĕi, kētö eltī re anga-aṅ nö in ò; hayôklen ò ngaich anga-aṅ nö el 
inröl nö in ò.  
16Ngö ṙô ngaich anga-aṅ, hol chu man tā-a, öm meuk kumlēḵ lōn chu im Mā 
Tēv. Ha-ūichlen ò cha-a ngaich nö ël ök inröl ò.  

17Ngaich hē ò nö sölta nö i Samariā, fëlngö yik tö-ōtre ngaich anga-aṅ aṅ in 
Ahap i Samariā, hanöng saha hanatngö cha tö tī ò, sā ngam ṙô ngam Mā Tēv, 
ngam ṙô ò nö in Ēlaicha.  

Fëli Yik Samlāmö Pēal (Pāl) 

18Hamūl yik tarik ngaich ang Yēhū nö ṙòkhöre, ngaich ngö ṙô tö cha, 
Kūöṅnen la-en ök Ahap nö in Pē-al; pōyen la-en pöri min Yēhū nö in ò. 
19Lökten havëten yip pròfĕt Pē-al nö in chu, ṙòkhöre yip samlāman, ṙòkhöre 
yip kūönṙô ò inrē; un hĕng tak törö-ö: tön hòṅ kētö tökiröng chin tökētu in 
Pē-al; öp töng rö-övö, öt aṅ min anga-aṅ. Inpu-utī pöri angū-ö nö tī Yēhū, nö 
pòn hōtu yik samlāmö Pē-al nö fëli tö ò.  
20Ngaich ngö ṙô Yēhū, Ahetlö manūlö yin in Pē-al. Ahangkö e cha-a ngaich.  
21Keuheūt Israĕl ang Yēhū nö söömngö e: ngaich yih nö ṙòkhöre yik samlāmö 
Pē-al, lökten nö öt hĕng hang tak tarik töṙā-ayö nö öt yih. Yih cha-a ngaich 
nö el ök patī Pē-al; ngaich ök patī Pē-al nö löpngö ël tö cha söl manā-angkūö 
e.  
22Ngaich ngö ṙô anga-aṅ tö ò ök yöngṙen ök chūök manūlö, Kēnyö nup inyut 
samlām nö in yip samlāmö Pē-al nö ṙòkhöre. Ngaich anga-aṅ nö kēnyö nuk 
inyut samlām.  
23Kiröönngöre ngaich Yēhū, tö Yēhōnatap inrē ök kikōnyö kūön Rēkap, nö 
chuh el patī Pē-al; ngaich anga-aṅ nö ngö ṙô tö yik samlāmö Pē-al, Kilūhu 
cha, ngëcha inrē hòn öt hĕng tak umuh inrē aṅ in yip tarik ngam Mā Tēv hòn 
höng yip töng samlāmö Pē-al.  
24Ngaich kuhēthötre cha-a, nö kētö tökētu föng tökētu inrē. Ngaich halēnngen 
tarik Yēhū hëvhör anāi nö el kahôyö, nö ngö ṙô, Yĕn Hĕng tak min aṅ in yip 
tarik töt kô-òngvah yip kahëtö chu eltī yīö, öp mahalöngngen ò min nö 
kiröönngöre, ṙënngen öp nômö ò min öp nômö ò. 
25Ngaich ngö inlahen angū-ö, ilööṙen hē ò unôichrit finöngö töföngö tökētu, 
ngaich ngö ṙô Yēhū tö yik amahatī tö yik yöngṙen inrē, Kuhēthötre yin, 
fëlngen cha ngaich; un hĕng tak kumnyī-inyre. Ngaich acha-a nö aṅtī tö fël 

nö fëlngen cha; kavalnyen cha ngaich yik amahatī tö yik yöngṙen, ngaich 
chuh ik elpanam nup patī Pē-al.  
26Ngaich chā-a nö kēnyö nuk insā Pē-al, ngaich tiṙölngö ök patī Pē-al, ngaich 
föngngö u.  
27Likölngö ök insā Pē-al cha-a, tiṙölngö ök patī Pē-al cha-a inrē ngaich vīten e 
nö patī chūök sôḵ, söl ing töngamuh.  
28Ngatī inlahen tī Yēhū nö piyāingen Pē-al nö ṙā-ang in Israĕl.  
29Hö-ö pöri Yēhū nö ṙāngö nuk tökööl Yēropoām ök kikōnyö kūön Nēpòt ök 
vamīten Israĕl nö köölö fālen, öt ṙāngö re Yēhū nö tömrit u, nuk humlum kun 
nuā i Pētĕl, nuk mi-i Tën inrē.  
30Ngaich ngö ṙô ngam Mā Tēv tö Yēhū, Pò meh löökö tī öm la-evṙen tö ngam 
töchip nö i mat chu, ngaich keuheūtö tī tö ngam patī Ahap nö sā nup ellōn 
chu, ūichhak yip min kūön meh kikōnyö ip finën köl chap nö el kanterā 
Israĕl.  
31Öt chumkūöṙen pöri Yēhū nö keuheūttö ellōn re nö lök i chöngö ngam Mā 
Tēv, ngam Tēv Israĕl: öt kē-ĕngre anga-aṅ nö ṙā-ang i nuk tökööl Yērōpoām, 
nuk aṅtī ò nö vīten Israĕl nö köölö fālen.  

Kinlaha Yēhū 

32I nuk sakāmö anū-ö ngam Mā Tēv nö rultenre nö rökngö rô-òten Israĕl: 
ngaich Hāsā-ĕl nö kiyūngö cha nö i nuk kūöngö Israĕl nö ṙòkhöre; 
33Löktökūö Yôtön kū-ötö chuhöt, keuheūtngöre ök panam Kilīöt, ök amin yik 
aṅ Kāt amin Rūpön, amin Manasē inrē, löktökūö Arō-ĕr, i Kilīöt Pāsan inrē:  
34Ngaich nuk inlahen Yēhū, ṙòkhöre nuk la-en ò, nuk kumlēḵ ò inrē, röh nuk 
nö kūichiyö nö i mat nup Līpöre Kinṙötngö yik Rācha aṅ Israĕl? 
35Haṙòh ngaich Yēhū nö in yik yöng re: lāpngen ò cha-a ngaich nö i Samariā. 
Hayöng ngaich ök kikōnyö kūön ò ang Yēhō-āhas nö ṙënngen ò. 
36Nët anāi hëvhöre samyeūheu ang Yēhū nö hayöng nö i Samarīā nö i kui 
Israĕl.  

 2 Rācha 11 

Rānī Yūtā Ang Atālīa 
(2 Kinṙöt 22.10—23.15) 

1Ngaich hē Ataliā ök kikānö yöng Ahāsiā nö meuk ök kūön re kikōnyö nö 
kapah, chōholre ngaich anga-aṅ ngaich keuheūtngöre vah tī nö fëlngö yik 
kūön rācha.  
2Ngaich pöri Yēhōsīpa, ök kikānö kūön ök rācha Yōram, ök kikōnyö kūön 
Ahāsiā, nö kē-ĕ Yôas ök kikōnyö kūön Ahāsiā ngaich ulāingen ò nö ṙā-ang in 
yik kikōnyö kūön rācha yik töfëliyö, anga-aṅ tök maharūkan inrē, ngaich 
chaphöt cha nö el ök urôhò chūök mahaṙòh; ngaich cha-a nö hayunngen ò tö 
Ataliā, lökten ò nö öt fëliyö.  
3Tafūöl samyeūheu anga-aṅ nö in ò nö hayūniyö nö el patī ngam Mā Tēv: 
ngaich hayöng ngam panam ang Ataliā 
4Im sinat samyeūheu ang Yēhōi-ata nö tīnngö kamë-eṅre yik yöngṙen 
töhēngòng, yik amahatī ramökngö likeun ngaich kēten cha nö in ò nö i patī 
ngam Mā Tēv: ngaich anga-aṅ nö kilēḵngôre nö in cha, ngaich chūökṙô nö in 
cha nö el patī ngam Mā Tēv, hameukhömat cha inrē tök kikōnyö kūön rācha.  
5Tölṙô cha ngaich anga-aṅ, nö ngö ṙô, Ngöh inlahen yin min: yip linūöyö in 
yīö, yip yamih nö im töhet sakāmö ngaich achā-a min mahayōm amahtö 
ngam patī rācha;  
6(Ngaich ap linūöyö min nö i kūö ap inkūp Sūr; ngaich ap linūöyö nö ip 
inkūp lā-uk yip amahati), ngatī inlahen yī-ö min aṅtö ngam patī, rācha, öi 
rāmangngö kūö e.  
7Ngaich yī-ö tönët kiteūm, yī-ö ṙòkhöre chamuh im tönët sakāmö, öi aṅtö 
ngam patī ngam Mā Tēv min havīlö ngam rācha.  
8Ngaich vintakūö yī-ö min havīlö ngam rācha, kö aṅhāṅv eltī tö nup 
nyahatīre; anga-aṅ min ap tumlöphöt re nö i hôi yīö, hökngen ò nö fëli. In ap 
rācha yī-ö yē ò nö kunyī-inyre yē ò inrē nö kuhēthötre.  

9Ngaich ik yöngṙen töhēngòng nö ngatī sā hachöng Yēhōiata ök kūönṙô: kö 
kē yik tarik cha-a ngaich, yik yamih nö ik töhet sakāmö nö hol cha yik 
kumnyī-inyre ik töhet sakāmö, ngaich yihtöre nö in Yēhōiata ök kūönṙô. 
10Ngaich ök kūönṙô nö kētö nuk vöi lanaklö inrē nuk chehen Tāvit, nuk më-ël 
ngam patī ngam Mā Tēv, nö in yik yöngṙen töṙônguvö.  
11Sökhak ngaich yik amahati, kö aṅhāṅv elti tö chehetīre, löktökūö im 
lahāmö kaha ngam patī, söl im latavē kaha ngam patī, töökhaka nö ik mīs 
ngam patī, mahavīlen ök rācha.  
12Ngaich anga-aṅ nö kēnyö ök kikōnyö kūön rācha, ngaich sumpīövlö ök 
sapīöv nö i kui ò, ngaich kē-ĕkūö ò tö ngam līpöre ngam chöngö; ngaich cha-
a nö vīlen ò nö rācha, hacham kui ò inrē; fatāk eltī re ngaich cha-a, nö ngö 
ṙô, Hayööken ngam rācha an yēḵ ngam Tēv!  
13Ngaich hē Ataliā nö hang ṙenṙô amahatī tö yik tarik inrē, yihtöre ngaich 
anga-aṅ nö in yik tarik nö el patī ngam Mā Tēv:  
14Ngëicha ngaich anga-aṅ, ngaich meuk ök rācha nö sökhaka nö ik 
machööḵlö nö sā inlahen töha-en, ngaich yik yöngṙen tö nuk römpet nö 
ranghö ök rācha; ngaich ṙòkhöre yik tarik ngam panam nö ṙāmölōn, föönyö 
kūö nuk römpet. Tikaichngö hilā re ngaich Ataliā, ngaich ngö ṙô nö hūḵa, 
Inhôngen! Inhôngen!  
15Ngaich ang Yēhōiata ök kūönṙô nö tölṙô yik yöngṙen tö ṙônguvö yik mī-i 
kui yik kumyung, nö ngö ṙô tö cha, Hatöökten ò ihôi yīö; ngaich anga-aṅ ap 
tamömrit ò nö fëlan nö aṅtī tö fël: pò ök kūönṙô nö ngö ṙô, Uh an nö fëli nö 
el patī ngam Mā Tēv.  
16Lökten cha nö kētö talöökö ò; ngaich kiröönngöre anga-aṅ nö lök ik talöökö 
lökhöt kōra nö el ök patī rācha; in e ngaich anga-aṅ nö fëliyö.  

Halööktit ang Yehōyātā 
(2 Kinṙöt 23.16-21) 

17Ngaich Yēhōiata nö vītö kinlēḵngô ihôi ngam Mā Tēv tö ngam rācha tö yik 
tarik inrē, nö hōten cha nö tarik ngam Mā Tēv; ihôi ngam rācha inrē tö yik 
tarik.  

18Ṙòkhöre ngaich yik tarik aṅ ngam panam nö chuh ik patī Pē-al, tiṙölngö e 
ngaich; tö nuk tahāklö tö nuk insā ò nö pinyënyi, fëli ök kūönṙô Pē-al nö i 
kūö nuk tahāklö ang Mattan. Ngaich öp kūönṙô nö vīlö yöngṙen nö i kui ök 
patī ngam Tēv.  
19Kē yik yöngṙen töṙôngu anga-aṅ, ngaich, tö yik aṅ Kērit tö yik amahatī 
ṙòkhöre inrē yik tarik ngam panam; kētö ök rācha ngaich cha-a nö ṙā-ang im 
patī ngam Mā Tēv, ngaich lökhöt ik talöökö ngam inkūp yik amahtö patī 
rācha ūichlöre ngaich anga-aṅ nö el kantēre nö rācha.  
20Ṙòkhöre ngaich yik tarik ngam panam nö ṙāmölōn, chēv ngaich ngam 
elpanam: fëlngen Ataliā cha-a ngaich nö el patī rācha nö aṅtī tö fël.  
21Sat samyeūheu ṙēti ang Yēhōas hē ò nö rultenre nö hayöng.  

2 Rācha 12 

Rācha Yūtā Ang Yòās 
(2 Kinṙöt 24.1-16) 

1Ik sinat samyeūheu Yēhū ang Yēhōas nö rultenre nö hayöng; ngaich fën anāi 
samyeūheu anga-aṅ nö hayöng nö i Yērusalem: Sīpiā minënyö ök yöng ò 
kikānö aṅ Pīrsīpā.  
2Ngaich ang Yēhōas nö la-evṙen tö töchip nö i kūö ngam Mā Tēv i rô-òtö nuk 
sakāmö ò, i nuk inköptö ò tö Yēhōiata ök kūönṙô.  
3Hö-ö pöri nuk lātulöng chūökö nö kē-ĕyö: höng iṙūöhen yik tarik nö kētö 
tökētu föng lōpan inrē el nuk chūök latulöng.  
4Ngaich ngö ṙô ang Yēhōas tök kūönṙô, Ṙòkhöre nup rupīö minë tö-ahetlöngö 
chehen minë tökēhĕtvö nö el patī ngam Mā Tēv, nup rupīö, rupīö yip tarik nö 
tökaheūkö i töhĕng tak, ṙòkhöre inrē nup rupīö kanahanglōn tarik nö yih nö 
kumten u nö el patī ngam Mā Tēv.  
5Hökngen yip kūönṙô nö kē-ĕ u cha-a, kö kē-ĕ u nö ṙeū-eung i hol re: ngaich 
achā-a min nö vītit nup tömëngö im patī, ip töng chūök u min nö kôti.  
6Ngö inlahen pöri angū-ö, ik samyeūheu tö nët anāi lūöi ök rācha Yēhōas yik 
kūönṙô nö öt vītit nuk tömëngö ik patī.  

7Ngaich ök rācha Yēhōas nö havëtö ök kūönṙô ang Yēhōiata, tö yik tahëng 
kūönṙô inrē, ngaich ngö ṙô tö cha, Kūöyòh öyih öt vītit nup tömëngö im patī? 
Lökten yin ngaich ui hēk kē rupīö in yip holre, kētö u pöri nö i vinītit nup 
tömëngö im patī.  
8Ngaich hō yik kūönṙô tö cha nö öt hēk nö kē rupīö nö in yik tarik, hö-ö 
rēhĕn nö vītit nuk tömëngö ik patī.  
9Kē ök kasòng rupīö pöri ök kūönṙô Yēhōiata, ngaich hamëngnyö ök inkūp e, 
ṙātö e ngaich nö ik mīs, nö lahāmö hī yĕi kuhēthötre el ngam patī ngam Mā 
Tēv: ngaich yik kūönṙô yōmkūö inkūp nö chaphöt aṅ e tö nuk rupīö nuk 
tökēnyu nö ṙā-ang el ök patī ngam Mā Tēv.  
10Ngaich ngö inlahen angū-ö, hē cha nö meuk nuk rupīö nö pōyen nö el ök 
kasòng rupīö, ngaich ök yōm kinūichö ik rācha tök mākūö kūönṙô nö yihtöre, 
ngaich cha-a nö chap nuk rupīö nö el inyul ngaich vë-eny u nuk tökôti nö el 
patī ngam Mā Tēv.  
11Ngaich cha-a nö kētö nuk rupīö nuk tö kalaha lumngan nö ngaich nö eltī 
cha yik töla-evṙen, yik yōm ngam patī ngam Mā Tēv: ngaich cha-a nö kētö u 
nö in yik töhuveū vamī chōn in yik mamānö inrē, yik töla-evṙen nö im patī 
ngam Mā Tēv;  
12In yik töhuveū inrē nö katöp ihong famas ihong inrē, ṙāi invaha savaich 
inrē tö nup töfasö ihong vinītit nup tömëngö im patī ngam Mā Tēv, ṙāi nup tö 
ngaich inrē töṙānyu la-en i vinītit ngam patī. 
13Hö-övö pöri nö vī-i nö im patī ngam Mā Tēv nup kōp rupīö, innyangngö 
kūö ëāṅvö, pēsön, römpĕt, hö-övö inrē humlum chūökṙen, hēk hö-övö inrē 
chūökṙen rupīö, nö tövī-i nö in nup rupīö tökēhĕtvö nö el ök patī ngam Mā 
Tēv:  
14Pò cha nö kēngen u nö in cha yik töla-evṙen, ngaich aṅtī cha anū-ö nö vītit 
ngam patī ngam Mā Tēv.  
15Hēk inrē cha-a nö öt kaheuk ṙôken tī re nö in yik tarik, yik tökētu eltī tö 
nuk rupīö nö kē-ĕkūö cha yik töla-evṙen; pò cha nö öt michūṙen.  

16Nup rupīö tökētu kūö fālen, nup rupīö inrē tökētu kūö tökööl, öt kēhĕtvö 
anū-ö nö el patī ngam Mā Tēv: lumnööṙö yik kūönṙô nuk anū-ö.  
17Ngaich Hāsāĕl ök rācha aṅ Sīriā nö kiröönngöre nö kiyung nö lā-al Kāt 
ngaich kē-ĕ e: havöölökūöre ngaich Hāsāĕl nö chuh Yērusalem.  
18Ngaich ang Yēhōas ök rācha aṅ Yūtā nö kē nup tö-ahetlöng chehen nuk 
tökētu tö Yēhōsafāt, ök yöng ò kikōnyö, tö Ahāsiā, ök yöng ò kikōnyö, rācha 
aṅ Yūtā, tö nuk tö-ahetlöng chehen ò inrē, ṙòkhöre inrē nuk humlum tökôti 
nö el chūök rūpīö ngam patī ngam Mā Tēv, nö nuk el patī ök rācha, ngaich 
söömngen u nö in Hāsāĕl ök rācha aṅ Sīriā; kiröönngöre ngaich anga-aṅ nö 
ṙā-ang Yērusalem.  
19Nuk inlahen Yēhōas, tö nuk la-en ò inrē nö ṙòkhöre, röh nuk nö kūichiyö nö 
i mat Līpöre Kinṙötngö yik Rācha aṅ Yūtā?  
20Chōholre ngaich yik tarik ò, hamūl ellōn re ngaich nö ahôngen ò, fëlngen 
Yēhōas ngaich nö ik patī Mīllō, el talöökö tö kū-ötö Sīllā.  
21Pò Yōsakar ök kikōnyö kūön Sīmëat tö Yēhōsapat inrē ök kikōnyö kūön 
Sōmër, nak tarik ò, nö fëlngen ò, ngaich kapah anga-aṅ. Ngaich cha-a nö 
lāpngen ò nö in yik yöng ò nö elpanam Tāvit: ngaich ök kūön ò kikōnyö 
Amasīā nö hayöng nö ṙënngen ò.  

 2 Rācha 13 

Rācha Israel Ang Yēhōahas 

1Ik tönet anāi lūöi samyeūheu Yēhōas ök kikōnyö kūön Ahāsiā, rācha aṅ 
Yūtā, rultenre ngaich ang Yēhōahas ök kikōnyö kūön Yēhū nö hayöng nö i 
kui Israĕl nö i Samariā, ngaich sat sīön samyeūheu nö hayöng.  
2Ngaich anga-aṅ nö la-evṙen tö nuk tötlöök nö i kūö ngam Mā Tēv, ngaich nö 
tömken nuk tökööl Yērōpoām ök kikōnyö kūö Nepòt, nuk tī ò nö vīten Israĕl 
nö köölö fālen; öt ṙāngöre anga-aṅ nö in u.  
3Hūlökūö ngaich ök lanīnö ngam Mā Tēv nö in Israĕl, ngaich anga-aṅ nö 
kēten cha nö eltī Hasa-ĕl ök rācha aṅ Sīriā, eltī Penhatat inrē ök kikōnyö 
kūön Hāsā-ĕl, nöng iṙūöhen.  

4Ngaich Yēhōāhas nö vë-ekūö ngam Mā Tēv, ngaich ngam Mā Tēv nö hang ṙô 
ò: pò ò nö meuk inkihten yik Israĕl, nuk tī ök rācha aṅ Sīriā inrē nö hakihten 
cha.  
5(Ngaich ngam Mā Tēv nö kē-ĕkūö Israĕl tö mahayööken, lökten cha ngaich 
nö kiröönngöre nö ṙā-ang eltī yik aṅ Sīriā: iyöng el inrūkui re ngaich cha-a 
yik kūön Israĕl nö sā re nö lā urĕh.  
6Hö-ö pöri cha-a nö ṙāngenre tö nuk tökööl aṅ patī Yērōpoām, nuk tī ò nö 
vīten Israĕl nö köölö fālen höng lök in u pöri: ōtren nö umuh inrē Asērā i 
Samariā inrē.) 
7Pò ò nö öt ṙākö kūö Yēhōāhas tö aṅ i yik tarik höng taneui anāi aṅ uk kōra 
tarik söm nòng nuk inrē, söm köṅny kumröön tarik; pò ök rācha aṅ Siriā nö 
keuheūtngöre tī nö piyāingö u, kiṙöpngö u inrē nöng sā pitung.  
8Nuk inlahen Yēhōāhas tö nuk la-en ò inrē nö ṙòkhöre, töp kumlēḵ ò inrē, röh 
nuk nö kūichiyö nö i mak Līpöre Kinṙötngö yik Rācha aṅ Israĕl? 
9Haṙòh ngaich Yēhōāhas nö in yik yöng re; lāpngen ò cha-a ngaich nö i 
Samariā: ngaich ök kūön ò kikōnyö Yôas nö ṙënngen ò nö hayöng.  

Rācha Israĕl Ang Yehoās aṅ Israĕl 

10Ik tölūöi anāi sat samyeūheu ang rācha aṅ Yūtā nö rultenre ang Yēhōas ök 
kikōnyö kūön Yēhōāhas nö hayöng nö i kui Israĕl nö i Samariā, ngaich tafūöl 
sīön samyeūheu nö hayöng.  
11Ngaich anga-aṅ nöng la-en tö tötlöök nö i kūö ngam Mā Tēv; öt kē-ĕngre 
anga-aṅ nö i nup tökööl Yērōpoām ök kikōnyö kūön Nēpòt, nuk tī ò nö vīten 
Israĕl nö köölö fālen: höng lök in e pöri anga-aṅ.  
12Nuk inlahen Yēhōas, tö nuk la-en ò inrē nö ṙòkhöre tök kumlēḵ ò inrē nö 
kiyung nö lā-al Amasiā rācha aṅ Yūtā, röh nuk nö kūichiyö nö i mat Līpöre 
Kinṙötngö yik Rācha aṅ Israĕl?  
13Haṙòh ngaich Yēhōas nö in yik yöng re; ūichlöre ngaich Yērōpoām nö el 
kantēra ò: lāpī ngaich Yēhōas nö i Samariā nö in yik rācha aṅ Israĕl.  

Kapah Ang Ĕlaisa 

14Vahavö ngaich ang Ēlaisa tök invah lökngen ò nö kapah: yihtöre ngaich ök 
rācha aṅ Israĕl ang Yēhōas nö in ò, ngaich peuinyhö kūö ò, nö ngö ṙô, Yöng 
chu, Yöng chu! Inröl aṅ Israĕl aṅ uk kōra tarik inrē!  
15Ngö ṙô ngaich Ēlaisa tö ò, Kē linreny man nup chòk inrē: kē linreny ngaich 
anga-aṅ tö nup chòk inrē.  
16Ngö ṙô ngaich anga-aṅ tök rācha aṅ Israĕl, Kētö tīre man im linreny, kētö 
tīre ngaich anga-aṅ nö in ò. Ṙātö tīre ngaich Ēlaisa nö i kël ök rācha.  
17Ngö ṙô ngaich anga-aṅ, Löpnyö kūö ngam inkūp kuföt kū-ötö lā chuhöt: 
löpnyö kūö e ngaich anga-aṅ. Ngaich ngö ṙô Ēlaisa Lirenyngö tīre: lirenyngö 
tīre ngaich anga-aṅ. Ngö ṙô ngaich anga-aṅ, Chòk ngam Mā Tēv an inyööken, 
in yip aṅ Sīriā: Pò meh min i Efek fëlngö yip aṅ Sīriā, hanöng saha meh 
keuheūtngen cha,  
18Ngaich ngö ṙô anga-aṅ, Kē nup chòk: kē-ĕ u ngaich anga-aṅ tök rācha aṅ 
Israĕl, Foh el tumlat man: ngaich lūöi heuh tī anga-aṅ nö foh, ṙā-ang tīre 
ngaich.  
19Ngaich ök tarik ngam Tēv nö tainy nö in ò, nö ngö ṙô, Hòṅ taneui heuh tī 
man öre taheui foh hēk tafūöl heuh; ngaich möl öm mihiôṅ tö Sīriā hanöng 
saha meh keuheūttö e: sitih ṙöng öm töngamuh fëlö Sīriā höng lūöi heuh tī.  
20Kapah ngaich ang Ēlāisa, lāpngen ò cha-a ngaich. Ngaich yik kumyung aṅ 
Mô-āp nö kayīngtöre nö im panam ik yanīhih ngam samyeūheu. 
21Ngaich ngö inlahen angū-ö, ik hē cha nö lāpngö ök tarik hĕng tak, ngaich 
yĕh meuk, meuk yik kumyung cha-a; ngaich cha-a nöng kavaltö ök tarik nö el 
ök anūlö Ēlaisa; ngaich hē ngam tarik nö sūöhtöre alaha nö i nuk tangëḵ 
Ēlaisa, aṅlö ngaich anga-aṅ, ngaich sökhakaṙen.  

Kiyūngö Höö Israĕl tö Sīrīa 

22Ngaich ang Hāsāĕl ök rācha aṅ Sīriā nö hakihten Israĕl i rô-òtö nuk sakāmö 
Yēhōāhas.  

23Aṙē-ĕlōn pöri ngam Mā Tēv nö in cha, milēḵken cha inrē, kūö ök kinlēḵngô 
ò nö in Aprahām, Isak, Yāköp inrē, ngaich nö öt hòṅ halëlngen cha, öl inrē 
anga-aṅ nö hòṅ kavalngen cha nö ṙā-ang i kūö ò.  
24Kapah ngaich Hāsāĕl ök rācha aṅ Sīriā, ngaich Penhatat ök kikōnyö kūön ò 
nö ṙënngen ò nö hayöng.  
25Ngaich ök kikōnyö kūön Yēhōas ang Yēhōāhas nö hēk nö kē eltī Penhatat 
ök kikōnyö kūön Hāsāĕl tö nuk elpanam nuk kahë ò nö eltī Yēhōāhas ök 
kikōnyö yöng ò nö i kinyūngö. Lūöi heuh ang Yēhōas nö öt kô-òtī tö ò ngaich 
havan nuk elpanam Israĕl.  

2 Rācha 14 

Rācha Yūtā Ang Amāsīā 
(2 Kinṙöt 25.1-24) 

1In innët samyeūheu Yēhōas ök kikōnyö kūön Yôāhas rācha ök Israĕl, ang 
Amasiā ök kikōnyö kūön Yēhōāhas rācha aṅ Yūtā nö rultenre nö hayöng. 
2Nët anāi samyeūheu ṙētī anga-aṅ hē ranulten ò nö hayöng, ngaich nët anāi 
machūötöre samyeūheu anga-aṅ nö hayöng nö i Yērusalem; Yēhōattin 
minënyi ök yöng ò kikānö aṅ Yērusalem:  
3La-evṙen anga-aṅ tö tölöök nö i kūö ngam Mā Tēv, sön pöri nö öt sā ök yöng 
re Tāvit; la-evṙen anga-aṅ tö nuk tö sā la-en Yēhōas ök yöng ò kikōnyö.  
4Hö-ö pöri nuk latulöng chūökö nö kē-ĕyö: iṙūöhen yik tarik nö kētö tökētu 
föng tötahūsa inrē nö el nuk latulöng chūökö.  
5Ngaich ngö inlahen angū-ö, ilööṙen hē ngam pūlngö nö ngaich nö köp nö eltī 
ò, fëlngö yik tarik re ngaich anga-aṅ yik famëlngö ök rācha yöng ò kikōnyö:  
6Hö-ö pöri yik nyīö kūön yik famël nö kumpahaivah sā ngam tökūichi i mat 
līpöre ngam chöngö Môsös, sā chöngö ngam Mā Tēv, nö ngö ṙô, Öt 
kumpahaivah yin vē yöng tökūö fālen yip kūön öt rēhĕn yip kūön nö 
kumpahaivah tökūö fālen yip yöng; tö kapah pöri min tarik tökūö fālen re.  
7Fëlö Ētöm ngaich anga-aṅ nö el Achāṙö öp Sāl söm köṅny, ngaich i kinyūngö 
nö kē-ĕ Sĕla, ngaich kaheuk minë-eny e nö Yôktīl, söl ing töngamuh.  

8Ngaich ang Amasiā nö tīnngö vamë-eny nang Yēhōas, ök kikōnyö kūön 
Yēhū, rācha aṅ Israĕl nö ngö Ṙô, Tā-a tai kö hatīönkö kūö höö.  
9Söömtö ṙô ngaich Yēhōas ök rācha aṅ Israĕl nö in Amasiā rācha aṅ Yūtā, nö 
ngö ṙô, Öp pikōḵ i Lepanön söömtö ṙô nö ip sītör chōn öp i Lapanön, nö ngö 
ṙô, Kētöp kūön re man kikānö nö pīhö ap kūön chu kikōnyö: ngaich hĕng 
nòng ök chamöö-öng umuh hanchōn töṙeūla ök mī-i Lepanön, ngaich röön tö 
kui pikōḵ.  
10Kô-en man mihôiṅ tö Etöm, ngaich ap ellōn meh nö tāilö tī tö meh: uh man 
eū-eure, höngngöh man el patī re; kūöyòh ṙöng öm harunnyö chanökö re, öp 
fanukngö min, öm më-eṅ anòngngen meh Yūtā inrē?  
11Hö-ö pöri Amasiā nö hòṅ hang. Lökten an Yēhōas ök rācha aṅ Israĕl nö 
chōholre; ngaich anga-aṅ tö Amasiā inrē ök rācha aṅ Yūtā nö kö hatīöngkö 
kūö höö nö i Pĕtsimes ök panam i Yūtā.  
12Ngaich ötkô Yūtā nö i kūö Israĕl; kö falngöre yik tarik nö chuh el inrūkui 
re.  
13Ngaich Yēhōas ök rācha aṅ Israĕl nö kē-ĕ Amasiā ök rācha aṅ Yūtā, ök 
kikōnyö kūö Yēhōas ök kikōnyö kūön Ahasiā nö i Petsīmes, ngaich yih nö i 
Yērusalem, Ngaich tiṙölngö ök kinlōngö Yērusalem löktö kūö ök inkūp, 
fënòng sumkôngö.  
14Keuheūtlöre tī ngaich anga-aṅ nö kē nuk humlum rupīö inrē keuheūtlöre 
nuk chūökṙen tökôti nö el ök patī ngam Mā Tēv, el nuk chūök chehen ök 
rācha inrē ngaich kē-e u nö chuh Samarīa, ngaich i yöngngöre nö el patī cha.  
15Ngaich nuk la-en Yēhōas nuk tī ò, inrē töt kumlēḵ ò inrē nö kiyūngö Amasiā 
ök rācha aṅ Yūtā, röh nuk nö kūichiyö nö i mat Līpöre Kinṙötngö yik Rācha 
aṅ Israĕl?  
16Haṙòh ngaich ang Yēhōas nö in yik yöng re, ngaich lāpi nö i Samariā nö in 
yik rācha aṅ Israĕl; ngaich ṙënngen ò nö hayöng ang Yēropoām kūön ò 
kikōnyö.  

Kapah Amāsīā Rācha Aṅ Yūtā 
(2 Kinṙöt 25.25-28) 

17Ngaich Amasiā ök kikōnyö kūön Yēhōas rācha aṅ Yūtā nö taneui sīön 
samyeūheu nö aṅ unôichrit kinpaha Yēhōas ök kikōnyö kūön Yēhōāhas rācha 
aṅ Israĕl.  
18Nuk la-en Amasiā, röh nuk nö kūichi nö i mat Līpöre Kinṙötngö yik Rācha 
aṅ Yūtā?  
19Ngaich cha-a nö ahōngen ò nö i Yērusalem pāngö ngaich anga-aṅ nö i Lakis: 
tīnngö lamū-ulrit ò pöri cha-a nö i Lakis, fëlngen ò ngaich nö in e.  
20Kēten ò ngaich cha-a nö i uk kōra; lāpi ngaich anga-aṅ nö Yērusalem nö in 
yik yöng re elpanam Tāvit.  
21Ngaich ṙòkhöre yik tarik aṅ Yūtā nö kē-ĕ Ussīā tö ṙòngmö tafūöl sīön 
samyeūheu ṙēti, ngaich vīlen ò nö rācha nö i chūök ök yöng re kikōnyö ang 
Amasīa.  
22Vīlen Ēlāt anga-aṅ, nö havantö e nö i Yūtā, unôichrit e ngaich ök rācha nö 
haṙòh nö in yik yöng re.  

Rācha Israĕl Yērōpoām II 

23Im tinneui sīön samyeūheu Amasiā ök kikōnyö kūön Yôas rācha aṅ Yūta 
ang Yērōpoām ök kikōnyö kūön Yehōas rācha aṅ Israĕl nö rultenre nö hayöng 
nö i Samariā, ngaich fën anāi kahōk tum samyeūheu nö hayöng. 
24Ngaich anga-aṅ nö la-evṙen tö nuk tötlöök nö i kūö ngam Mā Tēv: öt 
ṙākenre anga-aṅ nö i nuk tökööl Yērōpoām ök kikōnyö kūön Nēpòt, nuk tī ò 
nö vīten Israĕl nö köölö fālen.  
25Havantö kūöngö Israĕl anga-aṅ löktö kūöngö lökhöt i Hamat söl ip mai 
Arapā, sā ṙô ngam Mā Tēv, ngam Tēv Israĕl, ngam ṙô ò nö löktö eltī ök tarik 
ò Yôna kikōnyö kūön Amītāi, ök pròfĕt ök aṅ Kāt Heför.  
26Ngaich ngam Mā Tēv nö meuk kanihngen aṅ Israĕl nö kiröngen, pòn rö-övö 
tölöpikūö öt rēhĕn töṙā-ayö nöng kanahngenre, öt rēhĕn hamòlṙen nö i Israĕl.  
27Öt ṙô-òvö ngam Mā Tēv tö re nö hòṅ sichngö minë-eny Israĕl nö elkatòh 
ngam halīöngö: hayööken cha pöri anga-aṅ nö löktö eltī Yērōpoam ök 
kikōnyö kūön Yēhōas.  

28Nuk la-en Yērōpoām, ṙòkhöre nuk tī ò inrē, tök kumlēḵ ò, inlahen ò nö 
kiyung, tö tī ò inrē nö havānö Tāmaskös, Hamat inrē nup mikahlōn Yūtā, nö 
mikahlōn Israĕl, röh nuk nö kūichiyö nö i mat Līpöre Kinṙötngö yik Rācha aṅ 
Israĕl?  
29Haṙòh ngaich ang Yēropoām nö in yik yöng re, yik rācha aṅ Israĕl; ngaich 
ök kūön ò kikōnyö Sakariā nö hayöng nö ṙënngen ò.  

 2 Rācha 15 

Rācha Yūtā Ang Ussīa 
(2 Kinṙöt 26.1-23) 

1Im tönët anāi sat samyeūheu Yērōpoām rācha aṅ Israĕl ang Asariā (Usiyā) ök 
kikōnyö kūön Amasiā rācha aṅ Yūtā nö rultenre nö hayöng. 
2Tafūöl sīön samyeūheu ṙēti anga-aṅ hē ò nö rultenre nö hayöng; ngaich 
taneui anāi nët samyeūheu anga-aṅ nö hayöng nö i Yērusalem: Yēkōlāya 
minënyi ök yöng ò kikānö aṅ Yērusalem.  
3Ngaich la-evṙen anga-aṅ tö nup tölöök nö i kūö ngam Mā Tēv, sā nuk la-en 
ök yöng ò kikōnyö Amasiā, 
4Hö-ö pöri nuk latulöng chūökö nö kē-ĕyö höng iṙūöhen yik tarik nö kētö 
tökētu föng tötahūsa inrē nö el nuk latulöng chūökö.  
5Ngaich ngam Mā Tēv nö chökṙen ök rācha, lökten ò ngaich nö vah tö yeūnyö 
söl ik kinpaha ò, ngaich iyöng el töhakösiṙen patī. Ngaich ang Yôtam ök 
kikōnyö kūön ök rācha nö anga-aṅ mahayōm yip aṅ patī ò, akah fālen yip 
tarik inrē aṅ ngam panam.  
6Nuk la-en Asariā Usiyā, ṙòkhöre nuk tī ò inrē, röh nuk nö kūichi nö i mat 
Līpöre Kinṙötngö yik Rācha aṅ Yūta?  
7Haṙòh ngaich Asariā (Usiyā) nö in yik yöng re; ngaich lāpngen ò cha-a nö in 
yik yöng ò nö elpanam Tāvit; ngaich Yôtam ök kikōnyö kūön ò nö hayöng nö 
ṙënngen ò. Rācha Israĕl Sakkaria 

8Ik tölūöi anāi hëvhöre samyeūheu Asariā (Usiyā) rācha aṅ Yūtā ang Sakariā 
ök kikōnyö kūön Yērōpoām nö hayöng nö i kui Israĕl nö i Samariā nö tafūöl 
chumngëṅtö.  
9Ngaich anga-aṅ nö la-evṙen tö tötlöök nö i kūö ngam Mā Tēv, nö sā inlahen 
yik yöng re: Öt ṙāngenre anga-aṅ nö i nuk tökööl Yērōpoām ök kikōnyö kūön 
Nēpòt, nuk tī ò nö vīten Israĕl nö köölö fālen.  
10Ngaich Saluh ök kikōnyö kūön Yapes nö ahôngen ò nö lā-al ò, ngaich fëlan 
nö i kūö yik tarik, ngaich kumpahan, ṙënngen ò ngaich nö hayöng.  
11Ṙòkhöre nuk la-en Sakariā, yĕh meuk, kūichi nuk nö i mat Līpöre Kinṙötngö 
yik Rācha aṅ Israĕl.  
12Ṙô ngam Mā Tēv An angū-ö ngam ṙô ò nö in Yēhū, nö ngö ṙô, Ūichhak yip 
min kikōnyö kūön meh ip finën köl chap nö el kantēra Israĕl. Ngaich 
teungten angū-ö nö ngatī.  

Rācha Israel Ang Sālum 

13Ngaich Sālum ök kikōnyö kūön Yapes nö rultenre nö hayöng ik tölūöi anāi 
machūötöre samyeūheu Usayā rācha aṅ Yūtā; ngaich ang-aṅ nö hayöng sā rô-
òten töhĕng chumngëṅtö nö i Samariā.  
14Ngaich Manahem ök kikōnyö kūön Kātī nö kiröönngöre nö ṙā-ang Tirsā, 
ngaich yih nö i Samariā, ngaich fëlö Salum ök kikōnyö kūön Yapes nö i 
Samariā, ngaich kumpahan, hayöng ngaich nö ṙënngen ò.  
15Nuk la-en Salum, ök inhôngen tī ò inrē, yĕh meuk, kūichiyö nuk nö i mat 
Līpöre Kinrötngö yik Rācha aṅ Israĕl. 
16Kiyūngö Tifash ngaich tö nuk kūöngö e, löktö kūö Tīrsā, pò cha nö öt 
löpnyö kūö ò, lökten ò nö kiyūngö e; ngaich ṙòkhöre yik kikānö aṅ e yik 
puyōsö nö fungnyu aich.  

Rācha Israel Ang Manahem 

17Im tölūöi anāi machūötöre samyeūheu Asariā (Usiyā) rācha aṅ Yūtā ang 
Menahem ök kikōnyö kūön Kātī nö rultenre nö hayöng nö i kui Israĕl, ngaich 
söm samyeūheu nö hayöng nö i Samariā,  

18La-evṙen anga-aṅ tö tötlöök nö i kūö ngam Mā Tēv: öt ṙā-ang re i rô-òtö nuk 
sakāmö ò nö i nuk tökööl Yērōpoām ök kikōnyö kūön Nēpòt, nuk tī ò nö 
vīten Israĕl nö köölö fālen.  
19Ngaich yih nö umuh nö lā-al ngam panam ang Pul rācha aṅ Asariā; ngaich 
ang Menahem nö sömòng kinlaha tī tö rupīö nö kē-ĕkūö Pul pòn hōten ök kël 
ò nö in ò nö hangëkö ngam pūlngö nö eltī.  
20Ngaich ang Menahem nö hateung ṙôken kahë re tö rupīö nö in Israĕl, nö in 
yik tökalēḵ mā kanôlò taneui anāi siköl rupīö kahë anga-aṅ i töhĕng tak, nö 
tökētu nö ik rācha aṅ Asīriā. Lökten ök rācha aṅ Asīriā nö havöökūöre, öt 
ngöh nö umuh nö im panam.  
21Ṙòkhöre nup la-en Menahem tö nuk tī ò inrē, röh nuk nö kūichi nö i mat 
Līpöre Kinṙötngö yik Rācha aṅ Israĕl?  
22Haṙòh ngaich Menahem nö in yik yöng re; hayöng ngaich Pekāya ök kūön ò 
kikōnyö nö ṙëngen ò.  

Rācha Israel Ang Pekah 

23Im tinneui anāi samyeūheu Asariā (Usiyā) rācha aṅ Yūtā ang Pekāhaya 
kikōnyö kūön Menahem nö rultenre nö hayöng nö i kui Israĕl nö i Samarīa, 
ngaich nët samyeūheu nö hayöng.  
24Ngaich anga-aṅ nö la-evṙen tö tötlöök nö i kūö ngam Mā Tēv: öt ṙāngöre nö 
i nup tökööl Yērōpoām ök kikōnyö kūön Nēpòt, nuk tī ò nö vīten Israĕl nö 
köölö fālen.  
25Pekah ök kikōnyö kūön Remalīah, mākūö kumyung ò, nö lā-al ò nö 
ahôngen ò, fëlan ngaich nö i Samariā nö el patī rācha, anòng-ngö vah ò 
Arkup, Ariëh inrē; anòngngö vah ò inrē yik tötaneūi anāi tarik aṅ Kilīöt: 
kumpahan ngaich anga-aṅ, ngaich hayöng nö ṙënngen ò,  
26Nuk la-en Pekāhaya, nuktī ò inrē, yĕh meuk, ṙòkhöre nuk nö kūichi nö i 
mat Līpöre Kinṙötngö yik Rācha aṅ Israel.  

Rācha Israel Ang Pekāh 

27Ik tö taneui anāi nët samyeūheu Asariā (Usiyā) rācha aṅ Yūtā ang Pekah 
kikōnyö kūön Remaliah nö rultenre nö hayöng nö i kui Israĕl nö i Samariā, 
ngaich nët anāi samyeūheu anga-aṅ nö hayöng.  
28La-evṙen anga-aṅ tö tötlöök nö i kūö ngam mā Tēv: öt ṙāngöre anga-aṅ nö i 
nuk tökööl Yērōpoām ök kikōnyö kūön Nēpòt i nuk tī ò nö vīten Israĕl nö 
köölö fālen. 
29Hē nuk sakāmö Pekah rācha aṅ Israĕl nö yih ang Tiklātpīlēsör rācha aṅ 
Asīriā, ngaich kē-ĕ Iyōn, Āpĕlpetmakaaka, Yanūah, Ketes, Hāsör, Kilīöt, kelelī 
inrē, ṙòkhöre nup panam Naftalī, kēngen cha ngaich anga-aṅ nö i Asīriā nö 
töhakövö.  
30Ngaich Hōsī ök kikōnyö kūön Ēlla nö lā-al Pekah ök kikōnyö kūön 
Remaliah nö ahôngen ò, fëlan ngaich, ngaich kumpahan, hayöng anga-aṅ 
ngaich nö ṙën-ngen ò, ik tönët anāi samyeūheu Yôtam ök kikōnyö kūön 
Lisayā.  
31Nuk lā-en Pekah, nuk tī ò inrē, yēh meuk, kūichi nuk nö i mat Līpöre 
Kinṙötngö yik Rācha aṅ Israĕl.  

Rācha Yūtā Ang Yòtām 
(2 Kinṙöt 27.1-9) 

32Im innët samyeūheu Pekah ök kikōnyö kūön Remaliah rācha aṅ Israĕl ang 
Yôtam kikōnyö kūön Usayā rācha aṅ Yūtā nö rultenre nö hayöng. 
33Nët anāi taneui samyeūheu ṙēti anga-aṅ hē ò nö rultenre nö hayöng; tafūöl 
sīön samyeūheu anga-aṅ nö hayöng i Yērusalem: Yērusā minënyi ök yöng ò 
kikānö kūön Sētòk.  
34La-evṙen anga-aṅ tö tölöök nö i kūö ngam Mā Tēv: sā nuk la-en ök yöng re 
anga-aṅ Usiyā tökeuheūten.  
35Hö-ö pöri nuk latulöng chūökö nö kē-ĕyö, iṙūöhen yik tarik nö kētö tökētu 
föng tötahūsā inrē nö el nuk latulöng chūökö. Vīlö ök lātulöng inkūp ngam 
patī ngam Mā Tēv anga-aṅ.  

36Ṙòkhöre nuk la-en Yôtam, tö nuk tī ò inrē röh nuk nö kūichi i mat Līpöre 
Kinṙötngö yik Rācha aṅ Yūtā?  
37I nuk sakāmö anū-ö ngam Mā Tēv nö rultenre nö tīntö lā-al Yūtā tö Resin 
rācha aṅ Sīriā, tö Pekah inrē ök kikōnyö kūön Ramaliah.  
38Haṙòh ngaich Yôtam nö in yik yöng re, ngaich lāpī nö in yik yöng re, 
elpanam ök yöng re Tāvit: ngaich Ahas kikōnyö kūön ò nö ṙënngen ò nö 
hayöng.  

2 Rācha 16 

Rācha Yūtā Ang Āhās 
(2 Kinṙöt 28.1-27) 

1Im sinat sīon samyeūheu Pekah ök kikōnyö kūön Remaliah ang Ahas ök 
kikōnyö kūön Yôtam rācha aṅ Yūtā nö rultenre nö hayöng.  
2Nët anāi samyeūheu ṙētī ang Ahas hē ranulten ò nö hayöng; ngaich tafūöl 
sīön samyeūheu anga-aṅ nö hayöng nö i Yērusalem. Löökö la-en anga-aṅ nö i 
kūö ngam Mā Tēv ngam Tēv ò, sā ök yöng ò Tāvit.  
3Lök el talöökö yik rācha aṅ Israĕl pöri anga-aṅ, hôṅ, ngaich vīten ök kikōnyö 
kūön re nö tūönkūö tameūyö, asā nuk sin-òkkūö aṅ in yik tahëng mihëṅṙö yik 
tökavali tö ngam Mā Tēv nö ṙā-ang i kūö yik kūön Israĕl.  
4Kētö tökētu inrē anga-aṅ föng tötahūsa inrē nö el nuk lātulöng chūökö, i kui 
nuk rung inrē, el katòh tö-ayālö rōi chōn inrē.  
5Ngaich Rēsin rācha aṅ Sīriā Pēkah inrē kikōnyö kūön Ramaliah rācha aṅ 
Israĕl nö yih nö i Yērusalem nö kiyung: havīlen Ahas cha-a ngaich, ötkô pöri 
tö ò.  
6Hē e Rēsin rācha aṅ Sīrīa nö havanten Elāt nö i Sīriā, ahōngö yik Yahūti nö 
ṙā-ang Elāt: ngaich yik aṅ Sīriā nö yih nö i Elāt, ngaich iyöng nö in e söl ing 
töngamuh.  
7Lökten Ahas nö tīn-ngö vame-eny nang Tiklatpilisör rācha aṅ Asīria, nö ngö 
ṙô, Tarik meh chin kūön meh inrē: tā-a yih man, hayööken chu ṙā-ang eltī ap 

rācha aṅ Sīriā, ṙā-ang elti ap rācha inrē aṅ Israel, nap chamôhòlre nö lā-al 
chu.  
8Ngaich ang Ahas nö kē nuk rupīö humlum inrē nuk tökôtī tö el patī ngam 
Mā Tēv, el chūök rupīö i patī ngam rācha inrē, ngaich söömngen u nö 
raneushö ök rācha aṅ Asīriā. 
9Hang ṙô ò ngaich ök rācha aṅ Asīriā; kiröönngöre ngaich nö lā-al Tamaskös, 
kē-ĕ e ngaich, ngaich kēngö yik tarik nö i Kir nö töhakövö, ngaich fëlngen 
Rēsin.  
10Chuh Tamaskös ök rācha Ahas nö höngkūö Tiklātpilisör rācha aṅ Asīriā, 
ngaich meuk ök tahāklö mī-i Tamaskös: ngaich ök rācha Ahas nö söömngö 
insā-a vinī-i ök tahāklö nö in Urīchā ök kūönṙô, ök insā-a inrē, nö tösa vinī-i 
e.  
11Ngaich Urīchā ök kūönṙô nö vīlö ök tahāklö: nö sā nuk insā sahöömtö ök 
rācha Ahas nö ṙā-ang Tamaskös, ngatī tī Urīchā ök kūönṙô nö vī-i e urēhĕkūö 
yanīhih Ahas nö ṙā-ang Tamaskös.  
12Hē ngam rācha nö yih nö ṙā-ang Tamaskös, meuk ök tahāklö ngaich ök 
rācha: haröhtöre ngaich ök rācha nö ik tahāklö, ngaich ël e nö kētö tökētu.  
13Föng nuk tökētu anga-aṅ nuk töföngö nuk nya-aṅkūö inrē tökētu, vōktö tö-
ôkö tökētu inrē anga-aṅ, ngaich kicheny mahām ök tahāklö.  
14Ngaich ök mās tahāklö, ök lamākūö ngam Mā Tēv, kēnyö e anga-aṅ nö ṙā-
ang i kūö ök patī, nö ṙā-ang ihôi ök tahāklö ò tö ngam patī ngam Mā Tēv, 
ṙātö e ngaich nö lā kapā ök tahāklö ò. 
15Ngaich ök rācha Ahas, nö tölṙô Urīchā ök kūönṙô, nö ngö ṙô, El ngam 
tökiröng tahāklö föng nup töföngö tökētu tö lā peuheū, nup nya-aṅ inrē 
tökētu tö lā harap, nup töföngö tökētu tī ngam rācha inrē, nup nya-aṅ inrē 
tökētu tö ò, hol nup töföngö tökētu tö yip tarik aṅ ngam panam, tö nup nyā-
aṅ tökētu tö cha, nup tö-ôkö inrē tökētu tö cha, ṙòkhöre inrē nup maham tö 
föngö tökētu nö kichënyö nö el e, ṙòkhöre inrē nup mahām tökētu: ngam mās 
pöri tahāklö chūök chu angū-ö hatöntöre.  

16Ngatī tī ngaich Urīchā ök kūönṙô, sā nuk chöngö ök rācha Ahas.  
17Ngaich ök rācha Ahas nö ṙatngö taseū ök inröön röön, ngaich kēngö ök 
chūök sanöich nö ṙā-ang in u; ngaich kēngö ök mās insā mai nö ṙā-ang ik mās 
kōiny nuā ök me-el katòh e, ngaich ṙātö e nö el töfaṙëcha ihong. 
18Ngaich haṙĕhtukui tö el töhet sakāmö nuk vahīlö cha nö el ngam patī, lā uk 
ök lökhöt rācha chuvētu kūö anū-ö nö ik patī ngam Mā Tēv, tökūö ök rācha 
aṅ Asīriā.  
19Nuk la-en Ahas nuk tī ò, röh nuk nö kūichi nö i mat Līpöre Kinṙötngö yik 
Rācha aṅ Yūta?  
20Haṙòh ngaich Ahas nö in yik yöng re, ngaich lāpi nö in yik yöng re nö 
elpanam Tāvit: ngaich Hesikiā ök kikōnyö kūön ò nö hayöng nö ṙënngen ò.  

2 Rācha 17 

Rācha Israĕl Ang Hōsīā 

1Im innët sīön samyeūheu Ahas rācha aṅ Yūtā ang Hōsī kikōnyö kūön Ēlah nö 
rultenre nö hayöng nö i Samariā i kui Israĕl, ngaich machūötör samyeūheu nö 
hayöng.  
2Ngaich anga-aṅ nö la-evṙen tö tötlöök nö i kūö ngam Mā Tēv, öt sā yik rācha 
Israĕl pöri yik mu-urēhĕkūö ò.  
3Lā-al ò nö yih ang Salmanesör rācha aṅ Asīriā; kētöre ngaich Hōsī nö tarik ò, 
ngaich kētö raneushö ò.  
4Ngaich ök rācha aṅ Asīriā nö kôtökūö tö Hōsī nö ahôngen ò; pò ò nö tīnngö 
ma-ahānga nö in Sō rācha Aikup, ngaich öt kētö raneushö nö ik rācha aṅ 
Asirīā, nö sā tī ò nö kaheuk samyeūheu: lökten ök rācha aṅ Asīriā nö 
öpngökūö ò ngaich nyëkngen ò nö el kinlōngö.  

Ötkanòlô Samërīa 

5Ngaich yih ök rācha aṅ Asīriā nö keuheūt nö i nuk panam, ngaich chuh 
Sāmariā inrē, lūöi samyeūheu ngaich nö havīṙö e.  

6Im minchūötör samyeūheu Hōsī, ök rācha aṅ Asīria nö kē-ĕ Samariā, 
halaingen Israĕl ngaich nö i Asīriā, i Hapôr inrē i kui ök tahël Kōsen, el nuk el 
panam Mītis inrē.  
7Ngaich ngö inlahen angū-ö pò yik kūön Israĕl nö köölö fālen nö im Mā Tēv 
ngam Tēv cha, ngam kamënyen cha nö ṙā-ang panam Aikup nö ṙā-ang eltī 
Fërō, rācha aṅ Aikup, ngaich pa-ekūö tö tahëng Tēv,  
8Lök i chöngö pumnāmö tarik inrē yik tö-ahōṙi tö ngam Mā Tēv nö i kūö yik 
kūön Israĕl, tö yik rācha Israĕl inrē yik vamī-il u.  
9Ngaich yik kūön Israĕl nö ulāikenre tö nuk tötlöök nö lā-al ngam Mā TĒv 
ngam Tēv cha, Vīlö nup chūökö cha-a tömarô-òl chūök i nup elpanam nö 
ṙòkhöre, löktökūö ök chūök chamônga amahatī tarik söl ik tökalonglöng 
elpanam.  
10Ngaich cha-a nö asöklö machööḵlö Asērim inrē nö keuheūtkui nuk tömarô-
òl kui rung, kö elkatòh tö-ayālö rōi chōn inrē;  
11Umuh cha-a ngaich nö föng tö tahūsa i nuk tömaṙô-òl chūök nö ṙòkhöre, nö 
sā tī yik pumnāmö tarik yik tökē-ēyö tö ngam Mā Tēv; ngaich la-evṙen cha-a 
tö tötlöök nö harunnyö lānīnö ngam Mā Tēv:  
12Lök la-en insā tēv cha-a inrē, nup ṙô ngam Mā Tēv nö ngö ṙô tö cha, Uh yin 
la-en tö töngatī.  
13Hameukhömat Israĕl ngam Mā Tēv. Yūtā inrē, nö lök tö eltī pròfĕt in yik 
mameuk inrē, nö ngö ṙô, Havööngökūöre yin tö minë tötlöök la-en, ngaich 
haköp në chöngö chu, asā nup chöngö nö ṙòkhöre nuk inchöngten yik 
muvöhngö yīö, nuk sahööm tö chu in yīö nö löktö eltī yip tarik chu pròfĕt.  
14Hö-ö pöri cha-a nö hang, hangëḵlö likeun re pöri, nö sā likeun yik 
muvöhngö cha, yik töt ṙamātö ellōn re nö im Mā Tēv ngam Tēv cha.  
15Ngaich cha-a nö sōḵo nup chöngö ò, ök kinlēḵngô ò inrē nö in yik 
muvöhngö cha, nuk hameuktö ò inrē nö in cha; ngaich cha-a nö tömrit töt kô-
en tēv, ngaich vītöre nöng tötöl, tömrit yip pumnāmö tarik pöri cha-a yik 
mahavīlen cha yik ṙô ngam Mā Tēv nö sōten cha nö tömken cha.  

16Ṙāngö i nuk chöngö ngam Mā Tēv cha-a nö ṙòkhöre ngam Tēv cha, ngaich 
vī mās insā tēv, nup tönët nòng kun nuā, vī Asērā inrē, ngaich salām nup 
töpōyen el halīöngö lök la-en Pē-al inrē, ngaich salām nup töpōyen el 
halīöngö lök la-en Pē-al inrē.  
17Ngaich cha-a nö hōten kūön re tö kikōnyö kikānö inrē nö tūön kūö 
tameūyö, kēken chinòng alaha inrē la-en milūönö inrē, inyihngöre cha-a 
ngaich nö la-evṙen tö tötlöök nö i kūö ngam Mā Tēv, nö harunnyö lanīnö ò.  
18Lökten ngam Mā Tēv nö kiröngen lanīnö nö in Israĕl, ngaich kēngen cha nö 
ṙā-ang i kūö ò: öt hĕng tit töṙā-ayö höng ök miyöngö Yūtā.  
19Öt haköp nuk chöngö ngam Mā Tēv inrē ang Yūtā ngam Tēv cha, lök i nuk 
chöngö Israĕl pöri nuk vahī cha.  
20Ngaich ngam Mā Tēv nö sōḵen yik kūön Israĕl nö ṙòkhöre, hakihten cha 
inrē, kēten cha inrē nö eltī yik töt mahakôlò, hanöng saha tī ò nö kavalngen 
cha nö ṙā-ang i kūö ò.  
21Pò ò nö tikaichngen Israĕl nö ṙāngö patī Tāvit; ngaich cha-a inrē nö vīlen 
Yērōpoām nö rācha ök kikōnyö kūön Nēpòt, ngaich Yērōpoām inrē nö 
ahōngen Israĕl nö ṙā-ang i tinöömörit ngam Mā Tēv ngaich vīngen cha nö 
köölö fālen tö tökiröng.  
22Ngaich yik kūön Israĕl nö lök i nuk tökööl Yērōpoām nuk vahīten ò; öt 
ṙāngöre cha-a nö ṙā-ang in u;  
23Hanöng saha ngam Mā Tēv nö kēngen Israĕl nö ṙā-ang i kūö ò, sā ṙô ò nö 
löktö eltī yik tarik ò pròfĕt. Lökten Israĕl ngaich nö kē-ĕyö nö ṙāngö panam re 
nö i Asiriā söl ing töngamuh.  

Iyöng Israel Yik Aṅ Asirīa 

24Ngaich ök rācha aṅ Asīriā nö kētö tarik nö ṙā-ang Pēpilön, ṙā-ang Kutta, ṙā-
ang Avva, ṙā-ang Hamat, ṙā-ang Sēfarvēm inrē, ṙāten cha ngaich nö el nuk 
elpanam i Siriā nö ṙënngen yik kūön Israĕl: panāmu cha-a ngaich tö Samariā, 
ngaich iyöng el nuk elpanam inrē.  

25Ngaich ngö inlahen angū-ö, i ranehten cha nö iyöng umuh, hö-ö cha-a nö 
pa-ekūö tö ngam Mā Tēv: lökten ngam Mā Tēv nö tīntö lāyön nö in cha, nuk 
tökapahakūö tī tö yik rēvre aṅ in cha.  
26Lökten cha nö vë-ekūö ök rācha aṅ Asīriā, nö ngö ṙô, Vē pumnāmö tarik vē 
kahëngö meh, ngaich ṙātu nö el në elpanam i Samariā, rö-ö yin nö akahlōn tö 
inlahen ngam tēv ngam panam: lökten ò nö tīntö lāyön nö in cha, ngaich, yĕn 
meuk, kapahakūö tī nun tö cha, pò chān öt akahalōn tö inlahen ngam tēv 
ngam panam.  
27Ngaich ök rācha aṅ Asīriā nö kētö chöngö, nö ngö ṙô, Kētö kūönṙô yin hĕng 
tak nö umuh yip kahëngö yīö ṙā-ang umuh; ngaich hökngen ò cha nö 
kiröönngöre nö iyöng umuh, hökngen ò inrē nö haköpten cha tö inlahen 
ngam tēv ap panam.  
28Lökten nö hĕng tak ök aṅ in yik kūönṙô yik kahëngö cha nö ṙā-ang Samariā, 
nö yih ngaich iyöng Pētĕl, ngaich haköpten cha tö inlahen cha nö pa-ekūö tö 
ngam Mā Tēv.  
29Kö vī tēv re pöri tö kanahngenre yik pumnāmö tarik, ngaich ṙāten u nö el 
nup patī el nuk lātulöng chūökö nuk vahī yik aṅ Samariā, kö i pumāmöre nö 
el nuk elpanam cha chūök cha nö iyöng.  
30Ngaich yik tarik aṅ Pĕpilön nö vī-i Sakotpēnòt, ngaich yik tarik aṅ Kut nö 
vī-i Nörkal, ngaich yik tarik aṅ Hamat nö vī-i Asīmā.  
31Ngaich yik aṅ Avva nö vī-i Nīpās Tārtak inrē, ngaich yik aṅ Sēfarvēm nö 
haṙāpngö kūön re nö i kūö tameūyö nö in Atrāmmelek in Anammele inrē, 
nuk tēv aṅ Sēfarvēm.  
32Ngaich cha-a nö pa-ekūö tö ngam Mā Tēv, ngaich vīlö aṅ in re tö kūönṙô 
yōm nup latulöng chūökö, yik kamëtö tökētu nö el nuk patī i nuk latulöng 
chūökö.  
33Pa-ekūö cha-a ngaich tö ngam Mā Tēv, lök la-en tēv re inrē, nö sā inlahen 
yip pumnāmö tarik yip ṙeūngörit cha nö kē-ĕyö.  

34Söl ing töngamuh yip nö la-evṙen tö inlahen re nö lā urĕh. Öt pa-ekūö cha-a 
tö ngam Mā Tēv, öt rēhĕn cha-a nö la-evṙen tö tösā nup chöngö cha, hēk tösā 
inchöngten cha, hēk tösā ngam töhachöngtuṙen tö ngam Mā Tēv tinöölô yik 
kūön Yāköp, yik kaheuk minë-eny ò nö Israĕl; 
35Yik chūök ngam Mā Tēv nö vī kinlēḵngô, ngaich kētö chöngö nö in cha, nö 
ngö ṙô, Uh yin pa-ekūö tö tahëng tēv, ui rēhĕn sōntökūöre i kūö u, ui rēhĕn 
lök la-en u, ui rēhĕn kētö tökētu in u:  
36Höng im Mā Tēv pöri, ngam kamënyen yīö ṙā-ang ip panam Aikup nö holtö 
tökiröng minhôiṅyö, holtö töteuthak kël inrē, anga-aṅ inrē chūök yīö 
sōnngöre, in ò inrē yī-ö kētö tökētu:  
37Nup chöngö inchöngten inrē, tö ngam chöngö tö ngam töhachöngtuṙen 
inrē, ök kahūich tö ò nö in yīö, haköpö e yī-ö öi la-evṙen tö e örheūheu; 
ngaich uh yī-ö inrē pa-ekūö tö tahëng tēv:  
38Ngam kinlēḵngô ngam vahī tö chu in yīö, uh yī-ö vaichngö; uh yī-ö rēhĕn 
pa-ekūö tö tahëng tēv:  
39Höng ngam Mā Tēv pöri ngam Tēv yīö pinhë-eṅkūö yīö; ngaich ṙānyen yīö 
min anga-aṅ ṙā-ang eltī yip tökunyaha elmat tö yīö.  
40Hö-ö pöri cha-a nö hang, ngaich pöri cha-a nöng sā nuk inlahen re nö lā-
urĕh.  
41Ngaich yin vē pumnāmö tarik nö pa-ekūö tö ngam Mā Tēv, lök la-en insātēv 
re inrē; ngatī yik kūön cha, tö yik kūön yik kūön cha inrē, sā yik muvöhngö 
cha, ngatī la-en cha-a söl ing töngamuh.  

 2 Rācha 18 

Rācha Yūtā Ang Hësīkīa 
(2 Kinṙöt 29.1-2; 31.1) 

1Ngaich ngö inlahen angū-ö im linūöi samyeūheu Hōsī ök kikōnyö kūön Ēlam 
rācha Israĕl, ang Hësikiā ök kikōnyö kūön Ahas rācha aṅ Yūtā nö rultenre nö 
hayöng.  

2Nët anāi taneui samyeūheu ṙēti anga-aṅ hē ò nö rultenre nö hayöng; hayöng 
ngaich anga-aṅ nö i Yērusalem nët anāi machūötöre samyeūheu; Apī minënyi 
ök yöng ò kikānö kūön Sakariā. 
3Lööken la-en anga-aṅ nö i kūö ngam Mā Tēv, sā nuk tī Tāvit ök yöng ò. 
4Kēngö nuk chūökö anga-aṅ tömarô-òl chūök, tiṙölngö nuk machööḵlö inrē, 
kūölngö ök Asērā inrē: likölngö ök mās pēch anga-aṅ nö pinyënyi ök vahī 
Môsös; pòn i nuk sakāmö anū-ö yik kūön Israĕl nö föng tötahūsa nö i kūö ò; 
Nahustan minënyi anga-aṅ tö ṙô cha.  
5Hayönglenre anga-aṅ nö im Mā Tēv, ngam Tēv Israĕl; lökten nö öt hĕng tak 
nö in yik rācha aṅ Yūtā nö mū-urēhĕkūö ò.  
6Haköpngöre anga-aṅ nö im Mā Tēv, öt ṙā-angre nö tömrit ò, haköp në 
chöngö ò pöri minë tinöölô Môsös tö ngam Mā Tēv.  
7Ngaich in ò ngam Mā Tēv; höng kôlòhöre anga-aṅ ip töng kū-ö ò: Ahôngen 
ök rācha anga-aṅ, aṅ Asīriā, ngaich öt lök la-en ò.  
8Kiyung yik aṅ Filistain anga-aṅ sölngö nö i Kasā i nup kūöngö in e inrē, 
löktökūö ök chūök chamônga yik amahati tarik söl im tökalonglöng elpanam.  
9Ngaich ngö inlahen angū-ö im finën samyeūheu ök rācha Hësikiā, nö ngam 
sinat samyeūheu Hōsī ök kikōnyö kūön Ēlah rācha aṅ Israĕl, ang Salmanisör 
rācha aṅ Asīriā nö yih nö lā-al Samariā, ngaich havīlen e.  
10Kē-ĕ e ngaich cha-a i kinheūten tölūöi samyeūheu: im tinfūöl samyeūheu. 
Hësikiā, nö ngam minchūötöre samyeūheu Hōsī rācha aṅ Israĕl, nö kô-òng 
vah Samariā nö kē-ĕ.  
11Kēngö yik aṅ Israĕl ngaich ök rācha aṅ Asīriā nö i Asīriā, ṙātu cha-a ngaich 
nö i Halāh, Hapōr inrē, i kui ap tahël Kōsen, el nup elpanam Mītīs:  
12Pò cha nö öt hang ṙô ngam Mā Tēv ngam Tēv cha, filalngö ngam kinlēḵngô 
ò pöri, ṙòkhöre nuk tinöölô cha tö Môsös ök tarik ngam Mā Tēv, sōḵ cha-a nö 
hang ṙô ò, öt rēhĕn nö la-evṙen tö e.  

Pinnëlökūö Yeruselem Tö Yik Asiriā 
(2 Kinṙöt 32.1-19; Isa 36.1-22) 

13Im finën sīön samyeūheu ök rācha Hësikiā ang Sennakerip rācha aṅ Asīriā 
nö yih nö lā-al nuk tökalonglöng elpanam Yūtā, ngaich kē-ĕ u.  
14Ngaich Hësīkiā rācha aṅ Yūtā nö söömtö ṙô nö ik rācha aṅ Asīriā nö i Lakis, 
nö ngö ṙô, Köölö fālen chin ngaich, havöökūöre man ṙā-ang in chu: nup 
hakeunlö meh in chu keūnö u chū-ö min. Ngaich ök rācha aṅ Asīriā nö hōten 
Hësīkiā ök rācha aṅ Yūtā nö lūöyòng kinlaha tī inrē tö humlum. 
15Ngaich Hësikiā nö kē-ĕkūö ò tö nup rupīö nö ṙòkhöre tökôtī nö el patī ngam 
Mā Tēv, tö nuk el chūök rupīö el patī ök rācha inrē.  
16Hē e ang Hësikiā nö kaichlö humlum nö ṙā-ang i nuk inkūp ök töhet chūök 
ngam Mā Tēv, ṙā-ang i nuk machööḵlö inrē tö haṙūngi uk tö humlum tö 
Hësikiā rācha aṅ Yūtā, ngaich kētö e nö ik rācha aṅ Asīriā.  
17Ngaich ök rācha aṅ Asīriā nö tīntö Tārtön, Rāpsaris, Rapsākeh inrē nö ṙā-
ang Lakis nö ik rācha Hësikiā nö holtö tökiröngen ṙôngö kumyung nö ṙā-ang 
Lakis nö i Yērusalem. Kiröönngöre cha-a, ngaich yih nö i Yērusalem. Ngaich 
hē cha nö yih, ngaich sökhak ngaich nö ik talöökö mak nö hëmnyi ip latulöng 
tömūlngö mak, öp tö kiröng talöökö samöich hilā nö lök el panô-òṅ cha. 
18Ngaich hē cha nö havëkö ök rācha, ngaich kunyī-inyre ök umuh nö in cha 
ang Ēliākim ök kikōnyö kūön Hilkiā, ök mī-i kui yik aṅ ngam patī Sepnah 
inrē ök kamūich Yô-ah inrē ök kikōnyö kūön Asaf kamūichngö ṙô.  
19Ngö ṙô ök Rapsākeh tö cha, Vë-eny nang Hësikiā töngamuh, ngö ṙô ap 
tökiröng rācha, ap rācha aṅ Asīriā, Asuh öng ngih inyönglen ngam chūök 
meh hayönglenre?  
20Lanënö ap umuh, kumlēḵ inrē i kinyūngö, ṙô meh, ṙòkhöre pöri anū-ö nö ṙô 
chanök alaha, Yĕh inchīöm töngamuh hayönglenre, töp lökten meh lā-al chu 
ahôngö chöngö.  
21Yĕh meuk, hayönglenre man töngamuh ip kinchīṙö töng lapöp tafūyu öm 
im Aikup; öp chūök ngòh tarik nö harônlöre, ngaich lòklöre eltī min anga-aṅ 
tö e, ngaich kô-òny tī tö e: ngatī ap Fërō yip mahayönglenre nö in ò.  

22Yē meh pöri ngö ṙô tö chu, Hayönglenre in im Mā Tēv ngam Tēv ih: röh 
ang nö anga-aṅ ngam töchūökuö tö nup latulöng, ngam tötahākluvö inrē tö 
nup tökē-ĕyö tö Hësikiā, ngaich ngö ṙô tö Yūtā tö Yērusalem inrē, I 
Yērusalem yin min salām i kūö ngih tahāklö?  
23Vë-ekūö meh chin, lökten töngamuh öm kētö kinlēḵngô ip yöngṙen chu öp 
rācha aṅ Asīriā, ngaich kē-ĕkūö meh chū-ö min tö kōra nët köṅny, yē meh 
më-eṅ kô öm meukṙen re tö mī-i-uk u.  
24Sitih kanô-òṅ öm pökeh öm havööngökūö töhĕng tak yöngṙen kumyung yip 
tökūöṅnen tarik ngam yöngṙen chu, ngaich hayönglenre tökūö inröl kūö tarik 
inrē aṅ uk kōra, öm i Aikup?  
25Röh öich chū-ö ngaich yih öt hōluṙen tö ngam Mā Tēv, lā-al ngih chūökö 
piyāingö e inrē? Ngö ṙô An yih ngam Mā Tēv tö chu, Kuṙòh lā-al ngam 
panam, piyāingö e inrē.  
26Ngaich ngö ṙô ang Ēliākim ök kikōnyö kūön Hilkiā, Sepnah, Yô-ah inrē tö 
Rapsākeh, Vë-ekūö meh chin, öm vë-ekūö vē tarik meh i ëlô aṅ Sīriā; tön 
akaha el nang in tö e: um vë-ekūö ih i ëlô Yahūti, öm el nang vē tarik i kui 
ngam kinlōngö.  
27Ngö ṙô pöri ök Rapsākeh tö cha, Röh öichu tötīntu töp yöngṙen chu öich ip 
yöngṙen meh in meh inrē, öich ṙôtö në ṙô? Röh apa nö tīnten chu i më tarik 
më amūichhak nö i kui ngam kinlōngö nö nyā sôḵ re òk hakönre inrē nö hol 
kūö meh?  
28Söklöre ngaich ang Rapsākēh, ngaich pōitô nö hūḵa nö i ëlô Yahūti, ngö ṙô 
ngaich nö ṙô-òvö, Hang yin tö ṙô öp tökiröng rācha, ap rācha aṅ Asīriā. 
29Ngö ṙô ap rācha, Un hökiṙen Hësikiā nö hachīlö yīö; tön ötkô ap min nö 
ṙānyen yīö nö ṙā-ang eltī chu:  
30Un rēhĕn Hësikiā nö vīten yīö hayönglenre im Mā Tēv, nö ngö ṙô, Öthō An 
ngam Mā Tēv nö öt ṙānyen hī, öthō ngih elpanam inrē min nö kētu nö eltī ap 
rācha aṅ Asīriā.  

31Un hāngö ṙô Hësikiā tön ngö ṙô ap rācha aṅ Asīriā, Halöököre yin in chu, 
kunyī-inyre in chu inrē; kö nyā-aṅvkūö inrē tö nup vāin yīö, kö nyā-aṅvkūö 
inrē tö ṙòng nup anychīr yīö, kö òk mak inrē el nup chūök mak yīö;  
32Hanöng saha yanīhih chu kēngen yīö ip panam tösā ngam panam yīö, 
panam sāiny vāin inrē, panam rôti panô-òṅ vāin inrē, panam tavī-i ôliv 
töpachāka inrē, hòṅ yīö aṅ, öt kapah inrē: un hāngö ṙô inrē Hësikiā yē ò nö 
līpö yīö, nö ngö ṙô, Ṙānyen hī an min ngam Mā Tēv.  
33Hĕng tak hòng tēv pumnāmö tarik töhĕng heuk nö ṙānyö panam re nö ṙā-
ang eltī ap rācha aṅ Asīriā?  
34Isuh yik tēv aṅ Hamat, aṅ Arpat inrē? Isuh yik tēv aṅ Sefarvēm, aṅ Hena, 
aṅ Avva? Ṙānyu ap Samariā tö cha nö ṙā-ang eltī chu?  
35Asuh nup anū-ö nö i nup tēv në panam, nö ṙāmānyö panam re nö ṙā-ang eltī 
chu, töp tökten ngam Mā Tēv min nö ṙānyen Yērusalem nö ṙā-ang eltī chu?  
36Höng öt ṙô-òv pöri yik tarik, öt hĕng höny milôhò nö sapṙô ò: pòn chöngö 
ök rācha, nö ngö ṙô, Un sāpöṙô apa.  
37Yihtöre ngaich ang Ēliākim ök kikōnyö kūön Hilkiā ök yōm yik aṅ patī, 
Sepnah inrē ök kamūich, Yô-ah inrē ök kikōnyö kūön Asaf mumkahngö ṙô, nö 
in Hësikiā nöng takācha inyut, ngaich vë-eny nang ò tö nuk ṙô Rapsākeh.  

 2 Rācha 19 

Hatöntöre Ök Rācha Nö In Isāyā 
(Isa 37.1-7) 

1Ngaich ngö inlahen angū-ö, hē ök rācha Hësikiā nö hāngö e, tikaichngö 
inyut re ngaich anga-aṅ, ngaich kahumlöre tö sāk kuhēthötre ngaich nö el 
patī ngam Mā Tēv.  
2Tīnngen Ēliākim ngaich anga-aṅ, ök yōm ök patī ò, Sepnāh inrē ök kamūich, 
tö yik minṙöinylen kūönṙô inrē, nö kahūmöre tö sāk, nö in Isayā ök pròfĕt ök 
kikōnyö kūön Amôs.  

3Ngaich ngö ṙô cha-a tö ò, Ngö ṙô ap Hësikiā, Sakāmö kanihngen ön ngih, 
vinëkö, sinrōngkūö inrē: pò yip nyīö nö yih nö kayônyu, ngaich öt kumlē-ĕvö 
öp kamyônyen cha. 
4Hang minë ṙô Rapsākeh an lohten ngam Mā Tēv ngam Tēv meh, öp tötīntu 
tö ngam yöng re rācha aṅ Asīriā nö miṙēngö ngam tö-aṅ Tēv, ngaich inrē min 
nö vëkö nup ṙô nup töhāngö nö ngaich tö ngam Mā Tēv ngam Tēv meh: 
lökten man hachohlöṙôre vë-ekūötēv vë-elkui yip chööḵṙen tö-ōtren. 
5Lökten yik tarik ök rācha Hēsikiā nö yihtöre nö in Isayā.  
6Ngö ṙô ngaich ang Isāyā tö cha, Ngö ṙô yin tö ap yöng re, Ngö ṙô An ngam 
Mā Tēv, Uh yin pa-ekūö tö nuk ṙô ahang yīö, nuk ṙô yik tarik ap rācha aṅ 
Asīriā nö ötlēkôre tö chu.  
7Yĕh meuk, chaphöt öp ma-alaha chin in ò min, ngaich anga-aṅ min nö hang 
kintūöyö ṙô, ngaich havantöre min nö panam re; vīten ò chū-ö min inrē nö 
fukkūö fël nö i panam re.  

Söömtöṙô Hēk Yik Aṅ Asiriā 
(Isa 37.8-20) 

8Havöökūöre ngaich Rapsākeh, ngaich kôtökūö tök rācha aṅ Asīriā nö 
kiyung, nö lā-al Lipnah: pò ò nö hāngan nö ngaich nö ṙāngö Lakis.  
9Ngaich hē ò nö hāngö Tirhaka rācha aṅ i Itiōpiā, Yĕh meuk, yih ap nö lā-al 
meh nö kiyung: tīnngö ma-ahānga ngaich anga-aṅ nö hēk nö in Hësikiā, nö 
ngö ṙô, 
10Ngö ṙô yin vë-ekūö Hësikiah rācha nö hachīlö meh ngam chūök meh 
hayönglenre, nö ngö ṙô, Öt kētu ap min Yērusalem nö eltī ap rācha aṅ Asīriā.  
11Yĕh meuk, ngaich man hang tī yip rācha aṅ Asīriā tö nup panam nö 
ṙòkhöre, nö piyāingen u nö hatngö tī: ṙānyu öm min më-eṅ?  
12Ṙānyen u nup tēv yip pumnāmö tarik, nup töpiyāyi tö yik yöng chu, Kōsen, 
Haran, Risef, yik kūön aṅ Ēten inrē yik mi-i Telaosar?  
13Isuh ap rācha aṅ Hamat, rācha aṅ Arpat, rācha aṅ elpanam Sefarvēm, aṅ 
Hena, aṅ Avva inrē?  

14Ngaich ang Hësikiā nö teūngen tök tökūchö līpöre nö eltī yik ma-ahānga, 
ngaich vë-ekūö e: chuh el patī ngam Mā Tēv ngaich ang Hësikiā, ngaich 
haṙīöngnyö e nö i kūö ngam Mā Tēv.  
15Ngaich i kūö ngam Mā Tēv ang Hësikiā nö ngö ṙô, nö vë-ekūötēv, Ō Mā 
Tēv, Tēv aṅ Israĕl, amūchhaka i uk yik kërup, më-eṅ man Tēv, höng më-eṅ, i 
kui në taṙòkhöre pūlngö ing tumlat: më-eṅ man vamī halīöngö tumlat inrē.  
16Ō Mā Tēv, asītö el nang re man yēḵ, hangihtöre inrē; Ō Mā Tēv, milaklö 
mat re ngëicha inrē; hang në ṙô Sanekerip, në sahöömtö ò nö minṙēngö ngam 
tö-aṅ Tēv.  
17Mā Tēv, kô-en yip rācha aṅ Asīriā nö ahatngö yik pumnāmö tarik tö nuk 
panam cha inrē, 
18Ngaich kavalhöt nuk tēv cha nö i kūö tameūyö: pò u nö öt tēv, la-en kuntī 
tarik pöri, chōn ihong inrē; lökten cha nö piyāingö u.  
19Ō Mā Tēv, Tēv ih hayööken ih man yĕh lökten, Vë-ekūö meh in, ṙā-ang eltī 
ò, hòṅ në taṙòkhöre pūlngö ngih panam nö akahalōn tö meh më-eṅ Tēv öm 
Mā Tēv, öm höng më-eṅ.  

Ṙô Isāyā Nö Ik rācha 
(Isa 37.21-38) 

20Ngaich Isāyā ök kikōnyö kūön Amôs nö ngö ṙô nö söömhötī nö in Hësikiā, 
Ngö ṙô an ngam Mā Tēv, ngam Tēv Israĕl, Pò meh ngaich vë-ekūö chu lā-al 
Sanekerip öp rācha aṅ Asīriā ngaich chin hang ṙô meh.  
21Ngih ön ṙô ngam Mā Tēv tö inlahen ò: Mihôiṅ lōn ap tötchô-òv rēlö tö meh 
ap aṅ Sīyôn nö hayīölngen meh inrē nö mināch; Kichiny kūöre ap kikānö 
kūön Yēsūsalem nö in meh.  
22Achiāp miṙēngö meh tötlēka el nang inrē? In chīö öm inrē hapōilö ṙô re öm 
môklökūöre lātulöng. Höng lāḵlö ngam Töhet man aṅ Israĕl.  
23Miṙēngö ngam Mā Tēv man ngaich öm lökten in yip ma-ahānga öm ngö ṙô, 
Pōyen hol chin min tö inröl, Öich peūlöre i kui nup rôngö, ip manā-ang kūö 
Lepanön; ngaich chū-ö min kūöltö nup tömarôlòng umuh sītör, nup tölngö 

inrē för chōn umuh; Ngaich chū-ö kuhēthötre ip manā-ang kūö elyöngö, öp 
chūölchōn nup töṙôngu aṅ panô-òṅ.  
24Ngaich chin ul, òk tötohtöre mak inrē, aṅ tī tö kintāl elröön re Chin min 
hanyôlö nup tahël Aikup.  
25Hö-ö meh hang tī chu misī tö e marô-angen? Ngaich vīlö e i tö misī? Ngaich 
Chin töngmuh hateungtö kūö e, Hòṅ meh piṙāptökui nup tökinlōngu elpanam 
nö fônghak nö payāyi.  
26Lökten yip aṅkūö u nö kūö- nen kumlēḵ, pa-ekūö cha-a ngaich, kalūöchöre 
elkui inrē; ngaich cha-a nöng sā nup ki- yôp el kahôyö, sā kun chōn inrē tö-
ayālö rōi, sā kiyôp i kui patī, sā sāiny töngāṅvngö rōi urēhĕkūö sanīöpö e.  
27Akahalōn pöri chū-ö tö anūchö meh, tö kinröönö meh inrē, tö yanī- hih 
meh, tö tanānyö meh inrē in chu.  
28Ngaich inrē ngam inkeūṙö minā-aṅ meh nö yih nö el nang chu. Lökten chin 
min kavòktökūö ngam vòkre nö elmeh meh, ngam inkāl elvāng inrē nö i 
minuh meh, ngaich chū-ö min chuvēkūö meh öm havan lök el ngam taköökö 
ngam löktö meh yih.  
29Angū-ö an min minkahngö nö in meh: nyā nup töng kanahngenre yin min 
nö sīöp i ngih samyeūheu ngaich im innëtö samyeūheu nyā nup samīöp nö 
ṙā-ang in u; ngaich im linūöyö samyeūheu yī-ö teūich, uvòh, teūich vāin inrē, 
ngaich nyā nup ṙòng u.  
30Ngaich yip chööḵ yip töt kô-òngvah aṅ patī Yūtā min nö hēk nö ṙĕhtöre kū-
ötö lataṙeū, ngaich ṙônguvö nö latulöng. 
31Pòn löknyö Yērusalem min yip chööḵ nö kunyī-inyre löknyö kui rôngö 
Sīyôn inrē cha-a min yip töt kô-òngvah: hateung tö e an min ngam kumlēḵlōn 
aṅ im Mā Tēv.  
32Lökten An ngam Mā Tēv nö ngö ṙô tö ngam rācha aṅ Asīriā, Hö-ö an min nö 
kuhēthötre nö i ngih elpanam, öt rēhĕn nö yih min nö i kūö e nö kumtö 
lanaklöre, öt rēhĕn min nö afônglö tumlat nö i kaha kinlōngö e. 

33Lök im talöökö re an nö yih, ngaich lök in e min nö havanrit re, ngaich öt 
yih min anga-aṅ nö i ngih elpanam, ngö ṙô ngam Mā Tēv.  
34Pò chu min laklö ngih elpanam öich hayööken e, tökūö chu, kūö ök tarik 
chu inrē Tāvit.  
35Ngaich ngö inlahen angū-ö hatööm angū-ö, tök kūönṙô ngam Mā Tēv nö 
kiröönngöre ngaich ik elyöngö yik aṅ Asīriā nö taneui köṅny hēngòng hëvör 
anāi yik töfëli: ngaich hē tarik nö ka-euilökūö nö chōholre tö peuheū, yĕh 
meuk, ṙòkhöre cha-a ngaich nöng kupah.  
36Kiröönngöre ngaich ök rācha aṅ Asīriā ang Senakerip, ngaich havantöre, 
ngaich iyöng Ninēvē. 
37Ngaich ngö inlahen angū-ö hē ò nö salām tēv nö el patī ök tēv re Nīsròk, 
ngaich ang Atrāmmelek, Sareser inrē nö sapngen ò nö aṅtī tö sanët: meutngö 
cha-a ngaich nö ip panam Ararat. Hayöng ngaich nö ṙënngen ò ök kikōnyö 
kūön ò Ēsarhattön.  

2 Rācha 20 

Invah Hēk Lanööken Rācha Hësikiā 
(Isa 38.1-8,21-22; 2 Kinṙöt 32.24-26) 

1I nuk sakāmö anū-ö ang Hësikiā nö vahavö nö hòṅ kapah. Ngaich yihtöre nö 
in ò ök pròfĕt Isayā kikōnyö kūön Amôs, ngaich ngö ṙô tö ò, Ngö ṙô an ngam 
Mā Tēv, Halēnngö ngam patī re man; tön kapah man min, öt aṅ inrē.  
2Ngaich anga-aṅ nö havööngö kūöre nö i kaha patī, ngaich vë-ekūö ngam Mā 
Tēv, nö ngö ṙô,  
3Ō Mā Tēv, vë-ekūö meh chin, köpölōn tö chu ngaich lök i kūö meh holtö 
kanô-en töteung ellōn inrē, ngaich keuheūten tö nup tölöök nö ikūö meh. 
Kihīök kūö ngaich Hësikiā nö peuiny.  
4Ngaich ngö inlahen angū-ö, urēhĕkūö kunnyīnyö Isayā nö ellōn ngam 
elpanam, ngam ṙô ngam Mā Tēv nö yih nö in ò, nö ngö ṙô,  
5Havanritre man, ngö ṙô tö Hësikiā ap rācha vē tarik chu, Ngö ṙô An ngam 
Mā Tēv, ngam Tēv Tāvit ök yöng meh, Ngaich chin hang ṙô meh vë-ekūö chu, 

meuk nuk mak mat meh chin: Yĕh meuk, lööken man tö tī chu: ip linūöi 
sumkam man min chuh el patī ngam Mā Tēv.  
6Ngaich chin min ṙūöten sakāmö meh nö taneui sīön samyeūheu; ṙānyen meh 
chin min inrē tö ngih elpanam ṙā-ang eltī ap rācha aṅ Asīriā; pò chu min 
laklö ngih elpanam nö pòkūö chu, pòkūö ök tarik chu inrē Tāvit.  
7Ngaich ngö ṙô ang Isayā, Kēḵ ap tömën man ṙòng anychīr. Kēḵ cha-a, ngaich 
hapātö e ngaich nö i kūö ök seh, lööken ngaich anga-aṅ.  
8Ngö ṙô ngaich Hësikiā tö Isayā, Asuh ap min minkahngö tī ngam Mā Tēv nö 
lööken tī tö chu, tö chu min inrē chuh el patī ngam Mā Tēv ip linūöi 
sumkam?  
9Ngaich Isayā nö ngö ṙô, Ngih ön min minkahngö nö in meh aṅ im Mā Tēv, tö 
ngam Mā Tēv min nö la-evṙen tö ngam ṙô ò; kū-ötö lā kūö ang min ngam 
nyat nö söm vanāng heūlritre ṙöng nö söm vanāng? 
10Ngaich sap ṙô ò Hësikiā, Lööṙen an ngam nyat nö söm vanāng nö rūöngö; 
hö-ö, hökngen ngam nyat pöri nö söm vanāng nö heūlritre.  
11Ngaich ök pròfĕt Isayā nö vë-ekūö ngam Mā Tēv; ngaich havanrit ngam 
nyat anga-aṅ nö söm vanāng, ngam lökngö e nö kū-ötö lataṙeūḵ nö ik 
vanāngö Ahas.  

Samöömkö ṙô Rama-ang Pēpilön 
(Isa 39.1-8) 

12Hē e Merōtakpālatön, ök kikōnyö kūön Pālatön, rācha aṅ Pēpilön, nö 
söömtö nuk tökūichö līpöre, raneushö Hësikiā inrē; pò ò nö hāngö Hësikiā nö 
vahavö.  
13Hang ṙô cha ngaich Hësikiā, ngaich hameukhömat cha tö nuk patī chūök 
nuk töpōi ṙāi chehen ò, rupīö, humlum, tötahūsa, töpōi ṙāi tavī-i, ök patī inrē 
chūök nuk lanaklö ò, ṙòkhöre inrē nup töng aṅ nuk chūök rupīö: öt töt 
hamuktuvö tö Hësikiā, nö in cha nuk aṅ öp patī ò aṅ ngam pūlngö ò inrē nö 
ṙòkhöre.  

14Ngaich yih ök pròfĕt Isayā nö ik rācha Hësikiā, ngaich ngö ṙô tö ò, Asuh ap 
ṙô vē tarik? Ṙamā-ang yih ach inrē nö yih nö in meh? Ngö ṙô ngaich ang 
Hësikiā, Yih yin nö ṙā-ang ap tömarôvat panam, ṙā-ang Pĕpilön.  
15Ngö ṙô ngaich anga-aṅ, Asuh ap maheuṅk cha nö el patī meh? Ṙòkhöre nup 
aṅ ap patī chu nö meūkö tö cha, ṙô Hësikiā nö sapṙô: öt hĕng hang i nuk 
chehen chu töt hameuktu nö in cha tö chu.  
16Ngö ṙô ngaich Isayā tö Hësikiā, Hangihtöre tö ṙô ngam Mā Tēv.  
17Yĕh meuk, yih nup sakāmö, hē nup el ngam patī meh, anū-ö inrē nup 
hamūllö yik yöng meh nö el chūök chehen söl ing töngamuh, nö kē-ĕyö min 
nö i Pĕpilön: öt hĕng tit min töṙātu, tö ṙô ngam Mā Tēv.  
18Yip kikōnyö kūön meh min lamöknyö in meh, yip tökayônyu nö löknyö in 
meh, kē-ĕyö min cha-a tö cha; ngaich cha-a mīnö nö kumkantöre nö el ap 
patī rācha i Pĕpīlön.  
19Ngö ṙô ngaich Hësikiā tö Isayā, Tölöök an ngam ṙô ngam Mā Tēv ngam ṙô 
meh. Ngö ṙô anga-aṅ inrē, Röh öng nö ngatī, yĕn lanāmu min kanô-en inrē i 
në sakāmö chu?  

Keuheūtö Sakāmö Hësikiā Nö Hayöng 
(2 Kinṙöt 32.32-33) 

20Në la-en Hësikiā, nuk kumlēḵ ò inrē, tī ò inrē nö vīlö inchūökngö mak, 
talöökö mak inrē, nö hataichhöt ngam mak nö el ngam elpanam, röh nuk nö 
kūichi nö i mat nuk Līpöre Kinṙötngö yik Rācha aṅ Yūtā?  
21Haṙòh ngaich Hësikiā nö in yik muvöhngöre: hayöng ngaich Manasē nö 
ṙënngen ò, ök kūön ò kikōnyö.  

 2 Rācha 21 

Rācha Yūtā Ang Manasē 
(2 Kinṙöt 33.1-20) 

1Nëtsīön samyeūheu ṙēti Manasē hē ranulten ò nö hayöng; taneui anāi taneūi 
samyeūheu anga-aṅ nö hayöng nö i Yērusalem: Hafsipā minënyi ök yöng ò 
kikānö.  

2Ngaich anga-aṅ nö ötlöökö la-en nö i kūö ngam Mā Tēv, nö sā nup sin-òkkūö 
aṅ in yip tahëng mihëṅṙö, yik tö-ahōṙi tö ngam Mā Tēv nö i kūö yik kūön 
Israĕl.  
3Pò ò nö hēk nö vīlö nup lātulöng chūökö nup piyāingö ök yöng ò Hësikiā; 
asöklö nuk tahāklö Pē-al inrē anga-aṅ, ngaich inrē nö hĕng höl nö vī Asērā nö 
sā tī Ahap ök rācha aṅ Israĕl, ngaich inrē nö salām nup el halīöngö töpōyen, 
lök la-en u inrē.  
4Vīlö tahāklö anga-aṅ inrē nö el patī ngam Mā Tēv, ngam chūök ṙô ngam Mā 
Tēv nö ngö, Ṙātö öp minë-enyre chin min i Yērusalem.  
5Vīlö tahāklö nup tömaṙôngö anga-aṅ el halīöngö nö el nup tönët elmilūkö 
ngam patī ngam Mā Tēv.  
6Vīten ök kūön re anga-aṅ kikōnyö inrē nö tūön kūö tameūyö, ngaich 
harūnöre inrē nö milūönö, hachū inrē ngaich vīlö tömilūönö mameuk ma-
alaha, hanôl yik vamīngen inrē: pōyen nuk la-en ò tötlöök nö i kūö ngam Mā 
Tēv, nö harunnyö lanīnö ò.  
7Asöklö öp insā Asērā anga-aṅ nö el ök patī ök chūök ṙô ngam Mā Tēv nö in 
Tāvit in ök kūön ò inrē Sòlòmön nö ngö ṙô, El ngih patī, i Yērusalem inrē 
ngam katöllö chu nö ṙā-ang i miyöngö Israĕl nö ṙòkhöre, in e tī chin min ṙātö 
ngam minë-enyre nö örheūheu:  
8Öt rēhĕn chin min vītö röön Israĕl nö lō-ongkūö nö hēk nö ṙāngö ngam 
panam, ngam kahëtö chu in yik yöng cha; yē cha öre nö hōḵ nö haköpkö nup 
tösā nup taṙòkhöre tinöölô cha tö chu, sā nup chöngö inrē nö ṙòkhöre tinöölô 
cha tök tarik chu Môsös.  
9Hö-ö pöri cha-a nö hang: ngaich Manasē nö haṙöingen cha nö la-evṙen tö 
ngam tötlöök nö samötlöng tö yip pumnāmö tarik, yik töpiyāyi tö ngam Mā 
Tēv nö i kūö yik kūön Israĕl.  
10Ngaich ngö ṙô ngam Mā Tēv nö ṙô-òv nö lökten in yik tarik re pròfĕt, 

11Kūö Manasē öp rācha aṅ Yūtā nö la-evṙen tö në sin-òkkūö, ngaich inrē nö 
samötlöng öt lanöökö la-en tö yip aṅ Amôr, yik mu-urĕh tö ò, ngaich vīten 
Yūtā inrē nö köölö fālen nö i nup insā tēv ò.  
12Lökten An ngam Mā Tēv nö ngö ṙô, ngam Tēv Israĕl, Yĕh meuk, kētö 
töngatī chin tötlöök i kui Yērusalem Yūtā inrē, ngaich öp töng hamang min 
nö kāthöt el nang nö āṅngöre lā-a.  
13Ngaich chū-ö min lökngö kui Yērusalem tī tö ngam töteut aṅ Samariā, ngam 
kinlahkūö panam aṅ patī Ahap: ngaich chū-ö min sichngen Yērusalem sā tī 
tarik nö sich el töchilū pingāṅl, sichlö e ngaich afāttökūö e.  
14Ngaich chū-ö min kavalngö yip chööḵṙen aṅ ngih amin chu, ngaich kēten 
cha nö eltī yip lā-al cha;  
15Pò cha nö ngaich nö la-evṙen tö tötlöök nö i kūö chu, ngaich inrē nö 
harunnyö lanīnö chu, löktökūö ök sakāmö yik yöng cha nö kunyī-inyre nö ṙā-
ang Aikup, söl i ngih sakāmö.  
16Kitaknyö mahām töt fāluṙen ang Manasē inrē nö pōi höiny, hanöng saha tī 
ò nö tööḵlö tī tö Yērusalem löktökūö im manā-angkūö e söl im tahëng: nö 
holre tö nup tökööl ò nup tī ò nö vīten Yūtā nö köölö fālen, nö la-evṙen nö 
ngaich tö ngam tötlöök nö i kūö ngam Mā Tēv.  
17Nup la-en Manasē, ṙòkhöre nup tī ò inrē, tök tökööl ò nö köölö fālen, röh 
nuk nö kūichiyö nö i mat Līpöre Kinṙötngö yik rācha aṅ Yūtā?  
18Haṙòh ngaich ang Manasē nö in yik yöng re lāpi ngaich nö el ök panô-òṅ ip 
patī ò takô, el panô-òṅ Usā; hayöng ngaich ök kikōnyö kūön ò Amön nö 
ṙënngen ò.  

Rācha Yūtā Ang Amòn 
(2 Kinṙöt 33.21-25) 

19Nët anāi nët samyeūheu ṙēti ang Amön hē ranulten ò nö hayöng: nët 
samyeūheu anga-aṅ nö hayöng nö i Yērusalem. Māsūlemet minënyi ök yöng ò 
kikānö kūön Harus aṅ Yòtpah.  

20La-evṙen anga-aṅ tö tötlöök nö i kūö ngam Mā Tēv, nö sā ök yöng re 
Manasē.  
21Lök el nup taṙòkhöre talöökö ök yöng re anga-aṅ lök la-en insātēv i lahök 
ök yöng ò, salāmö u inrē:  
22Ṙāngö ngam Mā Tēv anga-aṅ ngam Tēv yik yöng ò, ngaich rö-ö nö lök el 
talöökö ngam Mā Tēv.  
23Ngaich yik tarik Amön nö hol ellōn re nö ahôngen ò, ngaich kumpah ök 
rācha nö el ök patī.  
24Ngaich pöri yik tarik aṅ ngam panam nö fëlngen cha nö ṙòkhöre yik 
hamòllōnre nö lāḵlö ök rācha Amön; vīlen Yôsiā ngaich yik tarik aṅ ngam 
panam ök kūön ò kikōnyö nö ṙënngen ò nö rācha.  
25Nuk la-en Amön kahëken ò, röh nuk nö kūichiyö nö i mat Līpöre Kinṙötngö 
yik Rācha aṅ Yūtā?  
26Lāpi ngaich anga-aṅ nö ik kui kupah ò el panô-òṅ Usā: hayöng ngaich Yôsiā 
ök kikōnyö kūön ò nö ṙënngen ò.  

2 Rācha 22 

Rācha YūtāAng Yòsīa 
(2 Kinṙöt 34.1-2) 

1Hëvhör samyeūheu ṙēti ang Yôsiā hē ranulten ò nö hayöng ngaich anga-aṅ 
nö lūöi anāi kahuk samyeūheu nö hayöng nö i Yērusalem: Yetitā minënyi ök 
yöng ò kikānö kūön Atayā aṅ Pòkat.  
2Ngaich anga-aṅ nö la-evṙen tö tölöök nö i kūö ngam Mā Tēv, lök el nuk 
talöökö Tāvit inrē ök yöng ò, öt kānkö lāhāmö inrē hēk lātavē.  

Kôtī Ök Līpöre Ngam Chöngö 
(2 Kinṙöt 34.8-28) 

3Ngaich ngö inlahen angū-ö im hinëvhör sīön samyeūheu Yôsiā nö rācha, 
ngaich ngam rācha nö tīnngen Safan ök kikōnyö kūön Asaliā, ök kikōnyö 
kūön Mēsulam, ök kamūich, nö el patī ngam Mā Tēv, nö ngö ṙô,  

4Kuṙòh chuh in Hilkiā man öp mākūö kūönṙô, hòṅ ò nö kaheuk nup tökētu nö 
el ngam patī ngam Mā Tēv, nup hamūl yip yōm kūö inkūp nö in yip tarik: 
5Ngaich hökngen cha nö kēten u nö eltī yip töla-evṙen tarik yip mameukken 
ngam patī ngam Mā Tēv: ngaich hökngen cha nö kēten u nö eltī yip töla-
evṙen tarik yip el patī ngam Mā Tēv, nö vamītit nup manëngö im patī;  
6In yip töhuveū nö vī chōn, in yip mamānö, in yip ṙamāḵ ihong inrē: nö ṙāi 
invaha savaich töfāsö ihong inrē nö vinītit ngam patī.  
7Hö-ö pöri cha-a nö āṅhaṅvin tö ṙôken nup rupīö in cha nuk tökētu nö eltī 
cha; pò cha nö öt michūṙen.  
8Ngaich Hilkayā ök mākūö kūönṙô nö ngö ṙô tö Safān ök kamūich, Kôtökūö 
chin töp lipöre chöngö nö el patī ngam Mā Tēv. Ngaich Hilkayā nö kētök 
līpöre nö in Safān, vë-ekūö e ngaich anga-aṅ.  
9Ngaich ang safān ök kamūich nö yihtöre nö ik rācha, ngaich kumtö ṙô nö 
hēk nö ik rācha, nö ngö ṙô, Ahatnyö nup rupīö yip tarik taheui nup tökôti nö 
el ngam patī, ngaich kēten u nö eltī yip töla-evṙen tarik yip mameukken 
ngam patī ngam Mā Tēv.  
10Ngaich Safān ök kamūich nö ve-eny nang ök rācha, nö ngö ṙô, Kētö līpöre 
ap Hilkayā ap kūönṙô nö in chu. Vë-ekūö e ngaich Safān nö i kūö ök rācha.  
11Ngaich ngö inlahen angū-ö, hē ök rācha nö hang nuk ṙô aṅmat ngam līpöre 
chöngö, tikaichngö inyut re ngaich anga-aṅ.  
12Ngaich ök rācha nö tölṙô Hilkayā ök mākūö kūönṙô, Ahikam inrē ök 
kikōnyö kūön Safān, Akpōr inrē ök kikōnyö kūön Mikāya, tö Safān inrē ök 
kamūich Asayā inrē ök tarik ök rācha, nö ngö ṙô,  
13Kuṙòh, hatöntöre yin im Mā Tēv öi ṙënngô chu, ṙënngô vē tarik, ṙënngô 
Yūtā inrē nö ṙòkhöre tö inlahen nup ṙô ngih līpöre ngih tökôti: tön kiröng an 
ngam lanīnö ngam Mā Tēv nö in hī, pò yik yöng hī nö öt hang në ṙô ngih 
līpöre, nö la-evṙen tö nup tökūichiyö inlahen hī.  

14Lökten ang Hilkayā ök kūönṙô, Ahikam, Akpōr, Safān, Asayā inrē nö chuh 
in Hultah ök pròfĕt kikānö, ök pīhö Salum kikōnyö kūön Tīkvah, ök kikōnyö 
kūön Harhās, yōm inyut; (i yöng ël Yērsalem ök kikānö el öp innëtö elyöngö); 
ngaich cha-a nö vë-ekūö ò.  
15Ngö ṙô ngaich anga-aṅ tö cha, Ngö ṙô An ngam Mā Tēv, ngam Tēv Israĕl: 
Vë-eny nang ap tarik yin ap tamīnten yīö in chu,  
16Ngö ṙô An ngam Mā Tēv, Yĕh meuk, kētö tötlöök chin min i kui ngih 
chūökö, i kui yip aṅ e inrē, tö nup ṙô ngam līpöre nup tö ngaich nö vë-evkūö 
tö ngam rācha aṅ Yūtā:  
17Pò cha nö ṙāngen chu, ngaich föng tötahūsa nö i tahëng tēv pò cha nö hòṅ 
harunnyö tanānyö chu nö in nup la-en kuntī cha nö ṙòkhöre; lökten an ngam 
lanīnö chu nö hūlö kūö min nö i ngih chūökö, hö-ö an min nö nyangngö kūö.  
18Ip rācha pöri aṅ Yūtā, ap tamīnten yīö hatöntöre im Mā Tēv, ngö ṙô pöichö 
tö ò, Ngö ṙô An ngam Mā Tēv, ngam Tēv Israĕl: I inlahen nup ṙô nup ahang 
meh,  
19Pò meh ayālö ellōn, ngaich öm hayāichngöre i kūö ngam Mā Tēv, hē meh 
hang ök ṙô chu lā-al kūö ngih chūökö, lā-al kūö yip aṅ e inrē, hòṅ cha min nö 
pinngangkūö rinūtngövah inrē, ngaich inrē me-eṅ tikachngö inyut re, peuiny 
inrē öm i kūö chu; hang ṙô meh chin chū-ö inrē, ngö ṙô ngam Mā Tēv.  
20Lökten, yĕh meuk, hamūlten meh chin min in yik yöng meh, hamūli man 
min inrē el anūlö re im kumchikṙen, öt rēhĕn nup min mat meh nö meuk nup 
tötlöök kahëtö chu min i kui ngih chūökö. Ngaich cha-a nö kumtö ṙô nö hēk 
nö ik rācha.  

 2 Rācha 23 

Piyāingö Nuk Insātēv Ang Yôsiā 
(2 Kinṙöt 34.3-7,29-33) 

1Tīnhanga ngaich ök rācha ngaich cha-a nö hamūlten yik mā aṅ Yūtā nö in ò 
aṅ Yērusalem inrē.  

2Chuh el patī ngam Mā Tēv ngaich ök rācha, ṙòkhöre inrē yik tarik aṅ Yūtā 
ṙòkhöre inrē yik aṅ Yērusalem nö hol ò, yik kūönṙô pròfĕt, ṙòkhöre inrē tarik, 
hĕnghöre tökūönö tökiröng inrē: ngaich anga-aṅ nö ahangnyö nuk ṙô ngam 
lipöre kinlēḵngô nö el nang cha ngam tökôti nö el ngam patī ngam Mā Tēv.  
3Sökhaka ök rācha nö i kaha machööḵlö, ngaich i kūö ngam Mā Tēv nö 
kilēḵngôre, nö tömrit ngam Mā Tēv, haköp nup chöngö ò inrē, nup tökô-en 
inrē töhameuktu, nup chöngö inrē töhameuktu, nup chöngö inrē tökūichiyö, 
nö keuheūttö ellōn re, keuheūttö nômö re, nö haköpngö nup ṙô ngam 
kinlēḵngô nuk tökūichiyö nö i mat ngih līpöre: ṙòkhöre ngaich yik tarik nö 
sökhaka nö im kinlēḵngô.  
4Ngaich ök rācha nö tölṙô Hilkayā ök mākūö kūönṙô, tö yik kūönṙô inrē yik 
ṙanët mitöökö, tö yik yōm kūö inkūp nö kēnyö chūökṙen nö ṙā-ang el ngam 
Töhet chūök ngam Mā Tēv, nuk tövī-i nö chūökṙen Pēal, chūökṙen Asēra, 
chūökṙen nup el halīöngö inrē töpōyen: föngngö u ngaich anga-aṅ nö lā-uk 
Yērusalem el nup kahôyö Kitrōn, ngaich kēngö nup tisum u nö i Pētĕl. 
5Ngaich anga-aṅ nö ṙāngen yik kūönṙô vame-eṅkūö insātēv, yik vahīlö yik 
rācha aṅ Yūtā nö föng tötahūsa nö i nup tömaṙô-òl chūök i nup elpanam i 
Yūtā, i nup chūökö inrē tö vinngö nö i Yērusalem; cha-a inrē yip famög 
tötahūsa nö in Pē-al, im tavūöi, im chingëṅt, i nup tönët sīön minkahngö, i 
nup el halīöngö inrē töpōyen.  
6Ngaich anga-aṅ inrē nö kēnyö ök Asērā nö ṙā-ang el ngam patī ngam Mā 
Tēv, nö lā-uk Yērusalem, ip kun töhëm mak Kitrōn, ngaich föngngen u nö ip 
kun töhëm mak Kitrōn, ngaich sōngan nö pihīöyi, ngaich tūingö nuk 
töpahīöya nö i kui anūlö töng tarīka.  
7Ngaich anga-aṅ nö tiṙölngö nuk patī yik chamô-òṅ kōiny, nuk el ngam patī 
ngam Mā Tēv, i chūök yik kikānö nö kupāti hilā ranangngö kūö Asērā.  
8Kēnyö yik kūönṙô anga-aṅ nö ṙā-ang nuk elpanam Yūtā, ngaich hachōich 
ngö nuk tömarô-òl chūök i chūök yik kūönṙô nö föng tötahūsa, löktökūö Kīpā 
söl Pīrsipa; tiṙōlngö nuk tömarô-òl chūök anga-aṅ i nup inkūp nuk ik inkūp 

lökhöt Yôsuā ök mahayöng ngam elpanam, nuk lātavē tarik nö im inkūp 
ngam elpanam.  
9Hö-ö pöri yik kūönṙô nuk lamātulöng chūökö nö yihtöre nö im tahāklö ngam 
Mā Tēv i Yērusalem, höng nyā rôti pöri cha-a töt aföhlöng nö in yik holre.  
10Chōichngen Tôfĕt, anga-aṅ inrē nö el ök el-achāṙö yik kūön Hinôm pòn sōtö 
tarik nö vīten kūön re tö kikōnyö hēk kikānö nö tūön kūö tameūyö nö chuh 
in Mōlek.  
11Kēngö nuk kōra inrē anga-aṅ nuk tī yik rācha aṅ Yūtā kinë-eṅkūö ngam 
tavūöi, i lökhöt im patī ngam Mā Tēv, ranghö öp urôhò Nātanmelem öp yōm 
urôhò, i manā-angkūö; föngngö nuk inröl ngam tavūöi anga-aṅ nö i kūö 
tameūyö.  
12Nup tahāklö inrē nup mī-i kui ök lātulöng urôhò Ahas, nuk vahīlö yik rācha 
aṅ Yūtā, nuk tahāklö inrē vahīlö Manasē el nuk tönët elmilūkö ngam patī 
ngam Mā Tēv, tötiṙōli tö ngam rācha kiṙöpi anū-ö nö ṙā-ang umuh, ngaich 
tūyi nup pitung nö el öp kun töhëm mak Kitrōn.  
13Tö nuk tömarô-òl chūök lakūö Yērusalem inrē, nuk lāhāmö ngam rung nö 
tiṙōli, nuk vahīlö Sòlòmön rācha aṅ Israĕl nö mānlö chūök Astôret öp sin-
òkkūö aṅ Sītōn, chūök Kimòs inrē ap sin-òkkūö aṅ Mô-āp, chūök Milkōm inrē 
ök sin-òkkūö aṅ in yik kūön Amön, töhachōchiyö tök rācha.  
14Likölngö nuk insā inrē anga-aṅ nö pinyënyi, ngaich kūölngen Asērim, 
ngaich hatööḵöl nuk chūöktit tö tangëḵ tarik.  
15Hēk inrē ap tahāklö i Pētĕl, tö ök lātulöng chūök vahīlö Yērōpoām ök 
kikōnyö kūön Nēpòt, ök vamīten Israĕl nö köölö fālen, angū-ö inrē tahāklö 
tök latūlöng chūök inrē tö tiṙōli tö ò; föngngö nuk lātulöng chūök anga-aṅ 
inrē sōngen u ngaich nö pihīöyö, föngngen Asērā inrē.  
16Ngaich hē Yôsiā nö havöökūöre ngaich meuk nup chūök lināpngö kupah 
anga-aṅ in ök rung; tīnhanga ngaich anga-aṅ, ngaich kē nup tangëḵ el anūlö, 
föngngö u ngaich nö el ök tahāklö, ngaich hachōichngö e, sā ök ṙô ngam Mā 
Tēv ök ahangnyö ök tarik ngam Mā Tēv, ök ma-ahangnyö në.  

17Ngaich ngö ṙô anga-aṅ, Inköpkölōn yòh öng ngam maheuṅt chu? Ngaich vë-
eny nang ò yik tarik aṅ ngam elpanam, Anūlö ök tarik ngam Tēv an, ök 
yamih nö ṙā-ang Yūtā nö ahangnyö në tī meh lā-alkūö ngam tahāklö Pētĕl.  
18Ngaich ngö ṙô anga-aṅ, Hökngen ò; un tarīkuvö kamëngö nuk tangëḵ ò. 
Lökten cha nö hökngen nup tangëḵ ò, nö holtöṙah nuk tangëḵ ök pròfĕt 
yamih nö ṙā-ang Samarīa.  
19Kē-ĕyö inrē tö Yôsiā nuk patī i nuk lātulöng chūök i Samariā in nuk 
elpanam, nuk vahīlö yik rācha Israĕl nö harunnyö lanīnö ngam Mā Tēv, 
ngaich anga-aṅ nö sā tī vē tö u nö ṙòkhöre nuk i Pētĕl.  
20Fëlngö yik kūönṙô anga-aṅ nö ṙòkhöre nö el nuk tahāklö yik yōm nuk 
lātulöng chūök, ngaich föngngö nuk tangëḵ yik tarik anga-aṅ nö ël u; 
havāntöre ngaich anga-aṅ nö i Yērusalem.  

Kēten Ngam Nyinā-aṅ Chinööngö Ang Yôsīa 
(2 Kinṙöt 35.1-19) 

21Ngaich ök rācha nö ngö ṙô, Haköpkö ngam pāska ngam Mā Tēv ngam Tēv 
yīö, sā kinūichngö e nö i mat ngih līpöre kinlēḵngô.  
22Öt töngatī-ivö pāska töhaköpkaṙen löktökūö nuk sakāmö yik ma-akah fālen 
mahayöngö Israĕl, öt rēhĕn i rô-òtö nuk sakāmö yik rācha aṅ Israĕl, öt rēhĕn 
in nuk sakāmö yik rācha aṅ Yūtā;  
23Höng ik hinëvhör sīön samyeūheu ök rācha Yôsiā ngih pāska nö 
haköpkaṙen nö im Mā Tēv nö i Yērusalem.  

Tö Halööktitvö Tö Yòsīa 

24Hēk cha-a inrē yik mameuk ma-alaha yik tömilūönö inrē, tö nup tëraf, tö 
insātēv, ṙòkhöre inrē nup sin-òkkūö tömeūkö, nö im panam Yūtā, Yērusalem 
inrē, kavāliyö anū-ö tö Yôsiā, pò ò nö hòṅ haköpngö nup ṙô ngam Chöngö 
nup tökūichiyö nö i mat ngam līpöre ngam kanôtökūö ap kūönṙô Hilkāya nö 
el ngam patī ngam Mā Tēv.  
25Öt lamā urēhĕvkūö anga-aṅ tö rācha tö tösā ò, öp mahavöötökūöre nö i 
ngam Mā Tēv nö keuheūttö ellōn re, keuheūttö nômö re, keuheūttö kumlēḵ re 

inrē, asā nup chöngö Môsös inrē nö ṙòkhöre; öt rēhĕn nö lā-unôich ò 
chamôhòlre nö tösā ò.  
26Hö-ö pöri ngam Mā Tēv nö havööngökūöre tö ngam tökalēḵ tökiröng lanīnö 
ò, ngam töhūlö kūö lanīnö ò nö lā-alkūö Yūtā, kūö nuk inrunnyö lanīnö ò nö 
ṙòkhöre tö Manasē nö harunnyö lanīnö ò tö u.  
27Ngö ṙô ngaich ngam Mā Tēv, Hòṅ kēngen Yūtā chin inrē nö ṙā-ang i kūö 
chu, sātī chu ngaich kēngen Israĕl, kavalngö ngih chin min elpanam ngih 
katöllö chu, ngih Yērusalem, ngam patī inrē ṙô chu öich ngö, In e ap min 
minë-nyö chu.  

Keuheūtö Sakāmö Yôsiā Nö Hayöng 
(2 Kinṙöt 35.20—36.1) 

28Nup la-en Yôsīa, ṙòkhöre nup tī ò inrē, röh nup nö kūichiyö nö i mat Līpöre 
Kinṙötngö yik Rācha aṅ Yūtā?  
29I nuk sakāmö ò ang Fërō Nēkō ök rācha aṅ Aikup nö chuh ip töhël Yūfratīs 
nö lā-al ök rācha aṅ Asīriā: kiröönngöre ngaich Yôsīa nö lā-al ò: kapahatī 
ngaich anga-aṅ tö ò nö i Mekītō, hē ò nö meukkūö ò.  
30Ngaich pöri yik tarik ò nö kumten ò nö kapah nö el inröl nö ṙā-ang Mekītō, 
ngaich kēten ò nö i Yērusalem, lāpngen ò ngaich nö i kui kupah ò. Ngaich yik 
tarik ngam panam nö kē-ĕ Yēhō-āhas ök kikōnyö kūön Yôsīa, ngaich hacham 
kui ò, vīlen ò ngaich nö rācha nö ṙënngen ök yöng re.  

Rācha Yūtā Ang Yēhō-Ahas 
(2 Kinṙöt 36.2-4) 

31Nët anāi lūöi samyeūheu ṙēti ang Yēhō-āhas hē ranulten ò nö hayöng, 
ngaich lūöi chumngëṅtö anga-aṅ nö hayöng nö i Yērusalem: Hamutal 
minënyi ök yöng ò kikānö kūön Yarimiā aṅ Lipnā.  
32Ngaich anga-aṅ nö la-evṙen tö tötlöök nö i kūö ngam Mā Tēv, sā nuk la-en 
yik yöng ò tö ngaich. 
33Ngaich ang Fërō Nēkō nö nyëkngen ò nö i Riplah ip panam Hamat, pòn 
sōten ò nö hayöng nö i Yērusalem: ngaich vīten ngam panam nö kētö masūl 
hēngòng kinlaha ru pīö, hĕng kinlaha humlum,  

34Ngaich ang Fërō Nēkō nö vīlen Ēliākim ök kikōnyö kūön Yôsīa ök yöng ò, 
ngaich haṙīngö minë-eny ò nö Yēhōyakim: kēngen Yērōāhas pöri anga-aṅ; yih 
anga-aṅ ngaich nö i Aikup, ngaich kapah nö umuh,  

Rācha Yūtā Ang Yēhōyākim 
(2 Kinṙöt 36.5-8) 

35Ngaich ang Yēhōyakim nö kētö pupīö, humlum inrē nö in Fërō; ngaich pöri 
anga-aṅ nö kētö nuk rupīö nö i ṙāī taṙeūḵ nö chöngö Fërō, hateung tīre anga-
aṅ nö yik tarik aṅ ngam panam nö kē rupīö humlum inrē, sātī ngòh töhĕng 
tak tī anga-aṅ nö kē ṙāi kūö taṙeūḵ, nö kahëtö ò nö in Fërō.  
36Nët anāi taneui samyeūheu ṙēti ang Yēhōyakim hē ranulten ò nö hayöng; 
kahuk sīön samyeūheu anga-aṅ nö hayöng nö i Yērusalem: Sepītah minënyi 
ök yöng ò kikānö kūön Petayā aṅ Rumah.  
37Ngaich anga-aṅ nö la-evṙen tö tötlöök nö i kūö ngam Mā Tēv sā tī yik yöng 
re nö ngaich.  

2 Rācha 24 

1I nuk sakāsmö ò ang Nēpūketnēsör nö yih ök rācha aṅ Pēpilön, ngaich 
Yēhōyakim nö lūöi samyeūheu nö tarik ò: havööngökūöre ngaich anga-aṅ nö 
lā-alkūö ò nö ahôngen ò.  
2Ngaich ngam Mā Tēv, nö tīntö lā-al ò tö yik kumyung aṅ Kāltī, aṅ Sīriā inrē, 
aṅ Mô-ap inrē aṅ in yik kūön Amön inrē, tīntu cha-a nö lā-al Yūtā nö ahatngö 
e, sā ngam ṙô ngam Mā Tēv, ngam ṙô ò nö löktö eltī yik tarik ò pròfĕt.  
3Kô-en angū-ö nö yih nö i kui Yūtā i chöngö ngam Mā Tēv, nö kēngen cha nö 
ṙā-ang i kūö ò, kūö nuk tökööl Manasē, asā nup töngaichngen tī ò;  
4Ane inrē kūö kintaknyö mahām töt akahaṙa; pò ò nö hatööḵlen Yērusalem tö 
mahām töt akahaṙa: ngaich ngam Mā Tēv nö öt hòṅ aṙē-ĕl.  
5Nuk la-en Yēhōyakim, nuk tī ò inrē töngaichngen, röh nuk nö kūichi nö i 
mat Līpöre Kinṙötngö yik Rācha aṅ Yūtā?  
6Haṙòh ngaich Yēhōyakim nö in yik yöngre: ngaich Yēhōiyāchin ök kikōnyö 
kūön ò nö hayöng nö ṙënngen ò.  

7Ngaich ök rācha aṅ Aikup nö öt yih nö hēk nö ṙā-ang ip panamre: pò ök 
rācha aṅ Pĕpilön nö keuheūtlöre tī tö nuk panam ök rācha aṅ Aikup nö kē-ĕ 
u, löktökūö ök Kun Töhëm Mak i Aikup söl ip tahël Yūfratīs.  

Rācha Yūtā Ang Yehōiyachin 
(2 Kinṙöt 36.9-10) 

8Hëvhöre sīön samyeūheu ṙēti ang Yēhōiyachin hē ranulten ò nö hayöng; lūöi 
chumngëṅtö anga-aṅ nö hayöng nö i Yērusalem: Nēhusta minënyi ök yöng ò 
kikānö kūön Ēlnātan aṅ Yērusalem.  
9Ngaich la-evṙen anga-aṅ tö tötlöök nö i kūö ngam Mā Tēv sā nuk la-en ök 
yöng ò nö ngaich.  
10Hē e yik tarik Nēpūketnēsör ök rācha aṅ Pĕpilön nö yih nö i Yērusalem, 
havīlöngö ngam elpanam.  
11Yih ngaich ang Nēpūketnēsör ök rācha aṅ Pĕpilön nö im elpanam, hē yik 
tarik ò nö ṙònghöichṙen nö havīlen e; 
12Ngaich Yēhōiyāchin ök rācha aṅ Yūtā nö kunyī-inyre nö ik rācha aṅ 
Pĕpilön, anga-aṅ tök yöng ò kikānö, tö yik tarik ò, tö yik kūön rācha tö yik 
kumkantöre inrē: hē ò nö hëvhöre samyeūheu nö hayöng, ök rācha aṅ 
Pĕpilön nö kē an.  
13Ngaich anga-aṅ nö ṙā-ang umuh nö kēngö nuk töpōi ṙāi chehen aṅ ngam 
patī ngam Mā Tēv, nuk töpōi ṙāi chehen inrē aṅ el patī ök rācha, rökö nö 
pinyënyi nuk humlum chūökṙen nuk vahī Sòlòmön rācha aṅ Israĕl nö el patī 
ngam Mā Tēv, sā ṙô ngam Mā Tēv nö ngaich.  
14Kē-ĕyö tö ò inrē nö ṙòkhöre yik aṅ Yērusalem, ṙòkhöre kūön rācha, ṙòkhöre 
inrē tö-eūnyu kumlēḵ tarik, söm köṅny yik tökē-ĕ nö hakövö, ṙòkhöre 
töhuveū-en kuntī tarik nö la-evṙen tö yik ramöm vët; öt hĕngtit tak tö ngöh, 
höng yik tö kô-òngrit nö yāich tarik aṅ ngam panam.  
15Kē-ĕyö inrē Yēhōiyachin tö ò nö i Pĕpilön; ök yöng ök rācha inrē kikānö, tö 
yik pīhö ök rācha, tö yik kumkantöre, tö yik tökalēḵ tarik inrē aṅ ngam 
panam, kē-ĕyö tö ò nö ṙā-ang Yērusalem nö hakövö nö i Pĕpilön.  

16Ṙòkhöre inrē yik tökalēḵ tarik, sat köṅny, yik töhuveū-en kuntī tarik inrē nö 
la-evṙen tö yik ramöm vët hĕng köṅny, ṙòkhöre cha-a nö tökalēḵ töhuveū-en 
inrē nö kiyung, cha-a tö kē-ĕyö tök rācha aṅ Pĕpilön nö hakövö nö i Pĕpilön.  
17Ngaich ök rācha aṅ Pĕpilön nö vīlen Matanayā ök kahëm ök yöng ò nö 
rācha nö ṙënngen ò ngaich haṙīngö minënyö ò nö Sētikiā.  

Rācha Yūtā Ang Sētikiā 
(2 Kinṙöt 36.11-12; Yer 52.1-3a) 

18Nët anāi kahuk samyeūheu ṙēti ang Sētikiā hē ranulten ò nö hayöng; kahuk 
sīön samyeūheu anga-aṅ nö hayöng nö i Yērusalem: Hamutal minënyi ök 
yöng ò kikānö kūön Yeremiā aṅ Lipna.  
19Ngaich anga-aṅ nö la-evṙen tö tölöök nö i kūö ngam Mā Tēv, sā nuk tī 
Yēhōiyakim nö ngaich. 
20Teungtökūö angū-ö nö ngaich tö kūö lanīnö ngam Mā Tēv nö i Yērusalem i 
Yūtā inrē, hanöng saha tī ò nö kavalngen cha nö ṙā-ang i kūö ò. Ngaich ang 
Sētikīa nö ahôngö chöngö nö lā-al rācha aṅ Pĕpilön.  

 2 Rācha 25 

Tinrölngö Yeruselem 
(2 Kinṙöt 36.13-21; Yer 52.3b-11) 

1Ngaich ngö inlahen angū-ö im minchūötöre samyeūheu ò nö hayöng, im 
sinöm chumngëṅtö, im sinöm sumkam ngam chingëṅt, ang Nēpuketnēsör nö 
yih ök rācha aṅ Pĕpilön, ṙòkhöre yik kumyung nö in ò, lā-al Yērusalem, 
ngaich iyöngtöre nö lā-al e; havīlö e cha-a nö vīlö chūök kumyung nö lā-al e.  
2Im kinhuksīön samyeūheu ök rācha Sētikiā ngam elpanam nö havīlöngö.  
3Im minchūötöre sumkam ngam finënö chingëṅt ök inyāichö nö kalēḵ nö im 
elpanam, lökten yik tarik aṅ ngam panam nö öt nyā-aṅvkūö. 
4Alongköṅny kaha ngaich ngam elpanam, ṙòkhöre yik tarik kumyung nö 
falngöre tö hatööm nö löknyö ik inkup ihôi nuk tönët ihong kinlēḵngô, nuk 
töröhta nö ik panô-òṅ ök rācha: (vinngö yik aṅ Kāltī nö lā-al ngam elpanam:) 
ngaich ök rācha nö kiröönngöre nö löknyö öp talöökö Arapā. 

5Ngaich pöri yik kumyung aṅ Kāltī nö lūḵlörit ök rācha, kô-òl ngaich nö in ò i 
nup töṙā-akūö panam Yērikō: ṙòkhöre yik kumyung nö parāti tö ò (ṙāngen ò).  
6Kēḵ ök rācha ngaich cha-a, ngaich kēten ò nö ik rācha aṅ Pĕpilön nö i 
Riplah; ngaich kahòkken ò cha-a.  
7I kūö Sētikiā yik kikōnyö kūön ò nö fëli tö cha, pīôknyu nuk mat Sētikiā 
inrē, halöki ngaich inrē anga-aṅ tö sayōk, ngaich kē-ĕyö nö i Pĕpilön.  

Tiṙōli Ök Töhet chūök 
(Yer 52.12-23) 

8Im tinneui chumngëṅtö im sinat sumkam ngam chingëṅt, ngam minchūötör 
sīön samyeūheu ök rācha Nēpusaratan nö i Yērusalem ök yöngṙen amahati, 
tarik ök rācha aṅ Pĕpilön.  
9Ngaich anga-aṅ nö föngtökūö ök patī ngam Mā Tēv, töp patī ök rācha; 
ṙòkhöre inrē nuk patī i Yērusalem, föngtökūö nuk tökiröng patī anga-aṅ nö 
keuheūtngöre vah tī.  
10Ngaich yik kumyung aṅ Kāltī, yik hol ök yöngṙen amahati, nö tiṙōlngö nuk 
ihong kinlōnglö Yērusalem nö vinngö tī.  
11Ngaich yik chööḵṙen yik tarik töṙā-ayö nö im elpanam, cha-a inrē yik kamë-
engre, yik tökô-òng vah tö tī ök rācha aṅ Pĕpilön, yik chööḵṙen yik 
tömaṙôngö inrē, nö kē-ĕyö nö hakövö tö Nēpusaratan ök yöngṙen amahati.  
12Ngaich pöri ök yöngṙen amahati nö ṙātö yik yāich im panam nö tameūich 
vāin, vamī panô-òṅ inrē.  
13Ngaich nuk machööḵlö mās mī-ik patī ngam Mā Tēv, tö nuk inröön röön, tö 
nuk mās mai el patī ngam Mā Tēv, likūki anū-ö nö pinyënyi tö yik aṅ Kāltī 
ngaich kē-ĕyö nuk mās tö cha nö i Pĕpilön.  
14Ngaich nuk tanīöyö, tö nuk sanël tumlat innyangngö kūö tameūyö tö nuk 
sanël ṙòkhöre inrē nuk mās chūökṙen aṅtī cha nö meukṙen, kē-ĕyö anū-ö tö 
cha.  
15Nup chūök kūö tameūyö inrē, tö nuk chūök sanöichtī; nuk humlum, nuk 
rupīö, kē-ĕyö anū-ö tök yöngṙen amahati.  

16Nuk tönët machööḵlö, tök töhĕng mai, tö nuk inröön röön inrē nuk vahī 
Sòlòmön nö chehen ngam patī ngam Mā Tēv; nuk mās aṅ i në chūökṙen öt 
kanlahen lumngan tö ṙôken re.  
17Hëvhörsīön sumkôngö rôlòng ngòh töhĕng machööḵlö, i kui ò inrē öp 
kupung mās: lūöi sumkôngö rôlòng öp töhĕng kupung; holtö nup ṙòng anār 
nö vinngö nö sā inhāṅl nö i kui öp kupung, ṙòkhöre nö mās: ngaich sā u 
ngam innëtö machööḵlö nö sā mat inhāṅl mirun.  

Hakövö Yik Aṅ Yūtā Nö I Pēpilön 

18Ngaich ök yöngṙen amahati nö kē-ĕ Serāya ök mākūö kūönṙô, Safaniā inrē 
ök innët tak kūönṙô, tö yik tölūöi tak yōm kūö inkūp:  
19Ngaich anga-aṅ nö hĕng tak kahënyi tö kumkantöre nö ṙā-ang elpanam ök 
yöngṙen yik tarik kumyung; ngaich taneui tak tö cha yik mameuk kūö ök 
rācha, tökôti nö el panam: tök kamūich inrē, ök yöngṙen yik kumyung, ök 
mahamūl yik tarik ngam panam; tafūöl anāi yik aṅ i yik tarik ngam panam, 
yik tökôti nö elpanam.  
20Ngaich Nēpusaratan ök yöngṙen amahati nö kē-ĕ cha, ngaich kēten cha nö i 
Riplah in ök rācha aṅ Pĕpilön.  
21Fëlö cha ngaich ök rācha aṅ Pĕpilön kumpaha cha inrē nö i Riplah ip 
panam Hamat. Kē-ĕyö ngaich Yūtā nö ṙā-ang ip panam re nö hakövö.  

Vīlöngö Katalīa, Nö Hayöngö Yūtā 
(Yer 40.7-9; 41.1-3) 

22Vīlöng pöri Katālayā ök kikōnyö kūön Ahikam, ök kikōnyö kūön Safān, nö 
mahayöng yik tarik töṙā-ayö tö Nēpuketnēsör ök rācha aṅ Pĕpilön. 
23Ngaich hē yik yönṙen kumyung, cha-a inrē yik tarik cha, nö hang ök rācha 
aṅ Pĕpilön nö vīlen Katālayā nö mahayöng, yihtöre cha-a ngaich nö in 
Katālayā nö i Mispa, ang Ismael inrē ök kikōnyö kūön Nētaniya, Yôhanan 
inrē ök kikōnyö kūön Kariā, Sarāiyā inrē ök kikōnyö kūön Tanhumet aṅ 
Nëtōfā, Ya-asaniā inrē ök kikōnyö kūön Mē-akat, cha-a tö yik tarik cha inrē. 

24Ngaich chūöku ṙô ang Katālayā tö cha tö yik tarik cha inrē, ngö ṙô tö cha, 
Ui pa-ekūö öi kūö re tarik vē aṅ Kāltī: iyöng im panam yin, kūönkūö ngam 
rācha aṅ Pĕpilön, hòṅ e min nö lanööken nö in yīö.  
25Ngö inlahen pöri angū-ö nö ngaich im sinātö chingëṅt, tö Ismael ök kikōnyö 
kūön Nētaniyā, ök kikōnyö kūön Ēlīsamā, mak-alaha rācha, nö yih, söm tak 
tarik hol inrē, ngaich fëlngen Katālyā, kapah ngaich anga-aṅ yik Yahūti inrē 
tö yik aṅ Kāltī, yik mī-in ò nö i Mispā.  
26Ṙòkhöre inrē yik tarik, hĕnghöre tökūöṅnö tökiröng inrē, tö yik yöngṙen 
kumyung inrē, nö chōholre, ngaich yih nö i Aikup: pò cha nö pa-ekūö tö yik 
aṅ Kāltī.  

Ṙānyu Yēhōyāchin 
(Yer 52.31-34) 

27Ngaich ngö inlahen angū-ö im tölūöi anāi sat samyeūheu Yēhōiyachin rācha 
aṅ Yūtā nö hakövö, im in nëtsīön chumngëṅtö, im tönët anāi sat sakāmö 
ngam chingëṅt, ang Ēvilmërōtak rācha aṅ Pĕpīlön, ik samyeūheu ranulten ò 
nö hayöng, anga-aṅ nö hachohlö kui Yēhōiyachin ök rācha aṅ Yūtā nö ṙā-ang 
el kinlōngö;  
28Ngaich anga-aṅ nö aheūkölōn ṙô nö vë-ekūö ò, ngaich ṙātö kantēra ò nö 
lātulöng tö kantēra yik rācha mī-in ò i Pĕpilön. 
29Haṙī-iyö ngaich tö ò nuk inyut ò nö el kinlōngö, i kūö ò ngaich anga-aṅ nö 
iṙūöhen nö nyā-aṅvkūö i rô-òtö nuk sakāmö ò.  
30Nuk mineukṙen ò, iṙūöhen mineūken anga-aṅ tö ök rācha, kaheuk sakāmö 
nö hēngö minchööḵö, hanöng saha kinpaha ò.  

1 Kinṙötngö 

1 Kinṙötngö 1 

Löktökūö īn Ātöm söl in Apraham 
(Ran 5.1-32; 10.1-32; 11.10-26) 

1Atöm, Set, Enòs;  
2Kēnan, Mahalalēl, Yāret;  
3Enòk, Metūselā, Lamek; 
4Nō-a, Sem, Hem, Yāfet inrē.  
5Kikōnyö kūön Yāfet: Kōmer, Makòk, Matai, Yāvan, Tupòl, Mēsĕk, Tīras inrē.  
6Kikōnyö kūön Kōmer: Askinas Rifat, Tōkarmah inrē.  
7Kikōnyö kūön Yavān: Illaisa, Tarsis, Kittim, Rōtanim inrē.  
8Kikōnyö kūön Hem: Kus, Aikup, Pöt, Kanā-an inrē.  
9Kikōnyö kūön Kus; Sepa, Havīlā, Sapta, Rēamā, Saptikā inrē, Kīkōnyö kūön 
Rē-amā: Sīpā Tētān inrē.  
10Kus ök kikōnyö yöng Nimròt; höng rĕhtenre anga-aṅ nö tökalēḵ nö i kūö 
ngam tumlat.  
11Kikōnyö ök Aikup nö yöng Lūtim, Anāmin, Lēhapim, Naftuhim. 
12Patrusim, Kasluhim (Ṙeūngörit aṅ Filistain), Kaftorim inrē.  
13Kanā-an ök kikōnyö yöng Sītön lanòh kūön ò, Het inrē,  
14Yik aṅ Yapus, Amôr, Kirkēs 
15Hīva, Arkā, Sin,  
16Arvet, Simar, Hamat inrē.  
17Kikōnyö kūön Sem: Ēlam, Asör, Arpaksāt, Lut, Arām, Us, Hul, Kētör, Mēsek 
inrē.  
18Arpaksāt ök kikōnyö yöng Sēlā; Sēlā inrē ök kikōnyö yöng Ēpar.  

19Nët tak nak kikōnyö kūön Ēpar: Pēlek minënyi ök hĕng tak Pòn hē nup 
sakāmö ò ngam tumlat nö kāchö, Yòktan minënyi ök kahëm ò inrē. 
20Yöng Almòtat ök Yòktan, Sēlaf, Hasarmavet, Yēra,  
21Hatōram, Yusal, Tikla,  
22Ēpāl, Apimael, Sipā inrē,  
23Ôfir, Havīla, Yōpap inrē; ṙòkhöre yin vē nö kikōnyö kūön Yòktan.  
24Sem. Arpaksāt, Sēlā 
25Ēpar, Pēlek, Rū 
26Sēruk, Nāhōr, Tīöra;  
27Aprām, nö ngö Aprahām.  

Mīkūönö Ismā-ĕl 
(Ran 25.12-16) 

28Kikōnyö kūön Aprahām: Isak, Isma-el inrē.  
29Vē yin lökngörit cha: lanòh kūön Isma-el Nepayòt; Kētar, Atpīl, Mipsam 
inrē,  
30Misma, Tumah, Massā, Hatat, Tëma inrē,  
31Yetur, Nafis, Këtēma. Cha-a yin vē kikōnyö kūön Ismael.  
32Vē yin kikōnyö kūön Ketura ök töng töl nö pīhö Aprahām: Chöknyen 
Simran anga-aṅ, Yòksan, Metan, Mitian, Ispāk, Su-ā inrē. Kikōnyö kūön 
Yòksan: Sīpa, Tētan inrē.  
33Kikōnyö kūön Mitian: Ēfah, Ēfer, Hanòk, Apita, Ĕlta-a inrē. Ṙòkhöre yin vē 
nö lamökngö rit Ketura.  

Mikūönö Īsô 
(Ran 36.1-19) 

34Aprahām ök kikōnyö yöng Isak. Kikōnyö kūön Isak; Isô, Israĕl inrē. 
35Kikōnyö kūön Isô; Ēlifas, Rūel, Yies, Yalām, Kōra inrē.  
36Kikōnyö kūön Ēlifas: Tēman, Omar, Sĕfī, Katam, Kēnas, Timnā, Amelek 
inrē.  

37Kikōnyö kūön Rūel: Nahat, Sēra, Sāma, Misa inrē.  
Aṅkūö Ngam Panam Ītöm 

(Ran 36.20-30) 

38Kikōnyö kūön Sēir: Lōtān, Sòpal, Sīpīön, Ana, Tisòn, Ēser, Tisān inrē. 
39Kikōnyö kūön Lōtān: Hōri, Hēman inrē; kanānö Lōtān ök Timna. 
40Kikōnyö kūön Sòpal: Alvan, Manahat, Ēpāl, Sĕfi, Onam inrē. Kikōnyö kūön 
Sīpīön: Ayā, Ana inrē.  
41Kikōnyö kūön Anā: Tisòn. Kikōnyö kūön Tisòn: Hamtan, Ĕpòn, Itaram, 
Kiran inrē.  
42Kikōnyö kūön Ēser: Pilhan, Sēavan, Yēkan inrē. Kikōnyö kūön Tisòn: Us, 
Arān inrē.  

Yik Rācha I Ītöm 

43Cha-a yin vē rācha mahayöng im panam Itöm urēhĕkūö rācha nö hayöng nö 
i Israĕl: Pēlā, ök kikōnyö kūön Pīōr, tö minënyuvö el panam tö Tinhapah.  
44Hē Pēlā nö kapah, Yôpāp ngaich öp kikōnyö kūön Sēra aṅ Pòsrā ṙënngen ò 
nö hayöng.  
45Hē Yôpāp nö kapah, Husam ngaich ṙënngen ò nö hayöng ök aṅ ök panam 
Tēman.  
46Hē Husam nö kapah, Hatat ök kikōnyö kūön Pētat, ök tö mihôiṅ tö aṅ Mitiā 
ip panam Mô-ap, hayöng nö ṙënngen ò; Avit öp minënyö ök elpanam ò.  
47Hē Hatat, nö kapah, ṙënngen ò ngaich nö hayöng ang Samlah ök aṅ 
Masreka.  
48Hē Samlah nö kapah, ṙënngen ò ngaich nö hayöng ang Sāul aṅ Rēhopot i 
kui öp tahël Yūfratis, 
49Hē Sāul nö kapah, ṙënngen ò ngaich nö hayöng ang Pēalhanan ök kikōnyö 
kūön Akpōr.  

50Hē Pēalhanan nö kapah, ṙënngen ò ngaich ang Hatat nö hayöng; Pau ök 
minënyö ök elpanam ò, Mehetapel minënyi ök pīhö ò kūön Matret, ök kikānö 
kūön Mesahap.  
51Kapah ngaich Hatat. Vē yin yöngkūö aṅ Itöm: timnā, Aliyā, Yetet,  
52Oholīpmā, Elah Pinòn, 
53Kēnas, Tēman, Mipsar,  
54Mektiĕl, Irā inrē; cha-a yin vē yöngkūö aṅ Itöm.  

 1 Kinṙötngö 2 

Mikūönö Yūtā 

1Vē yin kikōnyö kūön Israĕl: Rūpön, Sīmōn, Lēvī, Yūtā, Isakār, Sepulön, 
2Tën, Yôsĕf, Pennyamin, Naftalī, Kāt, Asēr inrē.  
3Kikōnyö kūön Yūtā: Er, Ōnan, Sĕla inrē: cha-a vē tölūöi tak kayôḵnyö Patsūa 
ök aṅ Kanā-aṅ nö kūön ò. Ök lanòh kūön Yūtā, ang Er tötlöök nö ikūö ngam 
Mā Tēv, fëliyö ngaich anga-aṅ tö ò.  
4Ök kankūön ò inrē Tēmār nö kayôḵnyen Pīres, Sērah inrē nö in ò, Taneui tak 
yik kikōnyö kūön Yūtā nö ṙòkhöre.  
5Kikōnyö kūön Pīres: Hesròn, Hamul inrē.  
6Kikōnyö Sērah; Simrī, Ētan, Hēman, Kalkòl Tāra inrē, ṙòkhöre nö taneui tak.  
7Kikōnyö kūön Karmī: Akār, mahakihten Israĕl, ök tököölö fālen nö ik chehen 
tökētu;  
8Asariā ök kikōnyö kūön Ētan.  
9Vē kikōnyö kūön Hesròn, tö kayôḵnyu nö kūön ò: Yērahmīl, Rām, Kelūpai 
inrē.  

Mupākö Rācha Tāvit 

10Rām ök kikōnyö yöng Aminātap, ngaich ang Aminātap nö kikōnyö nö yöng 
Nāsön, ök mākūö yik kikōnyö kūön Yūtā.  
11Nāsön ök kikōnyö yöng Salmā, Salmā yöng Pōas,  

12Pōas yöng Opĕt, Opĕt yöng Yēsī.  
13Yēsī kikōnyö yöng Ēliāp ök lanòh kūön ò, Apīnātap innëtö, Simeā linūöyö,  
14Netanĕl finënö, Rattai tinneūyö,  
15Osem tinfūölö, Tāvit sinātö;  
16Nā nan kanānö cha Sērūyā, Apikēl inrē. Kikōnyö kūön Sēruyā: Apīsai, Yôap, 
Asahĕl inrē, lūöi tak.  
17Kūönu Apikēl nö in Amāsa, aṅ Israĕl.  

Mikūönö Hēsròn 

18Kalĕp ök kikōnyö kūön Hesròn kūönu nö ik pīhö ò. Asupā, in Yeriòt inrē: vē 
yin kūön ò kikōnyö: Yēser, Sōpap, Artön inrē.  
19Hē Asupā nö kapah, pīhövö ngaich Kalĕp tö Efrat, ök kamyôḵnyen Hör nö 
kūön ò.  
20Hör ök kikōnyö yöng Urī, Urī inrē kikōnyö yöng Pësalel.  
21Unôich ang Hesròn nö chuh ik kikānö kūön Makīr ök kikōnyö yöng Kilīöt, 
ök pīhö ò hē ò nö ngaich nö tafūöl anāi samyeūheu ṙēti; Kayôḵnyu ngaich tö 
ò ang Sëkup nö kūön ò;  
22Sëkup kikōnyö yöng Yāir, ök tönët anāi lūöi elpanam nö ik panam Kilīöt.  
23Ngaich pöri Kēsör, Arām inrē nö kē-ĕ Havòtyair nö ṙā-ang in cha, Kēnat nup 
tuhēt e inrē, tafūöl anāi elpanam. Ṙòkhöre yin vē nö lamökngörit Makīr, ök 
kikōnyö yöng Kilīöt.  
24Unôichrit kinpaha Hesròn, chuh in Efratā ang Kalĕp ök pīhö ök yöng ò 
Hesròn, ngaich kūönu anga-aṅ nö in ò tö Asör, ök kikōnyö yöng Tēkoā.  

Mikūönö Yērahmil 

25Vē kikōnyö kūön Yērahmīl, ök lanòh Hesròn: Rām, lanòh ò, Pūna, Oren, 
Osem, Ahīyā inrē.  
26Tahëngö pīhö inrē Yērahmīl, ök tö minënyu tö Atārah; anga-aṅ ök kikōnyö 
yöng Ōnam.  

27Kikōnyö kūön Rām, ök lanòh Yērahmīl: Māas, Yamin, Ēkör inrē.  
28Kikōnyö kūön Ōnam inrē: Sammai, Yatā inrē. Kikōnyö kūön Sāmmai: 
Nātap, Apisör inrē.  
29Apihēl minënyö ök pīhö Apisör, kūönten Ahpan, Môlit inrē nö in ò.  
30Kikōnyö kūön Nātap: Sēlet, Appaim inrē; kapah Sēlet nöng öt kūönu.  
31Kikōnyö kūön Appaim: Isī. Kikōnyö kūön Isī: Sēsan. Kikōnyö kūön Sēsan: 
Ahlāi.  
32Kikōnyö kūön Yatā; ök kahëm Sāmmai: Yētör, Yônatan inrē; kapah Yētör 
nöng öt kūönu. 
33Kikōnyö kūön Yônatan: Pēlĕt, Sāsa inrē. Cha-a yin vē lamökngörit Yērahmīl.  
34Öt kūönu ök Sēsan tö kikōnyö höng kikānö; hĕng tak pöri ök in ò töhakövö 
aṅ Aikup, ök tö minënyu tö Yārha.  
35Lökten Sēsan nö kētök kūön re kikānö nö pīhö Yārha ök töhakövö tö ò; 
ngaich anga-aṅ nö kūönten Attai nö in ò.  
36Attai ök kikōnyö yöng Nātan ngaich Nātan nö yöng Sapāt. 
37Sapāt ök kikōnyö yöng Eflāi, yöng Opĕt inrē ang Eflāl.  
38Opĕt ök kikōnyö yöng Yēhū, Asariā kūön Yēhu inrē.  
39Asariā ök kikōnyö yöng Hēles, ngaich Hēles nö kūönten Eleāsa.  
40Eleāsa ök kikōnyö yöng Sismai, Sismai ök yöng Salum.  
41Salum ök kikōnyö yöng Yakamiā, Yakamiā inrē yöng Elissamā.  

Tahëng Mikūönö Kalëp 

42Kikōnyö kūön Kalĕp ök hol maneuk Yērahmīl: Merisā lanòh ò, ök kikōnyö 
yöng Sif. Kikōnyö kūön Merisā: Hepròn.  
43Kikōnyö kūön Hepròn: Kōra, Tapūā, Rēkem, Samā inrē.  
44Samā ök kikōnyö yöng Rāham, ök kikōnyö yöng Yorkēam, Rēkem ök 
kikōnyö yöng Samai inrē.  

45Kikōnyö kūön Samai: Māòn; Māòn inrē kikōnyö yöng Petsur.  
46Efā inrē, kūön ök töng töl pīhö Kalĕp, kūönten Haran, Môsā, Kases inrē; 
Haran ök kikōnyö yöng Kases.  
47Kikōnyö kūön Yatai: Rikem, Yôtam, Kessān, Pēlet, Efā, Sā-af inrē.  
48Mēaka töng töl pīhö Kalĕp, kūönten Sipör Tirhanā inrē.  
49Kūönten Sāaf inrē anga-aṅ, ök kikōnyö yöng Matmānah, Siva ök kikōnyö 
yöng Makpēnah yöng Kipiā inrē; Aksā ök kikōnyö kūön Kālĕp.  
50Cha-a yin vē lamökngörit in Kalĕp. Kikōnyö kūön Hör ök lanòh Efrāta: 
Sopal ök kikōnyö yöng Kiriātyēarim, 
51Salmā, ök kikōnyö yöng Petlihēm, Haref inrē kikōnyö yöng Petkatör. 
52Sopal ök kikōnyö yöng Kiryātyēarim nö kūönu tö tahëng kikōnyö; Harōe, 
ròngti yip Mënuhot.  
53Vē mupīhö Kiryatyēarim: vē Itrit, Put, Sumat, Misra inrē; ṙeū-eung in cha 
nö yih yik Sōrat, Estōl inrē.  
54Kikōnyö kūön Salmā: Petlihēm, Netōfat, Atròtpetyôap, ròngti inrē Manāhat, 
tö Sōr.  
55Vē mupīhö yik kamūich inrē mī-iyöng Yāpes: Tīrat, Simēāt, tö yip Sukāt. 
Cha-a yin aṅ Kēnāit yamih nö ṙeū-eung Hamat, ök kikōnyö yöng aṅ patī 
Rēkap.  

1 Kinṙötngö 3 

Kūön Rācha Tāvit 

1Vē yin kikōnyö kūön Tāvit tö kayôḵnyu nö i Hepròn, Amön ök lanòh, kūön 
Ahinōm ök aṅ Yesrīl; innëtö Taniĕl, kūön Apikēl ök aṅ Kārmel, 
2Linūöyö Apsalem, ök tö yöngu tö kikānö tö Mēakah, ök kikānö kūön Talmai, 
rācha aṅ Kēsör; ök finënö Atōnīya, ök tö yöngu tö kikānö tö Hakit; 
3Tinneūyö Sëfatiā, lök tö in Apital; tinfūölö Itrim, lök tö kūö ik pīhö ò Eklah;  

4Tafūöl tak yik kūön ò tö kayôḵnyu nö i Hepròn, i chūök ò nö hayöng nö sat 
samyeūheu tafūöl chumngëṅtö. Lūöi anāi lūöi samyeūheu anga-aṅ nö hayöng 
nö i Yērusalem.  
5Vē yin tö kayôḵnyu kūön ò nö i Yērusalem: Simë-ā, Sōpāp, Nātan, Sòlòmön 
inrē, fën tak löktökūö Patsuā, ök kikānö kūön Amīĕl;  
6Ngaich hēḵ Iphār, Elisamā Elīfēlet.  
7Nōka, Nēfek, Yafia,  
8Elisamā, Eliāta, Elifēlet inrē, machūötör tak.  
9Ṙòkhöre yin vē kikōnyö nö kūö Tāvit, nö holtö yik kikōnyö kūön yik töngtöl 
pīhö ò; Tēmār ök inrē kanānö cha.  

Mikūönö Rācha Sòlòmön 

10Lamökngörit Sòlòmön yin vē: Rēhōpoām, Apiyā, kikōnyö kūön ò, Asā 
kikōnyö kūön ò, Yēhōsafat, kikōnyö kūön ò.  
11Yôrām kikōnyö kūön ò, Ahasīyā kikōnyö kūön ò, Yôas kikōnyö kūön ò,  
12Amāsīyā kikōnyö kūön ò, Asarīyā kikōnyö kūön ò, Yōtam kikōnyö kūön ò,  
13Āhas kikōnyö kūön ò, Hēsīkiyā kikōnyö kūön Manasē kikōnyö kūön ò,  
14Amön kikōnyö kūön ò, Yōsiyā kikōnyö kūön ò.  
15Kikōnyö kūön Yôsiyā: Yôhanan lanòh innëtö Yēhōyakim, līnyūöyö Sētīkiyā, 
finënö Sālum.  
16Vē lamökngö rit Yēhōyakim: Yēhōnīa kikōnyö kūön ò, Sētīkiyā kikōnyö 
kūön ò,  

Mikūönö Yëhōyāchin 

17Vē kikōnyö kūön Yēkōnīa inrē, ök tö kē-ĕ: Asīr, Sīaltiĕl kikōnyö kūön ò, 
18Malkirām, Pĕttayā, Sēnāssar, Yēkamiā, Hōsamā, Netapiyā inrē: 
19Kikōnyö kūön Pĕttayā inrē: Serūpāpĕl, Simēi inrē; kikōnyö kūön Serūpāpĕl 
inrē: Mesūlam, Hananīā inrē, Selōmit ök kanānö cha;  
20Hasūpah, Ōhĕl, Pērekīyā, Hasātīyā inrē Yusaphēset inrē; taneui tak.  

21Kikōnyö kūön Hananiā: Pēlātīyā, Yēsayā inrē, kikōnyö kūön ò Rēfayā, 
kikōnyö kūön ò Arnan, kikōnyö kūön ò Opētiā, kikōnyö kūön ò Sikaniā.  
22Vē kikōnyö kūön Sikanīa: Simmāyā. Vē kikōnyö kūön Simmāyā: Hatus, Ikāl, 
Pariyā, Nēriyā, Sāfat inrē, tafūöl tak.  
23Vē kikōnyö kūön Nēriyā: Ēlīoniā, Hiskiyā, Asrikam inrē, lūöi tak.  
24Vē kikōnyö kūön Ēlioneniā: Hōtavēyā, Ēliāsip, Pēlayā, Akkup, Yôhānana, 
Tilayā, Ananī inrē, sat tak.  

 1 Kinṙötngö 4 

Mikūönö Yūtā 

1Kikōnyö kūön Yūtā: Pīrĕs, Hesròn, Kārmi, Hör Sōpal inrē.  
2Reayā, kikōnyö kūön Sōpal nö yöng Yāhat, Yāhat inrē yöng Ahūmai, Lāhat 
inrē. Chā-a yin vē mupīhö aṅ Sōrat.  
3Vē yin kikōnyö kūön Ētam: Yesrīl, Ismā, Itpās inrē; Hasselelpōni minënyi ök 
kanānö cha,  
4Penūĕl ök kikōnyö yöng Kētōr, Ēser inrē kikōnyö yöng Hūsah. Vē yin 
kikōnyö kūön Hör, lanòh Efratā, ök kikōnyö yöng Petlihem.  
5Assör, ök kikōnyö yöng Tekōa, nëtlö tö pīhöre, Hēlah, Nēārah inrē; 
6Kūönten tö Ahūsam, Hēför, Tēmeni, Hēāhastari inrē ang Nēarah. Vē yin 
kikōnyö kūön Nēarah.  
7Kikōnyö kūön Hēlah: Sēret, Ishār, Ētnan inrē.  
8Kôs ök kikōnyö yöng Anöp, Supēpah, tö yik mupīhö Aharhel ök kikōnyö 
kūön Hārum.  
9Tö mötlö ineū-euṅ ök Yapes tö yik holmaneuk ò; kaheuk minë-eny ò ök 
kikānö yöng ò Yapes, nö ngö ṙô, Kūö chu chök kayôḵnyen ò.  
10Havëkö ngam Tēv Israĕl ang Yapes, nö ngö ṙô, Ō hakôlò chu man öre 
ṙūönyö ṙôktī ngam kūöngö chu inrē, ngam kël meh inrē nöng in chu, ngaich 

më-eṅ inrē öre laklen chu i pinlāḵngen, hòṅ e nö öt chökhutī tö chu! Ngaich 
Ngam Tēv nö kētök havëkö ò.  

Minënyö yik tahëng mikūönö 

11Kēlup, ök holmameuk Sūhah, kikōnyö yöng Mēhir, ök kikōnyö yöng Ēstön.  
12Ēstön ök kikōnyö yöng Pĕtrāfa, Pasiā, Tēhīnah inrē, ök kikōnyö yöng 
Irnāhas. Cha-a yin tarik aṅ Rēkah.  
13Kikōnyö kūön Kēnas; Otniĕl, Sërāyā inrē; kikōnyö inrē kūön Otniĕl: Hatat, 
Mëōnotai inrē.  
14Mëōnotai ök kikōnyö yöng Ôfrah, Sërāya yöng Yôap kikōnyö yöng 
Kēharāsim, ngatī invëka pò cha nö tömilichngen vahīṙen nö tarik.  
15Kikōnyö kūön Kalĕp öp kikōnyö kūön Yĕfuneh: Irū, Ēlah, Nēam inrē; 
Kikōnyö inrē Kūön Ēlah: Kēnas.  
16Kikōnyö kūön Yehalëlel; Sif, Sifah, Tirīya, Asarĕl inrē.  
17Kikōnyö kūön Esrah: Yātör, Mëret, Ēfer, Yālòn inrē, Vē yin kikōnyö kūön 
Pītīyā, ök kikōnyö kūön Fërō, pīhö Mëret; pirūkö nyīö anga-aṅ ngaich 
kayôḵnyen Mirīöm, Sammai, Ispā inrē, ök kikōnyö yöng Estimōa.  
18Ngaich ök pīhö ò Yahūti nö kayôḵnyen Yēret ök kikōnyö yöng Kētōr, Hīpör 
ök kikōnyö yöng Sōko, Yēkūtīĕl inrē, ök kikōnyö yöng Sanoah.  
19Kikōnyö kūön ök pīhö Hotīyā, ök kanānö Nāham, nö kikōnyö yöng yik aṅ 
Kēilah yik aṅ Karmait, Estimōa inrē yik aṅ Mēakat.  
20Kikōnyö kūön Saimon; Amnön Rinnah, Penhanan, Tailòn inrē. Kikōnyö 
kūön Isī: Sōhet, Pensōhet inrē.  

Mikūönö Sīlah 

21Kikōnyö kūön Sīlah ök kikōnyö kūön Yūtā: Er, ök kikōnyö yöng Līkah, 
Lēatah ök kikōnyö yöng Marēsā, tö yik mupīhö aṅ patī yip vamī linen hilā aṅ 
i Petaspiā;  
22Yōkim inrē, tö yik tarik aṅ Kōsipā, Yôas, Sāraf inrē, yik mahayöng nö i Mô-
ap ngaich havan nö i Lēhem (Hötṙeh nun në kinṙötö nö ngaich).  

23Cha-a yin vē vamī tanīöyö umuh cha-a in ök rācha nö i la-en ò.  
Mikūönö Simōn 

24Kikōnyö kūön Simōn: Nemuĕl, Yamin, Yarip, Sērah, Sāul;  
25Sālum kūön ò kikōnyö, Mipsam kūön ò kikōnyö, Mismā kūön ò kikōnyö.  
26Kikōnyö kūön Mismā Hammuĕl kūön ò kikōnyö, Sakūr kūön ò kikōnyö, 
Sīmēi kūön ò kikōnyö.  
27Tafūöl sīön tak kikōnyö kūön Sīmēi tafūöl tak kikānö inrē; hö-ö pöri yik hol 
maneuk ò nö ṙōl tak kūön, öt rēhĕn yik mupīhö cha nö ṙūöhölre ṙôken nö sā 
yik tarik Yūtā.  
28I yöng Pīrsipā cha-a, Mōlātah, Hāsörūal,  
29Pilhah, Esem, Tōlet,  
30Petūel Hôrmā, Siklak,  
31Petmarkapōt, Hēsörsūsim, Pētpirei, Sēarēim inrē. Anū-ö nun në elpanam 
cha hē Tāvit nö hayöng.  
32Në nun tuhēt cha Ētam, Ain, Rimmön, Tōken, Asan inrē, taneui elpanam,  
33Hol re tö nup tuhēt cha nö ṙòkhöre nö havīlö nup elpanam nö tölngö Pēal. 
Anū-ö nun në elyöngö cha, ngaich cha-a nö haköpkö kinṙötö lökngörit cha.  
34Mesōpap, Yamlek, Yōsah ök kikōnyö kūön Amāsiā,  
35Yôĕl, Yēhū ök kikōnyö kūön Yôsipiā ök kikōnyö kūön Sērayā, ök kikōnyö 
kūön Asīĕl, 
36Eliōenai, Yēakōpah, Yesōhayā, Asayā, Atiĕl, Yēsimīĕl, Penayā,  
37Sīsa ök kikōnyö kūön Sīfi, kikōnyö kūön Allòn, kikōnyö kūön Yetayā, 
kikōnyö kūön Simrī, kikōnyö kūön Semayā.  
38Vē tö vënyu minë-eny, kūön rācha yin nö i mupīhö cha, ṙūölöre ṙôken nup 
patī yik yöng cha nö pōyen.  
39Kiröönngöre cha-a nö söl ip lökhöt i Kētör nö lā chuhöt taseū öp achāṙö nö 
chöh nya-aṅkūö nup pököre cha,  

40I chūök cha nö kôtökūö tö tökôlò, tölöök kiyôp, pōitī inrē öp panam, chēv, 
lām inrē; pò yik lā urĕh aṅ e nö aṅ Hem.  
41Vē yin, tökūichi minë-eny, yamih, hē nuk sakāmö Hēsikayā, rācha aṅ Yūtā, 
tumṙōlngö nuk rūkui cha tö yik Me-ūnim tökôti nö in e, ahatngen cha inrē söl 
ing töngamuh, ngaich iyöngtöre nö i chūök cha, pòn kiyôp nuk umuh nya-
aṅkūö pököre cha.  
42Ngaich rēvre tö cha, taneūyòng tarik aṅ panam Simēön chamuh ip rôngö 
Sēir, ngaich nö yöngṙen cha Pelatiyā, Neariyā, Refayā, Usiĕl inrē yik kikōnyö 
kūön Isī:  
43Fëlngö yik chööḵṙen aṅ Amelek cha-a, yik famalngöre, ngaich cha-a nö 
iyöng in e söl ing tö ngamuh.  

1 Kinṙötngö 5 

Mikūönö Rūpön 

1Kikōnyö kūön Rūpön ök lanòh Israĕl (Pòn anga-aṅ lanòh; kūö ò pöri nö 
hachōichngö el chamam ök yöng re kikōnyö, ngaich ök minā-aṅ ök 
minṙöinylö ò nö kē-ĕyö nö in yik kikōnyö kūön Yôsĕf ök kikōnyö kūön Israĕl, 
lökten ò nö öt kaheuktu nö i lökngörit re nö sā finötnyö ò;  
2Pòrô Yūtā nö tökalēḵ nö in yik holmaneukre nö kūön rācha nö lökngö in ò, 
ngaich pöri ök manā-aṅ nö finötnyö ò nö in Yôsĕf,) 
3Kikōnyö kūön Rūpön ök lanòh Israĕl: Hēnòk, Pallū, Hesròn, Kārmi inrē.  
4Kikōnyö kūön Yôĕl: Semayā, kikōnyö kūön ò, Kòk kikōnyö kūön ò, Simēī 
kikōnyö kūön ò, 
5Maika kikōnyö kūön ò, Reayā kikōnyö kūön ò, Pēal kikōnyö kūön ò, 
6Pēerāh kikōnyö kūön ò ök tökē-ĕyö tö Tilkātpilnesar ök rācha aṅ Sīria nö 
ahötiyö; anga-aṅ ök yöngkūö yik aṅ in Rūpön.  
7Mak-alaha ò inrē nö löktökūö i mupīhö cha, hē kinṙeuklö löklörit ök 
tumkölchap cha: yöngkūö, Yēiĕl, Sakariā inrē,  

8Pēlā inrē ök kikōnyö kūön Asas, kikōnyö kūön Sema kikōnyö kūön Yôĕl, ök 
mī-iyöng Arōer i tölngö Nēpō, Pēalmëòn inrē. 
9Iyöng lā chuhöt inrē anga-aṅ ip tölngö ök kūö taköp ök tönyalnyi lā hih tö 
kaha Yūfratīs, pò nuk nuā cha nö ṙūölöre ṙôken nö ip panam Kīlīöt.  
10Hē nuk sakāmö Sôl kiyung cha-a ngaich nö lā-al yik aṅ Hakar, yik famuk 
eltī cha; ngaich cha-a nö iyöng el rūkui cha nö keuheūtngöre chūök lā chuhöt 
Kilīöt.  

Mikūönö Kāt 

11Kikōnyö kūön Kāt kamlö nö iyöng nö in cha ip panam Pāsan tölngö 
Salëkah.  
12Yôĕl yöngkūö, Sāfam innëtö, Yānai, Sāfat inrē i Pāsan.  
13Mak alaha cha inrē nö tösā mitī-i patī yik yöng cha: Maiköl, Mēsūlam, Sīpā, 
Yôrai, Yākan, Siā, Ēpör inrē, sat tak.  
14Vē yin kikōnyö kūön Apīhēl ök kikōnyö kūön Yarōa, kikōnyö kūön Killīöt, 
kikōnyö kūön Maiköl, kikōnyö kūön Yesisāi, kikōnyö kūön Yātō, kikōnyö 
kūön Pös,  
15Ahī kikōnyö kūön Aptīĕl, kikōnyö kūön Kūni, nö yöngkūö në el patī yik 
yöng cha;  
16Iyöng Kilīöt cha-a inrē, i Pāsan i nup elpanam u inrē, i nup chūök kiyôp 
panam inrē i Saròn ip tölngö kūö e.  
17Ṙòkhöre yin cha-a vē nö kaheukhötvö lökngörit hē nup sakāmö Yôtam ök 
rācha aṅ Yūtā, hē nuk sakāmö Yērōpoām inrē ök rācha Israĕl.  

Kumyung Aṅ Lā Chuhöt 

18Vē Rūpön, Kāt, ròngti miyöngö Manasē töt pa-ekūö nö tarik, yik ṙamapkö 
lanaklö sanët inrē lumreny inrē töhuveū nö i kinyūngö, fën anāi fën köṅny 
sātòng tafūöl anāi, hamöng kinyūngö.  
19Kiyung yik aṅ Hakār cha-a, Yētur, Nafis, Nōtap inrē;  

20Ngaich hē cha nö kē hol re nö lā-al cha, ngaich yik aṅ Hakār ṙòkhöre yik 
hol cha inrē nö kētu nö eltī cha, pò cha nö havëkö ngam Tēv nö im kinyūngö, 
ngaich anga-aṅ nö kē tö ök havëkö cha pò cha nö hayönglenre nö in ò.  
21Ngaich cha-a nö kē nup tö-aṅ chehen cha: taneui anāi köṅny ūṅt, nëtòng 
taneui anāi köṅny sīṅp, nët köṅny köttö, hēngòng köṅny tö-aṅ tarik.  
22Pòn pōyen yik töfëliyö, pò ngam kinyūngö nö kinyūngö ngam Tēv. Ngaich 
cha-a nö iyöng i chūök cha hanöng saha ök inhötngö cha.  

Tarik Lā Chuhöt Manasē 

23Iyöng im töròngtī miyöngö Manasē; pōyen cha-a nö ṙeū-eung Pāsan nö chuh 
Pēalharmòn, Sēnir Rôngö Harmòn inrē.  
24Vē yin yöng kūö patī yik yöng cha: Ēfer, Isī, Ēliĕl, Asriĕl, tökalēḵ kumyung 
tö-eūnyu nö tarik, yöngkūö patī yik yöng cha.  

Halāyi Yik Aṅ Lā Chuhöt 

25Köölöfālen pöri cha-a nö im Tēv yik yöng cha, nyamkö tö-inyihka kikōnyö 
inrē nö in yip tēv yik tarik aṅ ngam panam, yik töfëli tö ngam Tēv nö i kūö 
cha.  
26Lökten ngam Tēv Israĕl nö kēhĕt ellōn Pul ök mikahkūö tö Tilkātpilnesar 
minënyi rācha aṅ Asiriā, ngaich halaingen cha, hēḵ Rūpön, Kāt ròngtī 
miyöngö Manasē inrē, ngaich kēten cha nö i Hālah, Hēpôr, Hērā, ip tahël 
Kōsan inrē söl ing töngamuh.  

 1 Kinṙötngö 6 

Mitöökö Mikūönö Yik Mākūö Kūönṙô 

1Kikōnyö kūön Lēvī: Kersōm, Kōhat, Merārī inrē.  
2Kikōnyö kūön Kōhat: Amrām, Ishār, Hepròn, Yūsīel inrē.  
3Kūön Amrām, Āròn, Môsös, Mirīöm. Kikōnyö kūön Āròn: Nātap Apihū, 
Ēlīāsör, Itamār inrē.  
4Eliāsör ök kikōnyö yöng Finëhas, yöng Apisūā ang Fihëhas,  
5Yöng Puki ang Apisuā, yöng Yūsī ang Puki,  

6Yöng Sērayòt ang Sērahiyā,  
7Yöng Amariyā ang Merayòt, yöng Ahītöp ang Amarīā,  
8Yöng Sētòk ang Ahītöp, yöng Ahīmēsa ang Sētòk, 
9Yöng Asariā ang Ahīmĕas, yöng Yôhanan ang Asariā,  
10Yöng Asariā ang Yôhanan inrē. (Anga-aṅ ök töla-evṙen nö kūönṙô nö el ök 
patī mahānlö Sòlòmön i Yērusalem.).  
11Asariā ök kikōnyö yöng Amariā, yöng Ahītöp ang Amariā,  
12Yöng Sētòk ang Ahītöp, yöng Sālum ang Sētòk.  
13Yöng Hilkiyā ang Sālum, yöng Asariā ang Hilkiyā,  
14Yöng Sērayā ang Asariā, yöng Yēhösatak ang Serayā;  
15Yēhōsatak ök inrē chamuh el inhötngö hē ngam Mā Tēv nö tīnngen Yūtā, 
Yērusalem inrē nö el inhötngö lökngö el tī Nepūkatnesör.  

Yik Mikūönö Lēvī 

16Kikōnyö kūön Lēvi: Kersōm, Kōhat, Merārī inrē.  
17Në nun minë-eny yik kikōnyö kūön Kersōm: Lipni, Sīmēi inrē.  
18Kikōnyö kūön Kōhat; Amrām, Ishār, Hepròn, Yūsiel inrē.  
19Kikōnyö kūön Merārī: Mahlī, Musī inrē. Vē yin mupīhö yik Lēvī nö asā yik 
yöng cha kikōnyö,  
20Löknyö in Kersōm: Līpnī tök kikōnyö kūön ò, Yēhat tök kikōnyö kūön ò, 
Simmah tök kikōnyö kūön ò,  
21Yôhah tök kikōnyö kūön ò, Ittō tök kikōnyö kūön ò, Sērah tök kikōnyö 
kūön ò, Yēataraj tök kikōnyö kūön ò.  
22Kikōnyö kūön Kōhat: Aminātap kikōnyö kūön ò, Kōr kikōnyö kūön ò, Assīr 
kikōnyö kūön ò,  
23Elkāna kikōnyö kūön ò, Epīasaf kikōnyö kūön ò, Assir kikōnyö kūön ò,  

24Tēhat kikōnyö kūön ò, Yuriel kikōnyö kūön ò, Yusiyā kikōnyö kūön ò, Sāul 
inrē kikōnyö kūön ò.  
25Kikōnyö kūön Elkāna: Amasai, Ahimōt inrē,  
26Elkāna mitöökö kūön Elkāna kikōnyö kūön ò, Sōfai kikōnyö kūön ò, Nēhat 
kikōnyö kūön ò,  
27Ēlīāp kikōnyö kūön ò, Yērōhām kikōnnyö kūön ò, Yerōham kikōnyö kūön ò, 
Elkāna kikōnyö kūön ò.  
28Kikōnyö kūön Samuĕl: Yôel lanòh ò, innëtö Apīyā.  
29Kikōnyö kūön Merārī: Mahlī Līpnī kikōnyö kūön ò, Simeā kikōnyö kūön ò, 
Yūsa kikōnyö kūön ò,  
30Simëā kikōnyö kūön ò, Hakīyā kikōnyö kūön ò, Asayā, inrē kikōnyö kūön ò.  

Yōm Tinkökö Vine-ekūötēv 

31Cha-a yin vē tarik ṙahātö Tāvit nö yōm tinkökö vinë-ekūötēv nö el ök patī 
ngam Mā Tēv, unôichrit ṙināhöt ök kasòng chöngö nö umuh. 
32Meukṙen cha-a nö tinkökuvö nö i kūö ök inrūkui, ök rūkui manūlö, 
hanööngen Sòlòmön nö mānlö patī ngam Mā Tēv nö i Yērusalem; ngaich cha-
a nö im vinë-enkūötēv nö kö ip hē re.  
33Vē yin tarik töla-evṙen yip kikōnyö kūön Kōhat: Hēman ök tumkökṙôre 
kikōnyö kūön Yôĕl, kikōnyö kūön Samuĕl,  
34Kikōnyö kūön Elkāna, kikōnyö kūön Yerōham kikōnyö kūön Ēlīĕl, kikōnyö 
kūön Tō-a,  
35Kikōnyö kūön Suf, kikōnyö kūön Elkāna, kikōnyö kūön Mēhat, kikōnyö 
kūön Amāsai,  
36Kikōnyö kūön Elkāna kikōnyö kūön Yôĕl, kikōnyö kūön Asīriā, kikōnyö 
kūön Sefaniā,  
37Kikōnyö kūön Tēhat, kikōnyö kūön Assīr, kikōnyö kūön Ēpīāsaf, kikōnyö 
kūön Kōra, 

38Kikōnyö kūön Ishār, kikōnyö kūön Kōhat, kikōnyö kūön Lēvī, kikōnyö kūön 
Israĕl;  
39Ök holmaneuk ò inrē Asaf, ök samökhaka nö lā hāmö ò, Asaf ök kikōnyö 
kūön Perakayā, kikōnyö kūön Simeā,  
40Kikōnyö kūön Maiköl, kikōnyö kūön Peasiyā, kikōnyö kūön Malkiyā,  
41Kikōnyö kūön Etni, kikōnyö kūön Sērah, kikōnyö kūön Atayā,  
42Kikōnyö kūön Etan, kikōnyö kūön Simmah, kikōnyö kūön Semēi,  
43Kikōnyö kūön Yēhat, kikōnyö kūön Kersōm, kikōnyö kūön Lēvī.  
44Lātavē ò yik holmaneuk cha yik kikōnyö kūön Merārī: Etan kikōnyö kūön 
Kisī, kikōnyö kūön Aptī, kikōnyö kūön Mallök,  
45Kikōnyö kūön Hasapiyā, kikōnyö kūön Amasiyā, kikōnyö kūön Hilkayā,  
46Kikōnyö kūön Amsi, kikōnyö kūön Pēnī, kikōnyö kūön Sīmer, 
47Kikōnyö kūön Mahlī, kikōnyö kūön Musī, kikōnyö kūön Merāri, kikōnyö 
kūön Lēvī;  
48Yik holmaneuk cha inrē Lēvī tövīlöngö nö i nup la-en ök inrūkuipatī ngam 
Tēv.  

Mikūönö Āròn 

49Aròn pöri tö yik kikōnyö kūön ò inrē kētö tökētu nö el tahāklö töföngö 
tökētu el tahāklö tötahūsa inrē i nup la-en ngam tölngö töhet chūökö, vī 
inlām tökööl Israĕl inrē, sā nup hachöngten Môsös ök tarik ngam Tev.  
50Vē yin kikōnyö kūön Āròn: Elīēsör kikōnyö kūö ò, Finehes kikōnyö kūön ò, 
Apīsuā kikōnyö kūön ò,  
51Pūkki kikōnyö kūön ò, Yusī kikōnyö kūön ò, Sērahiyā kikōnyö kūön ò,  
52Merayòt kikōnyö kūön ò, Amarīyā kikōnyö kūön ò, Ahītöp kikōnyö kūön ò;  
53Sētòk kikōnyö kūön ò, Ahīmēas kikōnyö kūön ò.  

Chūök Yik Lēvī Nö Iyöng 

54Në nun chūök cha nö iyöng sā elyöngö cha nö lā ël minë kūöngö cha: in yip 
kikōnyö kūön Āròn aṅ mupīhö yip Kōhat, pò e nö minchööḵö cha,  
55In cha ngaich nö kētu Hepròn ip panam Yūtā nup chūök kiyôp panam inrē 
mahavīlö e,  
56Nup töngāṅ pöri im elpanam tö nup tuhēt e inrē kētu nö in Kalĕp ök 
kikōnyö kūön Yĕfuneh.  
57In yik kikōnyö kūön Āròn kētu nuk elpanam chūök innyatlö nö in cha: 
Hepròn, Lipna holtö panam kiyôp in Yattir, Estēmōā hol tö nuk panam kiyôp 
in e,  
58Hīlen hol tö nup panam kiyôp in e, Tēpir hol tö nuk panam kiyôp in e,  
59Asān hol tö nuk panam kiyôp in e, Pĕtsimes inrē hol tö nuk panam kiyôp in 
e;  
60Aṅ i miyöngö Penyamin, Kīpā holtö nuk panam kiyôp in e, Anatòt holtö 
nuk panam kiyôp in e. Lūöi sīön nun minë elpanam cha keuheūtngöre nö i 
mupīhö cha.  
61In yip chööḵṙen yip Kōhat nö kētu, nö i kintölö mupīhö, miyöngö, aṅ in öp 
töròngtī miyöngö yip töròngtī aṅ in Manasē, söm elpanam.  
62In yip Kersōm sā mupīhö cha minchööḵö lūö sīön elpanam aṅ miyöngö 
Isakār, Asēr, Naftalī, Manasē inrē i Pasān.  
63In yip Merārī sā mupīhö cha minchööḵö nëtsīön elpanam aṅ i nuk miyöngö 
Rūpön, Kāt, Sepulön inrē. 
64Ngatī tī yik tarik Israĕl nö kētö elpanam yik Lēvī nö holre tö panam kiyôp 
cha.  
65Kē-ĕvkūö cha-a inrē tö cha nö michööḵö tö aṅ i miyöngö Yūtā, Simōn, 
Penyamin inrē minë-eny tö mine-eny cha nun minë elpanam.  
66Rēvre inrē yik mupīhö yik kikōnyö kūön Kōhat nö elpanam nö i panam cha 
aṅ i miyöngö Ifrēm.  

67Kē-ĕvkūö cha-a tö elpanam chūök innyatlö; Sīkem holtö öp panam kiyôp e i 
kui rung panam Ifrēm, Kīser holtö panam kiyôp in e,  
68Yòkmeam hol tö panam kiyôp in e, Pĕthōròn hol tö panam kiyôp in e, 
Kātrimòn hol tö panam kiyôp in e,  
69Ayālòn hol tö panam kiyôp in e, Kātrimòn hol tö panam kiyôp in e,  
70Aṅ ip töròngtī miyöngö Manasē, Aner holtö panam kiyôp in e, Pailēam inrē 
holtö panam kiyôp in e, lamöö in yip mupīhö yip Kōhat.  
71In yip Kersōm nö kētu aṅ ip töròngtī miyöngö Manāsē: Kōlān i Pāsan holtö 
panam kiyôp in e Astaròt inrē holtö panam kiyôp in e;  
72Aṅ i miyöngö Isakār inrē: Kitĕs holtö panam kiyôp in e, Tapērat holtö 
panam kiyôp in e,  
73Ramòt holtö panam kiyôp in e, Anem inrē holtö panam kiyôp in e;  
74Aṅ i miyöngö Asēr: Masāl holtö panam kiyôp in e, Aptòn holtö panam 
kiyôp in e,  
75Hukòk holtö panam kiyôp in e, Rīhòp inrē hotö panam kiyôp in e;  
76Aṅ i miyöngö Naftalī inrē: Kītĕs i Kelelī holtö panam kiyôp in e, Hamòn 
holtö panam kiyôp in e, Kirīatēm inrē holtö panam kiyôp in e.  
77In yip tö-ōtren aṅ in Merāri nö michööḵtu aṅ i miyöngö Sepulön: Rimmònō 
holtö panam kiyôp in e. Tapōr holtö panam kiyôp in e,  
78Lamuh inrē tö Yôtön i Yerikō lā chuhöt tö kui Yôtön, aṅ i miyöngö Rūpön: 
Pēser ip töṙā-akūö hol re tö panam kiyôp in e, Yēhsah hol re tö panam kiyôp 
in e, 
79Ketēmòt hol re tö panam kiyôp in e, Mëfēat inrē hol re tö panam kiyôp in e:  
80Aṅ i miyöngö Kāt inrē: Ramòt i Kilīöt holre tö panam kiyôp i e, Mahanēm 
holre tö panam kiyôp in e,  
81Hespòn hol re tö panam kiyôp in e, Yēsar inrē hol re tö panam kiyôp in e.  

1 Kinṙötngö 7 

Mikūönö Isākār 

1Kikōnyö kūön Isakār: Tōlā, Puā, Yāsup, Simròn inrē, fën tak.  
2Kikōnyö kūön Tōlā: Usī, Refayā, Yeriel, Yāmai, Ipsām, Samuēl inrē, yöngkūö 
nuk patī yik yöng cha, ang Tōlā, tökalēḵ kumyung i nuk tumkölchap cha, tum 
tak cha hē nuk sakāmö Tāvit nët anāi nët köṅny tafūölòng.  
3Kikōnyö kūön Usī; Israhīyā. Kikōnyö kūön Israhīyā: Maiköl, Opētiā, Yô-ĕl. 
Isīyā inrē, taneui tak, ṙòkhöre cha-a nö yöngkūö tarik;  
4Hol cha inrē, i tumkölchap cha, sā mitī-patī yik yöng cha, yik töhĕng hĕng 
mūlö kumyung, lūöi anāi tafūöl köṅny, pò cha pöri nö pōyen pīhö pōyen 
kūön inrē tö kikōnyö. 
5Ṙòkhöre yik mak alaha cha nö aṅ i mupīhö Issakār nö hëvhör anāi sat köṅny 
kumyung nö tökalāḵ kaheuklöng nö i lökngörit cha.  

Mikūönö Penyamin Nāṅ Tën 

6Kikōnyö kūön Penyamin: Pēlā, Pīker, Yetīyaĕl inrē lūöl taka.  
7Kikōnyö kūön Pēlā: Espòn Usī, Usīel, Yerīmòt, Irī inrē taneui tak yöngkūö 
patī yik yöng cha, tökalēḵ kumyung; ök kinṙeuklö rit cha nët anāi nët köṅny 
lūöi anāi fën.  
8Kikōnyö kūön Pīker: Semmirāh, Yôsĕs, Ēlīsör, Ēlīōenāi, Ōmrī, Yerimòt, 
Apiyā, Anatòt, Alēmet inrē.  
9Ṙòkhöre yin vē nö kikōnyö kūön Pīker; Ngam kinṙeuklö cha löktökūö 
ranehlörit cha, sā tumkölchap cha, nö yöng kūöpatī yik yöng cha, tökalēḵ nö 
kumyung, nët anāi köṅny nëtòng. 
10Kikōnyö kūön Yetiyaĕl: Pilhan. Kikōnyö kūön Pilhan: Yēus, Penyamin, Ēhöt, 
Kenēānah, Setān, Tarsis, Ahīsāhör inrē.  
11Ṙòkhöre yin vē kikōnyö kūön Yetīyaĕl nö sā yik yöngkūö patī yik yöng cha, 
tökalāḵ nö kiyung, sat sīön köṅny nëtòng, tölēn hē el kinyungö.  
12Suppim, Hupim inrē nö kikōnyö kūön Ir, Hūsim nö kikōnyö kūön Āher. 
Mikūönö Nëftalī 

13Kīkōnyö kūön Naftalī; Yāsiel, Kūnī, Yēsör, Sālum inrē, nö, kūön Pilhah.  
Mikūönö Manāsē 

14Kikōnyö kūön Manasē: Asriel, kayônyö kūön ök töngtöl pīhö ò, Arāmean; 
kūönten Mākīr anga-aṅ, ök kikōnyö yöng Kilīöt.  
15Ngaich ang Mākir nö kē pīhö Hupim, pīhö Suppim inrē. Mēakā minënyi ök 
kanānö ò. Sellōfëhat minënyi ök innëtö; kūönu inrē Selōfëhat tö kikānö.  
16Kūön tö kikōnyö ngaich Mēakā ök pīhö Mākīr, kaheuk minë-eny ò ngaich 
anga-aṅ nö Pīris; Sīrēs minënyi ök kahëm ò; nā nan kūön ò kikōnyö Ulam, 
Rakëm inrē.  
17Kikōnyö kuön Ulam: Pētan. Cha-a yin vē kikōnyö kūön Kilīöt ök kikōnyö 
kūön Mākir, ök kikōnyö yōm Manasē.  
18Kūönten Isòt ök kanānö ò Hamōleket. Apiēsör, Mahlah inrē.  
19Kikōnyö kūön Semīta, Ahiān, Sīkem, Līki, Aniām inrē.  

Mikūönö Ifrēm 

20Kikōnyö kūön Ifrēm: Sutēlah, kūön ò inrē Pērĕt, kūön ò Tāhat, kūön ò 
Elēatah, kūön ò Tāhat,  
21Kūön ò Sapat, Sutēlah, kūön ò Ēser, Ēlīat inrē, yik töfëli tö yik tarik Kāt 
töfötnyu nö im panam, pò cha nö yih nöng kētöre tö nup nuā cha.  
22Ngaich ṙōl sumkam Ifrēm ök kikōnyö yöng cha nö haṙivlōn, ngaich yih yik 
holmaneuk ò nö haṙamlōn ò.  
23Ik pīhöre hēk ang Ifrēm, puyōsö ngaich anga-aṅ ngaich kayôḵnyö nyīö 
kikōnyö; kaheuk minë-eny ò ngaich anga-aṅ nö Perīyā, pò ò nö fuk kui patī tö 
tötlöök.  
24Sīereh ök kikānö kūön ò, ök mamānlö ök lā taṙeūk lök lātulöng inrē 
Pethōròn, Usensīerah inrē.  
25Refā ök kūön ò kikōnyö Rīsef ök kikōnyö kūön ò, Tellah kikōnyö kūön ò, 
Tāhan kikōnyö kūön ò,  
26Latan kikōnyö kūön ò, Ammihöt, kikōnyö kūön ò, Ēlīsamā kikōnyö kūön ò,  

27Nön kikōnyö kūön ò, Yôsūā kikōnyö kūön ò.  
28Nuk inlānen cha tö nuk elyöngö cha inrē nö i Pētĕl nuk elpanam u, lā 
chuhöt inrē Nēarām, lā sūng inrē Kēsör elpanam u, Sīkem inrē elpanam u, 
Ayā inrē elpanam u;  
29Ikūöngö panam yik Manasē inrē, Petsīön elpanam u, Tē-anak inrē elpanam 
u, Mekītō inrē elpanam u, Tōr inrē elpanam u, I në nö iyöng yik kikōnyö 
kūön Yôsĕf ök kikōnyö kūön Israĕl.  

Mikūönö Āsēr 

30Kikōnyö kūön Asēr: Imna, Isvah, Isvī, Periyā, tök kanānö cha Sērah. 
31Kikōnyö kūön Periyā: Hīpör, Malkiĕl inrē, ök kikōnyö yöng Pirsait. 
32Hīpör ök kikōnyö yöng Yaflet, Sōmer, Hōtam, ök kanānö cha inrē Sūah. 
33Kikōnyö kūön Yaflet: Pāsak, Pimhal, Asvat inrē. Cha-a yin vē kikōnyö kūön 
Yaflet.  
34Kikōnyö kūön Sīmer ök holmaneuk ò: Rohkah Yēhūpah, Arām inrē.  
35Kikōnyö kūön Helem ök hol maneuk ò: Sōfah imnah Sīles, Amöl inrē.  
36Kikōnyö kūön Sōfah: Sūah, Harnēför, Sūal, Pērī, imrah, 
37Pēser, Hòt, Sammā, Silsah, Itrān, Pē-ĕra inrē.  
38Kikōnyö kūön Yēter: Yĕfūneh, Pīspa, Ara inrē.  
39Kikōnyö kūön Ulla: Arah, Hannī-ĕl, Rīsīyā inrē. 
40Ṙòkhöre yin vē nö tarik Asēr, yöngkūö patī yik yöng cha, töhō-ovö, tökalēḵ 
kumyung, yöngkūö yip kūön rācha. Kaheuklöng cha-a nö löktökūö ranehlörit 
cha, nö kumyung hē el kinyūngö, nët anāi tafūöl höiny tarik.  

 1 Kinṙötngö 8 

Mikūönö Penyāmin 

1Penyamin ök kikōnyö yöng Pēlā lanòh Ò, innëtö Aspel, linūöyö Aharah, 
2Finënö Nōhah, tinneūyö inrē Rafā.  
3Lūöi tak inrē yik kikōnyö kūön Pēlā; Attār, Kēra, Apīhöt,  



1014 

 

 
   Nicobarese Bible 

© 2014, Bible Society of India. 
 

 
 

 

4Apīsuā, Nē-aman, Ahō-ah,  
5Këra, Sefufān, Hūram inrē.  
6Vēyin kikōnyö kūön Ēhöt. (Cha-a yin yöngkūö nup patī yik yöng cha aṅ 
Kīpā, ngaich cha-a nö halāyiyö nö ahöti i Manahat):  
7Nē-aman, Ahīyā, Këra inrē, nö anga-aṅ, Heklām, ök kikōnyö yöng Usā 
Ahīhöt inrē. 
8Saharēm inrē kūön tö kikōnyö nö ip panam Mô-ap unôichrit ò nö tīnngörit 
Husim, Pē-ara inrē nak pīhö ò.  
9Kūönu anga-aṅ tö kikōnyö nö in Hōtes ök pīhö ò: Yôpāp, Sīpī-a, Mësā, 
Malkam,  
10Yē-us Sakī-a, Mirmah inrē vē yin kikōnyö kūön ò, yöngkūö patī yik yöng.  
11Kūön tö kikōnyö anga-aṅ inrē nö in Husim; Apītöp, Elpa-al inrē.  
12Kikōnyö kūön Elpa-al: Ēpör, Mīsam, Sīmet inrē, vamīlen Ôno, Lot inrē nö 
holtö nup elpanam e,  

I Yöng Kāt Tö Ayālòn Yik Aṅ Penyāmin 

13Pēriāh inrē Sīma inrē (Yöngkūö patī yik yöng yin cha-a aṅ Ayālòn, yik 
töpāngö tī tö yik aṅ Kāt);  
14Ahī-ö inrē, Sasak, Yērimòt inrē.  
15Sapatīyā, Arat, Ater 
16Maiköl, Ispah, Yôha inrē nö kikōnyö kūön Përia.  

I yöng Yeruselem Yik Penyāmin Mikūönö Elpā 

17Sepatiyā, Masulam, Hiski, Hīpör,  
18Ismërai, Isliyā, Yôpāp inrē nö kikōnyö kūön Elpā-al.  
19Yākim, Sīkrī, Sapti,  
20Eli-enai, Silletai, Eli-ĕl, 
21Atayā, Pēriah, Simrāt inrē nö kikōnyö kūön Simē-i.  
22Ispan, Ēpör, Eli-ĕl, 

23Aptön, Sikri Hanan,  
24Hananiā, Ēlam, Antotiyā,  
25Iptiā, Penū-ĕl inrē nö kikōnyö kūön Sāsak.  
26Samsīrai, Sīharia, Ataliyā,  
27Yē-aresīa, Ēlaichā, Sīkri inrē nö kikōnyö kūön Yērōham.  
28Cha-a yin vē yöngkūö patī yik yöng cha nö tumkölchap cha, yöngkūö tarik. 
Iyöng Yērusalem yin cha-a,  

I Kipīön, I Yerūselem Yik Penyāmin 

29Yē-ī-ĕl ök kikōnyö yöng Kīpīön iyöng i Kīpīön, Mē-akaha minënyi ök pīhö ò.  
30Lanòh kikōnyö kūön ò: Aptön, ngaich hēk Sūr, Pē-al Nātap, 
31Ketōr, Ahī-o, Seekör,  
32Miklot inrē (anga-aṅ ök kikōnyö yöng Simeah). Cha-a yin vē inrē töhavöötö 
re kūö nö iyöng in yik mak alaha cha i Yērusalem, nö hol yik mak alaha.  

Yik Mikūönö Rācha Sôl 

33Nör ök kikōnyö yöng Kis, yöng Sôl ang Kis, Yöng Yônātan ang Sôl, 
Malkisūā, Apīnatap, Ispā-al inrē;  
34Kikōnyö kūön Yônātan inrē Mēripē-al; Mēripēl ap inrē kikōnyö yöng Maika.  
35Kikōnyö kūön Maika: Pitòn, Melek, Tarëā, Āhas inrē.  
36Āhas ök kikōnyö yöng Yēhōatah. Yēhōatah inrē kikōnyö yöng Alamet, 
Asmavet, Simrī inrē; Simrī ök kikōnyö yöng Môsā.  
37Môsā ök kikōnyö yöng Pinilā, Rafah ök kikōnyö kūön ò, Ele-asah ök 
kikōnyö kūön ò, Āsel ök kikōnyö kūön ò.  
38Tafūöl tak kūön ök Āsel tö kikōnyö në nun minënyö cha: Asrikam, Pōkërū, 
Isma-el, Sī-arīa, Opētiā, Hanan inrē. Ṙòkhöre yin vē nö kikōnyö kūön Āsel.  
39Kikōnyö kūön Ēsek ök holmaneuk ò: Ulām ök lanòh ò, Yē-us ök innëtö, 
Elifëlet ök linūöyö.  

40Kikōnyö kūön Ulām yik tarik tökalēḵ kumyung, lumreny, maṙôngö kūön tö 
kikōnyö yōm inrē kikōnyö, hēngòng taneui anāi. Ṙòkhöre yin vē nö aṅ in 
Penyamin.  

1 Kinṙötngö 9 

Yik tarik Ṙama-ang El Inkövö 

1Ṙòkhöre yik Israĕl nö kaheuklöng nö löktökūö lökngörit cha; ngaich anū-ö 
nö kūichiyö nö i mat Līpöre yik Rācha aṅ Israĕl. Kē-ĕyö ngaich Yūtā nö ahöti 
nö i Pĕpilön kūö cha nö ötkô-en.  
2Vē yin mu-urĕh nö hēk nö iyöng kūö nuk amin cha elpanam cha nö aṅ 
Israĕl, yik kūönṙô, yik Lēvī, tö yik tarik ök tempöl inrē.  
3Rīkre inrē yik tarik Yūtā, Penyamin, Ifrēm, Manasē inrē mī-iyöng Yērusalem:  
4Utāi ök kikōnyö kūön Ammihöt, kikōnyö kūön Ōmri, kikōnyö kūön Imrī, 
kikōnyö kūön Pēnī, ṙameū-eung in yik kikōnyö kūön Pērĕs ök kikōnyö kūön 
Yūtā.  
5Vē aṅ in Sīlon inrē: Asayā ök lanòh ò, nö kūön ò kikōnyö inrē.  
6Aṅ in vē kikōnyö kūön Sērah: Yē-u-el yik mak alaha cha inrē, tafūölòng 
machūötör anāi.  
7Aṅ in Penyamin: Sēlū ök kikōnyö kūön Mesulam, kikōnyö kūön Hotaviyā, 
kikōnyö kūön Hassenuāh, 
8Ipnevā ök kikōnyö kūön Yerōham, Ēlah kikōnyö kūön Usī, kikōnyö kūön 
Mikrī, Mesulam inrē ök kikōnyö kūön Safātīya, kikōnyö kūön Rū-el, kikōnyö 
kūön Ipneyā;  
9Yik mak alaha cha inrē sā tumköl chap cha machūötöre ṙòng taneui anāi 
tafūöl. Ṙòkhöre yin vē nö yöngkūö patī yik yöng nö sā mitī-i patī yik yöng 
cha.  

Yik Kūönṙô Mi-i Yeruselem 

10Aṅ in yik kūönṙô: Yētayā, Yēhōi-arip, Yākin,  

11Asariyā inrē ök kikōnyö kūön Hilkiyā, kikōnyö kūön Mesulam, kikōnyö 
kūön Sētòk, kikōnyö kūön Mërayòt, kikōnyö kūön Ahītöp, ök tökiröng 
yöngkūö patī ngam Tēv; 
12Atayā inrē kikōnyö kūön Yērōham kikōnyö kūön Pasū, kikōnyö kūön 
Milkiyā, Mē-asai inrē kikōnyö kūön Ati-ĕl, kikōnyö kūön Yāhsera, kikōnyö 
kūön Mesulam, kikōnyö kūön Mesīlēmet, kikōnyö Immör;  
13Holre tö yik mak alaha cha, yöngkūö patī yik yöng cha, hĕng köṅny sātòng 
tafūöl anāi, tökô nö tarik nö i la-en ngam patī ngam Tēv.  

Yik Lēvī Mi-i Yeruselem 

14Aṅ in yik Lēvī: Semayā ök kikōnyö kūön Hassöp, kikōnyö kūön Asrikam, 
kikōnyö kūön Hasapīyā, kikōnyö kūön Merārī;  
15Pakpakar inrē, Hērĕs, Kālal, Matanīyā inrē ök kikōnyö kūön Maika, kikōnyö 
kūön Sīkrī, kikōnyö kūön Asaf;  
16Opētīya inrē ök kikōnyö kūön Semayā, kikōnyö kūön Kālal, kikōnyö kūön 
Yētūtun, Perekiyā inrē ök kikōnyö kūön Asā, kikōnyö kūön Elkāna, yik mi-
iyöng i tuhēt yik aṅ Nëtofāt.  

Amahten Ök Töhet Chūök I Yeruselem 

17Vē yin yōmkūö inkūp, Sālum, Akkup, Talmön, Ahiman, yik mak alaha cha 
inrē (Sālum ök tökiröng kūö cha),  
18Tösökhak nö i inkūp ök rācha nö lāchuhöt. Cha-a yin vē yōmkūö inkūp ök 
elyöngö yik Lēvī.  
19Sālum ök kikōnyö kūön Kōri, kikōnyö kūön Epīyāsaf, kikōnyö kūön Kōra, tö 
yik mak alaha ò inrē aṅ patī yik yöng ò, yik Kōra, yōm ök la-en i vinë-
eṅkūötēv, yōm ök elmilūkö ök rūkui, nö sā yik yöng cha nö yōm ök elyöngö 
ngam Mā Tēv, mahayōm öp lökhöt.  
20Finehas inrē ök kikōnyö kūön Ēlī-ēsör anga-aṅ ök mahayöngö cha tö misī-
iten: holtöṙah ò an ngam Mā Tēv.  
21Sekariyā ök kikōnyö kūön Meselemiyā ök yōmkūö lökhöt ök rūkui manūlö.  

22Ṙòkhöre vē, nö katöllöng nö yōm nuk elmilūkö, nö nëtòng nëtsīön tak. 
Kaheuklöng cha-a nö löktökūö lökngörit cha nö el tuhēt cha. Tāvit ane inrē 
Samuĕl ök mameuk ṙamāten cha nö el chūök nyanatlö.  
23Lökten cha-a tö yik kūön cha kikōnyö inrē nö hayōm nuk inkūp ngam patī 
ngam Mā Tēv, nö amahati. 
24Fën lā chūök yik yōm inkūp, chuhöt, sūng, kapā, lòhngö inrē.  
25Yik mak alaha cha inrē mī-iyöng el tuhēt cha yik kaheuk tösat sumkam, nö 
ṙētakvö nö in cha;  
26Yik töfën tak tökiröng yōmkūö inkūp, yik aṅ in yik Lēvi cha-a yōm nuk 
urôhò tö nuk töpōiṙāi chehen ngam Tēv.  
27Vinngö chūök cha-a nö iyöng im patī ngam Tēv; pòn i kui cha nö 
hakeunlöng ngam la-en inahati ngaich acha-a yōm linöpnyökūö e nö kaheuk 
peuheū.  

Tö Ōtngöre Lēvī 

28Rēvre tö cha yōm nup chūökṙen kamhul, pòn hōtu cha-a nö kaheūkö u yĕn 
kēhĕt u yĕn kēnyö u inrē.  
29Yik tahëng in cha vīlöngö nö yōm nuk tanööngö, yōm nuk töfaṙëcha atra 
inrē, vāin, tavī-i tötahūsa, kunchiklö nyā-aṅkūö inrē.  
30Yik tahëng, aṅ in yik kikōnyö kūön yik kūönṙô, halēn kinlūöchö nuk 
kunchiklö nyā-aṅkūö,  
31Matitīyā inrē, töhĕng tak aṅ in yik Lēvi, lanòh Sālum aṅ in yik Kōra, yōm 
vinī-i tömitāk rôti anga-aṅ.  
32Rīkre inrē yik mak alaha cha aṅ in yik Kōra nö yōm töhet rôti, kaheuk töhet 
sakāmö nö halēnö u.  
33Vē yin tumkökṙôre, vē yöngkūö patī yik yöng Lēvī, mi-iyöng el nuk urôhò 
ök tempöl öt tö tahëngu la-en, pò cha nö i la-enre tö sakāmö hatööm inrē.  
34Cha-a yin vē yöngkūö patī in Lēvi, nö asā tumkölchap cha, yöngṙen yin, nö 
mi-īyöng Yērusalem.  

Muvöhngö Tö Yik Mikūönö Rācha Sôl 
(8.29-38) 

35Iyöng Kīpīön ök kikōnyö yöng Kipīön, Yē-ī-el, Mē-akah inrē minënyö ök 
pīhö ò,  
36Aptön ök lanòh kūön ò kikōnyö, ngaich hēk Sūr, kis, Pē-al, Nör, Nātap,  
37Kītôr, Ahī-ö, Sakariyā, Miklòt inrē;  
38Miklòt ök inrē kikōnyö yöng Simë-am; ṙòkhöre inrē vē nö iyöng i Yērusalem 
nö havööhen höökūö tö yip mak alaha, nö holtö yik mak alaha cha.  
39Nö ök kikōnyö yöng Kis, Kis yöng Sôl, Sôl yöng Yônatan, Maikisuā, 
Apīnatap, Ispē-al inrē;  
40Kikōnyö kūön Yônatan Mēripē-al; Mēripē-al ök kikōnyö yöng Maika.  
41Kikōnyö kūön Maika: Pitòn, Mēlek Tarë-a, Āhas inrē;  
42Āhas ök kikōnyö yöng Yërah, yöng Alemet ang Yërah inrē, Asmavet, Simrī 
inrē; Simrī ök kikōnyö yöng Môsā.  
43Môsā ök kikōnyö yöng Penë-a; Refāya inrē kūön ò kikōnyö, Eliasah kūön ò 
kikōnyö, Asel kūön ò kikōnyö. 
44Tafūöl maneuk kūön ök Asel tö kikōnyö, në nun minë-eny cha inrē: 
Asrikam, Pokērū Isma-ĕl Sē-arīyā, Opētīya, Hanan inrē Acha-a yin vē kikōnyö 
kūön Asel.  

 1 Kinṙötngö 10 

Kinpaha Rācha Sôl 
(1 Sam 31.1-13) 

1Ngaich yik aṅ Filistain nö kiyung nö lā-al Israĕl, falngöre ngaich yik aṅ 
Israĕl, nö i kūö yik aṅ, Filistain, fukngö ngaich nö kapah nö i kui ök Rung 
Kilpō-a.  
2Kô-òl ngaich yik aṅ Filistain nö in Sôl in yik kikōnyö kūön ò inrē; fëli ngaich 
tö yik aṅ Filistain Yônatan, Apinatap, Maikisūa inrē, yik kikōnyö kūön Sôl.  
3Kalēḵ ngam kinyūngö nö in Sôl, ngaich yik lumreny nö kôtökūö tö ò; ngaich 
anga-aṅ nö nyahaṅv tö tī yik lumreny.  



1020 

 

 
   Nicobarese Bible 

© 2014, Bible Society of India. 
 

 
 

 

4Ngaich ngö ṙô Sôl töp kamëkö ök lanaklö ò, Hōknyö sanëtre man, sapngen 
chu tufunngökūö ò, hòṅ vē töttunyīnyi nö öt yih nö ha-önyngövah chu. Sōḵ 
pöri ök kamëkö ök lanaklö ò; pò ò nö kiröngö pinhëṅ-eṅkūö. Lökten Sôl nö kē 
ök sanët re, ngaich asīöchöre tö ò.  
5Ngaich hē ök kamëkö ök lanaklö ò nö meūkö Sôl nö kapah, asīöchöre inrē 
anga-aṅ tök sanët ò, ngaich kapah.  
6Ngatī kinpaha ngaich Sôl; anga-aṅ tö yik tölūöi tak kikōnyö kūön ò 
ṙongngövah inrē yik aṅ patī ò nö kapah.  
7Ngaich hē yik tarik aṅ Israĕl yik mi-īyöng el achāṙö nö meuk yik kumyung 
nö falngöre tö Sôl inrē tö yik kūön ò kikōnyö nö kapah, ṙāngö nuk elpanam 
re cha-a ngaich nö falngöre; ngaich yik aṅ Filistain nö yih nö iyöng ël u.  
8Im huṙöich hē yik aṅ Filistain nö yih nö luhngö chehen yik tökapah, kôtökūö 
cha-a ngaich tö Sôl yik kikōnyö kūön ò inrē nö hulalhaka i kui ök Rung 
Kilpōa.  
9Luhngö chehen ò cha-a ngaich kē ök kui ò inrē tök lanaklö ò, tīnngö ma-
ahānga nö keuheūt panam yik aṅ Filistain, nö kumtö tölöök inhānga nö i nuk 
insātēv cha in yik tarik inrē.  
10Ngaich cha-a nö halinngen ök lanaklö ò nö el patī nuk tēv cha, ngaich 
tōkngö ök kui ò nö el patī Tēkòn.  
11Hē yik aṅ Yapeskīlīöt pöri nö hang tī yik aṅ Filistain tö Sôl, 
12Ṙòkhöre ngaich yik töt pa-ekūö tarik nö chōholre, ngaich kēngö ök alaha 
Sôl tö nuk alaha yik kūön ò kikōnyö ngaich kēten u nö i Yapes. In e cha-a 
ngaich nö ulngö nuk tangëḵ cha elkatòh ök ōk i Yapes, sat sumkam ngaich nö 
ahik.  
13Ngatī kinpaha ngaich Sôl tökūö ò nö öt kò-en, öt kò-en anga-aṅ nö i i ngam 
Mā Tēv tökūö ò nö öt haköp chöngö ngam Mā Tēv, kūö ò inrē nö hatöntöre 
nö in ök mameuk ma-alaha nö, lukkö inchōkūöre,  

14Ngaich öt chöh inchōkūöre nö im Mā Tēv. Lökten ngam Mā Tēv nö fëlngen 
ò, ngaich kētö ök pūlngö ò nö in Tāvit ök kūön Yēsī.  

1 Kinṙötngö 11 

Rācha Israĕl Tö Yūtā Ang Tāvit 
(2 Sam 5.1-10) 

1Hamūlöre ngaich yik aṅ Israĕl nö in Tāvit nö i Hepròn, ngaich ngö ṙô, Yĕh 
meuk, tangëḵ meh in īhö alaha meh inrē.  
2I tö misī pòrô hē Sôl nö rācha, ngaich më-eṅ mahachōnyen Israĕl 
kamëhĕtnen ò inrē: ngö ṙô inrē ngam Mā Tēv tö meh ngam Tēv meh, Më-eṅ 
man min yōm yip tarik chu Israĕl, ngaich më-eṅ min inrē rācha i kui yip tarik 
chu Israĕl.  
3Lökten nö ṙòkhöre yik minṙöinylen aṅ Israĕl, nö yih nö ik rācha i Hepròn; 
kilēḵngôre ngaich Tāvit nö in cha nö i Hepròn nö i kūö ngam Mā Tēv, ngaich 
cha-a ngö hacham kui Tāvit nö rācha nö i kui Israĕl, sā ṙô ngam Mā Tēv nö 
lökten in Samuĕl.  
4Ngaich Tāvit tö yik Israĕl nö ṙòkhöre inrē nö chuh Yērusalem, angū-ö an 
Yepus, elyöngö yik aṅ Yepus, yik aṅ ngam panam.  
5Ngö ṙô yik aṅ Yepus tö Tāvit, Hö-ö man hōḵ yihtökūö ihih. Ngaich pöri Tāvit 
nö kē ök töngëḵ Sīyôn, angū-ö an elpanam Tāvit.  
6Ngö ṙô ang Tāvit, Öp famëlngö yip aṅ Yepus min ngaich anga-aṅ min nö mu-
urĕh nö yöngkūö kumyung. Ngaich Yô-ap ök kikōnyö kūön Sēruyā nö urĕhlö 
nö yônlö, lökten ò ngaich nö yöngkūö kumyung.  
7Iyöng ël ngam töngëḵ chūök ngaich Tāvit; lökten e nö kaheūkö nö elpanam 
Tāvit.  
8Ngaich anga-aṅ nö vīlö ök elpanam nö vinngö tī löktökūö Millō nö chuvī 
taptöre kūö; vītit nup tahëng im elpanam inrē ang Yô-ap.  
9Ngaich Tāvit nö kiröng kirönglöre, pò ngam Mā Tēv yik tömaṙôngö nö in ò.  

Nangnyi Kumkēḵ Tāvit 
(2 Sam 23.8-39) 

10Vē yin yöngkūö yik tökalēḵ tarik Tāvit, yik hamòltökūö ò nö im pūlngö ò, 
nö holre tö yik aṅ Israĕl, nö vīlen ò nö rācha, sā ngam ṙô ngam Mā Tēv nö in 
Israĕl.  
11Ngih ön yih ineūkö yik tökalēḵ tarik Tāvit: Yasopĕ-am, aṅ Hakmön, 
yöngkūö yik tölūöi tak; aṅtī tök vöi re anga-aṅ nö lā-al yik tölūöyòng töhĕng 
tum nyahāṅ nö fëli.  
12Ṙanët ò in yik tölūöi tak tökalēḵ tarik ang Ēliēsör kikōnyö kūön Tōtō, aṅ 
Ahoh.  
13In Tāvit anga-aṅ nö i Pestammim hē yik, aṅ Filistain nö hamūlöre nö hòṅ 
kiyung. Hĕng kamnāchö ök umuh tumlat tölööklö aṅ tö pārlī, ngaich yik tarik 
nö falngöre nö ṙā-ang in yik aṅ Filistain.  
14Haköp röön re pöri anga-aṅ nö ellōn öp kamnāchö, nö laklö e, ngaich 
fëlngö yik aṅ Filistain; ngaich ngam Mā Tēv nö hayööken cha nö lökten im 
yöng minhôinyö.  
15Lūöi tak yik tölūöi anāi yöngkūö yik tarik chu ik ihong nö in Tāvit ik 
kinluhu Atulam, hē yik kumyung aṅ Filistain nö i yöng el ök achārö Rifēm. 
16Ngaich ngöh Tāvit nö el ök töngëḵ chūökre; ngaich yik kumyung aṅ 
Filistain nö kē-ĕ i Petlihem.  
17Ngaich ngö ṙô Tāvit nö yīkölōn, Ō hĕng tak öp öre kamëtö òk chu tö mak tö 
aṅ ök tö-ūlö mak Pētlihem ngam mi-ikūö inkūp!  
18Ngaich yik tölūöi tak tökalēḵ tarik nö tufunngöre nö ik elyöngö yik aṅ 
Filistain fòklö mak ngaich nö ṙā-ang el ök tö-ūlö mak i Petlihem ök mi-ikūö 
inkūp ngaich kēten e nö in Tāvit. Sōḵ pöri Tāvit nö ôkö e: ṙöstö e ngaich 
anga-aṅ nö im Mā Tēv,  
19Ngaich ngö ṙô, Marôvat an yēḵ tö chu nö i kūö ngam Tēv chu tö chu ngatī. 
Òk mahām nômö vē tarik ṙöng öich? Pò cha nö kētö e. Lökten ò nö sōḵ nö 
ôkö e. Anū-ö nun në tī vē tökalēḵ tarik.  

20Ngaich Apīsai, ök hol maneuk Yô-ap, nö yöngkūö yik tölūöi anāi, Aṅtī tö 
vöi re anga-aṅ nö lā-al yik tölūöyòng tarik ngaich fëlngen cha, teunglö minë-
eny ngaich nö i yik tölūöi tak.  
21Anga-aṅ öku töyahlö ineūnyö nö in yik tölūöi anāi, anga-aṅ ngaich yöngkūö 
cha, hö-ö pöri nö söllö nö in yik tölūöi tak.  
22Penyā inrē ök kikōnyö kūön Yehōiatā töt pinhë-eṅvkūö nö tarik aṅ Kapsīl, 
tökiröngö vahīṙen; nët tak fahël anga-aṅ tö Ariĕl aṅ Mô-ap, kiröönngöre ang-
aṅ inrē ngaich hĕng höiny nö fël lāyön nö el kinluhu nö hĕng heuh hē 
tökënngöre tacham nö paṙōngköti.  
23Hĕng höiny anga-aṅ inrē nö fëlngö aṅ Aikup öt tarik tömarôlòng taneui 
sumkôngö rôlö. Aṅhaṅv eltī ök aṅ Aikup tö vöi tö sā ṙôngòng yöng kinpāt 
hilā; chuh in ò pöri Penayā nöng tinkūngu, ngaich kichötngö ök vöi nö ṙā-ang 
eltī ök aṅ Aikup, fëlngen ò ngaich nö aṅtī tök vöi re.  
24Anū-ö nun tī Penayā ök kikōnyö kūön Yēhōyāta, ngaich teūngen tö minë-
enyre nö hol yik tölūöi tak tökalēḵ tarik. 
25Tö-eūnyu anga-aṅ nö hol yik tölūöi anāi, hö-ö pöri anga-aṅ nö söllö nö in 
yik tölūöi tak. Ṙāten ò ngaich Tāvit nö i kui yik amahten ò.  
26Vē tökalēḵ tarik aṅ in yik kumyung, Asahel hol maneuk Yô-ap, Elhanan 
kikōnyö kūön Tōtō aṅ Petlihem,  
27Sammòt aṅ Haròt, Hēles ök aṅ Pĕlòn, 
28Ira kikōnyö kūön Ikhes aṅ Tekō-a, Apī-ēsör aṅ Anatòt,  
29Sīpĕkai aṅ Husat, Ilai aṅ Ahòh,  
30Maharai aṅ Nētōfāh, Helet kikōnyö kūön Pe-anā aṅ Nētōfāh,  
31Itai kikōnyö kūön Ripai aṅ Kīpī-a i Penyamin, Penāya aṅ Piraton,  
32Hurai aṅ i nuk kun töhëm mak i Kā-as Apī-ĕl aṅ Arpat, 
33Asmavet aṅ Paharum, Elipā aṅ Sa-alpòn,  
34Hāsem aṅ Kīson, Yônatan kikōnyö kūön Sakō aṅ Harar,  

35Ahīyam kikōnyö kūön Sakar aṅ Haras, Elifal kikōnyö kūön Ör,  
36Hīför aṅ Mekarāt, Ahiyā aṅ Pēlòn.  
37Hesrō aṅ Kārmel, Nē-arai kikōnyö kūön Ispai,  
38Yô-el ök hol maneuk Nātan, Mīphar kikōnyö kūön Hakrī,  
39Sēlek aṅ Amön, Nahārai aṅ Pi-eròt, kamëktö lanaklö Yô-ap ök kikōnyö kūön 
Serūyā,  
40Ira aṅ Itar, Kārep aṅ Itar,  
41Urayā aṅ Hītait, Sapāt kikōnyö kūön Ahlai,  
42Atina kikōnyö kūön Sīsa aṅ in yik Rūpön, yöngṙen yik Rūpön, lūöi anāi yik 
hol ò inrē,  
43Hanan kikōnyö kūön Mēaka, Yôsafāt inrē aṅ Mītin,  
44Usī-a aṅ Astarat, Samā Yē-i-ĕl inrē kikōnyö kūön Hōtam aṅ Arō-er,  
45Yētīya-el kikōnyö kūön Simrī, Yôha inrē hol maneuk ò, aṅ Tis,  
46Ĕli-el aṅ Mahav, Yërīpai inrē Yôsavīya inrē yik kikōnyö kūön Elnā-am, Itma 
inrē aṅ Mô-ap,  
47Eli-el Opĕt inrē Yē-asī-el inrē aṅ Mēsōpa.  

 1 Kinṙötngö 12 

In Tāvit Ellōn Yik Penyāmin 

1Cha-a yin vē tarik yamih nö in Tāvit nö i Siklek, hē ò nö öt chuhēṙen nö 
havötköre cha-a yin inrē aṅ in yik tökalēḵ tarik hamòlṙen ò el kinyūngö. 
2Lumreny yik nö tarik tömihôin nö lirenyngö chòk, chu-vīl ihong inrē nö 
aṅngöre lā-a, hāmö tavē inrē; aṅ Penyamin yik, mak alaha Sôl.  
3Haī-esör ök yöngkūö, ngaich hēk Yô-as, nak kikōnyö kūön Semē-ah aṅ Kīpī-
a; Yēsī-ĕl inrē tö Pēlĕt nak kikōnyö kūön Asmavet; Përaka, Yēhū aṅ Anatòt,  
4Ismayā aṅ Kipīön tökalēḵ nö tarik aṅ in yik tölūöi anāi yöngṙen inrē nö i kui 
yik tölūöi anāi; Yarimiā, Yahasī-el, Yōhanan, Yōsapat aṅ Këtīrah,  



1025 

 

 
   Nicobarese Bible 

© 2014, Bible Society of India. 
 

 
 

 

5Elusai Yērimòt, Pī-ali-a, Semarīyā, Sefatīyā aṅ Haruf;  
6Elkāna, Isīyā, Asaril, Yō-esör, Yasōpē-am inrē aṅ in Kōra;  
7Yô-elā inrē tö Sĕpatīya, kikōnyö kūön Yērōham, aṅ Kitōr.  

In Tāvit Ellōn Yik Kāt 

8Aṅ in yik Kāt yik umuh mahavāngtöre nö in Tāvit ik töngëḵ chūökö 
elnyalnyi tökalēḵ töha-eh inrē nö kumyung, töhuveū nö i lanaklö vöi inrē, yih 
tösā arëkūö lāyön, töveut inrē sā vaneūtö kēsöl nö i kui rôngö:  
9Ĕsör ök yöngkūö, Opētiyā innëtö, Ēli-āp linūöyö,  
10Mismana finënö, Yarimiā tinneūyö,  
11Attai tinfūölö Ēli-ĕl sinātö,  
12Yōhanan hinëvhöre, Ēlsapāt minchūötöre,  
13Yarimiā sinömö, Makpe-anai kinhuk sīönö.  
14Yöngkūö kumyung yin vē aṅ Kāt, öp tökūönö i kui töhēngòng öp tökiröng 
inrē i kui töhĕng köṅny.  
15Cha-a yin vē tarik mahavāngngö kui Yôtön ik raneh chingëṅt, hē e nö 
taṙēchi kui, pāngö tī ngaich tö yik el achāṙö nö ṙòkhöre, lā chuhöt lā sūng 
inrē.  

In Ò Ellōn Yik Penyamin Tö Yūtā 

16Rīkre yik tarik Penyamin Yūtā inrē yamih nö ik töngëḵ chūök Tāvit. 
17Kunyī-inyre ngaich Tāvit nö höngkūö cha ngaich ngö ṙô tö cha, Yē yīö 
holrevöṙô yih in chu öi holṙen chu, mūlta min öp ellōn chu nö in yīö; yē e 
pöri nö inchīlngövah chu in yip lā-al chu, öich tö pòrô öt aṅhaṅv eltī tö 
tövach, ngam Tēv yik yöng hī an yēḵ mameūkö e vëken yīö inrē.  
18Yih ngaich ngam Töhet Fanöinylö nö i kui Amāsai, yöngkūö yik tölūöi anāi, 
ngaich ngö ṙô anga-aṅ.  

ʽʽŌ Tāvit, më-eṅ meh in; Ō kūön Yēsī, hol meh in! Lanāmö, lanāmö in meh, 
Lanāmö inrē in yip hamòlṙen meh! Pòn holṙen meh ngam Tēv meh. ʼʼ Ngaich 
Tāvit nö kē-ĕ cha, vīlen cha ngaich nö yöngkūö yik kumyung in ò.  

In Ò Ellōn Manasē 

19Rīkre yik tarik Manasē ṙāmā-angre nö chuh in Tāvit hē ò nö yih nö holtö 
yik aṅ Filistain nö ik kinyūngö nö lā-al Sôl. (Hö-ö pöri anga-aṅ nö holṙen cha, 
pò yik mā aṅ Filistain nö vë-ekūöre ngaich tīnngörit ò, nö ngö ṙô, Kihten 
elkui in min ayī-ö yē ò nö ṙāngen hī nö chuh in Sôl.) 
20Isāha ò nö chuh Siklek vē yin tarik Manasē mahavāngtöre nö in ò: Atnah, 
Yōsapat, Yatiya-el, Maiköl, Yōsapāt, Ēlihū, Siletai inrē yöngkūö tököṅnyu in 
Manasē. 
21Holṙen Tāvit cha-a nö lā-al yik töng kamiltöre tö inlānen holre; pò cha nö 
ṙòkhöre nö tö-eūnyuvö tökalēḵ inrē nö tarik, yöngṙen inrē nö in yik 
kumyung.  
22Örhĕng hang sumkam yanīhih yik tarik nö in Tāvit nö holṙen ò, hanöng 
saha yik kumyung nö kiröngen, sā kumyung aṅ im Tēv.  

Minënyö Yik Kumyung In Tāvit 

23Në nun tum miyöngö yik tö-aṅhāṅv tī kumyung yik yamih nö in Tāvit nö i 
Hepròn nö kamëtö ngam pūlngö Sôl nö in Tāvit sā ngam ṙô ngam Mā Tēv.  
24Tarik aṅ Yūtā kamëkö lanaklö vöi inrē tafūöl köṅny hëvhörṙòng tö-
aṅhāvṅvti kumyung.  
25Aṅ in Sīmōn, tö-eūnyu tökalēḵ tarik inrē nö i kinyūngö, sat köṅny hēngòng.  
26Aṅ in Lēvī fën köṅny tafūölòng.  
27Ök kūön rācha Yēhōyata, aṅ patī Āròn, hol ò inrē lūöi köṅny sātòng 
28Sētòk ṙal tarik tö-eūnyu nö tökalēḵ, nët anāi nët tak yik yöngṙen aṅ patī ök 
yöng ò,  
29Aṅ in Penyamin, mak alaha Sôl lūöi köṅny pōyen yik aṅ in cha 
mahaköpngöre nö i patī Sôl.  
30Aṅ in Ifrēm nët anāi köṅny hëvhöre ṙòng, tökalēḵ tarik, tö-eūnyu nö i patī 
yik yöng cha.  

31Ròngti aṅ miyöngö Manasē hëvhör sīön köṅny, yik töminënyu nö yih nö 
vīlen Tāvit nö rācha.  
32Aṅ in Isakār tarik yik tö-akaha elmat tö nuk ṙētak, tö-akahalōn tök töhōtu 
la-en Israĕl, nëtòng yöngkūö, ṙòkhöre yip mak alaha cha inrē nö el katòh 
chöngö cha.  
33Aṅ Sepulön taneui anāi köṅny tö-ulòhten nö ngaich nö kumyung, tökētuṙen 
aṅtī nö i kinyūngö tö nup taṙòkhöre chehetī i kinyūngö, nö holṙen Tāvit nö 
hēngòng ellōn.  
34Aṅ in Naftalī hĕng köṅny yöngṙen yik töhōlu tö yik tölūöi anāi sat köṅny 
tarik töchehevti tö lanaklö vöi inrē.  
35Aṅ Tën nët anāi hëvhöre köṅny tafūölòng tarik tö-aṅhavtī nö i kinyūngö.  
36Aṅ Asēr fën anāi köṅny tö-ulòhten kumyung lēn nö i kinyūngö.  
37Aṅ in Rūpön Kāt inrē ròngti inrē miyöngö Manasē nö ṙeū-eung lāmuh tö 
Yôtön, hēngòng nët anāi köṅny tarik tö aṅhavin tö nup taṙòkhöre chehetī i 
kinyūngö.  
38Ṙòkhöre vē, tarik kumyung, töhatöökö nö i kinyūngö, yih vīlen Tāvit nö 
rācha i kui Israĕl nö ṙòkhöre; ngatī inrē yik Israĕl nö ṙòkhöre nö hēngòng 
ellōn nö vīlen Tāvit nö rācha.  
39Ngaich umuh cha-a nö in Tāvit lūöi sumkam, nyā-aṅvkūö òk inrē, pò yik 
hol cha nö halēn mineukṙen cha. 
40Ngaich inrē yik hol cha, marôvat löktökūö Isākār, Sepulön, Naftalī inrē yih 
nö kumtö nyā-aṅkūö i uk köttö, ūṅt miūl kōiny nuā inrē, pōyen nup töfaṙëcha 
atra, ṙòng anychīr kēk tövī-i, tötumre tönyô angkūr, vāin tavī-i inrē, kōiny 
nuā sīṅp inrē, pòn ṙanāmölōn ök umuh in Israĕl.  

1 Kinṙötngö 13 

Ṙāngö Kirīöt Yērim Nö Keuntu Ök Kasòng Chöngö 
(2 Sam 6.1-11) 

1Ngaich ang Tāvit nö vë-ekūö yik yöngṙen tököṅnyu töṙôngu inrē, nö kö 
kahĕng tak vahë-ekūö tö yöngṙen.  

2Ngaich ngö ṙô Tāvit tö yik tömūl nö ṙòkhöre aṅ Israĕl, Yē e nö tölöök nö in 
yīö yē e inrē nö lōn ngam Mā Tēv ngam Tēv hī, tā-a töi söömhanga marô-
òlkūö in yip hol hī töng ngöh aṅ panam Israĕl, hol cha inrē nö chuh in yip 
kūönṙô yip Lēvī inrē i nup elpanam tö-aṅhāṅvkūö panam tö kiyôp, hòṅ cha 
nö holre nö yihtöre nö in hī.  
3Ngaich tā-a töi hēk kētö ap kasòng chöngö ngam Tēv hī nö in hī, tön höng 
rö-ö in miṙūöt tö e hēngen tö nuk sakāmö Sôl.  
4Ṙòkhöre ngaich yik tömūl nö hō-olōn tö e pò e nö tölöök nö i mat yik tarik 
nö ṙòkhöre.  
5Lökten Tāvit nö hamūl yik Israĕl nö ṙòkhöre löktökūö Sīhōr i Aikup Söl ip 
lökhöt i Hamat, nö kētö ngam kasòng chöngö ngam Tēv nö ṙeū-eung 
Kiriatyēarim.  
6Ngaich hēk Tāvit tö yik Israĕl nö ṙòkhöre nö chuh Pē-alā, ngam angū-ö, 
Kiriatyē-arim ngam aṅ panam Yūtā, nö ṙeū-eung umuh nö kē-ĕre ngam 
kasòng chöngö ngam Tēv, ngam tökaheūkö tö minë-eny ngam Mā Tēv ngam 
amūichhaka nö el kantēra latulöng tö nup kërup.  
7Ngaich cha-a nö kē ök kasòng chöngö ngam Tēv nö el tufömngöre inröl, ṙā-
ang patī Apinatap, ngaich Ūsa, Ahi-ō inrē nö yōm ök inröl.  
8Ṙòkhöre ngaich hēḵ Tāvit tö yik aṅ Israĕl nö ṙamölōn nö i kūö ngam Tēv nö 
mā-ainyre, holtö tinkökö, hārp, tampōröm, simpôl, römpĕt inrē.  
9Ngaich hē cha nö sölta nö i chūök pinṙōngö sāiny Kītòn, silô tö këlre Ūsā nö 
ṙapkö ök kasòng chöngö, pò nuk kōiny nuā nö kavē-ĕre.  
10Hūlökūö ngaich ök tanānyö ngam Mā Tēv nö in Ūsā; chökhutī ngaich anga-
aṅ tö ò pò ò nö silô tö kël re nö ik kasòng chöngö; kapah ngaich anga-aṅ nö i 
kūö ngam Tēv nö umuh.  
11Tainy ngaich ang Tāvit pò ngam Mā Tēv nö tainy nö in Ūsa; ngaich 
kaheūkö ök chūök nö Pērĕsūsa söl ing töngamuh.  

12Pa-ekūö ngaich Tāvit tö ngam Tēv ik sakāmö angū-ö; ngö ṙô ngaich anga-
aṅ, Sitih kanô-òṅ öichvö kētö ngam kasòng chöngö ngam Tēv nö i patī chu? 
13Lökten Tāvit nö öt kētö ök kasòng chöngö nö i patī elpanam Tāvit, höng 
sirēngö e pöri anga-aṅ nö i patī Opēt-ētöm ök aṅ Kit.  
14Ngaich ngam kasòng chöngö ngam Tēv nöng ngöh nö lūöi chumngëṅtö nö 
in yik aṅ patī Opētētöm el patī ò; ngaich ngam Mā Tēv nö kôlò tī tö aṅ Patī 
Opētitöm nup taṙòkhöre in ò inrē.  

 1 Kinṙötngö 14 

La-en Tāvit Nö I Yeruselem 
(2 Sam 5.11-16) 

1Ngaich Hairām ök rācha aṅ Tūrös nö tīnngö ma-ahānga nö in Tāvit, sītör 
chōn inrē vamī ihong tö mistirī nö mānlö patī ò.  
2Ngaich Tāvit nö meuk ngam Mā Tēv nö haköpngen ò nö rācha nö i kui 
Israĕl, tö ök pūlngö ò inrē nö hapōilöng tö pòkūö yik tarik ò Israĕl.  
3Ṙūölö ṙôken pīhöre ngaich Tāvit nö i Yērusalem, pōyen hakūönti inrē Tāvit 
tö nyīö kikōnyö kikānö inrē.  
4Në nun minënyö yik nyīö yik in ò nö i Yerusalem: Sammū-a, Sōpāp, Nātān, 
Sòlòmön,  
5Iphār, Elisū-a Ēlpēlĕt, 
6Nōkah, Nēfĕk Yāfī-ā,  
7Ēlīsāma, Pēli-atā, Ēlifëlet inrē.  

Mihôiṅ Tö Filistain 
(2 Sam 5.17-25) 

8Hē yik aṅ Filistain nö hāngö Tāvit nö hachāmö kui nö rācha nö i kui Israĕl 
nö ṙòkhöre, ṙòkhöre ngaich yik aṅ Filistain nö kiröönngöre nö chöhö Tāvit; 
hāngö e ngaich Tāvit ngaich kiröönngöre nö lā-al cha.  
9Yih yik aṅ Filistain nö el achāṙö Rifēm nö kilöön inlānen.  

10Hatöntöre ngaich Tāvit nö im Tēv, Kiröönngöre öichu lā-al yip aṅ Filistain? 
Kēten cha öm min eltī chu? Ngaich ngö ṙô ngam Mā Tēv tö ò, Kuṙòh, kēten 
cha chin min eltī meh. 
11Lökten ang Tāvit nö kilöönö cha nö i Pāl Perasim ngaich mihôiṅ tö cha. 
Ngaich ngöṙô anga-aṅ, “Halöngten chu an ngam Tēv kuhēthötre sā ṙanöingö 
öich i yip lā-al re”. Lök ök chūökö nö Pāl Perasim invëka. 
12Ṙāngö nuk tēv re cha-a nö umuh, kētö chöngö ngaich Tāvit, föngi ngaich 
anū-ö.  
13Hēk nö sönen yik Filistain nö el achāṙö nö kilöön inlānen.  
14Ngaich hē Tāvit nö hēk nö hatöntöre nö im Tēv, ngö ṙô ngaich ngam Tēv tö 
ò, Uh man kiröönngöre öm löklö lā-uk cha; kiröönngöre pöri havīngöre 
ngaich yih in cha kamtö nup palsam chōn.  
15Ngaich yē meh hangṙô röön kumröönngöre nö el kui nup palsam chōn 
ngaich möl më-eṅ kuṙòh kiyung; tön ngaich an ngam Tēv nö urēhĕkūö meh 
nö fël yip aṅ Filistain kumyung.  
16Ngaich Tāvit nö sā ṙô ngam Tēv nö tölṙô ò, ngaich cha-a nö fël yip 
kumyung aṅ Filistain löktökūö Kīpīön tölngö Kēsör.  
17Keuheūtngöre chūök ngaich ineūnyö Tāvit nö i minë panam, ngaich ngam 
Mā Tēv nö kētö kui yik pumnāmö tarik nö pa-ekūö tö ò.  

1 Kinṙötngö 15 

Keuntö Ngam Kasòng Chöngö 

1Ngaich Tāvit nö mānlö patīre nö ël ök elpanam Tāvit; ane inrē anga-aṅ halēn 
chūök ök kasòng chöngö ngam Tēv, vītö chūök inrūkui e inrē.  
2Ngö ṙô ngaich Tāvit, Öthĕngtak höng yip Lēvī kameun ngam kasòng chöngö 
ngam Tēv, pò ngam Mā Tēv nö katöllen cha nö kameun ngam kasòng chöngö 
ngam Mā Tēv mameukṙen ò inrē nöng örheūheu.  
3Hamūl yik aṅ Israĕl ngaich Tāvit nö ṙòkhöre nö i Yerūsalem nö kētö öp 
kasòng chöngö ngam Mā Tēv nö ik chūök e, ök halēnken ò chūök e.  

4Hamūl yik kikōnyö kūön Āròn inrē anga-aṅ tö yik Lēvī:  
5Aṅ in yik kikōnyö kūön Kōhat, Uri-ĕl yöngkūö, holtö töhēngòng nët anāi; hol 
maneuk ò;  
6Aṅ in yik kikōnyö kūön Mērāri. Asāyā yöngkūö, holtö tönëtòng, nët anāi hol 
maneuk ò;  
7Aṅ in yik kikōnyö kūön Kersōm, Yô-el yöngkūö, holtö töhēngòng lūöi anāi 
hol maneuk ò;  
8Aṅ in yik kikōnyö kūön Elīsafān, Samāyā yöngkūö, holtö tönëtòng hol 
maneuk ò;  
9Aṅ i yik kikōnyö kūön Hepròn, Eli-ĕl yöngkūö, holtö töhëvhör anāi hol 
maneuk ò:  
10Aṅ i yik kikōnyö kūön Usiel, Aminatap yöngkūö, holtö töhēngòng nëtsīön 
tak hol maneuk ò;  
11Ngaich Tāvit nö havanten nak kūönṙô nā Sētòk, Apīatör inrē, tö yik Lēvī 
hēk Urī-el, Asāyā, Yô-ĕl, Samayā, Eli-ĕl, Aminatap inrē,  
12Ngö ṙô ngaich tö cha, Yī-ö yin yöngkūö patī yik yöng Lēvī; ahetlöre yin, yī-
ö tö yip hol maneuk yīö, hòṅ yīö kētö öp kasòng chöngö ngam Mā Tēv, ngam 
Tēv Israĕl, ip chūök e töhalēnkaṙen tö chu.  
13Kūö yīö ik la urĕh öt keūnö e ngaich ngam Mā Tēv ngam Tēv hī nö tāiny nö 
in ih pò ih öt milēṙen tö e nö sā inchöngten re nö in e.  
14Ahetlöre ngaich yik kūönṙô tö yik Lēvī nö kēlö ök kasòng chöngö ngam Mā 
Tev, ngam Tēv Israĕl.  
15Ngaich yik Lēvī nö keun ök kasòng chöngö ngam Tēv nö el ranôṙö cha, nö 
kaneūnu, sā inchöngten re tö Môsös nö sā ngam ṙô ngam Mā Tēv.  
16Ngaich ang Tāvit nö tölṙô yik yöngkūö aṅ in yik Lēvī nö vīlö yik hol 
maneuk cha nö tumkökṙôre yik töhōtu nö pōitô tī nö röng nuk ranöng, i hārp, 
līör, simpôl inrē, nö hachônglö ṙô ṙanāmölōn.  

17Lökten yik Lēvī nö vīlen Heman ök kikōnyö kūön Yô-ĕl; ök hol maneuk ò 
inrē Asaf kikōnyö kūön Perekiyā; aṅ in yik kikōnyö inrē kūön Mērārī, hol 
maneuk cha, Ētan ök kikōnyö kūön Kusayā;  
18Hol cha inrē yik hol maneuk cha im innëtö chūök Sekariyā Yē-asi-el, 
Semiramòt Yēhī-ĕl, Unnī, Ēli-ap, Pennayā, Me-asīyā, Matītīyā, Ēlifelehu 
Mikneyā inrē, yik yōmkūö inkūp inrē, Opĕtitöm Ye-ī-el inrē;  
19Tumkökṙôre, Hēman, Asaf, Etān inrē, cha-a pamòng mās simpôl;  
20Sekariyā, Asī-el, Semiramôt, Yehī-el, Unnī, Elī-āp, Mē-esī yā, Pennayā inrē 
ramöng Hārp nö sātī Alamòt;  
21Matitiyā pöri Elifelehū, Miknëyā, Opĕt-ĕtöm, Ya-i-el, Asasīyā inrē 
mahachōḵlö ṙô nö aṅtī tö līör sātī Semīnit.  
22Kenneyā yöngṙen yik Lēvī nö i ëlö tinkökö, cha-a mahachōḵ tö ëlö tinkökö, 
pò ò nö töakaha elmat.  
23Perekiyā, Elkāna inrē yōm kūö inkūp ök kasòng chöngö.  
24Sipaniyā, Yôsafat, Natanĕl, Amasāi, Sakariya, Pennayā, Ēli-ĕsör, tö yik 
kūönṙô, famöö römpĕt nö i kūö ök kasòng chöngö ngam Tēv. Opĕtitöm, Yahī-
a inrē yōmkūö inkūp ngam kasòng chöngö.  

Chuh Yeruselem Tī Tök Kasòng Chöngö 
(2 Sam 6.12-22) 

25Lökten Tāvit tö yik minṙöinylen Israĕl, tö yik yöngkūö tököṅnyu inrē, nö 
kiröönngöre nö kēlö ök kasòng chöngö kinlēḵngô ngam Mā Tēv nö ṙā-ang 
patī Opĕtitöm nö holtö ṙanāmölōn.  
26Kūö ngam Tēv inrē nö holṙen yik Lēvī yik kameun ök kasòng chöngö 
kinlēḵngô ngam Mā Tēv, kētö tökētu cha-a sat nòng kōiny nuā sat nòng inrē 
kūön sīṅp.  
27Hayūtöre ang Tāvit tö tövai linen hilā, ngatī inrē nö ṙòkhöre yik Lēvī yik 
kameun ök kasòng chöngö, tö yik tumkökṙôre, Kenneyā inrē mahachōlö ṙô 
yik tumkökṙôre; hayūtö inrē Tāvit tö linen Sörplis.  

28Lökten yik Israĕl nö ṙòkhöre nö kēlö ök kasòng chöngö kinlēḵngô ngam Mā 
Tēv nö holtö inyôṙö ṙô, I ṙô sinrōl nö fööṙö, römpĕt, simpôl inrē pōitô inrē ëlö 
tinkökö nö i ṙô hārp, līör inrē.  
29Ngaich hē ngam kasòng chöngö kinlēḵngô ngam Mā Tēv nö yih nö ik 
elpanam Tāvit, môknyö kūönre ngaich Maiköl nö löknyö kūö inkūp lökhöt 
kuföt, ök kikānö kūön Sôl, ngaich ök rācha Tāvit nö kiṙīöm nö ṙāmölōn; 
ngaich anga-aṅ nöng ellōn re lōn nö ahūöngen ò.  

 1 Kinṙötngö 16 

1Ngaich cha-a nö kēhĕt ök kasòng chöngö ngam Tēv, ngaich ṙātö e nö el ök 
rūkui vahīlö Tāvit nö chūök e; kētö töföngö tökētu cha-a ngaich inlām tökētu 
inrē nö i kūö ngam Tēv.  
2Ngaich hē Tāvit nö keuheūten nö kētö töföngö tökētu tökētu inrē inlāmö, 
hakôlò yik tarik ngaich anga-aṅ nö i minë-eny ngam Mā Tēv.  
3Michööḵ yik Israĕl inrē nö ṙòkhöre, hĕnghöre kikōnyö kikānö inrē, kököhĕng 
vat tö rôti, hĕng michūöṙö alaha, kēk inrē nup tönyô angkūr.  
4Vīlö yik rīkre inrē Lēvī anga-aṅ nö mameukṙen nö i kūö ngam kasòng 
chöngö ngam Mā Tēv nö mahavë-a, maha-öinytö tī, maha-öiny ngam Mā Tēv 
inrē, ngam Tēv Israĕl.  
5Asaf ök yöngkūö, ṙanët ò yin vē Sakaria, Yē-i-el, Semīramòt, Yēhi-el, 
Matītiyā, Ēli-āp, Pennayā, Opĕtitöm. Yē-i-el inrē, ramöng hārp līör inrē, Asaf 
ök pamòng simpôl,  
6Pennayā inrē tö Yahasī-el nak kūönṙô tö iṙūöhö ṙô nö föö römpĕt, nö i kūö 
ök kasòng kinlēḵngô ngam Tēv.  

Tinkökö Nöinyö 
(Sal 105.1-15; 96.1-13; 106.1,47-48) 

7Ngaich ik sakāmö angū-ö ang Tāvit nö rĕhtenre nö vīlö nöinyö tö tikökö nö 
im Mā Tēv tö Asaf yik hol maneuk ò inrē.  
8Ō ha-öny ngam Mā Tēv, havëkö minë-eny ò, Mikahtölōn in yip tarik tö nup 
vahīṙen ò!  

9Tikökhökūö ò, ha-öinyan tīkökṙôre, Vënyö nup pinngangkūö la-en ò!  
10Eu-eūre im töhet minënyö; Hökngen nup ellōn yip chamöh ngam Mā Tēv nö 
ṙāmölōn!  
11Chöh ngam Mā Tēv tö ngam kumlēḵ ò Chöh ngam kūö ò inṙūöhen!  
12Köpölōn tö nuk pinngang- kūö la-en ò nuk tökeuheū- ten, Nuk pinngangkūö 
tī ò, inkaha fālen ṙô ò,  
13Ō kūön Aprahām ök tarik ò, kikōnyö kūön Yāköp, yik ka- töllö ò!  
14Anga-aṅ an Mā Tēv, Tēv hī; i në tumlat nup inkahafālen aṅ in ò.  
15Kūötenre an nö örheūheu tö ngam kinlēḵngô aṅin ò, ngam ṙô hachöngten ò, 
I tököṅnyu tumköl chap,  
16Ngam kinlēḵngô vahīten ò in Aprahām, ngam töchūöku kinlēḵngô ò in Isāk,  
17Ngam haköpngö ò inchöng- ten in Yāköp, Sā töt chanūhuvṙen kinlēḵngô in 
Israĕl.  
18Tö ngö ṙô, In meh tī chin min kētö ngam panam Kanā-an, nö minchööḵö 
meh nö amin.  
19Hē cha nö ṙòngmö kūönen, nö töt kaheuktu inrē, törahëich- taṙen nö iyöng 
in e,  
20Ṙeū-eung pumnāmö tarik söl im tahëng, nöng karööna röön, löktökūö im 
töhĕng pūlngö söl i tahëng tarik,  
21Öthĕng tak halöngten an tö mahakihten cha; chöö-önyten cha an nö vëkö 
rācha,  
22Nö ngö ṙô, Un lūölka më hacham kui chu, Un hachökö më pròfĕt chu!  
23Ṙòkhöre tumlat, tikökhökūö ngam Mā Tēv! Kaheuk sakāmö vënyö ngam 
inyööken aṅ in ò.  
24Vënyö ngam kanôlò ò in yip pumnāmö tarik, minë pinngangkūö la-en ò in 
yip tarik!  

25Tön kiröng an ngam Mā Tēv töhòṅ kiröngö nöinyö, Töhòṅ pahë-evö an inrē 
nö tulöng tö nup tēv.  
26Pò nup tēv yip tarik nöng insātēv; Vamīlö halīöngö pöri ngam Mā Tēv.  
27Ineū-eu, minā-aṅ inrē i kūö ò; kumlēḵ, ṙanāmölōn inrē im chūök ò.  
28Ha-öiny ngam Mā Tēv, Ō mupīhö tarik, ha-öiny ngam Mā Tēv kanôlò 
kumlēḵ inrē!  
29Ha-öiny ngam Mā Tēv tö ineū-eu minë-eny ò; Kētö tökētu, yihtöre i kūö ò! 
Salām ngam Mā Tēv haṙāköre im töhet;  
30Kichëyöre i kūö ò, ṙòkhöre tumlat; hòn, köp öthētu nö halöinyköre.  
31Hökngen minë halīöngö nö ṙāmölōn, ngam tumlat inrē nö haṙamlōnre, 
hökngen u nö ngö ṙô in vē pumnāmö tarik, Hayöng an ngam Mā Tēv!  
32Hökngen ngam mai nö ṙënuṙô, tö nup aṅ e inrē, hökngen nup elngāṅṙö nö 
hapōilôre, tö nup aṅ e inrē!  
33Ngaich tikökṙôre min nup chōn el inchōn nö ṙāmölōn I kūö ngam Mā Tēv, 
tön yih an nö akah fālen ngih tumlat.  
34Ō hā-öiny ngam Mā Tēv, pò ò nö tölöök; pòn köp ngam hanāngen ò nö 
örheūheu!  
35Ngö ṙô inrē: Ṙānyen ih, Ō Tēv inyööken ih, hamūlö ih hayööken ih inrē ṙā-
ang in yip pumnāmö tarik, hòṅ ih ha-öiny ngam töhet minënyö meh, Ineū-eu 
yēḵ inrē im nöinyö meh.  
36Tökôlò an yēḵ ngam Mā Tēv, ngam Tēv Israĕl, nö töng öt chanūhevṙen! Ngö 
ṙô ngaich yik tarik Āmen! Ha-öiny ngam Mā Tēv yēḵ 

Vë-ekūötēv Nö I Yeruselem, Kipīön Inrē 

37Ṙāngen Asaf ngaich Tāvit nö umuh tö yik hol maneuk ò inrē i kūö ök 
kasòng kinlēḵngô ngam Mā Tēv nö iṙūöhen nö meukṙen nö i kūö ngam 
kasòng chöngö nö asā la-en töhĕng sakāmö,  
38Opĕtitöm inrē tö yik tötafūöl anāi hëvhöre hol maneuk cha; Opĕtitöm pöri, 
ök kikōnyö kūön Yētūtun, Hōsā inrē nö yōmkūö inkūp.  

39Ṙā-ayö inrē Sētòk ök kūönṙô yik hol maneuk ò inrē kūönṙô nö i kūö ngam 
inrūkui ngam Mā Tēv ik latulöng chūökö ök i Kīpīön,  
40Nö föng tökētu nö im Mā Tēv el ök tahāklö töföngö tökētu nö örheūheu 
peuheū harap, sā kinūchngö e nö im chöngö ngam Mā Tēv i inchöngten Israĕl 
tö ò.  
41Hol cha ang Haman Yētūtun, yik hol cha tökatöllöng töpötiṙen nö minënyu 
nö ha-öiny ngam Mā Tēv, tökūö ngam tököp hanāngenlōn ò nöng öt 
chanūhuvṙen.  
42Inu ang Haman Yētūtun inrē tö römpĕt simpôl inrē nö i ëlö tinkökö tö 
ranöng töhet tinkökö inrē. Vīlöngö yik kikōnyö kūön Yētūtun nö ik inkūp.  
43Ṙòkhöre ngaich yik tarik nö kö kiröönngöre nö i patīre, chuh patī re inrē 
Tāvit nö hakôlò yik aṅ patī re.  

1 Kinṙötngö 17 

Ṙô Nātan Nö In Tāvit 
(2 Sam 7.1-17) 

1Iyöng el patī re ngaich Tāvit, ngö ṙô ngaich Tāvit, tö Nātan ök pròfĕt, Yĕh 
meuk, iyöng el patī chin chū-ö töchōntö sītör, ngaich pöri ngam kasòng 
kinlēḵngô ngam Mā Tēv nöng el katòh rūkui.  
2Ngö ṙô ngaich Nātan tö Tāvit, Kē-ĕkūöre man töp ellōn meh, tön in meh an 
ngam Tēv.  
3Im hatööm pöri angū-ö nö yih ngam ṙô ngam Mā Tēv nö in Nātan. 
4Kuṙòh vë-eny nang ap tarik chu Tāvit, Ngö ṙô an ngam Mā Tēv: uh man 
mānlö patī chu tö chūök chu iyöng.  
5Tön rö-ö chin iyöng elpatī hēten tö ök sakāmö chu hachōnyen Israĕl söl ing 
töngamuh, ngaich pöri chū-ö kiröönngöre löktökūö ngih rūkui söl i ngī-aṅ 
rūkui löktökūö ngih elyöngö inrē söl i ngī-aṅ elyöngö.  
6I nup taṙòkhöre chūökö chūök chu havötköre in yip Israĕl, hĕng höiny 
milôhò öichu tö ṙô in yip kamhôka i Israĕl, yip tö tölöṙô tö chu nö hayōm vē 
tarik chu, öich ngö ṙô, Kūöyòh öyih öt mānlö patī chu tö töt chōntö sītör?  

7Lökten man töngamuh ngö ṙô töp tarik chu Tāvit, Ngö ṙô an ngam Mā Tēv 
yip tö maṙôngö, Kē-ĕ meh chin ṙā-ang ip kiyôp, ṙā-ang i tinömkörit sīṅp inrē, 
pò meh hōtu rāchakūö vē tarik chu Israĕl:  
8In meh chin inrē ip töng kū-ö meh kiröönngöre, ngaich inrē öich rökngen yik 
lā-al meh nö ṙòkhöre nö ṙā-ang i kūö meh; vīlö minë-eny meh chū-ö min inrē, 
sā minë-eny yip tökiröng ing tumlat.  
9Ngaich chū-ö min halēnngö öp chūök vē tarik chu Israĕl, teūichten cha chin 
min inrē, hòṅ cha nö iyöng ip kanahngenre chūökö, nö öt hēk nö piyôka; yip 
töchökhuṙen tarik min inrē öt hēk nö halëlngen cha, sā ök lā urĕh,  
10Löktökūö ök hē chu vīlö kamhôṅka i kui vē tarik chu Israĕl; tumṙeūtö yip 
lā-al meh chin min. Hēk inrē öich vë-eny nang meh tö ngam Mā Tēv nö 
mānlö patī meh min. 
11Hē nup sakāmö meh min nö timtöre kūö öm chuh in yip yöng re, ngaich 
chū-ö min hachohlö öp kūön meh unôichrit meh, hĕng tak aṅ in yip kikōnyö 
kūön meh, haköpi ap min tö chu pūlngö ò,  
12Anga-aṅ ap min mamānlö patī chu, ngaich chū-ö min haköpngö öp kantēra 
ò nöng örheūheu.  
13Yöng ò Chin min, ngaich anga-aṅ min inrē nö kūön chu; hö-ö chin min 
kēngö öp tököp hanāngenlōn nö ṙā-ang in ò, sā tī chu kēngö e ṙā-ang in ò ök 
mu-urēhĕkūö meh,  
14Haköpngen ò pöri chū-ö min el ngih patī chu im pūlngö chu inrē höng 
örheūheu köp min inrē öp kantēra ò nöng örheūheu.  
15Sā minë ṙô nö ṙòkhöre, sā minë tömeūkö inrē nö ṙòkhöre, ṙô Nātan nö vë-
ekūö Tāvit.  

Ha-öīny Ngam Tēv Ang Tāvit 
(2 Sam 7.18-29) 

16Kuhēthötre ngaich Tāvit ūichngöre ngaich nö i kūö ngam Mā Tēv, ngaich 
ngö ṙô, Ō Mā Tēv, achīö öich chū-ö asuh öng inrē ngam patī chu, tö meh 
ngaich ngih rô-òlkūö tī kēten chu?  

17Tökūöṅnö öng ngih nö i kūö meh, Ō Tēv; ngaich më-eṅ inrē ṙô-òv inrē tö 
ngam patī ngòh tarik meh öm marô-òtö ṙô, ngaich hameukhö mat chu tö mu-
unôich tumkölchap, Ō Mā Tēv!  
18Sitih huneū-euṙô öng Tāvit nö in meh nö kô-òren tökūö inpōilö ngam tarik 
meh? Pò meh akahalōn tö ngòh tarik meh.  
19Ō Mā Tēv, kūö ngòh tarik re man, ane inrē sā öp lōn meh öm tī-iv tö në 
tökiröng, i minkahtölōn tö në tökiröng.  
20Ō Mā Tēv, öt asā-av man, öt Tēvu inrē nö hol meh, sā nup ahang në el nang 
ih.  
21Öp yòh ap pumnāmö tarik ing tumlat tö sā vē tarik meh Israĕl, vē havah 
ngam Tēv nö tarik ò, vīlö ngam minë-enyre më-eṅ nö kiröng nö pinhë-eṅkūö 
inrē, i tī meh ahōngö yik pumnāmö tarik nö i kūö vē tarik meh vē ṙahānyö 
meh nö ṙā-ang Aikup?  
22Ngaich më-eṅ vīlö vē tarik meh Israĕl nö örheūheu nö tarik meh; Ō Mā Tēv, 
ngaich më-eṅ inrē vītöre Tēv cha.  
23Ō Mā Tēv, yĕh ngaich man, hökngen ngam ṙô meh i ngòh tarik meh i 
inlahen inköpngö ngam patī ò nö örheūheu, ngaich më-eṅ sā ṙô meh ngaich 
öm ngatī tī;  
24Ngaich min ngam minë-eny meh nö köp hapōilöng inrē nöng örheūheu, nö 
ngö, Ngam Mā Tēv yip tömaṙôngö ngam Tēv Israĕl, anga-aṅ an Tēv Israĕl, 
Ngaich ngam patī ngam tarik meh Tāvit min nö köp nö i kūö meh.  
25Pò meh, öm Tēv chu, öm hameukhö mat ngòh tarik meh tö meh min mānlö 
patī ò; lökten ön ngòh tarik meh nö kôtökūö tö kumlēḵre nö havë-a nö i kūö 
meh.  
26Ō Mā Tēv, më-eṅ man Tēv, tö ngaich öm kilēḵngôre tö ngih tölöök öm in 
ngòh tarik meh;  

27Lökten man yĕh töngamuh kuchīkölōn hakôlò ngam patī ngòh tarik, hòṅ e 
nö iṙūöhen nö örheūheu nö i kūö meh; Ō Mā Tēv, pò öp töhakôlöng ṙô tö 
meh nö örheūheu nö tökôlò.  

 1 Kinṙötngö 18 

Mihôiṅ Yik Tarik Tāvit 

1Unôich ngaich tö ngih ang Tāvit nö mihôiṅ tö yik aṅ Filistain ngaich 
hayöngö cha, kē-ĕ Kāt anga-aṅ tö nuk tuhēt e inrē nö ṙā-ang eltī yik aṅ 
Filistain.  
2Mihôiṅ inrē anga-aṅ tö Mô-ap ngaich yik aṅ Mô-ap nö tarik Tāvit ngaich 
kētö masūl.  
3Mihôiṅ inrē Tāvit tö Hatatēsör ök rācha aṅ Sōpah, lā Hamat, ik sā ò nö 
kiröönngöre nö asöklö ök minkahngö ò nö ik tahël Yūfrātīs.  
4Hĕng köṅny nuk inröl kahë Tāvit nö ṙā-ang in ò, sat köṅny tarik aṅ uk kōra, 
nët anāi köṅny inrē kumröön kunyung; ngaich Tāvit nö rökngö inröt rôngö 
kalröön nuk kōra, hēngòng pöri nuk töṙātu i töhēngòng inröl.  
5Ngaich hē yik aṅ Siriā i Tamaskös nö yih nö holṙen Hatatēsör ök rācha aṅ 
Sōpāh, ngaich Tāvit nö fël yik tönët anāi nët köṅny tarik aṅ Sīriā.  
6Ṙātö amahati ngaich Tāvit nö i Sīriā i Tamaskös; ngaich yik aṅ Sīriā nö tarik 
Tāvit, ngaich kētö masūl. Ngaich ngam Mā Tēv nö kētö minhôiṅyö Tāvit ip 
töng kū-ö ò nö kiröönngöre.  
7Kē nuk humlum lanaklö inrē Tāvit nuk kahëkö yik tarik Hatatēsör, kētu 
ngaich nö i Yērusalem.  
8Ṙeū-eung Tiphat, Kun inrē, nuk elpanam Hatatĕsör, ang Tāvit nö pōyen kahë 
tö mās; anū-ö nuk vahī Sòlòmön mās mai machööḵlö, mās chūökṙen inrē.  
9Hē Tō-u ök rācha aṅ Hamat nö hāngö Tāvit nö keuheutngöre vah tī nö 
mihôiṅ tö yik kumyung in Hatatēsör, ök rācha aṅ Sōpāh,  
10Tinngö ök kūönre anga-aṅ kikōnyö ang Hatōram nö ik rācha Tāvit nö 
salāman, ha-öinyan inrē pò ò nö kiyung nö lā-al Hatatēsör ngaich mihôiṅ tö 

ò; pòn töṙōl heuh Hatatēsör nö kiyung nö lā-al Tō-u. Ngaich anga-aṅ inrē nö 
söömtö töṙōlkangen chehen, humlum, rupīö, mās inrē;  
11Anū-ö inrē kahëtö Tāvit nö im Mā Tēv, holre tö nuk rupīö, humlum inrē 
nuk kahë ò nö in yik pumnāmö tarik; i Ētöm, Mô-ap, Amön, Filistain, Amelek 
inrē.  
12Apīsāi, ök kikōnyö kūön Serūyā, nö hëvhör sīön köṅny fahël tö yik aṅ Ētöm 
el Achāṙö Sāl.  
13Ṙātö amahati ngaich anga-aṅ nö i Ētöm; ṙòkhöre ngaich yik aṅ Ētöm nö 
tarik Tāvit. Ngaich ngam Mā Tēv nö kētö minhôiṅyö nö in Tāvit ip töng kū-ö 
ò nö kiröönngöre.  
14Lökten Tāvit nö hayöng nö i kui Israĕl nö ṙòkhöre; ngaich anga-aṅ inrē nö 
chīpö tī ṙōngö tī inrē nö kahôkken yik tarik re.  
15I kui yik kumyung ang Yôap ök kikōnyö kūön Serūyā; Yēhōsafat ök kikōnyö 
kūön Ahīlöt nö yōm kinṙötö;  
16Sātòk inrē ök kikōnyö kūön Ahītöp tö Ahīmelek ök kikōnyö kūön Apiātör 
cha-a nak kūönṙô; Sēvsa inrē yōm kinūichö;  
17Pennaya inrē ök kikōnyö kūön Yēhōyata i kui yik Chērit tö yik Pēlĕt inrē; 
ngaich yik kikōnyö kūön Tāvit nö yöngkūö yik mā nö i la-en ök rācha.  

1 Kinṙötngö 19 

Mihôiṅ Tāvit Tö Yik Amòn, Sīrīa Inrē 
(1 Sam 10.1-19) 

1Unôichrit ngih ang Nāhas nö kapah ök rācha aṅ Amön, ngaich ṙënngen ò nö 
hayöng ök kikōnyö kūön ò.  
2Ngaich ngö ṙô Tāvit, Hòṅ lök i hinang chöngö chin in Hanun öp kikōnyö 
kūön Nāhas, pò ök yöng ò nö lök i hinang chöngö nö in chu. Lökten Tāvit nö 
tīnngö ma-ahānga nö haṙamlōn ò i kinpaha ök yöng ò. Yih ngaich yik tarik 
Tāvit nö in Hanun nö i panam yik Amön, nö haṙamlōn ò.  
3Ngaich pöri yik kūön rācha aṅ Amön nö ngö ṙô tö Hanun, Kūö Tāvit nö 
söömtö inṙamlōn meh, tömilēḵṙen ap tölōn meh tök yöng meh? Röh yip tarik 

ò nö yih nö in meh nö chöh nö tiṙōlhanga inrē nö hayuntö mat re töng 
panam?  
4Lökten Hanun nö kē yik tarik Tāvit, kuhākngen cha ngaich, kamöpngö nup 
inyut cha nö lökngö ṙat, i kūö takeun, tīnngörit cha ngaich;  
5Kiröönngöre cha-a ngaich. Hē Tāvit nö vënyu nang tö lāinyngen yik tarik, 
tīnngö hamöng kūö cha anga-aṅ, pò yik tarik nö kiröngö sumrōngkūö. Ngaich 
yin i Yerikō hanöng saha sanīöplö nup sanôi kūö yīö, ngaich möl yī-ö havan.  
6Ngaich hē yik aṅ Amön nö meūköre nö kunyahavṙen tö Tāvit, ngaich Hanun 
tö yik aṅ Amön nö söömngö töhĕng köṅny tālen rupīö nö haṙāi inröl aṅ uk 
kōra inrē tarik aṅ Mesapotamia, Aramē-akah, aṅ Sōpah inrē.  
7Lūöi anāi nët köṅny nuk inröl töhaṙāyö tö cha tök rācha aṅ Mē-akah inrē nö 
holtö yik kumyung in ò, yik yamih ngaich iyöngtöre nö i kūö Mētēpā. 
Hamūlö inrē yik aṅ Amön nö ṙā-ang elpanam re ngaich yih nö ik kinyūngö. 
8Hē Tāvit nö hāngö e, tīnngen Yô-ap anga-aṅ ngaich tö yik kumyung tökalēḵ 
tarik nö ṙòkhöre.  
9Kunyī-inyre ngaich yik aṅ Amön ngaich haṙāköre nö ik lökhöt ök elpanam 
nö kiyung, yik rācha inrē yamih nö köhngen el töngāṅ panam.  
10Hē Yô-ap nö meuk ök kinyūngö nö lakūö lā uk ò inrē, yik lā-al ò, ngaich 
anga-aṅ nö töllö yik tarik tökatöllöng in Israĕl, haṙākö cha ngaich nö lā-al yik 
aṅ Siriā;  
11Kētu yik tahëng tarik ò nö hayōmö tö Apisāi ök kahëm ò haṙākö cha-a 
ngaich nö lā-al yik aṅ Amön.  
12Ngö ṙô anga-aṅ, Yē yip aṅ Sīriā nö yahlö kumlēḵ tö chu, ngaich holṙen chu 
min më-eṅ; yē yip aṅ Amön pöri nö yahlö kumlēḵ tö meh, ngaich holṙen meh 
chū-ö min.  
13Um pa-ekūö, ta-a töi sā tarik in vē tarik hī, chöö-önytö minë elpanam ngam 
Tēv hī, tī-iv an yēḵ ngam Mā Tēv tö nup tölöök tö lōn ò.  

14Lökten Yô-ap tö yip tarik in ò inrē nö ṙūötöre nö i kūö yik aṅ Sīriā nö 
kiyung falngöre cha-a ngaich nö i kūö ò.  
15Hē yik aṅ Amön nö meuk yik aṅ Sīriā nö falngöre, ngatī cha-a inrē nö 
falngöre nö i kūö Apīsāi, ök hakëm Yô-ap, ngaich kuhēthötre nö ik elpanam. 
Yih ngaich Yô-ap nö i Yērusalem.  
16Hē yik aṅ Sīriā pöri nö meūköre nö ötkô tö tī Israĕl, tīnngö ma-ahānga cha-
a ngaich nö kēnyö yik aṅ Sīriā yik lamuh tö Yūfrātīs, holten Sōfak ök yöngṙen 
yik kumyung in Hatatësör nö i kui cha.  
17Ngaich hē Tāvit nö vënyu nang, hamūl yik aṅ Israĕl ngaich anga-aṅ, ngaich 
havāngngö kui Yôtön, ngaich yih nö in cha, ngaich hamūllö yik in ò kumyung 
nö lā-al cha, ngaich hē Tāvit nö haṙaktöre nö im kinyūngö nö lā-al yik aṅ 
Sīriā, kiyūngö ò cha-a ngaich.  
18Falngöre ngaich yik aṅ Sīriā nö i kūö Israĕl; ngaich Tāvit nö fëlngö yik aṅ 
Sīriā yik tarik tösat köṅny inröl, fën anāi köṅny inrē kumröön inröl fën anāi 
köṅny inrē kumröön kumyung, fëlngen Sōfak inrē ök yöngkūö kumyung cha.  
19Ngaich hē yik tarik Hatatēsör nö hameūlöre nö ötkô tö tī Israĕl, vī lanāmö 
cha-a nö el katòh ò. Lökten yik aṅ Sīriā nö öt hōḵ nö hēk nö holṙen yik aṅ 
Amön.  

 1 Kinṙötngö 20 

Elti Tāvit Rappā 
(2 Sam 12.26-31) 

1I kūö-arū ngam samyeūheu, hē vē rācha nö kiröönngöre nö hakôtenre nö 
kiyung, hachōḵnyö yik kumyung ang Yô-ap, ngaich kilöönngö ök panam yik 
aṅ Amön, havīlen Rappāh ngaich. Höngngöh pöri Tāvit nö, i Yērusalem. 
Ngaich fëlngö yik aṅ Rappāh ang Yô-ap, tiṙölngö e inrē.  
2Kē ök sapīöv ök rācha cha ngaich ang Tāvit nö ṙā-ang i kui ò; kôtökūö anga-
aṅ nö hĕng tālen lumngan tö humlum, i kaha e nup töpōiṙāi ihong; 
sumpīövlöng angū-ö ngaich nö i kui Tāvit. Ngaich anga-aṅ nö kētö nuk 
kuhūöm cha nö im elpanam tö kirööṅngen ṙôken.  

3Kēnyö yik tarik anga-aṅ yik aṅ e, ṙāten cha ngaich nö la-evṙen nö aṅtī tö 
ṙanat, sanòk, hanīöng inrē; ngatī tī Tāvit tö nuk elpanam yik aṅ Amön nö 
ṙòkhöre. Havantöre ngaich Tāvit nö i Yērusalem tö yik tarik nö ṙòkhöre.  

Lā-al Ök Chāën Aṅ Filistaīn 
(2 Sam 21.15-22) 

4Unôichrit ngih ök kinyūngö in yik aṅ Filistain i Kēsör; ngaich ang Sippēkai 
ök aṅ Husat nö fëlngen Sīpāi, ök töhĕng tak aṅ in yik kūön yik tökiröng tarik; 
tumṙeūtu ngaich yik aṅ Filistain.  
5Ngaich hēk ök kinyūngö in yik aṅ Filistain; ang Elhēnan ök kikōnyö kūön 
Yē-ir nö fëlngen Lākmī ök kahëm Kōliāt ök aṅ Kit, ök töhaṙahav vöi tö tösā 
mikeūnö kinpāt hilā. 
6Ngaich hēk ök umuh kinyūngö in Kāt, ik tarik umuh tömarôlòng, ök tö 
aṅngöre lā nö tafūöl nòng kuntī, tötafūöl nòng kunröön inrē i töhĕng lā, nët 
anāi tum nòng; anga-aṅ ök inrē kūön yik tökiröng tarik.  
7Ngaich hē ò nö ahūöngen yik aṅ Israĕl, ngaich Sēmia ök kikōnyö kūön 
Yônatan, kahëm Tāvit, nö fëlngen ò.  
8Cha-a yin vē kūön yik tökiröng tarik i Kāt; ngaich cha-a nö fukngö nö lökngö 
eltī Tāvit ane inrē lökngö eltī yik tarik ò.  

1 Kinṙötngö 21 

Kinṙeukö Ṙòken Tö Tāvit 
(2 Sam 24.1-25) 

1Ngaich söklöre Sātan nö lā-al Israĕl, hachōhöt ellōn Tāvit inrē nö kaheuk yik 
aṅ Israĕl.  
2Ngö ṙô ngaich Tāvit tö Yô-ap tö yik yöngṙen kumyung inrē, Kuṙòh kaheuk 
yip aṅ Israĕl, löktö kūö Pirsīpā söl Tën, ngaich eūkö el nang chu, hòṅ chu 
akahalōn tö ṙôken cha.  
3Ngö ṙô pöri Yô-ap, Ṙūötö ṙôken vē tarikre an yēḵ ngam Mā Tēv nö hēngòng 
tumvan ṙôken nö sāre töngamuh! Röh acha, mā chu rācha, nö ṙòkhöre cha-a 
nö tarik ngam Mā chu? Kūö yòh pankeh ngam mā chu nö hōtö töngatī? Kūö 
yòh ang min nö kētö fālen nö i kui Israĕl?  

4Öt anhôṅngen pöri ngam ṙô ngam rācha tö Yô-ap. Lökten Yô-ap nö 
kiröönngöre nö keuheūt chuhure nö i Israĕl, ngaich yih nö havan nö i 
Yērusalem.  
5Ngaich kētö ṙôken yip tökaheūkö tarik ang Yô-ap nö in Tāvit. Israĕl nö 
ṙòkhöre hĕng milīön hēngòng köṅny tarik hamôknyö sanët. I Yūtā inrē 
fënòng sat anāi köṅny hamôknyö sanët.  
6Hö-ö pöri anga-aṅ nö hamūlhöt Lēvi Penyamin inrē nö im kinṙeūkö pò ngam 
chöngö ök rācha nö sahō-o Yô-ap.  
7Kunyāhalōn pöri ngam Tēv tö e, ngaich anga-aṅ nö hachökö Israĕl. 
8Ngaich ngö ṙô Tāvit tö ngam Tēv, Pōihangṙen chin köölö fālen in e tö chu 
ngaich la-evṙen tö e. Vë-ekūö meh pöri chū-ö töngamuh, öm kēngö ngam öt 
lanöökö ngòh tarik meh; tön ngaich chin kulō-ovṙen.  
9Ngaich ngam Mā Tēv nö vë-ekūö Kāt, ök in Tāvit mameuk, nö ngö ṙô,  
10Kuṙòh ngö ṙô tö Tāvit, Ngö ṙô an ngam Mā Tēv, Lūöi nup kahëtö chu min in 
meh; hēngö atöllö më-eṅ in u, hòṅ chu tī-iv tö e in meh;  
11Lökten Kāt nö yih nö in Tāvit ngaich ngö ṙô tö ò, Ngö ṙô an ngam Mā Tēv, 
Kē öp lōnre man:  
12Kömayē-ĕ lūöi samyeūheu inyāichö; hēk inrē lūöi chumngëṅtö öm halëli tö 
yip lā-alre, I saha ngam sanët yip lā-al meh nö kô-òl nö in meh; hēk inrē lūöi 
sumkam öp sanët ngam Mā Tēv, invah tölëlngö kūö impanam, öp ma-ahānga 
ngam Mā Tēv nö keuheūt në panam Israĕl nö fëlhanga. Atöllö lōnre man 
ngaich töp ṙô chu sap ṙô ò ngam tamīnten chu.  
13Ngaich ngö ṙô Tāvit tö Kāt, kiröngö kanihngen chin; hökngen chu fuk eltī 
ngam Mā Tēv, tön kiröng ap miṙēlōn ò; uh pöri chū-ö hökiṙen fuk eltī tarik.  
14Lökten ngam Mā Tēv nö tīntö tölëlngö kūö invah nö i kui Israĕl; ngaich sat 
anāi köṅny yik tarik Israĕl töfukngö.  
15Ngaich ngam Tēv nö tīntö ök ma-aṅhānga nö i Yērusalem nö halëlngö e; hē 
ò pöri nö rultöre nö halëlngö e, meuk ngaich ngam Mā Tēv, ngaich ṙā-al lōnre 

tök tötlöök; ngö ṙô ngaich anga-aṅ tök ma-ahānga ök mahalëlhanga; Ngāichö 
tölngö an: ṙā-ang tīre man ngaich, Ngaich ök ma-ahānga aṅ im Mā Tēv nö 
sökhaka nö ranghö ök chūök pinṙōngö sāiny Ōrnan ök aṅ Yapus.  
16Chingòhlö matre ngaich Tāvit ngaich meuk ök ma-ahānga ngam Mā Tēv nö 
sökhaka ihôi ngam tumlat töm halīöngö, hanyākhaka ök sanët nö eltī ò nö i 
kui Yērusalem. Ngaich Tāvit tö yik mā inrē, nö hayūtöre tö sāk, ngaich fātngö 
kūöre nö afukngöre. 
17Ngaich ngö ṙô Tāvit tö ngam Tēv, Röh öich öt chū-ö kamëtö chöngö 
kinṙeūkö tarik? Chū-ö chin tököölö fālen tö tī-iv inrē tö tökiröng öt lanöökö. 
Asuh ap tī vē, vē töng sīṅp? Ō Mā Tēv, vë-ekūö meh chin, in chu tī man yĕh 
tö ngam këlre i patī öp yöng chu inrē; uh pöri ngam tö lëlngö kūö invah nö i 
kui vē tarik meh.  
18Ngaich ök ma-ahānga aṅ im Mā Tēv nö tölṙô Kāt nö ngö ṙô tö Tāvit nö 
hōten Tāvit nö kiröönngöre nö vīlö tahāklö ngam Mā Tēv nö el ök chūök 
pinṙōngö sāiny Ōrnan ök aṅ Yapus.  
19Lökten Tāvit i ṙô Kāt nö kiröönngöre, ök ṙô ò nö i minë-eny ngam Mā Tēv.  
20Ṙòng höichṙen ang Ōrnan nö piṙōng vīt; havöölö kūöre anga-aṅ ngaich 
meuk ök ma-ahānga, ngaich yik tö fëntak kikōnyö kūön ò yik mī-in ò nö 
hayunngöre.  
21Hē Tāvit nö yih nö in Ōrnan, ngëicha ngaich Ōrnan ngaich meūkö Tāvit 
ngaich kunyī-inyre nö ṙeū-eung ël ök chūök pinṙōngö sāiny, salāmö Tāvit 
ngaich anga-aṅ nö fātngökūöre nö el tumlat.  
22Ngaich ngöṙô Tāvit tö Ōrnan, Kētö ngam chūök pinṙōngö sāiny in chu hòṅ 
chu in e tī vīlö tahāklö ngam Mā Tēv, kētö e in chu nö i ṙôköṙāire hòṅ ngam 
tölëlngö kūö invah nö lāröön nö in vē tarik. 
23Ngaich ngö ṙô Ōrnan tö Tāvit, Kē-ĕ e man; hökngen ngam mā chu, ngam 
rācha nö kahang lōnre löp tölöök in ò; yĕh meuk, kētö në kōiny chin inrē nuā 
nö töföngö tö ngam mūngöre minë chōn ngam pinṙōng sāiny, tö minë vīt inrē 
nö ṙòng tökētu. Kētö u chin nö ṙòkhöre.  

24Ngö ṙô pöri ök rācha Tāvit tö Ōrnan, Hö-ö, hòṅ havaha e chin nö asöö-ö ṙāi, 
hö-ö chin hòṅ kē inlāhen meh nö kētu nö im Mā Tēv, öt ötrēhĕn hòṅ kētö 
töföngö tö kētu nup töt ṙāiyu tö tī chu.  
25Lökten Tāvit nö kē-ĕ kūö Ōrnan töhumlum tafūölòng siköl lumngan nö ṙāi 
ngam chūök.  
26In e tī ang Tāvit nö vīlö tahāklö ngam Mā Tēv ngaich kētö töföngö tökētu, 
inlāmö inrē tökētu, ngaich havëkö ngam Mā Tēv, ngaich sap ṙô ò anga-aṅ nö 
aṅtī tötameūyö nö ṙā-ang el halīöngö nö el ök tahāklö töföngö tökētu.  
27Ngaich ngam Mā Tēv nö tölṙô ök ma-ahānga; ngaich anga-aṅ nö hayulhöt 
ök sanët nö el inyulre.  
28Hē e hē Tāvit nö meuk ngam Mā Tēv nö sap ṙô ò nö el ök chūök pinṙōngö 
sāiny Ōrnan ök aṅ Yapus, in e ngaich anga-aṅ nö kētö tö kētu. 
29Pò ök inrukui ngam Mā Tēv, ök vahī Môsös nö el tönyalnyi, ök tahāklö 
töföngö tö kētu inrē hē e nö ik lātulöng chūökö i Kipīön;  
30Öt kô pöri Tāvit nö chuh in e nö hatöntöre nö im Tēv pò ò nö pa-ekūö tök 
sanët ök ma-ahanga ngam Mā Tēv.  

 1 Kinṙötngö 22 

1Ngaich ngö ṙô Tāvit, Ihih öp min patī ngam Mā Tēv ihih inrē öp tahāklö 
töföngö tökētu tö Israĕl.  

Halēnkö Minānlö Ngam Töhet Chūök 

2Ngaich Tāvit nö tölṙô inmūlö yik aṅ tahëng yik mī-iyöng im panam Israĕl, 
ṙātö ṙamat ihong anga-aṅ inrē nö halēn nuk ihong minānlö ök patī ngam Tēv.  
3Meukten tökiröng in chūökngö vët inrē ang Tāvit nö kīny nuk inkūp kūö 
talöökö tinkīök u inrē, tö nuk mās inrē nö pōyen öt kanṙeūken lumngan;  
4Sītör savach öt kanṙeūken; pò yik aṅ Sitōn aṅ Tūrös inrē nö pōyen kum tö 
sītör nö in Tāvit.  
5Pò Tāvit nö ngö ṙô, Ayal öp kūön chu kikōnyö Sòlòmön öt akaha inrē, 
ngaich öp patī ngam Mā Tēv tö mānlöngö nö hòṅ tölngö tövai, töhòṅ ineū-

euvö kanôlòvö inrē nö keuheūtngöre chūök i në panam; lökten chin hòṅ 
halēnken e. Lökten Tāvit nö meukten nuk chehen e nö pōyen urēhĕkūö ò nö 
kapah.  
6Havëtök kikōnyö ngaich anga-aṅ kūönre ang Sòlòmön ngaich kētö chöngö ò 
nö mānlö öp patī ngam Mā Tēv, ngam Tēv Israĕl.  
7Ngö ṙô Tāvit tö Sòlòmön, Kakūönö, ellōnu chin tö minānlö öp patī i minë-
eny ngam Mā Tēv ngam Tēv chu.  
8Ngaich pöri ngam ṙô ngam Mā Tēv nö yih nö in chu, nö ngö ṙô, Pōihönyi 
man kitaknyö mahām kiyung inrē i tö kiröng kinyūngö; uh man mānlö öp 
patī i minë-eny chu, tön pōihönyṙen tī man kitaknyö mahām i kūö chu i kui 
ngih tumlat.  
9Yĕh meuk kayônyu öp min kikōnyö kūön meh; tarik lanāmö öp min anga-aṅ. 
Kē-ĕkūö ò chin min tö lanāmö ṙeū-eung in yip mahavīlen ò tö kunyaha elmat 
tö ò; pò öp minënyö ò min nö kētö lanāmö chanëven inrē in Israĕl i nup 
sakāmö ò.  
10Anga-aṅ öp min mamānlö öp patī nö i minë-eny chu. Kūön chu ap min, 
yöng ò chū-ö min inrē, haköpngö öp kantēra ò chin min nö rācha nö i Israĕl 
nö örheūheu. 
11Yĕh pöchö, kakūönnö, in meh an yēḵ ngam Mā Tēv, hòṅ meh teunglen 
mānlö patī ngam Mā Tēv ngam Tēv meh, sā ṙô ò nö in meh.  
12Ane pöri kē-ĕ kūö meh an yēḵ ngam Mā Tēv töhuneū-en mikah el mat inrē, 
hòṅ e hē ò nö kētö chöngö meh i kui Israĕl öm köp tī tö ngam chöngö ngam 
Mā Tēv meh.  
13Ngaich më-eṅ min kôlò yē meh kūötenre haköp në inchöngten. Chöngö inrē 
tinöölô Môsös nö in yik Israĕl tö ngam Mā Tēv, Ngëḵ man yĕh, öt pinhë-
eṅvkūö inrē. Um pa-ekūö, um ngangngö kūö inrē.  
14Holtö yöng chanököre chin öich meukten chehen ngam patī ngam Mā Tēv 
hēngòng köṅny tālen humlum, hĕng milīön tālen rupīö, mās vët inrē öt 

kanṙeūken lumngan pò u nö pōyen anū-ö; savach ihong inrē maheukten chu. 
Ṙūten kūö u më-eṅ.  
15Pōyen tarik man tötöla-evṙen: ṙamat ihong, mistīrī ihong mistīrī inrē, 
tökeuheūttör mihëṅṙö huneū-eu tarik inrē öt kanṙeūken, tö huveū-en i vinī-i.  
16Humlum rupīö mās vët inrē: choholre man ngaich la-evṙen! In meh an yēḵ 
ngam Mā Tēv!  
17Tölṙô yik yöngṙen i Israĕl ang Tāvit nö holṙen ök kūön ò Sòlòmön, nö ngö 
ṙô,  
18Öt in yīö ang ngam Mā Tēv yīö? Röh ang nö kētö lanāmö nö in yīö nö 
keuheūtngöre lā-a? Pò ò nö ngaich nö kētö yip tarik aṅ ngam panam nö eltī 
chu; ngaich ngam panam inrē nö tumṙeūtu i kūö ngam Mā Tēv vē tarik ò 
inrē.  
19Yĕh ngaich yin kētö kui lōnre ellōnre inrē chöh ngam Mā Tēv ngam Tēv 
yīö. Choholre mānlö ngam töhet chūök ngam Mā Tēv, hòṅ öp kasòng 
kinlēḵngô ngam Mā Tēv tö nup töhet inrē chūökṙen ngam Tēv nö kēhĕtvö nö 
el ap patī tö mānlöng i minë-eny ngam Mā Tēv.  

1 Kinṙötngö 23 

1Hē Tāvit nö ngaich nö köiny sööḵngö nö ngaich tö nuk sakāmöre, vīlen 
Sòlòmön anga-aṅ ngaich ök kikōnyö kūön ò nö rācha i kui Israĕl.  

La-en Yik Lēvī 

2Hamūl yik yöngṙen ang Tāvit nö ṙòkhöre i Israĕl tö yik kūönṙô yik Lēvī inrē.  
3Kaheūkö ngaich yik Lēvī, tö lūöi anāi samyeūheu tö tulöng inrē, ngaich ök 
ṙôken cha nö lūöi anāi hëvhör köṅny tarik.  
4Nët anāi fën köṅny aṅ in cha, mahayōm la-en ngam patī ngam Mā Tēv, ṙô 
Tāvit, tafūöl köṅny min yip mā yöngṙen kamhôṅka inrē,  
5Fën köṅny yōm kūö inkūp, fën köṅny inrē yip maha-öiny ngam Mā Tēv nö 
aṅtītö nup ranöng vahī chu nö i nöönyö.  

6Ngaich ang Tāvit nö halēnö cha nö michöö-ö nö sā yik kikōnyö kūön Lēvī: 
Kersōm, Kōhat, Mērarī inrē.  
7Vē yin kikōnyö kūön Kersōm, Lātan: Yēhi-el yöng kūö, Sētām, Yô-ĕl inrē, 
lūöi taka.  
8Kikōnyö kūön Lātan: Yēhē-el yöng kūö, Sētām, Yô-ĕl inrē lūöi taka.  
9Kikōnyö kūön Sīmëī: Sēlōmòt, Hāsī-el, Haran inrē, lūöi taka. Cha-a yin vē 
yöng kūö patī yik yöng Lātan.  
10Kikōnyö inrē kūön Sīmëī: Yahat, Sīnā, Yē-us, Përiyā inrē. Cha-a vē töfën tak 
kikōnyö kūön Simë-ī.  
11Yāhat ök yöng kūö, innëtö inrē Sīsā; Yē-us pöri Përiya inrē nö öt ṙōl tak 
kūön tö kikōnyö lökten cha nö kaheuktu nöng hĕng nö yöng kūö patī ök yöng 
cha.  
12Kikōnyö kūön Kōhat: Amram, Ishar, Hepròn, Usī-el inrē, fën taka. 
13Kikōnyö kūön Amram: Āròn, Môsös inrē. Hakösīṙen ang Āròn nö ma-ahetlö 
nup tölngö töhet, hòṅ ò tö yip kikōnyö kūön ò inrē nö örheūheu nö föng 
tötahūsa i kūö ngam Mā Tēv, meukṙen ò inrē ṙônyö inkôlò inrē i minë-eny ò 
nö örheūheu.  
14Vē kikōnyö pöri kūön Môsös ök tarik ngam Tēv nö minënyu nö i miyöngö 
Lēvī.  
15Kikōnyö kūön Môsös: Kersōm, Ēliasar inrē. 
16Kikōnyö kūön Kersōm: Sēpu-el ök yöng kūö.  
17Kikōnyö kūön Ēliasar: Rīhapiya ök yöng kūö; öt kūönu Ēliasar tötahëng 
kikōnyö, pōyen kūön pöri Rēhapīya tö kikōnyö.  
18Kikōnyö kūön Ishar: Selōmit ök yöng kūö. 
19Kikōnyö kūön Hepròn: Yërīya ök yöng kūö Amāriya innëtö, Yēhasi-el 
linūöyö, Yēkamë-am finënö.  
20Kikōnyö kūön Usī-el: Maika yöng kūö innëtö inrē Isīya.  

21Kikōnyö kūön Mërārī: Mahlī, Musī inrē. Kikōnyö kūön Mahlī: Ēli-asār, Kis 
inrē.  
22Kapah ang Ēliasar nö öt kūönu tö kikōnyö, höng kikānö pöri; ngaich yip 
mak alaha cha, yik kikōnyö kūön Kis nö pīhöten tö cha. 
23Kikōnyö kūön Musī: Mahli, Ēter, Yeremòt inrē, lūöi taka.  
24Vē yin kikōnyö kūön Lēvī nö lökten i patī yik yöng cha, yik yöng kūö patī 
yik yöng cha nö sā kinṙötngö cha nö sā tūmö minë-eny i töhĕng tak löktö kūö 
tö nët anāi samyeūheu ṙēti söl tulöng inrē nö töla-evṙen nö im patī ngam Mā 
Tēv.  
25Pòn ngö ṙô Tāvit, Ngam Mā Tēv, ngam Tēv Israĕl, nö ngaich nö kētö 
lanāmö nö in vē tarik ò; ngaich iyöng Yērusalem min anga-aṅ nö örheūheu.  
26Ngatī inrē yik Lēvi nö öt ngöhören nö keun ngam inrūkui hēk inrē nup töng 
chehen i la-en e.  
27Pòn i nuk manā-aṅ ṙô Tāvit nö anū-ö në ṙôken yik Lēvī löktökūö tö nët anāi 
samyeūheu ṙēti söl tulöng, 
28Ngaich pöri öp la-en cha min nöng hamòlṙen yip kikōnyö kūön Āròn nö i la-
en ngam patī ngam Mā Tēv, nö mahayōm minë eltīchöölö, töminë urôhò inrē, 
inhëtö nup taṙòkhöre töhet, i töng la-en ngam patī ngam Tēv inrē: 
29Holṙen inrē in nup töhet rôti, i maita tökētu kulöl, nup vēföör inrē aṅ i 
tötaföhlöng rôti, tö kahūlö tökētu, tökētu tökalūöchö tö tavī-i, ṙòkhöre inrē 
nup kinlah ṙôken hēk kinlah ṙôkö.  
30Kaheuk peuheū cha-a min inrē nö sökhaka, nö ha-öinytö tī ha-öiny ngam 
Mā Tēv inrē, ngatī inrē tö lā harap,  
31Ip töng hē kinëtö töföngö tökētu nö im Mā Tēv hē el töhet sakāmö, ayöö 
chingëṅt, nyinā-aṅ sakāmö inrē, i tumtak hinôtö cha, nö örheūheu nö i kūö 
ngam Mā Tēv.  

32Ngatī cha-a min nö hayōm ngam rūkui manūlö tö ngam töhet chūök, holṙen 
yip kūön Āròn min cha-a inrē, yip hol maneuk cha, nö i la-en ngam patī 
ngam Mā Tēv.  

 1 Kinṙötngö 24 

Kētu La-en Yik Kūönṙô 

1Në nun minchöö-ö yik kikōnyö kūön Āròn. Kikōnyö kūön Āròn: Nātap, 
Āpīhū, Ēliasar, Itamār inrē.  
2Kapah pöri Nātap Apihū inrē nö urēhĕkūö ök yöng cha kikōnyö, nö öt 
kūönu, lökten Ēliasar Itamār inrē nö kūönṙô.  
3Nö holṙen ten Satòk aṅ in yip kikōnyö kūön Ēliasar, Ahīmëlek inrē aṅ in yik 
kikōnyö kūön Itamār, halēnö cha ang Tēvit nö sā nup la-en cha nö im la-en. 
4Pòn kôti nö pōiyen yöng kūö tarik nö in yik kikōnyö kūön Ēliasār nö mötlö 
tö aṅ in yik kikōnyö kūön Itāmar, halēnö cha acha-a nö el katòh tö tafūöl 
sīön tak yöng kūö nuk patī yik kikōnyö kūön Ēliasar, hëvhör tak inrē aṅ in 
yik kikōnyö kūön Itamar.  
5Halēnö cha acha-a nö hukatölhölö, hĕngren nö ṙòkhöre, pòn mākūö ngam 
töhet chūök yik umuh ngaich mā kūö aṅ im Tēv aṅ in cha nö nëtre tö yip 
kikōnyö kūön Ēliasār tö yik kikōnyö inrē kūön Itamar.  
6Ngaich ök kamūich Sīmayā ök kikōnyö kūön Natanĕl, ök Lēvī nö kaṙötngen 
cha nö i kūö ök rācha, i kūö yik kūön rācha, i kūö Satòk ök kūönṙô, i kūö 
Ahīmëlek ök kikōnyö kūön Apiātar tö yik yöng kūö nuk patī yik yöng yik 
kūönṙô tö aṅ patī yik Lēvi inrē; hĕng tökatöllöng aṅ patī yöng Ēliasar hĕng 
inrē tökatöllöng in Itamar.  
7Fuk in Yahōyarip ök raneh kintöllö, in Yētiya ök innëtö,  
8In Harim ök linūöyö, in Sī-orim ök finënö,  
9In Malkiyā ök tinneūiyö, in Miyamin ök tinfūölö,  
10In Hakòs ök sinātö, in Apīyā ök hinëvhöre,  
11In Yēsu ök minchötöre, in Sikēniya ök sinöömö,  

12In Ēliasiip ök kinhuksīönö, in Yakim ök innëtsīönö,  
13In Hūpah ök linūöi sīönö, in Yesīpe-ap ök finën sīönö,  
14In Pilkah ök tinneui sīönö, in Imer ök tinfūöl sīönö,  
15In Hësīr ök sinat siönö, in Happisses ök hinëvhöre sīönö,  
16In Petahiyā ök minchūötör sīönö, in Yaheskel ök in nëtanāi,  
17In Yakin ök innët anāi kahuk, in kamul ök innët anāi nët,  
18In Tilāya ök innët anāi lūöi, in Ma-asīyā ök in nët anāi fën. 
19Acha-a yin vē tö halēn löng la-en nö in nuk la-en cha nö yih nö el ngam patī 
ngam Mā Tēv sā ök chöngö tö haköpi nö in cha tö Āròn ök yöng cha kikōnyö, 
sa tinöölô ò, tö ngam Mā Tēv Israĕl.  

Ṙôken yik Lēvī 

20Ngaich yik kikōnyö chööḵṙen kūön Lēvī: aṅ in yik kikōnyö kūön Amram, 
Sup-e, Yētiyā.  
21Aṅ in Rēhapiya: aṅ in yik kikōnyö kūön Rēhapiya, Issiyā ök yöng kūö.  
22Aṅ in yik Ishār, Sēlomòt; aṅ in yik kikōnyö kūön Sēlomòt, Yahat.  
23Yik kikōnyö kūön Hepròn: Yëriyā ök yöng kūö, Amariyā innëtö, Yahasī-el 
linūöyö, Yekame-am finënö.  
24Yik kikōnyö kūön Usī-el, Maika; aṅ in yik kikōnyö kūön Maika Samīr.  
25Hol maneuk Maika, Isīyā; aṅ yik kikōnyö kūön Isīyā, Sakariyā.  
26Kikōnyö kūön Merārī; Mahli, Musī inrē. Kikōnyö kūön Ya-asiya: Pennō.  
27Kikōnyö kūön Merāri: aṅ in Ya-asīya, Pennō, Soham, Sākör, Ipri inrē.  
28Aṅ in Mahli; Ēliasar ök tötkūönu tö kikōnyö.  
29Aṅ in Kis, kikōnyö kūön Kis: Yērahmīl.  
30Kikōnyö kūön Musī: Mahli, Ēter, Yerimòt inrē. Cha-a yin vē kikōnyö kūön 
yik Lēvī nö asā patī yik yöng cha.  

31Vē inrē yöng kūö töhĕng patī yik yöng cha tö yik ṙālö hol maneuk cha, 
kamtölhölö, nö sā yik mak alaha cha kikōnyö kūön Āròn, nö i kūö ök rācha 
Tāvit, Satòk, Ahimelek, tö yik yöng kūö patī yik kūönṙô inrē tö yik Lēvi inrē.  

1 Kinṙötngö 25 

Yik Yōm Tinkökö 
(Ch 25.1-31) 

1Tāvit tö yik yöng kūö la-en inrē nö haköhngen yik rīkre kikōnyö kūön Asaf 
nö im la-en, tö Heman, Yētutun, mi-iṙô līör nö vë-eny mu-unôich, holtö hārp, 
simpòl inrē. Ngih öng yih kinṙeuklö cha yik tö la-evṙen nö i la-enre:  
2Aṅ in yik kikōnyö kūön Asaf: Sākör, Yôsĕf, Netaniya, Asarēlah inrē, Kikōnyö 
kūön Asaf, el katòh chöngö Asaf, yik vamë-eny mu-unôich nö el katòh chöngö 
ök rācha.  
3Aṅ in Yētutun, kikōnyö kūön Yētutun Kētaliya, Sëri, Yësayā, Sīmë-i, 
Hasapiya, Matitiyā inrē, tafūöl tak, el katòh chöngö ök yöng cha Yētutun, ök 
vamë-eny mu-unôich nö holṙô tö līör i nöinytötī nöönyö ngam Mā Tēv inrē.  
4Aṅ in Heman, kikōnyö kūön Heman: Pukiyā, Matanīyā, Usī-el, Sipu-el, 
Yerimòt inrē Hananiyā, Hananī, Ēliatah, Kītaltī, Romamtī-ēsör inrē, 
Yôspēkāsa, Mallōti, Hōtir, Mahasī-ōt.  
5Ṙòkhöre yin vē kikōnyö kūön Hēman nö maneuk nö im rācha, sā ngam 
kinlēḵngô aṅ im Tēv nö hapōīlen ò; pò ngam Tēv nö kē-ĕ kūö Hēman tö töfën 
sīön tak kikōnyö kūön ò, lūöi tak inrē kikānö.  
6Ṙòkhöre cha-a nö el katòh chöngö ök yöng cha kikōnyö nö i ëlö tinkökö nö 
el patī ngam Mā Tēv nö holṙô tö simpòl, hārp, līör nö i vinë-ekūötēv el patī 
ngam Tēv. Asaf, Yētutun, Heman inrē nö el katòh chöngö ngam rācha.  
7Nëtòng hëvhöv anāi hëvhöre tum tak yik tö kaheuklöng in cha nö holre tö 
yik mak alaha cha, yik töharūnö nö tikökṙôre nö im Mā Tēv, ṙòkhöre nö 
töhuveū-en.  
8Ngaich cha-a nö katöllöng nö i nuk la-en cha, tökūöṅnö tökiröng inrē, 
mahaköphöti, mahaköp inrē.  



1054 

 

 
   Nicobarese Bible 

© 2014, Bible Society of India. 
 

 
 

 

9Fuk in Asaf ök raneh kintölhölö nö löö in Yôsĕf; in Kētaliyā ök innëtö, in ò tö 
yik mak alaha ò tö yik kikōnyö kūön ò inrē, nët sīön tak;  
10In Sākör ök linūöyö, yik kūön ò kikōnyö tö yik mak alaha ò inrē nët sīön 
tak;  
11In Isri ök finënö, yik kūön ò kikōnyö tö yik mak alaha ò inrē, nët sīön tak;  
12In Nëtanīnya ök tinneūyö, yik kūön ò kikōnyö tö yik mak alaha ò inrē, nët 
sīön tak;  
13In Pūkiya ök tinfūölö, yik kūön ò kikōnyö tö yik mak alaha ò inrē, nët sīön 
tak.  
14In Yesarēla ök sinātö, yik kūön ò kikōnyö tö yik mak alaha ò inrē, nët sīön 
tak;  
15In Yesayā ök hinëvhöre, yik kūön ò kikōnyö tö yik mak alaha ò inrē, nët 
sīön tak;  
16In Mataniya ök minchūötöre, yik kūön ò kikōnyö tö yik mak alaha ò inrē, 
nët sīön tak;  
17In Sīme-i ök sinömö, yik kūön ò kikōnyö tö yik mak alaha ò inrē, nët sīön 
tak;  
18In Asarel ök kinhuk sīönö, yik kūön ò kikōnyö tö yik mak alaha ò inrē, nët 
sīön tak;  
19In Hasapiya, ök innët sīön, yik kūön ò kikōnyö tö yik mak alaha ò inrē, nët 
sīön tak;  
20In Supa-el, ök linūöi sīönö, yik kūön ò kikōnyö tö yik mak alaha ò inrē, nö 
sīön tak;  
21In Matitiya, ök finën sīönö, yik kūön ò kikōnyö tö yik mak alaha ò inrē, nët 
sīön tak;  
22In Yërimòt, ök tinneui sīönö, yik kikōnyö kūön ò tö yik mak alaha ò inrē, 
nët sīön tak;  

23In Hananiyā, ök tinfūöl sīönö, yik kikōnyö kūön, tö yik mak alaha ò inrē, 
nët sīön tak;  
24In Yôspēkasā, ök sinat sīönö, yik kūön ò kikōnyö tö yik mak alaha ò inrē, 
nët sīön tak;  
25In Hananī, ök hinëvhör sīönö, yik kūön ò kikōnyö tö yik mak alaha ò inrē, 
nët sīön tak;  
26In Malōti, ök minchūötör sīönö, yik kūön ò kikōnyö tö yik mak alaha ò inrē, 
nët sīön tak;  
27In Eliata, ök in nët anāi, yik kūön ò kikōnyö tö yik mak alaha ò inrē, nët 
sīön tak;  
28In Hōtīr, ök innët anāi kahuk yik kūön ò kikōnyö tö yik mak alaha ò inrē, 
nët sīön tak; 
29In Kitalti, ök innët anāi nët yik kūön ò kikōnyö tö yik mak alaha ò inrē, nët 
sīön tak;  
30In Mahasī-ōt, ök innët anāi lūöi, yik kūön ò kikōnyö tö yik mak alaha ò 
inrē, nët sīön tak;  
31In Romamtī-esar, ök innët anāi fën, yik kikōnyö kūön ò tö yik mak alaha ò 
inrē, nët sīön tak.  

 1 Kinṙötngö 26 

Amahtö Ngam Töhet Chūök 

1Inrēvö vē yōm kūö inkūp: aṅ in yik Kōrē, Meselēmiya ök kikōnyö kūön Kōrē, 
aṅ in yik kikōnyö kūön Asaf.  
2Kūönu ök Mësēlemiya tö kikōnyö: Sakariya ök lanòh, innëtö Yēti-el, linūöyö 
Sapatiya, finënö Yatni-el, 
3Tinneūiyö Ēlam, tinfūölö Yehōhanan sinātö Ĕliho-enai.  
4Kūönu inrē Opĕtētöm tö kikōnyö: Sīmayā ök lanòh, innëtö Yehōsapet, 
linūöyö Yô-a, finënö Sākar, tinneūyö Natanĕl.  



1056 

 

 
   Nicobarese Bible 

© 2014, Bible Society of India. 
 

 
 

 

5Tinfūölö Amī-el sinātö Isakār, ök hinëvhöre Pē-uletai; pò ngam Tēv nö 
hakôlò ò.  
6Ik kūön ò inrē Simaya yik kikōnyö nyīö töfötnyu yik mahayöng nö i patī yik 
yöng cha, pò cha nö tarik, tö kanô-òṅv, tö tökiröng.  
7Yik kikōnyö kūön Simaya: Otnī, Rafa-el, Opĕt, Ēlsapāt inrē, ök tö māku 
alaha tö yik tökô tarik, Ēlihū, Semachiyā inrē.  
8Ṙòkhöre yin vē nö kikōnyö aṅ i yik kūön Opĕtētöm holre tö kūön cha mak 
alaha cha inrē, tökô nö tarik töhuveū-en nö im la-en tafūöl anāi nët tak aṅ in 
Opētetöm.  
9Kūönu inrē Mëselēmiya tö kikōnyö mak alaha cha inrē, tökô nö tarik, hëvhör 
sīön tak.  
10Hōsā inrē, aṅ in yik kikōnyö kūön Merārī, kūönu tö kikōnyö: Simrī ök yöng 
kūö (pòn pòrô anga-aṅ nö öt lanòh, vīlöng pöri tök yöngre nö yöng kūö),  
11Innëtö ök Hilkiya, linūöyö Tēpaliya, finënö Sakariya: ṙòkhöre yin vē nyīö 
kikōnyö mak alaha Hōsā inrē nö lūöi sīon tak.  
12Minë minchöö-ö yik yōm kūö inkūp, sā tum tak yik yöng kūö cha tarik nö 
tö la-evṙen, nö sā yik hol cha, nö meukṙen nö el patī ngam Mā Tēv; 
13Ngaich cha-a nö kamtölhöl nö i patī yöngre, tökūönö hĕngren inrē 
tötökiröng, i nup inkūp cha.  
14Fuk in Selemiya ök kintölö ngamlā chuhöt. Ngaich cha-a inrē nö katölhölö 
nö ik kūön ò Sakariya, töhuveū-eu elkui mahalēn, ngaich ök kintölö ò nö lā 
kapā.  
15Im la lòhngö ang Opĕtetöm, i yik kūön ò inrē ök inyōmö ök chūök chehen 
patī.  
16In nā Söpim nā Hōsā ngam lā sūng, ip inkūp Salechet el öp paneūlö talöökö. 
Ṙōngö hē ngam inahati.  
17Lā chuhöt tafūöl i tö hĕng sakāmö, lā lòhngö fën i tö hĕng sakāmö, holre tö 
tö nët nët ip chūök chehen patī;  

18Im tölngö kūö inrē lā sūng fën tak yik umuh el talöökö nët tak inrē ip 
tölngö kūö.  
19Anū-ö nun minchöö-ö yik amahtökūö inkūp in yik Kōrē tö yik kikōnyö kūön 
Merarī.  

Tö Ōtngöre La-en Im Töhet chūök 

20Ngaich yik aṅ in yik Lēvi, hayōm nuk chūök rupīö ngam patī ngam Tēv ang 
Ahīya nuk chūök nuk tö kētu inlōnti inrē.  
21Yik kikōnyö kūön Lātan, yik kikōnyö aṅ in Kersōn mi-in Lātan, yik yöng 
kūö patī yik yöng aṅ in Lātan ök Kersōn: Yēhī-eli.  
22Kikōnyö kūön Yehī-eli, Settan, Yô-ĕl inrē ök hol maneuk ò nö yōm nuk 
chūök rupīö ngam patī ngam Mā Tēv.  
23Aṅ in yik Amram, Ishar, Hepròn, Usī-el inrē 
24Sepuel inrē ök kikōnyö kūön Kersōm, ök kikōnyö kūön Môsös, nö yöng kūö 
yik yōm nuk chūök rupīö.  
25Yik mak alaha ò: löktökūö in Ēliasar ök kikōnyö kūön ò Rehapiyā, ök 
kikōnyö kūön ò inrē Yesayā, ök kikōnyö kūön ò Yôram, ök kikōnyö kūön ò 
Sīkrī, ök kikōnyö kūön ò Selōmòt.  
26Anga-aṅ ngòh Selōmòt tö yik mak alaha ò nö yōm nuk chūök nuk tökētu 
inlōnti nuk kahëtö Tāvit ök rācha tö yik yöng kūö tököṅnyu, töṙôngu inrē, tö 
yik yöng kūö kumyung inrē.  
27Aṅ i nuk tötōmö taneūngen hē el kinyūngö kētö inlōnti cha-a nö mineukṙen 
ngam patī ngam Mā Tēv. 
28Ṙòkhöre inrē nuk tökētu tö Samuĕl ök mameuk tö Sôl inrē ök kikōnyö kūön 
Nör tö Yô-ap inrē ök kikōnyö kūön Serūyā ṙòkhöre nuk tö kētu inlōnti nö 
hayōmö tö Selōmòt tö yik mak alaha ò inrē.  

La-en Yip Tahëng Lēvī 

29Aṅ in yik Ishar, Kenaniyā tö yik kikōnyö kūön ò inrē nö vīlöngö nö el 
kahôiyö la-en nö i Israĕl, nö mā kūö, kamhôṅka inrē.  

30Aṅ in yik Hepròn, Hesapīyā, tö yik mak alaha ò inrē, hĕng köṅny satòng 
tarik tökô-ò alaha, mameukkö lā sūng ngam Yôtön in Israĕl in nup 
tökeuheūttöre la-en ngam Mā Tēv i nup la-en ngam rācha inrē.  
31Aṅ in yik Hepròn, Yeriyā ök yöng kūö yik Hepròn nö in öp töng sitih 
lökngörit hēk inrē patī yik yöng, (ik, finën anāi samyeūheu Tāvit nö hayöng, 
chöhlöng ngaich tö kô-ò alaha tarik ngaich kôti nö i Yāsar i Kilīöt.) 
32Ngaich ök rācha Tāvit nö vīlen ò tö yik mak alaha ò inrē, nët köṅny sātòng 
tarik tökô-ò alaha, yöng kūö nuk patī yik yöng, nö mameukkö yip Rūpön, 
Kāt, ròngti inrē miyöngö Manasē nö i nuk tökeuheūttöre la-en im Tēv nup 
lamā im rācha inrē.  

1 Kinṙötngö 27 

Minchöḵlö Kumyung, Töng Tarīka Inrē 

1Ngih ön ṙôken yik tarik Israĕl, yik yöng kūö patī yik yöng, tö chöngu nö i 
tököṅnyu tö ṙôngu inrē, tö yik mā kūö cha yik tö la-evṙen nö ik rācha i 
tökeuheūttöre minchööḵlö kumyung yik yamih-kiröönngöre inrē, nö kaheuk 
chingëṅt i töhĕng samyeūheu, ngih töhĕng minchööḵö ṙôken kumyung nët 
anāi fën köṅny:  
2Yasopīm ök kikōnyö kūön Septiel yōm ök raneh minchööḵlö kumyung ik 
raneh chingëṅt; ik minchööḵö ò nët anāi fën köṅny yik kumyung. 
3Lamökngörit Pērĕs ök anga-aṅ, yöng kūö yik töchöngu in yik kumyung ik 
raneh chingëṅt.  
4Tōtai ök aṅ Ahoh yōm ök tömichööḵlöng kumyung ik innëtö chingëṅt; nët 
anāi fën köṅny yik in ò tömichööḵlöng kumyung. 
5Linūöi tak töchöngu, im linūöyö chingëṅt ang Penāya, ök kikōnyö kūön 
Yēhōyata ök kūönṙô, nö yöng kūö; nët anāi fën köṅny yik in ò tömichööḵlöng 
kumyung.  
6Anga-aṅ an ngòh Penāya tö kalēḵ nö tarik aṅ in yik tölūöi anāi tö chöngu 
inrē nö in yik tölūöi anāi; Ammisapat ök kikōnyö kūön ò yōm ök minchööḵö 
ò kumyung.  

7Finënö ök Asahel ök kahëm Yô-ap, im finënö chingëṅt, ök kikōnyö kūön ò 
inrē Sapatīyā unôichrit ò; nët anāi fën köṅny yik tömichöölöng in ò kumyung.  
8Tinneūyö töchöngu, im tinneūyö chingëṅt, ang Samhut, aṅ Israh; nët anāi 
fën köṅny yik in ò tö michööḵlöng kumyung.  
9Tinfūölö, im tinfūölö chingëṅt, ang Ira, kikōnyö kūön Ikkes aṅ Tēkö; nët 
anāi fën köṅny yik tömichööḵlöng in ò kumyung. 
10Sinātö, im sinātö chingëṅt, ang Hēles aṅ Pēlòn, aṅ in yik kikōnyö kūön 
Ifrēm, nët anāi fën köṅny yik tömichööḵlöng in ò kumyung.  
11Hinëvhöre, im hinëvhöre chinngëṅt, ang Sipēkai aṅ Husat, ök aṅ, Sëra; nët 
anāi fën köṅny yik in ò tö michööḵlöng kumyung.  
12Minchūötöre, im minchūötöre chingëṅt, ang Apī-esar aṅ Anatòt, aṅ 
Penyamin; nët anāi fën köṅny yik in ò tö michööḵlöng kumyung.  
13Sinömö, im sinömö chingëṅt, ang Maharai aṅ Nëtofah, i Sëra; nët anāi fën 
köṅny yik in ò tö michööḵlöng kumyung. 
14Kinhuksīön, im kinhuk sīönö chingëṅt, ang Penāya aṅ Pisatòn, aṅ in yik in 
ò tömichööḵlöng kumyung.  
15Innët sīönö im in nët sīönö chingëṅt, ang Heltai ök aṅ Nëtōfah aṅ in Otni-ĕl; 
nët anāi fën köṅny yik in ò tömichööḵlöng kumyung.  

Mahayöngö Israĕl 

16I kui miyöngö yik aṅ Israĕl, in yik Rūpön ang Ēliesar ök kikōnyö kūön Sikrī 
nö yöngkūö; in yip Sīmōn, ang Safatīya kikōnyö kūön Ma-akaha;  
17In Lēvī, Hasapīya ök kikōnyö kūön Kēmuel; in Āròn, ang Satòk;  
18In Yūtā, ang Ēlihū, töhĕng tak aṅ in yik hol maneuk Tāvit; in Isakār, ang 
Omrī kikōnyö kūön Maiköl;  
19In Sepulön, Ismāiya kikōnyö kūön Opĕtiyā; aṅ in Naftali, Yērimòt kikōnyö 
kūön Asriel;  
20Aṅ in yik Ifrēm, Hōsia kikōnyö kūön Asāsiya; aṅ in yik töròngtī miyöngö 
Manasē, Yô-ĕl ök kikōnyö kūön Pētaya; 

21Aṅ in yip töṙòngti miyöngö Manasē i Kilīöt, Itō ök kikōnyö kūön Sakarīya; 
aṅ in Penyamin, Ya-asī-el ök kikōnyö kūön Apnör;  
22Aṅ in Tën Asarel ök kikōnyö kūön Yerōham, cha-a yin vē yöngkūö miyöngö 
Israĕl. 
23Öt kaheuktö yik tö lātaṙeū tö tö nët anāi samyeūheu ang Tāvit, pò ngam Mā 
Tēv nö kilēḵngôre nö vīlen Israĕl nö sā ṙôngö taneūsömat ngam halīöngö.  
24Rultöre ang Yô-ap ök kikōnyö kūön Serūya nö kaheuk, öt keuheūten pöri; 
ngaich kūö e nö sönen nö yih ngam lanīnö nö i kui Israĕl; ngaich ök ṙôken nö 
öt kūichhötvö nö i mat nup Kinṙötö ök Rācha Tāvit.  

Mahayōm Kanòlò Ngam Rācha 

25I kui nup chūök rupīö ök rācha ang Asmavet ök kikōnyö kūön Atī-el; i kui 
nup chūök rupīö inrē im panam, i nup el panam, i nup tuhēt i nup chūök 
chamônga inrē ang Yônatan kikōnyö kūön Usīyā;  
26Ngaich i kui cha yip tö la-evṙen nö el panô-òṅ nö hamul tumlat ang Esrī 
kikōnyö kūön Kelup:  
27I kui panô-òṅ vāin ang Sēmë-i aṅ Ramat; i kui nup ṙòng vāin i nup chūök 
vāin ang Saptī aṅ Sīfim.  
28I kui òliv, sikamôr chōn inrē i Safëla ang Pē-alhanan aṅ Katar; i kui chūök 
tavī-i ang Yô-as.  
29I kui töṙeūla nup nyama-aṅv kūö i Sarôm, ang Sitrai aṅ Sarôn; i kui töṙeūla 
el nup achāṙö ang Safat ök kikōnyö kūön Atlai.  
30I kui nuk ūṅt ang Ōpil aṅ Isma-el; i kui nup kan köttö ang Yatiya aṅ 
Mërōnòt. I kui nup tömūl pököre ang Yasis aṅ Hakār.  
31Ṙòkhöre yin yē nö yōm inlānen ök rācha Tāvit.  

Tanööngö Ṙô Tāvit 

32Yônatan, kōiny yöng Tāvit mahalēn, pòn tarik tö-akaha el mat kamūich 
inrē; anga-aṅ Yehīel inrē ök kikōnyö kūön Hakmônī mahayōm yik kikōnyö 
kūön ök rācha.  

33Ahitōfel mahalēn ök rācha, hol ök rācha inrē ang Hūsai aṅ Arkait.  
34Ahitōfel ök töṙënnguṙen tö Yehōyatā ök kikōnyö kūön Pennāya, Apitātar 
inrē. Yô-ap ök töchöngu nö in yik kumyung in ök rācha.  

 1 Kinṙötngö 28 

Ṙô Tāvit I Alaha Ngam Töhet Chūök 

1Yēruselem ang Tāvit nö hamūl yik mā kūö Israĕl, yik mā kūö yik miyöngö, 
yik yöngṙen yik tömichööḵlöng kumyung yik lamök la-en ök rācha, töchöngu 
i tököṅyu, töchöngu i töṙôngu, yōm nuk inlānen nuā ök rācha inrē tö yik 
kikōnyö kūön ò, holre tö yik mā kūö patī rācha, tö kalēḵ tarik, ṙòkhöre inrē 
yik töha-eh nö kiyung.  
2Choholre ngaich ök rācha Tāvit nö söklöre ngaich ngö ṙô: Hang ṙô chu, mak 
alaha chu tarik chu inrē. Tö ellōnu chin tö minānlö öp patī chūök ṙinātö 
ngam kasòng kinlēḵngô ngam Mā Tēv, nö ranööntö röön ngam Tēv hī inrē; 
ngaich chū-ö halēnken minānlö e.  
3Ngö ṙô pöri ngam Tēv tö chu, Uh man më-eṅ mānlö öp patī i minë-eny chu, 
tön kumyung man, ngaich pōyen kitaknyi tö mahām. 
4Ngaich sön ngam Mā Tēv Israĕl nö atöllen chu nö ṙā-ang i patī ök yöng chu 
öich rācha i kui Israĕl örheūheu; pòn atöllen Yūtā anga-aṅ nö yöngṙen, el patī 
Yūtā kikōnyö inrē kūön ök yöng chu anga-aṅ nö kuchīkölōn nö vīlen chu 
rācha i kui Israĕl nö ṙòkhöre.  
5Ngaich i vē kūön chu nö ṙòkhöre (pò ngam Mā Tēv nö pōiyen tī tö kikōnyö 
kūön) ngaich anga-aṅ nö atöllen Sòlòmön ngam kikōnyö kūön chu nö ūich el 
kantēra ngam pūlngö ngam Mā Tēv i kui Israĕl.  
6Ngö ṙô anga-aṅ tö chu, Ap kūön meh ap min Sòlòmön manānlö patī chu tö 
nup el milūkö e inrē, pò chu ngaich atöllen ò nö kūön chu, yöng ò chū-ö min 
inrē.  
7Haköpngö ngam pūlngö ò chin min nö öṙheūheu yē ò nö iṙūöhen nö kalē-
ĕlōn nö haköp në chöngö chu në inchöngten aṅ in chu inrē, nö sā töngamuh.  

8Lökten tö ngamuh i kui Israĕl nö ṙòkhöre ngam manūlö ngam Tēv inrē, i 
hināngö tö ngam Tēv hī inrē, haköp yin chöh nup chöngö ngam Mā Tēv yīö 
inrē; hòṅ yīö amīnu tö ngih tölöök panam, ngaich ṙātö e nö amin yip kūön 
yīö nö örheūheu unôichrit yīö.  
9Më-eṅ inrē, kūön chu Sòlòmön, akahakūö man tö ngam Tēv ngam yöng meh, 
lök la-en ò inrē keuheūttö ellōnre holtö töhō kui lōn; tön chöh ellōn 
taṙòkhöre an ngam Mā Tēv, akaha elmat inrē tö tanūtö ellōn. Yē meh chöhan, 
kôtö kūö man min tö ò; yē meh pöri ṙāngen ò kavali min më-eṅ tö ò marôvat 
öm urāngen.  
10Haṙēmngenre man töngamuh, tön atöllen meh an ngam Mā Tēv öm mānlö 
öp patī tö het chūök; hangë-eṅre man, la-evṙen inrē tö e.  
11Ngaich ang Tāvit nö kē-ĕkūö ök kūönre Sòlòmön tö insā vinī-i ök rittūi ök 
tempöl, tö nuk patī e chūök rupīö e, lātulöng urôhò e, la-ël inrē tökiröng 
urôhö, urôhò ap anūchö miṙēlōn inrē;  
12Insā vinī-i nup më-ellōn ò nö ṙòkhöre nup el milūkö ngam patī ngam Mā 
Tēv, ṙòkhöre nup tö kiröng urôhò nö havīlö e, nup chūök rupīö ngam patī 
ngam Tēv, nup chūök tökētu inlōnti inrē;  
13I minchöölö yip kūönṙô tö yip Lēvī, ṙòkhöre nup la-en el patī ngam Mā Tēv; 
ṙòkhöre nup chūökṙen i la-en el patī ngam Mā Tēv,  
14Kalaha lumngan nup humlum chūökṙen i tö hĕng la-en, kalaha lumngan 
nup rupīö chūökṙen i tö hĕng tö la-en,  
15Kalaha lumngan nup humlum chūök ëāṅvö tö nup ëāṅvö inrē, kalaha 
humlum i töhĕng chūök ëāṅvö tö nup ëāṅvö e inrē, kalaha lumngan rupīö 
chūök ëāṅvö tö nup ëāṅvö e, sā tumkangen la-en ngih tö hĕng chūök ëāṅvö,  
16Kalaha lumngan nup humlum i tö hĕng mīs chūök töhet rôti, rupīö i nup 
rupīö mīs,  
17Humlumnyöre inrē lanòk, pēsön, kōp inrē, i nup humlum töchilū kökalaha 
lumngan; ik rupīö töchilū kökalah lumngan.  

18Ip tahāklö tötahūsa tö halööktitvö humlum, töp lumngan e inrē; ane inrē ök 
insā vīnī-i ök humlum inröl nuk kërup mahanyāknyö këlre nö rup tö kui ök 
kasòng kinlēḵngô ngam Mā Tēv.  
19Ṙòkhöre anū-ö nö sehlö mineūkö tö kūö ngam kinūichö tī ngam Mā Tēv nö 
in e, ṙòkhöre nuk la-en nö vī-i nö sā ngam insātī vamī.  
20Ngaich ngö ṙô Tāvit tök kūönre Sòlòmön, Hangë-eṅre man um pa-ekūö inrē, 
la-evṙen tö e. Um pa-ekūö, um ngangngö kūö; tön in meh an ngam Mā Tēv, 
ngam Tēv chu, Öthōḵ an nö öt teung nö in meh hēk öthō nö ṙāngen meh, 
hanöng saha nup la-en i ngam patī ngam Mā Tēv nö keuheūten.  
21Yĕh meuk tö minchööḵlö yip kūönṙô tö yip Lēvī inrē nö i nup la-en ngam 
patī ngam Tēv; in meh inrē i nup tökeuheūttöre la-en vē töhō tarik töhuveū-
en i tökeuheūttöre la-en; i chöngö meh yin inrē vē mā kūö vē tarik nö 
ṙòkhöre.  

1 Kinṙötngö 29 

Tökētu I Minānlö Ngam Töhet chūök 

1Ngaich ngö ṙô ök rācha Tāvit tö yik tö mūl, Ayal öp kūön chu kikōnyö 
Sòlòmön, öp tö hĕngtak katöllö ngam Tēv, öl inrē nö huveū-en, kiröng inrē 
ngam la-en; pò öp patī rācha min nö öt chūök tarik chūök ngam Tēv pöri. 
2Lökten chin halēnten ngam patī ngam Tēv chu, öich ip tölngö kanô-òn re, 
humlum i nup tö chehen tö humlum, rupīö i nup tö chehen tö rupīö, mās inrē 
i nup tö chehen tö mās, vët i nup tö chehen tö vët, chōn inrē i nup tö chehen 
tö chōn, hol u nö pōyen nup ônik ihong inrē tö vītu, tö lakāsa ihong, tö mirun 
mat ihong, keuheūttöre mihëṅṙö inrē töpōi ṙāi ihong, tö ngëḵ inrē tö isoh 
ihong.  
3Hēk inrē, nö hol u nup halēnten chu nö im töhet patī, chūöku nup tö tī chu 
kanahngen chu humlum rupīö inrē, ngaich kūö lōn chu tö ngam patī ngam 
Tēv ngaich kētö u chu-ö nö im patī ngam Tēv chu:  
4Lūöi köṅny tālen humlum, nup humlum aṅ ôfīr, sat köṅny tālen tö 
halööktitvö rupīö, nö aṅ kaha ngam patī,  

5Pò nup la-en nö ṙòkhöre nö tö hòṅ vī-i tö tarik tö milichngen huneū-en, 
humlum i nup tö chehen tö humlum, rupīö. Chīö ap pökeh min 
kamahanglōnre nö kēngöre, ahetlöre inrē töngamuh nö im Mā Tēv?  
6Ngaich yik yöng kūö patī yik yöng nö kē tö nuk kanahanglōn cha tökētu, 
ngatī inrē yik yöngṙen miyöngö, yik tö chöngu nö i tököṅnyu, i tö ṙôngu inrē, 
yik mākūö inrē i kui nuk la-en ök rācha.  
7Kē-ĕtī cha-a nö i la-en ngam patī ngam Tēv taneui köṅny tālen ane inrē söm 
köṅny tērik humlum, söm köṅny tālen rupīö, hëvhör sīön köṅny tālen rupīö, 
hëvhör sīön köṅny tālen mās, hĕngòng köṅny inrē tālen vët.  
8Ngaich yip töng aṅhaṅv in tö ihong tö pōiṙāi kētö u cha-a nö chūök rupīö 
ngam patī ngam Mā Tēv, nö hayōmö tö Yēhī-el ök aṅ Kĕrsön.  
9Ngaich yik tarik nö ṙāmölōn pò vē nö kahanglōn re nö kē-ĕtī, pò cha nö 
keuheūt tö ellōn re nö kētö kanahngö lōn re nö im Mā Tēv; kiröngö 
ṙanāmölōn inrē ök rācha Tavit.  

Ha-öiny Ngam Tēv Ang Tāvit 

10Lökten Tāvit nö hakôlò ngam Mā Tēv nö i kūö yik tö maṙôngö; ngö ṙô ang 
Tāvit: Tökôlò Man, Ō Mā Tēv, Tēv Israel ök yöng ih, öm höng örheūheū.  
11Ō Mā Tēv, kinröngö meh an, minhôiṅyö meh, kanôlò Meh, kanô-òṅ meh, 
minā-aṅ meh inrē; pòn ṙòkhöre nup elhalīöngö eltumlat inrē nö Me-eṅ Meh; 
pūlngö meh ana, Ō Mā Tēv, ngaich me-eṅ hapōilöng, kui lātulöng tö 
taṙòkhöre.  
12Ṙameū-eung in meh nun në kanôlò ineū-euṅ inrē, ngaich Me-eṅ hayöng i 
kui taṙòkhöre, Eltī meh nun në minhôiṅyö kumlēk inrē. Eltī meh inrē ngam 
vinīlö tö kiröng kinëtö kumlēḵ inrē i taṙòkhöre, 
13Ngaich in ha-öinyö Meh töngamuh, öm Tēv ih, ha-öiny ngam tökôlò 
minënyö meh inrē.  
14Achīö öich chū-ö, asuh aich inrē vē tarik chu, töp lökten ih kô ngatī 
kahanglōnre kē-ĕtī? Pò në taṙòkhöre nö yih nö ṙā-ang in meh, ngaich īhö 
höng kē-ĕkūö meh tö töng aṅ in meh.  

15Pò ih aṅ tahëng ikūö meh, töng rahëichtaṙen inrē iyöng, sā yik yöng ih misī, 
höng sā nyat nun në sakamö ih ing tumlat, öt tököpuvö in e.  
16Ō Mā Tēv ih ṙòkhöre nun në tö pōyen maheūṅkten ih i minānlö öp patī meh 
im töhet minënyö meh nö yih nö ṙā-ang eltī meh ṙòkhöre inrē anū-ö nöng 
Me-eṅ meh.  
17Tēv chu, akahalōn chin tö meh kamlah ellōn, tö kuchik ellōn inrē i tö 
chiplö; i chaniplö ellōn re chin kahanglōnre kētö në nö ṙòkhöre, ngaich chin 
inrē meuk vē tarik Meh, vē mī-ihih, kamahanglōnre nö kē-ĕti nö in meh nö 
ṙāmölōn.  
18Ō Mā Tēv, Tēv Aprahām, Isāk, Israĕl inrē, yik yöng ih, haköpngö tö ngatī 
chöönyi nö örheūheulōn inrē nö ellōn vē tarik meh, hachōḵtökūö ellōn cha 
inrē nö i la-en meh.  
19Kē-ĕkūö ngam kūön chu Sòlòmön hòṅ ò nö keuheūt tö ellōn re nö haköp në 
chöngö meh, nup kinlēḵ-ngô meh, hachöngten meh inrē, në chöngö meh, nup 
kinlēḵngô meh, hachöngten meh inrē, nö hateungngö u, hòṅ ò inrē nö mānlö 
ngam patī rācha ngam tö halēnkaṙen vinīlö tö chu.  
20Ngaich ngö ṙô Tavit tö yik tömaṙôngö, Hakôlò ngam Mā Tēv yīö. Ngaich 
ṙòkhöre yik nö maṙôngö nö hakôlò ngam Mā Tēv, ngam Tēv yik yöng cha, 
sōntö kui re ngaich cha-a, ngaich salām ngam Mā Tēv, ngam ṙācha inrē.  
21Kētö tö kētu ngaich cha-a nö im Mā Tēv, ngaich im tahëng sakāmö nö kētö 
töföngö tökētu nö im Mā Tēv, hĕng köṅny kōiny nuā, hĕng köṅny tö tāli kūön 
sīṅp, hĕng köṅny töt tāli kūön sīṅp, holre tö nuk tö-ôkö tö cha tökētū, 
töpōyen tökētu inrē tö kūö yik Israĕl nö ṙòkhöre;  
22Nyā cha-a ngaich òk inrē nö i kūö ngam Mā Tēv, nö kiröngö ṙānāmölōn ik 
sakāmö angū-ö. Ngaich cha-a nö vīlen Sòlòmön nö ṙācha ök kikōnyö kūön 
Tāvit im innët heuh, hacham kui ò cha-a inrē nö rācha nö im Mā Tēv, Satòk 
inrē nö kūönṙô.  

23Ūichlöre ngaich Sòlòmön nö rācha nö el kantēra ngam Mā Tēv, nö rënngen 
Tāvit ök yöng ò; kòlò ngaich anga-aṅ; ṙòkhöre inrē yik aṅ Israel nö hang 
chöngö ò.  
24Ṙòkhöre yik yöngṙen tö yik tö kalēḵ tarik inrē, ṙòkhöre inrē yik kikōnyö 
kūön Tāvit, ök rācha, kilēḵngôre nö hang chöngö Sòlòmön ök rācha.  
25Ngaich ngam Mā Tēv nö kētö yöng i-neūnyö Sòlòmön nö i kūö yik Israĕl nö 
ṙòkhöre kētö minā-aṅ ò nö rācha nö öt asā-avö tök mu-urēhĕkūö ò nö rācha 
in Israĕl.  

Ṙò-òten La-en Tāvit 

26Ngatī Tāvit ök kikōnyö kūön Yēsī nö hayöng, nö i kui yik Israel.  
27Fën anāi samyeūheu rô-òten anga-aṅ nö hayöng nö i kui Israel; sat 
samyeūheu anga-aṅ nö hayöng nö i Hepròn, lūöi anāi lūöi samyeūheu anga-
aṅ inrē nö i Yērusalem.  
28Kapah ngaich anga-aṅ nö i kanöönyöre, sööḵngö tö sakāmöre, kanôlò, ineū-
euṅv inrē; hayöng ngaich ök kikōnyö kūön ò Sòlòmön nö ṙënngen ò.  
29Kūchö nup inlahen ök rācha Tavit, löktökūö raneh söl manā-aṅ nö i mat 
Kinṙötngö tö Samuĕl ök mameuk, i Kinṙötngö inrē tök pròfĕt Nātan, i 
Kinṙötngö inrē tö Kāt ök mameuk,  
30Hol tö ineūkö nup inyöngö tö ò kumlēḵ ò inrē töp lökten ò inrē nö yīhivkui 
tö yip aṅ Israĕl inrē, ip kui minë pūlngö minë panam inrē.  

2 Kinṙötngö 

2 Kinṙötngö 1 

Havëkö Mikahök Rācha Sòlòmön 
(1 Rāch 3.1-15) 

1Haköpngöre ngaich nö im pūlngöre ang Sòlòmön ök kikōnyö kūön Tāvit, in 
ò ngaich ngam Tēv ò ngam Mā Tēv nö vīlen ò inrē nö tökiröng.  
2Ngaich ve-ekūö Israĕl nö ṙòkhöre ang Sòlòmön, tö yik tö chöngu nö i 
tököṅnyu i tö ṙôngu inrē, tö yip kamhôṅka, tö yip yöngṙen inrē i Israĕl nö 
ṙòkhöre, yik yöng kūö patī yik yöng 
3Ngaich Sòlòmön, yik tömaṙôngö inrē in ò, nö chuh ik lātulöng chūökö ök mi-
i Kipīön; pòn in e ök rūkui mineukkūö ngam Tēv ök vahīlö Môsös ök tarik 
ngam Mā Tēv nö el tönyalnyi.  
4(Ngaich pöri Tāvit nökētö ök kasòng ngam Tēv nö ṙā-ang Kiriātyarim nö ik 
halēnlö Tāvit chūök e, pò ò nö vītö rūkui e nö i Yērusalem).  
5Hēk inrē ök mās tahāklö vahīlö Pësalel ök kikōnyö kūön Urī, ök kikōnyö 
kūön Hör, nö umuh i kūö ök inrūkui ngam Mā Tēv. Ngaich Sòlòmön tö yik 
tömaṙôngö inrē nö chöh ngam Mā Tēv.  
6Chuh in e ngaich Sòlòmön ik mā tahāklö i kūö ngam Mā Tēv, ök mi-ik rūkui 
manūlö, ngaich kētö tököṅnyu töföngö tö kētu nö ël e.  
7I ngam hatööm nö meūkö ngam Tēv tö Sòlòmön, ngaich ngö ṙô tö ò, Havëkö 
öp kahëtö chu man yĕh in meh.  
8Ngaich Sòlòmön nö ngö ṙô tö ngam Tēv. Ngaich man hameuktö tökiröng 
tököp inrē hanāngenlōn ik yöng chu Tāvit, ngaich vīlen chu inrē rācha 
ṙënngen ò.  
9Ō Mā Tēv, hökngen ngam kinlēḵngô meh in Tāvit ök yöng chu nö hateūngi 
töngamuh, tön ngaich man vīlen chu rācha i kui tarik tö sā ṙôken pitung ngih 
tumlat, 

10Kētö mikah chu man yēḵ töngamuh inkaha inrē hòṅ chu kunyī-inyre 
kuhēthötre inrē i kuö vē tarik, achīö ṙöng ap tökô nö hayöng vē tarik meh, tö 
ngih ṙôken?  
11Sap ṙô Sòlòmön ngaich ngam Tēv, Pò e nö angū-ö ellōn meh, ngaich rö-ö 
me-eṅ havëkö inlānenre, kanôlòre, ineū-euṅre hēk nômö cha yip tö sumrīk tö 
meh, ane inrē öthavëkö rô-òtö nômöre höng havëkö mikah pöri, inkaha inrē 
me-eṅ öm hayöng vē tarikre vē Tövīlöng aṅ kui tö chu tö meh öm rācha,  
12Ngaich chin kē-ĕkūö meh tö mikah, inkaha inrē. Ngaich min inrē kē-ĕkūö 
meh tö kanôlò, inlānen, ineū-euṅ inrē, nö öt töngatī-ivö i yik rācha mu-
urēhĕkūö meh, öt hĕng tak unôichrit meh min tö ngatī.  

Kumlēḵ Tö Ngam Kanòlò Sòlòmön 
(1 Rāch 10.26-29) 

13Yih ngaich Sòlòmön nö i Yērusalem nö ṙā-ang Kīpīön im tömarô-òl rūkui 
manūlö. Hayöng ngaich anga-aṅ nö i kui Israĕl.  
14Hamūl inröl ngaich Sòlòmön tarik inrē aṅ uk kōra; fënsīönòng inröl anga-aṅ 
nët sīön köṅnyu inrē tarik aṅ uk kōra yik tö ṙātutö ò nö el nup el panam inröl 
im rācha inrē nö i Yērusalem.  
15Ngaich ngam rācha nö vī rupīö humlum inrē nö tëḵ nö i Yērusalem nöng sā 
ihong, vī sitör inrē nö pōiyen sā sikamôr i Safilah.  
16Ṙā-ang Aikup inrē ang Sòlòmön nö havëtö kōra i Kūe inrē, ngaich yik mi-
inyihkö chehen ngam rācha nö kē-ĕ u nö ṙa-ang Kūe nö ṙāyu.  
17Havëtö ök inröl cha-a inrē nö ṙā-ang Aikup nö tafūölhöt ṙòng siköl tö rupīö 
hĕng nòng kōra inrē tö hĕng höt ṙòng taneui anāi; ngatī inrē nö lökten in cha 
anū-ö nö söömi nö in yip rācha nö ṙòkhöre aṅ Hitait rācha inrē aṅ Sīriā.  

2 Kinṙötngö 2 

Halēnkö Minānlö Ngam Töhet Chūök 
(1 Rāch 5.1-18) 

1Ngaich töngamuh Sòlòmön nö hòṅ lōnu tö minānlö ök tempöl nö i minë-eny 
ngam Mā Tēv, hĕng patī rācha inrē chūök ò.  

2Sat anāi köṅny yik tarik töhakösīṙen nö tamyuk tölangan hëvhör anāi köṅny 
inrē famung ihong nö ip rung panam, lūöi köṅny tafūölòng inrē yik 
mameukken cha.  
3Söömngö ṙô ngaich Sòlòmön nö in Huram ök rācha aṅ Tūrös: Sā meh ngaich 
lök alaha ök yöng chu Tāvit öm söömtö sītör chōn ò nö manlö patī elyöngö ò, 
ngatī man yēḵ löḵ alaha chu.  
4Yĕh meuk, hòṅ mānlö patī chin i minë-eny ngam Mā ngam Tēv chu ngaich 
kētö e in ò nö chūök finöngö lōpān nö tö tahūsa nö i kūö ò, nö tö iṙūöhen 
tökētu aṅ i töhet rôti töföngö tökētu inrē tö peuheū tö harap inrē, hē el 
anôilö, tufömngöre chingëṅt inrē nup tökiröng nyinā-aṅ inrē tö hakāmi nö im 
Mā Tēv ih. Sā inchöngten e nö örheūheu nö in Israĕl.  
5Tökiröng ap patī öp mahānlö chu, pò ngam Tēv ih nö kiröng tö Tēv nö 
ṙòkhöre.  
6Achīö pöri öre tökô mamānlö patī ò, yĕn öt rēhĕn ngam halīöngö, öt rēhĕn 
ngam lā tulöng halīöngö, nö kô-òre nö chūök ò? Achīö öich chū-ö öich 
mamānlö patī ò, höng chūök finöngö tötahūsa öre nö i kūö ò?  
7Lökten man tangamuh tīntö tarik in chu hĕng tak töhuveū-en nö i vinī-i 
humlum, rupīö, mās, vët inrē, i tö amëla linngūṅṙö töhuṙing, i tö amëla 
tököinyö nganāvö mat, tölingūṅ ta-īö inrē, töhaköptu inrē nö i kin-īpö mirun, 
nö hol yip tömilichngen huneū-en yip mī-in chu i Yūtā Yērusalem inrē, yip 
halēnten ök yöng chu Tāvit.  
8Söömtö sitör chōn inrē in chu, sīprös, ôlköm savach inrē aṅ Lepanön, tön 
akahalōn chin tö yip tarik meh nö heuveū-en nö ṙāt savach nö i Lepanön hol 
yip tarik meh min yip tarik chu inrē,  
9Mahalēn nup savach chu nö pōiyen, tön tökiröng öp min patī mahānlö chu 
pinngangkūö inrē.  
10Kē-ĕkūö yip tarik meh chin min, kamūöltö chōn ṙamat savach inrē, nët anāi 
köṅny kōr tösōngö vīt, nët anāi köṅny kōr parlī, nët anāi köṅny pāt vāin, nët 
anāi köṅny pāt tavī-i.  

11Ngaich Huram ök rācha aṅ Tūrös nö sapṙô ök tökūchö līpöre ngaich 
söömngö e nö in Sòlòmön, Pò ngam Mā Tēv nö hāngenlōn tö yip tarik re 
vīlen meh anga-aṅ ngaich rācha i kui cha,  
12Ngö ṙô inrē Hūram, Tökôlò an yēḵ ngam Mā Tēv Israĕl, ngam vamī-il 
halīöngö tumlat inrē, ngam kamë-eṅkūö ök rācha Tāvit tö kikōnyö kūön tö-
akaha, tökētu mikah mikah elmat inrē, nö mamānlö ngam tempöl ngam Mā 
Tēv, mānlö chūökre inrē tö patī rācha.  
13Ngaich chin hĕng tak tahīnti tö töhuveū-en tarik, tö-inu tö mikah elmat, 
Huramapī,  
14Kikōnyö kūön ök kikānö aṅ in yik kikānö kūön Tën, aṅ Tūrös ök tarik 
kikōnyö yöng ò, tö haköptu an nö i la-en i humlum, rupīö, mās, vët, ihong 
chōn inrē, i tö-amëla elmat töhuṙing i tölingūṅ, tököinyö nganāṅvö mat, ta-īö 
līnen inrē töfaṙë-cha, tökeuheūtöre huneū-en inrē nö i kin-īpö mirun i vinī-i 
töng sitih mirun nup tinöölô ò nö kô-òren, nö hol yip tö huveū-en tarik meh, 
yip tö huveū-en tarik öp mā chu, ök yöng meh Tāvit.  
15Ngaich man yĕh lökten söömtö vīt parlī inrē, tavī-i vāin inrē, nup ṙô ngam 
mā chu nö in vē tarik meh;  
16Ngaich īhö min ṙat nup töng sitih savach lōn meh i Lëpanön, ngaich īhö 
min kētö u in meh nö el inpöh nö lök el mai i Yòppa, hòṅ meh kē-ĕ u nö chuh 
Yērusalem.  

Rulten Minānlö Ngam Tempöl 
(1 Rāch 6.1-38) 

17Ngaich ang Sòlòmön nö kaheuk tumtak yik aṅ tahëng tarik mi-iyöng i 
panam Israĕl, unôichrit kinṙeūkö cha tök yöng ò Tāvit; ngaich kôti cha-a nö 
hēngòng taneui anāi lūöi köṅny tafūölòng.  
18Sat köṅny yik aṅ in cha in cha tökatöli kameun tölangan, hëvhör köṅny 
famung ihong nö ip rung panam, lūöi köṅny tafūölòng mameukken yip tarik 
nö la-evṙen.  

 2 Kinṙötngö 3 

1Rultöre ngaich Sòlòmön nö manlö ök patī ngam Mā Tēv i Yērusalem i kui öp 
Rung Môrīya, i chūök ngam Mā Tēv nö meūkö tö Tāvit ök kikōnyö yöng ò, ik 
chūökö halēnlö Tāvit el chūök pinṙōngö sāiny Ôrnan ök aṅ Yapus.  
2Rultöre anga-aṅ nö mānö ik innëtö chingëṅt ik finën samyeūheu ò nö 
hayöng.  
3Në nun kinlah ṙôkö tī Sòlòmön nö mānlö ök patī ngam Tēv: rôta e, i 
sumkôngö ngam hötṙeh kinlaha, nö tafūöl anāi sumkôngö, nët anāi sumkôngö 
ṙôkti ël.  
4Ök lökhöt lā kūö ök el milūkö ngam patī nö nët anāi sumkôngö rôta nö sā 
ṙôkti ël ngam patī; hēngòng nët anāi sumkôngö (9 Mtr) rô-òlkui angū-ö. La-el 
e tī anga-aṅ nö hatāptö töng humlumnyöre. 
5Haṙākö ël ök milūkö tö sīprös, ngaich ha-nyāti angū-ö tö töng humlumyöre 
ngaich vī mirun e tö rōi kachūr sayōk inrē.  
6Hanyöṅt ök patī anga-aṅ tö nuk tö vītu töpōi-ṙāi ihong. Nup humlum aṅ 
Parvēm nö humlum.  
7Ngatī tī anga-aṅ nö hatöökngö humlum nö ik patī i mikēunö e, i ël e, i kaha 
e, i inkūp e inrē; ka-iphötvö kaha angū-ö tö kërupīm.  
8Ngaich anga-aṅ inrē, nö vīlö ök tölngö töhet chūökö; ṙôta e, sā ṙôkti ël ök 
patī nö nët anāi sumkôngö (9 Mtr), ṙôkti ël e, nët anāi sumkôngö inrē (9 Mtr); 
ngaich lūöpö e anga-aṅ tö töng humlumnyöre tafūölòng tālen.  
9Hĕng siköl lumngan (570 grm) nuk kīny nö tönlngö tötaneui anāi siköl (20 
Metric Ton’s) humlum. Ngaich i kui nup lā tulöng urôhò tī anga-aṅ nö lūöptö 
humlum.  
10Im tölngö töhet chūökö anga-aṅ nö nëtö vahī tö kërupim nöng chōn lūöpö 
tö humlum.  
11Nuk saneôk nuk kërupim nët anāi sumkôngö rô-òny: öp kël ngam töhĕng, 
taneui sumkôngö sōngtöre nö i kaha ngam patī, tök tahëng kël ò inrē, nö 
taneui sumkôngö, (2.2 Mtr) sōngtöre nö i kël ök tahëng kërup;  

12Ngaich i ngòh kërup, hĕng ök kël, tötaneu i sumkôngö (9 Mtr) sōngtöre nö i 
kaha ök patī, ngaich ök tahëng kël, angū-ö inrē tö taneui sumkôngö, nö taptu 
kūö nö i kël ök tahëng kërup.  
13Ngaich nuk kël në kerūpim nö sölngö nët anāi sumkôngö (27 Mtr); sökhaka 
nuk kërupim nö röönhak röön, kū-ötö el milūkö.  
14Vī ranang kūö anga-aṅ tö tölingūṅ tö-amëla töhuṙing, tö-amëla ta-īö tö 
laturë tövai inrē linen hilā, ngaich mirūnö mat tö insā kërup.  

Nuktö Nët Mās Machöḵlö 
(1 Rāch 7.15-22) 

15Lā kūö ök patī anga-aṅ nö vī machöḵlö nët tölūöi anāi taneui sumkôngö (15. 

50 Mtr) rôlòng, nö hol tö tulkui tö tö taneui sumkôngö (2.2 Mtr) nö kö i kui u.  
16Vī sayōk anga-aṅ nö sā aneūmö ngaich vītö u nö el kui nup machöḵlö; vī 
anār inrē anga-aṅ hēngòng, ngaich vītö u nö i nuk sayōk. 
17Asöklö nuk machöḵlö anga-aṅ nö lākūö ök tempöl, hĕng lā lòhngö, kapā ök 
tahëng; kaheūkö minë-eny ök lā lòhngö nö Yākin, ngaich Pō-as ök lā kapā.  

2 Kinṙötngö 4 

Lanë-Nen Ngam Töhet Chūök 

1Ngaich anga-aṅ nö vīlö tahāklö tö mās, nët anai sumkôngö (27 Mtr) rôta, nët 
anāi sumkôngö (27 Mtr) ṙôktāk inrē, ngaich söm sumkôngö rôlö 4.50 Mtr.  
2Ngaich anga-aṅ inrē nö vī insā mai tö tömiyëṙi mās; chuvī angū-ö, söm 
sumkôngö nö i tölngö taseū e taneui sumkôngö (4.4 Mtr) rôlö inrē, ngaich ök 
chinvīṙö e nö lūöi anāi sumkôngö kinlaha (13.2 Mtr).  
3Elkatòh e nuk insā katū, lūöi anāi sumkôngö, vinngö nö havīlö ngam mai; 
nët mitöökö nuk katu tövī-i hē e nö vī-i.  
4Sökhak angū-ö nö i uk nuk tö nët sīön nòng kōiny nuā, lūöi nòng kū-ötö lā 
kapā, lūöi nòng kū-ötö lā sūng, lūöi nòng kū-ötö lā chuhöt; töönglöngö ök 
mai nö i uk u ngaich ṙòkhöre nup lārit u nö lā tuhēt.  
5Sā ṙôktāk eltī (75 Mili Ltr) ök kinfëyö e; ök taseū e inrē nö sā taseū kōp vinī-
i, sā pūl ṙòng lilī; lūöi köṅny pāt aṅ angū-ö. 

6Sömö vahī inrē anga-aṅ tö chūök tī samöichöre, ngaich taneūiyö ṙahāti nö lā 
lòhngö, taneui lā kapā ël u tī cha-a nö kichavngö nup mak tī cha nö föng 
tökētu, ngaich ök mai nö chūök yik kūönṙô nö söichöre.  
7Sömö vahī anga-aṅ tö humlum chūök rööntö ëāṅvö nö sā insōkngenre, 
ngaich asöklö u nö el ök tempöl, taneui lā lòhngö taneui inrē lā kapah. 
8Sömö vahī inrē anga-aṅ tö mīs, ngaich ṙātö u nö el ök tempöl, taneui lā 
lòhngö taneui inrē lā kapā. Hēngòng vahī inrē anga-aṅ tö humlum pēsön. 
9Vī el milūkö yik kūönṙô anga-aṅ, tök tökiröng el milūkö, inkūp ök el milūkö 
inrē, ngaich hatāptö mās nö i nuk inkūp;  
10Ngaich anga-aṅ nö ṙātö ök mai nö lā lòhngö chuhöt sinkeukngö ök patī.  
11Vī tanīöyö inrē Huram, sānël, tö nuk pēsön inrē. Keuheūten ngaich Huram 
tök la-en ò nö in ök rācha Sòlòmön nö ik patī ngam Tēv.  
12Tö nuk tö nët machöḵlö tö nuk töchilū pingāṅl tö nuk tö nët inrē tulkui el 
kui nuk machöḵlö; nuk tö nët inrē tö sā mat inhāṅl i ṙòng nuk tö nët töchilū 
pingāṅl i nuk tulkui nuk më-el kui nuk machöḵlö;  
13Nuk töfënòng anār inrē nö mi-i nuk tönët tö sā mat inhāṅl, nët mitöökö nuk 
anār i töhĕng mat inhāṅl nö i nuk tönët töchilū pingāṅl nuk tulkui i kui nuk 
machöḵlö.  
14Vī insök anga-aṅ inrē, i kui nuk insök nuk chūökti samöchöre,  
15Tök töhĕng mai, tö nuk tö nët sīön nòng kōiny nuā el katòh e.  
16Nuk tanīöyö, nuk sanël, nuk lanòk, ṙòkhöre inrē nuk chehetī in u vahī 
Huramapī nö tö amëla mās nö lumnööṙö ök rācha Sòlòmön nö im patī ngam 
Mā Tēv.  
17Im töṙa-akūö panam Yôtön ök rācha nö vī-i u, ik tilin ihôi Sakòt tö Sēreta,  
18Vī në chehen inrē Sòlòmön nö pōiyen, lökten ök lumngan nuk mās nö öt 
kaheūkka.  
19Lökten Sòlòmön nö vī nuk chehen el patī ngam Tēv: ök humlum tahāklö, tö 
nuk mīs chūök rôti tö hameuktu,  

20Nuk insök ëāṅvö tö nuk ëāṅvö inrē nö humlum nyöre nö hūṙökūö nö ël ök 
lātuhēt el ök töhet chūök, sā isōkngen e;  
21Nuk pūl, nuk ëāṅvö, tö nuk tôpö inrē, nöng humlum nyöre;  
22Nuk innyangngökūö ëāṅvö, pēsön, pingāṅl tötahūsa, tāng tameūyö, nöng 
humlumnyöre; nuk löp im tempöl, mī-i nup lā tuhēt inkūp ngam tölngö töhet 
chūök i nuk inkūp ök el milūkö ök tempöl nöng humlumnyöre.  

 2 Kinṙötngö 5 

1Ngaich keuheūten Sòlòmön tö nuk vahīre nö im patī ngam Mā Tēv. Ngaich 
Sòlòmön nö kēhĕt nuk chehen töhakösīṙen nö töhet tök yöng ò Tāvit, ngaich 
hachūökngö nuk rupīö, humlum, ṙòkhöre inrē nuk chūökṙen nö el chūök 
chehen ngam patī ngam Tēv.  

Ṙāhötvö Ök Kasòng Chöngö Nö El Ngang Tempöl 
(1 Rāch 8.1-9) 

2Ngaich hamūl yik mā i Israĕl ang Sòlòmön ṙòkhöre inrē yik yöng kūö 
miyöngö, yik yöngṙen nuk patī yik yöng yik tarik Israĕl, nö i Yērusalem, nö 
kēnyö ök kasòng kinlēḵngô ngam Mā Tēv nö ṙā-ang elpanam Tāvit, i Sīyôn. 
3Ṙòkhöre ngaich yik tarik Israĕl nö hamūlöre nö i kūö ök rācha nö ik tökiröng 
nyinā-aṅ im sinātö chingëṅt.  
4Yih ngaich nö ṙòkhöre yik mā Israĕl, ngaich yik Lēvī nö chātlö ök kasòng.  
5Ngaich cha-a nö kēlö ök kasòng, tök rūkui manūlö, ṙòkhöre inrē nuk töhet 
chūökṙen më-el ök rūkui; kētö u yik kūönṙô tö yik Lēvī inrē.  
6Ngaich i kūö ök kasòng ök rācha Sòlòmön tö yik tömaṙôngö aṅ Israĕl inrē, 
yik mahamūlöre nö i kūö ò, kētö töpōiyen sīṅp kōiny nuā inrē nuk töt 
kanṙeūken tö ṙôkenre.  
7Ngaich yik kūönṙô nö kētö ök kasòng kinlēḵngô ngam Mā Tēv nö i chūök e 
el ök lā tuhēt töhet chūök ël ök patī, el ök tölngö töhet chūök, el katòh kël 
nuk kërupim.  
8Pò nuk kërupim nö hanyāknyö këlre nö i kui ök chūök ök kasòng pòn hōtu 
nuk kërupim nö ruptö kui ök kasòng tö nuk kaneun e. 

9Marôta nuk kaneun inrē lökten nuk rōi nuk kaneun nö meūkö löktö kūö im 
töhet chūök i kūö ngamlā tuhēt töhet chūök; ötkô pöri anū-ö nö meūkö nö el 
kahôyö; umuh nuk ing töngamuh.  
10Öt aṅhavö ök kasòng tö yô-òv höng nuk tö nët tömitāk ihong chahaphöt 
Môsös nö i Hôrep, i chūök ngam Mā Tēv nö vī kinlēḵngô nö in yip tarik 
Israĕl, hē cha nö kunyī-inyre nö ṙā-ang Aikup.  

Ngam Kanòlò Ngam Tēv 

11Ngaich hē yik kūönṙô nö kunyī-inyre nö ṙā-ang el ök töhet chūök (pò yik 
kūönṙô yik mu-umuh nö ngaich nö ahetlöre, nö öt hakamka öp minchöölö 
cha;  
12Ṙòkhöre inrē yik Lēvī tumkökṙôre, Asaf, Hēman, Yētutun inrē yik kūön cha 
mak alaha cha inrē hayūtöre tö tövai linen hilā nö höltö simpòl, hārp, lair, 
sökhak nö ngaich nö lā chuhöt ök tahāklö holtö töhēngòng nët anāi kūönṙô 
famöö römpĕt;  
13Ngaich angū-ö nö la-en yip famöö römpĕt tumkökṙôre inrē nö hōtu nö 
hāngöṙô nö mūlöṙô nö ha-öiny ngam Mā Tēv), ngaich hē ngam tinkökö nö 
pōiti, nö holre tö römpĕt simpòl inrē tö nup tahëng ranöng, nö ha-öiny ngam 
Mā Tēv, Pò ò nö tölöök Pòn köp ngam hanāngen ò nö örheūheu. Tööḵlö 
ngaich ngam patī ngam Mā Tēv tö taṙul,  
14Lökten yik kūönṙô nö ötkô nö sökhak nö meukṙen tö kūö ök taṙul; pò ngam 
lanöökö ngam Mā Tēv nö tööḵlö tī tö ngam patī ngam Tēv.  

2 Kinṙötngö 6 

Halēn Yik Tömaṙôngö Ang Sòlòmön 
(1 Rāch 8.12-21) 

1Ngaich ngö ṙô Sòlòmön, Ngö ṙô An ngam Mā Tēv tö ò nö hòṅ iyöng el 
sinngūlö tö kufëi, ūichhak inrē el kantēra Israĕl,  
2Ngaich chin mānlö patī meh tö tö hapōilöng, chūök meh örheūheu iyöng.  
3Havöötö kūöre ngaich ngam rācha, ngaich hakôlò yik tömūl Israĕl, i saha yik 
tömūl aṅ Israĕl nö sökhaka.  



1076 

 

 
   Nicobarese Bible 

© 2014, Bible Society of India. 
 

 
 

 

4Ngö ṙô anga-aṅ, Tökôlò an yēḵ ngam Mā Tēv, ngam Tēv Israĕl, ngam tö aṅtī 
tö këlre nö hateungngö ök kinlēḵngô ò nö in Tāvit ök yöng chu, nö ngö ṙô,  
5Hētentö ök sakāmö chu kēnyö vē tarikre nö ṙā-ang ip panam Aikup, öt atölu 
chū-ö tö elpanam i nup taṙòkhöre miyöngö Israĕl tö chūök tī chu mānlö patī, 
hòṅ ngam minë-eny chu nö umuh, öt atöllö tarik chū-ö inrē nö rācha nö i kui 
vē tarik chu Israĕl;  
6Atöllen Yērusalem pöri hòṅ ngam minë-eny chu nö umuh ngaich chū-ö inrē 
atöllen Tāvit nö i kui vē tarik chu Israĕl.  
7Më ellōn ök yöng chu an angū-ö Tāvit nö mānlö patī nö minë-eny ngam Mā 
Tēv, ngam Tēv Israĕl.  
8Ngö ṙô pöri ngam Mā Tēv tö Tāvit, ök yöng chu, Më-ellōn meh an angū-ö öm 
mānlö patī i minë-eny chu, tö huveū-en angū-ö nö ellōn meh;  
9Hö-ö pöri më-eṅ min mānlö öp patī, höng öp kūön meh tö kayônyu nö in 
meh min mamānlö öp patī i minë-eny chu.  
10Ngaich an töngamuh ngam Mā Tēv nö hateungngö ngam kinlēḵngôre; pò 
chu ngaich choholre i chūök Tāvit ök yöng chu ūich hak inrē el kantēra 
Israĕl, sā ṙô ngam Mā Tēv nö kilēḵngôre, ngaich chin inrē mānlö ngam patī i 
minë-eny ngam Mā Tēv, ngam Tēv Israĕl.  
11Ngaich chin ël e tī ṙātö ngam kasòng chöngö, tö aṅtö ngam kinlēḵngô ngam 
Mā Tēv ngam ṙô ò nö in yip tarik Israĕl.  

Vë-ekūötēv Ang Sòlòmön 
(1 Rāch 8.22-53) 

12Söklöre ngaich Sòlòmön nö i kūö ök tahāklö ngam Mā Tēv i kūö yik tömūl 
aṅ Israĕl, hanyāknyö këlre ngaich.  
13Vī mās ang Sòlòmön taneui sumkôngö (2.2 Mtr) rôta nö ranöönö röön, 
taneui sumkôngö (2.2 Mtr) ṙôktāk, lūöi sumkôngö (1.3 Mtr) rôlòng, asöklö e 
ngaich nö el milūkö; ngaich söklöre anga-aṅ nö i kui e. Simtö kui kinmônöre 
ngaich anga-aṅ nö i kūö yik tömūl aṅ Israĕl, hanyāknyö këlre inrē nö kū-ötö 
el halīöngö;  

14Nö ngö ṙô, Ō Mā Tēv, Tēv Israĕl, öt Tēvu tö sā meh, el halīöngö hēk el 
tumlat, mahaköp kinlēḵngô ane inrē hameuktö tököp hanāngenlōn nö i vē 
tarik meh vē lamök i kūö meh nö holtö ellōnre;  
15Mahaköphanga nö ik tarik meh Tāvit ök yöng chu nuk ṙô meh in ò; hòṅ, 
ngaich man ṙô-òv elvāngre, ngaich aṅtī tö këlre töngamuh hateungngö e i 
ngih sakāmö.  
16Ō Mā Tēv, Tēv Israĕl, lökten man yēḵ töngamuh haköpngö öp ṙô meh 
kinlēḵngôre in ò ngam tarik meh Tāvit yöng chu, öm ngö ṙô, Öt hĕng tak min 
tarik tö rö-ö nö i kūö chu nö ūich el kantēra Israĕl, yē yip kūön meh nö 
haṙēmngenre tö talöököre, nö lök im chöngö chu sā meh më-eṅ ngaich lök i 
kūö chu.  
17Ō Mā Tēv, Tēv Israĕl, lökten töngamuh, hökngen ngam ṙô meh nö haköpi, 
ngam ṙô meh ik tarik meh Tāvit.  
18Hōḵ ang pöri min ngam Tēv nö kô-en nö iyöng i tarik nö el tumlat? Yĕh 
meuk, ngam halīöngö tö ngam latulöng halīöngö inrē nö öt kô-òre nö chūök 
meh; sitih hanöichngen ngih patī ngih mahānlö chu!  
19Ngaich sön yēḵ hō-oṙô ngòh tarik meh nö vë-ekūö meh ve-el kui inrē, Ō Mā 
Tēv chu, hang ṙô chu ayôṙa ṙô ane inrē hang vinë-eṅkūöre tö ngòh tarik meh, 
nup havëkö ngòh tarik meh nö in meh:  
20Hòṅ meh milakhak mat kū-ötö ngih patī sakāmö hatööm inrē, ngih chūökö 
chūök öp minë-eny meh tö ṙô meh nö ṙātu, hòṅ meh hang vinë-eṅkūöre tö 
ngòh tarik meh nö kū-ötö ngih chūökö. 
21Hangihtöre inrē më-eṅ tö nup vinë-elkui aṅ i ngòh tarik meh tö vē tarik 
Israĕl inrē, yē cha nö vë-ekūö meh nö kū-ötö ngih chūökö; hôṅ, el halīöngö 
man yĕh hang im chūök meh tunī-aka; ane inrē yē meh hang, aṙē-ĕl.  
22Yē öp tarik nö köölö fālen nö i holre ngaich hōtu nö chūökuṙô, ngaich yih 
chūökuṙô, ngaich nö i kūö ngam tahāklö meh el ngih patī,  

23Hang më-eṅ yēḵ ngaich el halīöngö, kētöre inrē, akah fālen vē tarik meh 
inrē, havahlö fālen öm kēten e i kui ò, haköp ngam töchip ngaich asā lanöökö 
ò tī reushen ò.  
24Yē vē tarik meh Israĕl nö ötkô tö lā-alre nö kūö cha nö köölö fālen nö in 
meh, yē cha nö hēk nö havantöre ngaich akah ngam minë-eny meh, havë-a 
ngaich vë-el kui inrē nö in meh nö el ngih patī,  
25Ngaich më-eṅ yĕh hang el halīöngö, aṙēlö tökööl vē tarik meh Israĕl, ngaich 
kēten cha hēk ing panam kahëtö meh in cha in yik yöng cha inrē.  
26Yē ngam halīöngö, nö löpngöre kūö nö öt kumṙah pò cha nö köölö fālen nö 
in meh, yē cha nö havë-a nö kū-ötö ngih chūök, akah minë-eny meh inrē, 
ngaich havööngö kūöre nö ṙā-ang im tökööl cha, hē meh hakihten cha, 
27Hang më-eṅ yēḵ ngaich el halīöngö, ngaich aṙēlö tökööl vē tarik meh, vē 
tarik meh Israĕl, hē meh haköpten cha tö tölöök talöökö öp lahök ël cha; kētö 
kumṙah inrē i kui ngam panam cha, ngam kahëtö meh nö amin in vē tarik 
meh.  
28Yē öp inyāichö nö im panam, yē öp tölëlngö kūö invah hēk nyanangngö 
chōn hēk nganāvngö hēk hāyö hēk kata-ĕm; yē cha nö havīlöng tö lā-alre nö i 
nup elpanam cha; öp töng sitih invah tölëlngö kūö, öp töng invah umuh;  
29Öp töng sitih invë-a, öp töng sitih vinë-el kui tötöng tarīka hēk tö yip tarik 
Israĕl, nö kö akah kanihngenre, miṙivlōn ò inrē ngaich hateutnyö këlre nö kū-
ötö ngih patī;  
30Ngaich më-eṅ yĕh hang elhalīöngö ngam chūök meh tuni-ak, aṙē-ĕl inrē 
kökē-ĕkūö tö hĕng tak öp mikahkūö meh ellōn ò, sā nup talöökö ò (pò meh 
höng më-eṅ, tö akahalōn tö ellōn kūön tarik);  
31Hòṅ cha nö pa-ekūö tö meh inrē i rô-òtö sakāmö cha nö aṅ im panam ngam 
kahëtö meh in yik yöng ih.  
32Ngatī inrē yē öp aṅ tahëng panam, öp töt aṅ in yip tarik Israĕl, yih nö ṙā-
ang tömarôvat panam tökūö ngam tökiröng minë-eny meh, ngam tökalēḵ kël 

meh inrē tö ngam töteut hak kël meh, yē ò nö yih ngaich havë-a nö kū-ötö 
ngih patī,  
33Hang më-eṅ yēḵ el halīöngö ngam chūök meh tunī-ak, ngaich asā nup 
havëkö ngam aṅ panam tahëng nö in meh; hòṅ vē taṙòkhöre tarik ngih 
tumlat nö akaha kūö tö minë-eny meh pa-ekūö inrē tö meh, nö sā vē tarik 
meh Israĕl, hòṅ cha inrē nö akahalōn tö ngih patī ngih mahānlö chu nö 
kaheūkö tö minë-eny meh.  
34Yē vē tarik meh nö kunyī-inyre nö i kinyūngö nö lā-al yip lā-alre, ip töng 
kū-ö tī meh tinngen cha, ngaich havë-a cha-a nö in meh nö kū-ötö ngih 
elpanam ngih katöllö meh ngam patī inrē mahānlö chu i minë-eny meh,  
35Hang më-eṅ yĕh ngaich el halīöngö öp havëkö cha öp vinë-elkui ṙô cha 
inrē, ngaich ṙapkö ngam chööḵnyö cha.  
36Yē cha nö köölö fālen nö in meh pòn öt tarīku öp tötköölö fālen ngaich më-
eṅ līn in cha, ngaich kēten cha nö ip lā-al cha, ngaich lökten cha nö halayi nö 
töhakövö i panam tömarôvat töröhta inrē;  
37Ngaich yē cha nö haköpngö e nö ellōn cha im panam chūök cha nö halāyi 
nö hakövö, havöötö ellōnre ngaich vë-elkuire inrē nö in meh ip panam chūök 
inkövö cha, nö ngö ṙô, Köölö fālen in ngaich chōichen inlaha inrē ötlöök inrē;  
38Yē cha nö havötö ellōnre nö keuheūttö kuilōnre keuheuttö ellōnre inrē nö 
im panam chūök inkövö cha, ngam chūök cha nö halāyi nö hakövö, ngaich 
kū-ötö ngih panam nö havë-a, ngam kahëtö meh in yik yöng cha, im elpanam 
ngam atöllö meh, ngam mahānlö chu inrē patī i minë-eny meh,  
39Hang më-eṅ yĕh ngaich el halīöngö im chūök meh tunī-ak öp havëkö cha 
nup vinë-elkui inrē ṙô cha ṙapkö öp chööḵnyö cha inrē ngaich aṙēlö vē tarik 
meh vē tököölö fālen nö in meh.  
40Ō Tēv chu, ngaich man yĕh töngamuh milaklö matre elnangre inrē ip 
töhavëka i ngih chūök.  
41Yĕh choholre ngaich, Ō Mā Tēv, öm chuh el chūök haneūheure, më-eṅ tö 
ngam kasòng minhôiṅyö meh. Hökngen më kūönṙô meh, Ō Mā Tēv, nö 

hayūtö tö inyöölen, hökngen yip töhet in meh nö ṙāmölōn nö im lanöökö 
meh.  
42Ō Mā Tēv, uh man havööngö kūöre tö ngam hacham kui meh! Köpölōn tök 
tököp hanāngen meh tö Tāvit ök tarik meh.  

 2 Kinṙötngö 7 

Inhētlö Ök Tempöl 
(1 Rāch 8.62-66) 

1Hē Sòlòmön nö keuheūtöṙô nö vë-ekūötēv, yih ngaich ök taneūyö nö ṙeū-
eung el halīöngö ngaich haṙāpngö nuk töföngö tökētu nuk tökētu inrē, ngaich 
ök kanôlò ngam Mā Tēv nö tööḵlö tī tök tempöl.  
2Ngaich yik kūönṙô nö ötkô nö kuhēthötre nö el ök patī ngam Mā Tēv. Pò 
ngam kanôlò ngam Mā Tēv nö tööḵlö tī tö ngam patī ngam Mā Tēv.  
3Hē yik kūön Israĕl nö ṙòkhöre nö meuk ök tameūyö nö yônti tök kanôlò 
ngam Mā Tēv inrē nö i kui ök tempöl, sōnngöre cha-a nö fāthāk kūö nö el 
tumlat nö el ök tösumītö, salām cha-a, ngaich ha-öiny ngam Mā Tēv inrē, nö 
ngö ṙô, Pò ò nö tölöök pòn köp ngam hanāngen ò nö örheūheu.  
4Ngaich ök rācha tö yik tarik inrē nö ṙòkhöre nö kētö tökētu nö i kūö ngam 
Mā Tēv.  
5Kētö tökētu ök rācha Sòlòmön tö nuk tö nët anāi köṅny kōiny nuā hēngòng 
nët anāi köṅny sīṅp. Lökten ök rācha tö yik tarik nö ṙòkhöre nö kētö ngam 
patī nö im Tēv.  
6Kö i chūökre yip kūönṙô nö sökhaka; ngati inrē yik Lēvī, nö holtö nuk 
ranöng nö röng nö i kūö ngam Mā Tēv nuk vahīlö ök rācha Tāvit nö nöönyö 
ngam Mā Tēv pòn köp ngam hanāngen ò nö örheūheu, ip töng hē Tāvit nö 
kētö nöönyö i nup la-en cha: lā kūö cha ngaich yip kūönṙô nö föö nup 
römpĕt; ṙòkhöre ngaich yik Israĕl nö söklöre.  
7Ahetlö ök ṙat ngam el milūkö ngaich ang Sòlòmön ök i kūö ngam patī ngam 
Mā Tēv; pòn in e anga-aṅ nö kētö töföngö tökētu nuk tösangöö inrē aṅ im 

inlām tökētu, pò öp mās tahāklö vahīlö Sòlòmön nö öt kô-òre nö chūök 
töföngö tökētu tö sāiny tökētu tösangöö inrē.  
8Hē e Sòlòmön nö sat sumkam rô-òten tī tö ngam nyinā-aṅ, hol ò yik Israĕl nö 
ṙòkhöre, nö kiröngen ṙôngö löktökūö öp lökhöt i Hamat söl ik Töhëm Mak i 
Aikup.  
9Im hinëvhöre sakāmö ök manūlö tö chēv nö kēkaṙen tö cha; pò cha nö kēten 
ök tahāklö nö sat sumkam sat sumkam ök nyinā-aṅ inrē.  
10Im sakāmö tö nët anāi lūöi ök sinātö chingëṅt anga-aṅ nö tīnngörit yik tarik 
nö chuh patīre, nö ṙāmölōn tö kūö lanöökö tī ngam Mā Tēv tö hameuktu nö 
in Tāvit in Sòlòmön inrē in yik tarik Israĕl inrē.  

Hameuktöre Ngam Tēv Hēk Nö In Sòlòmön 
(1 Rāch 9.1-9) 

11Ngatī inlahen Sòlòmön nö keuheūtngen ök patī ngam Mā Tēv tök patī rācha 
inrē; nuk halēnngen Sòlòmön la-en ò nö im patī ngam Mā Tēv i patī ò inrē nö 
teūngen inteungngö tö ò.  
12Meūkö ngaich ngam Mā Tēv tö Sòlòmön im hatööm ngaich ngö ṙô tö ò: 
Ngaich chin hang ṙô meh havë-a, ngaich inrē öich atöllö ngih chūök 
kanahngen chu nö patī chūök tökētu. 
13Hē chu löpngö kūö minë halīöngö hòṅ u nö öt kumṙah, hēk tölṙô nup hāyö 
hòṅ u nö keuheūtngö ngam panam hēk söömtö invah tölëlngö kūö in vē tarik 
chu,  
14Yē vē tarik chu vē mahavëkö minë-eny chu nö hayāichngöre, havë-a chöh 
kūö chu inrē, ngaich havööngö kūöre tö nup tötlöök talöököre, ngaich chū-ö 
min hangṙô cha el halīöngö ngaich aṙēlen cha min tö nup tökööl cha 
halanken ngam panam cha inrē.  
15Ngaich nun min në mat chu nö milak hakṙen në el nang chu inrē nö 
hangihtöre tö öp töhavëka nö el ngih chūökö.  

16Pò chu ngaich töngamuh atöllö ngih patī ahetlen e inrē hòṅ ngam minë-eny 
chu min nö örheūheu nö in e; örheūheu min inrē në mat chu töng ellōn chu 
nö umuh.  
17Më-eṅ pöri, yē meh lök i kūö chu, sā lahök ök yöng meh Tavit, la-evṙen inrē 
tö nup tinöölô meh tö chu haköp në hachöngten chu inrē tö në chöngö chu.  
18Ngaich chū-ö min köpötī tö ngam kantēra meh öm rācha sā ṙô chu 
kilēḵngôre in ök yöng meh Tāvit, öich ngö ṙô. Öt törö-övö min tarik in meh 
mahayöng in Israĕl.  
19Yē meh pöri kānngöre ṙāngö në hachöngten chu inrē tö në chöngö chu në 
ṙahātö chu i kūö meh, ngaich kiröönngöre lök la-en tahëng tēv salāmö u inrē,  
20Ngaich chū-ö min nyòklen meh ṙā-ang im panam ngam kahëtö chu in meh; 
ngaich ngih patī, ngih ahetlö chu nö i minë-eny chu, kavāli min tö chu nö ṙā-
ang i kūö chu, ngaich chū-ö min vīten e nö inchō-oṙô kūöngö ṙô inrē nö i 
taṙòkhöre tarik.  
21I ngih patī inrē, ngih töhapōilöng, yip töng chamööḵngen e min nö uṙeh, 
ngaich ngö ṙô, Kūöyòh ang ngam Mā Tēv nö ngatī tī tö ngih panam tö ngih 
patī inrē?  
22Ngaich ngö ṙô min cha-a, Pò cha nö ṙāngö ngam kamënyen cha nö ṙāngö 
panam Aikup, ngaich kētö tīre inrē nö i tahëng tēv, salāmö u inrē ngaich lök 
la-en u; lökten an nö kētö në tötlöök nö i kui cha.  

2 Kinṙötngö 8 

Nuk La-en Sòlòmön 
(1 Rāch 9.10-28) 

1I kinheūten tö nët anāi samyeūheu, hē Sòlòmön nö mānlö ngam patī ngam 
Mā Tēv tök patī ò inrē,  
2Vīlö minë elpanam ang Sòlòmön nö hēk minë kahë Huram nö in ò, ngaich 
ṙātö yik tarik Israĕl nö ël u.  
3Chuh Hamatsōpah ngaich ang Sòlòmön, ngaich kē-ĕ e.  

4Vīlen Tatmôr inrē anga-aṅ nö el tönyalnyi tö nuk inchūökngö chehen 
elpanam Vahīlö ò nö i Hamat.  
5Vīlö ök Latulöng inrē anga-aṅ Pĕthōròn tök Lataṙeū inrē Pĕthōròn, chūök 
kumyung elpanam tökinlōngu, inkūp inkālukūö inrē,  
6Pa-alat inrē ṙòkhöre nuk chūök chehen elpanam vahīlö Sòlòmön ṙòkhöre 
inrē nuk elpanam inröl ò, nuk elpanam inrē chūök yip tarik aṅ uk kōra ò, nuk 
töng lōn Sòlòmön inrē vahīlö ò i Yērusalem, i Lepanön, i nup panam inrē im 
pūlngö ò nö ṙòkhöre.  
7Ṙòkhöre yik tarik yik tö ōtren yik Hitait, Amôr, Përis Hivait, Yëpus inrē, yik 
töt aṅ Israĕl,  
8Löktökūö yik lökngörit cha yik tö ōtren nö im panam nö unôichrit cha, yik 
töt fëli tö yik tarik Israĕl, cha-a vē tö vītuṙen tö Sòlòmön tö hanlīpö nö la-
evṙen söl ip töngamuh yip nöng ngatī.  
9Yip tarik pöri aṅ Israĕl öt vītuṙen tö Sòlòmön nö tö hakövö nö i la-en ò; 
kumyung yik cha-a, mā kūö inrē tö chöngu nö i nuk inröl ò aṅ uk kōra ò inrē.  
10Acha-a yin vē inrē yöng kūö nö yöngṙen kumyung nö ik rācha, Sòlòmön, 
nëtòng taneui anāi, yik yōm chöngö nö in yik tarik.  
11Ngaich ang Sòlòmön nö kēnyö ök kikānö kūön Fërō nö ṙā-ang elpanam 
Tāvit nö el ök patī mahānlö ò patī ò, pòn ngö ṙô anga-aṅ, Öt iyöng i patī 
Tāvit ök rācha aṅ Israĕl ön min ngòh pīhö chu, pòn töhet minë chūökö minë 
chūök ngam kasòng chöngö ngam Mā Tēv nö yih.  
12Ngaich kētö töföngö tökētu ang Sòlòmön nö im Mā Tēv nö eltahāklö ngam 
Mā Tēv ök vahī-īl ò i kūö ök tö kiröng urôhö,  
13Sā la-en ngih töhĕng sakāmö sā chöngö Môsös nö kētö tökētu hē el anôilö, 
ayöö chingëṅt, në tölūöi nyinā-aṅ i töhĕng samyeūheu nyinā-aṅ töt aföhlöng 
rôtī, nyinā-aṅ i nup tö sat sumkam, nyinā-aṅ inrūkui inrē.  
14Sā ök chöngö Tāvit ök yöng ò, michööḵlö yik kūönṙô anga-aṅ nö i nuk la-en 
cha, yik Lēvī inrē nö i nuk la-en cha nö ha-öiny, meukṙen inrē nö i kūö yik 

kūönṙô sā la-en ngih töhĕng sakāmö, michööḵlöng inrē yip yōm kūö inkūp i 
ṙôken nup inkūp; pòn ngatī chöngö ök tarik ngam Tēv ang Tāvit.  
15Ngaich hö-ö cha-a nö kānköre nö ṙā-ang i chöngö ök rācha tö yik kūönṙô 
Lēvī inrē nö i nuk töng sitih ane inrē i töng sitih chūök chehen.  
16Ngatī kinheūtngen nuk la-en Sòlòmön löktökūö ök sakāmö ṙinātö chūök 
rööntö machööḵlö ngam patī ngam Mā Tēv hanöng saha e nö keuheūten. 
Ngaich ngatī kinheūtngen ngam patī ngam Mā Tēv 
17Chuh Ēsönkēpör ngaich ang Sòlòmön Ēlòt inrē i kuyāyö ap mai, i panam 
Ētòm.  
18Ngaich ang Hurām nö söömtö yip tarikre nö el nuk chōng yik töhuveū-en 
nö el mai, ngaich cha-a nö chuh Ôfir nö holre tö yik tarik Sòlòmön, ngaich 
ṙeū-eung in e nö fënòng taneui anāi tālen (15,000 Kg) kum tö humlum ngaich 
kēten u nö in ök rācha Sòlòmön.  

 2 Kinṙötngö 9 

Chöhka Tök Ranī Aṅ Sīpā 
(1 Rāch 10.1-13) 

1Ngaich hē ök rāni aṅ Sīpā nö hang ineūnyö Sòlòmön yih anga-aṅ ngaich nö i 
Yērusalem nö kalahan tö tökihngen intönö, nö maṙôngö holröön kumtö tö 
tahūsa inrē nuk ūṅt pōyen inrē humlum tö pōṙāi ihong inrē. Hē ò nö yih nö in 
Sòlòmön, vë-eny nang ò ngaich anga-aṅ nö keuheūtnyöre ṙô tö nuk ellōn ò.  
2Sap nuk hatön ò ngaich Sòlòmön nö ṙòkhöre; öthĕng tö mahāyö nö in 
Sòlòmön öp öt kanô-òṅ ò nö halööknyö elnang ò.  
3Ngaich hē ök rāni aṅ Sipā nö meuk mikah Sòlòmön, meuk ök patī mahānlö 
ò,  
4Nyā-aṅkūö el mīs ò, anūchö yik mā, yik tarik ò inrē mu-umuh mameukṙen ò, 
inyut cha, yik sumlô nya-aṅkūö ò, tö nuk inyut cha, nuk töföngö inrē tökētu 
tö ò, nuk kahëtö ò nö el patī ngam Mā Tēv öt ōtre ma-alaha ngaich anga-aṅ 
nö inrē.  

5Ngö ṙô ngaich anga-aṅ tök rācha, Kô-en an ngam tö-eūka ngam ahang chu i 
panamre ineūkö meh ngam mikah meh inrē,  
6Hö-ö pöri chū-ö ṙātö ellōnre im tö-eūka hanöng saha chu yih ngaich meūkö e 
në mat chu; ngaich yĕh meuk, öt ròngti ineūka an nö in chu ngam tökiröng 
mikah meh; tôlö man tö ngam tö-eūka ahang chu.  
7Töṙāmölōn yip pīhö meh! Töṙāmölōn vē tarik meh, vē tö-örheūheu nö 
sökhak nö i kūö meh nö hang ap mikah inrē! 
8Tökôlò an yēḵ ngam Mā Tēv, ngam Tēv meh, ngam tö kuchīkölōn nö in meh 
nö ha-ūichlen meh inrē el kantēra ò sā rācha ngam Mā Tēv! Pò ngam Tēv 
meh nö hāngenlōn tö Israĕl ngaich haköpngen cha nö örheūheu inrē, vīlen 
meh an nö ngaich öm rācha i kui cha, pò meh hōtu kahôkken töchip kinṙôka 
lanöökö inrē.  
9Ngaich kē-ĕkūö ök rācha töhumlum hēngòng nët anāi tālen (4,000 Kg 
mötlö), pōyen inrē nuk tötahūsa, töpōiṙāi inrē ihong; öt töngatī-ivö tötahūsa 
tö sā në në kahëtö ök rānī aṅ Sipā nö ik rācha Sòlòmön.  
10Hēk inrē yik tarik Hurām tö yik tarik Sòlòmön, yik tökumtö humlum nö ṙā-
ang Ôfir, kumtö alkum chōn töpōiṙāi ihong inrē.  
11Ngaich ök rācha nö vī nuk alkum chōn nö tayôhò ngam patī ngam Mā Tēv i 
patī ngam rācha inrē, hĕnghöre lāir hārp inrē nö in yik tumkökṙôre; öt hĕng 
heuh nö meūkö tö sā u nö i panam Yūta tö lā urĕh.  
12Ngaich ök rācha Sòlòmön nö kē-ĕkūö ök ranī aṅ Sīpā tö nuk lōn ò nö 
ṙòkhöre nuk töng havëkö ò ötkaheuktu nuk kum ò nö ik rācha. Havöökūöre 
ngaich anga-aṅ ngaich havantöre nö i panam re, tö yik tarik ò.  

Kanòlò Sòlòmön 
(1 Rāch 10.14-25) 

13Tafūölòng tafūöl anāi tāfūöl tālen lumngan (23,000 Kg Weight) nuk humlum 
yamih nö in Sòlòmön i töhĕng samyeūheu.  
14Öt kaheuktu nup kum yik mi-inyihkö chehen; ṙòkhöre inrē yik rācha aṅ 
Arapia tö yik mahayöng panam nö kētö humlum rupīö inrē nö in Sòlòmön.  

15Nëtòng vahī ök rācha Sòlòmön tö tö kiröng lanaklö tö röömö humlum; 
tafūölòng tö röömö humlum i tö hĕng lanaklö.  
16Lūöyòng vahī anga-aṅ tö lanaklö töröömö humlum; lūöyòng siköl (3 Kg) 
humlum i tö hĕng lanaklö; ngaich halinngen u ngam rācha nö i Patī ngam El 
Inchōn Lepanön,  
17Tökiröng ök inrē vahī ök rācha kantēra kanël höttī, lūöpö angū-ö tö töng 
humlum nyöre. 
18Tafūöl nuk vanānglö ök kantēra hĕng ök humlum ranöönö röön ök tö 
taptöre nö ik kantēra, āṅngöre lā-a ik anūichö nup kël nët nòng nuk lāyön 
sökhak nö hol nuk tanööngö kël,  
19Ngaich nët sīön nòng nuk lāyön sökhaka nö umuh, hĕng i tö hĕng lā i kūö 
nuk vanānglö tö tafūöl. Öt töngatī-iv tö ngaich nö vī-i töng pūlngö.  
20Ṙòkhöre nuk chūökkūö ök rācha Sòlòmön nö òk nö humlum, ṙòkhöre inrē 
nuk chūökṙen el ök Patī El Inchōn Lepanön nöng humlum nyöre; öt kaheuktu 
rupīö nö chehen hē nuk sākāmö Sòlòmön.  
21Pò nuk chōng ök rācha nö chuh Tārsis nö hol tö yik tarik Hurām; hēng heuh 
i tö lūöi samyeūheu nuk chōng aṅ Tārsis nö yih nö kumtö humlum, rupīö, 
kanël höttī, ônychi, pīkòk inrē.  
22Ngatī inlahen ök rācha Sòlòmön nö samötlöng tö yik rācha ngam tumlat nö 
ṙòkhöre i kanôlò i mikah inrē.  
23Ngaich ṙòkhöre yik rācha ngam tumlat nö chöh mineūkö kūö Sòlòmön nö 
hòṅ hang mikah ò ngam chahaphöt ngam Tēv nö el kuilōn ò.  
24Kö kūmuṙen ngòh tö hĕng tak tö raneushö ò, tö chehen rupīö, humlum inrē 
hilā, mūr, tötahūsa kōra, köttö inrē nö pōyen i tum samyeūheu.  
25Ngaich Sòlòmön nö fën köṅny chūök kōra inröl nö fën köṅny kōra inröl 
inrē, nëtsīön köṅny tarik aṅ uk kōra, yiktö hachūöki tö ò nö el nuk el panam 
inröl in ök rācha inrē i Yērusalem.  

26Ngaich anga-aṅ nö hayöng i kui yik rācha nö ṙòkhöre löktökūö Yūfritīs söl 
ip panam aṅ Filistain, i kūöngö Aikup inrē.  
27Ngaich ök rācha nö vī rupīö nö tëḵ nö i Yērusalem sā ihong, sītör chōn inrē 
nö pōyen höng sā sikamôr i Sīfëlā. 
28Hayih tö nuk kōra Sòlòmön nö ṙā-ang Aikup ṙā-ang taṙòkhöre panam inrē.  

Inlahen Sòlòmön Nö Hayöng 
(1 Rāch 11.41-43) 

29Röh nup inlahen Sòlòmön, löktökūö ik raneh söl ik manā-aṅ nö kūchiyö nö 
i Kinṙötö Nātan ök pròfĕt, tö vënyu inrē tö Ahīchā ök aṅ Sailō, i maheuṅk 
Aito ök mameuk inlahen Yeropōam ök kikōnyö kūön Nēpòt. 
30Hayöng ön Sòlòmön nö i Yērusalem fën anāi samyeūheu nö i kui Israĕl, 
31Haṙòh ngaich Sòlòmön nö in yik yöng re, lāpī ngaich nö elpanam Tāvit ök 
yöng ò; ṙënngen ò ngaich Rehopōam ök kikōnyö kūön ò nö hayöng.  

2 Kinṙötngö 10 

Chanòhòl yik Miyöngö aṅ Lā Kapā 
(1 Rāch 12.1-20) 

1Chuh Sikem ngaich Rēhopōam, pòn ṙòkhöre yik Israĕl nö yih nö i Sikem nö 
vīlen ò nö rācha.  
2Ngaich hē Yēropōam ök kikōnyö kūön Nēpòt nö hāngö e (pò ò nö i Aikup, i 
chūök ò nö meutngö tök rācha Sòlòmön), havan ngaich Yēropōam nö ṙā-ang 
Aikup.  
3Ngaich cha-a nö tīnngö mahavëken ò; ngaich yih Yēropōam tö yik Israĕl nö 
ṙòkhöre ngaich ngö ṙô tö Rēhopōam, 
4Vīten ih ök yöng meh kikōnyö langānö kum. Lökten töngamuh ahöhlö nup 
tö kihngen la-en aṅ in ök kikōnyö yöng meh nuk kum ih inrē tö langan tī ò, 
ngaich īhö min hōḵ lök la-en meh.  
5Ngö ṙô ngaich anga-aṅ tö cha, Ip tö lūöi töre sumkam yin yih in chu hēk. 
Lökten yik tarik nö kiröönngöre.  

6Ngaich ök rācha Rēhopōam nö hòṅ halēnö tö yik tö köṅnyu tarik, yik 
samökhaka nö i kūö ök yöng ò Sòlòmön hē ò nö ṙòngmö aṅ, nö ngö ṙô, Sitīh 
ṙô öi yī-ö halēnö chu sap ṙô vē tarik?  
7Ngaich ngö ṙô achā-a tö ò. Yē meh min aheūkölōn tö vē tarik haṙamlōn cha 
inrē; löökö ṙô inrē vë-ekūö cha, ngaich cha-a min nö örheūheu nö tarik meh.  
8Ngaich pöri anga-aṅ nö ṙāngö ngam inlēnö ngam kahëtö yik tö köṅnyu nö in 
ò, ngaich kēḵ inlēnö nö in yik ṙālö tarik yik samīöp nö anònglö kui ò ngaich i 
kūö ò nö sökhaka. 
9Ngö ṙô anga-aṅ tö cha, Sitīh ṙô öi yī-ö halēnö chu hòṅ hī sap ṙô vē tarik vē 
tö ngö ṙô tö chu, Ahöhlö nuk hakeunlö ök yöng re man nö in ih?  
10Ngaich yik ṙālö tarik nö ngö ṙô tö ò yik anònglö sanīöpö ò, Ngö ṙô man vë-
ekūö yip tarik yip tö ngö ṙô tö meh, Langānö tī ök yöng meh tö kum ih, 
ahöhlen ih pöri yēḵ më-eṅ tö e; Ngö ṙô man tö cha, Chilöl ön ngòh kūöṅnö 
kuntī chu tö ṙat ök yöng chu.  
11Yĕh pöchö töngamuh, sā ök yöng chu nö hakeunlen yīö tö tölangan kaneun, 
ṙūöhten lumngan kum yīö chin chū-ö Aṅtī tö fanòh ök yöng chu nö chökṙen 
yīö, aṅtī tö ka-ëp pöri min chū-ö chökṙen yīö.  
12Lökten Yēropōam nö yih tö yik tarik inrē nö ṙòkhöre nö in Rēhopōam ik 
linūöyö sakāmö, sā ṙô ök rācha, Yih yin in chu hēk ip linūöyö sakāmö. 
13Kësô ngaich ök rācha nö sap ṙô cha, ngaich ṙāngö inlēnöre tö yik tö köṅnyu 
tarik,  
14Vë-ekūö cha ngaich ök rācha Rēhopōam nö sā ök inlēnö re tö yik ṙālö tarik, 
nö ngö ṙô, Langānötī ök yöng chu tö kum yīö, ṙūötö ṙôken e pöri chu-ö min; 
aṅtī tö fanòh ök yöng chu nö chökṙen yīö, aṅtī tö ka-ëp pöri chu-ö min 
chökṙen yīö.  
15Ngatī inlahen ök rācha nö öt hang ṙô yik tarik; pò e angū-ö nö kahëtökūö 
ngam Tēv hòṅ ngam Mā Tēv nö hateungngö ngam ṙô re, ngam ṙô ò nö in 
Ahīcha ök aṅ Sailo nö in Yēropōam ök kikōnyö kūön Nēpòt.  

16Ngaich hē yik Israĕl nö ṙòkhöre nö meuk ök rācha nö öt hang ṙô cha, 
ngaich yik tarik nö sap ṙô ök rācha, Sūöp minchööḵö hī in Tāvit? Hö-ö in 
amīnu im kūön Yēsi. Kö el in rūkuire yin Ō Israĕl! Tavīt meuk ngam patīre 
man töngamuh. Lökten yik Israĕl nö chuh el rūkui re.  
17Hayöng pöri Rēhopōam nö i kui yik tarik Israĕl yik mī-iyöng el nuk 
elpanam i Yūtā.  
18Ngaich ök rācha Rēhopōam nö tīnngen Hëtōrām, ök yöngṙen tö lā-evṙen nö 
i kui yik tö hanlīpö tö lā-evṙen, kulëhekui ngaich anga-aṅ tö yik tarik Israĕl 
nö aṅtī tö ihong ngaich kapah. Kurāten ngaich ök rācha Rēhopōam nö yôklö 
nö el inröl re, nö falngöre nö i Yērusalem. 
19Ngatī inlahen Israĕl nö ahôngö chöngö ngam patī Tāvit söl ing töngamuh.  

 2 Kinṙötngö 11 

Ṙô Ök Pròfĕt Sāmāyā 

1Hē Rēhopōam nö yih nö i Yērusalem hamūl yik aṅ patī Yūtā anga-aṅ, 
Penyamin inrē, hēngòng hëvhör anāi köṅny tökatöllöng kumyung, nö lā-al 
Israĕl, nö havantö ngam pūlngö nö in Rēhopōam.  
2Yih pöri ngam ṙô ngam Mā Tēv nö in Semayā ök tarik ngam Tēv:  
3Ngö ṙô tö Rēhopōam ök kikōnyö kūön Sòlòmön rācha aṅ Yūtā, in yip Israĕl 
inrē i Yūtā Penyamin inrē,  
4Ngö ṙô an ngam Mā Tēv, Uh man kiröönngöre hēk um kiyung lālö yip holre. 
Kö havantöre yin i patīre, tön aṅ in chu an angū-ö. Lökten cha nö hang ṙô 
ngam Mā Tēv, ngaich havantöre nö öt kiröönngöre nö lā-al Yēropōam.  

Katöplö Ngam Panam Ang Rehopōam 

5Iyöng Yērusalem ang Rēhopōam, ngaich vīlö nuk elpanam lanaklö nö i Yūtā.  
6Vīlen Pĕtlihem anga-aṅ, Ētam, Tēkōa,  
7Pĕtsūr, Sokō Atulam,  
8Kāt Mërisā, Sif,  
9Atōrēm, Lakis, Asēkā,  

10Sōrah, Ayalòn, Hepròn inrē, chūök kumyung nö elpanam nö i Yūtā, 
Penyamin inrē.  
11Vīlö nuk chūök kumyung anga-aṅ nö ngëḵ, ṙātö töchöngu inrē nö in u, 
chūök nyā-aṅkūö inrē, tavī-i, vāin inrē.  
12Ṙātö lanaklö anga-aṅ vöi inrē nö i nuk elpanam nö ṙòkhöre, vi-i u inrē nö 
ngëḵ. Ngatī tī anga-aṅ nö ṙapken Yūtā Penyamin inrē.  

Chuh Yūtā Yik Kūönṙô Tö Yik Lēvī 

13Ngaich yik kūönṙô tö yik Lēvi inrē yik aṅ Israĕl nö ṙòkhöre nö yihtöre nö in 
ò nö ṙeū-eung i nup chūök cha nö iyöng.  
14Pò yik Lēvi nö ṙāngö nuk tumlatre nuk minë-eny cha inrē ngaich yih nö i 
Yūtā, Yērusalem inrē, pò Yēropoam, yik kikōnyö kūön ò inrē nö ahōngen cha 
nö ṙā-ang la-en kūönṙô ngam Mā Tēv,  
15Ngaich anga-aṅ nö vīlö kanahngen re tö kūönṙô nup lātulöng chūökö, nö i 
la-en nup satīör, ane inrē i la-en nup kun nuā nuk vahī ò,  
16Ngaich cha-a yik tölōnu nö chöh ngam Mā Tēv Israĕl yih ngaich cha-a nö 
ṙā-ang i nup miyöngö Israĕl nö i Yērusalem nö kētö tökētu im Mā Tēv, ngam 
Tēv yik yöng cha.  
17Hangëṅkö ngam pūlngö Yūtā cha-a, ngaich lūöi samyeūheu cha-a nö vīlen 
Rēhopōam ök kūön Sòlòmön nö köp, pò cha nö lūöi samyeūheu nö lök 
eltalöökö Tāvit Sòlòmön inrē.  

Mikūönö Rehopōam 

18Kē pīhöre ngaich Rēhopōam tö Mahalat kūön Yērimòt ök kikōnyö kūön 
Tāvit, tö Apīhēl inrē ök kikānö kūön Ēliap ök kikōnyö kūön Yēsī;  
19Kūöntö kikōnyö ngaich anga-aṅ nö in ò, Yē-us, Semeriyā, Saham inrē.  
20Unôichrit ò anga-aṅ nö kē-ĕ Ma-akāh ök kikōnyö kūön Apsalem, ök tö 
kūönu nö in ò tö Apīcha, Atai, Sīsā, Sēlomit inrē.  
21Mötlö hanāngenlōn Rēhopōam tö Ma-akāh ök kikānö kūön Apsalem tö yik 
pīhö ò nö ṙòkhöre yip pīhö ò töl inrē (hëvhöre sīön tak yik pīhö ò tafūöl anāi 

inrē yik pīhö ò töl, nët anāi hëvhöre tak yik kūön ò kikōnyö, tafūöl anāi inrē 
yik kūön ò kikānö); 
22Vīlen Apīcha inrē ang Rēhopōam ök kikōnyö kūön Ma-akāh nö yöng kūö 
kūön rācha nö in yik hol maneuk ò pòn hòṅ vīlen ò nö rācha.  
23Huveū-en tī angā-aṅ, michööḵngö yik rīkre kūön ò kikōnyö nö i nup tumtit 
Yūtā, Penyamin inrē, el nup chūök kumyung elpanam; pōyen tī anga-aṅ inrē 
nö kē-ĕkūö cha tö nyā-aṅkūö, kētö pīhö cha inrē.  

2 Kinṙötngö 12 

Kiyung Hötre Aṅ Aikup Nö I Yūtā 
(1 Rāch 14.25-28) 

1Hē ngam inyöngö tö Rēhopōam nö köp ngëḵ inrē, ṙāngö ngam chöngö ngam 
Mā Tēv ngaich anga-aṅ, ṙòkhöre inrē yik Israĕl nö anòngngen ò.  
2Im tinneui samyeūheu ök rācha Rēhopōam, pò cha nö öt kô-en nö im Mā 
Tēv, ang Sīsak rācha aṅ Aikup nö yih nö lā-al Yērusalem.  
3Holtö tö nët sīönòng inröl ane inrē tafūöl anāi köṅny aṅ uk kōra tarik. Öt 
kanṙeūken yik tarik inrē yik hol ò nö yih nö ṙā-ang Aikup Lipya, Sūkim, Iti-
ōpia inrē,  
4Kē nup chūök kumyung elpanam anga-aṅ i Yūtā ngaich yih nö tölngö 
Yērusalem. 
5Ngaich ök pròfĕt Semayā nö yihtöre nö in Rēhopōam in yik kūön rācha inrē 
i Yūtā, yik mahamūlöre nö i Yērusalem, tökūö Sīsak, ngaich ngö ṙô tö cha, 
Ngö ṙô an ngam Mā Tēv, Ṙāngen chu yin, lökten chin ṙāngen yīö eltī Sīsak.  
6Ngaich yik kūön rācha i Israĕl tök rācha inrē nö hayāichngöre nö ngö ṙô, 
Tölöök an ngam Mā Tēv.  
7Hē ngam Mā Tēv nö meūkö cha nö hayāichngöre, yih ngaich ngam ṙô ngam 
Mā Tēv nö in Semayā: Hayāichngöre yip; hö-ö chin hòṅ ahatngen cha, kē-
ĕkūö cha pöri tö ṙinānyö, hö-ö öp min lanīnö chu nö vōktu nö i kui 
Yērusalem nö löktö eltī Sīsak.  

8Ngaich pöri min cha-a nöng tarik ò, hòṅ cha nö akahalōn tö la-en chu ane 
inrē tö la-en në pūlngö në panam.  
9Lökten Sīsak ök rācha aṅ Aikup nö yih nö lā-al Yērusalem; kēngö nuk 
chehen ngam patī ngam Mā Tēv anga-aṅ tö nuk chehen ök patī ök rācha inrē: 
keuheūtngöre kahëngö anga-aṅ, kēngö nuk humlum lanaklö anga-aṅ inrē nuk 
vahī Sòlòmön:  
10Ngaich ök rācha Rēhopōam nö vī ṙënngen u tö mās lanaklö, ngaich kēten u 
nö eltī yik mākūö amahati, yik amahtö ök inkup ök patī ök rācha.  
11Ngaich i tumheuh ök rācha nö chu elpatī ngam Mā Tēv, yih ngaich yik 
amahati nö kumten u, ngaich kumten u hēk nö el urôhò amahati.  
12Ngaich hē ò nö hayāichngöre havööngö kūöre ngaich ök lanīnö ngam Mā 
Tēv, nö ṙā-ang in ò, pòn sōtu nö keuheūtngöre tī nö tirōl hanga; hēk inrē, 
lööken inlahen nö ngaich nö i Yūtā.  

Tö Cheūtòng Ineūkö La-en Rehopoām Nö Hayöng 

13Lökten Rēhopōam nö haköpngöre nö i Yērusalem nö hayöng. Fën anāi 
kahuk samyeūheu ṙēti ang Rēhopōam hē ranulten ò nö hayöng sat sīön 
samyeūheu anga-aṅ nö hayöng nö i Yērusalem, ök elpanam atöllö ngam Mā 
Tēv nö i nup taṙòkhöre miyöngö Israĕl chūöktī ò töp minë-eny ò. Na-amah 
minënyö ök yöng ò kikānö aṅ Amön.  
14Ötlöökö la-en anga-aṅ, pò ò nö öt kētö kūö ellōnre nö chöh ngam Mā Tēv.  
15Në nun inlaha Rēhopōam, löktö kūö ök raneh söl ik manā-aṅ, röh nup nö 
kūichiyö nö i kinṙötö Samayā ök pròfĕt Aitō inrē ök mameuk? Iṙūöhen ngaich 
nuk kinyūngö i hôi Rēhopōam tö Yēropōam.  
16Haṙòh ngaich Rēhopōam nö in yik yöngre, ngaich lāpiyö nö elpanam Tāvit; 
hayöng ngaich ök kikōnyö kūön ò Apīcha nö ṙënngen ò.  

 2 Kinṙötngö 13 

Lā-al Yēropōam Ang Apicha 
(1 Rāch 15.1-8) 

1Im himëvhöre sīön samyeūheu ök rācha Yēropōam ang Apīcha nö rultenre 
nö hayöng nö i Yūtā.  
2Lūöi samyeūheu anga-aṅ nö hayöng nö i Yērusalem. Mikāya minënyi ök 
yöng ò kikānö kūön Yūriĕl aṅ Kipīa.  
3Ngaich kinyūngö ök umuh tö Yēropōam inrē. Kiröönngöre ngaich Apīcha nö 
kiyung hōlu tö kumyung tö yik tarik tötpa-ekūö, fënòng köṅny yik 
tökatöllöng tarik; ṙūötöre inrē Yēropōam nö hatöököre nö im kinyūngö nö lā-
al nö holtö tö hëvhör ṙòng köṅny tö katöllöng tökalēḵ kumyung. 
4Söklöre ngaich Apīcha nö i kui öp rung Sëmarēm öp mi-i nup rung panam 
Ifrēm, ngaich ngö ṙô, Hang ṙô chu, Ō Yēropōam ṙòkhöre inrē Israĕl!  
5Hö-ö ömeh hòṅ akahalōn tö ngam Mā Tēv Israĕl nö kē-ĕkūö Tāvit nö rācha 
nö i kui Israĕl nö örheūheu ip kūön ò kikōnyö inrē nö lökten ik kinlēḵngô aṅ i 
sāl?  
6Sönen pöri Yēropōam ngam kūön Nēpòt, tarik Sòlòmön ök kūön Tāvit, nö 
choholre nö ahôngen nö lā-al kūö ngam mā ò;  
7Ngaich rīkre yip tötlöök nö harāinyngen Rēhopōam ök kūön Sòlòmön, hē 
Rēhopōam ök kūön Sòlòmön, hē Rēhopōam nö ṙòngmö ayal öl inrē nö huveū-
en, öt akahakūö inrē tö cha.  
8Ngaich man yih töngamuh tölōnre, mihôiṅ tö ngam pūlngö ngam Mā Tēv 
eltī vē kūön Tāvit, pò meh kiröngö ṙôken ngaich īnu inrē më-eṅ tö minë 
humlum kun nuā minë vahī Yēropōam nö tēv.  
9Röh öyih ngaich ahōngen yik kūönṙô ngam Mā Tēv, yip kūön Āròn, tö yik 
Lēvī inrē, ngaich vīlö kūönṙôre yī-ö öi sā yip tarik aṅ tahëng panam? Öp 
yamih nö kahngenre nö ahetlöre nö holtö tö hĕng nòng kūön nuā hēk sat 
nòng kūön sīṅp nö vīlöre nö kūönṙô nup törö-ö nö tēv.  
10In ih pöri īhö, ngam Mā Tēv an Tēv ih, hö-ö in īhö ṙāngen ò. Kūönṙô yin vē 
in ih mameukṙen ngam Mā Tēv nö kūön Āròn, Lēvī inrē lamök la-en cha.  

11Kaheuk peuheū yin harap inrē nö kētö töföngö tökētu nö im Mā Tēv lōpan, 
tötahūsa inrē, ngaich ṙātö töhet rôti nö el ngam mīs töng humlumnyöre, 
haṙūötken ngam humlum chūök ëāṅvö pòn hōtu nup ëāṅvö nö hūkūö nö 
kaheuk harap; pò ih hang chöngö ngam Mā Tēv ngam Tēv ih, ngaich pöri yī-ö 
ṙāngen ò.  
12Yĕh meuk, in ih an ngam Tēv i kui ih, ngaich yip kūönṙô inrē nö holtö nup 
römpĕt kinyūngö nö föö invëkö kumyung nö lā-al yīö. Ō yī-ö kūön Israĕl, uh 
yin kiyung lālö ngam Mā Tēv, ngam Tēv yik yöng yīö; tön rö-ö yin kô.  
13Ngaich Yēropōam nö tīnngö mahayun nö havīngöre nö löktö lā uk cha; 
ngaich lökten yik kumyung in ò nö lākūö Yūtā, ngaich yik mahayun nö lā uk 
cha.  
14Ngaich hē Yūtā nö ngëicha, yĕh meuk, ök kinyūngö nö lākūö lā uk cha inrē; 
ngaich cha-a nö vë-ekūö ngam Mā Tēv, föö nuk römpĕt ngaich yik kūönṙô.  
15Ngaich yik tarik aṅ Yūtā nö hūnyö ṙô kinyungö. Ngaich hē yik tarik aṅ Yūtā 
nö hū-a, ötkô-ò tī ngaich ngam Tēv tö Yēropōam tö yik Israĕl inrē nö ṙòkhöre 
nö i kūö Apicha, Yūtā inrē.  
16Falngöre ngaich yik tarik aṅ Israĕl nö i kūö Yūtā, ngaich ngam Tēv nö kēten 
cha nö eltī cha. 
17Ngaich Apicha tö yik tarik ò inrē nö pōihöiny nö fëlngen cha; lökten yik aṅ 
Israĕl tö fukngö tökūö fanël nö taneuyòng köṅny tö katöllöng tarik. 
18Ngatī inlahen yik tarik Israĕl nö tumṙeūtu hē e, ngaich yik tarik Yūtā nö 
mihôiṅ, pò cha nö hayönglenre nö im Mā Tēv, ngam Tēv yik yöng cha. 
19Lū-u Yēropōam ngaich ang Apīcha, ngaich kē nuk elpanam nö in ò, Pētĕl 
hol tö nuk tuhēt e Yësanah inrē, holtö nuk tuhēt e Efròn inrē, holtö nuk tuhēt 
e.  
20Öt havanlöre kanô-òṅ ngaich Yēropōam i nuk sakāmö Apīcha; fëlan ngam 
Mā Tēv, kapah ngaich anga-aṅ.  

21Sīöplö kumlēḵ pöri Apīcha. Fën sīön tak kahë ngaich anga-aṅ tö pīhöre, 
ngaich nët anāi nët tak yik kūön ò kikōnyö tafūöl sīön tak yik kikānö.  
22Kūchīyö nuk tö ōtngöre inlahen Apīcha, talöökö ò ṙô ò inrē, i ṙô ök pròfĕt 
Aitō nö eū-a.  

2 Kinṙötngö 14 

Mihôiṅ Asā Tö Aṅ Itīopiā (Sutān) 

1Haṙòh ngaich Apīcha nö in yik yöngre, ngaich cha-a nö lāpngen ò nö ik 
elpanam Tāvit; hayöng ngaich Asā ök kikōnyö kūön ò nö ṙënngen ò. Hē nuk 
sakāmö ò ngam panam nö söm samyeūheu nö heūheure.  
2Löökö la-en ang Asā chip inrē nö i mat ngam Mā Tēv ngam Tēv ò,  
3Kēngö nuk tahāklö anga-aṅ aṅ tahëng panam nuk chūökö lātulöng inrē, 
ngaich linkölngö nuk machööḵlö kūölten Asērīm inrē,  
4Ngaich kētö chöngö Yūtā nö chöh ngam Mā Tēv, ngam Tēv yik yöng cha, 
haköp ngam chöngö inrē tö ngam inchöngten.  
5Ngaich anga-aṅ inrē nö kēngö nuk lātulöng chūökö, nuk tahāklö, lōpan inrē 
nö ṙā-ang nup elpanam i Yūtā nö ṙòkhöre. Ngaich ngam pūlngö nö heūheure 
nö el katòh ò.  
6Vīlö elpanam anga-aṅ chūök kumyung nö i Yūtā, pò ngam Tēv nö kētö 
haneūheu. Öt kinyūnguvö anga-aṅ i nuk samyeūheu anū-ö, pò ngam Mā Tēv 
nö kētö lanāmö nö in ò.  
7Ngaich ngö ṙô anga-aṅ tö Yūtā, Tā-a töi vīlö në elpanam, öi havīlö u tö 
kinlōngö chūök chamônga inrē, inkūp kāl kūö inrē; ngam panam tö ōtren nö 
in hī, pò hī chöh ngam Mā Tēv ngam Tēv hī; chöhan in ngaich, ngaich anga-
aṅ nö kē-ĕkūö hī tö lanāmö nö keuheūtngöre lā-a. Lökten cha nö vī-il u 
ngaich kôlò.  
8Lūöyòng köṅny yik kumyung in Asā aṅ Yūtā, tö-aṅhāṅvti tö lanaklö vöi inrē, 
nëtòng hëvhör anāi köṅny tarik aṅ Penyamin, kamëkö lanaklö lumreny inrē; 
ṙòkhöre cha-a vē nö tarik tökalēḵ tö-eūnyu inrē.  

9Yih ngaich Sērah ök aṅ Itiōpia nö holtö töhĕng tum köṅny ṙôken kumyung 
nö lā-al cha lūöyòng inröl inrē, yih ngaich nöng tölngö Mërisa. 
10Kunyī-inyre ngaich Asā nö höngkūö ò, ngaich cha-a nö haṙāköre nö im 
kinyūngö el achāṙô Safëtah i Mërīsa.  
11Ngaich Asā nö vë-ekūö ngam Mā Tēv ngam Tēv ò, Ō Mā Tēv, öt hĕng tak tö 
sā meh hamòlṙen ih. Ō Mā Tēv ih, tön in meh in hayönglenre i minë-eny meh 
inrē öi yih lā-al vē tömaṙôngö. Ō Mā Tēv, Më-eṅ man Tēv ih; un hĕng tak yĕh 
tarik tökô nö lā-al meh.  
12Lökten ngam Mā Tēv nö ötkô-òti tö yik aṅ Itiōpia nö i kūö Asā i kūö Yūtā 
inrē, falngöre ngaich yik aṅ Itiōpia.  
13Lū-u cha ngaich Asā tö yik tarik hol ò nö tölngö Kĕrār, fukngö ngaich yik aṅ 
Itiōpia hanöng saha töt hĕng tit tak tö ōtre nö aṅ; pò cha nö ngaich nö payāyi 
nö i kūö ngam Mā Tēv yip kumyung aṅ in ò inrē. Ngaich yik tarik aṅ Yūtā nö 
Pōyen halaingö tö nuk chehen töṙā-ai.  
14Keuheūtngöre tī cha-a tö nuk elpanam mahavīlen Kĕrar, pòn i kui cha ngam 
pinhë-eṅ kūö tö ngam Mā Tēv. Höng kētöre cha-a tö nuk chehen i nuk 
elpanam, pòn pōyen nuk in u.  
15Ngaich cha-a nö tiṙōlngö nuk rūkui yik tösīṅpu pōyen halaingö ngaich tö 
siṅp ūṅt inrē. Havan ngaich cha-a nö i Yērusalem.  

 2 Kinṙötngö 15 

Halööktit Asā 

1Yih ngam töhet fanöinylö ngam Tēv nö i kui Asariā ök kikōnyö kūön Opĕt.  
2Kunyī-inyre ngaich anga-aṅ nö höngkūö Asā, ngaich ngö ṙô tö ò, Hang ṙô 
chu, Asā, ṙòkhöre inrē aṅ Yūtā Penyamin inrē: In meh an ngam Mā Tēv, isaha 
meh in ò. Yē meh chöhan, kôtī min anga-aṅ tötī meh, yē meh pöri ṙāngen ò, 
ṙāngen meh min ang-aṅ.  
3Marô-òten Israĕl nö öt aṅhāṅv in tö ngam tökô-en Tēv, öt aṅhaṅv-in inrē tö 
mahaköphötī kūönṙô, öt aṅhaṅv-in inrē tö chöngö;  

4Hē el kanihngen cha pöri havöötö kūöre cha-a nö im Mā Tēv, ngam Tēv 
Israĕl, chöhan inrē kôti ngaich anga-aṅ tö tī cha.  
5Hē nuk ṙētak anū-ö ötlanāmu in ò öp kumnyī-inyre hēk öp kumhēthötre, pò 
nup yöng tinṙōlen mahakihten yip aṅ minë panam nö ṙòkhöre.  
6Panyeny anū-ö nö laköl, pumnāmö tarik lā-al pumnāmö tarik elpanam inrē 
lā-al elpanam; pò ngam Tēv nö hakihten cha tö tökeuheūttöre mihëṅṙö 
kanihngen.  
7Uh pöri më-eṅ pa-ekūö! Un hökiṙen minë kël meh nö öt kalēḵ, tön reushu an 
min ngam la-en meh.  
8Hē Asā nö hang në ṙô, në ṙô Asariā ök kikōnyö kūön Opĕt nö vë-eny, 
hangëṅlöre anga-aṅ ngaich kēngö nuk sin-òkkūö insātēv nö ṙā-ang im panam 
Yūtā, Penyamin inrē nö ṙòkhöre ṙā-ang i nup elpanam inrē kahë ò ip rung 
panam Ifrēm, vītit ök tahāklö ngam Mā Tev anga-aṅ ök i kūö ök tökiröng 
urôhò ngam patī ngam Mā Tēv.  
9Hamūl yik aṅ Penyamin, cha-a inrē yik ṙamā-ang Ifrēm, Manasē, Sīmōn inrē 
yik mi-iyöng in cha, pòn pōyen yik mahavāngtöre nö in ò nö ṙā-ang Israĕl hē 
cha nö meuk ngam Mā Tēv ngam Tēv ò nö in ò.  
10Hamūlöre cha-a ngaich nö i Yērusalem im linūöyö chingëṅt ngam tinneui 
sīön samyeūheu Asā nö hayöng.  
11Kētö tökētu cha-a nö im Mā Tēv ik sakāmö angū-ö, tö aṅ i nuk pôḵ cha nuk 
kum cha, sātòng nuā satköṅny inrē sīṅp.  
12Ngaich cha-a nö kēhötre nö ik kinlēḵngô nö chöh ngam Mā Tēv, ngam Tēv 
yik yöng cha, nö keuheūttö ellōnre holtö nômöre inrē:  
13Ngaich yē öp tösōḵ nö chöh ngam Mā Tēv, ngam Tēv Israĕl, kumpahaivah 
min, yĕn tö-ayal hēk tö köiny, kikōnyö hēk kikānö.  
14Chūökuṙô cha-a nö kilēḵngôre nö im Mā Tēv nö pōitô, nö hū-a inrē, holtö 
römpĕt, sinrōl inrē.  

15Ṙòkhöre inrē Yūtā nö ṙāmölōn nö in ök töchūöku kinlēḵngô; pò cha nö 
keuheūttö ellōnre nö chūökuṙô nö in ò, chöhan inrē nö keuheūttölōnre, 
ngaich kôti anga-aṅ tötī cha, ngaich ngam Mā Tēv nö vinngö tī nö kētö 
haneūheu cha.  
16Urōsen Ma-akā, ök kikānö yöng ò, nö kĕ-ĕyö tök rācha Asā nö ṙā-ang ik 
chūökre nö yöng nyīö nö Rāni pò ò nö vītö sin-òkkūö tö insā Asēra. Kūölngö 
ök insā ò ang Asā, kiröpngö e ngaich, föngngö e ngaich nö ip kun töhëm mak 
Kitrōn.  
17Hö-ö pöri nuk lātulöng chūökö i Israĕl nö kē-ĕyö. I nuk sakāmö Asā pöri nö 
öt vinëku ök ellōn ò.  
18Ngaich anga-aṅ nö kēhöt nuk inlōntī kinlēḵngô aṅ ik yöng ò kikōnyö aṅ in 
ò inrē nö el patī ngam Tēv, rupīö, humlum, chūökṙen inrē.  
19Öt töhēkngörevö kinyūngö hanöng saha ök linūöi anāi taneui samyeūheu 
Asā nö hayöng.  

2 Kinṙötngö 16 

Kanihngen Tötī Israel 
(1 Rāch 15.17-22) 

1Im tölūöi anāi tafūöl samyeūheu Asā nö hayöng, kiröönngöre ngaich Pa-asā 
rācha aṅ Israĕl nö lā-al Yūtā, vīlen Ramā anga-aṅ inrē, pòn sōḵ nö hĕng tak 
halöngten tö kumyī-inyre hēk yih nö in Asā ök rācha aṅ Yūtā.  
2Ngaich Asā nö kēḵ rupīö humlum inrē nö ṙā-ang el nuk chūök chehen ngam 
patī ngam Mā Tēv el patī ngam rācha inrē, ngaich söömngen u nö in Penhatat 
rācha aṅ Siriā, ök mī-iyöng Tamaskös, nö ngö ṙô,  
3Ta-a tai mūl ayā-a tö meh, tö chu inrē, sā e nö ik yöng chu tök yöng meh 
inrē, yĕh meuk, söömtö rupīö chin in meh humlum inrē; kuṙòh litòkngö öp 
manūlö man im Pasā rācha aṅ Israĕl, hòṅ ò nö heūlngöre tö chu.  
4Ngaich Penhātat nö hang ṙô ök rācha Asā, tīntö yik töchöngu ngaich anga-aṅ 
in yik kumyung in ò nö lā-al nuk elpanam Israĕl, ngaich cha-a nö kē-ĕ Iyôn. 
Tën, Apĕlmēm, ṙòkhöre inrē nuk elpanam chūök chehen Neftali.  

5Hē Pa-asā nö hāngö, ṙāngenre ngaich anga-aṅ nö vīlen Ramā, ngaich 
hökngen ök la-enre nö sökngöre. 
6Keuheūtlöre tī ngaich ök rācha Asā nö kē-ĕ Yūtā, ngaich cha-a nö halaingö 
nuk ihong Ramā tö nuk savaich e inrē, nuk chehetī Pa-asā nö vīlö e, anū-ö 
ngaich chehetī Asā nö vīlen Kēpā Mispā inrē.  

Ök Prôfět Hananī 

7Hē e Hananī ök mameuk nö yihtöre nö in Asā ök rācha aṅ Yūtā, ngaich ngö 
ṙô tö ò, Pò meh hayönglenre ip rācha aṅ Sīriā, öm öt hayönglenre im Mā Tēv 
meh, ngaich yik kumyung ök rācha aṅ Sīriā nö öt kô-òngvah tö tī meh.  
8Röh yik aṅ Iti-ōpia tö yik aṅ Līpia nö tö kiröngen kumyung nö holtö töpōyen 
inröl tarik inrē aṅ uk kōra? Ngaich kūö meh hayönglenre im Mā Tēv, kēten 
cha anga-aṅ ngaich nö eltī meh.  
9Pò minë mat ngam Mā Tēv nö keuheūt maheuṅkre nö ing tumlat, nö 
hameuktö min hôiṅyöre nö lā in ò, kulō-ovṙen man ngaich in e angū-ö; pò 
meh min ngaich löktö kūö ing töngamuh öm höng īnu tö kinyūngö.  
10Ngaich Asā nö tainy nö ik mameuk, halökngen ò ngaich nö el kinlōngö, pò 
ò nö tainy nö in ò kūö e. Öt milēḵ inrē Asā nö chökhutī tö yik rīkre tarik hē e.  

Keuheūtö Sakāmö Āsā Nö Hayöng 
(1 Rāch 15.23-24) 

11Nuk la-en Asā, löktö kūö ik raneh söl ik mānā-aṅ, röh nuk nö kūchīyö nö i 
mat öp Līpöre yik Rācha aṅ Yūtā Israĕl inrē.  
12Im linūöi anāi machūötöre samyeūheu Asā nö hayöng ngaich vahavö nuk 
kalröön ò, ngaich ök vah ò nö ṙūönyöre ṙôken; ngaich öt tinrīku anga-aṅ ik 
vahre nö chöh ngam Mā Tēv, chöh holṙenre pöri tö lamë-en vah.  
13Haṙòh ngaich Asā nö in yik yöngre, kapah ik samyeūheu töfën anāi kahuk 
hē ò nö hayöng. 
14Lāpngen ò cha-a ngaich nö el ök anūlö ahulhöt ò nö el ök panam Tāvit. 
Ṙātu anga-aṅ nö el chūök kupah ök tö hatöölöng aṅ tö töṙōlkangen tötahūsa 

töhalēnö tö yip töhuveū vamī tötahūsa; kiröngö vahī cha-a ngaich tö tameūyö 
nö ineū-euṅ ò.  

 2 Kinṙötngö 17 

Vīlöngö Yehosāfāt Nö Rācha 

1Ṙënngen ò ngaich Yēhōsafat nö hayöng, hangëṅköre anga-aṅ inrē nö lā-al 
Israĕl.  
2Ṙātö kumyung anga-aṅ nö i nuk elpanam chūök kumyung i Yūtā ngaich ṙāḵ 
chūök kumyung nö im panam Yūtā, el nup elpanam Ifrēm inrē nuk kahë ök 
yöng ò Asā.  
3In Yēhōsafāt ngam Mā Tēv pò ò ik ranehlöre nö lök talöökö ök yöngre; öt 
chöh nup Pē-al anga-aṅ,  
4Chöh ngam Tēv ök yöngre pöri ngaich lök i nuk chöngö ò, öt sā nuk talöökö 
Israĕl.  
5Lökten ngam Mā Tēv nö köpö tī tö ngam Mā Tēv nö köpö tī tö ngam pūlngö 
nö eltī ò; ṙòkhöre inrē yik aṅ Yūtā nö kētö masūl nö in Yēhōsafāt; kiröngen 
kanôlò ngaich anga-aṅ, ineū-euṅ inrē.  
6Öt pa-ekūö ellōn anga-aṅ nö el talöökö ngam Mā Tēv; ngaich inrē anga-aṅ 
nö kēngö nuk lātulöng chūökö nö ṙā-ang Yūtā, tö nuk Asērim inrē.  
7Im linūöi samyeūheu ò nö hayöng tīnngö yik kūön rācha anga-aṅ, hēḵ 
Penhēl, Opētīya, Sākrīya, Nëtanel. Mīkayā inrē, nö haköphöti nö i nuk 
elpanam Yūtā;  
8Hol cha inrē yik Lēvī, hēḵ Simayā, Nëtanīya, Sepatīyā Asahel, Semiramòt, 
Yēhōnatan, Atōniyā, Tōpiyā, Tapātoniyā inrē hol vē Lēvi inrē, nak kūönṙô 
Ēlisamā, Yēhōram inrē.  
9Ngaich cha-a nö haköphöti nö i Yūtā, īnu cha-a tök līpöre ngam chöngö 
ngam Mā Tēv; keuheūt chahuhure cha-a tö nuk elpanam Yūtā ngaich 
haköphöti nö in yik tarik.  

Kinröngö Yēhōsafāt 

10Ngaich ök pinhë-eṅkūö tö ngam Mā Tēv nö suktöre nö i kui nuk pūlngö 
minë panam mahavīlen Yūtā, ngaich cha-a nö öt kiyung nö lā-al Yēhōsafāt. 
11Rīkre yik aṅ Filistain kamëtö raneushö nö in Yēhōsafāt, rupīö, masūl inrē; 
yik Arap inrē nö kē-ĕkūö ò tö kūön sīṅp sat köṅny sātòng ane inrē sat köṅny 
sātòng kōiny pököre.  
12Sīöplöre ṙôkö ngaich ang Yēhōsafāt nö kirönglöre. Vīlö chūök kumyung 
anga-aṅ nö i Yūtā chūök chehen elpanam inrē.  
13Pōyen nuk chūök chehen i nuk elpanam Yūtā. I Yērusalem inrē yik 
kumyung tökalēḵ tarik tö-eūnyuvö in ò.  
14Ngih ön inmūlö cha nö sā patī yöngre; aṅ Yūtā, töchöngu i tököṅny Atnā tö 
chöngu, holtö tölūöyòng köṅny tökalēḵ tarik tö-eūnyu,  
15Ṙanët ò Yēhōhanan töchöngu, holtö tönëtòng hëvhöre anāi köṅny,  
16Ṙanët ò Amasīya, ök kūön Sīkrī, ṙamā-ainyre nö i la-en ngam Mā Tēv, holtö 
tönëtòng köṅny tökalëḵ tarik tö eūnyuvö.  
17Aṅ in Penyamin: Elīatā, tökalēḵ tarik tö eūnyuvö, holtö tönëtòng köṅny 
tarik tö aṅtī tö linreiny lanaklö inrē,  
18Ṙānët ò Yēhōsafāt holtö töhēngòng hëvhör anāi köṅny tö-aṅhaṅvtī mi-i 
kinyūngö.  
19Cha-a yin vē mi-ī la-en ngam rācha, nö hol cha yip töṙātu tö ngam rācha nö 
i nup elpanam chūök kumyung tökeuheūtngöre chūök nö i Yūtā.  

2 Kinṙötngö 18 

Halēnö Āhap Ök Prôfět Mikayā 
(1 Rāch 22.1-28) 

1Ngaich töngamuh Yēhōsafāt nö kiröngen kanôlò ineū-eu inrē; ngaich anga-
aṅ nö in Ahap nö lökten i pīnīhö nö hamūltöre.  
2Chuh in Ahap anga-aṅ nö i Samariā unôichrit töharoh tum samyeūheu. 
Ngaich ang Ahap nö pōyen ṙahatnyö likeun tö sīṅp kōiny nuā inrē tö pòkūö ò 

kūö yik tarik inrē hol ò, ngaich haṙöiten ò nö kiröönngöre nö lā-al 
Ramòtkīlīöt.  
3Ngö ṙô ang Ahap ök rācha aṅ Israĕl tö Yēhōsafāt rācha aṅ Yūtā, Hō öm in 
chu chuh Ramòtkīlīöt? Sap ṙô ò ngaich anga-aṅ, Sā meh chin chū-ö vē tarik 
chu sā yip tarik meh. Hō in in meh im kinyūngö.  
4Ngaich ngö ṙô ang Yēhōsafāt tök rācha aṅ Israĕl, Urĕh yĕh hatönken ṙô 
ngam Mā Tēv.  
5Ngaich ök rācha aṅ Israĕl nö hamūl yik pròfĕt nö hĕng kiteūm, fënòng 
tumtak tarik ngaich ngö ṙô tö cha, kiröönngöre öyih kiyung la-al Ramòtkīlīöt, 
hēk hökngenre öichu? Ngö ṙô ngaich cha-a, Kuṙòh: tön kētö e an min ngam 
Tēv nö eltī ngam rācha.  
6Ngö ṙô pöri Yēhōsafāt, Öt hĕng tak hòng ihih tahëng pròfĕt ngam Mā Tēv öp 
chūökṙô hī hatöntöre? 
7Ngaich ngöṙô ök rācha aṅ Israĕl, tö Yēhōsafāt, Ōtre ap umuh tarik hĕng tit 
taka öp chūök ṙô hī kô-òren hatöntöre im Mā Tēv, Mīkaya ap kikōnyö kūön 
Imla; kunyaha el mat pöri chū-ö tö ò pòn öt hĕng heuh nö löökö vahë-eny nö 
lā in chu, örheūheu pöri nöng töt löök. Ngaich ngö ṙô ang Yēhōsafāt, Uh an 
yēḵ ngam rācha nö ngatī ṙô.  
8Ngaich ök rācha aṅ Israĕl nö havëkö ök hĕng tak mā kūö nö ngö ṙô. Ka-
eūyen kēten Mikayā öp kikōnyö kūön Imla. 
9Ngaich ök rācha aṅ Israĕl tö Yēhōsafāt inrē ök rācha aṅ Yūtā nö ūichhaka nö 
el nuk kantēra cha; hayūtö tö inyut re nö rācha; ūichhakaṙen cha-a nö el 
chūök pinṙōngö sāiny ip inkūp lökhöt i Samariā; ngaich ṙòkhöre yip pròfĕt nö 
vë-eny nö i kūö cha.  
10Ngaich ang Sētikia ök kikōnyö kūön Kēnanā nö vī sinrōlre tövët, ngaich ngö 
ṙô, Ngö ṙô an ngam Mā Tēv, Aṅtī tö në man min kuringngö yip aṅ Siriā 
hanöng sāha cha nö hatngö.  
11Ngatī ṙô yik pròfĕt nö ṙòkhöre nö vë-eny, nö ngö ṙô, Kuṙòh chuh 
Ramòtkilīöt öm mihôiṅ; kētu an min tö ngam Mā Tēv nö eltī ngam rācha.  

12Ngaich ngö ṙô ök tö tīniyö ök kumröönngöre nö havëken Mikāya tö ò, Yĕh 
meuk, hēngòng ṙô yin më pròfĕt tö ngam ahō-o ngam rācha; ngatī ap yēḵ ṙô 
meh sā ngam ṙô cha nö hĕng ṙô-òv inrē tötöhō-ov.  
13Ngö ṙô pöri Mikayā, Sā ngam Mā Tēv nö tö aṅ, öp ṙô ngam Tēv chu, angū-ö 
min ṙô chu. 
14Ngaich hē ò nö yihtöre nö ik rācha, ngö ṙô ngaich ök rācha tö ò, Mīkayā, 
chuh Ramòtkilīöt öi kiyung, hēk hökngen re öichu? Ngaich sap ṙô anga-aṅ, 
Kuṙòh öm mihôiṅ; kētu yip min nö eltī meh.  
15Ngö ṙô pöri ök rācha tö ò, Ām heuh öich min chūökuṙô in meh öich hōten 
meh ṙô-òv in chu töp töng tökô-en i minë-eny ngam Mā Tēv?  
16Ngaich ngö ṙô anga-aṅ, Meūkö Israĕl chin nö ṙòkhöre nö parāti nö i kui 
minë rôngö, sā sīṅp töt yōmuṙen; ngaich ngö ṙô ngam Mā Tēv, Rö-ö yin vē nö 
töyönguṙen; hökngen cha nö köhavan nö i patīre im kumchikṙen.  
17Ngaich ngö ṙô ök rācha aṅ Israĕl tö Yēhōsafāt, Röh öich taheui ṙô-òv in meh 
tö ò nö öt hōḵ nö löököṙô nö lā in chu höng tötlöök.  
18Ngaich Mikayā nö ngö ṙô, Lökten hang ṙô ngam Mā Tēv, Meuk ngam Mā 
Tēv chin nö el kantēra yip tömaṙôngö el halīöngö nö sökhaka nö lahāmö ò lā 
tavē ò inrē;  
19Ngaich ngö ṙô ngam Mā Tēv, Chiāp min mahaṙöingen Ahap rācha aṅ Israĕl, 
hòṅ ò nö kiröönngöre ngaich fukngö nö i Ramòtkilīöt Ngaich hēngö ṙô ök tö 
hĕng tak, tahëngö ṙô inrē ök tahëng. 
20Hĕng tak ngaich ök ma-alaha kumnyī-inyre nö lā kūö sökhak ngaich nö i 
kūö ngam Mā Tēv, nö ngö ṙô, Chū-ö chin töhōḵ haṙöingen ò. Ngaich ngö ṙô 
ngam Mā Tēv tö ò, Öm sītih tī?  
21Ngaich ngö ṙô anga-aṅ, Kiröönngöre chin min ngaich min chū-ö 
töminyôinyaṅ ma-alaha elvāng yip pròfĕt ò. Ngaich ngö ṙô anga-aṅ, Më-eṅ 
man haṙöingen ò, ngaich teunglen min më-eṅ; kuṙòh kiröönngöre ngatī 
inlahen.  

22Lökten yĕh meuk töngamuh, chaphöt töminyôinyaṅ ma-alaha an ngam Mā 
Tēv nö el vāng vē pròfĕt meh; ötlöököṙô an ngam Mā Tēv nö lā in meh.  
23Ngaich ang Sētikia ök kikōnyö kūön Kēnanā nö haröhtöre ngaich fatāk kūö 
Mīkayā, nö ngö ṙô, Öp yòh ap taheui talöökö ngam Fanöinylö ngam Mā Tēv 
nö ṙā-ang in chu nö vë-ekūö meh?  
24Ngö ṙô Mīkayā, Yĕh meuk, meuk man min kuhēthötre el ap lātuhēt uròhò 
öm hayunngöre.  
25Ngaich ngö ṙô ök rācha aṅ Israĕl, Kē-ĕ Mīkayā, kēngen ò hēk in Amön ap 
mahayöng ngam elpanam in Yô-as inrē öp kikōnyö kūön öp rācha;  
26Ngö ṙô, Ngö ṙô ap rācha, chaphöt ngòh tarik el kinlōngö, kūön vat tī hā-aṅ 
len ò tö ròtī mak inrē, hanöng saha invānö tö chu im lanāmö.  
27Ngaich ngö ṙô ang Mīkayā, Yē meh havan im lanāmö, ngaich ngam Mā Tēv 
nö öt ṙô-òv nö löknyö in chu. Ngö ṙô ngaich anga-aṅ, Hang yin, ṙòkhöre yī-ö 
tarik!  

Kinpāha Āhap 
(1 Rāch 22.29-35) 

28Lökten nö ngaich ök rācha aṅ Israĕl tö Yēhōsafāt ök rācha aṅ Yūtā nö 
kiröönngöre nö chuh Ramòtkilīöt.  
29Ngaich ngö ṙô ök rācha aṅ Israĕl tö Yēhōsafāt, Harīkngenre chin chū-ö chuh 
im kinyūngö, inyut tö inyutre pöri më-eṅ öm rācha. Harīkngenre ngaich ök 
rācha aṅ Israĕl; kiröönngöre ngaich cha-a nö im kinyūngö.  
30Ngaich ök rācha aṅ Sīria nö tölṙô yik yöng kūö nuk inröl ò, Un kiyung 
tökūöṅnö un rēhĕn tö kiröng höng ip rācha aṅ Israĕl.  
31Ngaich hē yik yöng kūö nuk inröl nö meūkö Yēhōsafāt, ngö ṙô cha-a, Anga-
aṅ an rācha aṅ Israĕl. Lökten cha nö havöötökūöre nö lā-al ò; ayôṙa ngaich 
Yēhōsafāt, holṙen ò ngaich ngam Mā Tēv, Ṙūöhöyö cha-a nö ṙā-ang in ò tö 
ngam Tēv,  
32Pòn hē yik yöng kūö nuk inröl nö meūkan nö öt rācha aṅ Israĕl havöökūöre 
ngaich cha-a nö ṙeū-eung i linū-u ò.  

33Hĕng tak pöri ök tarik kamlahang tī re nö tūök ök linerenyre, kô-òng vah tī 
ngaich tök rācha aṅ Israĕl nö lökhöt hôi mat ök lanaklö tök lanaklö elngòh; 
lökten an nö ngö ṙô tök yōm ök inrölre. Havööngö kūöre kēnyen chu ṙā-ang 
im kinyūngö, tön ngaich chin nyahāṅvö.  
34Ṙūöhölre kumlēḵ ngaich ngam kinyūngö im sakāmö angū-ö, ngaich ök 
rācha aṅ Israĕl nö harônlöre nö el ök inrölre nö kū-öten yik aṅ Sīriā söl 
harap; ngaich i sanipti ngam tavūöi kapah ngaich anga-aṅ.  

 2 Kinṙötngö 19 

Ötlēkö Elnang Yehosāfāt Ök Prôfět 

1Havan ngaich Yēhōsafāt ök rācha aṅ Yūtā nö i patīre i Yērusalem. 
2Kunyī-inyre pöri Yēhū nö höngkūö ò ök kikōnyö kūön Hananī ök mameuk, 
ngaich ngö ṙô tök rācha Yēhōsafāt, Töhōtu öm holṙen tötlöök hāngenlōn inrē 
tö cha yip tö sumrīk tö ngam Mā Tēv? Ngaich ök lanīnö nö in meh ṙamā-ang 
im Mā Tēv, tö kūö ngih.  
3Rahëichyen pöri tölöök tökôti nö in meh, pò meh ngaich tiṙōlngö nuk Asēra 
nö ṙā-ang im panam, ngaich kētö kūö ellōnre inrē me-eṅ chöh ngam Tēv.  

Halēn Yehosāfāt 

4I yöng Yērusalem ngaich Yēhōsafāt; ngaich hēk anga-aṅ nö kunyi-inyre nö in 
yik tarik löktö kūö Pīrsīpā i nup rung panam Ifrēm, ngaich kēten cha nö hēk 
nö im Mā Tēv, ngam Tēv yik yöng cha.  
5Vīlö kamhôṅka inrē anga-aṅ nö im panam el nuk elpanam chūök kunyung i 
Yūtā, i töhĕng elpanam ngaich hēk i tahëng,  
6Ngö ṙô anga-aṅ tö yik kamhôṅka, Ngëichkö nuk la-enre yin, tön rö-ö yin 
kamhôṅka öi i tarik i ngam Mā Tēv pöri; in yīö an anga-aṅ yē yīö akah fālen.  
7Yĕh pöchö ngaich, i kui yīö an yēḵ ngam pinhë-eṅkūö tö ngam Mā Tēv; 
haṙēmngenre tö nup la-en yīö, tön rö-övö nö inchōichnguvö nö in öp töchip 
hēk öt intöltenvö, hēk öt kē raneushö minyôiny.  

8I Yērusalem inrē ang Yēhōsafāt nö vīlö yik rēvre Lēvī kūönṙô inrē nö yöng 
kūö i mupīhö Israĕl, nö akah fālen nö i chūök ngam Mā Tēv ngaich halöök 
nup fālen linā-alkūö. I Yērusalem nuk anūchö cha.  
9Ngaich kētö chöngö cha anga-aṅ: ngatī inlahen pöichö i pinhë-eṅkūö tö 
ngam Mā Tēv, i kanô-en, kinheūttö ellōn inrē,  
10Yē öp fālen nö yih nö in yīö nö ṙā-ang in yip hol yīö yip mī-iyöng el nup 
elpanam, inlahen finëlngö tarik, chöngö, ngaich yī-ö haköpten cha, hòṅ cha 
nö öt fāluṙen nö i kūö ngam Mā Tēv hòn öt yih ngam lanīnö nö i kui yīö in 
yip hol yīö inrē. Ngatī inlahen yī-ö, ngaich yī-ö min öt fāluṙen.  
11Yĕh meuk, i kui yīö an Amāriyā nö yöng kūö kūönṙô i tö keuheūttöre im mā 
Tēv; Sëpatīyā inrē öp kikōnyö kūön Israĕl, öp mahayöng aṅ patī Yūtā, i nup 
tökeuheūttöre i la-en rācha; kūönṙô yīö min inrē yip Lēvi nö yöngṙen. Kēken 
u un pa-ekūö, in yip töchiplen an yēḵ ngam Mā Tēv!  

2 Kinṙötngö 20 

Lā-al Ītöm 

1Unôichrit ngih yik aṅ Mô-ap tö yik aṅ Amön, hol cha inrē yik rīkre aṅ Meūn, 
nö yih nö lā-al Yēhōsafāt nö kiyung.  
2Rīkre yik tarik yamih nö vë-eny nang Yēhōsafāt, kiröngen ṙôngö tarik yamih 
nö lā-al meh löktö kūö Ētöm, löktö kūö lamuh töm mai; Yĕh meuk, i 
Hassasöntamār yip (öp i Engkīti).  
3Pa-ekūö ngaich Yēhōsafāt, rultöre ngaich anga-aṅ nö chöh ngam Mā Tēv, 
ngaich keuheūtngöre chūök i Yūtā nö ahangkö inhīkö.  
4Hamūlöre ngaich yik aṅ Yūtā nö chöh holṙenre nö i ngam Mā Tēv; ṙeū-eung 
i nup elpanam Yūtā nö ṙòkhöre cha-a nö yih nö chöh ngam Mā Tēv.  
5Söklöre ngaich Yēhosafāt nö in yik tömūl aṅ Yūtā Yērusalem inrē, el patī 
ngam Mā Tēv, i kūö ök tufömngöre el milūkö 
6Ngaich ngö ṙô, Ō Mā Tēv, Tēv yik yöng ih, röh öm Tēv el halīöngö? Röh öm 
hayöng i kui në pūlngö pumnāmö tarik? Eltī meh ap minhôiṅyö kumlēḵ inrē, 
lökten nö öthĕng tak tökô lamakngen meh.  

7Röh öm më-eṅ, Ō Tēv ih, ma-ahōngö yik aṅ ngih panam nö i kūö vē tarik 
meh Israĕl, ngaich kētö e nö örheūheu nö in yip kūön Aprahām ök hol meh?  
8Ngaich iyöng in e cha-a, ngaich inrē nö vīlö töhet chūök meh nö in e nö 
chūök ngam minë-eny meh, nö ngö ṙô,  
9Yē öp tötlöök nö yih nö i kui ih, öp sanët, kinṙôka, hēk invah tölëlngö kūö, 
hēk inyāichö, ngaich söklöre īhö i kūö ngih patī, i kūö meh inrē, pò ap minë-
eny meh nö el ngih patī, ngaich peuinyhökūö meh i kanihngen ih, ngaich më-
eṅ hang hayööken ih inrē.  
10Yĕh meuk töngamuh, vē tarik aṅ Amön, Mô-ap, Rung Sēir inrē, vē 
töthalöngtuṙen tö meh nö kiyūngö tö Israĕl hē cha nö yih nö ṙā-ang Aikup, 
ngaich acha-a nö hakūni nö öt ahātiyö.  
11Yĕh meuk reushen ih yin nö ngaich nö yih nö ahōnyen ih ṙā-ang ngih amin 
meh, ngam kahëtö meh nö amin ih.  
12Ō Tēv ih, Röh ömeh hòṅ kēkö alaha inkaha fālen i kui cha? Tön öt kanô-
òṅvö in īhö lā-al tö ngih ṙôngö nö yamih nö lā-al ih. Hö-ö in akahalōn tö 
inlahen tīre höng in meh pöri në mat ih.  
13I saha yik tarik aṅ Yūtā nö sökhaka nö i kūö ngam Mā Tēv, nö holtö tëṅnö 
kūönre pīhöre, kūön cha inrē.  
14Yihtöre ngaich ök Töhet Fanöinylö ngam Mā Tēv nö i kui Yahasī-el ök 
kikōnyö kūön Sakarīyā, kikōyö kūön Pennayā, kikōnyö kūön Yē-ī-el, kikōnyö 
kūön Matānīyā, ök Lēvi aṅ in yik kikōnyö kūön Asaf, nö elṙôngö yik tömūl.  
15Ngö ṙô anga-aṅ, Hangihtöre, ṙòkhöre Yūtā aṅ Yērusalem inrē, tö ngam 
rācha Yēhōsafāt: Ngö ṙô an ngam Mā Tēv tö yīö, Un pa-ekūö, ui ngangngö 
kūö inrē tö vē tömaṙôngö; tön öt kinyūngö yīö an tön kinyūngö ngam Tēv.  
16Huṙöich yin peūtöre lā-al cha; yĕh meuk, yih yip min nö löklö ip paneūlö 
Sis; kôtökūö yin min tö cha ip manā-ang kūö ap achāṙö lā chuhöt öp tö 
nyalnyi Yēru-ël.  

17Hö-ö yin min kusīktenre kiyung i ngih kinyūngö; kē chūökre yin, sök hak 
unhalöinyköre, ngëichkö minhôiṅyö ngam Mā Tēv nö lā in yīö, Ō Yūtā 
Yērusalem inrē. Ui pa-ekūö, ui ngangngö kūö inrē; huṙöich yin kunyī-inyre lā-
al cha, in yīö an min ngam Mā Tēv.  
18Sōntö kūöre ngaich Yēhōsafāt nö kū-ötö el tumlat ṙòkhöre inrē aṅ Yūtā aṅ 
Yērusalem inrē afukngöre nö i kūö ngam Mā Tēv, nö salām ngam Mā Tēv.  
19Yik Lēvi inrē, tö yik Kōhat, kōra inrē nö söklöre nö ha-öiny ngam Mā Tēv, 
ngam Tēv Israĕl, nö pōitô.  
20Choholre cha-a ngaich nö ka-euilö kūö tö peuheū ngaich kunyī-inyre nö 
chuh ik tönyalnyi i Tēkōā; ngaich hē cha nö kiröönngöre, söklöre ngaich 
Yēhōsafāt nö ngö ṙô, Hang ṙô chu, Yūtā aṅ Yērusalem inrē! Ṙātö ellōnre yin 
im Mā Tēv ngam Tēv yīö, ngaich yī-ö min öt hanlöinyken; ṙātö ellōnre in yip 
pròfĕt ò, ngaich teunglen min yī-ö.  
21Ngaich hē ò keuheūten nö kē inlēnöre nö in yik tarik, halēnlen cha ngaich 
anga-aṅ yik tumkökṙôre nö im Mā Tēv ngaich ha-öinyan nö im töhet ṙanākö 
cha, hē chanuhu cha nö urēhĕkūö yih kumyung, nö ngö ṙô, Ha-öiny ngam Mā 
Tēv, Pòn köp ngam hanāngen ò nö örheūheu.  
22Hē cha nö kaknyöre nö tikökṙôre nö ha-öiny, ngaich ngam Mā Tēv nö ṙātö 
mahayun nö lā-al yik tarik aṅ Amön, Mô-ap, Rung Sēir inrē, yik yamih nö lā-
al Yūtā, lökten cha ngaich nö parātiyö,  
23Pò yik tarik aṅ Amön, aṅ Mô-ap inrē nö choholre nö lā-al yik aṅ Rung Sēir, 
hatngö tī ngaich nö fëlngen cha, ngaich hē cha nö keuheūtngötīre tö yik aṅ 
Sēir, holṙen re cha-a ngaich nöng kö fëlö höö.  
24Hē Yūtā nö yih nö ik chūök chamônga ik tönyalnyi, ngëichkö lā in yik 
tömaṙôngö cha-a; ngaich meuk, höng alaha kupah cha-a nö hulalhaka nö el 
tumlat; öt hĕng tak tötkô-òng vah.  
25Hē Yēhōsafāt tö yik tarik ò inrē nö yihtöre nö kē nuk chehen aṅ in cha 
kôtökūö cha-a tö nuā nö pōiyen, chehen, hilā, töpōi ṙāi chehen inrē nup kahë 

cha nö chehen cha hanöngsaha cha nö ötkô tö kumre. Lūöi sumkam cha-a nö 
kē nuk chehen, pòn kiröngen. 
26Im finënö sakāmö hamūlöre cha-a nö el Achāṙö Përākah, pòn in e cha-a nö 
hakôlò ngam Mā Tēv; lökten öp minë-eny öp chūök nö kaheūkö nö Achāṙö 
Përākah söl ing töngamuh.  
27Havantöre cha-a ngaich, ṙòkhöre tarik aṅ Yūtā Yērusalem inrē, lā-urĕh cha 
ang Yēhōsafāt, holtö ṙanāmölōn re nö havan nö i Yērusalem, pòn vītuṙen tö 
ngam Mā Tēv nö ṙāmölōn nö in yik lā-al cha.  
28Yih cha-a ngaich nö i Yērusalem, nö holtö hārp, lair, römpĕt inrē, nö el patī 
ngam Mā Tēv.  
29I kui nuk pūlngö minë panam ngaich nö yih ngam pinhë-eṅkūö tö ngam Tēv 
hē cha nö hang ngam Mā Tēv nö kiyung nö lā-al yik lā-al aṅ Israĕl.  
30Lām ngaich ök pūlngö Yēhōsafāt, pò ngam Tēv nö vinngötī nö kētö 
haneūheu ò.  

Manāngen Yehosāfāt 
(1 Rāch 22.41-50) 

31Ngatī inlahen Yēhōsafāt nö hayöng nö i kui Yūtā. Lūöi anāi taneui 
samyeūheu ṙēti anga-aṅ hē ò nö rultenre nö hayöng, nët anāi taneui 
samyeūheu anga-aṅ nö hayöng nö i Yērusalem. Asupā minënyi ök yöng ò 
kikānö kūön Silhi.  
32Lök el talöökö Asā anga-aṅ ök kikōnyö yöng ò nö öt kānköre tö e; la-evṙen 
anga-aṅ tö töchip nö i kūö ngam Mā Tēv.  
33Hö-ö pöri nup lātulöng chūökö nö kē-ĕyö; öt kētö kūö ellōnre yik tarik nö 
im Tēv yik yöng cha.  
34Ngaich nun minë inlahen Yēhōsafāt nö kūichiyö, löktökūö ik raneh söl 
manā-aṅ, nö i mat kinṙötö Yēhū ök kikōnyö kūön Hananī, nuk tö ngaich nö 
kaṙöti nö i mat Līpöre yik Rācha aṅ Israĕl.  
35Unôichrit ngòh Yēhōsafāt rācha aṅ Yūtā nö hamūltöre nö in Ahasīyā rācha 
aṅ Israĕl, ök tötlöökö la-en:  

36Hamūltöre anga-aṅ nö in nö i vini-i chōng chamuh Tarsis, vī nuk chōng 
cha-a nö i Esiōnkīpör,  
37Ngaich Ēlī-asör ök kikōnyö kūön Tōtav-ahu aṅ Marësah, nö vë-eny nö lā-al 
Yēhōsafāt, nö ngö ṙô, Pò meh hamūltöre in Ahasiyā, piyāingö minë vahī meh 
an min ngam Mā Tēv. Sayööḵ ngaich nuk chōng ngaich ötkô nö chuh Tārsis.  

 2 Kinṙötngö 21 

1Haṙòh ngaich Yēhōsafāt nö i yik yöngre lāpi ngaich nö in yik yöngre nö 
elpanam Tāvit; ṙenngen ò ngaich nö hayöng ök kikōnyö kūön ò Yēhōram.  

Rācha Yūtā Ang Yehorām 
(2 Rāch 8.17-24) 

2Hol maneūku anga-aṅ, tö kikōnyö kūön Yēhōsafāt: Asariyā, Yēhīel. Sakariyā, 
Asarīya, Maiköl, Kefatiyā inrē; ṙòkhöre yin vē nö kikōnyö kūön Yēhōsafāt 
rācha aṅ Yūtā.  
3Kiröngen tī ök yöng cha nö alōnten cha, tö rupīö, humlum, töpōi ṙāi chehen 
inrē, holre tö nuk chūök kumyung elpanam i Yūtā; kētöm pūlngö pöri anga-
aṅ nö in Yēhōrām pòn lanòh anga-aṅ.  
4Hē Yēhōrām nö yôklö nö el kantēra ök yöngre ngaich nö köp, fëlngö yik hol 
maneukre anga-aṅ nö aṅtī tö sanët, rīkre inrē yik kūön rācha aṅ Israĕl.  
5Lūöi anāi nët samyeūheu ṙēti ang Yēhōrām hē ò nö rācha, hëvhör 
samyeūheu anga-aṅ nö hayöng nö i Yērusalem 
6Lök el talöökö yik rācha aṅ Israĕl anga-aṅ nö sā la-en yik aṅ patī Ahap; pòn 
kūön Ahap ök pīhö ò. La-evṙen inrē anga-aṅ tö töchōich nö i kūö ngam Mā 
Tēv.  
7Sönngenre ngam Mā Tēv nö öt hòṅ piyāingö ngam patī Tāvit, kūö ngam 
kinlēḵngô vahī ò nö in Tāvit, ngaich kūö ò nö kilēḵngôre nö kētö ëāṅvö nö in 
ò in yip kikōnyö kūön ò inrē nöng örheūheu.  
8Hē nuk sakāmö ò Ētòm nö ahôngen chöngö Yūtā, ha-ūichlö rācha re ngaich 
nö kahngenre.  

9Havāngngöre ngaich Yēhōrām nö holtö yik töchöngu ṙòkhöre inrē nuk inröl 
ò, choholre anga-aṅ ngaich tö hatööm ngaich kiyung yik aṅ Ētöm yik 
mahavīlen ò tö yik töchöngu i nuk inröl ò inrē.  
10Ngatī inlahen Ētöm nö ahôngen chöngö Yūtā nö söl ing töngamuh. Hē e 
inrē Lipā nö ahôngen chöngö ò, pò ò nö ṙāngö ngam Mā Tēv, ngam Tēv yik 
yöng ò.  
11Hēk inrē anga-aṅ nö vīlö lātulöng chūökö ip rung panam Yūtā, ngaich 
hachōten yik aṅ Yērusalem nö im tötkô-en, vīten Yūtā inrē nö lō-ongkūö. 
12Ngaich hĕng ök līpöre tökūichö yamih nö in ò ṙā-ang in Elāicha ök pròfĕt, 
tö ngö ṙô, Ngö ṙô an ngam Mā Tēv, ngam Tēv ök yöng meh Tāvit, Pò meh 
ötlök nuk talöökö ök yöng meh Yēhōsafāt, hēk i nuk talöökö Asā ök rācha aṅ 
Yūtā,  
13Ngaich pöri öm lök talöökö yik rācha aṅ Israĕl, ngaich hachō-o Yūtā tö yip 
aṅ Yērusalem inrē im öt kanô-en, sā ngam patī Ahap nö hachō-o Israĕl nö im 
ötkanô-en, ngaich më-eṅ inrē fëlngö yik hol maneukre, yik aṅ patī ök yöng 
meh yik tö-ĕhten tö meh;  
14Yĕh meuk, kētö öp yöng tölëlngökūö invah an min ngam Mā Tēv nö i kui 
yip tarik meh, kūön meh, pīhö meh, nup taṙòkhöre inrē inlānen meh,  
15Ngaich më-eṅ min inrē pōihangṙen vahāvö töp invah ellōn meh, hanöng 
saha nup ellōn meh min nö talīn köṅny tö kūö ap invah meh, kaheuk sakāmö.  
16Ngaich ngam Mā Tēv nö haruhlö lanīnö yik aṅ Filistain nö lā-al Yēhōrām tö 
yik Arap inrē töröhta nö in yik aṅ Itīōpia;  
17Yih cha-a ngaich nö lā-al Yūtā, havīlen e ngaich, ngaich halaingö nuk 
chehen ök rācha kanôtökūö cha nö el patī ò yik kikōnyö kūön ò inrē tö yik 
pīhö ò, lökten nö öt kikōnyuvö kūön ò töṙā-ai höng Yēhō-ahas, ök manāngö 
kūö ò kikōnyö.  
18Pòrô pöri angū-ö ngih ngaich fëlngen ò ngam Mā Tēv töp invah töt lanë-
enṙen ellōn ò.  

19Irô-òten e ngaich, i kinheūten tö nët samyeūheu, ök invah ellōn ò nö 
talīnköṅny tī tö puhū ò, holtö chanöököre ngaich anga-aṅ nö kapah. Öt vī 
tameūyö yik tarik ò nö ineū-euṅ ò, nö sā ök tameūyö vahī cha in yik yöng 
cha.  
20Lūöi anāi nët samyeūheu ṙēti anga-aṅ hē ranulten ò nö hayöng, ngaich 
hëvhöre samyeūheu anga-aṅ nö hayöng nö i Yērusalem; ngaich öt hĕng tak tö 
haṙivlōn hē chanuhu ò. Lāpngen ò cha-a ngaich nö elpanam Tāvit, hö-ö pöri 
nö el anūlö rācha.  

2 Kinṙötngö 22 

Rācha Yūtā Ang Ahasīyā 
(2 Rāch 8.25-29; 9.21-28) 

1Ngaich yik aṅ Yērusalem nö vīlen Ahasīyā ök manāngö kikōnyö kūön rācha 
nö ṙënngen ò; pò yik tö hĕng kiteūm tarik yik yamih nö hol yik Arap nö 
fëlngen yik maṙöinylö kūön ò nö ik elyöngö cha. Lökten Ahasiyā ök kikōnyö 
kūön Yēhōrām rācha aṅ Yūtā nö hayöng.  
2Fën anāi samyeūheu ṙēti Ahāsiya hē ranulten ò nö hayöng hĕng samyeūheu 
anga-aṅ nö hayöng nö i Yērusalem. Atālīya minënyi ök yöng ò kikānö, yōm 
Ōmrī nö kikānö.  
3Lök el nuk talöökö aṅ patī Ahap inrē anga-aṅ, pòn ök kikānö yöng ò 
mahalēnan nö i tötlöök la-en.  
4La-evṙen anga-aṅ tö tötlöök nö i kūö ngam Mā Tēv sā inlahen yik aṅ patī 
Ahap; pòn unôichrit kinpaha ök kikōnyö yöng ò nö acha-a mahalēnan, tö 
lökngen ò nö ötkôlò.  
5Uroh anga-aṅ nö tömrit nuk inlēnöre tö cha, ngaich kiröönngöre nö hol 
Yēhōrām ök kikōnyö kūön Ahap rācha aṅ Israĕl nö kiyung lā-al Hasa-ĕl rācha 
aṅ Siriā nö i Ramòtkilīöt. Ngaich yik aṅ Siriā nö hanyahken Yēhōrām,  
6Ngaich anga-aṅ nö havan nö i Yesrīl nö halankaṙen tö nuk vahre nyaha ò nö 
i Ramā, hē ò nö kiyung nö lā-al Hasaĕl rācha aṅ Siriā. Ngaich Ahasiyā ök 
kikōnyö kūön Yēhōrām rācha aṅ Yūtā nö kiröönngöre nö chöhken Yôram ök 
kikōnyö kūön Ahap nö i Yesrīl, pò ò nö vahavö.  

7I chöngö ngam Tēv pöri ngam fanukngö Ahasiyā nö löktö kūö ò nö 
kiröönngöre nö chöhken Yôram. Pòn hē ò nö yih nö umuh kiröönngöre anga-
aṅ ngaich nö hol Yēhōrām nö höngkūö Yēhū ök kikōnyö kūön Nimsī, ök tö 
vīlöng tö ngam Mā Tēv nö ma-ahatngö ngam patī Ahap.  
8Ngaich hē Yēhū nö lök alaha inkaha fālen ngam patī Ahap, meukkūö yik 
kūön rācha anga-aṅ aṅ Yūtā tö yik kikōnyö kūön hol maneuk Ahasiyā, yik 
hamòl röön Ahasīyā, fëlngen cha ngaich anga-aṅ.  
9Chöhö Ahasiyā anga-aṅ nö kô-òngvah nö kē-ĕ hē ò nö hayunngöre nö i 
Samariā, kētu ngaich anga-aṅ nö in Yēhū ngaich kumpahaivah. Lāpngen ò 
cha-a ngaich, pò cha nö ngö ṙô, Yōm Yēhōsafāt an ök chamöh ngam Mā Tēv 
nö keuheūt tö ellōnre. Öt hĕng tak ngaich aṅ patī Ahasiyā tökô nö hayöng 
ngam pūlngö.  

Ranī Yūtā Atalia 
(2 Rāch 11.1-3) 

10Hē Atāliya ök kikānö yöng Ahasiyā nö meuk ök kūönre nö kapah, choholre 
anga-aṅ ngaich ngaich, keuheūtngöre vah tī nö fëlngö yik kūön rācha aṅ patī 
Yūtā.  
11Ngaich pöri Yēhōsapēat, ök kikānö kūön ök rācha, nö kē-ĕ Yô-as ök kikōnyö 
kūön Ahasiyā, nö ulāingen ò nö ṙā-ang in yik kikōnyö kūön ök rācha yik tö 
ngaich nö tö hòṅ fëli, chaphöt ò anga-aṅ nö el ök urôhò chūök mahaṙòh tök 
maharūkan inrē. Ngati tī Yēhōsapē-at, ök kikānö kūön ök rācha Yēhōram ök 
pīhö Yēhōiyāta ök kūönṙô, pò ò nö kanānö Ahasiyā, hayunngen ò tö Atalīya, 
pòn sōten ò nö fëlngen ò; 
12Tafūöl samyeūheu ngaich anga-aṅ nö höng ngöh nö in cha, hayūni nö el 
patī ngam Tēv, i saha Ataliyā nö hayöng ngam panam.  

 2 Kinṙötngö 23 

Lā-alkūö Atālia 

1Im sinat samyeūheu pöri ang Yēhōyata nö hangë-eṅl alahare, ngaich 
hamūlöre tö yik töchöngu i töṙôngu, Asarīya ök kikōnyö kūön Yērōham, 

Ismaël kikōnyö kūön Yēhīohanan, Asariya ök kikōnyö kūön Opĕt, Ma-asĕya 
ök kikōnyö kūön Atayā, Elisafāt ök kikōnyö kūön Sikrī.  
2Ngaich cha-a nö kiröönköre nö lök i Yūtā hamūl yik Lēvi ngaich nö ṙeū-eung 
nuk elpanam Yūtā, yip yöng kūö patī Israĕl inrē, yih cha-a ngaich nö i 
Yērusalem. 
3Ngaich ṙòkhöre yik tömūl nö vī kinlēḵngô nö ik rācha el patī ngam Tēv. 
Ngaich Yēhōyata nö ngö ṙô tö cha, Yĕh meuk, ngam kikōnyö kūön ök rācha. 
Hökngen ò nö hayöng sā ṙô ngam Mā Tēv tö inlahen yip kikōnyö kūön Tāvit.  
4Ngih ön la-en yīö min: yī-ö kūönṙô Lēvī inrē yamih öi i la-enre hē el anôilö, 
hĕng ip linūöyö in yīö mahayōm kūö inkūp,  
5Hĕng inrē ip linūöyö min el patī ngam rācha, hĕng inrē i linūöyö im Inkūp 
Rööntömachöḵlö, ngaich ṙòkhöre yip tarik min nö el milūkö ngam patī ngam 
Mā Tēv.  
6Un hĕng tak kumhēthötre nö el patī ngam Mā Tēv höng yip kūönṙô tö yip 
Lēvi mameukṙen; cha-a kumhēthötre, tön töhet, haköp chöngö ngam Mā Tēv.  
7Ngaich yip Lēvi min nö havīlö ngam rācha, kö aṅhāṅv eltī tö aṅtīre; fëliyö 
min öp kumhēthötre nö el ngam patī. Hol ngam rācha yē ò nö kuhēthötre, yē 
ò inrē nö kunyī-inyre.  
8Ngaich ngatī yik Lēvi yik aṅ Yūtā inrē nö ṙòkhöre sā nuk chöngö Yēhōyata 
ök kūönṙô. Kö kumtö yik tarikre cha-a, yik tö hòṅ chuh im haneūheu im 
anôilö, nö hol cha yip yamih nö i la-enre im anôilö; pò Yēhōyata ök kūönṙô 
nö öt tīnngörit yik tömichöḵlöngö.  
9Ngaich ang Yēhōyata ök kūönṙô nö kētö vöi tö nuk tö kiröng tö kūöṅnö inrē 
lanaklö nup chehen Tāvit, nö in yik yöng kūö, yik më-el patī ngam Tēv;  
10Ngaich anga-aṅ nö ṙātö yik tarik nö ṙòkhöre nö aṅten ök rācha, kö aṅhāṅv 
eltī tarik tö aṅtīre, löktökūö lā lòhngö kaha ngam patī söl lā kapā kaha ngam 
patī, havīlö ngam tahāklö tö ngam patī inrē.  

11Kēnyö ngam kūön ök rācha ngaich anga-aṅ, sumpīövlen ò ngaich tök 
sapīöv, ngaich kē-ĕkūö ò tö ngam kinlēḵngô; ahangken ò ngaich cha-a nö 
rācha, ngaich Yēhōyata tö yik kikōnyö kūön ò inrē nö hachāman; ngö ṙô cha-
a ngaich, Marô-òten an yēḵ ngam rācha nö aṅ.  
12Ngaich hē Ataliyā nö hang ṙënṙô yik tarik nö fal ha-öiny ngam rācha inrē, 
kuhēthötre anga-aṅ ngaich nö el ngam patī ngam Mā Tēv nö in yik tarik;  
13Ngaich hē ò nö ngëicha, sökhaka ök rācha nö umuh ik machöḵlö ò nö ik 
lökhöt, tö yik yöng kūö yik famöö römpĕt inrē, nö hol ök rācha, ṙòkhöre inrē 
yik tarik aṅ ngam panam nö ṙāmölōn föö römpĕt inrē, yik tumkökṙôre inrē nö 
hol tö nuk ranöngre nö urĕh im vinīlö ngam rācha, tikachngö inyūtre ngaich 
Ataliya, ngaich ngö ṙô nö hū-a, Inhôngen! Inhôngen!  
14Ngaich Yēhōyata ök kūönṙô nö kēnyö yik yöng kūö tö ṙātu nö i kui yik 
kumyung, ngö ṙô ngaich tö cha. Kēnyen ò nö ihôl më töṙak; öp töng mu-
unôichrit ò min famëlngen ò nö aṅtī tö sanët. Pò ngam kūönṙô nö ngö ṙô, Un 
fëliyö an nö el patī ngam Mā Tēv.  
15Lökten cha nö kētö tīre nö in ò; ngaich anga-aṅ nö kuhēthötre nö ik lökhöt 
kōra inkūp patī ök rācha, in e cha-a ngaich nö fëlngen ò.  

La-en Yehōyatā 
(2 Rāch 11.17-20) 

16Vī kinlēḵngô ngaich Yēhōyata nö in re in yik tarik inrē ik rācha inrē nö 
hōten cha nö tarik ngam Mā Tēv.  
17Ṙòkhöre ngaich yik tarik nö chuh ik patī Pē-al, chiṙustö e ngaich; tö nuk 
tahāklö e insā inrē pinyënyi tö cha lireūkö, fëlngen Mātan cha-a ök kūönṙô 
Pē-al nö i kūö nuk tahāklö.  
18Ṙātö tarik ngaich Yēhōyata nö amahtö ngam patī ngam Mā Tēv nö el katòh 
chöngö yik Lēvī kūönṙô tö yik Lēvī inrē halēnlen Tāvit nö yōm ngam patī 
ngam Mā Tēv, kamëtö tö töföngö tökētu nö im Mā Tēv, sā kinūichngö e nö im 
chöngö Môsös, holtö ṙanāmölōn tinkökṙôre inrē sā chöngö Tāvit.  
19Ṙātö yōmkūö inkūp ngam patī ngam Mā Tēv anga-aṅ pòn sōtu nö hĕng tak 
töthet kumhēthötre nö in e.  

20Kē yik yöngkūö anga-aṅ, tö yik mā, tö yik mahayöng yik tarik, ṙòkhöre inrē 
yik tarik ngam panam; ngaich cha-a nö kēnyö ök rācha nö ṙā-ang el patī 
ngam Mā Tēv, kiröön nö lök ik lātulöng inkūp patī rācha. Ha-ūichlö ök rācha 
ngaich cha-a nö el kantēra rācha.  
21Lökten yik tarik ngam panam nö ṙāmölōn; ṙēm ngaich ngam elpanam, 
unôichrit finëlngö Atāliya.  

2 Kinṙötngö 24 

Rācha Yūtā Ang Yòās 
(2 Rāch 12.1-16) 

1Sat samyeūheu ṙēti Yô-as hē ranulten ò nö hayöng, fën anāi samyeūheu 
anga-aṅ nö hayöng nö i Yērusalem: Sipīya minënyi ök yöng ò kikānö aṅ 
Pīrsīpā.  
2Chīpö la-en ang Yô-as nö i kūö ngam Mā Tēv irô-òtö sakāmö Yēhōyata ök 
kūönṙô 
3Nët tak kahë Yēhōyata tö pīhö ò kūönu ngaich anga-aṅ tö kikōnyö kikānö 
inrē.  
4Unôichrit ngih ngaich Yô-as nö hòṅ vītit ngam patī ngam Mā Tēv. 
5Hamūl yik kūönṙô ngaich anga-aṅ tö yik Lēvi inrē, ngaich ngö ṙô tö cha, 
Kuṙòh kiröönngöre yin i nup elpanam Yūtā, ngaich hamūl rupīö in yip aṅ 
Israĕl vinītit ngam patī ngam Tēv yīö nö kaheuk samyeūheu, meūkö e inrē nö 
tökurāten. Hö-ö pöri yik Lēvi nö kumratken e.  
6Lökten ök rācha nö havëten Yēhōyata ök yöng kūö, ngaich ngö ṙô tö ò, Kūö 
yòh öm öt hōtö yip Lēvī nö kētö nup masūl nö ṙeū-eung Yūtā Yērusalem inrē 
nuk hachöngten Môsös ök tarik ngam Mā Tēv, nö in yip tömaṙôngö Israĕl nö 
kūö öp rūkui minkahngö?  
7Pò yik kikōnyö kūön Ataliya, ök tötlöök kikānö nö tiṙōlngö ngam patī ngam 
Mā Tēv nö i la-en Pē-al.  
8Lökten ök rācha nö tölṙô, ngaich cha-a nö vī kasòng, ṙātö e ngaich nö ik lā-
uk inkūp ngam patī ngam Mā Tēv.  

9Ngaich ök inhānga nö keuheūtngöre chūök i Yūtā, Yērusalem inrē, hinôtö 
nup masūl nö kētu nö im Mā Tēv nuk hachöngten ök tarik ngam Tēv ang 
Môsös töṙātu nö ngaich nö i kui Israĕl nö el tönyalnyi.  
10Ngaich ṙòkhöre yik kūön rācha tö yik tarik inrē nö ṙāmölōn nö kētö nuk tīre 
masūl ngaich chaphöt u nö el kasòng hanöng saha cha nö keuheūthötre tī.  
11Ik töng hē ök kasòng nö kētu nö in yik mākūö aṅ ik rācha tö yik Lēvī, hē 
cha nö meuk nuk rupīö nö pōyen el e, ngaich ök aṅ ik rācha yōm tötngāṅlnyi 
tök mākūö aṅ in ök mākūö kūönṙô nö yih nö chapngö aṅ ök kasòng kē-ĕ e 
ngaich, ngaich havantö e nö i chūök e. Ngati tī pōyen hamūl tö rupīö.  
12Ngaich ök rācha tö Yēhōyata inrē nö kētö e nö in cha yik yōm la-en ngam 
patī ngam Mā Tēv, ngaich cha-a nö haṙāi töhuveū-en nö i la-en ihong mistirī 
inrē nö vītit ngam patī ngam Mā Tēv, töhuveū-en inrē nö i vët mās inrē nö 
vītit ngam patī ngam Mā Tēv. 
13Ngaich cha-a yik töngöönka nö rultöre nö la-evṙen, karööniröön ngaich 
ngam vinītit e nö eltī cha, havan tö inlahen ngam patī ngam Tēv cha-a ngaich 
nö sāre hangëṅken e inrē.  
14A Hē cha ngaich nö keuheūten, kētö nuk chööḵṙen nuk rupīö cha-a nö in ök 
rācha in Yēhōyata inrē, aṅtī ten u ngaich nö vī cheheti im patī ngam Mā Tēv, 
hĕnghöre i la-en e töföngö inrē tökētu, töchilū chūök lōpan chūökṙen 
humlum rupīö inrē.  

Harīki Nuk Chöngö Yehoyātā 

b Ngaich cha-a nö kētö töföngö tökētu nö el patī ngam Mā Tēv nö örheūheu 
irô-òtö nuk sakāmö Yēhōyata.  
15Köṅnyu pöri ngaich Yēhōyata sööḵngö inrē tö sakāmöre, kapah ngaich 
hēngòng lūöi anāi samyeūheu ṙēti anga-aṅ tö kinpahare.  
16Lāpngen ò cha-a ngaich nö elpanam Tāvit in yik rācha, pò ò nö löökö la-en 
nö in Israĕl, lā im Tēv inrē tö ngam patī ò. 
17Unôichrit kinpaha Yēhōyata yih yik kūön rācha aṅ Yūtā ngaich salām ök 
rācha, hang ṙô cha ngaich ök rācha.  

18Ṙāngö ngam patī ngam Mā Tēv cha-a ngaich, ngam Tēv yik yöng cha, 
ngaich lök la-en Asērim insā tēv inrē. Ngaich yih ngam lanīnö nö i kui Yūtā, 
Yērusalem inrē tö kūö ngih fālen cha.  
19Sön pöri anga-aṅ nö tīntö pròfĕt nö in cha nö havanten cha nö im Mā Tēv; 
ngaich acha-a vē nö hameuktö ngam töchōich nö in cha, hö-ö pöri cha-a nö 
hòṅ hang.  
20Ngaich ngam Töhet Fanöinylö ngam Tēv nö kē-ĕ Sakarīyā ök kikōnyö kūön 
Yēhōyata ök kūönṙô; söklöre anga-aṅ nö lātulöng tö yik tarik, ngaich ngö ṙô 
tö cha, Ngö ṙô an ngam Tēv, Kūöyòh öyih chōichen i minë chöngö ngam Mā 
Tēv, töp lökten yīö ötkô öi kôlò? Pò yīö ṙāngö ngam Mā Tēv, ngaich ṙāngen 
yīö anga-aṅ.  
21Haṙong lōnre pöri cha-a nö lā-al ò, ngaich i chöngö ngam rācha cha-a nö 
kulehan tö ihong nö el milūkö ök patī ngam Mā Tēv.  
22Ngatī inlahen Yô-as ök rācha nö öt köpölōn tö miṙēlōn Yēhōyata, ök 
kikōnyö yöng Sakarīya, ök töhameuktu nö in ò, fëlngö ök kūön ò pöri 
kikōnyö. Ngaich hē ò nö hòṅ kapah, ngö ṙô anga-aṅ, Meuk an yēḵ ngam Mā 
Tēv havāhal inrē.  

Manāngen Yòās 

23I kinheūtö ngam samyeūheu yik kumyung aṅ Siriā nö yih nö lā-al Yô-as. Yih 
cha-a nö i Yūtā, Yērusalem inrē, ngaich cha-a nö fëlngö yik kūön rācha yik 
tarik, yik mī-in yik tarik, ngaich söömngö nuk chehen nuk tahōm cha nö ik 
rācha aṅ Tamaskös.  
24Pòrô yik kumyung aṅ Siriā nö yih nöng öt ṙōl tak hol tö tarik, kētu cha-a tö 
ngam Mā Tēv nö eltī cha yik tömaṙôngö kumyung, pò cha nö ṙāngö ngam Mā 
Tēv, ngam Tēv yik yöng cha. Ngatī tī cha-a nö kēkö alaha inkaha fālen nö in 
Yôas.  
25Hē cha nö kiröönngöre nö ngaich nö ṙā-ang in ò, ṙāngen ò nö pōihangṙen 
nö hanyahka, ngaich yik tarik ò tökūö ök mahām ök kikōnyö kūön Yēhōyata 
ök kūönṙô, fëlngen ò ngaich cha-a nöng el chamamre. Kapah ngaich anga-aṅ; 

lāpngen ò cha-a ngaich nö ël ök elpanam Tāvit, hö-ö pöri cha-a nö lāpngen ò 
nö i kui kumpah rācha.  
26Acha-a yik mahamūl ellōnre nö lā-al ò hēḵ Sapāt ök kikōnyö kūön Simē-at 
ök aṅ Amön nö kikānö, Yēhōsafāt inrē ök kikōnyö kūön Simrit aṅ Mô-ap nö 
kikānö. 
27Ineūkö inlahen yik kikōnyö kūön, nup töṙōlkangen chöngö inrē lamā-al ò, 
ök vinītit ngam patī ngam Tēv inrē nö kūichiyö nö i mat öp vinë-eny manah i 
mat ök Līpöre yik Rācha, Ṙënngen ò ngaich nö hayöng ök kikōnyö kūön ò 
Amasiyā.  

 2 Kinṙötngö 25 

Rācha aṅ Yūtā ang Amāsīa 

1Nët anāi taneui samyeūheu ṙēti Amasiyā hē ranulten ò nö hayöng, nët anāi 
machūötör samyeūheu anga-aṅ nö hayöng nö i Yērusalem. Yēhō-atin minënyi 
ök yöng ò kikānö aṅ Yērusalem.  
2La-evṙen anga-aṅ tö töchip nö ikūö ngam Mā Tēv, hö-ö pöri nö öt 
chanôchuvö nö i ellōn.  
3I saha ngam chöngö rācha nö köp nö eltī ò fëlngö yik tarikre ngaich anga-aṅ 
yik famëlngö ök rācha yöng ò.  
4Hö-ö pöri anga-aṅ nö kumpah yik kūön cha, sā kinūichngö e nö im chöngö, i 
mat öp līpöre Môsös, i chūök inchöngten e tö ngam Mā Tēv, Öt kumpahai yip 
min yöng tökūö fālen yip kūönre, hēk öt kumpahai yip min kūön tökūö fālen 
yip yöngre; kö kapah pöri min tarik tökūö tököölre.  

Kiyung lā-al Etöm/Ītöm 

5Ngaich ang Amasīya nö hamūl yik tarik aṅ Yūtā, ngaich Asökö cha nö asā 
patī yöngre nö el katòh yik töchönguvö i tököṅnyu i töṙônguvö nö ṙòkhöre aṅ 
Yūtā Penyamin inrē. Hamūl yip tö nët anāi samyeūheu ṙēti anga-aṅ tulöng 
inrē, ngaich kôtökūö tö cha nö lūöyòng köṅny tö atölka tarik, tökô nö i 
kinyūngö, tökô nö kēkö vöi lanaklö inrē.  

6Hēngòng köṅny haṙāi anga-aṅ tö tökalēḵ tarik tö-eūnyu nö i Israĕl nö hĕng 
höt ṙòng tālen tö rupīö (3,400 Kg).  
7Yih pöri ök hĕng tak nö in ò tarik ngam Tēv, ngaich ngö ṙô, Ō rācha, uh yin 
më kumyung aṅ Israĕl nö hol meh nö kiröönngöre, tön rö-ö an ngam Mā Tēv 
nö hol Israĕl tö vē Ifrēm nö ṙòkhöre.  
8Yē meh lök el ngih talöökö öm kalēḵ tölōnre i kinyūngö, afukngen meh an 
min ngam Tēv i kūö öp lā-al meh; pò ngam Tēv nö mihôiṅ nö holṙen hēk 
afukhanga. 
9Ngaich ngö ṙô Amasīya tök tarik ngam Tēv. Sitih inlahen öp pökeh min 
ngaich tö nuk töhēngòng tālen kahëtö chu in yip kumyung aṅ Israĕl? Sap ṙô ò 
ngaich ngam tarik ngam Tēv, Mihôiṅ an ngam Mā Tēv nö kē-ĕkūö meh tö 
töpōyen tö u.  
10Ngaich ang Amasīya nö ṙāngö yik kumyung yamih nö in ò aṅ Ifrēm, nö 
chuh patīre nö hēk. Tainy cha-a ngaich nö in Yūtā, havan ngaich nö i patīre 
nö angëṅ tö tanaīnyöre.  
11Hangëṅ alahare pöri Amasīya, ngaich hachōḵ yik tarikre, ngaich 
kiröönngöre nö chuh el Achāṙö Sāl ngaich söm köṅny yik tarik aṅ Sēir 
famëlngen ò.  
12Söm köṅny yik tö aṅ inrē kahë yik tarik aṅ Yūtā, kēlöng cha-a ngaich nö i 
kui ök ihong suktu ngaich nö ṙā-ang i kui ök ihong; ngaich cha-a nö panyāich 
panyëny inrē. 
13Ngaich pöri yik tarik kumyung yik havanrit Amasiyā, töt halöngtuṙen tö ò 
nö chuh im kinyūngö, nö afuktöre i nuk elpanam Yūtā, löktö kūö Samariā söl 
Pĕthōròn, lūöi köṅny yik tarik fahëlngö cha, pōiyen Kuhūöm inrē tö chehen.  
14Unôich tö yanihih Amasiyā nö fëlngö yik aṅ Ētöm, ngaich anga-aṅ nö 
kumtö nuk tēv yik tarik aṅ Sēir, ngaich asöklö u nö tēvre, salāmö u ngaich, 
kētö tökētu nö in u.  

15Lökten ngam Mā Tēv nö tainy nö in Amasīyā ngaich tīntö ök pròfĕt nö in ò, 
ök tö ngö ṙô tö ò, Kūö yòh öm lukkö holṙenre i tēv tarik, yip töt ṙamānyö yip 
tarikre nö ṙā-ang eltī meh?  
16Hē ò pöri nö ṙònghöichṙô, ngö ṙô ök rācha tö ò, Vahī-il ih öm më-eṅ halēn 
rācha? Sökngöre! Kūö yòh öm hòṅ kumpaha? Sökngöre ngaich ök pròfĕt, ngö 
ṙô pöri, Akahalōn chin tö ngam Tēv nö kalē-ĕlōn nö fëlngen meh, pò meh 
ngatī inlahen töngih öm öt hang inlēnö vē tö chu.  

Kiyung lā-al Israel 
(2 Rāch 14.8-20) 

17Ngaich Amasiyā ök rācha aṅ Yūtā nö halēnöre ngaich sööm tö ṙô nö in Yô-
as ök kikōnyö kūön Yēhō-ahas, kikōnyö kūön Yēhu, rācha aṅ Israĕl, nö ngö 
ṙô, Ta-a, tai kö hatīönkö kūö höö.  
18Ngaich Yô-as ök rācha aṅ Israĕl nö söömtö ṙô nö in Amasiyā rācha aṅ Yūtā, 
Hĕng māṅ ap pikōḵ i kui Lëpanön samöömtö ṙô nö ip sītōr chōn i Lëpanön, 
nö ngö ṙô. Kētöp kūönre man kikānö nö pīhö ap kūön chu kikōnyö, ngaich 
hĕng nòng ök aṅ el inchōn töṙeūla i Lëpanön chamööḵöng ngaich rööntö kui 
ngam pikōḵ.  
19Ngö ṙô më-eṅ, Yĕh meuk, mihôiṅ chin tö Ētöm, lātulöng ellōn më-eṅ ngaich 
öm eū-eure. Höng ngöh pöri më-eṅ töngamuh i patī; kūö yòh ṙöng öm 
harunnyö kanihngen öp lökngen meh min fukngö, më-eṅ Yūtā inrē nö hol 
meh?  
20Öt hòṅ hang Amasiyā; pò e nö aṅ im Tēv pòn hinôten ò nö kēten cha nö eltī 
yip lā-al cha, pò cha nö chöh tēv yip aṅ Ētöm.  
21Lökten Yô-as ök rācha aṅ Israĕl nö kiröönngöre; ngaich anga-aṅ tö Amasīyā 
inrē ök rācha aṅ Yūtā nö havööhen höö kūö nö i kinyūngö i Pĕtsēmes, öp 
panam Yūtā.  
22Ötkô ngaich Yūtā tö Israĕl, kö falngöre tarik nö chuh patīre.  
23Ngaich Yô-as ök rācha aṅ Israĕl nö kē-ĕ Amasiyā rācha aṅ Yūtā, ök kikōnyö 
kūön Yô-as, kikōnyö kūön Ahasiyā, i Pĕtsemes, ngaich kēten ò nö i 

Yērusalem, ngaich tiṙölngö ök kinlōngö Yērusalem nö fënhang ṙòng 
sumkôngö (200 Mtrs) löktö kūö ök Inkūp Ifrēm sök ik Sinkeukngö Inkup.  
24Ngaich Anga-aṅ nö kē nuk humlum rupīö inrē, ṙòkhöre nuk chūökṙen tö 
kôti nö el patī ngam Tēv, Opĕtētöm inrē nö hol u; kē nuk chehen inrē anga-
aṅ el patī ök rācha, tarik inrē kinlēḵngô, havan ngaich anga-aṅ nö i Samariā.  
25Ngaich Amasiyā ök kikōnyö kūön Yô-as rācha aṅ Yūtā nö taneui sīön 
samyeūheu nö aṅ unôichrit kinpaha Yô-as ök kikōnyö kūön Yēhō-ahas, rācha 
aṅ Israĕl.  
26Nup tö ōtngöre la-en Amasiyā, löktökūö raneh söl manā-aṅ, röh nup nö 
kūichiyö nö i mat Līpöre Rācha aṅ Yūtā, Israĕl inrē? 
27Hēten tök hē ò nö havööngökūö re tö ngam Mā Tēv ngaich cha-a nö hamūl 
ellōnre nö lā-al ò nö i Yērusalem, falngöre ngaich anga-aṅ nö i Lakis. Tinngö 
lamukken ò pöri cha-a nö i Lakis, fëlngen ò ngaich nö umuh. 
28Kēten ò ngaich cha-a nö i uk kōra; lāpi ngaich anga-aṅ i yik yöngre nö el ök 
elpanam Tāvit.  

2 Kinṙötngö 26 

Rācha Yūtā Ang Usīa 
(2 Rāch 14.21-22; 15.1-7) 

1Ngaich ṙòkhöre yik tarik aṅ Yūtā nö kē-ĕ Usīya, ök tö tafūöl sīön samyeūheu 
ṙēti, vīlen ò ngaich nö rācha nö ṙënngen ök kikōnyö yöng ò Amasīya.  
2Vīlen Alòt anga-aṅ ngaich havantö e nö in Yūtā, unôichrit kinpaha ök rācha 
yöng ò.  
3Tafūöl sīön samyeūheu ṙēti ang Usiyā hē ranulten ò nö hayöng, taneui anāi 
nët samyeūheu anga-aṅ nö hayöng nö i Yērusalem. Yēkôliyā minënyi ök yöng 
ò kikānö aṅ Yērusalem.  
4La-evṙen anga-aṅ tö töchip nö i kūö ngam Mā Tēv, sā nuk la-en ök yöng ò 
Amasiyā nö ṙòkhöre.  

5Kētöre anga-aṅ nö chöh ngam Tēv hē nuk sakāmö Sakariyā, ök mahaköpten 
ò nö pa-ekūö tö ngam Tēv; ngaich irô-òten ò nö chöh ngam Mā Tēv, kôlò 
anga-aṅ ngaich tö tī ngam Tēv.  
6Kiröönngöre anga-aṅ ngaich nö kiyung nö lā-al yik aṅ Filistain ngaich 
tiṙōlngö ök kinlōngö Astòt inrē; vīlö elpanam anga-aṅ inrē nö i ṙôktö panam 
Astòt tahëngö chūök inrē i Filistain.  
7Holṙen ò ngam Tēv nö lā-al yik aṅ Filistain, lā-al yip Arap, mi-iyöng Kurpa-al 
La-al, yik Meūn inrē.  
8Kētö masūl yik aṅ Amön nö in Usīyā, ngaich ök ineūnyö nö uroh nö parāti 
nö söl kūöngö panam Aikup, pò ò nö kalēḵ takô.  
9Hēk inrē Usīyā nö vīlö chūök chamônga nö i Yērusalem ik Sinkeukngö Inkūp 
ane inrē ik Achāṙö Inkūp ik Linkölngö, vī-il u inrē nö chūök kumyung.  
10Vīlö chūök chamônga anga-aṅ inrē nö el tönyalnyi, pōiyen ahul tö chūök 
mak pò ò nö pōyen chehen tö töṙeūla, hēnghöre i Sefëlah im töṙā-akūö 
panam inrē, īnu anga-aṅ inrē tö vamī panô-òṅ yōm vāin inrē i kui nup rung i 
nup panam inrē tökôlò aṅ kūö, pò ò nö hāngenlōn tö tumlat. 
11Hēk inrē Usiyā nö pōyen kumyung, tökô nö i kinyūngö nö ṙōlö minchööḵlö 
sā tūmö yik töhamūllöng tö Yē-i-el ök yōm tötngāṅlnyi tö Mā-asiyā inrē ök 
mākūö, el katòh chöngö Hananī, töhĕng tak aṅ in yik töchöngu ik rācha.  
12Ṙòkhöre tumtak yik mā kūö nuk patī yik yöng tökalēḵ tarik tö-eūnyu inrē 
nö nët köṅny tafūölòng.  
13El katòh chöngö cha yik kumyung lūöyòng sat köṅny taneūyòng, yik tökô 
nö kiyung nö lā-al tö kalēḵ, nö holṙen ök rācha nö ik lā-al ò.  
14Halēn aṅtī yik kumyung ang Usiyā tö lanaklö, vöi, sapīöv, vët inyut, 
linreny, ihong inrē aṅ chinvil.  
15I Yērusalem anga-aṅ nö vī inchin, harunten yik tarik töhuveū-en, nö i kui 
nuk chūök chamônga sinkeukngö inrē, nö linrenyngö chòk tökiröng ihong 

inrē. Parānyi ngaich nö marôvat ök ineūnyö ò, pò ò nö pōyen hinòlṙen, 
hanöng saha ò nö kalēḵ.  

Chöken Usīa Tökūö Tanāīlö Lōn Re 

16Hē ò pöri nö kalēḵ sīöplöre inkeūlen ngaich anga-aṅ, nö lökngen ò nö 
payāyi. Pò ò nö ötkô-en nö im Mā Tēv ngam Tēv ò, kuhēthötre inrē nö el ök 
tempöl ngam Mā Tēv nö föng tötahūsa nö el ök tahāklö tötahūsa. 
17Kuhēthötre pöri Asariyā ök kūönṙô ngam Mā Tēv hol ò yik tarik tö eūnyu 
kumlēḵ;  
18Ngaich cha-a nö sōten ök rācha Usiyā nö ngö ṙô tö ò, Öt la-en meh an Usiyā 
öm föng tötahūsa im Mā Tēv, tön la-en yip kūönṙô pöri kikōnyö kūön Āròn, 
yip tö ahetlöngö nö föng tötahūsa. Kunyī-inyre man ṙā-ang im töhet chūök; 
tön vaich mana, hö-ö an min inrē nö kumtö ineū-eu meh nö ṙā-ang im Mā 
Tēv.  
19Tainy ngaich ang Usīyā. Aṅhav eltī ang-aṅ tök chūök finöngö tötahūsa, 
ngaich hē ò nö tainy nö in yik kūönṙô ngaich tafunköṅny kūö nuk yeūnyö nö 
i māl ò, nö i kūö yip kūönṙô nö el patī ngam Mā Tēv, ranghö öp tahāklö 
tötahūsa.  
20Ngaich ök mākūö kūönṙô ang Asariyā, ṙòkhöre yik kūönṙô inrē, nö 
hatīönken ò, ngaich yĕh meuk, yeūnyu māl anga-aṅ! Kuringnyen ò ngaich 
cha-a nö ka-eūyen, ngaich anga-aṅ inrē nö kurāten nö kunyī-inyre, pò ngam 
Mā Tēv nö māichkö alaha ò.  
21Yeūnyu ök rācha Usīyā nö söl ik kinpaha ò, ngaich kūö ò nö tö yeūnyu 
ngaich iyöng el tököhngen patī, pò ò nö ngaich nö ha-uknyu tö el ngam patī 
ngam Mā Tēv. Ngaich ök kikōnyö kūön ò Yôtam nö hayōm yik aṅ patī ök 
rācha, hayöng yik tarik aṅ ngam panam.  
22Nuk tö ōtngöre inlahen Usiyā, löktö kūö raneh söl manā-aṅ, kūichi nuk tök 
pròfĕt Isāyā ök kikōnyö kūön Amôs.  

23Haṙòh ngaich Usiyā nö in yik yöngre, ngaich lāpngen ò cha-a nö in yik yöng 
ò nö el ök taṙeū yik rācha, pò cha nö ngö ṙô, Töyeūnyu an. Ṙënngen ò ngaich 
ök kikōnyö kūön ò Yôtam nö hayöng.  

 2 Kinṙötngö 27 

Rācha Yūtā Ang Yòtam 
(2 Rāch 15.22-38) 

1Nët anāi samyeūheu ṙēti ang Yôtam hē ranulten ò nö hayöng, tafūöl sīön 
samyeūheu anga-aṅ nö hayöng nö i Yērusalem. Yērusā minënyi ök yöng ò 
kikānö kūön Satòk.  
2Chīpö la-en anga-aṅ nö i kūö ngam Mā Tēv sā nuk la-en ök yöng ò kikōnyö 
Usīya höng hĕng ök la-en ò tö rö-ö i linökö la-en ngam tempöl ngam Mā Tēv. 
Höng sönen pöri yik tarik nö tömrit tötlöök inrunten.  
3Vīlö ök lātulöng inkūp anga-aṅ im patī ngam. Mā Tēv, ngaich pōyen vahīlö 
nö i kui kinlōngö Ôfel.  
4Hēk inrē anga-aṅ nö vīlö elpanam i nup rung panam Yūtā, chūök kumyung 
chūök chamônga inrē nö i kui nup rung töchōnuvö.  
5Kiyung ök rācha anga-aṅ aṅ Amön ngaich mihôiṅ nö lā-al cha. Ngaich yik aṅ 
Amön nö kē-ĕkūö ò ik samyeūheu angū-ö tö rupīö hēngòng tālen, söm köṅny 
kōr maita ane inrē söm köṅny parli. Ngatī ṙôken tī yik aṅ Amön nö kē-ĕkūö ò 
im innëtö linūöyö samyeūheu inrē.  
6Lökten ang Yôtam nö kalēḵ, pò ò nö hayöng tö talööḵöre nö i kūö ngam Mā 
Tēv ngam Tēv ò.  
7Nup tö ōtngö re inlahen Yôtam, nup kinyūngö tö ò, nup talöökö ò inrē, Yĕh 
meuk, kūichiyö nuk nö i mat Līpöre yik Rācha Israĕl Yūtā inrē.  
8Nët anāi taneui samyeūheu ṙēti anga-aṅ hē ranulten ò nö hayöng, tafūöl sīön 
samyeūheu anga-aṅ nö hayöng nö i Yērusalem.  
9Haṙòh ngaich Yôtam nö in yik yöngre, ngaich lāpngen ò cha-a nö el öp 
elpanam Tāvit; ngaich Ahas ök kūön ò kikōnyö nö ṙënngen ò nö hayöng.  

2 Kinṙötngö 28 

Rācha Yūtā Ang Āhās 
(2 Rāch 16.1-4) 

1Nët anāi samyeūheu ṙēti ang Ahas hē ranulten ò nö hayöng, tafūöl sīön 
samyeūheu anga-aṅ nö hayöng nö i Yērusalem. Ngaich anga-aṅ nö ötla-evṙen 
tö töchip nö i kūö ngam Mā Tēv, nö sā ök yöng ò Tāvit,  
2Lök el nuk talöökö yik rācha pöri aṅ Israĕl. Urōsen anga-aṅ nö vī tömiyëṙi 
insā Pē-al; 
3Föng tötahūsa inrē anga-aṅ nö el achāṙö ök kikōnyö kūön Hinnôm föng yik 
kūönre inrē kikōnyö nö tökētu, nö sā nup sinò-kkūö harunken yik pumnāmö 
tarik yik tö-ahōṙi tö ngam Mā Tēv nö i kūö yik tarik Israĕl.  
4Kētö tökētu inrē anga-aṅ, föng tahūsa inrē nö i nuk lātulöng chūökö, i kui 
nuk rung, elkatòh chūökö, elkatòh tö ayālö rōi chōn inrē.  

Kinyūngö tö Sīrīa nāṅ Israel 
(2 Rāch 16.5) 

5Lökten ngam Mā Tēv ngam Tēv ò nö kēten ò nö eltī ök rācha aṅ Siriā, ök tö 
öt kô-òti tö ò ngaich pōiyen kahë tö aṅ in yik tarik ò kēten cha ngaich nö i 
Tamaskös. Kētuvö anga-aṅ inrē nö eltī ök rācha aṅ Israĕl, ök tö ötkô-òti tö ò 
nö pōi höiny tötöfëli.  
6Pò Pekā ök kikōnyö kūön Ramaliyā nö hēngòng nët anāi köṅny fahëlngö i 
töhĕng sakāmö nö i Yūtā, ṙòkhöre cha-a nö tarik tö-eūnyu kumlēḵ, pò cha nö 
ṙāngö ngam Mā Tēv, ngam Tēv yik yöng cha. 
7Ngaich Sikrī, ök tö kalēḵ tarik aṅ Ifrēm, nö fëlngen Ma-asīya ök kikōnyö 
kūön ök rācha Asrīkam inrē ök töchöngu nö el patī rācha Elkanā inrē ök ṙanët 
ök rācha nö i chöngö.  
8Ngaich yik tarik aṅ Israĕl nö nëtòng köṅny kahë tö yik mak alaha re, kikānö 
inrē; pōyen kahë cha-a inrē tö nuk tökuhūömö (tötōmö) chehen nö in cha 
ngaich kētö nuk tökuhūömö chehen nö i Samariā.  

Prôfět Otět 

9Hĕng tak pöri ök pròfĕt ngam Mā Tēv nö umuh, ök tö minënyuvö tö Otet; 
kunyī-inyre anga-aṅ nö höng kūö yik kumyung yik yamih nö i Samariā, 

ngaich ngö ṙô tö cha, Yĕh meuk, kūö ngam Mā Tēv, ngam Tēv yik yöng yīö 
nö līn nö in Yūtā, ngaich kēten cha nö eltī yīö, ngaich pöri yī-ö fëlngen cha i 
tanānyöre ngam tö söllö nö el halīöngö.  
10Ngaich yin yih hòṅ haköv yip tarik aṅ Yūtā, Yērusalem inrē kikōnyö kikānö, 
nö töhakövö tö yīö. Röh öi yī-ö kanahnguṙen tö tököölre im Mā Tēv ngam 
Tēv yīö?  
11Yĕh hang ṙô chu töngamuh, havanngö më tökē-ĕ nö in yip mak alaha yīö 
më kahë yīö, tön i kui yīö an ngam tö kalēḵ lanīnö ngam Mā Tēv.  
12Rīkre inrē yik mā kūö yik tarik aṅ Ifrēm, Asarīyā ök kikōnyö kūön Yôhanan, 
Përakiyā ök kikōnyö kūön Mesilmòt, Yēhiskiya ök kikōnyö kūön Salūm, 
Amasā ök kikōnyö kūön Hatlai, söklöre nö lā-al cha yik yamih nö ṙā-anng im 
kinyūngö,  
13Ngaich ngö ṙô tö cha, Uh yin kētö në tökē-ĕ nö ihih, tön hòṅ kētö kui hī yin 
töfālen im Mā Tēv nö ṙinūöten në tökööl hī töngamuh fālen inrē, Pòṅ ha-
ëhelen ngam fālen hī nö kiröng, ngaich kalēḵ öp lanīnö nö lā-al Israĕl.  
14Lökten yik töchehevti tarik nö ṙāngö yik tökē-ĕ tö nuk tötōmö chehen nö i 
kūö yik kūön rācha yik tömūl inrē.  
15Ngaich yik tarik yik tö kakka minë-eny nö söklöre ngaich kē yik tökē-ĕ, 
kafānö cha inrē tö aṅ i nuk tötōmö chehen yik tö chumlal in cha; hayūtö cha-
a tö cha, kētu nāmröön, meukṙen cha tö nya-aṅkūö ök inrē, hachāmö cha 
inrē; halai yik tötkalē-en in cha inrē nö i uk köttö, kēten cha ngaich nö im 
elpanam kachūr. Havan cha-a ngaich nö i Samariā.  

Havëkö Hinòlṙenre Āhās Nö I Asīrīā 
(2 Rāch 16.7-9) 

16Hē e ök rācha Ahas nö havëkö holṙenre nö ik rācha aṅ Asiria.  
17Pò yik aṅ Ētöm nö hēk nö havīlen Yūtā ngaich ötkô-òtī tö e, halaingö yik 
tökē-ĕ ngaich.  

18Yik aṅ Filistain inrē nö yôp nup elpanam i Sefelā i Nēkep inrē i Yūtā, ngaich 
kē-ĕ Pētsemes, Ayalòn, Kētiròt, Sokō holtö nup tuhēt e, Timnā hol tö nuk 
tuhēt e, Kimsō hol tö nuk tuhēt e; ngaich iyöng umuh cha-a. 
19Pò ngam Mā Tēv nö tumṙeūten Yūtā, tö kūö Ahas ök rācha aṅ Israĕl, pò ò 
nö ötkô-en inrē nö im Mā Tēv.  
20Lökten Tilkātpilnĕsar rācha aṅ Asīria nö yih nö lā-al ò, ngaich hachökan nö 
ṙënngen inngëṅlö ò.  
21Pò Ahas nö kē nö ṙā-ang el patī ngam Mā Tēv el patī ngam rācha inrē tö yik 
kūön rācha inrē, ngaich kētö masūl nö ik rācha aṅ Asiriā; hö-ö pöri angū-ö nö 
holṙen ò.  

Fālen Āhās 

22I hē ök kanihngen ò hanṙūöhangen anga-aṅ nö ötkô-en nö im Mā Tēv anga-
aṅ ngòh rācha Ahas.  
23Pò ò nö kētö tökētu nö i nup tēv Tamaskös yip töt kô-òtī tö ò, nö ngö ṙô, 
Kūö yip tēv yip rācha aṅ Siriā nö holṙen cha hòṅ kētö tökētu chin in u hòṅ u 
nö holṙen chu. Anū-ö pöri pinyāingö ò, ṙòkhöre inrē yip aṅ Israĕl.  
24Ngaich Ahas nö hamūl nuk chūökṙen el patī ngam Tēv ngaich pinyeny nup 
chūökṙen nö rökö u nuk el patī ngam Tēv, öpngö kūö nuk inkūp ngam patī 
ngam Mā Tēv inrē; ngaich vī tahāklöre anga-aṅ nö keuheūt sinkeukngö 
Yērusalem.  
25Keuheūt nuk elpanam Yūtā anga-aṅ nö vīlö lātulöng chūökö chūök finöngö 
tötahūsa i nup tahëng tēv harunnyö tanānyö ngam Mā Tēv, ngam Tēv yik 
yöng cha.  
26Nup tö ōtngöre inlahen talöökö ò inrē löktö kūö raneh söl manā-aṅ, yĕh 
meuk kūichiyö nuk nö i mat Līpöre yik Rācha aṅ Yūtā aṅ Israĕl inrē.  
27Haṙòh ngaich Ahas nö i yik yöngre, lāpngen ò cha-a ngaich nö elpanam i 
Yērusalem, pò cha nö ötkēhĕtnen ò nö i kui kupah yik rācha aṅ Israĕl. 
Hayöng ngaich Hesīkia ök kikōnyö kūön ò nö ṙënngen ò.  

 2 Kinṙötngö 29 

Rācha Yūtā Ang Hesīkia 
(2 Rāch 18.1-3) 

1Rultöre ang Hesikiā nö hayöng hē ò nö nët anāi taneui samyeūheu ṙēti, nët 
anāi machūötöre samyeūheu anga-aṅ nö hayöng nö i Yērusalem. Apīcha 
minënyi ök yöng ò kikānö kūön Sakarīya.  
2La-evṙen anga-aṅ tö töchip nö i kūö ngam Mā Tēv sā nuk la-en ök yöng ò 
Tāvit.  

Inhetlö Ngam Töhet Chūök 

3Ik raneh samyeūheu ò nö hayöng ik raneh chingëṅt, löpnyö kūö nuk inkūp 
ök patī ngam Mā Tēv anga-aṅ ngaich vītit u.  
4Kēhĕt yik kūönṙô anga-aṅ tö yik Lēvi, ngaich hamūlö cha nö el öp töhòs lā 
chūhöt,  
5Ngaich ngö ṙô tö cha, Lēvī, Hangṙô chu! Ahetlöre yin töngamuh, ahetlö 
ngam patī ngam Mā Tēv inrē, ngam Tēv yik yöng yīö, ngaich halāinyö nup 
chōnṙen el ngam töhet chūök.  
6Tön rö-ö yik yöng hī nö kô-en ane inrē la-evṙen tö tötlöök nö i kūö ngam Mā 
Tēv ngam Tēv hī; ṙāngen ò yik nö ngaich, havööngö kūöre inrē tö ngam 
elyöngö ngam Mā Tēv, ngaich hapungtö ukre cha-a. 
7Öpngökūö inkūp nup tökiröng urôhò yik, hanyangngö kūö nuk ëāṅvö inrē, 
ngaich öt föng tötahusa hēk öt kētö töföngö tö kētu nö el ngam töhet chūök 
nö im Tēv Israĕl.  
8Lökten an ngam lanīnö ngam Mā Tēv nö yih nö i kui Yūtā, Yērusalem inrē, 
ngaich anga-aṅ nö vīten cha nö chööḵnyö pinhë-eṅkūö, nö pinngangkūö, 
töhissiyö inrē, sā maheuṅk yīö öi kôta mat.  
9Yĕh meuk, fukngö yik yöng hī tö kūö sanët yik kūön hī kikōnyö kikānö inrē 
tö yik pīhö hī nö kūö e nö kē-ĕyö.  
10Ngaich ön töngamuh nö lōn chu öich vī kinlēḵngô im Mā Tēv, ngam Tēv 
Israĕl, hòṅ ngam tö kiröng tanānyö ò nö havööngö kūöre tö hī.  

11Yī-ö kūön chu kikōnyö, uh yin öt ṙūöt töngamuh, tön katöllen yīö an ngam 
Mā Tēv öi sökhaka i kūö ò, öi meukṙen ò, öi mameukṙen ò inrē föng tötahūsa 
in ò inrē.  
12Choholre ngaich yik Lēvī, Māhat ök kikōnyö kūön Amasai, Yô-el ök kikōnyö 
kūön Asariā, aṅ in yik kikōnyö kūön Kōhat; aṅ in yik kikōnyö kūön Merārī 
inrē, Kis kikōnyö kūön Aptī, Asariyā inrē kikōnyö kūön Yēhalelel; aṅ in yik 
Kersōn inrē, Yô-a kikōnyö kūön Simmā, Ēten inrē kikōnyö kūön Yô-a; 
13Aṅ in yik kikōnyö inrē kūön Elisafān, Simrī, Yēu-el inrē; aṅ in yik kikōnyö 
kūön Asaf, Sakariyā, Mataniyā inrē;  
14Aṅ in yik kikōnyö kūön Hēman, Yē-u-el, Sime-i inrē; aṅ in yik kikōnyö kūön 
Yētutun, Simayā, Usī-el inrē.  
15Hamūl yik holre cha-a, ngaich ahetlöre, kuhēthötre ngaich sā tinölôre tök 
rācha, nö i ṙô ngam Mā Tēv, nö ahetlö ngam patī ngam Mā Tēv.  
16Kuhēthötre yik kūönṙô nö el ök lātuhēt alaha ngam patī ngam Mā Tēv nö 
ahetlö e, ngaich cha-a nö kēnyö nuk töng yô-òv kanôtökūö cha el ngam 
tempöl ngam Mā Tēv el milūkö ngam patī ngam Mā Tēv; ngaich yik Lēvī nö 
kē-ĕ u ngaich keunnyö u nö el kahôiyö i kui öp kun töhëm mak Kitrōn.  
17Ik raneh sakāmö ngam raneh chingëṅt cha-a nö rultöre nö ahetlö, im 
hinëvhöre sakāmö ngam chingëṅt cha-a nö sölta ip tökiröng urôhò ngam Mā 
Tēv; ngaich hëvhöre sumkam cha-a nö ahetlö ngam patī ngam Mā Tēv, im 
tinfūöl sīön sakāmö ngam raneh chingëṅt cha-a nö keuheūten.  

Havīölö Kinëten Ngam Töhet Chūök 

18Kuhēthötre cha-a ngaich nö in Hesikia ök rācha nö ngö ṙô, Keuheūten in 
ngaich ahetlö ngam patī ngam Mā Tēv, ngam tahāklö töföngö tökētu tö nup 
chūökṙen e, tö öp mīs töhameuknyu rôti nup chūökṙen piyāingö ök rācha 
Ahas ik hē ò nö hayöng hē ò nö öt ṙātö ellōnre, lēn nup tö tī ih ahetlöng inrē 
nö ngaich, yĕh meuk, i kūö ap tahāklö ngam Mā Tēv nup. 

19Ṙòkhöre nup chūökṙen piyāingö ök rācha Ahas ik hē ò nö hayöng hē ò nö 
öt ṙātö ellōnre, lēn nup tö tī ih ahetlöng inrē nö ngaich, yĕh meuk, i kūö ap 
tahāklö ngam Mā Tēv nup.  
20Ka-euilö kūö ngaich ök rācha Hesikiā nö choholre ngaich hamūl yik mā kūö 
ngam elpanam, kiröönngöre ngaich nö chuh el patī ngam Mā Tēv. 
21Sat nòng kahëti cha-a tö kōiny nuā, sat nòng töttāli kūön sīṅp, sat nòng inrē 
tötāli kūön sīṅp, sat nòng kōiny pököre tökētuvö kūö tökööl ngam pūlngö, 
kūö ngam töhet chūök, kūö Yūtā inrē. Ngaich anga-aṅ nö tölṙô yik kūönṙô yik 
kikōnyö kūön Āròn nö kētö u nö el tahāklö ngam Mā Tēv. 
22Lökten cha-a ngaich nö ṙatnyö likeun nuk kōiny nuā, ngaich kē-ĕ nuk 
mahām u tö yik kūönṙô pitātu ngaich nö ik tahāklö ṙatnyö nuk kūön sīṅp cha-
a inrē töttāli ngaich nuk mahām u inrē nö pitātu nö ik tahāklö.  
23Kētu hēk nuk kōiny pököre tö kētu kūö tökööl nö in ök rācha in yik 
tömūlhaka inrē ngaich cha-a nö ṙātö tīre nö i kui u,  
24Ṙatnyö likeun u ngaich yik kūönṙô ngaich vītö ök mahām u nö inlām tökööl 
nö el ök mīs, nö vanī inlām tökööl yik Israĕl. Pò ngam rācha nö tölṙô töföngö 
tökētu tökētu inrē kūö tökööl nö chöönyöten tö yik Israĕl nö ṙòkhöre.  
25Ngaich asök yik Lēvī anga-aṅ nö el patī ngam Mā Tēv nö holtö simpòl, 
hārp, lair, sā chöngö Tāvit, Kāt inrē ök mameuk nö ik rācha, Natān inrē ök 
pròfĕt; pò ngam chöngö nö ṙamā-ang im Mā Tēv nö lökten in yik pròfĕt ò. 
26Sökhak yik Lēvi nö holtö nuk ranöng Tāvit, yik kūönṙô inrē nö holtö nuk 
römpĕt.  
27Ngaich Hesikia nö tölṙô kinëtö nuk töföngö tökētu nö kētu nö el ök tahāklö. 
Hē ranulten ngam töföngö tökētu, kaknyu inrē ngaich nuk tinkökö ngam Mā 
Tēv, tö nuk römpĕt, hōluṙô tö nuk ranöng Tāvit rācha aṅ Israĕl.  
28Ṙòkhöre ngaich yik tömūlhaka nö salām, tikökṙôre inrē yik tumkökṙôre, 
fööṙö inrē nuk römpĕt; ṙòkhöre në nö iṙūöhen hanöng saha ngam töföngö 
tökētu nö keuheūten.  



1132 

 

 
   Nicobarese Bible 

© 2014, Bible Society of India. 
 

 
 

 

29Hē ngam tökētu nö keuheūten, ṙòkhöre ngaich yik mu-umuh nö hol ök 
rācha nö sōnngöre nö salām. 
30Ngaich Hēsikia ök rācha tö yik kūön rācha inrē nö tölṙô yik Lēvī nö ha-öiny 
ngam Mā Tēv nö sā nuk ṙô Tāvit, Asaf inrē ök mameuk. Tikökṙôre cha-a 
ngaich nö ha-öiny holtö ṙānāmölōn, sōnngöre inrē nö salām.  
31Ngaich ngö ṙô Hesikia, Ngaich yin töngamuh ahetlöre öi im Mā Tēv; ta-ih 
haröhtöre, kētö nup kūö nöönyö nö el patī ngam Mā Tēv. Ngaich yik 
tömaṙôngö nö kētö nuk tökētu nuk tökētu tö yik töhō-olōn nö kētö töföngö 
tökētu.  
32Sat anāi ṙôken nuk kōiny nuā töföngö tökētu kahëtö yik tömaṙôngö, 
hēngòng töttāli kūön sīṅp; ṙòkhöre anū-ö në nö töföngö tökētu nö im Mā Tēv.  
33Ngaich nuk tö-ahetlöng tökētu nö tafūölòng kōiny nuā lūöi köṅny sīṅp.  
34Kūöṅnen pöri yik kūönṙô ötkô nö leūich nuk töföngö tökētu, hanöng saha 
yip tahëng kūönṙô nö ahetlöre tö yip hol cha Lēvi nö hamòlṙen cha, hanöng 
saha ngam la-en nö keuheūten pò yik Lēvi nö mötlö chaniplö ellōn tö yip 
kūönṙô i inhetlö cha.  
35Hol nuk töpōyen töföngö tökētuvö nuk tö sangöö umuh tökētu nö inlāmö, 
nup töṙöstu inrē tökētu nö im töföngö tökētu. Ngatī inlahen ngam la-en ngam 
patī ngam Mā Tēv nö havantuṙen.  
36Ngaich Hesikia tö yik tarik inrē nö ṙòkhöre nö ṙāmölōn kūö tī ngam Tēv nö 
in yik tarik; pò e nö yih nöng öt akahtuṙen.  

2 Kinṙötngö 30 

Inlēnkö nyina-aṅ ngam Pāska 

1Söömngö ṙô ang Hesikia nö in yik Israĕl nö ṙòkhöre Yūtā inrē, kūich līpöre 
Ifrĕm inrē, Manasē inrē nö hōten cha nö yih nö i patī ngam Mā Tēv i 
Yērusalem, nö haköpkö ngam chinööḵngö im Mā Tēv ngam Tēv Israĕl.  
2Pò ngam rācha tö yik kūön rācha in ò nö ṙòkhöre nö hamūlöre nö i 
Yērusalem ngaich halēnöre nö haköpkö ngam chinööḵöng im innëtö 
chingëṅt.  



1133 

 

 
   Nicobarese Bible 

© 2014, Bible Society of India. 
 

 
 

 

3Pò cha nö ötkô nö haköpkö e nö ik hē e, kūö yik kūönṙô nö öt timtörekūö 
tumtaka nö ahetlöre, öt rēhĕn yik tarik nö mūl nö i Yērusalem 
4Ngaich tölöök ngam töhalēnlöng tölōn ök rācha lōn yik tömaṙôngö inrē.  
5Lökten cha-a nö chöngu tö inhānga nö keuheūtngöre chūök nö i Israĕl, 
löktökūö Pīrsipā söl Tën nö hōtö yik tarik nö yih nö haköpkö ngam chinöö-
öng im Mā Tēv ngam Tēv Israĕl, i Yērusalem: pò cha nö öt haköpken e nö 
pōyen nö sā hinôtöre. 
6Lökten yik samöömngöṙô nö kiröönngöre nö keuheūt nö i Israĕl, Yūtā inrē 
nö kumtö līpöre tökūichö ṙamā-ang in ök rācha in yik kūön rācha inrē, sā 
chöngö ök rācha, ngö ṙô, Ō yī-ö tarik Israĕl, havantöre im Mā Tēv, ngam Tēv 
Aprahām, Isāk, Israĕl inrē hòṅ ò nö hēk nö havöötö kūöre nö in yip chööḵṙen 
in yīö yip tötkô-òng vah tö tī yip rācha aṅ Asīriā.  
7Uh yin sā yik yöngre yik mak alaha yīö inrē, yik töt ṙamātö ellōnre nö im Mā 
Tēv yik yöng yīö, lökten ò nö vīten yīö meuk.  
8Uh yin töngamuh hakeh likeunre öi sā yik yöngre misī kētöre pöri im Mā 
Tēv, yih inrē el ngam töhet chūök ò, ngam tö-ahetlöng nöng örheūheu, 
ngaich lök la-en ngam Mā Tēv yīö, hòṅ ngam tökiröng tanānyö ò nö 
havööṙikūö tö yīö.  
9Pò yīö yē yīö havantöre im Mā Tēv, ngaich yip mak alaha yīö tö yip kūön 
yīö inrē min nö kôtökūö tö miṙēlōn nö in yip mahakövöre, ngaich havan nö i 
ngih panam. Pò ngam Mā Tēv yīö nö tö-aṙē-ĕlōn, öthō min nö havööngö 
kūöre tö yīö, yē yīö havantöre in ò.  
10Lökten yik samöömngö ṙô nö kiröönngöre nö keuheūt elpanam nö i panam 
Ifrēm Manasē inrē, tölngö i Sĕpulòn inrē; ngaich pöri cha-a nö hayīölngen 
cha inrē.  
11Höng haroh tum taka pöri tarik aṅ Asēr, Manasē, Sĕpulòn inrē 
mahayāichngöre nö yih nö i Yērusalem.  
12I kui Yūtā ngam kël ngam Tēv nö kētö tö hĕng ellōn cha nö la-evṙen tö 
hinôtöre tök rācha tö yik kūön rācha inrē nö löktö im ṙô ngam Mā Tēv.  

Kinheū tö Kinëken ngam Pāska 

13Maṙôngö ngaich yik tarik hamūlöre nö yih nö i Yērusalem nö ik tökiröng 
nyinā-aṅ tötaföhlöng rôti im innëtö chingëṅt, nö pōyen.  
14Rultöre cha-a ngaich nö la-evṙen nö kēngö nuk tahāklö nuk mī-i Yērusalem, 
ṙòkhöre inrē nuk tahāklö chūök finöngö tötahūsa nö kē-ĕyö ngaich suktu nö 
el achāṙö Kitrōn,  
15Ngaich cha-a nö ṙatnyö likeun tötāli sīṅp nö im chinöö-öng im finën sīön 
sakāmö ngam innëtö chingëṅt. Ngaich yik kūönṙô tö yik Lēvī inrē nö 
sumrōngikūö, lökten cha nö ahetlöre, ngaich kētö töföngö tökētu nö el patī 
ngam Mā Tēv.  
16Kē nuk töha-eh chūökre cha-a nö sā chöngö Môsös ök tarik ngam Tēv; 
kicheny mahām yik kūönṙô nup kahë cha nö eltī yik Lēvi.  
17Pòn maṙôngö yik umuh in yik tömūl töt ma-ahetlöre; lökten yik Lēvi nö 
ṙatnyö likeun tötāli sīṅp ngam chinöö-öng pòn öt ṙòkhöre cha-a nö het, nö vī-
i e nö töhet nö im Mā Tēv.  
18Pòn maṙôngö aṅ in yik tarik töt ma-ahetlöre, maṙôngö aṅ Ifrēm, Manasē, 
Isakar, Sĕpulòn inrē ngaich nöng nyā ngam chinöö-öng nö harīkngöre töm 
chöngö e. Pò Hesikia nö ve-elkui cha, nö ngö ṙô, Kö aṙēlöng yip min tö ngam 
tölöök Mā Tēv 
19Yip kamëtö kūö ellōnre nö chöh ngam Tēv, ngam Mā Tēv yik yöng ò, pòrô 
nö öt sā ngam chöngö hanëtö im töhet chūök.  
20Ngaich ngam Mā Tēv nö hang ṙô Hesikia, ngaich lööken tī tö yik tarik.  
21Ngaich yik tarik aṅ Israĕl yik mī-i Yērusalem nö haköpken ngam tökiröng 
nyinā-aṅ tötaföhlöng rôti nö sat sumkam holtö yöng ṙanāmölōnre; ngaich yik 
Lēvi tö yik kūönṙô nö ha-öiny ngam Mā Tēv nö kaheuk sakāmö, nö mā-ainyre 
nö tikökṙôre nö im Mā Tēv.  
22A Ngaich ang Hesikia nö vë-ekūö cha nö haruhkö alaha cha yik Lēvi 
mahameuktö huneū-enre nö i la-en ngam Mā Tēv.  

Innëtheuh Nyinā-aṅ. 

B Nyā-aṅvkūö ngaich yik tarik tö aṅ im tökiröng sakāmö nö satsumkam, kētö 
inlāmö tökētu ha-öiny ngam Mā Tēv inrē ngam Tēv yik yöng cha. 
23Ngaich ṙòkhöre yik tömūl nö hō-olōn tö inköpken ngam tökiröng nyinā-aṅ 
nö sattöre tahëng sakāmö; lökten cha nö haköpken e im tö sattöre tahëng 
sakāmö nö holtö ṙanāmölōnre.  
24Ngaich ök rācha Hesikia aṅ Yūtā nö kē-ĕkūö yik tömūl tö töhĕng köṅny 
kōiny nuā sat köṅny inrē sīṅp tökētu, hĕng köṅny kōiny nuā kahëtö yik kūön 
rācha nö in yik tömaṙôngö söm köṅny sīṅp inrē. Ahetlöre ngaich yik kūönṙô 
nö pōyen.  
25Ṙòkhöre yik tömūl aṅ Yūtā, tö yik kūönṙô Lēvi inrē, ṙòkhöre inrē yik tömūl 
yamih nö ṙā-ang Israĕl, yik törahëchtakūö yamih inrē nö ṙā-ang panam Israĕl, 
yik törahëchtakūö inrē mi-iyöng Yūtā, nö ṙāmölōn.  
26Lökten nö kirööngen ök ṙanāmölōn nö i Yērusalem, pòn hēngen tö ṙētak 
Sòlòmön ök kikōnyö kūön Tāvit rācha aṅ Israĕl nö öt töngatī-ivö nö i 
Yērusalem tö sā ngih.  
27Ngaich yik kūönṙô tö yik Lēvi nö choholre nö hakôlò yik tarik, hāngö nuk 
ṙô cha, nup ṙô tarik, hāngö nuk ṙô cha, nup ṙô cha inrē nö havë-a nö söllö nö 
im töhet elyöngö el halīöngö.  

 2 Kinṙötngö 31 

Halööktit Nup Tö Kēkaṙen Im Tinlööken Ang Hesīkīa 

1Hē kinheūṅten në nö ṙòkhöre, ṙòkhöre yik aṅ Israĕl mu-umuh nö 
kiröönngöre nö i nuk elpanam Yūtā ngaich pinyëny nuk machöḵlö nö 
likölngö u kūöltö nuk Asērim inrē tiṙölngö nuk lātulöng chūökö inrē tö nuk 
tahāklö keuheūt nö i Yūtā Penyamin inrē, i Ifrēm, Manasē inrē, hanöng saha 
tī cha nö hatngö tī nö ṙòkhöre. Ṙòkhöre ngaich yik tarik Israĕl nö havantöre 
nö i nuk elpanam cha, kö chuh i nuk inlānenre cha-a.  
2Ngaich Hesikia nö vīlö ök tūmö milā-a ök i kūönṙô tö yik Lēvi inrē, kö i 
milā-a, kö i nuk la-enre, yik kūönṙô tö yik Lēvī, nö i töföngö tökētu i inlāmö 
inrē tökētu, i mineukṙen i kūö inkūp öp elyöngö ngam Mā Tēv ha-öiny inrē. 

3Nuk tī ngam rācha aṅ i nuk inlānen ò nö lamöö i töföngö tökētu: töföngö 
tökētu tö peuheū tö harap inrē, töföngö tökētu inrē hē el töhet sakāmö, 
tufömngöre chingëṅt, töhalēnlöng tökiröng nyinā-aṅ inrē, sā kinūichngö e nö 
im chöngö ngam Mā Tēv.  
4Ngaich anga-aṅ nö kētö chöngö yik tarik mī-iyöng Yērusalem nö kētö 
minchöö-ö yik kūönṙô tö yip Lēvi inrē, pòn hōtu cha-a nö kētöre nö im 
chöngö ngam Mā Tēv.  
5Hē ngam chöngö nö ngaich nö paratiyö, ngaich yik tarik Israĕl nö pōyen 
kahëti tö lanòh ṙòng chōn sāiny inrē, vain, tavī-i, hönī, ṙòkhöre inrē nup 
samīöp aṅ panô-òṅ pōyen kum cha-a ngaich tö töhĕng i tösöm i 
tökeuheūtlöre mihëṅṙö.  
6Ngaich yik aṅ Israĕl aṅ Yūtā inrē yik mi-iyöng kūö nuk elpanam Yūtā inrē nö 
kētö töhĕng i tösöm nuā, sīṅp inrē ngaich minë tökētu chehen nö tö 
ahetlöngö nö im Mā Tēv cha, ṙātö u ngaich cha-a nö fônghaka.  
7Im linūöyö chingëṅt cha-a nö rultenre nö afônghanga, ngaich keuheūtngen u 
im sinātö chingëṅt. 
8Hē Hesikia tö yik kūön rācha nö yih ngaich meuk nuk tö fônghaka, hakôlò 
ngam Mā Tēv cha-a ngaich hakôlò yik tarik Israĕl inrē.  
9Ngaich Hesikia nö hatön yik kūönṙô tö yik Lēvi tö kūö minë töfônghaka.  
10Ngaich Asariā ök mākūö kūönṙô, ök aṅ patī Satòk, nö sap ṙô ò, Hē ranulten 
cha nö kētö nup tī cha nö el patī ngam Mā Tēv nyā-aṅvkūö īhö ngaich kô-òng 
kūö inrē ngaich pōitit tö ōtre; pò ngam Mā Tēv nö hakôlò vē tarik ò, lökten in 
aṅhāṅv-in tö töpōitit tö hachūöki.  
11Ngaich Hesikia nö kētö chöngö cha nö halēn urôhò nö el patī ngam Mā Tēv; 
halēnö u cha-a ngaich.  
12Ngaich cha-a nö öt michūḵṙen nö kētö nuk tīre, töhĕng i tösöm tökētu inrē 
chehen. Ök yöng kūö mā yōm u ang Kônania ök Lēvi, holten Simei ök mak 
alaha ò nö innëtö;  

13Yēhi-el pöri Asaria, Nāhat, Asahel, Yērimòt Yôsapat, Elī-el, Ismakiyā, 
Mahāt, Pënayā inrē yōm mineūkṙen nö holṙen Kônaniya Sime-i inrē ök mak 
alaha ò, i chöngö Hesikiā ök rācha, Asarīa inrē ök yöng kūö mā ngam patī 
ngam Tēv. 
14Kōrē inrē ök kikōnyö kūön Imna ök Lēvi, yōm ök lā chuhöt inkūp, i kui nuk 
kanahanglōn tökētu tī hanöngken ngam Mā Tēv, nup tölngö töhet tökētu inrē.  
15Ēten, Miniyamin, Yēsua, Simayā, Amariyā, Sikēniya inrē, vē tökô-en 
hamòlṙen ò nö i nup elpanam yip kūönṙô nö katöl nup minchöö-ö yip hol 
cha, tököṅnyu tö-ayal inrē, nö sā minchööḵlö cha,  
16Höng yip tökaheuklöng nö löktökūö lökngörītre, kikōnyö löktökūö tölūöi 
samyeūheu ṙēti söl tulöng inrē, ṙòkhöre yip kumhēthötre nö el patī ngam Mā 
Tēv nö la-en tö la-en töhĕng sakāmö, nö i nup la-en cha sā kamngö chūök 
cha, i minchööḵlö cha.  
17Öp kinṙeuklö yip kūönṙô asā patī yik yöng cha, in yip Lēvi löktö kūö tö nët 
anāi samyeūheu ṙēti söl tulöng nö sā kamngö chūök la-en cha, i minchöḵlö 
cha.  
18Kaheuklöng yik kūönṙô nö holre tö kūönre, tö pīhö cha kūön cha kikōnyö 
kūön cha inrē kikānö, ṙòkhöre yik tömaṙôngö, pò cha nö kô-en nö haköpöre 
nö het.  
19In yip kikōnyö kūön Āròn inrē, yip kūönṙô, yip më-el nup panô-òṅ 
mikahlōn nup elpanam cha, tarik yik umuh i nuk töṙōl elpanam töminënyu 
nö halēniṙen nö katöl minchöö-ö töhĕng tak tarik in yik kūönṙô kö kahĕng 
tak inrē in yik Lēvī yik tökaheuklöng.  
20Ngatī tī Hesikia nö keuheūtngöre chūök nö i Yūtā, la-evṙen inrē anga-aṅ tö 
tölöök töchip inrē kô-en inrē nö i kūö ngam Mā Tēv ngam Tēv ò. 
21Ṙòkhöre nup la-en ò nup kahëken ò nö i la-en ngam patī ngam Tēv nö sā 
ngam chöngö tö minë inchöngten inrē, chöh ngam Tēvre, hol tö ellōnre anga-
aṅ nö la-evṙen, ngaich kôlò.  

2 Kinṙötngö 32 

Kayīngken Yeruselem Yik Aṅ Assīṙīā 
(2 Rāch 18.13-37; 19.14-19,35-37; Isa 36.1-22; 37.8-38) 

1Unôichrit në la-en ök tökô-en Senakerīp rācha aṅ Asiriā yih nö kayīngö Yūtā 
iyöng töre ngaich nö la-al nup tömihôiṅ tö u tö lōnre.  
2Ngaich hē Hesikia nö meūkö Senakerip nö yih nö hòṅ kiyung nö lā-al 
Yērusalem, 
3Halēn yik yöng kūö kumyungre anga-aṅ tö yik tökalēḵ tarik ò inrē nö 
löpngökūö ök mak töhëmlö ök lā-el kahôiyö tök elpanam; ngaich cha-a nö 
holṙen ò.  
4Pōiyen yik tarik nö hamūlöre ngaich cha-a nö löpngökūö nuk töhëmlö mak 
tö nuk kun töhëm mak lamök im panam, ngö ṙô, Kūöyòh yip min rācha aṅ 
Asiriā nö yih ngaich pōyen kanôtö kūö tö mak?  
5Rultöre anga-aṅ ngaich nö la-evṙen nö kalē-ĕlōn ngaich katöplö kinlōngö 
nup tötaṙöli, asöklö chūök chamônga i kui e inrē, lā-el kahôiyö tö e inrē anga-
aṅ nö katöplö ök Mīlō inrē anga-aṅ elpanam Tāvit. Vī aṅtī inrē anga-aṅ 
lanaklö inrē nö pōyen 
6Ngaich anga-aṅ nö vīlö yöngṙen maharun i kinyūngö nö in yik tarik, 
hamūlten cha ngaich nö in ò nö el ök töluvë-aka nö ik inkūp ök elpanam 
ngaich vë-ekūö cha nö hangë-el alaha cha, nö ngö ṙô,  
7Hangë-eṅre yin ui pa-ekūö. Uh yin pa-ekūö hēk ui ngangngö kūö i kūö öp 
rācha aṅ Asiriā yip tömaṙôngö hol ò inrē; tön hĕng tak öp tökiröng in hī töp 
in ò.  
8In ò ap aṅtī nöng alaha; in hī pöri ngam Mā Tēv ngam Tēv hī inrē. Nyatlö 
alaha ngaich yik tarik tö kūö minë ṙô Hesikia ök rācha aṅ Yūtā.  
9Unôichrit ngih ang Senakrip ök rācha aṅ Asīrīā ök töṙònghöichṙen nö 
havīlen Lakis nö holtö yik kumyung in ò, nö tīnngö tarikre nö i Yērusalem nö 
in Hesikia ök rācha aṅ Yūtā in yik tarik aṅ Yūtā inrē nö ṙòkhöre mī-i 
Yērusalem, nö ngö ṙô,  

10Ngö ṙô ap Senakerip rācha aṅ Asiriā, Ikui yòh öm më-eṅ hayönglenre, töp 
lökten meh kô tök invīngö Yērusalem?  
11Röh ap Hesikia nöng halō-ongkūö yīö, pò yīö hōtu kapah tökūö inyāichö 
inṙehe nômö inrē, i saha ò nö ngö ṙô, Ṙānyen hī an min ngam Mā Tēv ngam 
Tēv hī ṙā-ang eltī öp rācha aṅ Asīria?  
12Röh ang nö ngòh Hesikia kamëngö nuk lātulöng chūökö tö nuk tahāklö ò 
inrē ngaich tölṙô Yūtā, Yērusalem inrē, Ikūö töhĕng man tahāklö min salām, i 
kui e inrē më-eṅ föng tökētu?  
13Öt akahalōn ömeh tö tī chu, yik yöng chu inrē tö yik tarik aṅkūö nuk 
tahëng panam? Kô yip tēv yip pumnāmö tarik i nup panam nö ṙānyö nup 
panam cha nö ṙā-ang eltī chu?  
14Achīö ap i yip tēv yip pumnāmö tarik yik tö ahāti tö yik yöng chu tökô nö 
ṙānyö yik tarikre nö ṙā-ang eltī chu, Tö ngam Tēv yīö min nö kô nö ṙānyen 
yīö ṙā-ang eltī chu?  
15Lökten töngamuh un hökiṙen Hesikia nö hachilö yīö hēk halō-ongkūö yīö 
nö ngatī inlahen, ui ṙātö ellōnre inrē in ò, tön öt hĕng tak tēv vē pumnāmö 
tarik hēk pūlngö töngaich nö kô nö ṙānyö tarikre nö ṙā-ang eltī chu, hēk ṙā-
ang eltī yik yöng chu. Höichngen ngam Tēv yīö min nö ṙānyen yīö nö ṙā-ang 
eltī chu.  
16Pōyen ṙô yik tarik ò nö lā-al kūö ngam Mā Tēv, lā-al kūö ök tarik ò inrē 
Hesikia.  
17Kūich līpöre ngaich anga-aṅ inrē nö inyëngen ngam Mā Tēv ngam Tēv 
Israĕl chōchö ṙô inrē tö ò, nö ngö ṙô, Sā nup tēv yip pumnāmö tarik yip töt 
ṙamānyö tarikre nö ṙā-ang eltī chu, ngatī ngam Tēv Hesikia min nö ötṙānyö 
vē tarikre nö ṙā-ang eltī chu.  
18Hūnyôre cha-a tö e pōitô nö i ëlô aṅ Yūtā nö in yik tarik i Yērusalem yik 
mī-ikui ök kinlōngö, nö pinhë-eṅlkūö hangāgö cha inrē, pò cha nö hòṅ kē 
ngam elpanam.  

19Ngaich cha-a nö kakken ngam Tēv Yērusalem nö sā ṙôre tö nup tēv vē tarik 
aṅ ngih tumlat, nup vahīṙen kuntī tarik.  
20Ngaich Hesikia ök rācha Isayā inrē ök pròfĕt, ök kikōnyö kūön Amôs, nö vë-
ekūötēv tökūö ngih, ngaich peuinyhökūö ngam halīöngö.  
21Tīntö ma-ahāṅnga ngaich ngam Mā Tēv, ök famëlngö yik tökalēḵ kumyung 
tö chöngu inrē tö yik mā kūö ik elyöngö ök aṅ Asiria. Havantöre ngaich anga-
aṅ nö i panam nö holtö sumrōngkūö re. Ngaich hē ò nö kuhēthötre nö el patī 
ök tēv ò, rīkre yik kikōnyö kūön ò samapngen ò nö aṅtī tö sanët.  
22Ngatī inlahen ngam Mā Tēv nö hayöölen Hesikia tö yik aṅ Yērusalem inrē 
nö ṙā-ang eltī Senakerip rācha aṅ Asīria, ṙā-ang eltī yik lā-al ò inrē ngaich 
anga-aṅ nö kētö haneūheu cha nö keuheūtngöre lā-a.  
23Maṙôngö ngaich yik tökumtö inlōnti nö im Mā Tēv nö i Yērusalem töpōi ṙai 
chehen inrē kum cha nö in Hesikia rācha aṅ Yūtā, lökten ò nö pōiyö nö i kūö 
yik pumnāmö tarik hēten tö e söl unôich inrē.  

Vāhāv Hesikīa Ngaich Pöri Nöng Keū 
(2 Rāch 20.1-3,12-19; Isa 38.1-3; 39.1-8) 

24Hē nuk sakāmö anū-ö ang Hesikia nö vahavö ngaich nö hòṅ kapah, ngaich 
anga-aṅ nö vë-ekūö ngam Mā Tēv; sapṙô ò ngaich anga-aṅ kē-ĕ kūö ò inrē tö 
minkahngö.  
25Hö-ö pöri Hesikia nö havahal nö sā nuk inkôlò tökētu nö in ò, pò ò nö 
hakeūlenre ellōn. Lökten ngam lanīnö nö yih nö in ò i Yūtā, Yērusalem inrē.  
26Hayāichngöre pöri Hesikia tök inkeūlen ellōnre, anga-aṅ tö yik aṅ 
Yērusalem inrē lökten ngam lanīnö ngam Mā Tēv nö öt yih nö i kui cha hē 
Hesikia.  

Pōyen Kanòlò, Ineū-eu Ang Hesikia. 

27Pōyen kanôlò ngaich Hesikia ineū-eu inrē; ngaich nö vī chūök tīre tö rupīö, 
humlum, töpōiṙāi ihong, tötahūsa, lanaklö, nuk tö keuheūttöre mihëṅṙö inrē 
chūökṙen töpōiṙāi:  

28Patī inrē chūök inchūökngö ṙòng sāiny, vāin, tavī-i; chūök nup 
tökeuheūttöre mihëṅṙö töṙeūla inrē, kinlōngö sīṅp inrē.  
29Vīlö elpanam inrē anga-aṅ, pōyen inrē nuk sīṅp pököre inrē; pò ngam Tēv 
nö kē-ĕkūö ò tö töpōyen inlānen.  
30Anga-aṅ ngòh Hesikia lamöpngö kūö ök lātulöng löknyö mak i Kīhòn 
ngaich hachōngökūö u nö lātaṙeū lā sūng kaha öp elpanam Tāvit. Kôlòṙen, 
ang Hesikia nö i nup la-enre.  
31Ngatī inrē in yip ma-ahānga in yip kūön rācha aṅ Pēpīlön yik tö tīntu nö in 
ò nö hatöntöre tö minkahngö nuk töngaich nö im panam, hökngen ò ngam 
Tēv nö kahngenre, pòn hòṅ kalahan ane inrē hòṅ akahalōn tö nup ellōn ò.  

Kinheūtö Ṙētaka Hesikiā Nö Hayöng 
(2 Rāch 20.20-21) 

32Nup tö ōtngöre inlahen Hesikia, tö nup tölöök la-en ò, Yĕh meuk, kūichiyö 
nuk in öp tömeūkö tö Isāya ök pròfĕt kikōnyö kūön Amôs, i mat Līpöre yik 
rācha aṅ Yūtā, Israĕl inrē.  
33Haṙòh ngaich Hesikia nö in yik yöngre, lāpngen ò cha-a ngaich nö i paneūlö 
nup kui kupah yik kikōnyö kūön Tāvit; ngaich yik aṅ Yūtā aṅ Yērusalem inrē 
nö ineū-euṅvtī tö ò ik kinpaha ò. Ngaich ök kikōnyö kūön ò Manasē nö 
ṙënngen ò nö hayöng.  

 2 Kinṙötngö 33 

Rācha Yūtā Ang Manasē 
(2 Rāch 21.1-9) 

1Nët sīön höiny samyeūheu ṙēti Manasē hē ranulten ò nö hayöng, ngaich 
hayöng anga-aṅ nö taneui anāi taneui samyeūheu nö i Yērusalem.  
2La-evṙen anga-aṅ tö tötlöök nö i kūö ngam Mā Tēv, tö tösā harunten yip 
pumnāmö tarik sin-òkkūö yik tö ahōṙi tö ngam Mā Tēv nö i kūö yik tarik 
Israĕl.  
3Pò ò nö hēk nö vīlö nuk lātulöng chūökö nuk tö tiṙōli tök yöng ò Hesikia, 
vīlö tahāklö Pē-al inrē, ngaich vīten Asērā, salām nup el halīöngö inrē, nö lök 
la-en u.  

4Vīlö tahāklö anga-aṅ inrē nö el patī ngam Mā Tēv, ngam ṙô ngam Mā Tēv nö 
ngö ṙô, I Yērusalem ap min minënyö chu nö örheūheu.  
5Vītö tahāklö nup el halīöngö inrē anga-aṅ nö ël nup tö nët elmilūkö ngam 
patī ngam Mā Tēv.  
6Föng yik kūön re anga-aṅ kikōnyö nö tökētu el achāṙö ök kikōnyö kūön 
Hinôm, mu-ulòhtenre inrē nö vë-eny yanihih mu-unôich, i chinòng alaha 
vinīngen, ngaich lök alaha mineuk sī-ö inrē. Ngaich la-envö anga-aṅ tö 
tötlöök nö kūö ngam miliūönö nö pōyen nö harunnyö lanīnö ò.  
7Ngaich ök insātēv vahī ò nö asöklöng nö el patī ngam Tēv ngam patī ṙô 
ngam Tēv nö in Tāvit ik kūön ò inrē Sòlòmön, nö ngö, El ngih patī, i 
Yērusalem inrē, ngam atöllö chu nö i nup miyöngö Israĕl nö ṙòkhöre, öich 
ṙātö öp minë-enyre nö örheūheu;  
8Ngaich chū-ö min öt hēk kēngö röön Israĕl nö ṙā-ang im panam ngam 
hateungngen chu tö pò kūö yik yöng yīö, yē cha öre min nö ṙēmen nö la-
evṙen tö nup hachöngten chu in cha, ṙòkhöre chöngö, inchöngten, chöngö 
inrē tökētu nö lökten in Môsös. 
9Haṙöingen Yūtā ang Manasē tö yip aṅ Yērusalem inrē, lökten cha nö 
ṙūöhölre la-en tö tötlöök nö mötlö tö yip pumnāmö tarik yik tö ahātiyö tö 
ngam Mā Tēv nö i kūö yik Israĕl.  

Havëkö Inṙēlöre Ang Manasē 

10Vë-ekūö Manasē ngaich ngam Mā Tēv yik tarik ò inrē, hö-ö pöri cha-a nö 
kūötenre.  
11Lökten ngam Mā Tēv nö kētö kui cha tö yik töchöngu aṅ i yip kumyung in 
ök rācha aṅ Asīria, yik kamë-eṅ Manasē nö aṅtī tö vòk halökan inrē tö mās 
ngaich kēten ò nö i Pēpilön.  
12Ngaich hē ò nö kihngen havëkö inṙē-ĕlre ngaich anga-aṅ nö im Mā Tēv, 
ngam Tēv ò hayāichngöre inrē nö i kūö ngam Tēv yik yöng ò.  



1143 

 

 
   Nicobarese Bible 

© 2014, Bible Society of India. 
 

 
 

 

13Vë-ekūö ò anga-aṅ, ngaich ngam Tēv nö hō-o ṙô ò nö vë-ekūö ò hang ök ṙô 
ò inrē vinë-elkui ngaich kēten ò nö hēk nö i Yērusalem ik pūlngö ò. Möl 
Manasē nö akahakūö tö ngam Mā Tēv nö Tēv.  
14Unôichngöre anga-aṅ nö katöplö ök lā-uk kinlōngö ök elpanam Tāvit lā 
sūng tö Kihòn, elpanam i Yūtā.  
15Kē nuk tēv inrē anga-aṅ aṅ tahëng ök insā tēv inrē nö ṙā-ang el patī ngam 
Mā Tēv, ṙòkhöre inrē nuk tahāklö vahīlö ò nö i kui nuk rôngö ik patī ngam 
Mā Tēv i Yērusalem, ngaich kavalngö u anga-aṅ nö lā uk ök el panam.  
16Vītit ök tahāklö ngam Mā Tēv inrē anga-aṅ, ngaich ël e nö kētö tökētu 
inlāmö nöinytö tī inrē; ngaich anga-aṅ nöchöngu tö Yūtā nö lök la-en ngam 
Mā Tēv ngam Tēv Israĕl.  
17Höng söönen pöri yik tarik nö kētö tökētu nö el nuk lātulöng chūökö, im 
Mā Tēv pöri ngam Tēv cha.  

Keuheūtö Ṙētaka Manasē Nö Hayöng 
(2 Rāch 21.17-18) 

18Nup tö ōtngöre inlahen Manasē, ök invë-a inrē tö ò nö im Tēv ò, tö nup ṙô 
yik mameuk vamë-eṅkūö ò nö i minë-eny ngam Mā Tēv Israĕl Yĕh meuk i 
mat nup kinṙötö yik Rācha aṅ Israĕl nuk.  
19Ök invë-a tö ò inrē tö inlahen ngam Tēv inrē nö hō-oṙô ò, ṙòkhöre nuk 
tökööl ò öt kanô-en ò inrē, tö nuk lā-atī ò nö vīlö nuk lātulöng chūökö insöklö 
Asērim inrē tö nuk insātēv urēhĕkūö ò nö hayāichngöre yĕh meuk, kūichiyö 
nuk nö i mat Kinṙötö yip Mameuk.  
20Haṙòh ngaich Manasē nö in yik yöngre, lāpngen ò cha-a ngaich nö el patī ò; 
ngaich ṙënngen ò nö hayöng ang Amön ök kikōnyö kūön ò.  

Rācha Yūtā Ang Amòn 
(2 Rāch 21.19-26) 

21Nët anāi nët samyeūheu ṙēti ang Amön hē ranulten ò nö hayöng, nët 
samyeūheu anga-aṅ nö hayöng nö i Yērusalem.  

22La-evṙen anga-aṅ tö tötlöök nö i kūö ngam Mā Tēv, sā la-en ök yöngre 
Manasē. Kētö tökētu Amön nö i nuk insātēv nö ṙòkhöre nuk vahīlö ök yöng ò 
Manasē, ngaich lök la-en u.  
23Ngaich rö-ö anga-aṅ nö hayāichngöre, ngaich pöri ngòh Amön nö ṙūö ṙūölö 
fālenre.  
24Ngaich yik tarik ò nö ulāikö lōnre nö lā-al ò ngaich fëlngen ò nö el patī ò.  
25Ngaich pöri yik tarik ngam panam nö fëlngen cha yik mu-ulāikölōnre nö 
lālö Amön; ök rācha; Vīlen Yôsiyā inrē yik tarik ngam panam ök kikōnyö 
kūön ò nö ṙënngen ò nö rācha.  

2 Kinṙötngö 34 

Rācha Yūtā Ang Yòsiā 
(2 Rāch 22.1-20) 

1Hëvhöre samyeūheu ṙēti ang Yôsiyā hē ranulten ò nö hayöng, ngaich lūöi 
anāi kahuk samyeūheu anga-aṅ nö hayöng nö i Yērusalem.  
2La-evṙen anga-aṅ tö töchip nö i kūö ngam Mā Tēv, lök el talöökö Tāvit inrē 
ök yöng ò; öt kānköre anga-aṅ nö lāhāmö hēk lātavē.  

Tiṙōlngö Chūök Vinë-ekūö Insātēv Ang Yòsīa 

3Pòn im hinëvhöre samyeūheu ò nö hayöng, hē ò nö ṙòngmö nyīö, rultenre 
anga-aṅ nö chöh ngam Tēv Tāvit ök yöng ò; ngaich im innët sīön samyeūheu 
anga-aṅ nö rultenre nö ahetlen Yūtā, Yērusalem inrē tö nuk lātulöng chūökö, 
tö nuk Asērim, tö nuk töka-īpö töhaṙöichö insā tēv. 
4Ngaich cha-a nö tiṙōlngö nuk tahāklö Pē-al nö i kūö ò; kūöltö nuk tahāklö 
tötahūsa inrē anga-aṅ nuk tö sökhak nö lātulöng tö u; likūki inrē nö pinyënyi 
nuk Asērim tö nuk töka-ipö töhaṙiöchö inrē insātēv, vi-iyö anū-ö tö ò nö 
pitung ngaich piṙōngi nö i kui kupah i kui cha yip kamëtö tökētu nö im u.  
5Föngngö nuk tangëḵ yik kūönṙô inrē anga-aṅ nö el nuk tahāklö cha, ngaich 
ahetlen Yūtā Yērusalem inrē.  
6El nuk elpanam Manasē inrē, Ifrēm, Sīmōn, tölngö Naftali inrē i nup tö taṙōli 
mahavīlen cha,  

7Tiṙölngö nuk tahāklö anga-aṅ, pongngö nuk Asērim inrē, tö nuk insā tēv nö 
pahīöyö, kūöltö nuk tahāklö tötahūsa inrē, nö keuheūt nö im panam Israĕl. 
Havan ngaich anga-aṅ nö i Yērusalem.  

Kôḵti Ngam Līpöre Ngam Chöngö 
(2 Rāch 22.3-20) 

8Im hinëvhör sīön samyeūheu ò nö hayöng, hetlö tī ngaich anga-aṅ töm 
panam töm patī inrē, ngaich anga-aṅ nö tīnngen Safān ök kikōnyö kūön 
Asaliyā, Ma-asīya inrē ök mahayöng ngam elpanam, Yô-a inrē ök kikōnyö 
kūön Yô-ahas, ök yōm kinṙötö, nö vītit ök patī ngam Mā Tēv ngam Tēv ò. 
9Yih cha-a ngaich nö in Hilkiyā ök mā kūönṙô ngaich kētö nuk rupīö nö in ò 
nuk tökēhötvö nö el ngam patī ngam Tēv, nuk tö hamūlö tö yik Lēvi, yik yōm 
ök el milūkö, nö ṙā-ang in Manasē, Ifrēm inrē, ṙā-ang in yik chööḵṙen Israĕl 
inrē ṙā-ang Yūtā, Penyamin inrē ṙā-ang in yip aṅ Yērusalem inrē. 
10Kētö u cha-a nö in yik tarik tö la-evṙen yik yōm nginëichkö ngam patī ngam 
Mā Tēv; ngaich yik tarik töla-evṙen nö el patī ngam Mā Tēv nö kētö u nö ṙāi 
vinītit ane inrē inlööktit ngam patī.  
11Kĕtö u cha-a nö in yik mistirī in yik mamānö inrē nö havah töfunglöngö 
ihong, savach inrē inköp kūö, mikeūnö minë patī inrē minë töng hökiṙen tö 
yik rācha aṅ Yūtā nöng taṙōliyö.  
12Ngaich yik tarik nö öt michūḵ alaha nö la-envö. I kui cha nö ṙātu hēḵ Yāhat 
Opētiyā inrē yik Lēvi, aṅ in yik kikōnyö kūön Mërarī, Sakaria, Mesulām inrē, 
aṅ in yik kikōnyö kūön Kōhat nö yōm mineūkṙen. Yik Lēvī, ṙòkhöre nö 
töhuveū-en nö i rinöngö tinkökö,  
13Acha-a yik mī-ikui yik kameun tölangan mahachōḵ yik töla-evṙen inrē i nuk 
tökeuheūttöre la-en; rīkre yik inrē Lēvi kamūich, mā kūö yōm kūö inkūp inrē.  
14Hē cha nö kēnyö nuk rupīö nuk tökēhötvö nö el patī ngam Mā Tēv, kôtökūö 
ang Hilkiyā ök kūönṙô tö ök līpöre ngam chöngö ngam Mā Tēv tökētu nö 
lökten in Môsös.  

15Ngaich ngö ṙô Hilkiyā tö Safān ök yōm tötngāṅlnyi, kôtökūö chin tö ngam 
līpöre ngam chöngö el patī ngam Mā Tēv, ngaich Hilkiyā nö kētök līpöre nö 
in Safān.  
16Ngaich kētö ök līpöre nö in Safān nö ik rācha, eūkö elnang ök rācha inrē, 
Ṙòkhöre nup tökētu chöngö nö in vē tarik meh, ngaich cha-a nö la-evṙen tö u.  
17Chapngö nuk rupīö yip nö ngaich nuk tökôti nö el patī ngam Mā tēv ngaich 
kētö u nö eltī yik yöngṙen töla-evṙen in yip tö la-evṙen tarik inrē.  
18Ngaich Safān ök yōm tötngāṅlnyi nö vë-eny nang ök rācha, Hĕng ön ngih 
līpöre kahëtö Hilkiyā nö in chu ap kūönṙô. Vë-ekūö e ngaich Safān nö i kūö 
ök rācha.  
19Hē ök rācha nö hang nuk ṙô ngam chöngö tikaichngö inyutre ngaich anga-
aṅ.  
20Ngaich tölṙô Hilkiyā ök rācha, Ahikam ök kikōnyö kūön Safān, Aptön ök 
kikōnyö kūö Maika, Safān ök yōm tötngāṅlnyi, Asayā inrē ök tarik ök rācha, 
nö ngö ṙô,  
21Kuṙòh, ṙënngen chu hatöntöre im Mā Tēv ṙënngen cha inrē yip tö ōtren i 
Israĕl Yūtā inrē, tö inlahen nuk ṙô ngam līpöre ngam tökôti; tön kiröng an 
ngam lanīnö ngam Mā Tēv töhōngtu nö i kui hī, pò yik yöng hī nö öt haköp 
ngam ṙô ngam Mā Tēv, nö asā nup tökūchö i mat ngih līpöre.  
22Lökten Hilkiyā cha-a inrē yik tötīntu tök rācha nö chuh in Hulta ök pròfĕt 
kikānö, ök pīhö Salūm kikōnyö kūön Tòkhat, kikōnyö kūön Hasrah, ök yōm 
ök chūök inyut (iyöng i Yērusalem ök ik Innëtö Elyöngö) ngaich vë-ekūö ò 
ngatī ṙô.  
23Ngö ṙô ök pròfĕt tö cha, Ngö ṙô An ngam Mā Tēv, ngam Tēv Israĕl, Vë-eny 
nang öp taminten yīö in chu,  
24Ngö ṙô an ngam Mā Tēv, Yĕh meuk, kētö tölöök chin min i kui ngih chūökö 
i kui yip aṅ e inrē, ṙòkhöre nup rinôichngen tökūchi nö i mat ngam līpöre 
ngam töve-evkūö nö i kūö ap rācha aṅ Yūtā.  

25Pò cha nö ṙāngen chu ngaich föng tötahūsa nö i tahëng tēv, pò cha nö hòṅ 
harunnyö tanānyö chu nö i nup la-en minë kuntī cha, lökten an ngam lanīnö 
chu min nö hōngtu nö i kui ngih chūökö ngaich rö-ö min nö hannyangngen.  
26Ip rācha pöri aṅ Yūtā öp tamīnten yīö hatöntöre im Mā Tēv, ngö ṙô yī-ö in 
ò, Ngö ṙô An ngam Mā Tēv, ngam Tēv Israĕl: I inlahen nup ṙô nup ahang 
meh.  
27Pò ngam ellōn meh nö haṙivlōn tö tökööl ngaich më-eṅ inrē hayāichngöre i 
kūö ngam Tēv hē meh hang në ṙô ò nö lā-al ngih chūökö tö yip aṅ e inrē, 
hayāichngöre inrē më-eṅ i kūö chu, ngaich öm tikaichngö inyutre peuiny inrē 
i kūö chu, ngaich chin chū-ö inrē hangṙô meh, ṙô ngam Mā Tēv.  
28Yĕh meuk, hamūlten meh chin in yip yöng meh, ngaich më-eṅ min inrē 
hamūltu el anūlöre im kumchikṙen hö-ö nun min minë mat meh nö meuk në 
tötlöök tī chu min i kui ngih chūökö i kui vē aṅ e inrē. Ngaich cha-a nö 
kumtö ök ṙô nö ik rācha.  

Kilēḵngôre Yòsīa Nö I Kūö Ngam Tēv Töre Min Nö Lök Nup Chöngö Ò 
(2 Rāch 23.1-20) 

29Tinhanga ngaich ök rācha ngaich hamūl yik mā aṅ Yūtā nö ṙòkhöre 
Yērusalem inrē.  
30Chuh el patī ngam Mā Tēv ngaich ök rācha, nö holtö yik tarik aṅ Yūtā aṅ 
Yērusalem inrē tö yik kūönṙô tö yik Lēvi inrē, ṙòkhöre yik tarik töpōiyö 
tökūöṅnö inrē; ngaich anga-aṅ nö vë-ekūö nuk ṙô nö el nang cha aṅ mat 
ngam līpöre ngam kinlēḵngô ök tökôti nö el patī ngam Mā Tēv.  
31Sökhaka ök rācha nö i chūökre ngih kilēḵngôre nö i kūö ngam Mā Tēv nö 
tömkö talöökö ngam Mā Tēv haköp nup chöngö ò inrē nup inmeukti aṅ in ò 
inchöngten inrē, nö keuheūttö ellōn nômöre inrē, nö kēkö kaha nup ṙô ngam 
kinlēḵngô tökūichi nö i mat ngih līpöre.  
32Ngaich ṙòkhöre yik mu-umuh i Yērusalem Penyamin inrē nö hōtu tö ò nö 
haköpö e. Ngaich yik aṅ Yērusalem Penyamin inrē nö hōtu tö ò nö haköpö e. 
Ngaich yik aṅ Yērusalem nö la-evṙen nö sā ngam kinlēḵngô ngam Tēv, ngam 
Tēv yik yöng cha.  

33Ngaich Yôsiyā nö kēngö nuk sin-òkkūö nö ṙā-ang i nup panam yik tarik 
Israĕl, ngaich vīten yik aṅ Israĕl nö ṙòkhöre nö lök la-en ngam Mā Tēv ngam 
Tēv cha. I rô-òtö sakāmö ò cha-a nö öt havööngö kūöre nö i tinömörit ngam 
Mā Tēv ngam Tēv yik yöng cha.  

 2 Kinṙötngö 35 

Haköpkö Sakāmö Ngam Pāska Ang Yòsīa 
(2 Rāch 23.21-23) 

1Ngaich ang Yôsiyā nö haköpkö ngam chinööḵngö nö im Mā Tēv, i 
Yērusalem; ngaich cha-a nö ṙatnyö likeun tötāli sīṅp nö im chinööḵngö im 
finënsīön sakāmö ngam raneh chingëṅt.  
2Halēnlö yik kūönṙô anga-aṅ nö el chūökre ṙūöhöl alaha cha inrē nö i la-en 
ngam patī ngam Mā Tēv.  
3Ngö ṙô anga-aṅ tö yik Lēvi yik mahaköptö yik Israĕl nö ṙòkhöre yik töhet 
inrē nö im Mā Tēv, Ṙātö ngam töhet kasòng el ngam patī ngam vahīlö 
Sòlòmön ök kikōnyö kūön Tāvit, rācha aṅ Israĕl; kô-òren yin öt keūnö e nö el 
ranôṙö yīö. Yĕh ngaich yin lök la-en ngam Mā Tēv ngam Tēv yīö yip tarik ò 
inrē Israĕl.  
4Halēnöre yin sā mitī-i yik yöng yīö inchōten yīö tö Tāvit ök rācha aṅ Israĕl 
inchōten yīö inrē tö Sòlòmön ök kikōnyö kūön ò.  
5Sökhak inrē el ngam töhet chūök öi sā inmūlngö patī yik yöng yik hol yīö 
töng tarīkaṙa, hökngen e nö lumnööṙö tö hĕng tak hĕng Lēvi.  
6Ṙātnyö likeun ngam tötāli sīṅp chinööḵngö, ahetlöre yī-ö inrē, halēn yip hol 
yīö inrē, nö la evṙen asā ṙô ngam Mā Tēv nö in Môsös.  
7Ngaich Yôsiyā nö tītö tötāli sīṅp tökūöṅnö inrē aṅ in nup tökiteūmhaka nö 
lūöi anāi köṅny, lūöi köṅny kōiny nuā inrē, tī ò in yip töng tarīka mū-umuh 
nö tökētu nö im chinööḵngö; aṅ in nuk chehen ök rācha nun anū-ö në.  
8Ngaich yik kūön rācha in ò nö hōḵ nö meukṙen yik tarik yik kūönṙô, tö yik 
Lēvi inrē. Hilkiyā, Sakariyā, Yēhi-el inrē, tö yik mākūö ngam patī ngam Tēv 

nö kē-ĕkūö yik kūönṙô tötökētu nö im chinööḵngö nët köṅny tafūölòng tö tāli 
sīṅp tökūöṅnö inrē lūöiyòng kōiny nuā inrē.  
9Kônaniya inrē, Simayā, Natanĕl inrē yik mak alaha ò, Hasapiyā, Yē-i-el, 
Yôsapāt inrē, yik yöng kūö yik Lēvi, nö kē-ĕkūö yik Lēvi tö tökētu im 
chinööḵngö taneui köṅny tötāli sīṅp tökūöṅnö inrē taneūyòng kōiny nuā inrē.  
10Hē ngam la-en nö ngaich nö lēn, sökhak ngaich yik kūönṙô nö i chūökre, 
yik Lēvi inrē nö i minchööḵlöre sā chöngö ök rācha.  
11Ngaich cha-a nö ṙatnyö likeun nuk tötāli sīṅp nö ik chinööḵngö, ngaich yik 
kūönṙô nö kicheny nuk mahām nuk kahë cha nö in cha i sāha yik Lēvi nö 
leūch nuk töfëli.  
12Ngaich cha-a nö haköhngen töföngö tökētu pò cha nö hòṅ michööḵngö u nö 
sā manūlö patī yik yöng yik töng tarīkaṙa, nö kahëtö cha nö im Mā Tēv, sā 
kinūichngö e nö i mat Līpöre Mösôs. Ngatī tī cha-a inrē nö i nuk kōiny nuā.  
13Harang ngam tötāli sīṅp ngam chinööḵngö cha-a nö i kūö tameūiyö nö sā 
ngam chöngö; ngaich cha-a inrē nö sum nup töhet tökētu nö el tanīöyö, el 
kaltīròng, el törah inrē, ngaich ka-eūyen nö kētö u nö in yip töng tarīkaṙa.  
14Ngaich unôichngöre cha-a nö halēn nyā-aṅkūöre tö yik kūönṙô inrē, pò yip 
kūönṙô yip kikōnyö kūön Āròn nö lūöichlen i kinëtö töföngö tökētu nup 
tösangöö inrē nö söl hatööm; lökten yik Lēvi nö halēn nyā-aṅkūöre nyā-aṅkūö 
yik kūönṙô inrē kūön Āròn.  
15Yik tumkökṙôre, yik kikōnyö kūön Asaf, nö i chūökre sā chöngö Tāvit, Asaf, 
Hēman. Yētutun inrē ök mameuk nö ik rācha; yik yōm kūö inkūp inrē nö kö i 
nuk inkūp; öt hòṅ kiröönngöre cha-a nö ṙā-ang im la-en cha, pò yik hol cha 
yik Lēvi nö halēn nyā-aṅkūö cha.  
16Ṙòkhöre ngaich nuk la-en ngam Mā Tēv nö halēnö ik sakāmö angū-ö, nö 
inköpkö ngam chinööḵngö, kētö töföngö inrē nö el tahāklö ngam Mā Tēv, sā 
chöngö ök rācha Yôsiyā. 
17Ngaich yik tarik aṅ Israĕl yik mū-umuh nö haköpkö ngam chinööḵngö hē e 
ngam tökiröng nyinā-aṅ tötaföhlöng rôti inrē nö sat sumkam.  

18Öt töngatī-iv chinööḵngö tösā e töhaköpka nö i Israĕl hēten tö nuk sakāmö 
Samu-ĕl ök pròfĕt; öt hĕng tak yik rācha Israĕl mahaköpkö töngatī 
chinööḵngö nö sā Yôsiyā, tö yik kūönṙô, Lēvi inrē ṙòkhöre Yūtā, Israĕl inrē 
yik mū-umuh, tö yik aṅ Yērusalem.  
19Im hinëvhöre sīön samyeūheu Yôsiyā nö hayöng ngih chinööḵngö nö 
haköpka.  

Kinheūtö Sakāmö Yôsīā Nö Hayöng 
(2 Rāch 23.28-30) 

20Unôichrit ngih ngaich, hē Yôsiyā nö halēn ök tempöl, ang Nikō rācha aṅ 
Aikup nö kiröönngöre nö kiyung nö i Karkēmis i kui Yūfratīs ngaich Yôsiyā 
nö kiröönngöre nö lā-al ò.  
21Tīnngö ma-ahānga pöri anga-aṅ nö in ò, nö ngö ṙô, Asuh ap la-en hā in höö, 
më-eṅ rācha aṅ Yūtā? Rö-ö chin yih lā-al meh töngamuh, lālö ngam patī pöri 
ngam lā-al chu i kinyūngö; ngaich tölô chū-ö tö ngam Tēv öich hōtu kurāten. 
Ṙāngenre man harah kūö ngam Tēv, ngam mi-in chu, hòṅ ò nö öt fëlngen 
meh,  
22Hö-ö pöri Yôsiyā nö hòṅ havöökūöre nö ṙā-ang in ò, harīkngö inlahare pöri 
pò ò nö hòṅ kiyung nö lā-al ò. Öt hang minë ṙô Nikō anga-aṅ ṙamā-ang 
elvāng ngam Tēv, kiyung pöri ngaich nö i Mëkītō ök töṙā-akūö panam.  
23Liṙënyö ngaich ök rācha Yôsiyā tö yik lumreny; ngö ṙô ngaich ök rācha tö 
yik tarik ò, Kēngen chu, tön ngaich chin pōihangṙen.  
24Ngaich yik tarik nö kēngen ò nö ṙā-ang el ök inröl ngaich keunngen ò nö el 
ök innëtö inröl kēten ò ngaich nö i Yērusalem. Kapah ngaich anga-aṅ, lāpi 
ngaich nö i kui kupah yik yöng ò. Ṙòkhöre ngaich Yūtā, Yērusalem inrē nö 
haṙīvhen Yôsiyā.  
25Harāmö Yôsiyā inrē ang Yarimiā; ṙòkhöre yik tumkökṙôre tarik kikānö inrē 
nö kakken Yôsiyā i ṙô cha nö harāmöre söl ing töngamuh. Vīten u cha-a nö 
chöngö nö i Israĕl; Yĕh meuk; kūichiyö nuk nö i nup Inrāmöre,  
26Nuk tö ōtngöre inlahen Yôsiyā tö nuk tölöök la-en ò inrē nö sā nuk tökūichö 
im chöngö ngam Mā Tēv.  

27Nuk la-en ò inrē raneh manā-aṅ inrē, Yĕh meuk, kūichiyö nuk i mat Līpöre 
yik Rācha aṅ Israĕl, Yūtā inrē.  

2 Kinṙötngö 36 

Rācha Yūtā Ang Yòāhās 
(2 Rāch 23.30-35) 

1Kē-ĕ Yēhō-ahas yik tarik ngam panam ök kikōnyö kūön Yôsiyā ngaich vīlen 
ò nö rācha nö ṙënngen ök yöngre nö i Yērusalem.  
2Nët anāi lūöi samyeūheu ṙēti ang Yēhō-ahas hē ranulten ò nö hayöng; ngaich 
lūöi chumngëṅtö anga-aṅ nö hayöng nö i Yērusalem.  
3Kēngen ò ngaich ök rācha aṅ Aikup nö i Yērusalem ngaich ṙātö kui ngam 
panam tö masūl hēngòng tālen rupīö (3,400 Kg) ane inrē hĕng tālen (34 Kg) 
humlum. 
4Ngaich vīlen Elīakim ök rācha aṅ Aikup ök mak alaha ò nö rācha nö i kui 
Yūtā Yērusalem inrē, haṙī-ing minë-eny ò ngaich anga-aṅ nö Yēhōyakim; 
ngaich pöri Nikō nö kē-ĕ Yēhō-ahas ök mëm ò kēngen ò ngaich nö i Aikup.  

Rācha Yūtā Ang Yehōyākim 
(2 Rāch 23.36—24.7) 

5Nët anāi taneui samyeūheu ṙēti Yēhōyakim hē ranulten ò nö hayöng; kahuk 
sīön samyeūheu anga-aṅ nö hayöng nö i Yērusalem. La-evṙen anga-aṅ 
tötötlöök nö i kūö ngam Mā Tēv ngam Tēv ò.  
6Lā-al ò ngaich nö yih ang Nikōpetnēsör rācha aṅ Pēpilön, nyëkan ngaich tö 
sayōk nö kēngen ò nö i Pēpilön.  
7Rīkre inrē nup chūökṙen ngam patī ngam Mā Tēv tökē-ĕyö tö Nikōpetnēsör 
nö i Pēpilön ngaich chaphötvö nö el ök patī rācha i Pēpilön 
8Nuk tö ōtngöre inlahen Yēhōyakim, tö nuk sin-òkkūö tī ò, nuk tö kôti inrē 
nuk i mat Līpöre yip Rācha aṅ Israĕl, Yūtā inrē; ngaich Yēhōakin kikōnyö 
kūön ò nö ṙënngen ò nö hayöng.  

Rācha Yūtā Ang Yehōyāchin 
(2 Rāch 24.8-17) 

9Hëvhöre samyeūheu ṙēti ang Yēhōyachin hē ranulten ò nö hayöng, ngaich 
anga-aṅ nö lūöi chumngëṅtö söm sumkam nö hayöng nö i Yērusalem. La-
evṙen anga-aṅ tö tötlöök nö i kūö ngam Mā Tēv.  
10Ik kūö-arū ngam samyeūheu ök rācha Nikōpetnēsör nö tīnngö lamukken ò 
ngaich kēten ò nö i Pēpilön, nö holtö nuk tö pōi ṙāi chūökṙen ngam patī 
ngam Mā Tēv, ngaich vīlö ök kahëm ò Setīkia nö rācha nö i kui Yūtā, 
Yērusalem inrē.  

Rācha Yūtā Ang Sētēkiā 
(2 Rāch 24.18-20; Yer 52.1-3a) 

11Nët anāi kahuk samyeūheu ṙēti Setikia hē ranulten ò nö hayöng, kahuk sīön 
samyeūheu anga-aṅ nö hayöng nö i Yērusalem.  
12La-evṙen anga-aṅ tö tötlöök nö i kūö ngam Mā Tēv ngam Tēv. Öt 
hayāichngöre anga-aṅ nö i kui Yarimiā ök pròfĕt, tö ṙô ò tö lamöknyö elvāng 
ngam Mā Tēv.  

Tinṙölngö Yeruselem 
(2 Rāch 25.1-21; Yer 52.3b-11) 

13Ahôngen ök rācha inrē anga-aṅ Nikōpetnēsör, ök hamôten ò nö chūökuṙô 
nö im Tēv; hakeh likeun re anga-aṅ ane inrē hangëṅngö ellōnre nö im 
invöötökūöre nö im Mā Tēv, ngam Tēv Israĕl.  
14Ṙòkhöre yik yöng kūö kūönṙô ngatī inrē yik tarik nö kiröngö öt kanô-en, 
tömkörit nup sin-òkkūö aṅ in yip pumnāmö tarik; ngaich cha-a inrē nö 
hachōichngö ngam pati ngam Mā Tēv ngam ahetlö ò nö i Yērusalem.  
15Ngam Mā Tēv, ngam Tēv yik yöng cha i ṙūöhen nö tīntö ma-ahānga nö in 
cha pò ò nö aṙē-ĕlōn tö yik tarikre tö ngam elyöngö ò inrē;  
16Ngaich pöri cha-a nöng minônngen yik ma-ahānga aṅ im Tēv, öt 
chumkūöṙen tö ò, minūöṙô inrē tö yik pròfĕt, hanöng saha ngam lanīnö ngam 
Mā Tēv nö choholre nö lā-al yik tarik ò, hanöng saha e nö öt lanë-enṙen.  
17Lökten ò nö kētö lā-al cha tök rācha yik aṅ Kāltī, ök famëlngö yik ṙālö tarik 
cha nö aṅti tö sanët el ngam patī töhet chūök cha, ngaich nö öt miṙē-ĕvlōn nö 

i ṙālö tarik hēk rēlö, tököṅnyu tarik hēk tököinyu; kēten cha anga-aṅ nö 
ṙòkhöre nö eltī ò.  
18Ṙòkhöre inrē nuk chūökṙen ngam patī ngam Tēv, tökiröng tökūöṅnö, tö nuk 
chehen ngam patī ngam Mā Tēv, tö nuk chehen ök rācha yik kūön rācha in ò 
inrē, ṙòkhöre në nö kum ò nö yih nö i Pēpilön.  
19Ngaich cha-a nö föngtö ök patī ngam Tēv, tiṙölngö ök kinlōngö Yērusalem 
inrē, föngtökūö nup patī rācha inrē tö tameūiyö ngaich keuheūtngöre tī nö 
likukngö nuk töpōi ṙāi chūökṙen.  
20Kē-ĕ tö ò nö ahöti nö i Pēpilōn yik tötkô-òng vah tö kūö sanët, ngaich cha-a 
nö tarik ò tarik yik kikōnyö kūön ò inrē hanöng saha ngam pūlngö aṅ Pörsia 
nö köpngö, 
21Kinheūtngen ṙô ngam Mā Tēv nö löknyö elvāng Yarimiā, hanöng saha ngam 
panam nö kumchikngenre tö anôilöre. I nuk sakāmö e nö hulalhaka nö öt 
aṅhāṅvkūö haköpkö ngam anôilö angū-ö nö hateungngö tösat anāi 
samyeūheu.  

I Chöngö Sairus Yik Yahūti Nö Havan 
(Esra 1.1-4) 

22Im raneh samyeūheu Sairös rācha aṅ Pörsia, hinôtö ngam ṙô ngam Mā Tēv 
lamöknyö elvāng Yarimia nö teungtökūö, ngam Mā Tēv nö kēhĕt ellōn Sairös 
rācha aṅ Pörsia pòn hōtu anga-aṅ nö keuheūt minë pūlngö ò nö ahānga 
kūichngö e inrē:  
23Ngö ṙô ang Sairōs rācha aṅ Pörsia, ngam Mā Tēv, ngam Tēv ngam halīöngö, 
kē-ĕkūö chu nö ngaich tö në pūlngö ngih tumlat ngaich tölṙô chu anga-aṅ 
mānlö patī ò i Yērusalem, öp i Yūtā. Achīap in yīö ṙòkhöre tarik ò? In ò an 
yēḵ ngam Mā Tēv ngam Tēv ò. Hökngen ò kuṙòh nö kiröönngöre.  

Esrā 

Esrā 1 

Chöngu Sairös Tö Yik Yahūti Nö Havan 

1Ik raneh samyeūheu Sāirös rācha aṅ Pörsiā, ngam ṙô ngam Mā Tēv nö 
löknyö elvāng Yarimiā nö hōtu nö hateungtukūö, haruhlö ellōn Sāirös ngam 
Mā Tēv ök rācha aṅ Pörsiā pòn hōten ò nö keuheūt i nuk pūlngö ò nö ahānga 
kūichngö e inrē:  
2Ngö ṙô an Sāirös rācha aṅ Pörsiā: Kē-ĕkūö chu an ngam Mā Tēv, ngam Tēv 
halīöngö, tö në pūlngö ngam tumlat, ane inrē töl ṙô chu anga-aṅ mānlö patī ò 
i Yērusalem, öp i Yūtā.  
3Öp töng aṅ in yīö öi tarik ò ṙòkhöre, in ò an yēḵ ngam Tēv ò, hökngen ò inrē 
nö chuh Yērusalem, öp i Yūtā, nö hēk nö mānlö ngam patī ngam Mā Tēv, 
ngam Tēv Israĕl Anga-aṅ An Tēv ngam i Yērusalem;  
4Hökngen öp tö-aṅ, ip töng chūök ò nö iyöng nö rahëchtaṙen, nö hōtuṙen tö 
yip tarik ip chūök ò nö tī tö rupīö, humlum inrē, tī tö chehen töṙeūla inrē, nö 
holre tö kanahanglōn tökētu nö ip patī ngam Tēv öp i Yērusalem.  
5Choholre ngaich yik yöngkūö patī yik yöng Yūtā Penyamin inrē, tö yik 
kūönṙô Lēvi inrē, ṙòkhöre cha-a yik tö haruhlöng ellōn töngam Tēv nö 
kiröönngöre nö mānlö ngam patī ngam Mā Tēv nö hēk ngam i Yērusalem; 
6Ngaich ṙòkhöre yik umuh in cha nö holṙen cha nö tī tö rupīö chūökṙen, 
humlum, chehen, töṙeūla, töpōiṙāi inrē chehen holre tö kanahanglōn tökētu.  
7Kēnyö nuk chūökṙen ngam patī ngam Mā Tēv inrē ang Sāirös ök rācha nuk 
tö halāyi tö Nēpōkatnēsör nö ṙā-ang Yērusalem ngaich chaphötvö, nö el patī 
nuk tēv ò.  
8Kēnyö u ang Sāirös ök rācha aṅ Pörsiā nö hayōmö tö Mitretat ök yōm 
chehen ök kamheuṅknyö u nö in Sespassār ök kūön rācha aṅ Yūtā.  
9Ngih ön ṙôken u hĕng köṅny pēsön chūök humlum, hĕng köṅny pēsön chūök 
rupīö, nët anāi machūötöre chūök finöngö tötahūsa,  

10Lūöi anāi töchilū pingāṅl humlum, nët köṅny fënòng söm töchilū pingāṅl 
rupīö, hĕng köṅny nuk tahëng chūökṙen;  
11Ṙòkhöre nuk chūökṙen humlum tafūöl anāi machūötöre. Ṙòkhöre në nö 
kum Sespassār, hē yik tö ahötiyö nö kē-ĕyö nö ṙā-ang Pēpilön nö i Yērusalem.  

Esrā 2 

Minë-eny Yik Mahavan Tö Hakövö 
(Neh 7.4-73) 

1Vē yin tarik aṅ öp panam yamih nö ṙā-ang i inkövö aṅ in yik töha-ötiyö yik 
tö halāyi i Pēpilön; havantöre cha-a nö i Yērusalem Yūtā inrē, nö kö i 
elpanam re.  
2Hol Serūpāpĕl cha-a nö yih, Yesūa, Nahimiā, Serayā, Rē-ĕlaya, Môrtikai, 
Pilsān, Mispār, Pikvai, Rēhum, Pē-anah inrē. Tum taka yik tarik aṅ in yik 
ṙôngö Israĕl:  
3Kikōnyö kūön Pārös nët köṅny hēngòng sat anāi nët.  
4Kikōnyö kūön, Sëfatiya, lūöyòng sat anāi nët. 
5Kikōnyö kūön Arah, sātòng sat anāi taneui.  
6Kikōnyö kūön Pahatmōap, achā-a vē kikōnyö kūön Yesūa Yô-ap inrē, nët 
köṅny hëvör ṙòng nët sīön. 
7Kikōnyö kūön Ēlam, hĕng köṅny nëtòng taneui anāi fën.  
8Kikōnyö kūön Sattū, machūötör ṙòng fën anāi taneui.  
9Kikōnyö kūön Sakkai, sātòng tafūöl anāi.  
10Kikōinyö kūön Pāni, tafūölòng fën anāi nët.  
11Kikōnyö kūön Pēpai, tafūölòng nët anāi lūöi.  
12Kikōnyö kūön Askat, hĕng köṅny nëtòng nët anāi nët.  
13Kikōnyö kūön Atōnikam, tafūölòng tafūöl anāi tafūöl.  
14Kikōnyö kūön Pikvai, nët köṅny taneui anāi tafūöl.  
15Kikōnyö kūön Atin, fënòng taneui anāi fën.  

16Kikōnyö kūön Atör, vē aṅ in Hēsikayā, machūötöre anāi hëvöre.  
17Kikōnyö kūön Pēsai, lūöyòng nët anāi lūöi.  
18Kikōnnyö kūön Yorah, hēngòng nët sīön.  
19Kikōnyö kūön Hāsum, nëtòng nët anāi lūöi. 
20Kikōnyö kūön Kipār, machūötöre anāi taneui.  
21Kikōinyö kūön Pētlihem, hēngòng nët anāi lūöi.  
22Tarik aṅ Netōfah, taneui anāi tafūöl.  
23Tarik aṅ Anatot, hēngòng nët anāi hëvöre.  
24Kikōinyö kūön Asmovet, fën anāi nët.  
25Kikōnyö kūön Kirīātarim, Chefirā, Pē-ĕrot inrē, satòng fën anāi lūöi.  
26Kikōnyö kūön Rama, Kīpa inrē, tafūölòng nët anāi kahuk.  
27Tarik aṅ Mikmas, hēngòng nët anāi nët.  
28Tarik aṅ Pētĕl, Ai inrē, nëtòng nët anāi lūöi.  
29Kikōnyö kūön Nēpō, taneui anāi nët. 
30Kikōnyö kūön Mekpis, hēngòng taneui anāi tafūöl.  
31Kikōnyö kūön öp tahëng Ēlam, hĕng köṅny nëtòng taneui anāi fën.  
32Kikōnyö kūön Harim, lūöyòng nët anāi.  
33Kikōnyö kūön Lot, Hatit, Ōnō inrē, satòng nët anāi taneui.  
34Kikōnyö kūön Yerikō, lūöyòng fën anāi taneui.  
35Kikōnyö kūön Sina-ah, lūöi köṅny tafūölòng lūöi anāi.  
36Yik kūönṙô; kikōnyö kūön Yeitai-ah, aṅ patī Yesūa, machūötör ṙòng sat anāi 
lūöi,  
37Kikōnyö kūön Imer, hĕng köṅny taneui anāi nët.  
38Kikōnyö kūön Pashur hĕng köṅny nëtòng fën anāi sat.  
39Kikōnyö kūön Harim, hĕng köṅny satsīön.  

40Yik Lēvi kikōnyö kūön Yesūa, Kātmi-ĕl inrē, aṅ i yik kikōnyö kūön 
Hotaviyā, sat anāi fën.  
41Yik tumkökṙôre: kikōinyö kūön Asaf, hēngòng nët anāi hëvöre,  
42Kikōnyö kūön yik yōm kūö inkūp: yik kikōinyö kūön Sālum, yik kikōinyö 
kūön Atör yik kikōnyö kūön Talmon, yik kikōnyö kūön Akup, yik kikōinyö 
kūön Hatitah, yik kikōinyö kūön Sōpai inrē, ṙòkhöre nö hēngòng lūöi anāi 
machūötöre.  
43Tarik ök tempöl: yik kikōnyö kūön Siha, yik kikōnyö kūön Hasufah, yik 
kikōnyö kūön Tapa-òt,  
44Yik kikōnyö kūön Këròs, yik kikōnyö kūön Pātòn, 
45Yik kikōnyö kūön Lepanah, yik kikōnyö kūön Hakkāpah, yik kikōnyö kūön 
Akup,  
46Yik kikōnyö kūön Hakap, yik kikōnyö kūön Samlai, yik kikōnyö kūön 
Hanan,  
47Yik kikōnyö kūön Kitel, yik kikōnyö kūön Kāhar, yik kikōnyö kūön Ra-eya,  
48Yik kikōnyö kūön Rēsin, yik kikōnyö kūön Nëkōta, yik kikōnyö kūön 
Kassām,  
49Yik kikōnyö kūön Usā, yik kikōnyö kūön Pesa-ah, yik kikōnyö kūön Pēsai,  
50Yik kikōnyö kūön Asna, kikōnyö kūön Më-unim, yik kikōnyö kūön Nefusim,  
51Yik kikōnyö kūön Pakpuk, yik kikōnyö kūön Hakufa, yik kikōnyö kūön 
Harhur,  
52Yik kikōnyö kūön Paslut, yik kikōnyö kūön Mehita, yik kikōnyö kūön 
Harsa,  
53Yik kikōnyö kūön Pārkòs, yik kikōnyö kūön Sisëra, yik kikōnyö kūön 
Temah,  
54Yik kikōnyö kūön Nesiya, yik kikōnyö kūön Hatifa inrē.  

55Yik kikōnyö kūön yik tarik Sòlòmön: yik kikōnyö kūön Sōtai, yik kikōnyö 
kūön Hasofarat, yik kikōinyö kūön Parutai,  
56Yik kikōnyö kūön Ya-alah, yik kikōnyö kūön Tārkòn, yik kikōnyö kūön 
Kitel,  
57Yik kikōnyö kūön Safatiya, yik kikōnyö kūön Hatil, yik kikōnyö kūön 
Pōcharet-hasepēm, yik kikōnyö kūön Amī inrē.  
58Ṙòkhöre yik tarik ngam tempöl tö yik kikōnyö kūön yik tarik Sòlòmön nö 
lūöyòng machūötöre anāi nët.  
59Vē yin yamih nö ṙā-ang Telmelah, Telharsa, Kërup, Atan, Imör inrē, pòrô 
cha-a nö ötkô nö hameuktö patī yöngre hēk lök ngöritre, yē cha nö aṅ Israĕl:  
60Yik kikōnyö kūön Telaya, yik kikōnyö kūön Töpiya, tö yik kikōnyö kūön 
Nekōta inrē, tafūölòng taneui anāi nët.  
61Yik kikōnyö inrē kūön yik kūönṙô; yik kikōnyö kūön Hapayā, yik kikōnyö 
kūön Hakkös, yik kikōnyö kūön Pārsilai (yik kamë pīhöre tö aṅ i yik kikānö 
kūön Parsilāi ök aṅ Kilīöt, ngaich minë-eny tö minë-eny cha).  
62Achā-a yin vē lamukken re nö hòṅ kaheuktu nö in cha yik tö kaheuktu nö 
ngaich nö i lökngörit re, hö-ö pöri cha-a nö kôti nö in e, ngaich lökten cha nö 
öt hamūltu nö i kūönṙô pòn töt het;  
63Vë-eny nang cha ök mahayöng tö cha nö ötkô nö nôlta i nyinā-aṅ ngam 
tölngö töhet nyā-aṅkūö hanöng saha öp kūönṙô nö mikahtölōn re nö ip Urim, 
Tumim inrē.  
64Ṙòkhöre yik tömūl nö fën anāi nët köṅny lūöyòng tafūöl anāi,  
65Nö holre tö yik kikōnyö tarik alaha, kikānö inrē tarik alaha, chā-a yik tösat 
köṅny lūöyòng lūöi anāi sat; ngaich achā-a nö nëtòng kikōnyö, kikānö inrē 
tumkökṙô re.  
66Sātòng lūöi anāi tafūöl tumnòng nuk kōra cha, nëtòng fën anāi taneui nuk 
köttö cha,  

67Fënòng lūöi anāi taneui nuk ūṅt cha, nuk köttö cha inrē nö tafūöl köṅny 
sātòng nët anāi.  
68Rīkre yik mākūö mupīhö, hē cha nö yih nö el patī ngam Mā Tēv ök i 
Yērusalem nö kētö kanahanglōn tökētu nö el patī ngam Tēv, nö mānlö e nö 
kamtö ök chūök e;  
69Sā tölngö kanô-òṅ cha nö kē-ĕti nö el ök chūök rupīö la-en, tafūöl anāi hĕng 
köṅny humlum, taneui köṅny rupīö hēngòng inyut kūönṙô.  
70Yik kūönṙô, Lēvi, rīkre yik tarik mī-iyöng Yērusalem i chīṙö e inrē; yik 
tumkökṙô re, yōmkūö inkūp, tarik ök tempöl inrē iyöng i nuk elpanamre cha-
a, ṙòkhöre inrē aṅ Israĕl nö elpanamre.  

 Esrā 3 

Havantuṙen Ngam Vinë-ekūötēv Nö Hēk 

1I yanīhih ngam sinātö chingëṅt, yik kikōnyö kūön Israĕl nö i nuk elpanam, 
hamūlöre yik tarik nö i Yērusalem nö sā töng hĕng tak nö tarik. 
2Söklöre ngaich Yēsua ök kikōnyö kūön Yōsatak, nö holtö yik kūönṙô tö sā ò, 
Sërupāpĕl inrē ök kikōnyö kūön Sī-eltī-el nö holtö yik mak alahare, ngaich 
cha-a nö vīlö ök tahāklö ngam Tēv Israĕl, nö hòṅ kētö töföngö tökētu nö ël e, 
sā kinūichngö e nö im chöngö Môsös ök tarik ngam Tēv. 
3Asöklö ök tahāklö cha-a nö i chūök e, pò cha nö pa-ekūö tö yik tarik aṅ 
ngam panam, kētö töföngö tökētu cha-a ngaich nö ël e nö im Mā Tēv, föng 
tökētu tö peuheū harap inrē.  
4Ngaich cha-a nö haköpkö ök tökiröng nyinā-aṅ nö el sanrā, sā kinūichngö e, 
Öt hĕng hang sumkam ngaich nö kētö töföngö tökētū nö i kinṙeuklöre asā 
ngam chöngö, sā lōn ngam töhĕng sakāmö,  
5Unôichrit e ngaich ngam tötheumköre finöngö tökētu, tökētu hē el ayöö 
chingëṅt i nup töhalēnlöngö inrē tökiröng nyinā-aṅ im Mā Tēv, nup tī töhĕng 
tak tökētu nö kanahanglōn tökētu nö im Mā Tēv.  

6Löktökūö ngam raneh sakāmö ngam sinātö chingëṅt cha-a nö rĕhtenre nö 
kētö töföngö tökētu nö im Mā Tēv. Öl pöri ök chūökröön tö machöḵlö ngam 
tempöl ngam Mā Tēv nö ṙātu.  

Havanlöng Vinī-i Ngam Töhet Chuök 

7Lökten cha nö kētö rupīö nö in yik tö huveū nö i ihong in yik mistrī inrē; 
nyā-aṅkūö, òk, tavī-i in yik aṅ Sītōn Tūrös inrē nö tö hōtu nö halāitö sītör 
chōn nö ṙā-ang Lepanön nö chuh i kūö mai i Yôppa, sā ṙôken nuk tī Sairös ök 
rācha aṅ Pörsia nö in cha.  
8Im innëtö samyeūheu yanīhö cha nö im patī ngam Tēv i Yērusalem, im 
innëtö chingëṅt, ang Serupāpĕl ök kikōnyö kūön Si-eltiel, Yēsūa inrē ök 
kikōnyö kūön Yōsatak nö rultöre, nö holtö yik hanöng kisānö cha, yik kūönṙô 
tö yik Lēvī inrē ṙòkhöre inrē yik yamih nö i Yērusalem nö ṙā-ang im inkövö. 
Vīlö yik Lēvī cha-a, löktökūö tönët anāi samyeūheu ṙēti söl tulöng inrē, nö 
mameukkö ngam la-en ngam patī ngam Mā Tēv.  
9Holtö yik kikōnyö kūönre ang Yesūa tö yik mak alaha ò. Katmi-el inrē tö yik 
kikōnyö kūön cha, kikōnyö kūön Yūtā, holṙen re nö meuk yik töla-evṙen tarik 
el patī ngam Tēv, nö holre tö yik kikōnyö kūön Hënatat tö yik Lēvī inrē, kūön 
cha kikōnyö mak alaha cha inrē.  
10Ngaich hē yik mamānö nö ṙātö chūök rööntö machööḵlö ök tempöl ngam 
Mā Tēv, yik kūönṙô nö chehen tö chehen re nö yihtöre nö lā kūö nö kumtö 
römpĕt, tö yik Lēvī, tö yik kikōnyö kūön Asaf, nö kumtö simpòl nö ha-öiny 
ngam Mā Tēv sā inchōḵngen re tö Tāvit ök rācha nup aṅ Israĕl; 
11Ngaich cha-a ane inrē nup tösāpö, ha-öiny ane inrē ha-öinytö tī ngam Mā 
Tēv ò, pò Ò nö tölöök. Pòn köp ngam hanāngen ò nö örheūheu nö in Israĕl. 
Ngaich ṙòkhöre yik tarik nö pōitô nö ayôṙā, hē cha nö ha-öiny ngam Mā Tēv, 
pò ngam rööntö machööḵlö ngam patī ngam Mā Tēv nö ṙātu. 
12Maṙôngö pöri yik kūönṙô Lēvī inrē tö yik yöngkūö patī yik kikōnyö yöng 
cha, tököiny tarik mameuk ök raneh patī, pōitô nö harāmöre hē cha nö meuk 
ök chūök rööntö machööḵlö ngam patī nö ṙātu, maṙôngö inrē yik ma-ayôṙa 
nö pōitô tökūö ṙanāmölōn re;  

13Lökten yik tarik nö ötkô nö akah nuk ṙën re nö i ṙô yik tarik pameuny, pò 
yik tarik nö pōitô nö ayôṙa, ngaich hāngö inyôṙa nö maṙôvat.  

Esrā 4 

Sōtu Invanlö Minānlö Ngam Töhet Chūök 

1Ngaich hē yik tökunyāha elmat tö Yūtā tö Penyamin inrē nö hang yik tö 
ahötiyö nö havantöre nö mānlö ök tempöl ngam Mā Tēv, ngam Tēv Israĕl, 
2Yihtöre ngaich cha-a nö in Serūpāpĕl in yik yöngkūö patī yik yöng inrē 
ngaich ngö ṙô tö cha, Tā-a töi holṙen yīö mānö; tön salām ngam Tēv yīö īhö 
sā yīö, ngaich in inrē kētö tökētu in Ò hēten tö nuk sakāmö kinëtö ih ihih tök 
rācha aṅ Asirīa Ēssörhatön.  
3Ngaich ngö ṙô pöri tö cha Serupāpĕl, Yēsūa, tö yik tö ōtngöre inrē yöngkūö 
nuk patī yik yöng i Israĕl, Hö-ö yin yī-ö la-evṙen in ih i minānlö patī ngam 
Tēv ih; höng kahangenre pöri īhö mānlö patī ngam Mā Tēv, ngam Tēv Israĕl, 
sā tinöölô ih tök rācha Sairös rācha aṅ Pörsīa.  
4Ngaich yik tarik aṅ ngam panam nö pinhëṅtökūö yik tarik aṅ Yūtā, ngaich 
vīten cha nö pa-ekūö nö mānö,  
5Ngaich haṙāi mahalēnöre nö lā-al cha pòn hōten cha nö öt teunglen nö im la-
enre, i rô-òtö nuk sakāmö Sairös rācha aṅ Pörsīa, urōsen nö söl ik hē Tērīös 
nö hayöng rācha aṅ Pörsīa.  

Sōtuṙen invanlö minānlö Yeruselem 

6Hē Ahāsōrös inrē nö hayöng, ik ranehten ò nö hayöng, achā-a nö kūich vinë-
eny fālen yik aṅ Yūtā Yērusalem inrē.  
7I nuk sakāmö Artasörsös ang Pislām, Mitretat, Tapīl, tö yik tö ōtngöre hol 
cha nö kūich līpöre Artāsörsös rācha aṅ Pörsia; i ṙô Aramik ök līpöre nö 
kūichö. Ngaich kūichö manah inrē.  
8Kūich līpöre inrē Rēhum ök tö chöngu Simsai inrē ök kamūich nö vë-eny 
fālen Yērusalem nö in Artāsörsös ök rācha nö ngö tī 

9Kūich ngaich Rēhum ök tö chöngu, Simsai ök kamūich, tö yik tö ōtngöre hol 
cha, yik ma-akah fālen, mahayöng, mākūö, aṅ Pörsia, tarik aṅ Ērek, aṅ 
Pēpilön, tarik aṅ Sūsa, achā-a yik aṅ Ēlam,  
10Yik tö ōtngöre inrē pumnāmö tarik yik tösöömi tök tökiröng mā Òsnāppār 
ngaich iyöng in nuk elpanam Samaria i nuk tö ōtngöre inrē panam. Lāmuh tö 
ngam Tahël,  
11Ngih ön insā mat öp līpöre tö söömi tö cha Löö in Artāsörsös ök rācha: Yip 
tarik meh, yip tarik ngam panam Lāmuh tö ngam Tahël, söömtö sinlāmö.  
12Akahalōn an yēḵ ngam rācha tö e tö yip Yahūti yip yamih nö ṙā-ang in meh 
nö in ih nö ngaich nö chuh Yērusalem. Ngaich yip nö hēk nö vīlö ngam tö 
minôṙô tötlöök elpanam; keuheūtötī yip nö ngaich tö nup kinlōngö ngaich nö 
vītit nup rööntö machööḵlö.  
13Akaha e an yēḵ ngam rācha tö e, yē ngih elpanam nö vīlöng nö hēk 
keuheūten inrē nup kinlōngö e, hö-ö cha-a min nö kētö masūl, ṙāi ṙināhöt 
chehen, hēk ṙāi kūö chūök, ngaich min nup rupīö ngam rācha nöng yëḵngen.  
14Lökten sā ih nyamā sāl ngam patī rācha rö-ö in kô höng meuk ngam rācha 
nö hayë-eiṙen, lökten in söömngö vinë-eny nang ngam rācha,  
15Hòn chöhlöngö nö i mat nup līpöre kinṙötö yik yöng meh. Kôtökūö man 
min i mat nup līpöre kinṙötö ngaich akahalōn tö ngih elpanam nö elpanam 
töminôṙô, töchökhuṙen tö rācha panam inrē, ël e ik misī inhôngen chöngö nö 
haruhlöngṙen, Angū-ö an lökten ngih elpanam nö piṙātiyö.  
16Mikahtölōn ngam rācha in tö e, yē ngih elpanam nö vīlöngö nö hēk ngaich 
keuheūtiṙen në kinlōngö e, ngaich hö-ö min më-eṅ amīnu tö panam Lāmuh tö 
ngam Tahël.  
17Söömngö sanap ṙô ngaich ngam rācha, Löö in Rēhum ök tö chöngö, Simsai 
inrē ök kamūich in yip tö ōtngöre hol cha inrē yip mi-iyöng Samarīa in nup 
tö ōtngöre inrē panam Lāmuh tö ngam Tahël, salām.  
18Ngaich an ngam līpöre ngam sahöömtö yīö in ih nö löökö vinë-eṅkūö nö i 
kūö chu. 

19Ngaich chin vītö chöngö, ngaich inrē nö chöhlöngö, ngaich angū-ö nö kôti 
tö ngih elpanam löktökūö mīsī chamôhòlre nö lā-al rācha tö e inrē nö ël e nö 
vīlöng minôṙô inhôngen chöngö inrē.  
20Rācha yik inrē tökalēḵ mī-i Yērusalem, yik mahayöng ngam panam nö 
keuheūtlöre Lāmuh tö ngam Tahël, tökē-ĕvkūö tö masūl, ṙāi ṙināhöt chehen 
ṙāi kūö chūök inrē. 
21Lökten vītö chöngö hòṅ yip tarik nö vītuṙen nö sökngö tīre, hòṅ ngih el 
panam nö öt hēk nö vīlöngö, hanöng saha öp chöngö nö vīlöng tö chu. 
22Haṙēmngenre inrē un hāṅaṅ alaha in e angū-ö; kūöyòh ṙöng yanëngen nö 
sīöplö nö inchök rācha?  
23Ngaich hē ök insā mat ök līpöre aṅ in ök rācha Artarsarsös, nö vë-ekūö nö i 
kūö Rēhum, Simsai inrē ök kamūich tö yik hol cha kurāten cha-a ngaich nö 
kiröönngöre nö chuh in yik Yahūti i Yērusalem ngaich i kumlēḵ chöngöre nö 
tölṙô cha nö ṙāngen re.  

Ṙultenre Hēk Minë La-en Im Töhet Chūök 

24Sökngöre ngaich ngam la-en im patī ngam Tēv ök i Yērusalem; ṙā-aiṙen 
angū-ö hanöng sāha ök innët samyeūheu Tērīös ök rācha aṅ Pörsia nö 
hayöng.  

 Esrā 5 

1Ngaich yik pròfĕt Hakai Sakarīa inrē kikōnyö kūön Aitō, nö vë-eny yanihih 
mu-unôich nö in yik Yahūti yik mi-ī Yūtā Yērusalem inrē, i minë-eny ngam 
Tēv Israĕl ngam mi-ikui cha.  
2Ngaich Sērupāpĕl ök kikōnyö kūön Sī-ĕltiel, Yesuā inrē ök kikōnyö kūön 
Yōsatak nö choholre ngaich rultenre nö mānlö ngam patī ngam Tēv i 
Yērusalem; hol cha inrē yik pròfĕt ngam Tēv, nö holṙen cha.  
3Hē e ang Tatēnai ök mahayöng ngam panam Lāmuh tö ngam Tahël ane inrē 
Satarpōsēnai yik hol cha inrē nö yih nö in cha ngaich vë-ekūö cha nö ngö ṙô, 
Chiāp kamë tö chöngö yīö mānlö ngih patī öi keuheūtö tī tö e nö sökhakaṙen?  
4Hatönö cha inrē cha-a tö ngih, Chīöp minënyö yip tarik mamānlö ngih patī?  

5Ngaich pöri ngam mat ngam Tēv cha nö i kui yik mā in yik Yahūti, ngaich 
cha-a nö öt asökngö tī cha hanöng saha öp vinënyö cha nö sölngö nö in 
Tērīös ngaich möl min öp sanap ṙô nö havan nö lökten i tökūichö līpöre.  
6Ngam insā mat ngam līpöre tösöömi tö Tatēnai ök mahayöng ngam panam 
Lāmuh tö ngam Tahël, Satarpōsēnai inrē tö yik hol yik mahayöng i nup 
panam Lamuh tö ngam Tahël tösöömi nö in Tērīös ök rācha;  
7Söömngö vinë-eny cha-a nö in ò, ök tö ngö kinūichö: Löö in Tērīös ök rācha, 
ṙòkhöre lanāmö.  
8Akahalōn an yĕh ngam rācha tö ih öi chuh panam Yūtā, i patī öp tökiröng 
Tēv. Tökiröng nup ihong tökatöplöng nö in e ṙātu inrē savaich nö i nup 
kinlōngö; iṙūöhöröön an ngam la-en nöng pētngen kôlò inrē nö eltī cha.  
9Ngaich īhö hatön yip mā vë-ekūö cha inrē öi ngö ṙô, Chiāp kamëtö chöngö 
yīö mānlö ngih patī öi keuheūtngen e nö sökhakaṙen?  
10Hatönö cha īhö inrē tö minë-eny cha, pò i hòṅ eūkö elnang meh, hòṅ ih 
kūich minë-eny yip tarik yöngṙen cha.  
11Ngaich ngih ṙô cha nö sap ṙô ih: Tarik ngam Tēv halīöngö tumlat inrē in 
īhö, ngaich īhö mānlö ngih patī ngih tövīlöngö nö ṙōl samyeūheu misī, vahīlö 
ök tökiröng rācha aṅ Israĕl nö keuheūten.  
12Kūö yik yöng ih pöri nö līnö tī tö ngam Tēv ngam halīöngö, ngaich kēngen 
cha anga-aṅ nö eltī Nēpukatnēsar rācha aṅ Pēpilön, ök aṅ Kālti, ök tumṙölngö 
ngih patī ngaich halaingö yik tarik nö i Pēpilön.  
13Ik raneh samyeūheu Sairös pöri ök rācha aṅ Pēpilōn vī tö chöngö ök rācha 
Sairös nö hōten ngih patī ngam Tēv nö mānlöngö nö hēk.  
14Nup humlum rupīö inrē chūökṙen im patī ngam Tēv, nuk tökē-ĕyö tö 
Nēpukatnēsar nö ṙā-ang el ngam tempöl ngam i Yērusalem ngaich kētu nö 
chaphötvö nö el tempöl i Pēpilön, kēnyu anū-ö tök rācha Sairös nö ṙā-ang el 
tempöl i Pēpilön, ngaich kētu anū-ö nö in ök töhĕng tak ök tö minënyu tö 
Sespassār, ök tövīlöngö tö ò nö mahayöng;  

15Ngaich ngö ṙô anga-aṅ tö ò, Kē në chūökṙen, kuṙòh chaphöt u el öp tempöl 
i Yērusalem hökngen öp patī ngam Tēv nö mānlöng nö hēk nö i chūökre.  
16Ngaich ngòh Sespāssar nö yih ngaich ṙātö rööntö machööḵlö ngam patī 
ngam Tēv ngam i Yērusalem; hēten tö e an söl ing töngamuh nö mānlöngö,  
17Lökten, yē e nö tölöök tö lōn ngam rācha, chöhö nup yēḵ chūök inlinngen 
līpöre ngam rācha nö umuh i Pēpilön, nö ngëichka yē ök rācha Sairös nö kētö 
chöngö minānlö ngam patī ngam Tēv nö hēk i Yērusalem. Ngaich hökngen 
ngam rācha i kumchiklōn ò nö söömhöti nö in ih i ngih tö ngatī inlahen.  

Esrā 6 

Kôḵti Ök Tö Kūīchö Chöngö Sairös 

1Ngaich ök rācha Tērīös nö vī chöngö, ngaich chöhö nö i Pēpilön, el patī 
chūök inlinngen līpöre i chūök nuk līpöre nö hamūlīyö.  
2Ngaich i Ekpatanā, tökiröng elpanam i panam Mītia, ök hĕng tölömö līpöre 
tökôti ök tö ngö kinūchö aṅ mat: Töhĕng kinṙötö.  
3Ik raneh samyeūheu ök rācha Sairös kētö chöngö ök rācha Sairös. Tö inlahen 
ngam patī ngam Tēv i Yērusalem, hökngen ap patī nö hēk nö mānlöngö, ap 
chūök tökētu nö kētu töföngö inrē tökētu; tafūöl anāi sumkôngö rô-òlkui öp 
min tafūöl anāi sumkôngö inrē ṙôkti ël e,  
4Lūöi mitöökö nup tökiröng ihong hĕng mitöökö inrē savach; hökngen nup 
ṙāi e min nö kētu nö ṙā-ang el chūök rupīö ngam rācha.  
5Ane inrē hökngen nup humlum tö nup rupīö chūökṙen aṅ im patī ngam Tēv, 
nuk kahë Nēpukatnēsör nö el ök tempöl i Yērusalem ngaich halaitu nö i 
Pēpilön, hökngen u nö havantu nö hēk ngaich kētu nö ip tempöl öp i 
Yērusalem chaplö u min më-eṅ el patī ngam Tēv nö kö i chūök re.  

Iṙūöhen Kinëken Minë La-en Chöngö Tëriös 

6Yĕh lökten, Tatēnai, mahayöng ap panam Lāmuh tö ngam Tahël, 
Satörpōsēnīa, yip hol meh inrē mahayöng yip ing panam Lamuh tö ngam 
Tahël, ṙūhöng re;  

7Hökngen ngam la-en i ngih patī ngam Tēv nö un asānka; hökngen öp 
mahayöng yip Yahūti tö yip mā yip Yahūti inrē nö hēk nö mānlö ngih patī 
ngam Tēv nö i chūök re.  
8Vītö chöngö chin inrē töp la-en meh min in vē mā vē Yahūti i minānlö ngih 
patī ngam Tēv; hòṅ hateūngö ṙôken öp ṙāi nö kētu nö in vē tarik nö un hāṅen 
nö i nup rupīö rācha, nup masūl aṅ ip panam Lāmuh tö ngam Tahël.  
9Nup törö-övö inrē kōiny kūön nuā, töt tāli kūön sīṅp hēk sīṅp töföngö tökētu 
nö im Tēv ngam halīöngö, maita, sāl, vāin, hēk tavī-i, sā lōn yip kūönṙô i 
Yērusalem. Hökngen u yēḵ nö kētu nö in cha nö kaheuk sakāmö nö un öt 
teung,  
10Hòṅ cha nö kētu inṙamlōn tökētu nö im Tēv ngam halīöngö, ngaich vë-elkui 
nômö ngam rācha tö yip kūön ò inrē.  
11Vī chöngö chin inrē yĕn haṙī-iyö ngih chöngö tö töhĕng tak tarik, hĕng min 
öp milöönyö tö tūöknyu nö i patī ò, ngaich anga-aṅ min nö kôilöngö nö i kūö 
ò, ngaich öp patī ò min nö vītu nö rung sôḵ nuā.  
12Ap Tēv ap yēḵ vamīten ngam minë-eny re nö iyöng in e nö kumringngö 
töng rācha hēk tarik öp kamëtö tī re nö haṙīngö ngih, hēk tiṙōlngö ngih patī 
ngam Tēv ngam i Yērusalem chu-ö chin Tērīös vamītö chöngö; hökngen e yēḵ 
nö kēkaṙen nö ṙēmen.  

Kētuṙen Ngam Töhet Chūök 

13Ngaich ang Tatēnai, ök mahayöng ngam panam Lāmuh tö ngam Tahël, 
Satörpōsēnai, tö yik hol cha inrē nö haṙēmngenre nö i chöngö ök rācha 
Tērīös, nö sā nuk ṙô tösöömtu tök rācha Tērīös.  
14Ngaich yik mā yik Yahūti nö mānö ngaich öt kihngen, nö lökten i ṙô Hakai 
nö vë-eny yanīhö mū-unôich ök pròfĕt, Sakaria inrē ök kūön Aitō. Keuheūten 
cha-a ngaich töp patī i chöngö ngam Tēv Israĕl ane inrē i chöngö Sairös, 
Tērīös, Artārsörsös rācha aṅ Pörsia;  
15Keuheūten ngaich ngih patī im linūöyö sakāmö ngam chingëṅt Atör, im 
tinfūölö samyeūheu ök rācha Tērīös nö hayöng.  

16Ngaich yik tarik Israĕl, tö yik kūönṙô Lēvi inrē, tö yik hol cha tahëng 
mahavantöre nö tö ahötiyö, nö kēken ngam kinëten ngih patī ngam Tēv holtö 
ṙanāmölōn re.  
17I kinëten ngih patī ngam Tēv cha-a nö hēngòng tī tö kōiny nuā, nëtòng töt 
tāli sīṅp, fënòng tö tāli sīṅp, ngaich tökētu inrē kūö tökööl yik aṅ Israĕl nët 
sīön nòng kōiny pököre sā tum miyöngö yik Israĕl. 
18Ngaich cha-a nö ṙāḵ yik kūönṙô nö sā minchööḵlö cha tö yik Lēvī inrē nö ip 
hē cha, nö i la-en ngam Tēv nö i Yērusalem, sā kinūichngö e nö i mat līpöre 
Môsös.  

Nyinā-aṅ Ngam Pāska 

19Im finën sīön sakāmö ngam raneh chingëṅt yik töha-ötiyö mahavantöre nö 
haköpkö ngam chinööḵngö.  
20Pò yik kūönṙô tö yik Lēvī nö hol re nö ahetlöre; ṙòkhöre cha-a ngaich nö 
het. Lökten cha nö ṙatnyö likeun nuk tö tāli sīṅp ngam chinööḵngö nö kūö 
yik töha-ötiyö mahavantöre nö ṙòkhöre, kūö yik hol cha inrē kūönṙô, kūö cha 
inrē;  
21Kāḵa ngaich anū-ö tö yik tarik Israĕl yik mahavantöre nö ṙā-ang inhötngöre, 
kāḵa tö cha inrē yik mahanôltöre nö in cha mahaköhngen re inrē tö nup 
töthet aṅ i yip tarik ngam panam, nö salām ngam Mā Tēv, ngam Tēv Israĕl.  
22Haköpkö ngam tökiröng nyinā-aṅ töt aföhlöng rôtī cha-a inrē nö sat 
sumkam nö holtö ṙanāmölōn re; pò ngam Mā Tēv nö vīten cha nö ṙāmölōn; 
ngaich havöötökūö ellōn ök rācha aṅ Assirīa nö in cha, lökten ò nö holṙen 
cha i la-en ngam patī ngam Tēv, ngam Tēv Israĕl.  

 Esrā 7 

Teung Yeruselem Ang Esrā 

1Unôichrit ngih, hē Artāsörsös rācha aṅ Pörsia nö hayöng, ang Esrā kikōnyö 
kūön Sērāya, kikōnyö kūön Asariyā, kikōnyö kūön Hilkiyā, 
2Kikōnyö kūön Sālum, kikōnyö kūön Sētòk, kikōnyö kūön Ahitöp, 
3Kikōnyö kūön Amariyā, kikōnyö kūön Asariyā, kikōnyö kūön Mërayòt, 

4Kikōnyö kūön Serahīyā, kikōnyö kūön Usī, kikōnyö kūön Pōki,  
5Kikōnyö kūön Apīsuā, kikōnyö kūön Finehas, kikōnyö kūön Ēliasör kikōnyö 
kūön Āròn ök mākūö kūönṙô 
6Ṙamā-ang Pēpilön ön ngòh Esrā. Töhuveū ök nö kūich im chöngö Môsös 
ngam kahëtö ngam Mā Tēv ngam Tēv Israĕl: ngaich ök rācha nö kētö nuk 
töng havëkö ò, pò ngam kël ngam Mā Tēv ò nö i kui ò.  
7Rīkre inrē yik chamuh Yērusalem tarik Israĕl, im sinātö samyeūheu ök rācha 
Artāsörsös, rīkre inrē yik kūönṙô Lēvī inrē, tö yik tumkökṙôre yōmkūö inkūp 
inrē, tö yik tarik ök tempöl.  
8Yih anga-aṅ ngaich nö i Yērusalem im tinneūyö chingëṅt, ngam mi-im sinātö 
samyeūheu ök rācha; 
9Pòn im raneh sakāmö ngam raneh chingëṅt anga-aṅ nö kirööngngöre nö ṙā-
ang Pēpilön, ngaich im raneh sakāmö ngam tinneūyö chingëṅt anga-aṅ nö 
sölngö nö i Yērusalem, kūö lanöökö tī ngam Tēv nö in ò.  
10Pò Esrā nö kētö ellōnre nö haköp ngam chöngö ngam Mā Tēv, ngaich la-
evṙen tö e, haköptö nup hachöngten ò inrē tö nup chöngö ò nö i Israĕl.  

Līpöre kahëtö Ārtasörsös nö in Esrā 

11Ngih ön yih insā mat ök kahëtö ök rācha Artāsörsös nö in Esrā ök kūönṙô, 
kamūich, töpōi haköp nö i nuk chöngö ngam Mā Tēv tö nuk hachöngten ò in 
Israĕl:  
12Artāsörsös, rāchakūö rācha, löö in Esrā ök kūönṙô, kamūich ngam chöngö 
ngam Tēv ngam halīöngö. Yĕh pöichö 
13Vītö chöngö chin tö öp töhĕng tak aṅ in vē tarik Israĕl hēk vē kūönṙô cha 
hēk vē Lēvī ing pūlngö chu, vē kamahang lōnre nö hòṅ chuh Yērsalem, 
kiröönngöre nö kô-òren nö hol meh.  
14Pò meh tīniyö tö ngam rācha tö yip tösat tak inrē mahalēnö ò öi hatöntöre 
tö inlahen Yūtā Yērusalem inrē nö sā ngam chöngö ngam Tēv yīö, ngam eltī 
meh 

15Ane inrē kumtö rupīö humlum inrē nup kahëtö ngam rācha tö yip mahalēnö 
ò inrē nö kahanglōn re nö im Tēv Israĕl, ngam tö elyönguvö töp i Yērusalem,  
16Nö holtö nup rupīö humlum inrē nup kanôtökūö meh min i nup panam 
Pēpilön, holtö nup kanahanglōn tökētu tö yip tarik kūönṙô inrē nö kilēḵngôre 
nö chūökuṙô nö hōḵ nö kētö u kūö ngam patī ngam Tēv cha ngam i 
Yērusalem.  
17Aṅtī tö në rupīö, më-eṅ yēḵ ngaich haṙēmngenre havah kōiny nuā, töt tāli 
sīṅp, tötāli sīṅp, holtö nup, sāiny tökētu tö-ôkö inrē tökētu, ngaich më-eṅ min 
el öp tahāklö ngam patī ngam Tēv meh ngam i Yērusalem öm kētö u.  
18Öp töng löök tö lōn meh tö lōn yip hol meh inrē nö la-en nup chööḵṙen 
rupīö humlum inrē, la-evṙen më-eṅ kô-òren, sā lōn ngam Tēv meh.  
19Nup chūökṙen kinë-eṅkūö meh nö ngaich nö i la-en ngam patī ngam Tēv 
meh, kētö u min më-eṅ ikūö ngam Tēv i Yērusalem.  
20Nup tö öltöre lōn meh im patī ngam Tēv meh, nup tö hēk pi-a nö hòṅ 
meuktuṙen, meukten më-eṅ kô-òṙen ṙā-ang el chūök rupīö ngam rācha.  
21Ngaich chū-ö, rācha Artāsörsös, öich vītö chöngö in yip yōm rupīö im 
panam Lāmuh töm Tahël: Nup töng lōn Esrā ngam kūönṙô nö in yīö ngam 
kamūich chöngö ngam Tēv halīöngö, kēkö kaha e holtö ṙanëmenre, 
22Tölngö töhēngòng tālen rupīö, hēngòng kōr maita, hēngòng pāt vāin, 
hēngòng pāt tavī-i sā töt kaheūkö ṙôken.  
23Nup töng chöngö ngam Tēv halīöngö, hökngen e nö hateūngö ṙôken nö im 
patī ngam Tēv halīöngö, hòṅ ngam lanīnö ò min nö öt im pūlngö ngam rācha 
tö yip kūön ò inrē. 
24Mikahtölōn yīö in inrē tö e min nö töchōich yē yīö kē masūl, ṙāi ṙināhöt 
chehen, hēk ṙāi inchūökkö kūö chūökö öi ip töhĕng tak i vē kūönṙô, Lēvī, 
tumkökṙôre, yōmkūö inkūp yip tarik ngam tempöl, hēk yip tahëng tarik ngam 
patī ngam Tēv.  

25Ngaich më-eṅ Esrā sā ngam mikah ngam Tēv meh ngam më-eltī meh, vīlö 
kamhôṅka ma-akah fālen inrē nö ma-akah fālen yip tarik im panam Lāmuh tö 
ngam Tahël ṙòkhöre yip töhuveū-en nö i nup chöngö ngam Tēv yīö; ngaich 
cha-a inrē yip tö öt akahakūö tö u, haköpten cha më-eṅ.  
26Öp töt hamang chöngö ngam Tēv yīö min chöngö ngam rācha inrē, 
hökngen öp kinṙôka nö kēka alaha nö in ò, yĕn kinpaha, hēk yĕn 
sinöömhanga hēk yĕn kinë-eṅ nup inlānen ò hēk chinaphöt el kinlōngö.  

Ha-öīny Ngam Tēv Ang Esrā 

27Tökôlò an yēḵ ngam Mā Tēv, ngam Tēv yik yöng hī, ngam chamaphöt 
töngatī nö ellōn ngam rācha, nö hinôtö ngam patī ngam Mā Tēv nö havailöng 
ngam i Yērusalem,  
28Ngam tamrākhökūö chu tö ngam tököp hanāngenlōn ò öich i kūö ngam 
rācha i kūö yip mahalēnö ò inrē i kūö yip tökiröngö chöngö inrē mākūö im 
rācha. Öt pa-ekūö chū-ö ngaich, pò ngam kël ngam Mā Tēv ngam Tēv chu nö 
i kui chu, hamūl yik yöngṙen tarik chū-ö ngaich in yik Israĕl nö hol chu 
kiröönngöre.  

Esrā 8 

Yik Tarik Mahavantöre Ṙamā-ang El Inkövö 

1Vē yin yöngkūö patī yik yöng cha, ngaich angū-ö ngih lökngörit cha yik 
kumröönngöre nö hol chu ṙā-ang Pēpilön, hē ök rācha Artāsörsös nö hayöng:  
2Aṅ in yik kikōnyö kūön Finehas, Kērsōm. Aṅ in yip kikōnyö kūön Itamār, 
Taniĕl. Aṅ in yik kikōnyö kūön Tāvit, Hatus,  
3Aṅ in yip kikōnyö kūön Sēkaniyā, Aṅ in yip kikōnyö kūön Pāròs, Sakariyā, 
hol cha nö kaheuktu yik töhēngòng taneui anāi tarik.  
4Aṅ in yik kikōnyö kūön Pāhat Mô-ap Elī-ehōenāi kikōnyö kūön Sērāhia, hol 
ò inrē nö nëtòng tarik.  
5Aṅ in yik kikōnyö kūön Sātu, Sakaniyā ök kikōnyö kūön Yahasī-el, hol ò inrē 
yik tölūöyòng tarik.  

6Aṅ in yik kikōnyö kūön Atin; Epĕt kikōnyö kūön Yônatan, hol ò inrē taneui 
anāi tarik.  
7Aṅ in yik kikōnyö kūön Ēlām, Yēsaiyā kikōnyö kūön Ataliyā, hol ò inrē sat 
anāi tarik.  
8Aṅ in yip kikōnyö kūön Safatiya, Sapatiya kikōnyö kūön Maiköl hol ò inrē 
hëvöre anāi tarik.  
9Aṅ in yip kikōnyö kūön Yô-ap, Opētiya ök kikōnyö kūönYēhi-el, hol ò inrē 
nëtòng hëvöre sīön tak tarik.  
10Aṅ in yip kikōnyö kūön Pānī Selōmit ök kikōnyö kūön Yôsifiya, hol ò inrē 
hēngòng tafūöl anāi tarik.  
11Aṅ in yip kikōnyö kūön Pēpai, Sakariya, ök kikōnyö kūön Pēpāi, hol ò inrē 
nët anāi hëvöre tak tarik.  
12Aṅ in yip kikōnyö kūön Askat, Yôhanan, ök kikōnyö kūön Hakatan, hol ò 
inrē hēngòng söm tak tarik.  
13Aṅ in yik kikōnyö kūön Atônikam, yik yamih nö unôich, në nun minë-eny 
cha Ēlīfëlet, Yū-el, Semayā inrē, hol cha inrē tafūöl anāi tarik.  
14Aṅ in yik kikōnyö kūön Pikvai, Utāi, Sakūr inrē, hol cha inrē sat anāi tarik.  

Kôtökūö Esrā Nö Chöh Lēvī Tö La-envö Nö El Ngam Töhet Chūök 

15Hamūlö cha chū-ö ip tahël töhëm nö kū-ötö Ahavā, ngaich in e īhö lūöi 
sumkam iyöngtöre. Hē chu ngëichkö yik tarik tö yik kūönṙô, ngaich kôtökūö 
chū-ö tö Lēvi nö öt kūönu tö kikōnyö nö umuh.  
16Ngaich chū-ö tīnngö lamukken Ēlīasör, Arī-ĕl, Simayā, Elnatān, Yārip, 
Etnatān, Natān, Sakariyā, Mesulam inrē yöngkūö yik tarik havëken Yōyarip 
inrē tö Elnatā, nak tö akaha elmat,  
17Ngaich tīnngen cha nö in Aitō, ök yöngkūö tarik ik chūökö Kasīfīa, 
kilēḵngen cha töp ṙô nö in Aitō i yip hol ò inrē yip tarik ök tempöl ip chūökö 
Kasifia, nö tīntö mameukṙen nö in ih im patī ngam Tēv hī.  

18Ngaich lökten ngam tölöök tī ngam Tēv nö i kūi ih, ngaich cha-a nö kumtö 
ök tarik töhuveū-en nö in ih, aṅ in yik kikōnyö kūön Mahli ök kikōnyö kūön 
Lēvī, kikōnyö kūön Israĕl, ang Sarāpiya holtö yik kikōnyö kūön ò mak alaha ò 
inrē, hëvöre sīön tak;  
19Hasapayā inrē hol ò inrē Yēsayā in yik kikōnyö kūön Merārī, holtö yik mak 
alaha ò tö yik kūön cha kikōnyö, nët anāi;  
20Nëtòng nët anāi yik hol cha tarik ngam tempöl, yik töhakösiṙen tö Tāvit tö 
yik mā in ò inrē nö hamòlṙen yik Lēvi. Ṙòkhöre yin cha-a nö vënyu minë-eny.  

Hachōten Tarik Nö Ha-ik, Hěnghöre Vë-ekūötēv Ang Esrā 

21Ngaich umuh chū-ö ahangkö inhīkö, ip tahël Ahavā hòṅ ih hayāichngöre i 
kūö ngam Tēv, öi chöh öp tö chip talöökö ih in ò, tö vē kūön ih, tö në chehen 
ih inrē nö ṙòkhöre.  
22Pò chu sirōngkūö havëkö kumyung aṅ ip rācha tarik nö lamaklen ih i tö 
kunyaha elmat tö ih el talöökö ih; pò ih ngāichö ṙô ik rācha, Tö ngam kël 
ngam Tēv ih nö tölöökö tī nö in cha yip chamööhan, ngam kumlēḵ ngam 
lanīnö ò inrē nö lā-al cha yip ṙamāngen ò.  
23Lökten ih ahik ngaich vë-ekūö ngam Tēv inrē tö e, ngaich Anga-aṅ nö hang 
ṙô ih.  

Inlōnti Tökētu Chööḵnyö Tö Ngam Töhet Chūök 

24Ngaich chū-ö haköhngen yik tö nët sīön tak yöngkūö kūönṙô: Serapiyā, 
Hasapiyā, söm tak yik inrē mak alaha cha nö hol cha.  
25Ngaich chū-ö kalah lumngan rupīö,, humlum inrē tö nuk chūökṙen öich in 
cha, nuk tökētu nö im patī ngam Tēv ih nuk kahëtö ök rācha tö yik 
mahalēnan tö yik mā in ò tö yik Israĕl inrē umuh;  
26Eltī cha tī chū-ö kalah lumngan tafūölòng taneui anāi tālen rupīö, (22 
Metric Tons) rupīö inrē chūökṙen hēngòng tālen ṙāi, hēngòng tālen humlum 
inrē.  
27Nët anāi töchilū humlum hĕng köṅny tālen ṙāi (8.4 Kg), nët nuk chūökṙen 
tövai tö ayānga mās töpōirāi nö sā humlum (3,400 Kg).  

28Ngaich ngö ṙô chū-ö tö cha, Töhet yin yī-ö im Mā Tēv, töhet inrē në 
chūökṙen; ngaich minë rupīö tö minë humlum inrē nö kanahanglōn nö tökētu 
nö im Mā Tēv, ngam Tēv yik yöng yīö.  
29Meukö u halinngen u hanöng saha yīö kalah lumngan u i kūö yip mākūö 
kūönṙô Lēvī inrē tö yip yöngkūö patī yik yöng i Israĕl i Yērusalem, el nup 
urôhò ngam patī ngam Mā Tēv.  
30Lökten yik kūönṙô tö yik Lēvī inrē nö kēḵ lumngan nuk rupīö tö nuk 
humlum tö nuk chūökṙen inrē, nö kētö u nö i Yērusalem, nö i patī ngam Tēv 
hī.  

Chinūhu Yeruselem 

31Kiröönngöre īhö ngaich ṙāngö öp tahël Ahavā im innët sīön sakāmö ngam 
raneh chingëṅt, öi chuh Yērusalem; i kui ih ngam kël ngam Tēv ih ṙānyen ih 
Anga-aṅ inrē ṙā-ang eltī tökunyaha elmat ṙā-ang im inyūnö inrē el talöökö.  
32Sölta ngaich īhö i Yērusalem, ngaich lūöi sumkam īhö höngngöh umuh.  
33Im finënö sakāmö, el patī ngam Tēv ih, nö kalah lumngan minë rupīö, 
humlum tö nuk chūökṙen inrē nö eltī Meremòt ök kūönṙô, kikōnyö kūön 
Ōriya, hol ò inrē Ēliasör ök kikōnyö kūön Finehas, hol cha inrē yik Lēvī, 
Yôsapet ök kikōnyö kūön Yesu-a, Nō-atiyā inrē ök kikōnyö kūön Pinnūi.  
34Ṙòkhöre anū-ö nö kaheūkö kalaha lumngan inrē, ngaich nuk lumngan u nö 
ṙòkhöre nö kūichiyö.  
35Hē e yik yamih nö ṙā-ang el inkövö, yik mahavan nö ṙā-ang inhötngöre, nö 
kētö töföngö tökētu nö im Tēv Israĕl, nët sīön nòng kōiny nuā kūö yik Israĕl 
nö ṙòkhöre, machūötöre anāi tafūöl töt tāli sīṅp, sat anāi tötāli sīṅp, ngaich 
tökētu inrē kūö tökööl nët sīön nòng kōiny pököre; ṙòkhöre anū-ö në nö 
töföngö tökētu nö im Mā Tēv.  
36Ngaich cha-a inrē nö kētö öp chöngö ök rācha nö in yik Setrāk tö yik 
mahayöng im panam Lāmuh tö ngam Tahël; ngaich cha-a nö holṙen yik tarik 
tö ngam patī ngam Tēv inrē.  

 Esrā 9 



1174 

 

 
   Nicobarese Bible 

© 2014, Bible Society of India. 
 

 
 

 

Akāhalōn Yip Yahūti Tö Aṅ Tahëng 

1Hē kinheūṅten në, yik mākūö nö yihtöre nö in chu nö ngö ṙô, Hö-ö yin vē 
tarik Israĕl tö vē kūönṙô tö vē Lēvī inrē nö haköhngen re tö vē tarik në panam 
tö nuk sin-òkkūö in cha inrē, öt haköhngen re tö aṅ Kanā-an, Hitait, Peris, aṅ 
Amôr Mô-ap, aṅ Aikup, aṅ Amôr inrē.  
2Pò cha nö kē yip rīkre kūön cha kikānö nö pīhö cha pīhö kūön cha tö 
kikōnyö inrē; ngaich vē töhet tarik kalūöchtöre nö in vē tarik në panam. 
Ngaich in ngih tökô-en ṙinātö ellōn ngam eltī vē mākūö tö vē yöngkūö vē mā 
vē tarik nö urööṙen.  
3Hē chu hāngö e tikaichngö inyut re chū-ö ngaich tö ök tökiröng inyut chu, 
teuklö keūyöre inrē ikuire teuklö sanôikūö re inrē ūichngöre ngaich öich 
pingangkūö.  
4Ngaich ṙòkhöre yik tö kichëyöre tökūö ṙô ngam Tēv Israĕl, kūö ngam tötkô-
en ṙinātö ellōn in yip mahavantöre nö ṙā-ang i inhötngöre nö hamūlöre nö 
havīlen chu hē chu ūichhakṙen pingangkūö hanöng saha öp tökētu tö harap.  
5Hē öp tökētu tö harap chū-ö chōholre ṙā-ang i inhīkö tö chu, öich höng 
takācha inyut ök tökiröng inyut chu inrē, ngaich sim tö kui kinmônöre chū-ö 
hanyāṅknyö këlre inrē im Mā Tēv ngam Tēv chu.  
6Öich ngö ṙô: Mā Tēv chu, sirōngkūö chin aṙē-ĕv inrē öich môklökūöre in 
Meh, Tēv chu kūö në öt lanöökö ih nö reunglöre nö lā tulöng tö kui ih, në 
fālen ih inrē nö yônlö nö el halīöngö.  
7Löktökūö nuk sakāmö yik yöng ih söl ing töngamuh in öi kiröngö fālen; kūö 
öt lanöökö ih inrē, tö yik rācha ih, tö yik kūönṙô ih öi kētu eltī vē rācha në 
panam, öi i kūö sanët, i inkövö, i kinëngö inlānen ngaich nö yöng 
sumrōngkūö, sā e nö ing töngamuh.  
8Ngaich pöri töngamuh nöng rahëichtaṙen nö hameuktu ngam miṙēlōn ngam 
Mā Tēv ngam Tēv ih, nö ṙāngen ih chööḵṙen, kē-ĕkūö ih inrē tö linaklöre el 
ngih töhet chūök, hòṅ ngam Tēv nö ahatlö elmat ih el ngih inkövö.  

9Pò ih tarik töhakövö; sönen pöri ngam Tēv ih nö öt ṙāngen ih el inkövöre, 
kē-ĕkūö ih pöri tö ngam tököp hanāngenlōn re i kūö yip rācha aṅ Pörsia, nö 
kē-ĕkūö ih tö anahlö öi asöklö ngam patī ngam Tēv ih, öi vī tit tö taṙōli in e, 
kētö lanaklö ih inrē i Yūtā, Yērusalem inrē.  
10Yĕh pöchö Ō Tēv ih, sitih ṙô öi min unôichrit ngih? Tö ih ngaich ṙāngö 
minë chöngö meh,  
11Minë chöngö Meh in yik tarik Meh pròfĕt, öm ngö ṙô, Ngam panam chūök 
meh kuhēthötre, öm kē-ĕ e nö amin meh, panam töthet an nö hol re tö 
inchōichngöre tö yip tarik aṅ kūö në panam, nö aṅtī tö nup sin-òkkūö tanöölö 
e nö keuheūtngöre chūök tö nup öthanëtö cha inrē. 
12Lökten in kētö kūön re tö kikānö nö pīhö yip kūön cha kikōnyö, unrēhĕn kē 
yip kūön yīö kikōnyö, ui chöh lanāmö in cha hēk kanôlò, hòṅ yīö kalēḵ nyā-
avkūö inrē tö nup tölöök aṅ ngam panam, ngaich ṙātö e nö amin yip kūön yīö 
nöng örheūheu.  
13Ngaich in teunghukui tökūö në la-en re tötlöök kūö tökiröng fālen ih inrē, 
ngaich Më-eṅ, Tēv ih sācha tī tö ih öm kūöṅnen tī tö ṙôken nuk fālen ih 
ngaich kē-ĕkūö ih īhö chööḵṙen tö tö ngatī,  
14Hēk öyih min finlalngö në chöngö Meh öi pīhivö tö tarik vē maharūnöre nö 
i sin-òkkūö? Röh öm min tainy in ih hanöng saha Meh hatngötī tö ih, lökten 
min nö öt ōtre chööḵṙen, ötrēhĕn nö tötkô-òng vahvö?  
15Ō Mā Tēv, ngam Tēv Israĕl, töchip Man, pò ih īhö chööḵṙen tö ōtre öi tötkô-
òng, sā e nö ngaich i ngih sakāmö. Yĕh meuk i kūö Meh in öi ing fālen re öt 
hĕng tak tökô nö sökhak nö i kūö Meh tökūö ngih.  

Esrā 10 

Sōtö Pinīöhö Tö Aṅ Tahëng 

1Hē Esrā nö ṙònghöichṙen nö vë-ekūötēv ve-eny tökööl re inrē, peuiny 
afukngöre inrē nö i kūö ngam patī ngam Tēv, maṙôngö yip tarik tömūl, nyīö 
inrē, hamūlöre nö in ò aṅ in yik Israĕl; pò yip tarik nö kalē-ĕṙô nö peuiny.  

2Ngaich Sēkāniya ök kikōnyö kūön Yēhī-ĕl, aṅ in yik kikōnyö kūön Ēlām, nö 
vë-ekūö Esrā: Falālötī in tö ngam ṙinātö ellōn im Tēv hī ngaich öi pīhövö tö 
aṅ tahëng kikānö aṅ in vē tarik ngih panam sön pöri töngamuh öi maheūṅk 
kuvö in Israĕl nö pòrô angū-ö ngih.  
3Lökten tā-a töi vī kinlēḵngô im Tēv hī öp ṙināngö vē töpīhövö kikānö tö yip 
kūön cha inrē, nö sā ṙô ngam Mā chu nö halēn cha-a inrē yip tökichëyöre nö 
im chöngö ngam Tēv hī; tā-a inrē kēkö alaha e nö sā ngam chöngö.  
4Choholre, tön la-en meh an, holṙen meh īhö inrē; hangë-eṅre öm la-evṙen tö 
e.  
5Choholre ngaich Esrā ngaich vīten yik yöngkūö kūönṙô tö yik Lēvī inrē 
ṙòkhöre inrē yik Israĕl nö chūökuṙô nö kilēḵngôre tö cha min nö la-evṙen tö 
ngam ṙô. Kilēḵngôre cha-a nö chūökuṙô.  
6Kē-ĕngre ngaich Esrā nö ṙā-ang i kūö ngam patī ngam Tēv, ngaich chuh el ök 
tökiröng urôhò Yēhōhanan ök kikōnyö kūön Ēlīāsip, i chūök ò nö hĕng 
mitööm, öt rēhĕn nö nyā rôti öt rēhĕn nö òk mak; pò ò nö haṙivlōn tö öt 
ṙinātö ellōn aṅ in yik tö-ahöti.  
7Keuheūtngöre chūök ngaich ök inhānga nö i Yūtā Yērusalem inrē nö in yik 
tö-ahötiyö mahavan nö hōten cha nö hamūlöre nö i Yērusalem,  
8Ngaich yĕn hĕng tak öp töt yamih i ël tölūöi sumkam, i chöngö yip mākūö tö 
yip maṙöinylö inrē ṙòkhöre min inlānen cha nö kē-ĕ, ngaich anga-aṅ min inrē 
nö ha-uknyu tö yip ṙôngö aṅ in yip tö-ahötiyö.  
9Ngaich ṙòkhöre yik tarik aṅ Yūtā aṅ Penyamin inrē nö hamūlöre nö i 
Yērusalem i ël tölūöi sumkam; ngam minchūötöre chingëṅt an angū-ö, im 
tönët anāi sakāmö ngam chingëṅt. Ṙòkhöre ngaich yik tarik nö ūichhak nö el 
ök töngāṅ i kūö ngam patī ngam Tēv, kichëyöre tökūö ngam tö ngatī, kūö 
ngam yöng kumṙah inrē.  
10Söklöre ngaich Esrā ök kūönṙô, ngaich ngö ṙô tö cha, Tôichngen yin öi 
pīhövö tö aṅ tahëng kikānö, ngaich ṙūölö ṙôken fālen Israĕl.  

11Ngaich yin yĕh halööknyôre tö tökööl re im Mā Tēv ngam Tēv yik yöng yīö, 
la-evṙen inrē tö lōn ò; haköhngenre yin tö yip tarik aṅ ngam panam tö yip aṅ 
tahëng inrē kikānö töpīhövö.  
12Ngaich ṙòkhöre yik tömūl nö pōitô nö sapṙô, Ngatī an yēḵ; Sā ṙô meh in 
ngaich la-evṙen. 
13Maṙôngö pöri yik tarik ngaich hē tökiröng kumṙah angū-ö inrē; ötkô öi 
sökhaka el kahôyö. Öt rēhĕn angū-ö nö la-en töhĕng sakāmö hēk tönët; pò hī 
kiröngö tanôichngen in e angū-ö.  
14Hökngen yip mākūö hī nö sökhaka nö lā in yip tömaṙôngö; hökngen nup 
elpanam hī kamë pīhöre tö aṅ tahëng kikānö nö yih ip töhalēnlöng ṙētak, 
ngaich hol cha yip maṙöinylö tö yip ma-akah fālen aṅ i nup elpanam, hanöng 
saha ngam tökalēḵ lanīnö ngam Tēv hī tökūö e ngih nö lākiröön in hī.  
15Höng Yônatan ök kikōnyö kūön Asahĕl tö Yasiya inrē ök kikōnyö kūön 
Tikvah samô-ò ngih, ngaich Mësulām tö Sappĕtali ök Lēvī hamòl lōn cha.  
16Ngaich ngatī yik tö-ahöti mahavantöre. Katöllö tarik ngaich Esrā ök kūönṙô, 
yik yöngkūö patī yik yöng nö sā mitī-i patī yik yöng cha, kö minënyu cha-a tö 
minë-enyre. Ik raneh sakāmö ngam sinömö chingëṅt cha-a nö ūichngöre nö 
mikahtö elmat re tö e;  
17Ngaich i raneh sakāmö ngam raneh chingëṅt cha-a nö keuheūtlöre tī tö yik 
tarik tö pīhövö tö aṅ tahëng kikānö.  

Yip Tarik Tö Pīhö Tö Aṅ Tahëng Kikānö 

18Aṅ in yik kikōnyö kūön yik kūönṙô töpīhövö tö aṅ tahëng kikānö nö kôti 
Ma-asāya, Ēliasör, Yārip, Kētaliyā inrē, aṅ in yik kikōnyö kūön Yēsua ök 
kikōnyö kūön Yōsatak tö yik mak alaha ò.  
19Kilēḵngôre cha-a ngaich nö ṙā-ngö yik pīhöre, ngaich hĕng nòng töttāli sīṅp 
kūö fālen cha nö tökētu aṅ i nup tö kiteūmhaka.  
20Aṅ in yip kikōnyö kūön Immer: Hananī, Sapatiyā inrē.  
21Aṅ in yip kikōnyö kūön Harim, Masāyā, Ēlaicha, Samayā, Yēhīel. Usīyā 
inrē.  

22Aṅ in yip kikōnyö kūön Pasūr: Ēliō-enāi, Ma-asēyā, Ismael, Netanĕl, 
Yōsapāt, Elasāh inrē.  
23Aṅ in yik Lēvī: Yōsapāt, Simē-i Kēlāya (ngam töngö, Kēlīta), Pĕtahīyā Yūta, 
Ēliāsör inrē.  
24Aṅ in yik tumkökṙôre Ēliāsip. Aṅ in yik yōmkūö inkūp: Salūm, Tēlem, Urī 
inrē.  
25Aṅ Israĕl inrē: Aṅ in yik kikōnyö kūön Paròs: Ramëyā, Isīyā, Malchīyā, 
Mëyamin, Ēlīasör, Hasapīyā, Pannāyā inrē.  
26Aṅ in yip kikōnyö kūön Ēlām: Mëtaniya, Sakāriā, Yēhīel, Aptī, Yērimòt, 
Ēlaicha inrē.  
27Aṅ in yik kikōnyö kūön Sattu Elīō-enāi, Ēlīasip, Mataniyā, Yērimòt, Sappāt, 
Asīsā inrē.  
28Aṅ in yip kikōnyö kūön Pēpai hēḵ Yēhōhanan, Hananiyā, Sappāi, Atlāi inrē. 
29Aṅ in yip kikōnyö kūön Pānī hēḵ Mësulām, Māluk, Attayā, Yāsup, Sīal, 
Yērimòt inrē.  
30Aṅ in yip kikōnyö kūön Pahatmō-ap: Atmā. Chēlāl, Pennāyā, Ma-asēyā. 
Mataniyā, Pesalēl, Pinnūi, Manasē inrē.  
31Aṅ in yip kikōnyö kūön Harim; Ēliāsör Isīyā, Malkiya, Malūk, Samërīyā 
inrē.  
32Aṅ in yip kikōnyö kūön Hāsum; Matēnāi, Matatah, Sappāt, Elīfëlet, Yërīmai, 
Manasē, Simēi inrē.  
33Aṅ in yip kikōnyö kūön Pānī: Maatai, Amram, Yūel, 
34Pennāyā, Pĕttēyā, Chēluhī,  
35Vanīyā, Meremòt, Ēliāsip,  
36Matāniyā, Matēnai, Ya-asū.  
37Aṅ in yip kikōnyö kūön Pinnūi: Simē-ī,  
38Salemiyā, Natān, Atāya,  

39Maknatēpai, Sāsai, Sārai,  
40Asārel, Salemiyā, Saremiyā, 
41Salūm, Amarīya, Yôsĕf inrē.  
42Aṅ in yip kikōnyö kūön Nēpō: Yē-iel, Matītīyā, Sapat, Sapīnā, Yatāi, Yôel, 
Pennāyā inrē.  
43Ṙòkhöre yin vē nö töpīhövö tö aṅ tahëng kikānö, ṙāngen cha ngaich cha-a 
nö holtö yik kūön cha.  

Nahimiā 

Nahimiā 1 

1Në ṙô Nahimiā ök kikōnyö kūön Hakaliyā. Ngö lāinyngen an ik chingëṅt 
Kislev, im innët anāi samyeūheu, hē chu i Sūsā öp tökiröng elpanam,  

Piṙūtken Yeruselem Ang Nehemiā 

2Tö Hanānī, töhĕng tak aṅ in yip hol chu, yih nö hōlu tö yik rīkre tarik nö ṙā-
ang Yūtā; ngaich chū-ö hatönö cha tö inlahen yik tö-aṅ Yahūti, yik töt kô-
òngvah nö ahötiyö, hatön inlahen Yērusalem inrē.  
3Ngaich ngö ṙô cha-a tö chu, Yip tö ōtren nö aṅ umuh ip panam yip tö 
kiröngö kanihngen yip tö sirōngkūö inrē; tiṙöli ap kinlōngö Yērusalem, 
ṙāpngö inrē nuk inkūp e tökūö tameūyö.  
4Ngaich hē chu hang në ṙô ūichngöre chū-ö ngaich öich peūny, ṙōl sumkam 
inrē öich haṙivlōn ngaich höng iṙūhen chū-ö ahik havë-a inrē i kūö ngam Tēv 
halīöngö.  
5Ngö ṙô chū-ö, Ō Mā Tēv ngam halīöngö, tökiröng Tēv inrē tö pahë-ev 
mahaköp kinlēḵngô tököpö hanāngenlōn inrē tö cha yip tö hāngenlōn tö ò 
mahaköp nup chöngö ò inrē;  
6Hökngen ngam elnang Meh nö hangihtöre, minë mat inrē nö milakhak, hang 
ṙô ngòh tarik meh nö havë-a në ṙô chu hatööm sakāmö tökūö vē tarik Israĕl, 
vënyö nup tökööl vē tarik Israĕl, nup tökööl fālen ih in Meh. Hòṅ, köölö fālen 
chin chū-ö tö patī öp yöng chu kikōnyö inrē.  
7Chōchö inlahen in öi in Meh, hö-ö in inrē haköp në chöngö Meh, 
inchöngten, në chöngö inrē në hachöngten Meh ik tarik Meh Môsös.  
8Köpölōn tö ngam ṙô Meh öm tölṙô ök tarik Meh Môsös, Öm ngö ṙô, Yē yīö öt 
kô-en pirātngen yīö chū-ö min in vē tarik;  
9Yē yīö pöri havantöre in chu ngaich haköp në chöngö chu lā-evṙen inrē tö u, 
pòrô öp pinrātngö yīö min nö ip tömarôvat elkatòh ngam halīöngö, ngaich 
ṙeū-eung in e chū-ö min hamūlö cha ngaich kēten cha ip chūökö öp atöllö 
chu, öich vītö ngam minë-enyre nö iyöng umuh.  

10Tarik Meh yin kūön alaha Meh inrē, vē töṙānyu tö ngam tökiröng 
minhôiṅyö Meh tökalēḵ kël Meh inrē.  
11Ō Mā, hökngen ngam el nang Meh nö hangihtöre tö ṙô ngòh tarik Meh nö 
havë-a, tö ṙô vē tarik Meh inrē nö havë-a vē tö kuchikölōn nö pa-ekūö tö 
minë-eny Meh; kētö taneunglen inrē in ngòh tarik Meh töngamuh, ane inrē 
kētö miṙēlōn in ò i kūö ngòh tarik. Sumlô kōp chū-ö in öp rācha ik hē e.  

Nahimiā 2 

Chuh Yeruselem Ang Nehemiā 

1Im chingëṅt Nīsan, im innët anāi samyeūheu ök rācha Artāsörsös, hē ò nö 
aṅhavkūö tö vāin, kē ök vāin chū-ö ngaich kētö e nö ik rācha. Höng törö-ö 
chū-ö hēṙu ūnngen i kūö ò.  
2Ngö ṙô ngaich ök rācha tö chu, Kūyòh öm ūnökūö, yĕh meuk tö meh öt 
vahav? Öt tahëng an angū-ö höng anū-unglōn pöri. Ngaich chū-ö kiröngö 
pinhë-ekūö.  
3Ngö ṙô chū-ö ngaich tök rācha, Hökngen ngam rācha yēḵ nö örheūheu nö 
aṅ? Kūöyòh öich öre öt ūnökūö, yē ap elpanam, ap chūök kui kupah yik yöng 
chu nö hulalhaka nö öt aṅhavkūö, nup inkūp e inrē nö ṙāpngö tökūö 
tameūyö?  
4Ngö ṙô ngaich ök rācha tö chu, Öp yòh öp pökeh havëkö meh? Lökten chu 
vë-ekūö ngam Tēv halīöngö.  
5Ngaich ngö ṙô chū-ö tök rācha. Yē ngam rācha nö kuchīkölōn tö e, yē ngòh 
tarik meh inrē nö aheukhuvö nö i kūö meh, öm tīnten chu chuh Yūtā, ip 
elpanam chūök kui kupah yik yöng chu kikōnyö, hòṅ chu vīlen e hēk.  
6Ngaich ngö ṙô ök rācha tö chu (ūichhak ök rāni nö in ò), I rô-angṙen öm min 
ngaich i hē min inrē öm havan? Ṙāmölōn ngaich ök rācha nö tīnngen chu; 
ngaich chū-ö kētö ṙētak in ò.  
7Ngö ṙô chū-ö inrē tök rācha, Yē ngam rācha nö kuchīkölōn nö in e, yĕh 
hökngen öp tö kūichö līpöre nö kētu nö in chu nö lamöö in yip mahayöng 

panam, Lāmuh tö ngam Tahël, hòṅ cha nö halöngten chu lök umuh hanöng 
saha chu sölta i Yūtā;  
8Hĕng inrē öp tökūichö līpöre löö in Asaf, ök yōm öp el inchōn ngam rācha, 
hòṅ ò nö kē-ĕkūö chu tö chōn nö mikeūnö nup inkūp öp chūök kumyung ip 
tempöl, chōn kinlōngö öp elpanam inrē, chōn öp patī chu inrē chūök chu 
iyöng. Ngaich ök rācha nö kētö nuk havëkö chu, pò ngam kël ngam Tēv nö 
löök nö i kui chu.  
9Sölta chū-ö ngaich in yik mahayöng panam Lāmuh tö ngam Tahël, ngaich 
kē-ĕkūö cha tö nuk tökūichö līpöre aṅ ik rācha. Ngaich ök rācha nö tīntö hol 
chu tö mākūö kumyung aṅ uk kōra inrē tarik.  
10Hē Sanpalāt pöri ök aṅ Hōròn; Tōpīa inrē ök tarik, ök aṅ Amön nö hang 
ngih, kunyāhalōn tī angū-ö tö cha nö kiröngen pòn hĕng tak öp yamih 
lamukkö inkôlò yik kūön Israĕl.  
11Sölta chū-ö ngaich i Yērusalem lūöi sumkam chū-ö ngaich in e. 
12Chōholre chū-ö ngaich tö hatööm, haroh tumtak yik tarik hol chu; ngaich 
chū-ö öt hĕng tak vahë-eny nang töp la-en chu i Yērusalem tö chaphötvö tö 
ngam Tēv nö ellōn chu. Öt aṅhav-in chū-ö tö töṙeūla höng ök tö aṅhav-uk tö 
chu.  
13Kunyī-inyre chū-ö tö hatööm löknyö ök el Achāṙö Inkūp ök tö kū-ö tö ök 
inkūp Sôḵ nuā, ngëichkö nuk kinlōngö Yērusalem chū-ö inrē nuk tötaṙöli nuk 
inkūp inrē töṙāpngö tökūö tameūyö.  
14Iṙūhöröön chū-ö ngaich chuh ik Löklö Mak Inkūp ik Törūngö Mak ök Rācha 
inrē; öt lökhötvö pöri ök töṙeūla tö aṅhav-uk tö chu.  
15Ngaich kiröönngöre chū-ö ik hatööm lök ip achāṙö ngaich ngëichkö ök 
kinlōngö; havan ritre chū-ö ngaich lökhöt Ip Achāṙö Inkūp, havan ngaich.  
16Öt akahalōn yik mākūö töp chahūhu chu hēk la-en chu inrē; Öölu chū-ö 
inrē vë-eny nang yik Yahūti, kūönṙô, mā, mākūö, yip tahëng inrē töla-evṙen 
tö ngam la-en.  

17Ngaich ngö ṙô chū-ö tö cha, Meuk nup kanihngen hī ö-yih, tö Yērusalem nö 
hulalhak nö taṙōli haṙāpi inrē nuk inkūp e. Tā-a töi katöplö kinlōngö 
Yērusalem, hòṅ hī öt ngöhören minṙēngö.  
18Ngaich vë-eny nang cha chū-ö tö ngam kël ngam Tēv nö löök nö in chu, ane 
inrē nup ṙô ök rācha nö vë-ekūö chu. Ngaich ngö ṙô cha-a, Tā-a töi chōholre 
mānlö e. Ngaich cha-a nö hangëkö këlre nö im tölöök la-en.  
19Hē Sanpalāt pöri ök aṅ Hōròn Tōpīa inrē ök tarik ò, aṅ Amön, tö Kīsem ök 
Arap nö hāngö e, ahūöngen ih cha-a ngaich pinhëṅtökūö ih inrē nö ngö ṙô 
Asuh öng ngih la-en yīö? Ahôngen öp rācha öyih?  
20Ngaich sapṙô cha chū-ö, Ngam Tēv ngam halīöngö an min mahakôlò ih, 
ngaich īhö tarik ò min öi choholre mānö; hö-ö pöri yī-ö minchööḵöv hēk 
huneū-envṙen hēk inköpkulōn i Yērusalem.  

 Nahimiā 3 

Kintöplö Kinlōngö Yeruselem 

1Ngaich Ēlīāsip ök mākūö kūönṙô nö choholre nö in yik holre kūönṙô ngaich 
cha-a nö vīlö ök Inkūp Sīṅp, Ahetlö e cha-a ngaich asöklö nuk inkūp e inrē; 
ahetlö e cha-a tölngö öp chūök Chamônga Töhēngòng, tölngö ip chūök 
Chamônga Hananel.  
2Ṙanët tī ò yik tarik aṅ Yerikō nö vī-il. Ṙanët tī cha inrē Sakur ök kikōnyö 
kūön Imrī nö vī-il.  
3Vīlö ök Inkūp Kāḵ yik kikōnyö kūön Hassēna-ah; ngaich ṙātö nuk mikeūnö e 
asöklö nuk inkūp e inrē, tö nuk vët inköp, tö nuk kāl kūö e inrē. 
4Ṙanët tī cha ang Meremòt ök kikōnyö kūön Uriyā, kikōnyö kūön Hakkös nö 
vītit. Ṙanët tī cha ang Mesulam ök kikōnyö kūön Pērakiyā, kikōnyö kūön 
Meshesāpĕl nö vītit. Ṙanët tī cha inrē Sētòk ök kikōnyö kūön Pa-anā nö vītit.  
5Ṙanët tī cha inrē yik aṅ Tēko nö vītit hö-ö pöri yik mā in cha nö keunlö el 
ranôṙöre tö la-en ngam mā cha.  

6Ngaich Yēhōyata ök kikōnyö kūön Pasēa tö Mesulam inrē ök kikōnyö kūön 
Pësotēya nö vītit ök Hötṙeh Inkūp; ṙātö mikeūnö e cha-a asöklö inkūp vët e 
inrē, inköp e tö kāl kūö e inrē.  
7Ṙanët tī cha nö vītit ang Melatīya ök aṅ Kipīön Yātòn inrē ök aṅ Mërōnòt, 
tarik aṅ Kipīön, aṅ Mispā inrē ök më-el katòh chöngö ök mahayöng panam 
Lāmuh tö ngam Tahël.  
8Ṙanët tī cha ang Usīĕl ök kikōnyö kūön Harhayā, ramöm humlum, nö vītit. 
Ṙanët tī ò Hananiyā, töhĕng tak an in yip vamī tötahūsa, nö vītit; ngaich cha-
a nö halöök tit Yērusalem nö tölngö ik Töpōi tāk Kinlōngö.  
9Ṙanët tī cha Rafīyā ök kikōnyö kūön Hör, mahayōm töròngti panam i 
Yērusalem, nö vītit. 
10Ṙanët tī cha Yētayā ök kikōnyö kūön Harumaf nö vītit ök lākūö patī ò; 
ranët tī ò inrē Hatus ök kikōnyö kūön Hasapnīyā nö vītit.  
11Melkiyā ök kikōnyö kūön Harim Hāsup inrē ök kikōnyö kūön Pahatmōap nö 
vītit ök tahëng mirökö tök chūök Chamônga inrē i nuk Tisum.  
12Ṙanët tī ò Sālum ök kikōnyö kūön Halōhas mahayōm ök töròngti panam i 
Yērusalem, nö vītit, anga-aṅ tö yik kikānö kūön ò inrē.  
13Hanun tö yik aṅ Sanū-a vītit ök el Achāṙö Inkūp; hēk cha-a nö vīlö e asöklö 
inkūp e inrē, tö vët inköp e kālkūö inrē, hĕng köṅny sumkôngö ök kinlōngö 
tö vītitvö inrē, nö tölngö Inkūp Sôḵ nuā.  
14Melkiyā ök kikōnyö kūön Rēkap, mahayōm ök panam Pĕthakchërem, vītit 
ök Inkūp Sôḵ nuā; vī-il e anga-aṅ nö hēk asöklö inkūp e inrē, vët inköp e, tö 
nuk kālkūö e inrē.  
15Sālum inrē ök kikōnyö kūön Kolhaseh, mahayōm ök panam Mispā, vītit ök 
Inkūp Löklö Mak: vī-il e anga-aṅ nö hēk ruptö kui e inrē ngaich asöklö inkūp 
e, vët inköp e, kālkūö e inrē; ngaich hēk anga-aṅ nö vīlö Kinlōngö ök 
Tömūlngö Mak Sëlla ik panô-òṅ ök rācha, nö tölngö i nuk vanānglö 
pameūtöre nö ṙā-ang elpanam Tāvit.  

16Unôichrit Nahimiā ök kikōnyö kūön Aspuk, mahayōm ök töròngti panam 
Pĕtsūr, vītit ök kunnyòknyi lā ip kui kupah Tāvit, söl ip töng vīlöng chūök 
mak, söl ip patī yip tökalēḵ tarik inrē.  

Lēvī Yik Tö La-envö Nö Im Kinlōngö 

17Unôichrit ò yik Lēvī nö vītit: Rēhum ök kikōnyö kūön Pāni; ṙanët ò 
Hasapiya, mahayōm töròngti panam Keilah, vītit panam re.  
18Unôichrit ò yik hol cha nö vītit: Pavai ök kikōnyö kūön Hanātat, mahayōm 
töròngti panam Keilah;  
19Ṙanët ò Ēsör ök kikōnyö kūön Yēsua, mahayōm i Mispā, vītit ök tahëng lā 
ök paneūlö ik chūök chehetī kumyung i Sinkeukngö. 
20Unôichrit ò Pārök ök kikōnyö kūön Sapāi nö vītit ök tahëng mirökö 
löktökūö Sinkeukngö söl ik inkūp patī Ēliāsip ök mākūö kūönṙô. 
21Unôichrit ò Meremòt ök kikōnyö kūön Urīyā kikōnyö kūön Hakkös nö vītit 
ök tahëng mirökö löktökūö inkūp patī Ēliāsip söl manā-angkūö ök patī 
Ēliāsip.  
22Unôichrit ò yik kūönṙô, tarik Töṙā-akūö panam, nö vītit. 
23Unôichrit cha Penyamin Hāsup inrē nö vītit ök lā kūö patī cha. Unôichrit 
cha Asariyā ök kikōnyö kūön Maasiyā, kikōnyö kūön Ananīyā nö vītit nö 
kumngöre tī tök patī ò inrē.  
24Unôichrit ò Pinnūi ök kikōnyö kūön Hanātat nö vītit ök tahëng mirökö, 
löktökūö patī Asariyā söl ik Sinkeukngö.  
25Nö söl ik kinvônngö inrē. Palal ök kikōnyö kūön Usāi vītit ök lākūö 
Sinkeukngö ök chūök chamônga inrē tānyöre nö löktökūö ök lātulöng patī ök 
rācha ik el milūkö chūök amahati. Unôichrit ò Pĕtayā ök kikōnyö kūön Paròs.  
26Tö yik tarik ök tempöl mī-iyöng ik ôfel vītit ök kunnyòknyi lākūö ök Inkūp 
Mak nö lā chuhöt ip tötānyu inrē chūök chamônga.  

Katöp Inrē Yip Tahëng 

27Unôichrit ò yik aṅ Tēkō nö vītit ök tahëng mirökö lākūö öp tökiröng 
tötānyu chūök chamônga nö tölngö i kaha kinlōngö Ôfel.  
28Lātulöng tök Inkūp Kōra yik kūönṙô nö vītit, nö kö ikūö nuk patī chu.  
29Unôichrit cha Sētòk ök kikōnyö kūön Imer nö vītit ök lākūö patī ò. 
Unôichrit ò Sēmayā ök kikōnyö kūön Sakaniyā, ök yōm ök lā chuhöt Inkūp, 
nö vītit.  
30Unôichrit ò Hananiyā ök kikōnyö kūön Selemēya Hanun inrē tinfūöl tak 
kikōnyö kūön Sēlaf nö vītit ök tahëng mirökö. Unôichrit ò Mesulam ök 
kikōnyö kūön Përakiyā nö vītit ök lākūö tökiröng urôhò ò.  
31Unôichrit ò Melkiyā, töhĕng tak aṅ in yik ramöm humlum, nö vītit nö 
tölngö ök patī yik tarik ngam tempöl yik mī-inyihkö chehen inrē, lākūö ök 
chūök Inmūlö Inkūp, söl ip lātulöng urôhò ip Sinkeukngö.  
32Ihôi öp lātulöng tökiröng urôhò öp sinkeukngö töp Inkūp Sīṅp vahītit yip 
ramöm humlum tö yip mi-īnyihkö chehen inrē.  

Nahimiā 4 

Höng Iṙūöhen Nehemiā Pòrò Ṙô Yik Samôngen Ò Nö La-evṙen 

1Ngaich hē Sanpalāt nö hang tö ih katöplö ök kinlōngö, tainy ngaich anga-aṅ 
ngaich kiröngö lanīnö, ahūöngö yik Yahūti inrē.  
2Ngö ṙô anga-aṅ nö i kūö yik holre i yik kumyung i Samariā inrē, Suh öp la-
en vē töt kalē-en Yahūti? Halööktit nup töng sitih aich min? Kētö tökētu 
aichvö min? Keuheūten aichvö min i töhĕng sakāmö? Halööklö nup ihong 
aichvö min i nup töfônghaka chōnṙen, nup töföngiyö?  
3In ò inrē ang Topiyā ök aṅ Amön, ngö ṙô anga-aṅ, Hôṅ, ngam vahī-il cha yĕn 
yôkö kui angū-ö tö am aṅ el inchōn ngaich taṙöli min ngam kinlōngö cha 
ihong?  
4Ō Tēv ih hang inyëngen ih; havāngtö ngam miyëṙen cha man nö i kui cha, 
kēten cha inrē nö kīlö inlānen ip panam chūök cha nö hakövö.  

5Un hanyātiyö öp fālen cha, ane inrē un hökiṙen ap tökööl cha nö sīchiyö nö 
ṙā-ang i kūö Meh; pò cha nö harunnyö lanīnö Meh nö i kūö yip mamānö.  
6Katöp ök kinlōngö īhö; ngaich keuheūtngöre ök kinlōngö nö taptöre kūö ik 
tö ròngti ṙô-òlkui e. Pò yik tarik nö lōnu nö la-evṙen.  
7Hē Sanpalāt pöri Tōipīa inrē tö yik Arap tö yik aṅ Amön aṅ Astòt inrē nö 
hang tö ök vinītit nuk kinlōngö Yērusalem nöng irūhöröön tö nup manëngö 
inrē nö ngaich nö hòṅ löpngökūö, tainy cha-a ngaich;  
8Ngaich cha-a nö vī ellōn re nö yih nö kiyung nö lā-al Yērusalem nö hòṅ 
kilūöchngö el kui cha inrē.  
9Ngaich īhö vë-ekūö ngam Tēv re, ngaich ṙātö amahati nö lamaklen ih tö cha 
hatööm sakāmö inrē.  
10Ngö ṙô pöri Yūtā, Öt kalē-en yip nö ngaich tamyuk tölangan, pōitit inrē nup 
chōnṙen; ötkô in la-evṙen im kinlōngö.  
11Ngaich ngö ṙô yip lā-al hī, Öthō yip nö akahalōn hēk meuk hanöng saha hī 
yih ellōn cha ngaich fëlngen cha asökngö ngam la-en inrē.  
12Hē yik Yahūti yik mi-īyöng nö ranghen cha nö yih ngaich ngö ṙô tö ih nö 
söm heuh, Ṙā-ang i nup chūökö chūök cha nö iyöng yih cha-a min nö lā-al hī.  
13Lökten chu ip lā taṙeū ël e lā uk öp kinkōngö, ip tölungāṅhaka chūökö, öich 
ṙātö tarik sā mupīhö cha, nö sanëtu, vöiyu, linrënyu inrē.  
14Ngëcha chū-ö ngaich, choholre inrē, ngaich ngö ṙô tö yik mā tö yik mākūö 
inrē yik tö ōtngöre tarik inrē, Uh yin pa-ekūö tö cha. Köpölōn tö ngam Mā, 
ngam tökiröng töpahë-evö inrē, kiyunglö yip holre inrē, kūön yīö kikōnyö 
kūön yīö kikānö, pīhö yīö, patī yīö inrē.  
15Hē yik lā-al ih nö hang tö ih öi akahalōn tö e tö ngam Tēv inrē nö piyāingö 
ök halēn cha, ṙòkhöre īhö ngaich havantöre im kinlōngö, kö i la-en.  
16Löktökūö e angū-ö sakāmö, ròngti yik tarik chu töla-envö im minānö, ròngti 
inrē yik kamëkö vöi, lanaklö, linreny, vët inyut inrē; ngaich yik yöngṙen nö 
sökhaka nö lā rit nup patī Yūtā,  

17Yik kamtöplö ihong nö i kui ök kinlōngö. Cha-a yik tamyuk tölangan nö kö 
halēnö nö hĕng lā tī nö lā-evṙen hĕng lā tī inrē nö ṙapkö aṅtīre.  
18Kö sanëtu yik kamtöp ihong nö i ṙat cha isaha cha nö la-evṙen. In chu ök 
tarik famöö römpĕt.  
19Ngaich ngö ṙô chū-ö tö yik mā tö yik mākūö inrē tö yik tö ōtngöre tarik 
inrē, Kiröngen an ngam la-en pōiti pinrātö inrē, ngaich ayī-ö köhngen tö höö 
i kui ngam kinlōngö, kö marôvat tö höö.  
20Ip chūök elnang yīö hang ṙô ngam römpĕt, hamūltöre in ih umuh. Ngam 
Tēv hī an min kumyunglen hī.  
21Lā-evṙen īhö ngaich tö ngam la-en, ròngti tö cha ṙamapkö vöi, löktökūö 
minlīlö peuheū hanöng saha taneūsömat nö mātu.  
22Ngö ṙô chū-ö inrē hē e tö yik tarik, Hökngen yip tarik tö yip tarik cha inrē 
nö lā ël Yērusalem tö hatööm, hòṅ cha nö amahten hī tö hatööm ngaich la-
evṙen tö sakāmö. 
23Lökten chu ötrēhĕn, ötrēhĕn yip hol chu ötrēhĕn yip tarik chu ötrēhĕn yip 
tarik amahati yip tamömrit chu nö hĕng tak tö ih lamuhngö inyutre: kö 
aṅhav eltī īhö tö aṅtī re.  

 Nahimiā 5 

Katīptökui Yāīch 

1Ngaich yöng inyôṙa ök umuh tö yik tarik tö yip pīhö cha inrē nö in yik 
Yahūti hol cha.  
2Pòn umuh yik tö ngö ṙô, Holtö vē kūön re in kikōnyö kikānö inrē, öi 
maṙôngö; tā-a töi kē sāiny, hòṅ hī nyā-avkūö ngaich aṅ. 
3Umuh yik inrē tö ngö ṙô, Kēngö taṙeūre in nö ṙāyu inchūökka kūö, panô-òṅ 
vāin, patī ih inrē tökūö kinë-eṅ sāiny kūö ngih inyāchö.  
4Umuh yik inrē tö ngö ṙô, Haṙūöng rupīö in tökūö masūl ap rācha nö i nuk 
taṙeū ih panô-òṅ vāin ih inrē.  

5Sā alaha yip hol ih nun në alaha ih, vē kūön ih inrē sā yip kūön cha; ngaich 
pöri īhö vītö kūönre tö kikōnyö kikānö inrē töhakövö rīkre yik kūön ih 
kikānö tö ngaich nö hakövö; öt huveū-en pöri īhö lakngen e, pò yip tahëng 
tarik nö inū tö taṙeū ih panô-òṅ vāin inrē.  
6Tainy chū-ö ngaich hē chu hang inyôṙö ṙô cha hang në ṙô inrē.  
7Höng kahngenre chū-ö ngaich chöh ellōn re, ngaich kētö fālen yik mā tö yik 
mākūö inrē. Ngö ṙô chū-ö tö cha, Hateung tī re yin tö ṙāi inṙūöngkö rupīö, öi 
kö i holre. Ngaich chū-ö hamūl yik tömaṙôngö nö lā-al cha,  
8Ngaich ngö ṙô tö cha, Ngaich in ayī-ö, ip tölngö kanô-òṅ hī, öi hēk havah yip 
Yahūti hol re yip tö inyīhiyö nö in vē pumnāmö tarik; ngaich pöri yī-ö 
inyihngö holre pòn hōtu cha-a nö inyihtu nö in hī? Öt ṙô-òvö cha-a ngaich, 
ötkô nö hĕng milôhò ṙô.  
9Lökten chu ngö ṙô, Hö-ö an nö tölöök ngam la-en yīö. Hö-ö öyih töhòṅ lök i 
pinhë-eṅkūö tö ngam Tēv hī öi lakngö inyëngenre tö vē pumnāmö tarik vē lā-
al hī?  
10Ngaich chū-ö inrē tö yip hol chu tö yip tarik chu inrē kē-ĕkūö cha tö rupīö 
töhaṙūöngka sāiny inrē. Tā-a töi ṙāngö ṙāi inṙūöngkö rupīö.  
11Havantö nup taṙeū cha yin töngamuh, panô-òṅ vāin cha, panô-òṅ òlīv cha 
inrē, tö nup patī cha, i tö hēngòng rupīö, sāiny, vāin tavī-i inrē nup 
töhateūngö kinë-eṅ ṙāi inṙūöngka tö yīö.  
12Ngö ṙô cha-a ngaich, Ngaich in min havantö në ngaich ötlōnu tö ṙāi u in 
cha sā ṙô meh. Ngaich in min lā-evṙen sā ṙô meh. Ngaich chū-ö havëtö yik 
kūönṙô, ngaich kēḵ ṙô cha nö chūöku ṙô nö lā-evṙen sā ṙô cha nö kilēḵngôre.  
13Piyònglö takeun re chū-ö inrē ngaich ngö ṙô, Ngatī tī an yēḵ ngam Tēv nö 
kö piyòngngö tarik nö ṙā-ang i patī re, ṙā-ang i la-en re inrē öp töt 
mahateungngö ngih kinlēḵngô. Hòṅ ò nö ngatī nö piyôngi ngaich öt aṅhav. 
Ṙòkhöre ṙô ngaich yik tömaṙôngö nö ngö ṙô Āmen ngaich ha-öiny ngam Mā 
Tēv. Ngaich yik tarik nö la-evṙen asā ök kinlēḵngô.  

Öt Hönglōntöre Ang Nehemiā 

14Löktökūö ngam hē chu vīlöngö mahayöng im panam Yūtā, löktökūö im 
tönët anāi samyeūheu söl im tölūöi anāi nët samyeūheu Artāsörsös ök rācha, 
nët sīön samyeūheu, öt rēhĕn chū-ö öt rēhĕn yip hol chu nö nyā nuk nyā-
aṅkūö aṅ in ök mahayöng.  
15Langānö hakeunlö yik mu-urĕh mahayöng mu-urēhĕkūö chu nö in vē tarik, 
kēḵ nyā-aṅkūö cha-a nö in cha, vāin inrē, nö holre tö töfën anāi siköl rupīö. 
Uroh yik tarik cha nö mā nö i kui yik tarik. Hö-ö pöri chū-ö ngatī, kūö pinhë-
eṅkūö tö ngam Tēv.  
16Haköpngenre chū-ö inrē im la-en ngam kinlōngö, öt kē taṙeū; ṙòkhöre inrē 
yik tarik chu nö mūl nö umuh ik la-en.  
17Umuh inrē in ök mīs chu hēngòng taneui anāi yik tarik, Yahūti mākūö inrē, 
nö holre tö yik yamih nö in ih aṅ i pumnāmö tarik nö havīlen ih.  
18Ngaich ök töhalēnö i töhĕng sakāmö hĕng nòng kōiny nuā taneui nòng tö-
atöllöng sīṅp, hayöm ngatī inrē töhalēnö nyā-aṅkūö chu, kaheuk tösöm 
sakāmö el pilön nuk vāin nö pōyen; sönngenre chū-ö öt havëkö nuk nyā-
aṅkūö aṅ ip mahayöng, pò ngam lā-en nö langan nö in vē tarik.  
19Köpölōn tö ngam tölöök tī chu in vē tarik, Ō Tēv chu.  

Nahimiā 6 

Chöh Tö Elkuire Nö Lā-al Nehemiā 

1Ngaich hē e nö vënyu nö in Sānpalāt Tōpaya inrē tö Kisem inrē ök Arap in 
yik tö-ōtngöre inrē tökunyaha elmat tö ih tö chu ngaich vīlö öp kinlōngö tö 
nup tömëngö inrē in e nö öt hĕng tö-ōtren (öl pöri chū-ö ik hē e asöklö nuk 
inkūp i nuk lökhöt),  
2Söömtö ṙô ngaich nāṅ Sanpalāt nāṅ Kisem nö in chu, nö ngö ṙô, Tā-a töi 
meukkūöre hĕng kang chūök i nup tuhēt ip töṙā-akūö panam Ôno. Hòṅ lōnu 
pöri cha-a nö hòṅ chökhutī tö chu.  
3Ngaich chū-ö tīnngö vamë-eny nang cha, öich ngö ṙô, Kiröngö la-en chin 
ngaich ötkô öich yòhti. Kūöyòh öng min ngih la-en nö asöki i saha chu ṙāngö 
e öich yòhti in yīö?  

4Ngaich cha-a nö fën van tī nö ngatī nö söömhöti nö in chu ngaich chū-ö 
höng hĕngren ṙô sapṙô cha.  
5Ngatī ang Sanpalāt ik tinneui heuh nö tīntö ök tarik re nö kumtö ök līpöre 
tökūichö töng luve-akkūö nö eltī ò.  
6I mat e nö ngö kinūichö, Eūka an nö in yip pumnāmö tarik, ṙôten e inrē 
Kīsem, tö meh tö yip Yahūti inrē öi hòṅ ahôngen: lökten yin vīlö ngam 
kinlōngö, ngaich më-eṅ hòṅ vīlöre rācha cha, sā ineūkö e nö ngaich.  
7Ngaich më-eṅ inrē vīlö pròfĕt nö ma-ahangken meh i Yērusalem, Rācha ap 
umuh i Yūtā. Ngaich an yih min nö vënyu nö in öp rācha nö sā në ṙô. Yĕh 
lökten tā-a yih, tā-a inrē tai holre halēnö e.  
8Ngö ṙô chū-ö hēk söömhöti in ò, Öt ngatī-ivö tösā minë ṙô meh nö ngaich, 
tön höng vahī meh nun nö löknyö ellōn meh.  
9Pò cha nö ṙòkhöre nö hòṅ pinhëtökūö ih, nö ngö lōn, Ṙā-ang tīre yip min tö 
ngam la-en ngaich öt keuheūten tö e. Ō Tēv, hangëkö nö kël chu pöri më-eṅ 
yēḵ.  
10Ngaich hē chu chuh patī Sāmayā ök kikōnyö kūön Tēlayā, kikōnyö kūön 
Mehetāpĕl, ök tö-öpikūö, ngö ṙô ang-aṅ, Tā-a tai meukkūöre el patī ngam 
Tēv, lā tuhēt el ngam tempöl, tai öptökūö në inkūp ngam tempöl inrē; tön 
hòṅ yih yip nö fëlngen meh, yih yip min tö hatööm nö fëlngen meh.  
11Ngö ṙô pöri chū-ö, Famalngöre öich chū-ö tarik? Asuh öich chū-ö tarik inrē 
öich töhō kiröönngöre iyöng el ngam tempöl? Hö-ö chin hòṅ kuhēthötre.  
12Akahalōn chū-ö ngaich meuk inrē tö ngam Tēv nö öt tīnten ò, ṙô-òv pöri 
ngaich anga-aṅ tö ngam ṙô nö kunyaha elmat tö chu pò Tōpayā, Sanpalāt inrē 
nö haṙāyan.  
13Angū-ö chööḵnyö ò nö haṙāyö, pòn hòṅ pinhëṅtökūö chu nö ngatī inlahen 
ngaich köölö fālen, ngaich lökten cha nö ötkô nö kētö minë-eny chu tö 
tötlöök, pòn hòṅ pinhëṅtökūö chu. 



1192 

 

 
   Nicobarese Bible 

© 2014, Bible Society of India. 
 

 
 

 

14Ō Tēv chu köpölōn tö Tōpayā, Sanpalāt inrē tö tösā në tī cha töp kikānö 
inrē pòfĕt Nôatīyā tö yip ōtngöre inrē pròfĕt yip töhòṅ vīten chu pa-ekūö.  

Kinheūten Ngam La-en 

15Keuheūten ngaich ök kinlōngö im tönët anāi sakāmö ngam chingëṅt Elul, i 
ëltö taneui anāi nët sakāmö.  
16Hē yik lā-al ih nö ṙòkhöre nö hāngö e, ṙòkhöre yik pumnāmö tarik 
mahavīlen ih nö pa-ekūö ngaich pōyen miṙē-ĕv nöng kahngenre; pò cha nö 
akahalōn tö ngam la-en nö keuheūten i hinôlṙen ih tö ngam Tēv ih.  
17Hēk inrē i nuk sakāmö anū-ö yik mā i Yūtā nö pōyen kahūich tö līpöre 
tösöömi nö in Tōpaya yih inrē nö in cha nup līpöre kahūich Tōpayā.  
18Pòn pōyen yik i Yūtā tömūlta nö in ò lökten i töchūöku kinlēḵngô, kūö ò nö 
köiny kūön Sēkanīya ök kikōnyö kūön Arah: ök kikōnyö kūön ò inrē 
Yēhōhanan nö hēḵ ök kikānö kūön Mesulām ök kikōnyö kūön Parakiyā nö 
pīhö ò.  
19Ane inrē cha-a eūkö nup tölöök la-en ò nö i kūö chu, vënyö nuk ṙô chu inrē 
nö in ò. Söömtö nuk tökūichö līpöre inrē ang Tōpayā nö hōten chu pa-ekūö.  

 Nahimiā 7 

1Hē kinheūten vinīlö ök kinlōngö ngaich chū-ö asöklö nuk inkūp, tö yik 
yōmkūö inkūp, tumkökṙôre, tö yik Lēvī inrē nö halēnlöng.  
2Kē-ĕkūö ök hanöng kisānöre chū-ö Hananī ane inrē Hananiyā ök mahayöng 
ök tökiröng patī mā i Yērusalem, pò ò nö tömötlö kanô-en tö yik tömaṙôngö 
ane inrē tarik töpa-ekūö tö ngam Tēv.  
3Ngö ṙô chū-ö tö cha, Un löpnyu kūö nup inkūp Yērusalem hanöng saha 
ngam tavūöi nö ṙāich; yē cha inrē nö ṙònghöichṙen nö sökhaka nö aṅhaṅti 
hökngen cha nö öptökūö u hakālngö kūö nup inkūp inrē. Chöngu tö amahati 
in yip aṅ Yērusalem, kö i chūök re kö lā i patī re inrē.  

Minë-eny Yip Mahavan, Ṙamā-ang El Inkövö 
(Esrā 2.1-70) 

4Pōiti ap elpanam kiröng inrē, öt pōyen pöri yik tarik aṅ e öt patī-ivö inrē 
tömānlöngö.  
5Ngaich ngam Tēv nö chaphöt e nö el kui lōn chu öich hamūl yik mā tö yik 
mākūö tö yik tarik inrē nö kaheuklöngö nö löktökūö lökngörit re. Kôtökūö 
chū-ö ngaich tök līpöre lökngörit cha yik yamih nö urĕhtöyīhih, kôtökūö chū-
ö inrē tö e nö kūichö mat:  
6Vē yin tarik ngam panam vē yamih nö ṙā-ang el inkövö aṅ in yik töha-ötiyö 
yik töhalāyiyö tö Nēkupetnēsör ök rācha aṅ Pēpilön nö ha-ötiyö; havan cha-a 
ngaich nö i Yērusalem Yūtā inrē, kö löö elpanam re.  
7Hol Sērūpāpĕl cha-a nö yih, Yeūsa, Nahimiā, Asariā, Ramayā, Nahamanī, 
Môrtīkai, Pilsan, Mispērĕt, Pikvai, Nehum, Pa-anah. Ṙôken yik tarik Israĕl.  
8Kikōnyö kūön Paròs, nëtköṅny hēngòng sat anāi nët.  
9Kikōnyö kūön Sapatiyā, lūöyòng sat anāi nët.  
10Kikōnyö kūön Arah, tafūölòng taneui anāi nët.  
11Kikōnyö kūön Pāhatmō-ap, vē kikōnyö kūön Yēsua, Yôap inrē, nët köṅny 
hëvhöre ṙòng hëvhör sīön 
12Kikōnyö kūön Ēlām, hĕng köṅny nëtòng taneui anāi fën.  
13Kikōnyö kūön Satū, hëvhör ṙòng fën anāi taneui.  
14Kikōnyö kūön Sakkāi, sātòng tafūöl anāi.  
15Kikōnyö kūön Pinūi, tafūölòng fën anāi hëvhöre.  
16Kikōnyö kūön Pēpāi, tafūölòng nët anāi hëvhöre.  
17Kikōnyö kūön Askāt, nët köṅny lūöyòng nët anāi nët. 
18Kikōnyö kūön Atonīkam, tafūölòng tafūöl anāi sat.  
19Kikōnyö kūön Pikvāi, nët köṅny tafūöl anāi sat.  
20Kikōnyö kūön Atin, tafūölòng taneui anāi taneui.  
21Kikōnyö kūön Atör, ang Hesikia, machūötör anāi hëvhör. 

22Kikōnyö kūön Hāsum, lūöyòng nët anāi hëvhöre.  
23Kikōnyö kūön Pēsai, lūöyòng nët sīön.  
24Kikōnyö kūön Harif, hēngòng nët sīön.  
25Kikōnyö kūön Kipīön, machūötör anāi taneui.  
26Tarik aṅ Pĕtlihem aṅ Nētōfah inrē, hēngòng hëvhör anāi hëvhör. 
27Tarik aṅ Anatòt, hēngòng nët anāi hëvhöre.  
28Tarik aṅ Pĕthāsmavet, fën anāi nët.  
29Tarik aṅ Kiriatyēārim, Kēfira, Pī-eròt inrē, sātòng fën anāi lūöi. 
30Tarik aṅ Ramā, Kīpā inrē, tafūölòng nët anāi kahuk.  
31Tarik aṅ Mikmas, hēngòng nët anāi nët.  
32Tarik aṅ Pētĕl aṅ Ai inrē, hēngòng nët anāi lūöi. 
33Tarik aṅ öp tahëng Nēpō, taneui anāi nët.  
34Kikōnyö kūön öp tahëng Elām, hĕng köṅny nëtòng taneui anāi fën.  
35Kikōnyö kūön Harim, lūöyòng nët anāi.  
36Kikōnyö kūön Yērikō, lūöyòng fën anāi taneui.  
37Kikōnyö kūön Lot, Hatit, Ônö inrē, sātòng nët anāi kahuk.  
38Kikōnyö kūön Sēna-ah, lūöi köṅny machūötör ṙòng lūöi anāi.  
39Yik kūönṙô: kikōnyö kūön Yētayā, aṅ patī Yēsua, machūötör ṙòng sat anāi 
lūöi.  
40Kikōnyö kūön Immer, hĕng köṅny fën anāi nët.  
41Kikōnyö kūön Pāsur, hĕng köṅny nëtòng fën anāi sat.  
42Kikōnyö kūön Harim, hĕng köṅny sat sīön.  
43Yik Lēvi: kikōnyö kūön Yēsua, hēk Katmi-ĕl, aṅ in yik kikōnyö kūön 
Hōtēvah, sat anāi fën.  
44Yik tumkökṙôre: kikōnyö kūön Asaf, hēngòng fën anāi hëvhöre.  

45Yik yōmkūö inkūp: kikōnyö kūön Sālum, kikōnyö kūön Atör, kikōnyö kūön 
Talmòn, kikōnyö kūön Akkup, kikōnyö kūön Hatīta, kikōnyö kūön Sōpāi, 
hēngòng lūöi anāi hëvhöre.  
46Yik tarik ök tempöl: kikōnyö kūön Sīha, kikōnyö kūön Hasūfa, kikōnyö 
kūön Tapaōt.  
47Kikōnyö kūön Kēròs, kikōnyö kūön Sī-a, kikōnyö kūön Patòn.  
48Kikōnyö kūön Lepanā, kikōnyö kūön Hakapā, kikōnyö kūön Selmai,  
49Kikōnyö kūön Hanan, kikōnyö kūön Kītel, kikōnyö kūön Kahar, 
50Kikōnyö kūön Rē-aya, kikōnyö kūön Rēsin, kikōnyö kūön Nëkotā, 
51Kikōnyö kūön Kāsam, kikōnyö kūön Usā, kikōnyö kūön Pasē-a, 
52Kikōnyö kūön Pēsai, kikōnyö kūön Meunim, kikōnyö kūön Nëfūseseim, 
53Kikōnyö kūön Pakpuk, kikōnyö kūön Hakufā, kikōnyö kūön Harhur, 
54Kikōnyö kūön Pāslit, kikōnyö kūön Mehitā, kikōnyö kūön Harsa, 
55Kikōnyö kūön Parkòs, kikōnyö kūön Sisëra, kikōnyö kūön Tēmah, 
56Kikōnyö kūön Nësīya, kikōnyö kūön Hatifā.  
57Kikōnyö aṅ in yik tarik Sòlòmön: kikōnyö kūön Sōtai, kikōnyö kūön Sōfērat, 
kikōnyö kūön Përitā,  
58Kikōnyö kūön Ya-ala, kikōnyö kūön Tarkòn, kikōnyö kūön Kītel,  
59Kikōnyö kūön Safatiyā, kikōnyö kūön Pōkerethassēpaim, kikōnyö kūön 
Amön.  
60Ṙòkhöre yik tarik ök tempöl tö yik kikōnyö kūön yik tarik Sòlòmön nö 
lūöyòng machūötör anāi nët.  
61Cha-a yin vē yamih nö ṙā-ang Telmëlāh, Telharsā, Kërup Atòn, Immer inrē, 
hö-ö pöri cha-a nö kô nö hameuktö patī yöng re öt rēhĕn tö löklörit cha, yē 
cha nö aṅ Israĕl:  
62Kikōnyö kūön Tēlayā, kikōnyö kūön Nëkōta, tafūölòng fën anāi nët.  

63Aṅ in yip kūönṙô inrē: kikōnyö kūön Hōpay, kikōnyö kūön Parsīlai (ök 
kamë pīhö re tö kikānö kūön Pārsilai ök aṅ Kīlīöt ngaich minë-eny tö minë-
eny cha).  
64Lukkenre cha-a vē nö kūichhötvö nö in cha yip tökaheuklöngö nö i 
lökngörit re, öt kôti pöri angū-ö nö umuh, lökten cha nö öt kaheuktu nö i la-
en kūönṙô pòn töthet;  
65Ngaich ök mahayöng nö vë-eny nang cha tö cha nö ötkô nö holkūö nyamā 
tölngö töhet nyā-aṅkūö, hanöng saha öp kūönṙô tö-aṅhaṅv-in tö Urim tö 
aṅhaṅv-in inrē tö Tumim nö chōholre min.  
66Ṙòkhöre yik tömūl nö holre nö fën anāi nët köṅny lūöyòng tafūöl anāi, 
67Nö holre tö yik kikōnyö tarik alaha kikānö inrē tarik alaha, yik tösat köṅny 
lūöyòng lūöi anāi sat; ngaich cha-a inrē nö ahāṅv-in tö tönëtòng fën anāi 
taneui tumkökṙôre, kikōnyö kikānö inrē.  
68Sātòng lūöi anāi tafūöl tumnòng nuk kōra cha, nëtòng fën anāi taneui tum 
nòng nuk töròngti nö köttö cha,  
69Fënòng lūöi anāi taneui tum nòng nuk ūṅt cha, tafūölköṅny sātòng nët anāi 
tum nòng nuk köttö cha nö takô-en.  
70Ngaich rēvre yik yöngkūö patī yöng re nö kē-ĕti nö im la-en. Ngaich ök 
mahayöng nö hĕng köṅny tālen (8 Kg) tī tö humlum, taneui anāi pēsön, 
taneūyòng lūöi anāi hilā kūönṙô.  
71Ngaich rēvre kamë-eṅti nö el chūök rupīö nö im la-en nët anāi köṅny tērik 
(168 Kg) humlum nët köṅny nëtòng minā (1,250 Kg) rupīö.  
72Ngaich tī yik tö-ōtngöre tarik nö kē-ĕti nët anāi köṅny tālen (168 Kg) 
humlum, nët köṅny minā (140 Kg) rupīö, tafūöl anāi sat hilā kūönṙô.  
73Lökten yik kūönṙô, Lēvī, yōm kūö inkūp, tumkökṙôre, rīkre inrē tarik, yik 
tarik ök tempöl, ṙòkhöre yik Israĕl inrē mi-īyöng elpanam re. Hē yanīhih 
ngam sinātö chingëṅt, yik kūön Israĕl nö elpanam re.  

Nahimiā 8 



1197 

 

 
   Nicobarese Bible 

© 2014, Bible Society of India. 
 

 
 

 

Vë-ekūö Ngam Chöngö Esrā Nö I Kūö Yip Tömaṙôngö 

1Ngaich yik tarik nö hamūlöre nö sā tarik töng hĕng taka nö ël töluvë-aka i 
kūö ök Inkūp Mak; ngaich cha-a nö tölṙô Esrā ök kamūich nö kētö ök līpöre 
chöngö Môsös ök kahëtö ngam Mā Tēv nö in Israĕl.  
2Ngaich Esrā ök kūönṙô nö kētö ök chöngö nö i kūö yik tömūl, hĕnghöre 
kikōnyö kikānö inrē ṙòkhöre inrē yik tö akaha elnang nö hang, ik raneh 
sakāmö ngam sinātö chingëṅt.  
3Vë-ekūö e ngaich anga-aṅ havöötökūöre nö ik töluvë-aka nö i kūö ök Inkūp 
Mak löktö kūö peuheū söl sakāmö, i kūö yip tarik kikōnyö kikānö inrē yik 
tökô inrē nö akaha elnang; afītö elnangre inrē yik tarik nö ṙòkhöre tö ṙô 
ngam līpöre chöngö.  
4Söklöre ngaich Esrā ök kamūich nö ik chōn chūök mumkahten ök vahī cha 
nö chö-önytö e; hol ò inrē nö söklöre Matitīyā, Sēma, Anaiyā, Uriya, Hilkīyā, 
Ma-asayā inrē nö lā hāmö ò; Petayā, Mīsa-el, Malkiyā, Hasum, Haspatanā 
sakarīysā Mesūlām, inrē nö lātavē ò.  
5Fehnyö mat ök līpöre ang Esrā nö i kūö yik tarik nö ṙòkhöre. Pò ò nö 
lātulöng tö yik tarik nö ṙòkhöre; ngaich hē ò nö fehnyö mat e ṙòkhöre ngaich 
yik tarik nö söklöre.  
6Hakôlò ngam Mā Tēv ngaich ang Esrā, ngam tökiröng Tēv; ṙòkhöre ṙô 
ngaich yik tarik nö ngö ṙô nö sapṙô, ʽʽĀmen, Āmen, ʼʼ nö hachônglö këlre cha-
a; sōntö kuire inrē cha-a ngaich salām ngam Mā Tēv nö kū-ötö el tumlat kūö.  
7Yēsūa inrē, Panī, Serepiyā Yamin, Akkup, Sapētai, Hōtiyā, Ma-asēyā, Kēlita, 
Asariyā, Yōsapāt, Hanan, Pellayā, yik Lēvī holṙen yik tarik nö hōten cha nö 
akaha elnang töm chöngö, i saha yik tarik nö hōten cha nö akaha elnang töm 
chöngö, i saha yik tarik nöng ngöh nö i chūök re.  
8Löökö ṙô cha-a inrē nö vë-ekūö aṅmat ngam līpöre, aṅmat ngam chöngö 
ngam Tēv inrē; vë-eny manah e cha-a inrē, pòn hōtö yik tarik nö akaha 
elnang tö ṙô re yĕn vë-ekūö e.  

9Ngaich Nahimiā, ök mahayöng, Esrā inrē ök kūönṙô kamūich inrē, tö yik 
Lēvī yik mahaköptö yik tarik nö ngö ṙô tö yik tarik nö ṙòkhöre, ʽʽTöhet ön 
ngih sakāmö nö im Mā Tēv ngam Tēv yīö; Uh yin haṙivlōn hēk peuiny. ʼʼ Pò 
yik tarik nö peuiny hē cha nö hang ṙô ngam chöngö.  
10Ngaich ngö ṙô anga-aṅ tö cha, ʽʽKiröönngöre yin ngaich nyā-aṅkūö tö 
tösangöö òk töpachāka vāin inrē ngaich söömngö kintölö ò öp töt 
halēnkuṙen: tön töhet ön ngih sakāmö nö im Mā hī; uh yin haṙīvölōn, tön 
ngam kumlēḵ yīö an ṙanāmölōn nö im Mā Tēv. ʼʼ 
11Ngatī yik Lēvī nö tahngö ṙô yik tarik, nö ngö ṙô, Hachēvngenre, tön töhet 
ön ngih sakāmö; ui haṙīvölōn. ʼʼ 
12Ṙòkhöre ngaich yik tarik nö kiröönngöre nö nyā nö vīken tökiröng 
ṙanāmölōn, pò cha nö akaha elnang tö nuk ṙô tövënyu nö in cha.  

Nyinā-aṅ Ngam Inrūkui 

13Ik innëtö sakāmö yik yöngkūö patī yöng yik tarik nö ṙòkhöre, nö holtö yik 
kūönṙô tö yik Lēvī, nö ṙongtö röön nö yih nö in Esrā ök kamūich pòn hòṅ 
haköp në ṙô ngam chöngö.  
14Kôtökūö cha-a ngaich tö e nö kūichiyö nö im chöngö ngam Mā Tēv nö kētö 
chöngö nö lökten in Môsös tö yik tarik Israĕl nö hōtu mi-īyöng el sanrā i rô-
òten ök tökiröng nyinā-aṅ ngam sinātö chingëṅt,  
15Tö cha inrē nö hōtu nö ahangkö e i nup elpanam cha i Yērusalem inrē 
ʽʽKuṙòh chuh kui nup rung kēḵ nup pak òliv, aṅ el inchōn òliv, martil, kachūr, 
nup törōyu inrē chōn öi vī sanrā, sā kinūichngö e. ʼʼ 
16Lökten yik tarik nö kiröönngöre ngaich kēten u ngaich vī sanrā re kö i kui 
patī re, elmilūkö patī re inrē elmilūkö ngam patī ngam Tēv inrē, el öp töluvë-
aka ip Inkūp Mak ip töluvë-aka inrē Inkūp Ifrēm.  
17Ngaich yik tömūl nö ṙòkhöre cha-a yik mahavan nö ṙā-ang el inkövö nö vī 
sanrā re ngaich iyöng el nuk sanrā; pòn löktökūö nuk sakāmö Yôsuā ök 
kikōnyö kūön Nön söl i sakāmö yik tarik Israĕl nö öt ngatī. Ngaich kiröngen 
ök ṙanāmölōn umuh.  

18Kaheuk sakāmö ngaich, löktökūö ök raneh sakāmö söl ik manā-aṅ sakāmö, 
anga-aṅ nö vë-ekūö ngam līpöre chöngö ngam Tēv. Sat sumkam cha-a nö 
haköpken ngam nyinā-aṅ; ngaich im hinëvhöre sakāmö ök töchēv manūlö, sā 
ngam chöngö.  

 Nahimiā 9 

Vë-eny Tököölre Më Tarik 

1Im innët anāi fën sakāmö ngòh chingëṅt yik tarik Israĕl nö hamūlöre nö ahik 
inyut tö sāk inrē, tumlat inrē nö el kui cha.  
2Ngaich yik aṅ Israĕl nö haköhngenre tö yik aṅ tahëng tarik, ngaich söklöre 
nö vë-eny tökööl re kanöölö yik yöng cha inrē.  
3Söklöre cha-a ngaich nö i chūök re ngaich vë-ekūö ngam līpöre chöngö 
ngam Mā Tēv ngam Tēv cha lūöi köṅny ṙô rô-òten ngam sakāmö; ngaich im 
tahëng tölūöi köṅnyṙô cha-a nö vë-eny tökööl re salām ngam Mā Tēv inrē, 
ngam Tēv cha.  
4Ik vanānglö yik Lēvī ngaich söklöre Yēsūa, Pāni, Katmi-el, Sipaniyā, Punnī, 
Serapīyā, Panī, Chenāi inrē; ngaich cha-a nö pōitô nö hū-a nö im Mā Tēv 
ngam Tēv cha. 
5Ngaich yik Lēvī Yēsūa, Katmiel, Panī, Hāsapnīya, Serepiyā, Hotīyā, Sīpaniyā, 
Petahī-a inrē, nö ngö ṙô, ʽʽSöklöre yin hakôlò ngam Mā Tēv yīö ngam Tēv yīö 
töng öt chanūhuvṙen. Tökôlò an yēk ngam tökôlò minënyö meh ngam 
tahapōilöngö nö lātulöng tö nup inkôlò nö ṙòkhöre nöönyö inrē. ʼʼ 

Vinë-ekūötēv Ṙô Vāmë-eny Tökööl Re 

6Ngaich ngö ṙô Esrā: ʽʽMe-eṅ man Mā Tēv, höng hĕng tak man më-eṅ; vīlö 
halīöngö man ngaich tö ngam halīöngö minë halīöngö, tö nup ël e nö 
ṙòkhöre, ngam tumlat nup aṅ kui e inrē, minë mai tö nup aṅ u inrē; ngaich 
meūkken u më-eṅ; yip tömaṙôngö inrē el halīöngö nö salāmö meh.  
7Më-eṅ man Mā Tēv, Tēv öm kamtöllen Aprām ngaich kēten ò nö ṙā-ang Ör 
öp i Kālti ngaich kētö minë-eny ò nö Aprahām;  

8Ngaich kôtökūö më-eṅ tö ellōn ò nö tökô-en nö i kūö meh, ngaich in ò më-eṅ 
vīten ngam kinlēḵngô nö kētu nö in yip kūön ò ngam panam yip Kanā-an, 
Hitait, Amôr, Përis, Yëpus, Karkes inrē; ngaich më-eṅ hateungngö ngam 
kinlēḵngôre, pò meh tölöök.  
9Ngaich më-eṅ inrē meuk kanihngen yik yöng ih nö i Aikup hang ṙô cha inrē 
nö havëken meh ip Mai Ētöm,  
10Ngaich tī-iv më-eṅ tö minkahngö pinngangkūö inrē öm lā-al Fërō tö yik 
tarik ò inrē tö yik tarik ngam panam ò inrē nö ṙòkhöre, pò meh akahalōn tö 
cha nö miyëṙen tö yik yöng ih; ngaich më-eṅ inrē kē minë-enyre, nö sā e ing 
töngamuh.  
11Ngaich më-eṅ inrē harēv ngam mai i kūö cha, lökten cha nö lök ellōn ngam 
mai el tönyô tumlat; ngaich më-eṅ inrē kavalngö yik lamū-u cha nö el ngam 
tö-aṙuḵ sā ihong nö el tökalēḵ mak.  
12Löktö ël ök tökufëi më-eṅ taṙul öm hachōkūö cha tö sakāmö, ane inrē 
lökten ik tökufëi tameūyö tö hatööm nö ëāṅvö mat cha nö kiröönngöre nö el 
talöököre.  
13Yônti më-eṅ i kui öp rôngö Sināi, ngaich vë-ekūö cha öm löktö el halīöngö 
ngaich kē-ĕkūö cha tö töchip inchöngten tökô-en chöngö inrē, tölöök 
inchöngten chöngö inrē,  
14Ngaich më-eṅ inrē mikahtölōn cha tö ngam töhet sakāmö ngaich kētö minë 
chöngö inchöngten inrē nö lökten ik tarik meh Môsös nö chöngö.  
15Kētö nyā-aṅkūö cha më-eṅ ṙā-ang el halīöngö pò cha nö kapahare kēnyö 
mak cha inrē ṙā-ang ip ihong pò cha nö haṙehe nômö, ngaich tölṙô cha më-eṅ 
inrē nö kiröönngöre nö kē ap panam öp kahëtö meh in cha öm chūökuṙô 
kilēḵngôre.  
16ʽʽNgaich, pöri yik yöng ih nö hakeūlenre hangëngö likeunre inrē ngaich öt 
hang ṙô minë chöngö, meh;  
17Sōḵ cha-a nö hang chöngö, ngaich öt köpölōn tö nuk pinngangkūö nuk tī 
meh in cha; hangëngö likeun re pöri cha-a ngaich vīlö yöngṙen re nö 

havantöre nö el inkövöre nö i Aikup. Tēv pöri më-eṅ tölēnen aṙē-ĕl, tö-aṙē-
ĕlōn tö-aheūkölōn inrē, töt ka-eūyö tanānyö töpōyen, aṅ in inrē tö tököp 
hanāngenlōn, ngaich rö-ö öm ṙāngen cha.  
18Pòrô cha-a nö vī töhaṙöichö kūön nuā ngaich ngö ṙô, Ngòh ön Tēv yīö ngam 
kamënyen yīö ṙā-ang Aikup, Ngaich kiröngö kahëken tö inchōichngö minë-
eny Meh.  
19Ngaich më-eṅ i ṙôkö miṙēlōnre öt ṙāngen cha nö el tönyalnyi; öt ṙāngen cha 
ök tökufëi taṙul tö sakāmö ök mahachōkūö cha tö talöökö, öt rēhĕn ök 
tökufëi tameūyö tö hatööm ök töhātö tī tö el talöökö cha nö kiröönngöre.  
20Kētö ngam katalöök Fanöinylöre më-eṅ nö mahaköpten cha, ane inrē öt 
haköptīre më-eṅ tö nuk manna nö ṙā-ang elvāng cha, kētö mak cha më-eṅ 
inrē pò cha nö haṙehe nômö.  
21Fën anāi samyeūheu më-eṅ ha-aṅlen cha el tönyalnyi, öt hanātuṙen cha-a 
inrē; öt takāchiyö nuk inyut cha öt yöl nuk kalröön cha inrē.  
22Ngaich më-eṅ inrē kē-ĕkūö cha tö pūlngö tarik inrē, ngaich keuheūt 
sinkeukngö tī më-eṅ katölö cha; lökten cha nö kē amin re tö panam Sīhòn ök 
rācha aṅ Hespòn tök panam Ôk inrē ök rācha aṅ Pasān.  
23Ngaich më-eṅ ṙūölö ṙôngö yik kūön cha nö sā taneūsömat ngam halīöngö, 
ngaich kēten cha më-eṅ ip panam öp ṙô meh i yip yöng cha chūök cha nö 
kuhēthötre nö kē-ĕ e nö amin re.  
24Ngaich lökten yik kūön nö kiröönngöre nö kē ngam panam, ngaich më-eṅ 
inrē tumṙeūtö yik aṅkūö ngam panam nö i kūö cha, yik aṅ Kanā-an, ngaich 
kēten cha nö eltī cha, holtö yik rācha tö yik tarik aṅ ngam panam inrē, pòn 
hōtu cha-a nö kahngö tīre tö cha.  
25Ngaich cha-a nö kē nup chūök kumyung elpanam panam inrē tökôlòkūö, kē 
amin re inrē tö patī tööḵlö tö tölöök chehen, töhulhötvö chūök mak, panô-òṅ 
vāin, panô-òṅ ôliv töṙôngu chōn inrē nö pōyen; lökten cha nö nyā-aṅvkūö 
tööḵngen ngaich ngaich kiröng alaha, ngaich kumchikngenre nö im tökiröng 
lanöökö meh.  

26Sönngenre pöri cha-a nö minôṙô nö ahôngen meh inrē ngaich kavalngö 
ngam chöngö nö lā uk re ngaich fëlngö yik pròfĕt meh, yik vamë-ekūö cha nö 
hōten cha nö havantöre nö in meh nö hēk, ngaich cha-a inrē nö kēken 
tökiröng nö inchōichngö minë-eny.  
27Lökten meh kēten cha eltī yip tökunyaha-elmat tö cha, yip vamīten cha nö 
kihngen; ngaich hē cha nö kihngen peuinyhökūö meh cha-a ngaich, ngaich 
më-eṅ hang ṙô cha el halīöngö; ngaich sā ngam tökiröng miṙēlōn meh öm 
kētö yik mahayööken cha yik mahayööken nö ṙā-ang eltī yip tökunyaha elmat 
tö cha.  
28Hē cha pöri nö haneūheuvö la-evṙen cha-a hēk tö tötlöök nö i kūö meh, 
ngaich më-eṅ hökngen cha nö eltī yip tökunyaha elmat tö cha, lökten cha nö 
chönguvö nö lātulöng tö cha, ngaich yē cha nö havan nö peuinyhökūö meh 
ngaich më-eṅ hang el halīöngö, ngaich ṙōl heuh më-eṅ ṙānyen cha sā ṙôken 
nup neūkölōn meh.  
29Ngaich më-eṅ fēḵlen cha pòn hōtu cha-a nö havantöre nö im chöngö meh. 
Sönen cha-a nöng hakeūngenre ngaich öt hang ṙô minë chöngö meh köölö 
fālen pöri nö i minë hachöngten meh i inköpö inlahen tarik, ngaich havāngtö 
ngam töngëḵ kūö kël re hangëḵ likeun re inrē nö sōḵ nö hang chöngö meh.  
30Ṙōl samyeūheu më-eṅ ṙāpöre in cha, ngaich vë-eny nang cha lökten im 
töhet Fanöinylö nö lökten in yik pròfĕt meh; sönngenre cha-a nö öt kētö 
elnangre. Lökten meh kēten cha nö eltī yip tarik aṅ në panam.  
31Sön pöri i ṙôkö miṙēlōn meh öm öt ahatngen cha, hēk öt ṙāngen cha; pò 
meh tö-aṙē-ĕlōn Tēv inrē tötööḵlö tö neūkölōn.  
32Lökten yĕh, Tēv ih, tökiröng tökalēḵ Tēv inrē pinhë-eṅkūö, mahaköp 
kinlēḵngô tököpö hanāngenlōn inrē, uh nup kanihngen tölōn nö tökūöṅnen 
nö in meh nup yamih nö in ih, in vē rācha ih, vē kūön rācha ih, vē kūönṙô ih, 
vē pròfĕt ih vē yöng ih vē taṙòkhöre tarik meh inrē, hēten tö yik rācha aṅ 
Asiriā söl ing töngamuh.  

33Sönen më-eṅ höng töchip in u nup yamih nö in ih, pò meh i kanô-enre 
ngaich īhö öt löökö inlahen;  
34Vē rācha ih, vē kūön rācha ih, vē kūönṙô ih, vē yöng ih inrē nö öt haköp 
ngam chöngö meh hēk öt kūöten re tö minë chöngö meh tö minë mu-urĕhnyi 
ṙô meh kahëtö meh in cha.  
35Hö-ö yin nö lök la-en meh nö im pūlngö cha, ngam kahëtö meh in cha i 
ṙôkö lanöökö meh, im tökiröng panam inrē tökôlò ngam ṙahātö meh i kūö 
cha; ngaich cha-a inrē nö öt havööngö kūöre tö nup tötlöök la-en re.  
36Yĕh meuk, töhakövö in īhö töngamuh, ing panam kahëtö meh in yik yöng 
ih öi hōtu kumchikngenre i në ṙòng e tölöök inlōnti inrē, yĕh meuk, töhakövö 
in.  
37Ngaich nup tökôlò ṙòng e nö chuh in yip rācha yip ha-ūichlö meh nö i kui 
ih tökūö nup tökööl ih; minhôiṅyuvö yip inrē nö i në alaha ih i në nuā ih inrē 
ip töng kanahanglōn cha, ngaich īhö el ngih yöng kanihngenre.  

Saënö Ngam Kinlēḵngô 

38Kūö u nö ṙòkhöre öi vī tököp kinlēḵngô ngaich kūichngö e inrē, ngaich yin 
vē kūön rācha ih, Lēvī ih, kūönṙô ih nö katāntö tīre nö in e.  

Nahimiā 10 

1Achā-a yik kamtāntö tīre hē Nahemiā ök mahayöng, ök kikōnyö kūön 
Hakāiyā, Setikiā,  
2Serayā, Asariyā, Yarimiā,  
3Pāshör, Amariyām, Malkiyā, 
4Hatus, Sēppaniyā, Māluk,  
5Harim, Meremòt, Opētiyā,  
6Tanīĕl, Kinnëton, Pārök,  
7Mesulām, Apichā, Miyamin,  
8Ma-āsiyā, Pilkai, Sēmaya; cha-a yin vē kūönṙô.  

9Vē Lēvi: Yesūa ök kikōnyö kūön Asaniya, Pinūi yik kikōnyö kūön Hanatat, 
Katmi-el;  
10Vē mak alaha cha inrē, Sēpaniyā, Hōtiyā, Kelitā, Pellayā, Hanan,  
11Maikā, Rēhòp, Hasapiya,  
12Sākūr, Serepiya, Sēpaniyā, 
13Hotiyā, Pāni, Panīnū,  
14Vē yöngkūö yik tarik: Pāròs, Pahatmō-ap, Ēlam, Sattu, Pāni,  
15Pūni, Askat, Pēpai,  
16Atōniyā, Pikvai, Atin,  
17Atör, Hasākiyā, Assör,  
18Hotiyā, Hasum, Pēsai,  
19Harif, Anātòt, Nēpai,  
20Mekpias, Mesulām, Hasīr,  
21Mesāsāpĕl, Sētòk, Yātu-a,  
22Pelatiyā, Hanān, Aneyā, 
23Hōsī, Hanāniya, Hāsup,  
24Hallohes, Pilha, Sōpek,  
25Rēhum, Hasapnah, Maasāyā,  
26Ahiyā, Hānan; Anan,  
27Māluk, Harim, Pa-anah.  

Ngam Kinlēḵngô 

28Yik tö ōtngöre tarik, yik kūönṙô, yik Lēvī, yik yōmkūö inkūp, yik 
tumkökṙôre, yik tarik ök tempöl, ṙòkhöre inrē yik mahaköhngen re tö yip 
tarik aṅ minë panam nö im chöngö ngam Tēv, yik pīhö cha, kūön cha 
kikōnyö, kūön cha kikānö, ṙòkhöre yik tö-akaha tö-akaha elmat inrē, 

29Hamūltöre nö i yik mak alaha re, yik mā cha, ngaich kēhötre nö el 
rinūtngövah tö chūöku kinlēḵngô inrē nö lök im chöngö ngam Tēv ngam 
tökētu nö in Môsös ök tarik ngam Tēv, nö haköpkö e la-evṙen inrē tö nup 
chöngö ngam Mā Tēv ngam Mā hī tö nup hachöngten Ò inchöngten inrē. 
30Hö-ö in min kētö kikānö kūönre in vē tarik ngam panam hēk öt kē kikānö 
kūön cha nö pīhö vē kūön hī;  
31Ngaich yē yip tarik aṅ ngam panam nö kēhöt chehen hēk sāiny nö inyihka 
hē el anôilö sakāmö, hö-ö ayī-ö min havah in cha hē el anôilö hēk töhet 
sakāmö; ngaich ayī-ö min inrē hökngen nup ṙòng ngam sinātö samyeūheu öt 
hateung tīre inrē i hötṙeh.  
32Ṙātö elkuire ayī-ö inrē öi kē-ĕti in re kaheuk samyeūheu hĕng i tölūöi siköl 
(5 grm) nö kūö la-en ngam patī ngam Tēv hī;  
33Kūö nup töhameuknyu rôtī, nup tö-iṙūhen kinëti sāiny tökētu, nup tö-iṙūhen 
töföngö tökētu hē el anôilö ayöö chingëṅt tö halēnlöng tökiröng nyinā-aṅ, 
nup töhet chehen, tökētu inrē kūö tökööl vanī inlām tökööl in Israĕl, kūö nup 
la-en ngam patī ngam Tēv hī inrē nö ṙòkhöre.  
34Ngaich ngatī ayī-ö kalah öp tö teūngen, tö kūönṙô, tö Lēvi, tö yip tarik inrē, 
i nup ngòh tökētu, hòṅ u nö kēhötvö nö el ngam patī ngam Tēv hī, sā mitī-i 
patī yöng hī, i nup hē ṙētak töhalēnlöng, kaheuk samyeūheu, nö tö föngö nö 
el ngam tahāklö ngam Mā Tēv ngam Tēv hī, sā kinūichngö e nö im chöngö.  
35In re tī ayī-ö tö kinëtö nup lanòh ṙòng chōn aṅ el tumlat hī tö nup raneh 
ṙòng chōn në taṙòkhöre chōn, nö kaheuk samyeūheu, nö kētu nö el patī ngam 
Mā Tēv;  
36Ane inrē kētu nö el ngam patī ngam Tēv hī, nö in yip kūönṙô yip 
mameukṙen nö el ngam patī ngam Tēv hī, yip lanòh kūön hī kikōnyö tö nup 
nuā hī, sā kinūichngö e nö im chöngö, i nup tömūlhaka chehen hī sīṅp inrē 
nup lanòh;  
37Kētö nup lanòhlö ṙòng tökaṙôta atra, nup tī hī inrē, ṙòng chōn, vāin, tavī-i, 
kētu nö i yip kūönṙô, nö el nup tökiröng urôhò ngam patī ngam Tēv hī; kētu 

inrē nö in yip Lēvi hĕng hata nö i tösöm nup aṅkūö tumlat hī, pòn yip Lēvi 
min mahamūl töhĕng i tösöm nö i nup elpanam hī i tavat nö ṙòkhöre.  
38Ngaich öp kūönṙô, öp kikōnyö kūön Āròn, nö hol yip Lēvi min yē yip Lēvi 
min nö kē nup töhĕng i tösöm; ngaich yip Lēvi min nö kēhöt nup töhĕng i 
tösöm nö el patī ngam Tēv hī, el nup tökiröng urôhò, el nup patī chūök 
inchūökngö.  
39Pò yip tarik Israĕl min tö yip kikōnyö kūön Lēvi nö kēhöt nup tīre sāiny, 
vāin, tavī-i inrē nö el nup tökiröng urôhò, i chūök nup chūökṙen ngam töhet 
chūök, tö yip kūönṙô yip mameukṙen, tö yip yōmkūö inkūp tumkökṙô re inrē. 
Hö-ö in hòṅ höhölōn tö ngam patī ngam Tēv hī.  

 Nahimiā 11 

Tarik Mi-iyöng Yeruselem 

1Ngaich yik yöngṙen yik tarik nö iyöng Yērusalem; ngaich yik tö-ōtngöre tarik 
nö katöllö töteūngen nö kēhötvö hĕng tak i tösöm tak nö iyöng Yērusalem 
ngam töhet el panam, yik tömachūötöre taka pöri i tösöm höngngöh nö i nuk 
tahëng elpanam.  
2Ngaich yik tarik nö hakôlò yik töhōḵ tarik nö iyöng ël Yērusalem.  
3Vē yin mākūö panam mi-iyöng nö i Yērusalem i nuk elpanam Yūtā pöri kö 
iyöng i kui inlānen re pöri cha-a nö i nuk elpanam cha: Israĕl, tö yik kūönṙô, 
tö yik Lēvi, tö yik tarik ök tempöl, tö yik kūön yik tarik Sòlòmön inrē.  
4I Yērusalem inrē yik rīkre nö iyöng kikōnyö kūön Yūtā, kikōnyö inrē kūön 
Penyamin. Aṅ in yik kikōnyö kūön Yūtā: Atayā ök kikōnyö kūön Usiyā, 
kikōnyö kūön Sakariyā, kikōnyö kūön Amariyā, kikōnyö kūön Sefatiya, 
kikōnyö kūön Mahālalēl, aṅ in yik kikōnyö kūön Pērĕs;  
5Ma-asēyā ök kikōnyö kūön Pārök, kikōnyö kūön Kolhaseh, kikōnyö kūön 
Hasayā, kikōnyö kūön Hatayā, kikōnyö kūön Yōyarip, kikōnyö kūön 
Sakariyā, kikōnyö kūön Sēlonāit.  
6Ṙòkhöre yik kikōnyö kūön Pērĕs yik mi-iyöng Yērusalem nö fënòng tafūöl 
anāi hëvhöre tarik nö tökalēḵ.  

7Vē yin kikōnyö kūön Penyamin: Salū kikōnyö kūön Mesulām, kikōnyö kūön 
Yô-ĕt, kikōnyö kūön Petayā, kikōnyö kūön Kōleyā, kikōnyö kūön Ma-asāyā, 
kūön Iti-el, kikōnyö kūön Yēsayā.  
8Unôichtö ò Kēppāi, Sālai, machūötör ṙòng nët anāi hëvhöre.  
9Yô-ĕl ök kikōnyö kūön Sikrī nö anga-aṅ mameukken cha; Yūtā inrē ök 
kikōnyö kūön Hasënu-ā innëtö anga-aṅ nö i kui ngam elpanam.  
10Aṅ in yik kūönṙô: Yētayā ök kikōnyö kūön Yōyaripi, Yakin,  
11Sērayā ök kikōnyö kūön Hilkayā, kikōnyö kūön Mesulām, kikōnyö kūön 
Sētòk, kikōnyö kūön Merayòt, kikōnyö kūön Ahitöp, mahayöng ök patī ngam 
Tēv,  
12Yik hanöng kisānö cha inrē töla-evṙen nö im patī, hëvhöre ṙòng nët anāi 
nët; Atayā inrē ök kikōnyö kūön Yērōham, kikōnyö kūön Pelāliya, kikōnyö 
kūön Amsi, kikōnyö kūön Sakariyā, kikōnyö kūön Pāsur, kikōnyö kūön 
Malkiyā,  
13Yik hanöng kisānö ò inrē, yöngkūö patī yik yöng, nëtòng fën anāi nët; 
Amasai inrē, ök kikōnyö kūön Asarel, kikōnyö kūön Asai, kikōnyö kūön 
Mësilemòt, kikōnyö kūön Immër,  
14Tö yik hanöng kisānö cha inrē, tökalēḵ nö tarik, hēngòng nët anāi hëvhöre; 
mameukken cha ang Sapti-ĕl ök kikōnyö kūön Hakkettōlim.  
15Aṅ in yik Lēvi: Sēmayā ök kikōnyö kūön Hasup, kikōnyö kūön Asrikam, 
kikōnyö kūön Hasapiyā, kikōnyö kūön Pūni;  
16Sapetai inrē, Yōsapāt inrē aṅ in yik yöngkūö yik Lēvi, yik mi-ikui nuk 
elkahôyö la-en ngam ngam patī ngam Tēv;  
17Mataniyā inrē ök kikōnyö kūön Maika, kikōnyö kūön Sapti, kikōnyö kūön 
Asaf, ök yöngṙen kamaknyörit nöönyö i invë-a, Papūkiyā inrē, ök innëtö in 
yik hanöng kisānö ò; Atta inrē ök kikōnyö kūön Samū-a, kikōnyö kūön Kalal, 
kikōnyö kūön Yētutun.  
18Ṙòkhöre yik Lēvi el ngam töhet elpanam nö nëtöng hëvhöre anāi fën.  

19Yik yōmkūö inkūp, Akkup, Talmòn tö yik hanöng kisānö cha yik amahtö 
kūö inkūp, nö hēngòng sat anāi nët.  
20Yik tö-ōtngöre Israĕl, tö yik kūönṙô, tö yik Lēvi, ṙòkhöre nö ël nuk elpanam 
Yūtā, nö kö i amin re.  
21Yik tarik ök tempöl pöri iyöng i kui Ôfel; ngaich Sīha, Kispā inrē nö i kui 
yik tarik ök tempöl.  
22Ök mameukkö yik Lēvi i Yērusalem ang Usī kikōnyö kūön Pāni, kikōnyö 
kūön Hasapiyā, kikōnyö kūön Mataniya, kikōnyö kūön Maika, aṅ in yik 
kikōnyö kūön Asaf yik tumkökṙôre, i kui ök la-ev ök patī ngam Tēv.  
23Pòn chöngö ök umuh aṅ ik rācha i inlahen cha, lēnngö nyā-aṅkūö inrē yik 
tumkökṙôre, sā ṙôken i töhĕng sakāmö.  
24Patahiya inrē ök kikōnyö kūön Mesesāpĕl, aṅ in yik kikōnyö kūön Sērĕh ök 
kikōnyö kūön Yūtā nö kël ök rācha i nuk inlahen yik tarik.  

Tarik Mi-iyöng Tahëng El Pinnāmen 

25I nuk tuhēt inrē tö nup panô-òṅ in u, rīkre yik tarik aṅ Yūtā mi-iyöng Kirī-
atarpā i nup tuhēt e inrē, i Tīpòn i nup tuhēt e inrē, i Yākapsīl, i nup tuhēt e 
inrē.  
26I Yesūa i Môlata inrē i Pĕtpēlĕt inrē,  
27I hasarsu-al inrē, i Pīrsipā i nup tuhēt e inrē,  
28I Siklek i Mēkonā i nup tuhēt e inrē,  
29I Enrimon, i Sōra, i Yarmòt,  
30Sanōah, atullam, i nup tuhēt u inrē, Lākis tö nup tuhēt e inrē. Löktökūö 
Pīrsipā söl ik achāṙô Hinōm.  
31Yik tarik Penyamin inrē nö iyöng löktökūö Kīpā söl umū-aṅ, i Mikmās, Ayā, 
Pētĕl i nup tuhēt e inrē,  
32Anatòt, Nòp, Ananiyā,  
33Hasör, Ramā, Kītēm,  

34Lot, Ôno, el achāṙö chūök vahīṙen tarik,  
35Rīkre nup milā-a yip Lēvi i Yūtā töhamūltu nö in Penyamin.  

Nahimiā 12 

Ṙôken Yip Kūönṙô Tö Yip Lēvī Inrē 

1Vē yin kūönṙô tö vē Lēvi vē holröön Serupāpĕl ök kikōnyö kūön Sī-ĕlti-ĕl, 
Yesūa inrē: Sērayā, Yarimiā, Esrā,  
2Amariyā, Mālök, Hatus,  
3Sēkaniya, Rēhum, Meremòt,  
4Aitō, Kinëtoi, Apichā,  
5Miyamin, Ma-atiya, Pilka, 
6Semaya, Yōyērip, Yëtaya,  
7Sallū, Amòk, Hilkiya, Yëtaya. Cha-a yin vē yöngkūö yik kūönṙô yöngkūö yik 
hanöng kisānö cha inrē i nuk sakāmö Yesūa.  
8Yik Lēvi inrē: Yesūa, Pinūi Katmi-ĕl, Serapiyā, Yūtā, Mataniyā inrē, yik hol 
yik hanöng kisānö cha nö yōm tinkökö nöönyö.  
9Papukiya inrē tö Unno nak hanöng kisānö cha nö sökhaka nö lā kūö cha hē 
el vinë-eṅkūötēv.  

Mikūönö Yôsuā, Ap Mākūö Kūönṙô 

10Yesūa inrē ök kikōnyö yöng Yōyakim, Yōyakim ök kikōnyö yöng Ēliasip, 
Ēliasip ök kikōnyö yöng Yōyata,  
11Yōyata ök kikōnyö yöng Yônatan, Yônatan inrē kikōnyö yöng Yatuā.  

Yöngkūö Mikūönö Kūönṙô 

12I nup sakāmö Yōyakim yik kūönṙô yöngkūö patī yöng: aṅ in Seraya, 
Mereya; aṅ in Yarimiā, Hananiya;  
13Aṅ in Esrā, Mesulām; aṅ in Amariya, Yehōhanan;  
14Aṅ in Maluki, Yônatan; aṅ in Sepaniya, Yôsĕf;  
15Aṅ in Harim, Atna; aṅ in Merayòt, Helkai;  

16Aṅ in Aitō, Sekariya; aṅ in Kinaton, Masu-ām;  
17Aṅ in Apichā, Sikrī; aṅ in Minyamin, aṅ in Mō-atiya, Piltai; 
18Aṅ in Pilka, Samu-ā; aṅ in Semayā, Yehōnātan;  
19Aṅ in Yōyārip, Metenai; aṅ in Yëtayai, Usi;  
20Aṅ in Sālai, Kalai; aṅ in Amòk, Ēpòr;  
21Aṅ in Hilkiya, Hasapiya; aṅ in Yētayā, Netanĕl.  

Haköpiyö Rikôt Yip Kūönṙô Hěnghöre Yip Mupiöhö Lēvī 

22Yik Lēvi pöri, hē nuk sakāmö Ēliasip, Yōyata, Yohanan, Yatu-a inrē, 
mikahayö nö umuh yik yöngkūö patī yöng; yik kūönṙô inrē hanöng saha hē 
Tērīös nö hayöng ök aṅ Pörsia,  
23Yik kikōnyö kūön Lēvi yöngkūö patī yik yöng, ngaich nö kūichiyö nö i mat 
Līpöre Kinṙötngö söl i nuk sakāmö Yôhanan ök kikōnyö kūön Ēlīasip.  

Kinëtö La-en Nö El Ngam Töhet Chūök 

24Yik yöngkūö Lēvi inrē: Hasapiyā, Serapiya, Yesūa inrē ök kikōnyö kūön 
Katmī-ĕl, hol tö yik hanöng kisānö re nö i kui cha, nö ha-öiny ha-öiny tö tī 
inrē, sā ök chöngö Tāvit ök tarik ngam Tēv, aṅhaṅti nö sā ngam ināhati. 
25Mataniya, Papukiya, Opĕtiya, Mesulām, Talmòn, Akkup inrē yōmkūö inkūp 
sökhaka nö aṅ tö nup chūök chehen patī i nuk inkūp.  
26Anū-ö nun në sakāmö Yōyakim ök kikōnyö kūön Yesūa kikōnyö kūön 
Yōsatak, i nuk sakāmö Nahimia inrē ök mahayöng, Esrā inrē ök kūönṙô nö 
kamūich.  

Ha-etlö Ök Kinlōngö Ngam Panam Ang Nehemiā 

27Hē kinëten ök kinlōngö i Yērusalem chöh yik Lēvi cha-a nö keuheūt chūök 
cha, nö kēten cha nö i Yērusalem nö lök alaha ök kinëten nö holtö 
ṙanāmölōn, holtö nöinytö tī holtö tinkökṙô re inrē hol tö simpòl hārp, lair 
inrē.  
28Hamūlöre inrē yik kikōnyö kūön yik tumkökṙô re nö ṙeū-eung i ṙôktö 
chinvīṙö Yērusalem löktökūö nuk tuhēt inrē i Nētōfat;  

29Ṙeū-eung Pĕtkilkāl inrē ṙeū-eung i chīṙö Kipā, Asmavet inrē; pò yik 
tumkökṙôre nö vīlö tuhēt re nö havīlen Yērusalem.  
30Ngaich yik kūönṙô tö yik Lēvi nö ahetlöre; ahetlö yik tarik cha-a inrē tö nuk 
inkūp ök kinlōngö inrē. 
31Ngaich chū-ö kētö yik kūön rācha aṅ Yūtā nö i kui ök kinlōngö, ngaich nët 
kiteūm halēnlö tö tökiröng tömūl yik maha-öiny mahaṙāköre inrē nö 
kiröönngöre. Hĕng kiteum yik lamök lā hāmö i kui ngam kinlōngö nö söl ik 
Inkūp Sôḵ nuā:  
32Unôichrit cha ngaich Hōsaya ròngti inrē yik kūön rācha aṅ Yūtā,  
33Asaria inrē, Esrā, Mesulām,  
34Yūtā, Penyamin, Sēmaya, Yarimia inrē,  
35Rīkre inrē yik kikōnyö kūön yik kūönṙô holtö römpĕt: Sekariya ök kikōnyö 
kūön Yônatan, kikōnyö kūön Yônatan, kikōnyö kūön Sēmeya, kikōnyö kūön 
Mataniya, kikōnyö kūön Makaya, kikōnyö kūön Sākūr, kikōnyö kūön Asaf;  
36Yik mak alaha ò inrē Semaya, Asarel, Milalai, Kilalai, Ma-ai, Natanĕl Yūta, 
Hanani inrē holtö nuk chehen ranöng Tāvit ök tarik ngam Tēv; Esrā inrē ök 
kamūich urēhĕkūö cha nö kiröönngöre.  
37Ik Löklö Mak Inkūp cha-a nö hachīpöre nö kiröönngöre nö urēhĕkūö cha 
lök i nuk vanānglö im elpanam Tāvit, i yanônlö ök kinlōngö, lā tulöng tök 
patī Tāvit, söl ik Inkūp Mak lā chuhöt.  
38Ök tahëng kiteūm yik maha-öiny kiröönngöre nö lā tavē, tömrit cha chū-ö 
inrē holtö yik töròngti tarik, i kui ngam kinlōngö, lā tulöng tök Chūök 
Chamônga i nuk tisum, söl im Töpōi tāk Kinlōngö,  
39Lātulöng töm Inkūp Ifrēm inrē, lök ik Hötṙeh Inkūp, Lök ik Inkūp Kāḵ inrē 
tök Chūök Chamônga Hanānel, tök Chūök Chamônga tö Hēngòng, söl ik Sīṅp; 
ngaich cha-a nö sökngöre nö ip Inkūp Amahati.  
40Lökten më tönët kiteūm yik maha-öiny nö sökhaka nö el ök patī ngam Tēv, 
tö yik töròngti inrē mākūö nö hol chu;  

41Yik kūönṙô inrē hī Eliakim, Ma-asēya, Miniyamin, Mikaya, Eli-o-anai, 
Sekariya, Hananiya inrē, holtö römpĕt;  
42Maseya inrē, Semaya inrē, Ēli-asör, Usi, Yahōhanan, Malkiya, Ēlam, Ēsör 
inrē tikökṙôre ngaich yik tumkökṙôre nö hol Yesrahiya nö yöngṙen cha.  
43Kiröngen kahëti cha-a ngaich tö tökētu ik sakāmö angū-ö ngaich ṙāmölōn, 
pò ngam Tēv nö vīten cha nö ṙāmölōn nö kiröngen ṙanāmölōn; yik kikānö tö 
yik nyīö inrē nö ṙāmölōn, Marôvat hināngö ngaich ngam ṙanamölōn 
Yērusalem.  

Mahayōmken Töṙōlkangen La-en 

44Ik Sakāmö angū-ö halēnlöng yik tarik i nuk tökiröng urôhò nö yōm nuk 
chūök nyā-aṅkūö, nuk tī, nuk lanòhlö ṙòng nuk töhĕng i tösöm inrē, nö 
hamūl nup minchöḵ-ö cha nö kūönṙô nö Lēvi inrē nö sā ṙô ngam chöngö sā 
ṙôken nup panô-òṅ nup elpanam; pò Yūtā nö ṙāmölōn nö in yik kūönṙô in yik 
Lēvi inrē yik mameukṙen.  
45Ngaich cha-a nö la-evṙen tö la-en ngam Tēv cha tö la-en ngam inhetlö inrē, 
sā yik tumkökṙôre tö yik yōmkūö inkūp sā chöngö Tāvit ök kūön ò inrē 
Sòlòmön.  
46Pòn hē nuk sakāmö Tāvit Asaf inrē misī nö hĕng tak ök umuh yöngkūö 
tumkökṙôre, ngaich nöönyö inrē nuk umuh tinkökö nöinytö tī ngam Tēv inrē.  
47Ṙòkhöre ngaich yik Israĕl i nuk sakāmö Serupāpĕl nö kētö nuk minchööḵö 
yik tumkökṙôre i töhĕng sakāmö tö yik yōmkūö inkūp inrē; ngaich cha-a nö 
haköhngen nuk minchööḵ-ö yik Lēvi inrē nö haköhngen minchööḵ-ö yik 
kikōnyö kūön Āròn.  

 Nahimiā 13 

Ötnôlta Nö In Yip Aṅ Tahëng 

1Ik sakāmö angū-ö cha-a nö löktökūö ök līpöre Môsös nö vë-ekūö e nö elnang 
yik tarik; ngaich kôtökūö tö e nö kūichiyö tö yik aṅ Amön hēk aṅ Mô-ap nö 
öt hētu nö kuhēthötre i manūlö ngam Tēv;  

2Pò cha nö öt höngkūö yik kūön Israĕl tö nyā-aṅkūö mak inrē, haṙāyö Pēlām 
pöri nö lā-al cha nö rūtngövah cha, sön pöri ngam Tēv hī nö havöötö ngam 
rinūtngen nö inkôlò.  
3Hē yik tarik nö hang ṙô ngam chöngö ngaich cha-a nö haköhngen yik kūön 
aṅ tahëng pumnāmö tö yik Israĕl.  

Halööktit Nehemiā 

4Urēhĕkūö e sin, Ēlīasip ök kūönṙô, ök töhalēnlöng nö i nuk tökiröng urôhò 
ngam patī ngam Tēv hī, ök tönôlngö inrē nö in Topiya,  
5Halēnlö tökiröng anga-aṅ urôhò Topiya ök chūök tī cha sin nö lā urĕh nö 
chaphöt sāiny nuk tökētu nö umuh tötahūsa, chūökṙen, töhĕng i tösöm sāiny, 
vāin, tavī-i inrē nuk tökētu i chöngö yik Lēvi, tumkökṙôre, yōm inkūp inrē, 
nuk tī inrē lamöö in yik kūönṙô.  
6Hē e angū-ö nö kēkaṙen öt i Yērusalem chū-ö, pòn im tölūöi anāi nët 
samyeūheu Artāsörsös ök rācha aṅ Pēpilön öich chuh ik rācha. Unôichrit tö 
rēh rô-òten chū-ö havë-engritre ik rācha 
7Ngaich yih i Yērusalem, ngaich möl chū-ö kôtökūö tök tötlöök tī Ēliasip nö 
holṙen Topiya, halēn chūök ò tö tökiröng urôhò nö el milūkö ngam patī ngam 
Tēv.  
8Ngaich chū-ö tainy, ngaich kavalngö nuk chehen Topiya nö ṙā-ang el ök 
urôhò tökiröng.  
9Kētö chöngö chū-ö ngaich, ngaich cha-a nö ahetlö nuk tökiröng urôhò; 
ngaich chū-ö inrē kētö nuk chūökṙen ngam Tēv nö umuh, hol tö nup sāiny 
tökētu tötahūsa inrē.  
10Ngaich chū-ö inrē kôtökūö tö nuk michööḵ-ö yik Lēvi nö öt kētu nö in cha; 
lökten yik Lēvi tö yik tumkökṙôre inrē, yik töla-evṙen, nö kö falngöre nö i 
panô-òṅre.  
11Lökten chu vëken yik mākūö öich ngö ṙô. Kūöyòh öng ngih patī ngam Tēv 
nö ṙā-ayö? Ngaich chū-ö hamūlö cha ngaich ṙāten cha nö i chūök cha.  

12Ngaich ṙòkhöre yik aṅ Yūtā nö kētö töhĕng nö i tösöm sāiny, vāin, tavī-i 
inrē nö el patī inchūökngö nya-aṅkūö.  
13Ngaich chū-ö halēnlö yōm rupīö i nuk patī chūök inchūökngö nya-aṅkūö tö 
Selamiya ök kūönṙô Sētòk ök kamūich, Peteya aṅ in yik Lēvi, hamòlṙen cha 
inrē Hanan ök kikānö kūön Sākūr, kikōnyö kūön Mataniya, pò cha nö 
akahaiṙen nö tökô-en; ngaich la-en cha angū-ö nö michööḵ yik hanöng 
kisānöre.  
14Ō Tēv chu, köplōn tö chu in e, un sīchiyö nuk tölöök la-en chu tö ngaich i 
ngam patī ngam Tēv chu i la-en Ò inrē.  
15I nuk sakāmö anū-ö chū-ö meuk yip tarik i Yūtā nö karān vāin hē el anôilö, 
afônglö sāiny inrē nuk kum cha hakeunlö u inrē nö i uk köttö; vāin inrē, ṙòng 
vāin inrē, anychīr, keuheūttöre mihëṅṙö inrē nup tölangan, nup kum cha nö 
löö Yērusalem hē el anôilö sakāmö; ngaich chū-ö vëken cha ik sakāmö cha nö 
inyihkö nyā-aṅkūö.  
16Tarik aṅ Tūrös inrē, yik mi-iyöng im elpanam, kumtö kāḵ tökeuheūttöre 
mihëṅṙö chehen inrē ngaich inyihkö u hē el anôilö nö in yik tarik aṅ Yūtā, i 
Yērusalem inrē.  
17Ngaich chū-ö vëken cha holtö yik mā aṅ Yūtā öich ngö ṙô tö cha, Asuh öng 
ngih tötlöök ngam la-en yīö, hachōichngö ngam töhet sakāmö?  
18Röh yik yöng yīö misī nö ngatī la-en, ngaich rö-ö hòng ngam Tēv hī nö kētö 
në tötlöök nö i kui hī i kui ngih elpanam inrē? Ngaich yī-ö iṙūhen kētö lanīnö 
nö i kui Israĕl i inchōichngö anôilö.  
19Yē e nö sangulköti nö i nup inkūp i Yērusalem urēhĕkūö anôilö, chöngu 
chū-ö ngaich tö nup inkūp nö öptukūö kētö chöngö inrē tö u nö öt löpnyukūö 
höng lā unôich töp anôilö. Ṙātö yik rēvre chū-ö tarik re nö i nuk inkūp hòn öt 
keunhötvö tö langan hē el anôilö sakāmö.  
20Ngaich yik mi-inyihkö chehen ane inrē mi-inyihkö tökeuheūttöre mihëṅṙö 
chehen nö iyöng lā uk Yērusalem hĕng heuh hēk nët heuh.  

21Vëken cha pöri chū-ö öich ngö ṙô tö cha, Kūöyòh öi iyöng lā kūö ngam 
kinlōngö? Yē yīö ngatī hēk kētö tī re chin min in yīö. Hēngen tö e cha-a nö öt 
yih hē el anôilö. 
22Ngaich chū-ö tölṙô yik Lēvi öich hōten cha nö ahetlöre ngaich yih nö aṅtö 
kūö inkūp, haköpkö ngam anôilö sakāmö inrē nö töhet. Ō Tēv chu, köpölōn 
inrē tö ngih nö in chu, aṙēlen chu inrē sā ṙôken öp tököp hanāngenlōn Meh.  
23Hē nuk sakāmö chu-ö inrē meuk yik Yahūti yik tö pīhö tö kikānö aṅ Astòt, 
Amön. Mô-ap, inrē;  
24Ròngti yik kūön cha töng ṙô tö ṙô aṅ Astòt, öt huevū-eu ṙô cha-a nö ṙô tö ṙô 
aṅ Yūtā, höngkö ṙô tö ëlô yik tarik pöri. 
25Ngaich chū-ö lā-alkūö cha rūtngövah cha inrē rīkre tö cha yik tö fōhoh 
ngaich nyòṅklöng keūyö inrē; ngaich vīten cha chū-ö nö chūökuṙô nö 
kilēḵngôre i minë-eny ngam Tēv, öich ngö ṙô, Uh yin kētö yip kūön re kikānö 
nö in yip kikōnyö kūön cha, hēk in yip kikōnyö kūön cha, hēk un kē yip kūön 
cha kikānö nö pīhö yip kūön yīö kikōnyö hēk pīhö yīö.  
26Röh ök Sòlòmön ök rācha Israĕl nö köölö fālen kūö tö ngatī kikānö? Öt asā-
av pöri anga-aṅ nö in vē tömaṙôngö pumnāmö tarik nö rācha, hanāngenlōn 
ngam Tēv ò inrē, ngaich vīlen ò ngam Tēv nö rācha nö i kui Israĕl; ngaich 
pöri yik aṅ tahëng pumnāmö kikānö nö vīten ò nö köölö fālen.  
27Ngaich öi pökeh hang ṙô yīö öi la-evṙen tö në tökiröng tötlöök öi hayuntö 
inlaha re lā-al ngam Tēv hī i pinīhö tö aṅ tahëng pumnāmö kikānö?  
28Ngaich hĕng tak ök aṅ in yik kikānö kūön Yehōyata, ök kikōnyö kūön 
Ēliasip ök mākūö kūönṙô, nö köinykūön Sanpalāt ök aṅ Hōròn; lökten chu lūḵ 
an nö ṙā-ang in chu.  
29Ō Tēv chu, köpölōn tö cha pò cha nö hachōichngö ngam la-en kūönṙô ngam 
kinlēḵngô ngam la-en kūönṙô inrē tö yik Lēvi inrē.  
30Ngatī inlahen chū-ö ahetlen cha tö nuk aṅ i tahëng pumnāmö, ngaich chū-ö 
haköpngö minë la-en kūönṙô, Lēvi inrē, nö kö i la-enre;  

31Ngaich chū-ö meukten ngòh tökētu, i nuk töhalēnglöng ṙētak, nuk 
lanòhlòng chōn inrē. Ō Tēv chu, köpölōn tö chu örheūheu.  

Estör 

Estör 1 

Sumrōngngökūö Rācha Ahāsurös Ang Rānī Vāsti 
(Ch 1.1-22) 

1I nuk sakāmö Ahāsurös (Sörses), ök mahyöng nö löktö kūö Intīā söl Sudan i 
kui nuk töhēngòng nët anāi sat panam.  
2I nuk sakāmö anū-ö hē ök rācha Ahāsurös nö ūichhaka nö el kantēra rācha 
nö i Sūsa ök tökiröng elpanam,  
3Im linūöyö samyeūheu ò nö hayöng ngaich anga-aṅ nö ha-aṅhal yik kūön 
rācha ò nö ṙòkhöre tö yik tarik inrē, tö yik yöngkūö kumyung i Pörsiā, Mītiā 
inrē yik mā inrē tö yik mahayöng nup panam nö i kūö ò,  
4Hē ò nö hameuktö kanôlòre tö chehen i minā-aṅ ò nö ṙōl sumkam, hēngòng 
hëvhöre anāi sakāmö.  
5Hē nuk sakāmö nö keuheūten, ök rācha nö ha-aṅhal yik taṙòkhöre tarik 
umuh i Susā ök tökiröng elpanam, hĕnghöre tökiröng tökūöṅnö inrē nö sat 
sumkam rô-òten, ellōn ök panô-òṅ i patī ök rācha. 
6Tö-isoh nuk umuh ranangkūö hilā, tölingūṅ nup tökilölhaka nö i nuk 
tökuvaha tövai linen, tö-amëla töhuṙing inrē nö yanòhtö töchuvī ël rupīö 
marpöl nup inrē machööḵlö, anūichö nuk umuh humlum rupīö inrē, el ök 
tömirūnö ël tösumītö tö töngëḵ ihong, tumṙëtu töpōi ṙāi ihong inrē. 
7Asëlöng nuk tö ôkö el humlūm kōp nup tökeuheūtöre tumkangen vīnī-i, 
kiröngen nuk vāin ngam rācha sā rôkö lōn ò.  
8Ngaich ök inôkö nö asā ök chöngö, öt hĕng tak tölīplöng kūö; pò ök rācha nö 
kētö chöngö nö in yik mā ök patī ò nö hōten cha nö la-evṙen sā lōn yip tarik.  
9Ha-aṅhal inrē ök Rānī Vastī nö in yik kikānö aṅ patī rācha ök patī ök rācha 
Ahāsurös.  
10Im sinātö sakāmö hē ök rācha nö ṙāmölōn tökūö vāin, tölṙô Mehuman anga-
aṅ, Pista, Harpōna, Pikta, Apakta, Sītar Karkas inrē, yik tösat tak kumkantöre 
yik kūön alaha ök rācha Ahāsurös nö yōm urôhò,  

11Nö kēten ök Rānī Vāstī nö i kūö ök rācha nö sapīövu tök sapīöv re nö Rānī, 
pòn hōtu nö hameuktö vanāyöre nö in yik tarik yik kūön rācha inrē; pò ò nö 
tövāyö mineūkö.  
12Sōḵ pöri ök Rānī Vastī nö yihtöre nö i chöngö ök rācha nö i ṙô yik 
kumkantöre. Tainy ngaich ök rācha tökūö e, ngaich ök tanānyö ò nö hū nö 
ellōn ò.  
13Ngaich ngö ṙô ök rācha tö yik tö-akaha tarik yik ma-akah ṙētaka pòn angū-ö 
inlahen ök rācha nö in cha yip töhuveū-en nö i chöngö inkaha fālen inrē:  
14Karsinā ök tarik ṙanët ò. Sētar, Atmata, Tārsis, Mērĕs, Marsēna, Memukan 
inrē, yik tösat tak kūön rācha aṅ Pörsiā Mītiā inrē, yik mameuk kūö ök rācha, 
amūichhak inrē nö raneh nö im pūlngö:  
15Sā ngam chöngö, sitih inlahen tī öi töp Rānī Vastī, nö pò ò nö öt kē chöngö 
öp Rācha Ahāsurös tö ṙô yip Mameūkan nö i kūö ök rācha i kūö yik kūön 
rācha inrē, Öt höng im rācha ap Rāni Vastī nö vaich tön in vē kūön rācha inrē 
nö ṙòkhöre in Vē tarik inrē nö ṙòkhöre aṅkūö në panam Ahāsurös.  
16Ngaich ngö ṙô Memūkan nö i kūö ök rācha i kūö yik kūön rācha inrē, Öt 
höng im rācha ap Rāni Vastī nö vaich tön in vē kūön rācha inrē nö ṙòkhöre in 
vē tarik inrē nö ṙòkhöre aṅkūö në panam Ahāsurös.  
17Pò ngih la-en ap Rāni min nö tītö minṙēngö vē töpīhöv kikōnyö tö vē pīhöre 
vē kikānö min nö mikahtulōn tö e, pò cha min nö ngö ṙô, Hōtu ap Rāni Vasti 
töp rācha Ahāsurös nö kētu nö i kūö ò, ngaich öt yihtöre anga-aṅ.  
18Ngaich ing töngamuh sakāmö min yip mā kikānö i Pörsia, i Mītiā inrē yip tö 
ngaich nö hang inlahen ap rāni nö vë-eny e nö in yip kūön rācha nö ṙòkhöre, 
ngaich pōyen min öp minṙēngö lanīnö inrē.  
19Yē e nö lōn ngam rācha, yĕh hökngen öp chöngö rācha nö kiröönngöre nö 
ṙā-ang in ò, hökngen e nö kūichiyö i chöngö aṅ Pörsiā aṅ Mīt inrē hòṅ e nö öt 
haṙīka, tö Vasti nö öt yihtöre nö hēk nö i kūö ngam rācha Ahāsurös hökngen 
ngam rācha inrē nö kētö ngam chūök minā-aṅ ò nö i tahëng öp tö ĕhten tö ò.  

20Lökten hē ngam chöngö vahī ök rācha nö keuheūtngöre chūök nö ahangka 
ing pūlngö ò, ngam tökiröngen, ṙòkhöre min vē kikānö nö milēḵṙen tö pīhöre 
lātulöng lātaṙeū inrē.  
21Ṙāmölōn ngaich ök rācha tö ngih inlēnöre tö yik kūön rācha, ngaich ök 
rācha nö kēkö kaha ṙô Memūkan;  
22Söömngö tökūichö ngaich anga-aṅ līpöre nö i nuk panam ök rācha nö 
ṙòkhöre, kö i ṙô tī yiö tarik nö ṙô-òv inrē, tö vē kikōnyö nö mā nö el patī re 
ngatī ṙô nö kö i ëlô yik tarik ò.  

 Estör 2 

Vīlöngö Estör Nö Rānī 
(Ch 2.1-23) 

1Unôichrit në, hē ṙanātöre tanānyö ök rācha Ahāsurös, fē-ĕlre ngaich anga-aṅ 
tö inlahen Vasti tö ök chöngö inrē nö lā-al ò.  
2Ngaich yik tarik ök rācha nö ngö ṙô yik mameukṙen ò, Yĕh hökngen yip 
tövai tö-ayal rēlö nö chöhö nö pīhö ngam rācha.  
3Hökngen ngam rācha nö vīlö mākūö i në panam ngam pūlngö nö ṙòkhöre nö 
hamūl yip tövai ṙālö ṙēlö nö el patī pīhö rācha i Susā ngam tökiröng elpanam, 
nö elkatòh Hēkai öp ip rācha kumkantöre mahayōm yip kikānö; hökngen 
tavī-i incham nö kētu nö in cha.  
4Ngaich hökngen öp kikānö lōn ngam rācha nö rāni ṙënngen Vastī. Ṙāmölōn 
ngaich ök rācha tö e, ngaich ngatī anga-aṅ.  
5Ngaich hĕng tak ök umuh Yahūti i Susā ök tökiröng elpanam ök tö minënyu 
tö Môrtikai, ök kikōnyö kūön Yā-ir, kikōnyö kūön Kis, aṅ Penyamin,  
6Ök töhalāyi nö ṙā-ang Yērusalem nö in yik töhakövö töhalāyi nö hol 
Yēkōniya ök rācha aṅ Yūtā, ök tökē-ĕyö tö Nekōpatnēsör ök rācha aṅ Pēpilön.  
7Haruklen Hatasā anga-aṅ, anga-aṅ ngòh Estör kikānö kūön ök kōiny yöng ò, 
pò ò nö öt yöngu tö kikōnyö ötrēhĕn tö kikānö; vāi ök nö kikānö löök inrē, 
ngaich hē ök yöng ò kikōnyö tök yöng ò kikānö inrē nö kapah, harūkan 
ngaich Môrtikai nö sā kūön ò kikānö.  

8Ngaich hē ök chöngö ök rācha nö ahangnyu, hē yik tömaṙôngö kikānö nö 
hamūlö nö i Sūsa ök tökiröng elpanam nö elkatòh Hēkai kētu inrē Estör nö el 
patī ök rācha ngaich ṙātu nö elkatòh Hēkai ök yōm yik kikānö.  
9Ngaich ök kikānö nö hāngenlōn tī tö ò ngaich teūngen tök hanāngenlōn ò; 
ka-eūyen ngaich anga-aṅ nö meukṙen ò tö tavī-i incham tö nyā-aṅkūö inrē 
minchööḵö ò, sat tak inrē yik tökatöllöng kikānö mameukṙen ò nö hol ò nö 
ṙā-ang i patī ök rācha, ngaich anga-aṅ tö yik kikānö mameukṙen ò nö hachōtu 
nö el ök tölöök chūök el patī pīhö rācha.  
10Öt mikahtölōn tarik ang Estör tö tarikre hēk mak alahare, pò Môrtikai nö 
sōten ò nö mikahtulōn tö e.  
11Ngaich öt hĕng hang sumkam Môrtikai nö lök i kūö ök el milūkö ök patī 
pīhö rācha, nö mikahtölōnre tö inlahen Estör töp kumchikṙen ò inrē.  
12Ngaich hē ök ṙētak nö yih hē ngòh töhĕng tak kikānö nö kuhēthötre nö ik 
rācha Ahāsurös, yĕn ngaich nö nët chumngëṅtö nö el katòh inlēnö yik kikānö, 
pòn angū-ö hē rô-òten cha nö havāyöre, tafūöl chumngëṅtö nö tavī-i tö mūr 
tafūöl chumngëṅtö inrē nö holtö tötahūsa incham kikānö 
13Hē öp kikānö nö kuhēthötre nö ip rācha nö ngatī ngaich kē-ĕvkūö anga-aṅ 
töp lōn re nö kum ò nö ṙā-ang el ap patī pīhö rācha nö chuh el patī öp rācha.  
14Im harap anga-aṅ nö kiröönngöre, ngaich havan im peuheū nö löö ël katòh 
Sā-eskās ök kumkantöre ik rācha ök yōm yik pīhö töl; öt hēk anga-aṅ nö 
kuhēthötre nö in ök rācha, höng yē ök rācha nö kuchīkölōn nö in ò ngaich 
havëka minënyī anga-aṅ.  
15Ngaich hē e nö yih ök hē Estör ök kikānö kūön Apihēl ök kōiny yöng 
Môrtikai, ök maharuklen ò nö sā kikānö kūön ò, nö kuhēthötre nö ik rācha, 
öt havëkuvö anga-aṅ höng ök inlēnngen ò tö Hēkai ök kumkantöre ik rācha, 
ök yōm yik kikānö. Ngaich ang Estör nö hanghuṙen i mat yik mameūkan.  
16Ngaich hē Estör nö kētu nö ik Rācha Ahāsurös nö el ök patī ò nö rācha im 
sinömö chingëṅt, ngam Tēpĕt chingëṅt, im sinātö samyeūheu ò nö hayöng.  

17Hāngenlōn ngaich ök rācha tö Estör nö mötlö tö yik kikānö nö ṙòkhöre, i 
kūö ò anga-aṅ nö pōyen hananghuṙen tö yip rēlö nö ṙòkhöre, lökten anga-aṅ 
nö sumpīövlö ök sapīöv rāni nö i kui ò ngaich vīlen ò nö rāni nö ṙënngen 
Vāstī.  
18Ngaich ök rācha nö kētö tökiröng nyinā-aṅ in yik kūön rācha nö ṙòkhöre tö 
yik tarik ò inrē tī Estör an ngam nyinā-aṅ. Ngaich anga-aṅ inrē nö ṙālö masūl 
nö i nuk panam, kētö raneushö inrē nö chuhēṙen tī.  

Laklö Nômö Ök Rācha Ang Môrtikai 

19Hē yik rēlö nö hamūlöre ik innët heuh, ūichhak Môrtikai nö ikūö inkūp ök 
rācha.  
20Hö-ö ök Estör nö mikahtuvökūö tö mak alahare hēk tarikre sā chöngö 
Môrtikai tö ò, pò Estör nö hang chöngö Môrtikai sā re ik inruklöre tö ò.  
21Ngaich i nuk sakāmö anū-ö, hē Môrtikai nö ūichhaka nö i kūö inkūp ök 
rācha, nët tak nak kumkantöre ik rācha nā Piktan nā Tērĕs, nak amahtö ök el 
milūkö, nö līn ngaich lukken re nö hòṅ kētö tīre nö ik rācha Ahāsurös. 
22Ngaich akahalōn ang Môrtikai tö e, vë-eny e ngaich anga-aṅ nö ik rānī Estör 
ngaich Estör nö vë-eny e nö ik rācha i minë-eny Môrtikai.  
23Ngaich hē ngam fālen nö hatönka ngaich kôti angū-ö nö ngatī, nëtre tak 
ngaich nak tarik nö kiseūti. Ngaich kūichiyö angū-ö nö i mat öp Kinṙötö 
Līpöre nö i kūö ök rācha.  

Estör 3 

Chöh Talöököre Haman Nö Hòṅ Lökṙen Yik Yahūti 

1Unôichrit në ök rācha Ahāsurös nö ṙūölö chūök Haman ök aṅ Akak, ök 
kikōnyö kūön Hamētāta ngaich ṙūölen ò ha-ūichlen ò inrē nö lātulöng tö yik 
kūön rācha yik hol ò.  
2Ngaich ṙòkhöre yik tarik ök rācha yik mi-i kūö inkūp nö sōnngöre nö salāmö 
Haman; pòn ngatī chöngö ök rācha nö in ò, Hö-ö pöri Môrtikai nö sōnngöre 
nö salāman.  

3Ngaich yik tarik ök rācha yik mi-i kūö inkūp ök rācha nö ngö ṙô tö Môrtikai, 
Kūöyòh ömeh öt hang chöngö öp rācha?  
4Ngaich hē cha nö vë-ekūö ò i tum sumkam ò nö öt hòṅ hang ṙô cha vë-eny 
nang Haman cha-a ngaich, pòn hòṅ meuk yĕn kô nup ṙô Môrtikai min: pò ò 
nö vë-eny nang cha tö ò nö Yahūti.  
5Ngaich hē Haman nö meūkö Môrtikai nö öt sōnngöre hēk öt salāman, tööḵlö 
ellōn ngaich Haman tö tanānyöre.  
6Ngaich pöri anga-aṅ nö öt kētö tī re nöng hĕng tak nö in Môrtikai pò e nö 
miṙē-ĕv. Lökten, hē cha nö mikahtölōn ò tö yik tarik Môrtikai, lukkenre 
ngaich Haman nö halëlngö yik Yahūti, yik tarik Môrtikai, nö keuheūtngöre 
chūök im pūlngö Ahāsurös.  
7Ik raneh chingëṅt, ngam Nīsan chingëṅt, im innët sīön samyeūheu ök rācha 
Ahāsurös ngaich cha-a chaphöt Pur, öp kinlah taneūngen, nö i kūö Haman 
kaheuk sakāmö; chaphöt e cha-a inrē nö kaheuk chingëṅt hanöng saha ngam 
innët sīönö chingëṅt Atör.  
8Ngaich ngö ṙô Haman tök rācha Ahāsurös, Rīkre yip tarik tö pōiti pinrātngö 
ngaich parātiyö nö in vē tarik i në panam ngam pūlngö harīkngöre öp kui 
panam cha tö vē tahëng tarik, ngaich cha-a inrē nö öt haköp chöngö ngam 
rācha, lökten an ngam hinökngen cha nö öt kanôluṙô tī tö ngam rācha.  
9Yē e nö kumchiklōn ngam rācha, hökngen öp chöngö nö kētu hòṅ cha nö 
halëli, ngaich chu-ö min söm köṅny tī tö tālen (3,40,000 Kg) rupīö eltī cha yip 
tökētu chöngö nö im la-en ngam rācha, hòṅ cha min nö chaphöt e nö el 
chūök rupīö ngam rācha. 
10Lökten ök rācha nö sīlötnyö ök kinlong kintānti nö ṙā-ang i kuntī re ngaich 
kēten ò nö in Haman ök aṅ Akah, ök kikōnyö kūön Hamëtāta, ök tökunyaha 
elmat tö yik Yahūti.  
11Ngö ṙô ngaich ök rācha tö Haman, Kētu nun minë rupīö nö in meh, in yip 
tarik inrē, hòṅ meh sā öp tölöök lōn re tī tö u.  

12Ngaich yik yōm tötngāṅlnyi ik rācha nö havëtu ik linūöi sīön ök sakāmö ök 
raneh chingëṅt, ök chöngö inrē sā nuk hachöngten Haman nö ṙòkhöre, nö 
kūichiyö nö in yip setrāp (Secretaries) ök rācha in yik mahayöng inrē nö 
ṙòkhöre i nup panam ò in yip kūön rācha yip tarik nö ṙòkhöre, kö i kinūichö 
tö hĕng panam kö i ëlô töhĕng tak tarik inrē; kūichyö angū-ö nö minë-eny ök 
rācha Ahāsurös ngaich katāntu mat tök kinlong ök rācha. 
13Söömi ngaich nuk tökūichi līpöre tö yik samööma nö i nuk panam ök rācha 
nö ṙòkhöre, nö halëlhanga fëlhanga, keuheūtngövah yik Yahūti nö ṙòkhöre, 
tö-ayal, tököiny, kikānö, nyīö, nöng hĕng sumkam, im linūöi sīön sakāmö 
ngam innët sīönö chingëṅt ngam chingëṅt Atör, höng kētöre tö nup chehen 
cha inrē.  
14Hĕng ök insā ök tö kūichiyö nö kētu nö chöngö nö keuheūt panam 
inhangkö yik tarik nö ṙòkhöre nö höngöre ip sakāmö angū-ö.  
15Kurāten ngaich yik samööma nö kiröönngöre i chöngö ök rācha, i Sūsa ök 
tökiröng elpanam ngam chöngö nö kēnyu. Uichngöre ngaich ök rācha, 
Haman inrē nö òk, ngaich pöri ök elpanam Sūsa nö katuilöng el kui.  

 Estör 4 

Ṙô Inyööken Re Mòrtēkāi Nö In Estör 

1Hē Môrtikai nö akahalōn tö nuk tökeuheūten, tikaichngö inyutre ngaich 
Môrtika; hayutlöre inrē tö sāk ngaich tūyöre tö tisum, kiröönngöre ngaich nö 
ellōn ök elpanam, harāmöre ngaich nö pōitô nö pānyô inrē nö peūny; 
2Kiröönngöre anga-aṅ nö chuh ip lökhöt ip inkūp öp rācha, Pòn öt hĕng tak 
tökô nö kuhēthötre nö ik inkūp ök rācha nö hayūtö tö sāk.  
3Keuheūtngöre chūök nö i nup panam, nuk tö yīhivö tök chöngö ök rācha, ök 
yöng miṙivlōn nö in yik Yahūti, hol tö inhīkö, pineūnyö, inrāmöre inrē, 
maṙôngö yik in cha töhulalhaka nö inyuttö sāk tisum inrē.  
4Ngaich hē yik kikānö mi-i alaha Estör tö yik kumkan töre nö vë-eny nang ò, 
pōyen kanihngen ellōn ngaich ök ranī; söömngö inyut ngaich anga-aṅ inyut 

Môrtikai, pòn hōten ò nö luhngö ök sāk inyut ò, hö-ö pöri anga-aṅ nö hō-en 
u.  
5Ngaich ang Estör nö havëten Hatak, ök töhĕng tak aṅ i yik kumkantöre in ök 
rācha, ök töhalēnlöng nö mameukṙen ò, ngaich tölṙô ò nö chuh in Môrtikai 
nö mikahtölōnre tö e töp chööḵnyö e inrē.  
6Kunyī-inyre ngaich Hatak nö in Môrtikai nö el kahôyö ip elpanam i kūö 
inkūp ök rācha, 
7Ngaich keuheūtnyöre ṙô Môrtikai nö vë-eny nang ò tö lāinyngen ò, tö ṙôken 
nup rupīö inrē ṙô Haman nö kilēḵngôre nö chaphöt nö el chūök rupīö ök 
rācha nö ṙāi inlëlngö yip Yahūti.  
8Kē-ĕkūö ò inrē Môrtikai tö insā mat ök chöngö tökūichiyö ngaich nö 
michööḵöyö nö i Sūsa tökūö inlëlngö cha, ngaich hōten ò anga-aṅ nö 
hameuktö e nö in Estör ngaich vë-eny manah e nö in ò, tölṙô ò inrē nö chuh 
in ök rācha nö vë-elkui ò tö yip tarik Estör inrē.  
9Kiröönngöre ngaich Hatak nö vë-eny nang Estör tö ṙô Môrtikai.  
10Ngaich Estör nö vë-ekūö Hatak ngaich kilēḵngen ò nö ngö ṙô tö Môrtikai,  
11Ṙòkhöre yip tarik öp rācha nö akahalōn yip tarik aṅ në panam inrē tö tarik 
hēk kikānö öp chamuh ip rācha nö lātuhēt el milūkö öp töt havëka höng 
humĕng öp chöngö; hĕngren nyöre cha-a nö kumpaha, höng öp tö silôhukūö 
töp rācha töp humlum kinchīṙö ngaich anga-aṅ tö-aṅ. Ngaich chū-ö öich 
havëtu öich yih in öp rācha i el në tölūöi anāi sakāmö.  
12Ngaich cha-a nö vë-eny nang Môrtikai tö ṙô Estör.  
13Ngaich ngö ṙô Môrtikai tö cha nö sapṙô Estör, Uh man më-eṅ öt kô-òng vah 
tö lōn re öm sā yip tahëng Yahūti nö pò meh el patī rācha.  
14Pò meh yē meh öt ṙô-òv öm hē ngih töngamuh, ṙinānyu yip min Yahūti 
tahëng kang chūök, më-eṅ pöri min tölëlngö töp patī ap yöng meh. Chiap tö-
akahalōn töp lökten meh yih ing pūlngö tökūö ngih lohten töngamuh?  
15Ngaich tölṙô cha Estör nö sapṙô Môrtikai,  

16Kuṙòh, hamūl yip Yahūti nö ṙòkhöre tökôti nö i Susā, nö ahik töpòkūö chu, 
lūöi sumkam nö ötrēhĕn nö nyā òk inrē, hatööm hēk sakāmö. Ngaich chū-ö 
min inrē tö vē mameukṙen chu kikānö öi ahik sā yīö. Ngaich chū-ö min chuh 
ip rācha, pòrô angū-ö nö öt sā öp chöngö; ngaich yē chu kapah, ngaich kapah 
chū-ö.  
17Kiröönngöre ang Môrtikai ngaich asā ṙô Estör nö tölṙô ò.  

Estör 5 

Hāvëten Ök Rācha Nāṅ Haman Ang Estör Nö Ik Tö Kiröng Nyinā-aṅ 

1Im linūöyö sakāmö ang Estör nö hayutlöre tö inyutre nö rāni sökhakṙen 
ngaich nö el ök latuhēt elmilūkö el patī ök rācha kamlö nö ik tupōiti urôhò 
ök rācha. Ūichhak ök rācha nö el ök kantēra re nö rācha lā tuhēt nö el ök patī 
rācha kamlö nö ip lökhöt ip patī rācha;  
2Hē ök rācha nö meūk ök rāni Estör nö sökhak nö el milūkö, aheukhuvö 
ngaich anga-aṅ nö i kūö ò ngaich anga-aṅ nö silôtö ök humlum kinchīṙö nö in 
Estör ök më-el tī ò. Ṙuhtöre ngaich Estör ngaich lūölkö kui ök kinchīṙö.  
3Ngaich ṙô ngaich ök rācha tö ò, Asuāpa, rāni Estör? Suāp havëkö meh? Kētu 
ap min nö in meh, pòrô nö ròngtī ngam pūlngö chu.  
4Ngö ṙô ngaich Estör, Yē e nö kumchiklōn ngam rācha, hökngen ngam rācha 
tö Haman inrē nö yih tö taheui nö i nyinā-aṅ tö hatööm öp halēnken chu tö 
pòkūö ngam rācha.  
5Ngö ṙô ngaich ngam rācha, Ka-eūyen kē-ĕren Haman hòṅ ai asā lōn Estör. 
Lökten ök rācha, Haman inrē nö yih ip nyinā-aṅ tö hatööm ök halēnlö Estör.  
6Ngaich hē cha nö òk vāin, ngö ṙô ngaich ök rācha tö Estör, Suāp havëkö 
meh? Kētu ap min nö in meh. Suāp inrē havëkö meh? Hateūngi ap min pòrô 
nö ròngti ngih pūlngö chu.  
7Ngö ṙô pöri Estör, Ngih ön havëkö chu;  
8Yē chu aheukhuvö i kūö ngam rācha, yē e inrē nö kumchiklōn ngam rācha 
nö kētö öp havëkö chu nö hateungngö öp ṙô chu inrē, hökngen ngam rācha 

yēḵ tö Haman inrē nö yih huṙöich nyinā-aṅ tö hatööm öp halēnken chu tö 
pòkūö cha, ngaich huṙöich chū-ö min asā ṙô ngam rācha.  

Chöh Talöököre Haman Nö Fëlngen Mòrtēkāi 

9Kiröönngöre ngaich Haman ik sakāmö angū-ö nö ṙāmölōn. Hē Haman pöri 
nö meūkö Môrtikai tök kunnyī-iny nö i kūö inkūp ök rācha, nö öt rēhĕn nö 
chōholre, öt rēhĕn nö kichëyöre nö i kūö ò, tööḵlö ellōn ngaich anga-aṅ tö 
lanīnöre nö in Môrtikai.  
10Ṙāpöre pöri ang Haman, ngaich nöng chuh patīre; tīnngö mahavë-ere yik 
holre ngaich anga-aṅ, tök pīhö ò inrē Sērĕs.  
11Ngaich Haman nö vë-eny nang cha tö nuk kanôlò re, tö tumtak yik kūön ò 
inrē kikōnyö, nup ṙinūölö chūök ò inrē nö ineū-euṅ ò tö ngam rācha, tö tī ò 
inrē nö mu-urĕhlen ò nö tulöng tö yik kūön rācha, tö yik tarik ök rācha inrē.  
12Ṙūönyôre inrē Haman, Urōsen ap rāni Estör nö öt hĕng tak halöngten tö 
tahëng nö yih nö hol ap rācha nö ip tökiröng nyinā-aṅ halēnlö ò höng chū-ö. 
Huṙöich chin yih inrē havëtu tö ò hol öp rācha.  
13Sön angū-ö nö öt kanôlu ṙô tī tö chu, irô-òtö mat chu meūkö Môrtikai öp 
Yahūti nö ūichhaka nö i kūö inkūp öp rācha.  
14Ngaich ngö ṙô ök pīhö ò Sērĕs tö yik hol ò nö ṙòkhöre tö ò, Hökngen öp 
chūök kinseutngö yēḵ nö vīlöng nö taneūi anāi sumkôngö rôlòng, ngaich ip 
peuheū vë-eny nang ap rācha hòn kiseūti Môrtikai, nö in e; ngaich 
kumchikngen re më-eṅ kiröönngöre hol öp rācha ip nyinā-aṅ tö hatööm. 
Angū-ö inlēnö ṙanāmölōn Haman, ngaich vīlöngö ök chūök kinseutngö.  

 Estör 6 

Harōīlen Mòrtēkāi Ngam Rācha 

1Ik hatööm angū-ö ök rācha nö öt kô nö haṙòh; ngaich anga-aṅ nö tölṙô 
kinëlö ök līpöre chūök inköpngö la-en, nuk kinṙötngö, vë-evkūö ngaich anū-ö 
nö i kūö ök rācha.  

2Ngaich kôti nö kūichiyö inlahen Môrtikai nö vënyen nāṅ Piktāna nāṅ Tērĕs, 
nët tak aṅ in yik kumkantöre ik rācha, nak amahtö ök elmilūkö, nak 
lamukkenre nö hòṅ kētö tīre nö ik Rācha Ahāsurös.  
3Ngö ṙô ngaich ök rācha, Asuh ök ineū-euṅ. Hēk inrōilö tökētu nö in Môrtikai 
tökūö ngih? Ngaich ngö ṙô yik tarik ök rācha yik mī-in ò tö ò, Höng rö-övö 
apa nö kinë-eṅvkūö.  
4Ngö ṙô ngaich ök rācha, Achīö ap el milūkö? Fömhötre ang Haman nö 
kuhēthötre nö ël ök lā-elkahôyö el milūkö patī rācha nö vë-ekūö ök rācha tö 
kinseutngö Môrtikai nö i kūö ap chūök kinseutngö halēnlö ò, tö pòkūö ò.  
5Lökten yik tarik ök rācha nö vë-eny nang ò, Haman ap umū-aṅ, sökhak, nö 
el milūkö. Ngö ṙô ngaich ök rācha, Hökhöt ò nö kuhēthötre.  
6Lökten Haman nö kuhēthötre, ngaich ngö ṙô ök rācha tö ò, Suāp min tī hī ip 
tarik öp lōn ngòh rācha töhòṅ eū-eu? Ngaich ngö ṙô Haman tö re, Achiāp vö 
min lōn ngòh rācha töhòṅ eū-eu tömötlö tö chu?  
7Ngö ṙô ngaich Haman tök rācha, Ip tarik öp lōn ngòh rācha tö-eū-eu,  
8Hökngen nup inyut ap rācha yēḵ nö kētu, nup inyut ngam rācha rung, ap 
kōra inrē chūök ngam rācha ṙung nö i uk, sumpīövlöng inrē ap sapīöv ap 
rācha mī-ikui ò ṙung: 
9Hökngen nup inyut töp kōra nö kētu ip töhĕng tak mā kūön rācha aṅ ip 
rācha; hökngen ò nö hayut ap tarik ap lōn ngam rācha nö tö-eū-eu, hökngen 
ò inrē nö hachōkūö ap tarik nö i uk ap kōra ël ap el kahôyö im elpanam, 
ngaich urēhĕkūö ò nö ahāṅnga; Ngatī inlinken ap min tarik ap lōn ngam 
rācha nö tö-eū-eu.  
10Ngö ṙô ngaich ök rācha tö Haman, Ka-eūyen, kē nup inyut töp kōra inrē, sā 
ṙô meh ngaich, in Môrtikai tī ap Yahūti amūichhak nö i inkūp ök rācha. Un 
hĕng hang töṙā-ai nup ṙô meh. 
11Lökten ang Haman nö kē nuk inyut tök kōre inrē, hayūtö Môrtikai anga-aṅ 
inrē ngaich ha-ūichlen ò nö i uk kōra nö lök el ök töngāṅ elpanam, ahānga, 
Ngatī inlinken öp min tarik öp lōn ngam rācha nö tö-eū-eu.  

12Havantöre ngaich Môrtikai nö ik inkūp ök rācha. Ka-eūyen pöri Haman nö 
chuh patīre, Haṙīvölōn kahulngö kuire inrē.  
13Vë-eny nang Sērĕs ngaich Haman ök pīhö ò tö yik hol ò inrē nö 
keuheūtnyöre ṙô tö lāinyngenre. Ngaich yik tö-akaha tarik ò tök pīhö ò inrē 
Sērĕs nö ngö ṙô tö ò, Yē Môrtikai nö aṅ in yip tarik Yahūti öp töpô-òvkūö tö 
meh ngaich fukngö hö-ö man min kô lā-al ò, kô-òng vah pöri min öm fukngö 
i kūö ò.  

Fëlivah Ang Haman 

14Hē cha nö ṙònghöichṙô nö vë-ekūö ò, chalô ngaich yik kumkantöre aṅ ik 
rācha ngaich kurāten nö kēten Haman ik tökiröng nyinā-aṅ halēn Estör.  

Estör 7 

1Lökten ök rācha tö Haman inrē nö kiröönngöre ik nyinā-aṅ ik Rāni Estör. 
2Im innëtö sakāmö, hē cha nö òk vāin, hēk ök rācha nö ngö ṙô tö Estör, Suāp 
havëkö meh Rānī Estör? Kētu ap min nö in meh. Asuh ap ṙô meh inrē? 
Hateūngi ap min, pòrô nö ròngti ngih pūlngö chu.  
3Sapṙô ngaich Rānī Estör, Yē chu aheukhuvö i kūö meh, Ō rācha yē ngam 
rācha inrē nö kuchīkölōn nö in e, hökngen ngih nômö chu nö kētu nö in chu i 
ṙô chu havë-a, vē tarik chu inrē i ṙô chu.  
4Tön inyīhiyö in, chū-ö tö vē tarik chu inrē, öi halëliyö, fëliyö, ahātiyö inrē. 
Yē ih öre höng tö inyīhiyö hakövö, kikōnyö kikānö inrē ngaich rö-ö öre chū-ö 
hōḵ ṙô-òvö; pò ngih kanihngen ih nö öt ṙongta nö i yanëngen ngam rācha.  
5Ngaich ngö ṙô ök rācha Ahāsurös tö Rāni Estör, Achiāp anga-aṅ, isuh ap inrē 
anga-aṅ, öp kamā-hanglōnre tö ngih la-en?  
6Ngö ṙô ngaich ang Estör, Ngam lā-al tökunyaha elmat! Ngòh yih tötlöök 
Haman! Ngaich Haman nö pa-ekūö nö i kūö ök rācha i kūö ök Rānī inrē.  
7Choholre ngaich ök rācha nö ṙāngö ik nyinā-aṅ nö tainy chuh el ök panô-òṅ 
ök patī rācha ngaich anga-aṅ; höngngöh pöri Haman nö havëkö inṙēlö 
nômöre nö ik Rāni Estör, pò ò nö ngaich nö meuk ap tötlöök nö in ò aṅ ip 
rācha.  

8Havantöre ngaich ök rācha nö ṙā-ang el ök panô-òṅ patī rācha i chūök cha 
nö òk vāin, hē Haman nö fukngö nö el anūichö i chūök Estör, ngaich ngö ṙô 
ök rācha, Kēkö alaha ngòh rānī ang vöh min nö i kūö chu, nö el ngih patī 
chu? Ròngmö elvāng ök rācha nuk ṙô ò, kahulngö kūö ò cha-a ngaich. 
9Ngaich ngö ṙô ang Harpōna, töhĕng tak aṅ in yik kumkantöre mameukṙen 
ök rācha, Ngaich inrē, ök chūök kinseutngö Môrtikai halēnlö Haman, ap 
töyöölen ṙô tö ngam rācha, nö sökhaka nö i patī Haman, taneui anāi 
sumkôngö rôlö.  
10Ngö ṙô ngaich ök rācha, Kiseutngen ò in e. Lökten cha nö kiseutngen 
Haman nö i kūö nuk kinseutngö halēnkö ò kinseutngö Môrtikai, Ṙātöre 
ngaich ök tanānyö ök rācha.  

 Estör 8 

Tölö Ṙô Yik Yahūti Nö Havāhalvah Re 

1Ik sakāmö angū-ö ök Rācha Ahāsurös nö kē-ĕkūö ök Ranī Estör tök patī 
Haman ök tökunyaha elmat tö yik Yahūti, Yih ngaich Môrtikai nö i kūö ök 
rācha, pò Estör nö vë-eny nang ò tö ò nö kōinyyöng ò;  
2Ngaich ök rācha nö silötnyö ök kinlong kintānhöti, ök kahë ò nö ṙā-ang in 
Haman, ngaich kēten ò nö in Môrtikai. Ngaich ang Estör nö ṙāten Môrtikai nö 
i kui ök patī Haman.  
3Ngaich hēk ang Estör nö vë-ekūö ök rācha; afukngöre anga-aṅ nö i röön ò 
ngaich holtö mak matre nö hòṅ aṙētu ṙô tö tinahngö ök tötlöök vahīken 
Haman ök aṅ Akak ök harunlen ò inrē nö i finëlngö yik Yahūti.  
4Ngaich ök rācha nö kulòktö ök humlum kinchīṙö nö in Estör,  
5Chōholre ngaich ang Estör ngaich sökhaka nö i kūö ök rācha. Ngaich ngö ṙô 
anga-aṅ, Yē e nö kumchiklōn ngam rācha, yē chu inrē aheukhuvö i kūö ò, yē 
e inrē nö tölöök nö i kūö ngam rācha, yē ò inrē nö kuchik elmat tö chu, 
hökngen öp chöngö yēḵ nö kūichö nö havanrit nuk līpöre tökūichö 
hachöngten Haman ök aṅ Akak ök kikōnyö kūön Hamëtata, nuk kahūich ò 
hinôtö yip Yahūti nö fëli i kūö në panam ngam rācha nö ṙòkhöre.  

6Sitih kanô-òṅ ṙöng öich chū-ö min meuk ngam öt kanôlò yamih nö i kui vē 
tarik chu? Hēk sitih kanô-òṅ öich min hatīönkö inlëlngö vē mak alahare?  
7Ngö ṙô ngaich ök rācha Ahāsurös tök Ranī Estör tö Môrtikai inrē ök Yahūti, 
Yĕh meuk, ngaich chin kē-ĕkūö Estör töp patī Haman, ngaich cha-a inrē nö 
kiseutngen ò nö i kūö öp kinseutngö, pò ò nö hòṅ kētö tīre nö in yip Yahūtī.  
8Kô-òren man më-eṅ inrē kūich i lōn meh i inlahen yip Yahūti, i minë-eny 
ngam rācha, ngaich katāntö mat e aṅtītö ngam kinlong ngam rācha; nö 
kūichö nö chöngö nö i minë-eny ngam rācha katāntu mat inrē tö ngam 
kinlong ngam rācha tötkô nö havānörit.  
9Havëtu ngaich yik yōm tötngāṅlnyi hē e, ik linūöyö chingëṅt, ngòh Sivān 
chingëṅt, im tönët anāi lūöi sakāmö; kūichö ngaich ök chöngö asā ök chöngö 
Môrtikai i inlahen yik Yahūti nö löö in yip setrāp, in yik mahayöng, tö yip 
kūön rācha inrē i minë panam, löktökūö Intiā söl i Iti-ōpīa, hēngòng nët anāi 
sat pumnāmö, kö löö i töhĕng panam i kinūichö e kö i ëlô u inrē, löö in yik 
Yahūti inrē i kinūichö cha i ëlô cha inrē.  
10I minë-eny ök Rācha Ahāsurös ök tökūichö katānö mat inrē tök kinlong ök 
rācha, söömi nuk tökūichö līpöre tö yip samööma nö i uk töveut kōra nö nuk 
tölā-evṙen nö i la-en ngam Rācha, töharuklöng aṅ i nuk kōra ök rācha.  
11Lökten in e ök rācha nö halöngten yik Yahūti i nuk el panam nö hamūlöre 
nö laklö nômöre, nö halëlhanga, nö fëlhanga, ane inrē keuheūtngövah yip tö 
sitih tarik tö aṅhavtī hēk panam töhòṅ kilöönö cha, tö yik kūön cha tö yip 
kikānö inrē, ngaich höng kiltöre inrē tö nup chehen cha,  
12I töhĕng sakāmö keuheūtngöre chūök i në panam ök Rācha Ahāsurös, im 
linūöi sīön sakāmö ngam innët sīönö chingëṅt, ngam chingëṅt Atör.  
13Hōtu ök insā mat ngam tökūichö nö kēnyu nö chöngö nö i minë panam, 
ngaich ahangnyu nö i yip tarik, ngaich hōtu yik Yahūti nö lēn ik sakāmö 
angū-ö nö havāhalre nö in yip lā-alre.  

14Lökten yik samööma, nö yôklö nö i uk töveut kōra re nuk mī-i la-en ök 
rācha, kurāten nö i uk u, i kumlēḵ chöngö ök rācha; ngaich ök chöngö nö 
kēnyu nö i Sūsa ök tökiröng elpanam.  
15Kiröönngöre ngaich Môrtikai nö ṙā-ang i kūö ök rācha nö inyuttö inyut 
rācha tölingūṅṙö mat tö-isoh inrē, hĕng ök tökiröng sapīöv humlum tövāi inrē 
ök kinṙum linen tö-amëla hunṙīngö inrē, sā ngam elpanam Sūsa nö ayôṙa nö 
ṙāmölōn.  
16Eāṅvu ngaich yik Yahūti, ṙāmölōn, ineū-euṅvö inrē. 
17Kö i nup panam kö i nup elpanam inrē, i nup töng chūök lööṙö ök chöngö 
ök rācha nö yih, ṙanāmulōn ngaich nö in yik Yahūti, tökiröng nyinā-aṅ 
ngaich haneūheu inrē. Maṙôngö ngaich yik tarik aṅ ngam panam vamë-enyre 
nö Yahūti, pò cha nö ngaich nö fukkui tö pinhëṅeṅkūöre tö yik Yahūti.  

Estör 9 

Mihòiṅ Yik Yahūti Tö Yik Lā-al Re 

1Ngaich im innët sīönö in linūöi sīönö sakāmö ò, hē ök chöngö ngam rācha 
nö ngaich nö kēkaṙen, im angū-ö sakāmö takô hē yik lā-al yik Yahūti nö 
meūkken re nö kē minhôiṅyöre tö cha, ök töhĕng hang sakāmö inṙīngö pöri 
hē yik Yahūti nö kē minhôiṅyö re nö in yik lā-alre.  
2Hamūlöre yik Yahūti nö i nuk elpanam cha keuheūtngöre chūök nö i nuk 
elpanam cha keuheūtngöre chūök nö i nuk panam ök Rācha Ahāsurös nö kētö 
tīre nö in yik lamukken re nö hòṅ chökhutī tö cha. Ngaich öt hĕng taka tökô 
nö sökhaka nö lā-al cha, pò ök pinhë-eṅkūö tö cha nö ngaich nö fukkui yik 
tarik.  
3Ṙòkhöre yik kūön rācha i nuk panam tö yip setrap tö yik mahayöng inrē tö 
yik mākūö ik rācha cha-a inrē holṙen yip Yahūti, pò ngam pinhë-eṅkūö tö 
Môrtikai nö fukkui cha.  
4Pò Môrtikai nö kiröng nö el patī ök rācha, keuheūtngöre chūök ngaich ök 
ineūkö ò nö parātī nö i minë panam; pò ök tarik Môrtikai nö sīöp sīöplöre 
chöngö.  



1232 

 

 
   Nicobarese Bible 

© 2014, Bible Society of India. 
 

 
 

 

5Lökten yik Yahūtī nö aṅtī tö sanët nö fëlngö yik lā-alre, fëlhanga, halëlhanga 
tö cha inrē, ngaich inrē nöng kahangtīre tö yik tö sumrīk tö cha.  
6I Sūsa ök tökiröng elpanam yik Yahūti nö taneūyòng tarik fahëlngö halëlngö 
inrē.  
7Fëli inrē Parsāntata Talfön, Aspata.  
8Porata, Atalīa Aritata, Vaisata 
9Parmasta, Arīsat, Aritai, inrē.  
10Yik tösöm tak kikōnyö kūön Haman ök kikōnyö Hamëtata, ök tökunyāha 
elmat tö yik Yahūti; hö-ö pöri cha-a nö kētö tīre nö i kinīlö chehen.  
11Ik sakāmö angū-ö nö vënyu ṙôken yik töfëli nö i Sūsa ök tökiröng elpanam 
nö in ök rācha.  
12Ngö ṙô ngaich ök rācha tök Rani Estör, Taneūyòng yik tarik ane inrē söm 
tak yik kikōnyö kūön Haman töfëli tö yip Yahūti nö i Sūsa ngam tökiröng 
elpanam. Sitih ti yip vö nö i nup tö-ōtngöre panam ngam rācha? Asuāp pökeh 
havëkö meh? Kētu ap min nö in meh. Suh ap tö-öltöre havëkö meh? Hateūngi 
ap min.  
13Ngö ṙô ngaich ang Estör, Yē ngam rācha nö kuchīkölōn tö e, hökngen yip 
Yahūti yēḵ i Sūsa huṙöich nö halöngtuṙen inrē nö la-evṙen asā ngam chöngö 
ngih sakāmö, hökngen yip tö sömtak kikōnyö inrē kūön Haman nö kiseūti nö 
i kūö nup kinseutngö.  
14Ngaich ök rācha nö chöngu tö e nö kēkaṙen; kēnyu ngaich ök chöngö nö i 
Sūsa, ngaich yik tösöm tak kikōnyö kūön Haman nö kiseūti. 
15Hamūlöre inrē yik Yahūti nö i Sūsa im finën sīön sakāmö ngam chingëṅt 
Atör lūöyòng fahëlngö cha-a tö tarik nö i Sūsa; hö-ö pöri cha-a nö kētö tīre nö 
i kinīlö chehen.  
16Ngaich yik tahëng Yahūti yik mī-iyöng i nuk panam ngam rācha inrē nö 
hamūlöre nö laklö nômöre, ngaich inrē nö höhlö tö yik lā-alre, sat anāi taneui 

köṅny yik töfëli aṅ in yik tösumrīk tö cha: hö-ö pöri cha-a nö kētö tīre nö i 
kinīlö chehen.  
17Hē ök linūöi sīön sakāmö ök chingëṅt Atör an angū-ö, im finën sīönö 
sakāmö cha-a nö heūheure ngaich angū-ö sakāmö nö vī-i nö sakāmö hē 
tökiröng nyinā-aṅ ṙanamölōn inrē.  
18Yik Yahūti pöri i Sūsa nö hamūlöre im linūöi sīön sakāmö im finën sīön inrē 
ngaich heūheure im tinneui sīön sakāmö, vīten e angū-ö sakāmö nö tökiröng 
nyinā-aṅ ṙanāmölōn inrē.  
19Lökten yik Yahūti i tuhēt, yik mī-iyöng el tö luvë-akakūö elpanam, nö 
haköpkö ngam finën sīön sakāmö ngam chingëṅt Atör nö sakāmö ṙanāmölōn 
tökiröng nyinā-aṅ haneūheu inrē, sakāmö hē cha nö söömngö tö-atöllöng 
minchööḵö nö in höö.  

Inköpkölōn Tö Ngam Sakāmö Ngam Purim 

20Mikahngen u ngaich ang Môrtikai, söömngö līpöre ngaich tökūichö nö in 
yik Yahūti nö ṙòkhöre yik aṅkūö panam ök Rācha Ahāsurös, hĕnghöre 
töröhta tömarôvat inrē,  
21Tölṙô cha nö haköpkö ngam töfën sīön sakāmö ngam chingëṅt Atör ane inrē 
ngam tinneūi sīön sakāmö ngam chingëṅt anga-aṅ, kaheuk samyeūheu,  
22Nö sakāmö hē yik Yahūti nö höhlö nö ṙā-ang in yik lā-al cha, nö chingëṅt 
inrē töhavantu nö in cha ṙā-ang im miṙīvlōn nö im ṙanāmölōn ṙā-ang im 
sanòk inrē nö im haneūheu; pòn hōtu cha-a nö vīten u nö sakāmö tökiröng 
nyinā-aṅ ranāmölōn inrē, sakāmö hē cha nö söömngö tö-atöllöngö minchööḵö 
nö in höö raneushö yāich inrē. 
23Kē-ĕ e ngaich yik Yahūti nö la-en nö sā ranehten cha, sā tī Môrtikai inrē nö 
kūichhöti nö in cha.  
24Pò Haman ök aṅ Akak, ök kikōnyö kūön Hamëtata, tökunyaha elmat tö yik 
Yahūti, nö hòṅ lā-al yik Yahūti nö halëlngen cha, ngaich chaplö Pur ngam 
kinlah taneūngen nö kirāchngen cha fëlngen cha inrē;  

25Hē Estör pöri nö yihtöre nö ikūö ök rācha, ngaich anga-aṅ nö kētö tökūichö 
chöngö pòn hōtu ngam tötlöök hachöng ò vahīṙen ò nö lā-al yip Yahūtī nö 
teunghö kūi ò, ngaich anga-aṅ tö yik kūön ò kikōnyö inrē nö kiseūti nö i nuk 
kiseutngö.  
26Lökten cha nö kaheuk në sakāmö nö Purim, nö ṙameū-eungrit ngam Pur 
Ngaich lökten inrē kūö nuk tö ngaich nö kūichö nö i mat ngih līpöre, tö ök 
kanööḵlö cha inrē nö i kūö cha tökūö ngih, tö ök lāinyngen cha inrē.  
27Ngaich yik Yahūti nö kētö chöngö kē-ĕ inrē nö i kui yik kūön cha inrē yip 
mahanôltöre min inrē nö in cha, tö e nö sōtu nö öt teung nö in cha nö 
haköpkö në tönët sakāmö nö sā ngam tökūichö öp hē inlēnlö e nö kaheuk 
samyeūheu,  
28Hòṅ minë sakāmö nö öt vāchiyö haköpka inrē i tumköl chap, i tum mupīhö, 
panam, elpanam inrē, tö në sakāmö ngam Purim nö sōtu nö öt kēkaṙen nö in 
vē Yahūti, un rēhĕn ngam inköpkölōn tö në sakāmö nö ṙākenre nö in yip 
kūön cha.  
29Ngaich ök Rānī Estör, ök kikānö kūön Apihēl, tö Môrtikai inrē ök Yahūti nö 
kētö tökūichö chöngö, nö inköpngö ngam innëtö tökūichö līpöre inlahen 
ngam Purim.  
30Söömi nuk tökūichö līpöre nö in yip Yahūti nö ṙòkhöre, i nuk tö hēngòng 
nët anāi sat panam im pūlngö Ahāsurös, i ṙô lanāmö kanô-en inrē,  
31Tö në sakāmö Purim nö hōtu nö haköpka ip inlēnlö ṙētak u, sā chöngö 
Môrtikai ök Yahūti tök Ranī inrē Estör nö in yip Yahūti, sā tī cha inrē nö ṙā-
ati nö in cha in yip kūön cha inrē i inlahen cha nö ahik nö harāmöre inrē.  
32Ök chöngö Ranī Estör mahaköpngö kinëken ngih Purim, mikahayö angū-ö 
inrē nö kūichiyö.  

 Estör 10 

Ngam Ṙòkö Nāṅ Ahāsurös Nāṅ Mòrtēkāi 

1Ngaich ök rācha Ahāsurös nö ṙātö masūl nö im panam i nup panam inrē i 
kūö mai.  

2Ṙòkhöre nuk la-en kumlēḵ ò minhôiṅyö inrē, tö nuk tökeuheūtnyöre ineūkö 
ineū-euṅ Môrtikai, nup tī ngam rācha nö ṙūölen ò, röh nup nö kūichiyö nö i 
mat Līpöre Kinṙötngö yik rācha aṅ Mītiā, Pörsīa inrē?  
3Pò Môrtikai ök Yahūti nö ṙanët nö i töökö ök rācha Ahāsurös, kiröng inrē 
anga-aṅ nö in yik Yahūti nôlta nö in yik tömaṙôngö holre, pò ò nö chöh 
lanööken yik tarikre lāmö ṙô inrē nö i taṙòkhöre tarik.  

Yōp 

Yōp 1 

Kalāha Yōp Töm Sī-ö 

1Hĕng taka ök umuh tarik ik panam Us, ök töminënyuvö tö Yōp; töt fāluṙen 
ök nö tarik töchiplö inrē, töpa-ekūö ök tö ngam Tēv, havööngökūöre inrē nö 
ṙā-ang i tötlöök.  
2Sat tak yik kikōnyö kūön ò töfötnyu lūöi tak kikānö inrē.  
3Sat köṅny nuk sīṅp ò, lūöi köṅny ūṅt, taneūyòng köṅny nuā tamūök inröl, 
taneūyòng inrē kan köttö, maṙôngö tarik alaha inrē, lökten ngòh tarik nö 
tökiröng nö in yik tarik aṅ lā chuhöt nö ṙòkhöre.  
4Kiröönngöre ṙung yik kikōnyö kūön ò ngaich vī tökiröng nyinā-aṅ nö i patī 
öp töhĕng tak ip sakāmö ò; ngaich cha-a nö söömngö invëtö yip tölūöi tak 
kanānö cha.  
5Ngaich hē nuk sakāmö nyinā-aṅ nö ṙònghöichṙen ngaich Yōp nö söömtö 
inhetlö cha, ngaich ka-euilö kūö anga-aṅ tö peuheū nö choholre nö kētö 
töföngö tökētu asā tum tak cha nö ṙòkhöre; pòn ngö ṙô Yōp, Lohten yip kūön 
chu kikōnyö nö köölö fālen, ötlēḵkôre inrē tö ngam Tēv nö ellōnre. Ngatī 
inlahen ang Yōp nö örheūheu.  
6Ngaich ök umuh sakāmö hē yik kūön ngam Tēv nö yihtöre nö hameuktöre 
nö i kūö ngam Mā Tēv, yihtöre inrē Satān nö in cha.  
7Ngö ṙô ngaich ngam Mā Tēv tö Sātan, Ṙā-ang yih öm më-eṅ? Ngö ṙô ngaich 
Satān nö sapṙô ngam Mā Tēv, Ṙeū-eung i kinröönköre chin i kūö ngam 
tumlat, ṙeū-eung i kinröönö inrē latulöng lataṙeū inrē in e.  
8Ngaich ngö ṙô ngam Mā Tēv tö Satān, Ngëichkö öp tarik chu öm ang Yōp, tö 
ò nö öt hĕng tak insā nö i kūö ngam tumlat, tötfāluṙen töchiplö inrē nö tarik, 
töpa-ekūö tö ngam Tēv havööngö kūöre inrē nö ṙā-ang i tötlöök?  
9Ngö ṙô ngaich Satān nö sapṙô ngam Mā Tēv, Pa-ekūö ap Yōp tö ngam Tēv 
nöng öt löknyu chööḵnyi?  

10Röh öm havīlen ò tö kinlōnglöp patī ò inrē tö nup taṙòkhöre in ò, nö 
keuheūtngöre lā-a? Hakôlò nup la-en kuntī ò man yih, ngaich nup inlānen ò 
nö ṙūöhölre ṙôken nö im panam.  
11Ṙā-ang tīre pöri më-eṅ yēḵ töngamuh, lūölkö nup in ò inrē ngaich anga-aṅ 
min nö ötlēḵkôre tö meh nö i kūö meh.  
12Ngaich ngö ṙô ngam Mā Tēv tö Satān, Yĕh meuk, ṙòkhöre nup in ò nö i 
minhôiṅyö meh; höng uh pöri më-eṅ lūöltö tīre in ò. Kiröönngöre ngaich 
Satān nö ṙā-ang i kūö ngam Mā Tēv.  

Yik Kūön Tö Nuk Kanòlò Yōp Nö Rööḵ Ngöre. 

13Ngaich hĕng ök umuh sakāmö hē yik kikōnyö kūön ò yik kikānö inrē nö 
nyā òk vāin inrē nö i patī ök mëm cha kikōnyö;  
14Ngaich hĕng tak ök umuh ma-ahānga yamih nö in Yōp, ngaich ngö ṙô, 
Kuköh tumlat nuk kōiny nuā nyā-aṅvkūö nuk köttö nöng in u;  
15Ngaich yik aṅ Sapiā nö yihtöre nö in u ngaich kēngö u, fëlngö yik tarik inrē 
nö aṅtī tö sanët; ngaich chū-ö höng hĕng tit tak töt kô-òngvah öich vë-eny 
nang meh.  
16Ṙòngmöng ṙònghöich ṙô anga-aṅ nö ṙô-òv, chalô ök umuh tahëng taka, 
ngaich ngö ṙô, Suktöre ök tameūyö ngam Tēv nö ṙā-ang el halīöngö ngaich ök 
ngö tī tö nuk sīṅp tö yik tarik, ngaich ṙāpngö tī tö u, ngaich chū-ö höng hĕng 
tīt tak töt kô-òngvah öich vë-eny nang meh.  
17Ṙòng möng ṙònghöich ṙô anga-aṅ nö ṙô-òv, chalô ök umuh tahëng taka, 
ngaich ngö ṙô, Lūöi kiteūm yik aṅ Kālti, ngaich kilöön nuk ūṅt ngaich kēngö 
u, fëlngö yik tarik inrē nö aṅtī tö sanët; ngaich chū-ö höng hĕng tit tak töt kô-
òngvah öich vë-eny nang meh. 
18Ṙòngmöng ṙònghöich ṙô anga-aṅ nö ṙô-òv chalô ök umuh tahëng taka, 
ngaich ngö ṙô. Nyā-aṅvkūö òk vāin inrē yik kūön meh kikōnyö tö yik kikānö 
inrē nö el patī ök mëm cha kikōnyö;  
19Ngaich yĕh meuk, ök yöng kuföt nö yih nö havāngngö ël ap tönyalnyi, 
ngaich fohtöre nö i nuk töfën sinkeukngö ök patī, fukngö ngaich angū-ö nö i 

kui yik ṙālö tarik, kapah yik nö ngaich; ngaich chū-ö höng hĕng tit tak töt kô-
òngvah öich vë-eny nang meh.  
20Choholre ngaich Yōp, ngaich tikaichngö inyutre, kuhākngö kui re inrē, 
afukngöre ngaich nö el tumlat, ngaich salām.  
21Nö ngö ṙô anga-aṅ, Töng chumlal chin yih ṙā-ang ellōn yöng re, chumlal 
hēk min öich havantöre, ngam Mā Tēv an kamë-eṅti, ngam Mā Tēv inrē 
kamë-anga; tökôlò an yēḵ ngam minënyö ngam Mā Tēv.  
22In u ang Yōp nö öt köölö fālen hēk öt afuk kui ngam Tēv tö tövaich.  

 Yōp 2 

Hēk Ngam Sī-ö Nö Kalāha Yōp 

1Hēk ök umuh sakāmö hē yik kūön ngam tēv nö yih nö hameuktöre nö i kūö 
ngam Mā Tēv, yihtöre inrē Satān nö in cha nö hameuktöre nö i kūö ngam Mā 
Tēv.  
2Ngaich ngö ṙô ngam Mā Tēv tö Satān, Ṙeū-eung yih öm më-eṅ? Ngaich 
Satān nö sapṙô ngam Mā Tēv, Ṙeū-eung i kinröönköre chin i kūö ngam 
tumlat, ṙeū-eung i kinröönö inrē lātulöng lātaṙeū inrē in e, 
3Ngaich ngö ṙô ngam Mā Tēv tö Satān, Ngëichkö öp tarik chu öm ang Yōp tö 
ò nö öt hĕng tak insā nö i kūö ngam tumlat, tötfāluṙen töchiplö inrē nö tarik, 
töpa-ekūö tö ngam Tēv havööngö kūöre inrē nö ṙā-ang i tötlöök? Ṙòngmöng 
köptī ap tö ngam tölöök in ò pòrô më-eṅ hōten chu lā-al ò, öich fëlngen ò 
höng öt chööḵnyu.  
4Ngaich sapṙô ngam Mā Tēv Satān, Uk alaha ṙënngen tö uk alaha! Ṙòkhöre 
nup mī-in öp tarik min nö kētu tö ò nö ṙënngen nômö ò.  
5Ṙā-angtīre pöri më-eṅ töngamuh, ngaich lūölkö tangëḵ ò alaha ò inrē, ngaich 
min anga-aṅ nö öt lēḵkôre tö meh nö i kūö meh. 
6Ngaich ngö ṙô ngam Mā Tēv tö Sātān, Yĕh meuk, i minhôinyö meh apa; 
höng ṙālö ap nômö ò.  

7Lökten Satān nö kiröönngöre nö ṙā-ang i kūö ngam Mā Tēv, ngaich hakihten 
Yōp tö sin-òkkūö vah alaha lök tökūö kintāl elröön söl el chalòngkui.  
8Kē raktit tanīöyö ngaich anga-aṅ aṅtī ò nö kiyööhöre, ūichngöre ngaich nö i 
tisum.  
9Ngaich ngö ṙô ök pīhö ò tö ò. Ṙòngmö köpti öm tö ngam lanöököre? Ötlēkö 
el nang ngam Tēv man yĕh, ngaich kapah. 
10Ngö ṙô pöri anga-aṅ tö ò, Sā ṙô töhĕng tak man më-eṅ tökulō-ov kikānö öm 
ṙô-òv. Höng tölöökhöre taneūngen öi min eltī ngam Tēv, öt teūngen öi min 
inrē tö tötlöök? In u ang Yōp nö ṙòkhöre nö öt köölö fālen nö i minuh re.  

Yihtöre Yik Hol Yōp 

11Ngaich hē yik tölūöi tak hol yōp nö hang nuk tötlöök yamih nö in ò, kö 
ṙeūngö chūökre cha-a nö yih, Ēlifas ök aṅ Tēman, Piltat aṅ Sūh, Sōfar aṅ Nē-
amat. Halēnlö ṙētak re cha-a nö yih nö haṙamkölōn ò hangëken ò inrē. 
12Ngaich hē cha nö meūkan nö marôvat, öt akahakūö cha-a tö ò; peuiny cha-a 
ngaich nö pōitô; tikaichngö inyut re inrē cha-a tūi kui re inrē tö pitung nö kū-
ötö el halīöngö.  
13Ūichngöre cha-a ngaich nö in ò nö el tumlat nö sat sumkam sat mitööm 
inrē, öt hĕng tak töhĕng milôhò ṙô nö in ò, pò cha nö meuk ök kanihngen ò 
nö kiröngen.  

Yōp 3 

Ve-eny Kanihngen Re Yōp Nö I Kūö Ngam Tēv 

1Unôichrit e ang Yōp nö vā-anykūö re nö rūtngövah ök sakāmö hē kinyôḵnyö 
ò.  
2Ngö ṙô ang Yōp:  
3Hökngen ök sakāmö nö ök kôlò hē chu fötnyu, Öp hatööm inrē tö ngö ṙô, 
Hĕng tak öp tarik nyīö tö pirūka.  
4Hökngen öp sakāmö angū-ö nö sinngūlö! Un chöhö e yēḵ ngam Tēv lātulöng, 
Un rēhĕn hanātö nö yang nö i kui e.  

5Hökngen öp töchēv tökufëi sinngūlö nö hayōmö e. Hökngen taṙul nö iyöng 
kui e; hökngen sanāha ngam sakāmö nö pinhëṅkö e.  
6Ap hatööm angū-ö hökngen öp tökufëi sinngūlö nö kē-ĕ e! Un ṙāmölōn an 
yēḵ nö i nup sakāmö ngam samyeūheu, Uh an yēḵ nö yih nö i tum nòng nup 
chingëṅt.  
7Hôṅ, hökngen ngam hatööm nö töt aṅhaṅvkūö; Un hāngö yēḵ ṙanāmölōn 
ṙënṙô nö in e.  
8Hökngen cha nö öt lēkôre tö e yip tötlamëkôre tö ngam sakāmö, Yip 
töhuveū-en nö harötlö ngam tökiröng kāv.  
9Hökngen nup taneūsömat, yūöng peuheū nö sangūla; hökngen e nö meūkkö 
hanātö, hö-ö pöri nö teūngen, un rēhĕn nö meuk minlīöchlö ngam peuheū;  
10Pò e nö öt löpngökūö inkūp chūök kanūönö ök yöng chu, Öt rēhĕn nö 
hanyatngö kanihngen nö i mat chu.  
11Kūöyòh öich öt kapah tö finötnyö re, meutnyi ṙā-ang el chūök kanūönö 
ngaich kapah?  
12Kūöyòh ön minë kinmônö nö höngö chu? Hēk kūöyòh minë teh öich hōtu 
pōḵ?  
13Tön ngaich chin öre hulaltöhëch chēvhakṙen; Ngaich chū-ö öre haṙòh; ha- 
ehangṙen ngaich öich heūheure,  
14Hol yik rācha tö yik mahalēn ngih tumlat Yik mamānlö kuire tö töng taṙöli,  
15Hēk hol yik kūön rācha töhumlūmu, Yik mahatööḵlö patī re tö rupīö.  
16Hēk kūöyòh öich misī öt sā töhanyati töt hē finöt- nyöre, sā tënö nyīö 
tötma- meuk hanātö?  
17Umuh tötlöök nö ṙā-ang re nö hakihten, Umuh inrē töchei nö heūheure.  
18In e yip kaitī nö kuchīken; Öthang ṙô yip yōm la-en cha-a.  
19Tökūönö tökiröng inrē umuh, Öp töhakövö inrē nö ṙānyu- vö nö ip yōmre.  

20Suāp hanātö tökētu nö in ò, ngam më-el tökihngen, nômö inrē nö im 
töhaṙīvölōn,  
21Chiāp mameūkkö kinpaha, öt yih pöri angū-ö, amulkö e inrē nö mötlö tö 
tönyatngö töpōi ṙāi chehen;  
22Chīāp töyahlö ṙanāmölōn, Yē cha nö kôtökūö töm anūlö?  
23Kūöyòh öng ngam hanātö nö kētu nö i tarik öp tönyat- ngö talöökö, öp 
tökalōngi tö ngam Tēv?  
24Pò ngam miṙīv chu nö yih sā ngam nyā-aṅkūö chu, minë inluhu chu inrē sā 
mak nö pòpnyi.  
25Pò ngam pinhë-eṅkūö chu nö yih nö in chu, ngaich pa-ekūö chū-ö tö lainy- 
ngenre.  
26Hö-ö chin kuchīken, ötrēhĕn chin ṙēm; Öt haneūheuvö chin, yih pöri ngam 
kanihngen.  

 Yōp 4 

Raneh Ṙô Cha Nö Vë-ekūö Höö 

1Sapṙô ngaich ang Ēlifās ök aṅ Tēman:  
2Yĕn hĕng tak öp kamlahnyôre tö töhĕng ṙô nö in meh, kunyahalōn öm min? 
Ngaich achīö ap tökô nö öt ṙô-òvö?  
3Yĕh meuk, maṙôngö haköpti man, ngaich më-eṅ inrē hangëkö tötkalē-en kël.  
4Ṙapken ò nup ṙô meh öp töfukngö, ngë-eṅ tī më-eṅ inrē tö töt- kalē-en 
kinmônö.  
5Ngaich pöri angū-ö nö yih nö in meh, ngaich më-eṅ öt möi; lūölken meh an, 
ngaich më-eṅ ngangngökūö.  
6Röh öng ngam pinhë-eṅkūö töm Tēv nö inyönglen meh, ngam lanöökö minë 
talöökö meh nö maheūṅkkö meh?  
7Fēken e töngamuh, achīö ap tötfāluṙen töpalā-aiṙen? Hēk isuh ap töchiplö nö 
rökiṙen?  

8Sā maheuṅk chu, yip kum- köhlö öt lanöökö ngaich teūichtö kanihngen 
hamūllö e ngaich.  
9Kūö unhômö ngam Tēv cha-a nö öt kôlò, I linkuknyö tanānyö Ò chā-a nö 
keuheūtngöre.  
10Öp ṙënṙô lāyön, ṙô öp tö- tainy lāyön, Kanap nup tö-ayāl lāyön, ngaich nö 
laköli.  
11Kapah öp tökalēḵ lāyön tö- kūö törö-ö kā re, nup kūön öp kan lāyön inrē nö 
parāti.  
12Ngaich kumtu öp ṙô nö hiṙeūttu nö in chu, hāngö e ngam elnang chu nö 
hiṙeūtka.  
13I nup lōn Tömeūkö tö hatööm, Yĕn lapat ap inṙôhò nö i tarik,  
14Yīhih pinhë-eṅkūö chū-ö, kinchëyöre inrē, tötī-iv tö minë tangëḵ chu nö 
kichëyöre.  
15Chahëmi ngam fanöinylö nö chööḵngö kūö chu; ngaich nup sanôi alaha chu 
nö saṙeūinylöngö.  
16Söktöhëich angū-ö nö öt ha- löinyköre, hö-ö pöri chū-ö kô akah mineūkö e. 
Sā yô-òv ök i kūö në mat chu; chēvhak ngaich, ngaich chū-ö hang ök ṙô;  
17Kô ang ngòh tarik tökapah nö löök nö i kūö ngam Tēv? Kô ang ngòh tarik 
nö het nö i kūö ngam Vamī-inre?  
18Pòrô nö öt nyatlö nö in yip tarikre, yip ma-ahānga ò inrē nö vaich tö ṙô ò;  
19Höichngen cha-a yip mī- iyöng el patī tilin, Öp töng më-el pitung rööntö 
machööḵlö, Öp tötaṙöli tökūö kamlöökö.  
20Ihôi peuheū tö harap anū-ö nö taṙöli; Urāngen nö tökôlò öt hĕng tak 
chumkūöken e.  
21Yē öp tökuvaha inrūkui cha nö kē-eyö la-ellōn cha, Röh yip nö kapah, 
ngaich öt mikahavö angū-ö?  

Yōp 5 

1Havë-a yĕh; hĕng tak hòng min umuh samap ṙô meh? Inchīö öm 
havöötökūöre tö yip töhet?  
2Kô-en nö kapaha tī tö tökullō- ovö ngam inkihten, kumnyah elmat inre 
fëlngö töt akaha.  
3Meuk tökulō-ovö chin nö ṙĕhtöre, höng lūk pöri öich öt lēkôre töp elyöngö ò.  
4Marôvat yip kikōnyö kūön ò tö öt pinlāngen, karāpköti yip nö i kūö inkūp, 
Öt hĕng tak umuh ṙamānyen cha.  
5Nyā-aṅ ṙòng taneūch an tö neūkö, Uroh anga-aṅ nö kē-ĕ e nö ṙā-ang i 
töchökhukūö; Yip töyal inrē nö kasālöre tö nup kanôlò ò.  
6Pò inkihten nö öt yih nö ṙā-ang el pitung, Öt rēhĕn kanihngen nö meuny- lö 
nö ṙā-ang el tumlat;  
7Fötnyu pöri tarik nö i kanih- ngen kū-ö tö tulöng sā ta-ök tameūyö nö 
kiteūlöre.  
8Chöh ngam Tēv pöri chu-ö, im Tēv tī inrē öich kētö chööḵnyöre;  
9Ngam tö tī tö tökiröng töt chanööhen inrē, Öt kanṙeūken pinngangkūö:  
10Kētö kumṙah Anga-aṅ i kui ngam tumlat tīntö mak inrē nö ël në panô-òṅ;  
11Lā tulöng tī anga-aṅ tö yip lamā taṙeū, I chūök öt pinlāngen tī nö hachohlö 
töhaṙivlōn.  
12Asökngöti tömileuchngenvahī Anga-aṅ, lökten nö öt kô-òltī nup kuntī cha.  
13Kē yip tö-akaha Anga-aṅ i nup kanahngen vahī cha; nup tī yip 
tömileuchngen inrē nö kum-eūyiṙen nö keuheūt.  
14Höngkūö sinngūlö cha-a tö el sakāmö, ṙēp talöököre tö el sakāmö sā re tö 
hatööm.  
15Ṙā-ang elvāng cha pöri anga- aṅ nö hayööken kūön yōich, Öp yāich ṙā-ang 
eltī öp tökalēḵ.  
16Lökten ngam tötkôlò nö ma- heūṅkkuvö tilupngö elvāng ò inrē ngam 
michūḵṙen kinṙôka.  



1244 

 

 
   Nicobarese Bible 

© 2014, Bible Society of India. 
 

 
 

 

17Yĕh meuk, töṙāmölōn ön ngòh tarik tövëka tö ngam Tēv; lökten un öt 
kūöngen tö chinök- ṙen re töm Tökeuheūttöre Chöngö.  
18Hanyahkö an, haṙung pöri anga-aṅ; fōh an, halanken pöri minë eltī ò.  
19Ṙānyen meh an min i nup tö tafūöl kanihngen; im tösat öt lūölka më-eṅ min 
tö tötlöök.  
20I inyāchö anga-aṅ nö ṙānyen meh ṙā-ang kinpaha I kinyūngö inrē ṙā-ang i 
minhôiṅyö ngam sanët,  
21Hanyāti man min tö chanökhu litāk, Öt pa-ekūö min inrē tö tinṙōl- ngö yē e 
nö yih.  
22Hayīölngö tinṙōlngö, inyā- chö inrē min më-eṅ, Öt pa-ekūö inrē min tö 
töṙeūla ing tumlat.  
23Pò meh min nôlta i në ihong el kahôyö, lām min inrē nup töṙeūla el kahôyö 
nö in meh.  
24Akahalōn min më-eṅ töp rū- kui meh nö öt pinlānguṙen, ngaich më-eṅ min 
ngëichkö nup pököre meh ngaich öt hĕng nòng tö rö-övö.  
25Akahalōn inrē më-eṅ min tö yip kūön meh nö maṙôngö, sā kiyôp ngam 
tumlat inrē yip lamöklö in meh.  
26Yīh el anūlöre më-eṅ min sööḵngö tö ṙētöre, sā öp sāiny nö yih nö el chūök 
pinṙōngö hē öp ṙētak e.  
27Yĕh meuk chöhö in ngaich; kô-en angū-ö. Hangihtöre, akaha e inrē nö 
kanôlò meh.  

 Yōp 6 

YŌP 

1Sapṙô ngaich Yōp:  
2Ō kalaha lumngan öp öre kanihngen chu, ṙòkhöre inrē nup famuk kui chu nö 
ṙātu nö el kinlah lumngan!  



1245 

 

 
   Nicobarese Bible 

© 2014, Bible Society of India. 
 

 
 

 

3Ngaich lohten öre angū-ö nö hönlöre lumngan tö kuyāyö ngam mai; lökten 
nup ṙô chu nö kes.  
4Pò nup chòk ngam Tökeuheūt- töre Chöngö nö in chu; ök tökapahakūö öp 
ma-alaha chu nö in u; ṙak nup pinhë-eṅkūö aṅ im Tēv nö lā-al chu.  
5Ötṙënuṙô öp ṙung köttö aṅ el in chōn yĕn aṅhav-in tö kiyôp, hēk ötṙënuṙô öp 
nuā yĕn aṅ- havkūö tö tönyôṅ kiyôp?  
6Kô-òren öp tökunyah nö nyā- aṅ nö öt sālu, hēk kumchīku hòng i nup sam 
pāchi?  
7Öt hòṅ lūölkö u ngam chūök nyā-aṅkūö chu; nyā-aṅkūö nun nö sin-òkkūö 
chu.  
8Aō teūngen chin yēḵ töp havëköre, kētöp lōn chu inrē ngam Tēv;  
9Ṙanāmölōn ngam Tēv an ngam kinṙöpngö chu, hòṅ Ò nö ṙā-angtīre rökngen 
chu inrē!  
10Angū-ö an öre inṙamlōn chu; Ngaich chū-ö öre i chanökö ṙāmölōn öt ṙā-al; 
pò chu öt mahngö nup ṙô ngam Töhĕng Töhet.  
11Asuh ap kumlēḵ chu, öp lökten chu hökö? Suh manāngen chu inrē, töp 
lökten chu hamöyöre?  
12Kumlēḵ ihong ap kumlēḵ chu? hēḵ mās hòng ap alaha chu?  
13Kô-òngrit chin öt aṅhav-in tö hinòlṙen re, ahōṙi nuk nö ṙā-ang in chu, 
lamöknyö in chu.  
14Anga-aṅ ngòh töt kamëtö neūkölōn nö i holre ṙamāngö pinhë-eṅkūö tö 
ngam Tökeuheūttöre Chöngö 
15Michūḵ chanökhuṙen yip hol chu sā cha man el töhëm mak, sā töhëmnyi 
mak,  
16Nup tösah holtö tökënngöre mak in u inrē tökënngöre tacham nö nyatngö.  
17Hē el ṙanāchö anū-ö nö changāchi; hē e nö ṙāch, chaṙēviyö anū-ö nö i 
chūökre.  

18Kānngöre cha-a tö talöököre töhĕng tum röön nö kiröön- ngöre; chuh el 
tönnyaṅlnyi cha-a ngaich palā-aiṙen.  
19Ngëicha yip töhĕng tum röön nö kiröönngöre aṅ Tēma, meūka yip kumröön 
aṅ Sīpa.  
20Nyātölōn kötinrö-ö cha-a pò cha nöng nyatlö; yih cha-a nö ihih ngaich 
kalūichöre elkui.  
21Sā yīö yī-ö töngamuh öi in chu; meuk pinlāngen chu yin, ngaich pa-ekūö.  
22Reushen chu, ngö ṙô öichu? Hēk, i kanôlò re man kētö ṙāi minyôṅny-aṅ 
pòkūö chu?  
23Hēk, Kētö ṙāi chu ṙā-ang eltī ap lā-al chu? Hēk, Kētö ṙāi chu ṙā-ang eltī yip 
mahakihten chu?  
24Haköpten chu, öt ṙô-òv chū-ö min; mikahtölōn chu töp vanāchö chu.  
25Yöng kumlēḵ në töt michūḵ- ṙen ṙô! Hameuktö yòh pöri ngam vinë- a aṅ in 
meh?  
26Kô öm tö lōnre vëkö ṙô, hē öp ṙô töhòṅ ngaichngen tarik nö kuföt?  
27Uroh man öre kalah taneū- ngen i kūön yōich, silaichngö ṙô holre inrē.  
28Höng ṙāmölōn pöri më-eṅ yēḵ ngëichken chu; pò chu öthō minyôiny i kūö 
meh.  
29Vë-ekūö meh chin, havöö- kūö e um tö chōchuvöti. Havöökūöre öt 
hanlöinyken an ngam kanöpö chu.  
30Tövāchu hòng i litāk chu? Kô-òren öp kumchik elnāng chu nö akah 
pinlāngen?  

Yōp 7 

1Röh ang ngòh tarik nö kihngen la-en nö ing tumlat, röh nup sakāmö ò nöng 
sā sakāmö töngöönka?  
2Sā kaitī tö lōn tö tönyat, sā töngöönka inrē mameūkken raneushöre,  

3Ngatī chū-ö michööḵö tö chi- ngëṅt töt aṅhāṅvö tökihngen hatööm inrē min- 
chööḵö chu.  
4Ngö ṙô, chū-ö yē chu hu- lalngöre, Ĕhē öich min cho- holre? Marôta pöri 
ngam hatööm, ngaich chū-ö höng halöinykö- re söl minlīlö peuheū.  
5Inyut tö kamlöökö ngih alaha chu mum inrē; kësö uk alaha chū-ö, ngaich 
môlnyi kūö tufömngöre.  
6Veut në sakāmö chu tö kin- pāt hilā, keuheūt ngaich anū-ö öt ma- 
heūṅkkuvö,  
7Köpölōn töng nômö chu nöng umhômö; öt hēk min ngih mat chu nö meuk 
tölöök.  
8Ngam mat ò ngam mameūkö chu min öt hēk nö meūkö chu; yē ngam mat 
meh nö ṙòngmö in chu, ngaich chū-ö min ngaich.  
9Sā pinchöpngö taṙul ngaich chaṙēvi, ngatī anga-aṅ ngòh chamuh el Anūlö nö 
öt meutlö;  
10Öt havan hēk anga-aṅ nö i patī re, öt rēhĕn öp chūök ò nö akaha- kūö tö ò.  
11Lökten chin min öt lak el- vāngre; ṙô-òv chin min i miṙīvellōnre; takāka ṙô 
chin min iyöng miṙivlōnre.  
12Mai öich chū-ö, hēk tökiröng aṅ el mai, töp lökten meh ṙātö amahten chu?  
13Hē chu ngö ṙô, Haṙamlōn chu öp min chamam chu, ṙātö tinkākö ṙô chu öp 
anūichö chu min.  
14Ngaich më-eṅ pinhëṅtö kūö chu tö heūvö hangāngö chu inrē tö tömeūkö,  
15Lökten chu lahë atöllö kin- seutngö im kinpaha inrē ĕh- ten tö në tangëḵ 
chu.  
16Sa-òkhö nômö re chin; sōḵ chin örheūheu-aṅ, hökngen chu, tö nöng 
unhômö në sakāmö chu.  
17Asuh ang ngòh tarik, tö meh urōholōn tö ò, tö meh inrē in ò ellōn,  
18Chöhken ò kaheuk peuheū, kalahan inrē kaheuk ṙētak?  

19I rô-òten öm min öt chingā- ngö kūöre tö chu, öt rēhĕn hökngen chu 
hanöng saha chu mīktö pēngö re?  
20Yē chu köölö fālen, suh la-en öich in meh, më-eṅ amahtö tarik? Kūöyòh öm 
vīten chu inkam- ngö meh? Kūöyòh öich vītöre lumngan meh?  
21Kūöyòh öm öt aṙēlöng ta- nôichngen chu kēngö öt lanöökö chu inrē? Pò 
chuh ngaich öre töngamuh hulalhaka el tumlat; chöhöh chu min më-eṅ, 
ngaich hö-ö pöri chū-ö min.  

 Yōp 8 

Piltāt 

1Ngaich sapṙô ang Piltāt aṅ Sūh:  
2I ṙô-òten öm min ṙôtö në, tökiröng kuföt nun minë ṙô elvāng meh?  
3Hachōichngö kinṙôka ang ngam Tēv? Hēk hachōichngö töchip ang ngam 
Tökeuheūtöre Chö- ngö?  
4Yē yik kūön meh nö köölö fālen nö in Ò, kēten cha anga-aṅ ngaich nö i 
kumlēḵ tanôichngen cha.  
5Yē meh hòṅ chöh ngam Tēv vë-ekūö ngam Tökeuheūt- töre Chöngö inrē,  
6Yē meh het chiplö inrē, öthō anga-aṅ min nö öt haköt- löre tö pòkūö meh, 
reushen meh inrē ip chūök meh takô.  
7Pòrô ök ranehlö meh nö kūöṅ- nö, kiröng pöri min nup lā unôich sakāmö 
meh.  
8Vë-ekūö meh chin, hatöntöre man i nuk töngaich misī samyeūheu, ngëichkö 
kanôtökūö yik yöng- re inrē;  
9Tön höng aṅ vahë in ayī-ö, öt akahakūö tö yô-òv, pò në sakāmö hī ing 
tumlat nöng nyat.  
10Röh yip nö hōḵ nö haköpten meh, vë-eny nang meh inrē, ṙôtö ṙô inrē 
lamöknyö i mikah elmat cha?  

11Kô ön në pēpirös nö sīöp i törö-ö silāng? Kô tafūyu hòng nö kôlò i törö-ö 
mak?  
12Yĕn ṙòngmö pöpnyi ṙòng nö öt fāngi, nyangngö anū-ö urĕh tö tahëng chōn.  
13Ngatī talöökö yin vē tövaich- ngö tö ngam Tēv; öt kôlò öp min maheūṅkkö 
öp tarik tötlöök.  
14Latôki min öp innyatlö ò, öp inyönglen ò inrē nöng sā haveūngö kilrööngö.  
15Harônlöre anga-aṅ nö i patī re, öt köp pöri angū-ö; ṙapngö tīre anga-aṅ nö 
in e, hö-ö pöri angū-ö nö köp.  
16I kūö ngam tavūöi anga-aṅ nö kôlòṙen, parāti nup maneunynyö ò nö el 
panô-òṅ ò.  
17Vönngö nup ṙēh ò nö i nup ihong töfông; iyöng i nuk ihong anga-aṅ.  
18Yē ò, nö ahātiyö nö im chūökre öt akahakūö min angū-ö tö ò, ngö ṙô, Öt ha-
eh chin meūkö meh.  
19Yĕh meuk, angū-ö an kum- chiklōn im talöökö ò, ngaich tahëng min 
tösīöplö nö löklö im tumlat.  
20Yĕh meuk, öt sōḵo tarik an ngam Tēv töt fāluṙen, öt rēhĕn nö kē eltī töla-
evṙen tö tötlöök.  
21Sön an min nö hatööḵöl elnang meh tö nīölö, hinū-a inrē i mimuh meh.  
22Cha-a yip tösumrīk tö meh min tö hayūtö tö miṙē-ĕv, öt ōtre min rūkui 
tötlöök,  

Yōp 9 

Yōp 

1Sapṙô ngaich Yōp:  
2Kô-en chin akahalōn tö e nö ngatī: Sitih kanô-òṅ pöri ngòh tarik nö löök nö i 
kūö ngam Tēv?  
3Yĕn hĕng tak öp töhòṅ lā-al ò, öt hĕng tak tökô nö hĕng heuh nö sapṙô Ò i 
tököṅnyu tum heuh.  



1250 

 

 
   Nicobarese Bible 

© 2014, Bible Society of India. 
 

 
 

 

4Ellōn ò öp mikah ò, tökalēḵ inrē nö i kumlēḵ Chiāpa mahangëköre nö lā-al ò, 
ngaich kô?  
5Anga-aṅ chumhīöngö rôngö, öt akahalōn anū-ö tö e, hē ò nö chuvallö rit u i 
tanāinyö re;  
6Ngam kumyinkö ngih tumlat nö ip chūök e, laröiya inrē nup machööḵlö e;  
7Tamöl ṙô ngam tavūöi, ngaich öt meutlö anga-aṅ; ngam mahapanlö minë 
taneū- sömat;  
8Ngam töng hēngö tī nö hanyāknyö ngam halīöngö, rööntö kui mahūvö ngam 
mai inrē;  
9Vamī ngam Për tö ngam Orīön, ngam Plēyāt tö minë rūkui ngam lā lòhngö;  
10Ngam tökiröngö la-en vāng- ngö tö mikah elmat, pinngangkūö inrē öt 
kanṙeū- ken.  
11Yĕh meuk, chööḵngen chu an, hö-ö chū-ö meūkan; iṙūöhöröön an hö-ö pöri 
chū-ö meūkan.  
12Yĕh meuk, kachöthëti an; chiāp tökô nö sōḵngen Ò? chiāp min tö ngö ṙô tö 
Ò, Suāp la-en meh?  
13Öthō an ngam Tēv nö havan rit ap tanānyö re; sōnhak nö elkatòh ò yip 
hamòl- ṙen Rāhap.  
14Sitih kanô-òṅ öich chū-ö sap- ṙô ò, atölkö nup ṙô re in Ò?  
15Pòrô chin öt fāluṙen, ötkô öich sapṙô ò; hòṅ havëkö inṙētöre chin ip vamë-
eny fālenre.  
16Yē chu havëken ò ngaich sapṙô chu anga-aṅ öt hòṅ ṙātö ellōn re chū-ö tö ò 
nö hang ṙô chu.  
17Pò ò nö kiṙöpngen chu aṅtī tö chanôich panam, ṙūölö ṙôken nyāha chu inrē 
nöng öt chööḵnyu;  
18Öt halöngten chu an heuhlö nômöre hatööḵngen chu pöri tö tö-angū-övö.  

19Yē e nö kinlah kumlēḵ, meūkan! Yē e nö töchip nö kinṙôka, chīö tökô nö 
havëken ò?  
20Pòrô chin öt fāluṙen, vënyu min chū-ö tö ngam elvāng re pòrô chin öt 
chanôcheunvö, hameukten chu min anga-aṅ chōich.  
21Öt chanôchenvö chin; öt kūö- ngenre chin töre; sa-òkhö nômö re chin.  
22Ṙòkhöre nun nöng hĕng; lökten chin ngö ṙô, hĕnghöre fëlngö töt fehnguṙen 
an tötlöök inrē.  
23Hē nuk pinlāngen nö kumtö kinpaha töt akahtuṙen, ngaich anga-aṅ nö 
minônngö pinlāngen töt akaha.  
24Kētu ön ngih tumlat nö eltī tötlöök; haṙungngökūö yip kamhôka an yĕn öt 
anga-aṅ, achīö öp anga-aṅ?  
25Veut nun në sakāmö chu tö famaltöre; falngöre nun, öt maheūṅku tö tölöök.  
26Kiröönngöre anū-ö sā tafūyu kupòk, sā matēṙö tameungtöre nö i kui öp 
pôḵre,  
27Yē chu ngö ṙô, Vaichngö ök vahë-enyre chin min, ngaich chū-ö min ṙāngö 
anūnökūö re ngaich ṙāmölōn,  
28Vītöre chū-ö pa-ekūö tö kanihgnen re, pò chu akahalōn tö meh öt ṙapken 
chu öt fāluṙen.  
29Töfāluṙen chū-ö min; Kūöyòh öich pökeh la-evṙen chök alaha?  
30Yē chu söichöre tö tökën- ngöre tacham, söichtīre inrē tö tisum,  
31Sön min më-eṅ sukten chu el anūlö, Sa-òkkūö më-eṅ min inrē tö hilā chu.  
32Pò ò nö öt tarik, sā chu chū-ö, nö sāpö ṙô öre tö chu, hòṅ ai öre kalahare.  
33Öt ma-akahavö ihôi ai, öp kamëtö tīre öre nö in ai.  
34Hökngen ò yēḵ nö kēngö ngam chinökṙen chu, uich hangāṅngö töp pinhë-
eṅ- kūö tö ò inrē.  
35Ngaich vë-ekūö ò öre chū-ö öt pinhë-eṅvkūö, pò chu öt ngatī inrē.  

 Yōp 10 

1Sa-òkhö nômö re chin; öt lak ṙô re chin tö ngam vahë-enyre; i inngū-öṅ ellōn 
re chin min ṙô-òvö.  
2Ngö ṙô chin min töm Tēv, Uh chin kētu sācha; mikahtölōn chu töp lökten 
meh lā-al chu.  
3Tölöök öng nö in meh ngam inkihten, öm miyëṙen tö vahīre ngaich 
halöngten tī tötlöök?  
4Mātu öm tö alaha? Sā mat tarik öm meuk?  
5Sakāmö tarik nup sakāmö meh, hēk samyeūheu tarik nuk sam- yeūheu meh,  
6Töp lökten meh chöh öt lanöö- kö chu chöh tökööl chu inrē,  
7Pòrô man akahalōn tö chu öt fāluṙen, ngaich öt hĕng tak ṙamā-any nö ṙā-ang 
eltī meh?  
8Vī-i chu nun minë kuntī meh; ngaich töngamuh më-eṅ havöö- tö kūöre 
fëlngen chu.  
9Köpölōn man tö re vī-i chu aṅ i tilin; hòṅ vīngen chu öm pitung hēk?  
10Röh ömeh asënyen chu sā aṅteh vī-i chu inrē töhī sā chīö?  
11Hayūtö chu ömeh tö uk alaha tö alaha inrē, kupātten chu inrē i tangëḵ tö 
rahēḵ inrē.  
12Kētö nômö man tököp inrē hanāngenlōn; köpötī inrē ap chumkūöṙen meh 
tö ma-alaha chu.  
13Sön pöri më-eṅ hanyatngö në ellōn chu; akahalōn chin tö e nö angū-ö 
chööḵnyö meh.  
14Mikahngen chu, yē chu köö- lö fālen, ngaich rö-ö inrē ṙānyen chu i kanöölö 
fālen chu.  
15Yē chu ötlöök, töt kôlò chin yēḵ ngaich! Yē chu löök, ötkô chū-ö chi- ngôhòl 
kuire, pò chu tööḵlö tö miṙē-ĕv ngëichkö kanihngenre inrē chū-ö.  
16Yē chu hachônglöre, hacheū- eu chu më-eṅ sā lāyön, ngaich hēk lā-al chu 
inrē vī pinngangkūö;  

17Tumfömlö vamënyën chu man nö lā-al chu, ṙūöhlö kanihngen inrē më-eṅ lā 
in chu; ngatī tī më-eṅ kētö tufömngöre tömaṙôngö lā-al chu.  
18Kūöyòh ömeh kēnyen chu ṙā-ang el chūök kanūönö? Röh öich öre sòk 
kapah u- rēhĕkūö mat nö meūkö chu,  
19Ngaich öre öich höng sā töng rö-ö, löknyö el chūök kanūönö chuh el Anūlö.  
20Röh nup sakāmö nômö chu nö öt ṙōl? Hökngen chu, hòṅ chu kôtö- kūö tö 
kun inṙamlōn 
21Urēhĕkūö chu ṙā-ang ihih öt havan, chū-ö min, ip panam miṙivlōn tökufëi 
sin- ngūlö inrē,  
22Öp panam miṙivlōn tötlēn inrē, i chūök öp hanātö töng sā sinngūlö.  

Yōp 11 

Sōfar 

1Ngaich sapṙô ang Sōfar aṅ Nē-amat:  
2Kô-òre ön në töpōyen ṙô nö hökiṙen nö öt sāpka, ngòh tarik inrē töpōyen 
kum- lēḵ ṙô?  
3Tahngö ṙô tarik öp nö kô töng takāka ṙô, hē meh minôn hang, öt hĕng tak 
hòng min sumrōngngö- kūö meh?  
4Pò meh ngö ṙô, Het öp ṙô chu, löök chin inrē i kūö ngam Tēv.  
5Ṙô-òv öre pöri ngam Tēv, nö vā-anykūöre nö in meh,  
6Ngaich vë-eny nang meh öre anga-aṅ tö nup tönyatngö aṅ i mikah! Pò ò nö 
töṙōlkangen aṅ in tö mikah elmat. Akahalōn tö ngam Tēv nö kūöṅnen tī nö 
hateung fālen meh nö in meh.  
7Kô öm kôtökūö tö nup tö- aṙūḵ aṅ im Tēv? Kô öm kôtökūö tö tölngö ngam 
Tökeuheūttöre Chö- ngö?  
8Tulöng an töm halīöngö suh ap kanô-òṅ meh? Aṙū-uti tö Chūök Kupah, suh 
kanô-òṅ öm akah?  
9Marôta ap ṙôkö e töng tum- lat, Pōiti inrē tö ngam mai.  

10Yē ò nö chööḵngö e, kalong- hang inrē, havë-eti ngaich nö i kinṙôka, chīö 
tökô nö tahngen ò?  
11Pòn akahalōn anga-aṅ tö tarik töt kanôluṙô; hē ò nö meuk öt lanöökö, öt 
ngëichken e ang min?  
12Kē mikah elmat re pöri min ngòh tökulō-ovö tarik, hē öp aṅ el inchōn köttö 
nö röichnyö kūön re tö tarik.  
13Yē meh hachipngö ellōn re, hateutngö kël re më-eṅ kū-ötö in ò.  
14Yē öt lanöökö nö eltī meh, kavalngö e marôvat, un hökiṙen öt lanöökö inrē 
nö iyöng el rūkui meh.  
15Kô min më-eṅ hachônglö kūö re öm löök; köp min më-eṅ, ötpa-ekūö min 
inrē.  
16Vaichngö min më-eṅ tö kanihten re; köpölōn min më-eṅ tö e nö sā mak tö 
ngaich nö hëmngö.  
17Ap nômö meh min inrē nö mötlö yanāngö tö sakāmö; sinngūlö e min sā 
peuheū.  
18Ngaich më-eṅ min nyatlö, pò öp mineūka nö umuh; laklöngö më-eṅ min 
heūheure inrē öt pinlāngenvö.  
19Hulalngöre më-eṅ min, ngaich öt hĕng tak pumnëtö- kūö; maṙôngö min 
mahavëkö neū- kölōn meh.  
20Öt meuk pöri min nup mat tötlöök; öt kôtökūö cha-a min tö talöö- kö öt 
kanô-òngvah, öp kinsakngö kinpaha ma- heūṅkkö cha.  

 Yōp 12 

Yōp 

1Sapṙô ngaich Yōp:  
2Yī-ö yin tarik, kapah öp min mikah nö a- nòngngen yīö.  
3Sā yīö chin chū-ö aṅhaṅvin tö mikah elmat; hö-ö chin höö-angen tö yīö. 
Achīö ap töt akahalōn tö në?  

4Minyīöl holre chin; chū-ö mahavëkö Tēv ngaich sapṙô chu anga-aṅ, tölöök 
tarik inrē töt falnguṙen, öich höng minyīöl.  
5Ellōn öp töhĕng tak töku- chīken öp minūö ṙô tö kanih- ngen; lēn an nö in 
cha yip tö taleūchi röön.  
6Lām nup rūkui tötūmu, köp inrē yip maharunnyö lanīnö ngam Tēv, yip tö 
kumtö tēvre nö eltī re.  
7Yĕh hatön töṙeūla, haköpten meh anū-ö min; chehechōn el kuföt, vë-eny 
nang meh anū-ö min;  
8Hēk në chōn ngam tumlat, haköpten meh anū-ö min; ngam kā el mai inrē 
min nö vë-eny nang meh.  
9Öp yòh öp in u töt akahaṙa tö ngam kël ngam Tēv nö tīten e?  
10Eltī ò nup nômö tö-aṅ unhômö tarik inrē.  
11Röh ang ngam nang nö kalah ṙô nö sā elmirālö nö akah kum- chik nyā-
aṅkūö?  
12I tököiny an ngam mikah, i rô-òtö sakāmö inrē mikah elmat.  
13Mikah kumlēḵ inrē hol ngam Tēv; in ò inlēnö, mikah elmat inrē,  
14Tikachhang ana, öt hĕng tak tökô nö hēk nö vī-il; yē ò nö öpngökūö tarik, 
öt hĕng tak tökô lamöpnyökūö.  
15Yē ò nö haköp röön mak nyôngö ngaich anū-ö; yē ò nö tīnnyö u, ṙööingö tī 
anū-ö tö panam.  
16In ò kumlēḵ mikah inrē; öp töhachīlö mahachīl inrē aṅ in ò.  
17Hachōngö mahalēn anga-aṅ nö lūhui inyut, vītö kamhôṅka inrē anga-aṅ nö 
kulō-ov.  
18Luhngö nyanëk rācha anga- aṅ, kafanlö ṙat cha inrē tö hilā.  
19Hachōngö kūönṙô anga-aṅ nö lūhui inrē.  
20Kēngö ṙô cha anga-aṅ yip nyanatlö, kēngö chanöh elmat inrē nö in yip 
maṙöinylö.  

21Mināich anga-aṅ nö i kūön rācha, luhngö inmöpṙat tökalēḵ inrē.  
22Luvënyö ngam tö-aṙūö anga- aṅ nö el sinngūlö, kēnyö tökufëi sinngūlö inrē 
nö el hanātö.  
23Vīlö pumnāmö tarik anga-aṅ nö kiröng, piyāingen cha inrē: ṙūönyö ṙôkti 
pumnāmö tarik anga-aṅ, hachōḵngen cha inrē.  
24Kēngö mikah elmat anga-aṅ nö ṙā-ang i mākūö tarik aṅ el tumlat, vīten cha 
inrē nö havötköre nö el töt talöökuvö kahôyö.  
25Öt ëaṅvu cha-a nö ṙēp talöö- köre nö el sinngūlö; vīten cha anga-aṅ inrē nö 
kalö- va sā tarik mihiyōi.  

Yōp 13 

1Yĕh meuk, meuk në nun në mat chu nö ṙòkhöre, hang ngih nang chu 
akahalōn inrē tö e.  
2Öp mikahkūö meh, akaha- kūö chū-ö inrē; Hö-ö chin höö-angen tö meh.  
3Hòṅ vë-ekūö ngam Tökeu- heūttöre Chöngö pöri chū- ö, hön hatönkö ngam 
fālen re inrē im Tēv.  
4Ane yin yī-ö mī-isohnyö mi- nyôinyaṅ; ṙòkhöre yin lamë-en tövahavö töt 
kanôluṙô.  
5Sòk yin öre ui ṙô-òvö, ngaich mikah yīö öre angū-ö!  
6Hang chööḵnyö chu tönga- muh, hangihtö në vinë-elkui i minuh chu.  
7Hòṅ minyôiny öm im Tēv, ṙô tö michīl inrē in ò?  
8Hòṅ hameuktö töròngti öm in ò, hòṅ im Tēv ṙô öm vë-elkui ngih fālen?  
9Tölöök öng min nö in meh yē ò nö chöhö meh? Hēk kô öm hapūten ò, sā öp 
mahapūtö tarik?  
10Öt hō öp min nö öt vëken meh yē meh ulāikenre ha- meuktö töròngtī.  
11Öt ngāng öm min töp minā- aṅ ò, öp pinhë-eṅ ò inrē nö fukkui meh?  
12Inchōḵo ṙô tisum an ngam kamngö ṙô meh, minë lanaklö meh, tilin nö 
lanaklö.  

13Hökngen chu öt ṙô-òvö, ngaich ṙô-òv chū-ö min, hökngen öp töyòh inrē nö 
yih nö in chu.  
14Hòṅ kē ngam alahare chin i kanap re, ṙātö nômöre inrē eltī re.  
15Yĕh meuk, fëlngen chu an min; öt maheūṅkku chin; sön chū-ö min laklö në 
talöö- köre i kūö ò.  
16Angū-ö an min inyööken chu, tö ngòh tötlöök tarik min nö öt yih nö i kūö 
ò.  
17Ṙēmen hangih tö ṙô chu, hökngen öp vahënyö chu inrē nö elnang meh.  
18Yĕh meuk, halēn ngih fālen re chin; akahalōn chin tö chu min kô-en.  
19Achīö ap umuh tö hòṅ lā-al chu? hòṅ chu ngaich öt ṙô-òvö ka- pah inrē.  
20Un höng nëtö kahëtī in chu, hòṅ chu chū-ö min öt hanyatngöre tö- kūö 
meh:  
21Ṙā-angtī re marôvat tö chu, uich hökiṙen ngāng tö pin- hë-eṅkūö tö meh.  
22Havëkūö chu, sapṙô chū-ö min; hēk höknyô chu, ngaich sapṙô chu më-eṅ.  
23Ām nup öt lanöökö chu tö- kööl chu inrē? Mikahtölōn chu tö tanôich- ngen 
tökööl chu inrē.  
24Kūöyòh öm hanyatngökūö re kaheukten chu inrē lā-al meh?  
25Hòṅ pinhë-elkūö rōi chōn öm tö heūilö, lūḵ tönyô uk nëlö inrē?  
26Pò meh kūich tö-angūöṅuvö in chu, vīten chu inrē amīnu tö öt la- nöökö 
inyālö re.  
27Kēhöt kalröön chu man el inlök, aṅtö në talöökö chu inrē; tölngu tī man tö 
talöökö kintāl elröön chu.  
28Chīöṅpngö ön ngòh tarik sā töchahū-uyö, sā hilā inrē tö möötö tö maneui.  

 Yōp 14 

1Ngòh tarik töfötnyu tö kikānö töt ṙōl sumkam, tööḵngen inrē tö kanihngen.  

2Sīöp an sā ṙòng chōn, nyang- ngö inrē; sā pinnyatngö nyat an, öt ngö- haka 
inrē.  
3Ngaich më-eṅ hòng milaklö matre i tö ngatī kēten ò inrē im kinṙôka nö in 
meh?  
4Chiāp tökô nö kētö tölöök nö ṙā-ang i tötlöök? Öt hĕng tak umuh.  
5Pòn tö tölngu nup sakāmö ò, in meh inrē tum nòng chi- ngëṅt ò, tölngu tī 
më-eṅ inrē tö ò lökten ò nö ötkô nö vāngngö,  
6Chingāngökūö re man tö ò, asökhang inrē pòn hōtu anga-aṅ nö kumchik- 
ngenre ip sakāmö ò, sā tö- ngöönka.  
7Pò ngòh chōn nö maheūṅk- kuvö, yē ò nö fāngi, ngaich meuiny anga-aṅ hēk, 
nup lanaha ò min inrē nö öt ṙākenre.  
8Pòrô öp ṙĕh ò nö köiny nö el tumlat, öp kaṙālö ò inrē nö kapah nö el tumlat,  
9Sön i tinôngö öp mak anga-aṅ min nö meuinynyi rōi larāi köny pak inrē sā 
tö- ayal chōn.  
10Kapah pöri tarik, ṙātu inrē nö lā taṙeū; mā-ang unhômöre tarik, ngaich isuh 
anga-aṅ?  
11Sā mak nö hö-öv nö el tö- rūngö chūökre, yëḵngen inrē tahël nö hëmngö 
ngaich nyôlö,  
12Ngatī tarik hulalhaka öthēk nö chōholre; hanöng saha minë halīöngö nö öt 
ōtre anga-aṅ min nö aṅhen, hēk kilanglöngö nö ṙā-ang i inṙôhöre.  
13Hanyatngen chu man öre el chūök kupah, hòṅ meh hayunngen chu ha- 
nöng saha ap lanīnö meh nö ngaich, hòṅ meh halēnngö ṙētak chu, fēken chu 
inrē!  
14Yē tarik nö kapah, aṅ ang min nö hēk? Hòṅ höka chin irô-òtö nup sakāmö 
chu la-envö, hanöng saha ṙinānyö chu nö yih,  
15Havë-a öre më-eṅ, ngaich öre chū-ö sapṙô meh; hòṅ meūkkö ap la-en minë 
kuntī re më-eṅ.  

16Ngaich öre më-eṅ kaheuk tum vanāng chu, ngaich öt aṅtö tökööl chu;  
17Haköpikūö öre ap tanôich- ngen chu nö el sāk, ngaich më-eṅ öre kahultökui 
öt lanöökö chu.  
18Fukngö pöri ngam rôngö ngaich chahömi kē-ĕyö inrē ngam ihong nö ṙā-ang 
i chūök re;  
19Hūönyngö tī ngam mak tö në ihong; hëmngö tī ngam töveut mak tö tumlat 
ngam panam; ngaich më-eṅ piyāingö ma- heūṅkkö ngòh tarik.  
20Höng kôhöre më-eṅ lā-al ò, kiröönngöre anga-aṅ ngaich; haṙīngö arëkūö ò 
më-eṅ, tīn- görit ò inrē.  
21Yih yip kūön ò kikōnyö nö i ineū-euṅ, öt akahalōn anga- aṅ tö e; tumṙeūtu 
cha-a öt meūkö e anga-aṅ.  
22Höng akahngen chanökö alaha re anga-aṅ, höng haṙivhöre anga-aṅ inrē.  

Yōp 15 

Innët Heuh Ṙô 
(15.1—21.34) 

Ēlifas 

1Ngaich Ēlifas nö sapṙô ök aṅ Tēman:  
2Kô ang ngòh tö-akaha tarik nö sapṙô mikah kuföt, hatööḵngenre inrē tö 
ngam ku- föt chuhöt?  
3Kô ang nö kilṙô tötkanôluṙô, hēk i nup ṙô nup töng öt kanôlu ṙô?  
4Ngaich pöri më-eṅ ṙāngö pin- hë-eṅkūö tö ngam Tēv, asānngö finëḵa inrē i 
kūö ngam Tēv,  
5Pò ngam öt lanöökö meh nö haköp tö elvāng meh, ngaich më-eṅ atöllö litāk 
tö- mileuchngen ṙô.  
6Vënyu fālen man töm elvāng re, rö-ö öich chū-ö; minë minuh meh nun 
maha- meuktöre nö lā-al meh.  
7Më-eṅ ömeh raneh tarik tö fötnyu? Hēk fötnyu ömeh urĕh tö në rung?  
8Hangihtöre öm i inlēnö aṅ im Tēv? Höng tölngö in meh ap mikah?  

9Asuh ap mikahkūö meh öp tötmikahkūö ih? Asuh ap mikah elmat meh öp 
töt sehngöre nö in ih?  
10Töpakū-uvkui hĕnghöre tö- köiny inrē yin vē in ih, mötlö kanöinyö tök 
yöng meh.  
11Tökūöṅnö öng ngam inṙam- lōn aṅ im Tēv nö in meh, hēk ngam ṙô lamök i 
töṙēm nö in meh?  
12Kūöyòh öng ngam ellōn meh nö kēngöre tī tö meh, kūöyòh ön minë mat 
meh nö pachāla,  
13Öm havööngö ellōn re lā-al ngam Tēv, hökngen tö ngatī ṙô inrē nö ṙā-ang 
elvāng meh?  
14Suh ang ngòh tarik, nö tökô nö het? Hēk ngòh töfötnyu tö kikānö, nö tökô 
nö löök?  
15Yĕh meuk, öt hanyatlöre an ngam Tēv nö in yip töhet in ò, öt het ngam 
halīöngö inrē nö i kūö ò:  
16Höichngen ngòh mī-in sinòṅk- kūö chanôchö inrē, ngòh tarik amòk öt 
lanöökö nö sā mak!  
17Hang ṙô chu, töich hameuk- hömat meh; vë-eny nang meh inrē tö ma- 
heūṅkre 
18Nuk ṙô yik tö-akaha tarik, öthanyāti inrē tö yik yöng cha,  
19yip tö kē-ĕvkūö töng panam, öt mahavāngtörevö aṅ tahëng nö in cha.  
20Löönyöre ön ngòh tötlöök tarik i chanököre irô-òtö sakāmö ò, i nup 
samyeūheu hinöngken töt milēḵ tī.  
21Elnang ò nup ṙënṙô nganā- ngö; yih min nö in ò öp pumyāiha- nga ip 
kanôlò ò.  
22Öt ṙātö ellōn re anga-aṅ töre nö havannyu nö ṙā-ang el sinngūlö, asöltu 
anga-aṅ inrē nö i kūö sanët.  

23Marô-òlkūö anga-aṅ nö ki- röönngöre chööḵnyö tö nyā- aṅkūö, ngö ṙô, Isuh 
apa? Akahalōn anga-aṅ töp sakāmö sinngūlö nö lēn nö in ò;  
24Kanihngen mirīv inrē ngā- ngö tī tö ò; mihôiṅ anū-ö tö ò, sā öp rācha 
mahalēnöre nö i kinyū- ngö.  
25Pò ò nö hateutnyö kël re nö lā-al ngam Tēv, harāinyngö ngam Tökeuheūt- 
töre Chöngö inrē,  
26Lā-al ò nö fal nö öt tanmālen nö kufëyö lanaklö;  
27Pò ò nö kahulngökūöre tö tö sangööre, hamūlngö tösangöö inrē nö i ṙatre,  
28Iyöng töt aṅhavkūö elpanam inrē, el patī nup töt chūök tarik, nup tö 
hökiṙen nö taṙöli nö fônghaka;  
29Öthō öp min nö kôlò, ötköp inrē min nup kanôlò ò, Öt rēhĕn min anga-aṅ 
nö ṙĕh- töre nö el tumlat,  
30Öthō ap min nö öt kô-òng tö sinngūlö; nyangngökūö ap min tameūyö tö 
maneunynyö mat ò, heuingö min tameūyö tö ma- neuynyö mat ò.  
31Uh an nö hayönglen re nö ip töt aṅhav nö hachīlöre; pòn invāhal nö in ò 
ngam töt aṅhav.  
32Urēhĕkūö ṙētak ò min angū-ö nö kētu nö tööḵlö, öt ayal min inrē ap pak ò.  
33Kiyinngö nup tö-öl nö ngāṅv, angkūr min anga-aṅ, nö sā ṙòng vāin, sukngö 
tö pöpnyīkūö inrē, sa chōn ôliv.  
34Pò ngam innôlö tötlöök nö töt aṅhav, tameūyö inrē mahaṙāpngö rū- kui 
raneushö minyôny.  
35Ellōn cha nup tötlöök ngaich kēnyö tötlöök nup ellōn cha inrē halēn inchī- 
lö. ʼʼ 

 Yōp 16 

Yōp 

1Sapṙô ngaich Yōp:  
2Pōyen ahang chin tö tö ngati; tötkôlò yin yī-ö mahaṙamlōn.  

3Öt rītu ön min në ṙô kuföt? Hēk suh inrunnyö ṙô meh sap- ṙô?  
4Hòṅ ṙô-òv chin chū-ö inrē sā meh, yē meh öre ing chūök chu; kô-òren öre 
chū-ö hamūl ṙô nö lā-al meh, kichinykūö re inrē in meh.  
5Kô-òre öre chū-ö hangëlen meh tö elvāng re, nup ṙanëmö në minuh chu inrē 
öre nö ṙaptö chanö- kö meh.  
6Yē chu ṙô-òvö, öt ṙātöre öp chanökö chu, yē chu hamööyöre, i ṙôken ngaich 
angū-ö nö ṙāngen chu?  
7Kô-en an ngam Tēv nö hachëi- ken chu; vīten chu an ṙā-ai tö yik holre.  
8Hanyīchngen chu an inrē, ngam inmeuktö kumnyahlōn nö in chu; ngam 
lanëvö chu inrē choholre nö lā-al chu, I kūö chu an nö hameuktu.  
9I lanīnöre an nö chiṙesngen chu, surīkhen chu inrē; kapkui kanap re an nö in 
chu; hangëḵ matre an nö in chu ngam lā-al chu.  
10Vā-alkūö re tarik nö in chu, fatāk arëkūö chu cha-a nö miyëḵṙen, hamūlöre 
cha-a nö lā-al chu.  
11Kētu chin tö ngam Tēv i tötlöök, kavaltu inrē eltī tötlöök.  
12Tökuchīken chū-ö, lireuk- ngen chu anga-aṅ öich pa- nyeny; kē likeun chu 
anga-aṅ pinyā- chö chu inrē; asöklen chu anga-aṅ öich kam- ngö tī ò,  
13Havīlen chu yip lumreny in ò. Luvënyukūö nup elkilpong chu nö fāngö, öt 
ṙālöng; ṙösnyu öp tö-angūöṅ chu nö el tumlat.  
14Lireūkö chu anga-aṅ nö ha- mëngö chu; fal nö i kui chu anga-aṅ nö ha- 
mëngö chu; fal nö i kui chu anga-aṅ sā kumyung.  
15Chōktö sāk chin i uk alahare, ṙātö ngam kumlēḵre inrē el tumlat.  
16Turëṙö elmat chū-ö kūö pi- neūnyö, në taseūmat chu inrē kufëi nö sinngūlö;  
17Pòrô öich öt aṅhav eltī tö chanökhuṙen, het inrē ngam ṙô chu vinë-eṅ- 
kūötēv,  
18Aō tumlat, un kahultukui ngam mahām chu, un kôtökūö inrē ngam ṙô chu 
peuny tö chūök haneūheu.  

19Yĕh meuk, pòrô nö tönga- muh, el halīöngö an ngam vamënyen chu, lā 
tulöng inrē ngam mahaköpö chu.  
20Minônngen chu yip hol chu; kitaknyö mak mat re chū-ö im Tēv,  
21Hòṅ ò nö haköpkö ngam chanipö tarik nö im Tēv, sā ngòh tarik nö i holre.  
22Pòn öt ṙōltöre samyeūheu nö yih ngaich kiröönngöre chū-ö min ip chūökre 
hēk öt havan.  

Yōp 17 

1Lakūki ellōn chin, keuheūt nuk sakāmö chu, lēn ap anūlö chu.  
2Havīlöng chin tö mumnôn- ngenre, köp an ngam mat chu nö in yip 
maharunnyö lanīnö.  
3Ṙātöp kinlēḵngô in chu nö in meh; achiāp umuh töhō nö ṙënngô chu min?  
4Yē meh ngaich löpngökūö kuilōn cha tö mikah elmat lökten man min öt 
halöngten cha nö mihôiṅ.  
5Anga-aṅ ngòh vamë-eny fālen yik holre, pòn hòṅ michööḵ tö inlānen cha, öt 
meuk min yip kūön ò.  
6Vīten chu anga-aṅ nyamṙô vē tarik, ngaich chū-ö inrē lā kūö tökösi elmat tö 
tarik.  
7Kūö miṙivlōn ngih mat chu nö paṙeūma, ṙòkhöre inrē në tūmö alaha chu nö 
sā nyat.  
8Pa-ekūö vē töchiplen tarik tö e, ngaich yip töt ma-akah tökööl nö chōholre 
nö lāḵlö ngam tötlöök.  
9Sön ngam tölöök nö haköp talöököre, anga-aṅ inrē ngam töhet eltī nö 
kalēḵlöre.  
10Ṙòkhöre pöri yī-ö yih hēk, ngaich rö-ö chū-ö kôtökūö in yīö tö tö-akaha 
tarik.  
11Ngaich nuk sakāmö chu, payāyi nuk halēnlö chu, nuk kui ngih lōn chu.  
12Vī hatööm yin nö sakāmö; cheūtòng ngam hanātö, tö kūö ngam sinngūlö.  

13Yē chu chöh Chūök Kupah nö patī chu, yē chu haṙĕhtö chamam re, el 
sinngūlö,  
14Yē chu ngö ṙô tö ngam anūlö, Më-eṅ man yöng chu kikōnyö, tö ngam 
kamlökö inrē, Yöng chu kikānö, hēk Kanānö chu,  
15I suh ap pökeh mahaūṅkkö chu, chiāp töhòṅ meuk ma- heūṅkkö chu?  
16Meutti ap min nö i kūö inkūp ap Chūök Kupah? Holre öi kòh yôkti el 
pitung?  

 Yōp 18 

Piltāt 

1Ngaich sapṙô ang Piltāt ök aṅ Sūh;  
2I rô-òten öm min chöh ṙô? Ngëicha, ngaich möl ayī-ö ṙô- òvö.  
3Kūöyòh öi īhö kaheuktu sā nuā?  
4Me-eṅ mahaköhngen re i tanānyöre, kūö meh öng min ngih panam nö ṙā-
ayö, Hēk kē-ĕyö në ihong nö ṙā-ang i chūök re?  
5Hòṅ, hanyāngi an ngam ëāṅvö tötlöök, öt yāngökūö an inrē ngam tameūyö 
ò.  
6Sangūla ap ëāṅvö el rūkui ò, hanyāngi inrē ap ëāṅvö i kui ò.  
7Hacheū-euyö tökalēḵ vanāngö ò sukten ò inrē ap halēnlö ò.  
8Pò ò nö kūö röönre nö kaval- hötre nö el inhāṅl, vāngkui chūök sanuktöre 
anga- aṅ.  
9Tingöpö kulôchröön anga- aṅ, kô-òngvah kūö tinföt tö ò.  
10Hanyāti ap tökuvaha el tum- lat nūöt ò, el kanröönö ò ap tinngöṅp ò.  
11Āṅngöre lā-a pinhë-eṅkūö nö pinëṅken ò, söl kulôchröön ò nö lūḵ an inrē.  
12Keuheūt kumlēḵ ò kūö kin- pahare, höngöre öt kanôlò inrē nö afukngen ò.  
13Keuheūt uk alaha ò kūö vah, keuheūt pak alaha ò kūö lanòh kinpaha.  

14Ṙā-ang el inrūkui anga-aṅ nö kē-ĕyö i chūök inyönglen ò, kētu anga-aṅ inrē 
i rācha pin- hë-eṅkūö.  
15El rūkui ò nup töt chehen ò; pirātī ihong tameūyö nö i kui chūök ò.  
16Nyôngö ṙĕh el katòh ò, lā tulöng inrē nyangngö pak ò 
17Ṙā-ang im tumlat kanöpö- lōn ò nö payāyi, öt minënyu anga-aṅ inrē nö el 
talöökö.  
18Kuringhötvö anga-aṅ el sin- ngūlö nö ṙā-ang el hanātö, ahōṙi inrē nö ṙā-ang 
i panam.  
19Öt kūönu anga-aṅ nö in yip tarik ò, öt hĕng tak tö-aṅ inrē i chūök ò ṙung nö 
iyöng.  
20Pa-ekūö tö sakāmö ò yip aṅ lā sūng, kē-ĕ cha-a tö pinhë-eṅkūö yip aṅ lā 
chuhöt.  
21Kô-en nö ngatī elyöngö töt- löök, ngatī chūök ön ngòh töt akaha kūö töm 
Tēv.  

Yōp 19 

Yōp 

1Ngaich sapṙô Yōp:  
2Irô-òten öi min hakihten chu, likölngen chu inrē panyëny kūö ṙô yīö?  
3Söm heuh yin ngaich kavaltö minṙēngö i kui chu; öt sirōngkūö öyih hachökö 
chu?  
4Yē chu öre kô-en öich vaich, höngngöh nup vanāchö nö in chu.  
5Yē yīö kô-en hapōilöre in chu, ngaich vīten ngam inyāchngö chu nö tinkākö 
ṙô yīö lā-al chu,  
6Akahalōn yĕh tö ngam Tēv nö chōchö tī nö in chu, vintakūö inrē ngam 
inhāṅl ò nö in chu.  
7Yĕh meuk, hūḵa chin, Chanökhuṙen! hö-ö pöri kamhòṅklukui.  

8Lök el talöökö chu an, ngaich öt talööku chū-ö kiröönngöre, ṙātö sinngūlö 
inrē anga-aṅ el kanröönö chu.  
9Leūchi ök kanôlò chu nö ṙā-ang in chu, kē-ĕyö inrē ök sapīöv nö ṙā-ang i kui 
chu.  
10Āngöre lā-a tī anga-aṅ nö likölngen chu, ngaich ngaich chū-ö, sā tīre anga-
aṅ nö nyòklö chōn tök maheūṅkkö chu.  
11Tōttökūö lanīnöre anga-aṅ nö lā-al chu, kaheukten chu inrē lā-al ò.  
12Ṙongtö yīhih yik kumyung aṅ in ò; afônglö chūök re cha-a nö lā- al chu, 
havīlö rūkui inrē nö iyöngtöre.  
13Ṙūöhöyö tö ò nö marôvat yik mak alaha chu, öt akahngöre kūö inrē tö chu 
yip hanöng kisānö chu tö chu.  
14Mak alaha chu törööpta hol chu nö ṙāngen chu;  
15Vaichngö tö chu yip i patī chu yamihökūö chu; aṅ tahëng chū-ö tö lōn yip 
tarik re kikānö; vītöre chin aṅ tahëng i kūö cha.  
16Havëkö tarik re chin, öt sap- ṙô chu pöri anga-aṅ; holtö elvāng re chin hòṅ 
aṙētu ṙô vë-ekūö ò.  
17Sa-òkkūö öp pīhö chu tö chu, tòk yip kikōnyö kūön öp ki- kānö yöng chu.  
18Uroh kun nyīö nö mināch tö chu; yē chu chōholre chōchö ṙô ngaich cha-a 
tö chu.  
19Sōḵen chu yip milālö hol chu, yip hanāngenlōn chu inrē havāngtöre nö lā-al 
chu.  
20Panta tangëḵ chin nö i uk alaha re, i alaha chu inrē, öt kô-òngvah chū-ö 
lökten i uk në kanap re.  
21Aṙēten chu, aṙēten chu, Aō yī-ö hol chu, tön lūölka chin tö kuntī ngam Tēv!  
22Kūöyòh öi yī-ö, sā ngam Tēv, lūḵu chu? kūöyòh öi yī-ö öt tööḵngen töng 
alaha chu?  
23Aō kūichiyö nun öre në ṙô chu! Aō ka-iphötvö nun öre nö i mat līpöre!  

24Aō ka-īpi nun öre nö i kaha ihong nö örheūheu töp vët kanūich pirum inrē!  
25Pò chu akahalōn tö ngam ṙāmānyen chu nö aṅ, tö ò min inrē nö söklöre i 
kūö ngih tumlat;  
26Ngaich unôich yĕn ngaich öp uk alaha chu nö chahū-uyö, ngaich chū-ö min 
ing alaha re meuk ngam Tēv,  
27Ngam maheuṅk chu min nö ranghen chu, meuk min inrē në mat chu, rö-ö 
nö tahëngngöre. Lanyëyi öp ellōn chu nö lā tuhēt!  
28Yē meh ngö ṙô, Sitih inlahen öi min lūḵ an! In ò ap ṙĕh e inrē nö kôti;  
29Ngāngöre töm sanët; tön kumtö sācha aṅ im sanët an ngam lanīnö, pòi hōtu 
akahalōn töp inkaha fālen nö umuh.  

 Yōp 20 

Sōfar 

1Sapṙô ngaich ang Sōfar aṅ Nē-amat:  
2Lökten nup ellōn chu nö sap- ṙô chu, kūö chu kurāten ellōn.  
3Hang innyôṅkökūö chin öp töchökhutī tö chu, ngaich löknyö mikah elmat 
chu öp ma-alaha chu nö sapṙô chu.  
4Öt akahalōn öm tö ngih la- möktökūö misī, hēten tö ṙinātö tarik ing tum- lat,  
5Tö ngam inpōilö tötlöök nö tö- cheūta, ngam ṙanāmölōn tötlöök inrē nö töng 
rahëchtaṙen?  
6Pòrô öp rôlö ò nö söl i minë halīöngö, söllö öp kui ò inrē nö el taṙul.  
7Ötkôlò min anga-aṅ sā sôḵre nö örheūheu; ngö ṙô min yip mameūkan, Isuh 
apa?  
8Sā heūvö öp min nö kiteūngö- re, ngaich öt kôti: hòṅ lū-uyö ap min sā tö 
meūkö el hatööm.  
9Ngam mat mameūkan min nö öt ōtre maheuṅk tö ò, ötrēhĕn min öp chūök ò 
nö ngöhören nö meūkan.  

10I yāich min yip kūön nö chöh inṙētöre, havantö kanôlò ò min inrē nup kël 
ò.  
11Tööḵlö tangëḵ an tö kaneūṙö inyālö, hulalhak pöri min angū-ö nö hol ò nö 
el tumlat.  
12Pòrô nö pachāka öt lanöökö nö elvāng ò, pòrô anga-aṅ nö hayunngö e nö 
elkatòh litāk ò,  
13Pòrô anga-aṅ nö hòṅ ṙāngö e, mumkö e inrē nö elvāng ò,  
14Sön nö el tilkup ò öp nyā-aṅ ò nö havāngtöre; tö-angūṅ pēch ap nö ellōn ò.  
15Ngeūṅktö kanôlò an kuvav- lö u hēk: kavalnyö u ngam Tēv nö ṙā- ang el 
aich ò.  
16Nyôṅk tö kapahukūö an nö i pēch; kapah an min tökūö litāk pēch.  
17Öt hòṅ ngëichkö tahël an min, kumtö hönī, töhī inrē nö hëm- nyi mak.  
18Kētö ṙòng lumrāre an min, ngaich rö-ö nö mīktö e: I nup taneūngen ò nö 
inyihkö chehen öt teūngen min anga-aṅ tö kumchiklōn.  
19Pò ò nö kirāchngö, ṙāngö yāich inrē, kē patī an öp töt mahānlö ò.  
20Pò öp yanālö ò tö chehen nö öt akahakūö tö nginöhö, öt ṙahātu min anga-
aṅ i nup kumchiklōn ò.  
21Öt tö-ōtrevö tö kinheūṅtö kūö ò nö nyā; lökten öp kanôlò ò min nö öt köp.  
22Kihngen min anga-aṅ tö ṙô- ken tanööḵngenre; I kui ò min nö yih nup 
kumlēḵ kanihngen.  
23Tīntö tanānyöre min ngam Tēv nö in ò, nö hatööḵlö aich ò i kui ò angū-ö 
inrē nö chahūköti kumṙah nö nyā-aṅkūö ò.  
24Falngöre ap min nö ṙā-ang i kūö vët aṅtī; tafūnikūö min tö ò öp chòk mās.  
25Teuknyu min anga-aṅ, öt ta- lakköny kūö nö im alaha ò, meutnyi min nö ṙā-
ang el tö- angūṅ ò öp tö-amëla kūö ò; yih pinhë-eṅkūö nö in ò.  
26Hinöngken ò sinngūlö nö chehen töpōi ṙāi; ṙāpngö min anga-aṅ tökūö ta- 
meūyö töt föölöngkūö; nup tö-ōtren el rūkui ò min nö ṙāpngö.  

27Hameuklö öt lanöökö ò min minë halīöngö, lā-al ò min tumlat nö chōholre.  
28Kē-ĕyö min nup el patī in- lānen ò, tūöki ip sakāmö lanīnö ngam Tēv.  
29Minchööḵö tötlöök tarik an angū-ö aṅ im Tēv, chöngö nö amin ò tö tī ngam 
Tēv.  

Yōp 21 

YŌP 

1Ngaich Yōp nö sapṙô 
2Ṙēmen hangihtö ṙô chu, hökngen e ngih nö inṙamlōn meh.  
3Hamöiyöre in chu, töich ṙô- òvö, yē chu keuheūtö ṙô, minônngen e.  
4I chu pöri, lā-al tarik öng ngam vahënyö chu? Kūöyòh öich min öt möi?  
5Ngëichken chu, hòṅ re pi- ngangkūö, tilupngö elvāng chu inrē tö eltīre.  
6Yē chu fēken e ngangngökūö chū-ö, kichëyöre inrē ngam alaha chu.  
7Kūöyòh ang ngòh tötlöök nö ngöh, söllö i ṙētöre, sīöplö inrē i minhôiṅyö?  
8I kūö cha yip kūön cha nö ngaich nö köp, meūkö tö cha yip kūön cha inrē.  
9Öt pinlāngenvö patī cha nö i pinhë-eṅkūö, öt in cha inrē ngam chinökṙen aṅ 
im Tēv.  
10Öt latôka sanīöpö kōiny nuā cha; rööich kan nuā cha, hö-ö inrē nö öt 
chumnööḵlö kanihnguṙen.  
11Rööichnyö kūön re anū-ö nö sā töhĕng kiteūm, kiṙīöm inrē nup kūön u.  
12Tikökṙôre anū-ö nö i tem- pōrin lāir inrē, kuchik elnang inrē tö ṙô fanöö.  
13I kanôlò re anū-ö nö keu- heūtngö sakāmö re, i kumchikṙen inrē nö chuh el 
anūlö.  
14Ngö ṙô anū-ö töm Tēv, Kē- ĕngre tö ih! Hö-ö in īhö hòṅ akahalōn tö talöökö 
meh.  
15Asuh ang ngam Tökeuheūt- töre Chöngö, töp lökten ih lök la-en ò? Suh öp 
kanôlò ih yē ih vë- ekūö ò?  

16Yĕh meuk, öt eltī meh ap kanôlò u? Marôvat ap tö chu inlēnö tö tötlöök.  
17Ām heuh innyangngö öng ngam ëāṅvö tötlöök? Tö lökten ngam ötkanôlò 
cha nö teung nö i kui cha? Tö ngam Tēv nö michööḵ chanökö i tanānyöre?  
18Tö cha nö sā tönyô kiyôp i kūö kuföt, sā uk nëlö inrē nö heūingö tökūö 
chanôchö panam?  
19Ngö ṙô më-eṅ, Hachūökngö öt lanöökö cha ngam Tēv in yip kūön cha. 
Hökngen ò nö havāhalre nö in cha, hòṅ cha nö akahalōn tö e.  
20Hökngen cha nö kôtamat nö meuk pinyāingöre, Hökngen cha inrē nö òk 
lanīnö ngam Tökeuheūttöre Chö- ngö.  
21Suh piṙūtka öich tö patī re lā unôich tö cha, Yē nup nòng chingëṅt cha nö 
röki?  
22Hĕng tak hòng min maha- köptö ngam Tēv tö mikah, Yĕn Anga-aṅ 
kamhôṅkken yip aṅ lā tulöng?  
23Hĕng tak tökapah nö tööḵlö tö kanôlò re, keuheūtlöre i kumchikṙen öt 
pinlāngen inrē,  
24Tööḵlö alaha ò tö tösangöö nyôp inrē aṅ el tangëṅk ò.  
25Rīkre tökapah i miṙīv ellōn re, öt hĕng heuh nö kalah tökuchik.  
26Hulalhak cha-a nö hĕngren nö el tumlat, vinngö alaha inrē cha-a tö 
kamlökö.  
27Yĕh meuk, akahalōn chin tö lōn meh, tö meh inrē hòṅ hachōichngen chu.  
28Pò meh ngö ṙô, Isuāp patī kūön rācha? Isuāp rūkui chūök tötlöök nö iyöng?  
29Hö-ö öyih hatön yip el ta- löökö kumröön, rö-ö öyih inrē hō-o hameuktö 
cha,  
30Tö ngòh tötlöök tarik nö ṙālöngö ip sakāmö ötkanôlò, tö ò nö hayöökaṙen 
nö kē-ĕ ip sakāmö lanīnö?  
31Chiāp vamë-eny talöökö ò nö i kūö ò, Achīö inrē mahavahal la-en ò nö in 
ò?  

32Hē ò nö chāttu nö el anūlö, aṅtu ngaich öp kui anūlö ò.  
33Kuchik nup pinkoho tilin ngam achāṙö nö in ò; ṙòkhöre tarik nö tömrit ò 
cha-a inrē yik mū-urēhĕkūö ò nö öt kanṙeūken.  
34Sitih inlahen öm me-eṅ min 

haṙamkölōn chu tötöng öt 

aṅhavö?  

Öt ōtre umuh sanap ṙô meh 

höng minyônyaṅ.  

 Yōp 22 

Linūöi heuh ṙô cha nö vë-ekūö höö 
(21.1—27.23) 

Ēlifas 

1Sap ṙô ngaich Ēlifas ök aṅ Tēman.  
2Kô ang ngòh tarik nö kanôlu ṙô nö im Tēv? Kô-òngrit ön ngòh tö-akaha nö 
kanôluṙô nöng in re.  
3Kumchīkulōn hòng nö im Tö- keuheūttöre Chöngö yē meh löök, hēk taneung 
hòng nö in ò yē nup talöökö meh nö öt vinë- ku?  
4Kūö pinhë-eṅkūö meh öng tö ò lökten ò nö vëken meh, ngaich im inkaha 
fālen inrē nö hol meh?  
5Röh öp öt lanöökö meh nö kiröng? Öt kinheūṅtu nup öt lanöökö meh.  
6Pò meh hateung kinlēḵngô in yip hol re tö tötlöknyu, luhnyö hilā cha inrē nö 
chum- lal.  
7Hö-ö më-eṅ kētö mak nö òk töchëi, ma-iṅ nyā-aṅkūöre më-eṅ inrē i tö 
kapahare.  
8Ngòh tarik tö minhôiṅyuvö amīnu tö panam, ël e inrē ngòh tarik tö-aheuk- 
huvö.  
9Tīnngörit tafīösi më-eṅ nöng chanlööp, liköli kël inrē yip kūön yōich.  

10Lökten nup tinngöp nö havī- len meh, ötkô me-eṅ inrē tö pinhë-eṅkūö tö 
rötta yanīhi:  
11Sangūlī ap ëāṅvö meh, lökten meh ötkô meuk, chöptikui inrē më-eṅ tö tin- 
ṙēchlö mak.  
12Röh ang ngam Tēv nö lā tulöng el halīöngö? Ngëichkö minë lātulöng ta- 
neūsömat i rô-òl chūök ön!  
13Lökten meh ngö ṙô, Suh ap mikahlōn ngam Tēv? Kô ang nö akah fālen nö 
im tökufëi sinngūlö?  
14Hanyātiyö an tö taṙul tökufëi, lökten ò nö ötkô nö meuk, lök elkatòh ngam 
halīöngö anga-aṅ inrē.  
15Hòṅ haköp ngam hötṙen öm talöökö ngam lahök tötlöök tarik?  
16Ngaich yik nö kichötiyö urēhĕkūö ṙētak cha: söichiyö ngaich ök chūök röön 
tö cha.  
17Ngö ṙô cha-a töm Tēv, Kē- ĕngre tö chu, ane inrē, Suh kanô-òṅ ap 
Tökeuheūttöre Chöngö nö in ih?  
18Sön nö anga-aṅ mahatööḵöl patī cha tö tölöök chehen marôvat pöri tö chu 
ngam in- lēnö aṅ i tötlöök.  
19Meūkö e ngòh tölöök ngaich ṙāmölōn; minônngen u pöri ngòh töt akaha,  
20Ngö ṙô, Kô-òngvah yik lā-al hī nö rökiyö, nup chööḵṙen cha inrē ṙāpngö 
tökūö tameūyö.  
21Ṙongtalōn im Tēv, lāmhak inrē; lökten in e min tölöök nö yih nö in meh.  
22Elvāng ò kē inköptöre, ellōn re tī inrē ṙātö nup ṙô ò.  
23Yē meh havantöre im Tökeu- heūttöre Chöngö hayāich- ngöre inrē, yē meh 
marôvat tī tö ngam rūkui meh öm ṙūöngö öt lanöökö.  
24Yē meh ṙātö humlum el tum- lat, humlum inrē aṅ Ôfir i nup ihong lā taṙeū 
töm mak,  
25Yē ngam Tökeuheūttöre chöngö inrē nö humlum meh,  

26Ngaich më-eṅ min kumchik- ngenre im Tökeuheūttöre Chöngö, môklö kūö 
re inrē im Tēv.  
27Vë-ekūö ò inrē min më-eṅ, hang ṙô meh min Anga-aṅ: Kētö töchūöku 
kinlēḵngô min me-eṅ.  
28Halēn lōn re me-eṅ min i la-en, ngaich angū-ö min nö köp nö in meh, 
hūkūö ëāṅvö min inrē el ta- löökö meh.  
29Pò ngam Tēv nö hayāichngö mahakeūṙöre, hayöölen yāich pöri Anga-aṅ.  
30Ṙānyö tarik an töt akahaṙa: ṙānyu man min më-eṅ lökten i lanöökö eltī 
meh.  

Yōp 23 

Yōp 

1Sapṙô ang Yōp:  
2Angū-uṅvö an inrē ngam mirīvlōn chu tövënyuvö töngamuh, pòrô ngam 
inlūhu chu, langan ngam kël ò.  
3Mah, akahakūö chin öre tö chūök re kôtökūö tö ò, hòṅ chu yihtöre ip 
anūichö ò!  
4I kūö ò tī öre chū-ö ṙātöng falngen re hatööḵlö elvāng re inrē tö kinīlö ṙô.  
5Haköp öp sanap ṙô ò öre chū-ö, ngaich akaha elnang tö ṙô ò tö chu.  
6Hòṅ lā-al chu ap ip ṙôkö minhôiṅyö ò? Hö-ö; hang ṙô chu ap min.  
7In e öp töchiplen tarik kô- òren nö vë-ekūö ò, ngaich chū-ö öre ṙā-ayö örheū- 
heu töp ma-akah fālen chu.  
8Yĕh meuk kū-ötö lā urĕh chin, hö-ö pöri anga-aṅ nö umuh; heūlritre inrē 
ötkô pöri öich meūkan;  
9Lahāmö chin chöhan, ötkô pöri öich meūkan; lahāmö chin kānngöre, ötkô 
pöri meūkan.  
10Akahalōn pöri anga-aṅ tö- talöökö chu; hē ò nö kalaha chu, meutnyi min 
chū-ö sā humlum.  

11Köp nun në röön chu nö i vanāngö ò; köp chin tö talöökö ò öt kānngöre 
inrē.  
12Hö-ö chin ṙāngö chöngö minuh ò; halīniṙen nup ṙô elvāng ò nö elngòh chu.  
13Töt haṙīköre pöri Anga-aṅ ngaich chīö tökô nö havāng- ken ò? Nup lōn ò, 
anū-ö la-en ò.  
14Pò ò min nö keuheūtngö tī re töp halēnlö ò nö in chu; pōyen nup töngatī 
inrē nö ellōn ò.  
15Lökten chin pa-ekūö i kūö ò; yē chu chöh ellōn re, pa-ekūö chū-ö tö ò.  
16Lanyëyi ap ellōn chu nö vītu töm Tēv; pinëṅka chin ngaich tö ngam 
Tökeuheūttöre Chöngö;  
17Pò chu havīlöngö tö sinngūlö, kahūlikūö inrē tö tökufëi sin- ngūlö.  

 Yōp 24 

1Kūöyòh nup hē inkaha fālen tö ngam Tökeuheūttöre Chöngö nö öt haköpka, 
kūöyòh yip cha-a tö akahakūö tö ò nö öt hĕng heuh nö meuk sakāmö?  
2Kēnyö minkahngökūö panam yin vē tarik; kē töṙeūla cha-a ha-āṅhal u inrē.  
3Ahōṙiyö tö cha nup köttö yip kūön yōich; kē kōiny nuā tafīösi cha-a inrē nö 
kinlēḵngô.  
4Kuringngö yāich cha-a nö el talöökö; ṙòkhöre yip yāich aṅ ngam tumlat nö 
hayunngöre tö cha.  
5Yĕh meuk, sā köttö cha-a aṅ el inchōnngö nö el tönyalnyi kiröönngöre cha-a 
nö i la- enre, chöh nyā-aṅkūö re nö el inchōn nyā-aṅkūö yip kūön cha.  
6El kahôyö cha-a nö hamūl tönyô kiyôp chap pintū-en inrē cha-a nö el panô-
òṅ vāin öp tötlöök tarik.  
7Hĕng mitööm cha-a nö hulal- haka nö chumlal, nöng ök hilāṙu, öt kinṙūmū 
inrē nö el laneūchö.  
8Nyôp cha-a tö kumṙah kui rôngö, simtöre nö i ihong pòn öt innyatlu.  

9(Umuh yik fumlinynyökūö kūönyōich nö pōḵ, kēngö tënö nyīö inrē kūön 
yāich nö kinlēḵngô.) 
10Chumlal cha-a nöng havöt- köre, nöng öt hilāṙuvö; kapahare, tayuk afō 
sāiny cha- a;  
11I nup tö töökhaka cha-a ôliv yip tötlöök nö vī tavī-i; röön kinrān vāin cha-a 
haṙëhe nômö pöri.  
12Löknyö elpanam öp inlūhu töhòṅ kapah, havëkö holṙen re öp nômö tö 
hanyahka; ötkūöngenre pöri ngam Tēv tö ṙô cha nö vë-ekūö ò.  
13Umuh yip cha-a ma-ahôngen nö lā-al hanātö, yip töt ulòhten nö i talöökö e, 
öt tö ngöh inrē nö el kanröönö e.  
14El sinngūlö famël tarik nö choholre, pòn hòṅ fëlngö yāich tötkôlò inrē; sā 
mū-ulāya anga-aṅ inrē tö el hatööm.  
15Hökkö chinṙivtö harap inrē öp mat öp ma-asēha, ngö ṙô, Öt mātu min 
mameūkö chu; harīkngen kūöre anga-aṅ inrē.  
16El sinngūlö cha-a nö ul nö tufunngö patī; öpngökūö re cha-a tö sakāmö; öt 
akahakūö cha-a tö hanātö.  
17Pòn peuheū nö in cha ngam tökufëi sinngūlö; pò cha nö holre tö pinhë- 
eṅkūö ngam tökufëi sinngū- lö;  
18Ngö ṙô me-eṅ, Veut yik nö hëmngö nö i kui minë mak; rūtivah öp 
minchööḵö cha ing panam; öt havantöre ramöönnyö ṙòng vāin nö kū-ötö öp 
panô-òṅ vāin cha.  
19Kē-ĕyö nup tö kënngöre mak tö nyanôṙö ṙanāchö inrē, Ngatī tī ngam Chūök 
Tökapah tö tököölö fālen.  
20Vāichngö tö cha öp töfën mirëṙö chūök elpanam; ötköp nö ngaich nuk 
minë-eny cha; ngatī ngam öt lanöökö nö liköli sā chōn.  
21Nyāngö nyā-aṅkūö kikānö cha-a töt mikūönlö, ötkanôluṙô tī inrē töp tafīösi.  
22Ngaich sön ngam Tēv nö ṙūötö rôta nômö tökalēḵ nö i minhôiṅyö ò; 
choholre cha-a yē cha nö uhā- ngöreṙen tö nômö.  



1276 

 

 
   Nicobarese Bible 

© 2014, Bible Society of India. 
 

 
 

 

23Kētö kanöpö cha anga-aṅ, holṙen cha inrē; el talöökö cha inrē nup mat ò.  
24Hapōilöng cha-a rĕh rô- òten, chaṙēviyö ngaich; nyangngö cha-a sā chōn; 
fāngi cha-a ngaich sā sāiny.  
25Yĕn öt ngatī, chiāp tökô nö hameuktö minyônyaṅ chu; nö hameukhöti inrē 
töp ṙô chu nö töt kanôluṙô?  

Yōp 25 

Piltāt 

1Sapṙô ngaich ang Piltat ök aṅ Suh;  
2Im Tēv nun në pūlngö pinhë- eṅkūö inrē; vī lanāmö an lātulöng el halīö- 
ngö.  
3Kanṙeūken hòng yip kum- yung in Ò? Chiāp töt meutlö aṅ kui töm hanātö ò?  
4Sitih kanô-òṅ ang ngòh tarik nö löök nö i kūö ngam Tēv? Sitih kanô-òṅ ang 
nö het ngòh töfötnyu tö kikānö?  
5Yĕh meuk, urōsen ngam chi- ngëṅt nö öt hat, minë taneūsömat inrē nö öt het 
nö i kūö Ò;  
6Höichngen tarik, ngòh kam- lökö, ngòh kūön tarik inrē, ngòh kamlökö 
taṙeūḵ?  

 Yōp 26 

Yōp 

1Saprô ngaich Yōp:  
2Yöng inlahen meh öm hol- ṙen ò ngòh töt kanô-òṅvö! Yöng inlahen meh 
hayöölen ngam kël ngam töt kalēḵen!  
3Yöng inlahen meh halēnö ò ngam töt akaha, pōyen ṙô inrē vë-eny ṙô mikah!  
4Holṙen ten chīö öm ṙô-òvö, fanöinylö chīö öp inrē yamih nö ṙā-ang in meh?  
5Kachëya minë nyat nö lā ta- ṙeū, minë mak nup aṅ u inrē,  
6I kūö ngam Tēv ngam Chūök Kupah nö luvë-akkūö, öt kinṙultukui Appatön 
inrē.  

7Hanyāknyö ngam kapā anga- aṅ i kui töt aṅhavkūö, seūlö ngam tumlat inrē 
nö öt chūöku.  
8Haköpngö minë mak anga-aṅ nö el tökufëi taṙul ò, öt takaich ngam taṙul 
inrē nö el katòh u.  
9Hanyatngö mat ngam chingëṅt anga-aṅ, Hanyatngö kūö ò inrē töm taṙul ò,  
10Vītö töchuvī anga-aṅ nö i kui mak ip hôikūö hanātö, sinngūlö inrē.  
11Kayīna machööḵlö halīöngö, pingang inrē tö vinëköre tö ò.  
12Kalūöng ngam mai i min- hôiṅyö ò; fëlö Rāhap anga-aṅ i mikah elmat ò.  
13Kūö ngam kuföt ò minë ha- līöngö nö vītu nö vāi; tafūni tī ap kël ò tö 
famalngöre pēch.  
14Yĕh meuk, lā-uk talöökö ò nun anū-ö; i ṙòkhangen kanūönö ahang ayī-ö tö 
ò! Ngam kunṙôkö pöri minhôiṅyö ò chīö tökô nö akaha elmat?  

Yōp 27 

Yōp 

1Hēk ang Yōp nö kaknyöre, nö ngö ṙô:  
2Sā ngam Tēv nö tö-aṅ, ngam kamëngö kanahngen chu, ngam Tökeuheūttöre 
Chöngö inrē, vamītö nômö chu nö angūṅvö;  
3I ṙô-òten unhôṅmö chu nö in chu, ngam ma-alaha inrē aṅ im Tēv nö elmeh 
chu;  
4Öt ṙô tö minyônyaṅ min në i minuh chu, litāk chu inrē öt ṙôtö michīl min.  
5Marôvat an tö chu yēḵ öich ngö ṙô tö meh huveū-en; hanöng saha chu kapah 
öthòṅ ṙāngö ngam hinëngö chū-ö min nö ṙā-ang in chu.  
6Haköptīre chin tö ngam lanöö- kö chu, öt hökngen e inrē nö kiröönngöre; öt 
miṙēngen chu an ngam ellōn chu i në sakāmö chu.  
7Hökngen ap lā-al chu nö sā tötlöök, hökngen ò inrē öp chamôhòlre nö lā-al 
chu nö sā tötlöök.  

8Suh ṙòng ap maheūṅkkö ngam tötlöök yē ngam Tēv nö rök- ngen ò, yē ngam 
Tēv nö kēngö nômö ò?  
9Hang ṙô ò ang min ngam Tēv, yē kanihngen nö yih nö i kui ò?  
10Kuchīkö lōn ang min nö im Tökeuheūttöre Chöngö? Örheūheu ang min nö 
havëkö ngam Tēv?  
11Hòṅ haköpten meh chin tö inlahen kël ngam Tēv; hö-ö chin hòṅ hayunngö 
öp mī-im Tökeuheūttöre Chö- ngö.  
12Yĕh meuk, ṙòkhöre yin yī-ö ngaich meūkö e; kūöyòh öi keuheūtngöre vīten 
re höng tötöl?  
13Ngih ön minchööḵö tötlöök tarik nö im Tēv, amin ngòh mahakihten inrē 
taneūngen aṅ im Tökeuheūt- töre Chöngö:  
14Yĕn ṙūölöre ṙôngö yip kūön ò, pòḵ sanët min; öt kô-òrekūö nö nyā inrē yip 
kūön ò.  
15Yip tö-ōtren nö aṅ: lāpi tö invah tölëlngökūö, öt harāmö cha inrē yip tafīösi 
cha.  
16Pòrô ang-aṅ nö afônglö ru- pīö sā tumlat, afônglö hilā inrē sā tilin;  
17Afônghöl ap nö kô-òren yip tölöök pöri min kamfānöre tö u, michööḵö re 
inrē min töt akahaṙa tö rupīö.  
18Höng sā haveūngö kilrööngö öp patī mahānlö ò, sā sanrā vahīlö öp amahati.  
19Kôlò anga-aṅ nö chuh el chamam re, hö-ö pöri min nö ōtren nö ngatī; 
milaklö matre anga-aṅ, chaṙēv ngaich ök kanôlò ò.  
20Sā ṙanööingö öp pinhë-eṅkūö nö kô-òl nö in ò; keūni anga-aṅ tö hatööm tö 
lamfeui kuföt.  
21Chātlen ò ngam kuföt chuhöt, chaṙēv ngaich anga-aṅ; fòhngen ò angū-ö nö 
ip chūök ò.  
22Öt aṙē-ĕvlōn angū-ö nö afuk- töre nö in ò; falngöre anga-aṅ tö kumlēḵ e nö 
chipngö kū-ö.  

23Fatāk eltī re angū-ö nö in ò, ṙā-ang ip chūökre inrē nö foh- töre nö in ò.  

 Yōp 28 

Ha-öiny Ngam Mikah 

1Kô-en öp tö-ūlö chūök rupīö, chūök humlum inrē töha- lööktitvö tö cha.  
2Ṙā-ang el tumlat vët nö kē-ĕ, haṙöichi inrē mās nö ṙā-ang i nup ōr.  
3Öt sinngūluvö tö tī tarik söl manā-angkūö inrē nö chöh ōr ip tösangūlö 
tökufëi inrē sinngūlö.  
4Löpnyökūö löktöre inrē cha-a el achāṙö marôvat tö elyö- ngö tarik; vāchiyö 
cha-a tö kumröönköre, kilölhaka cha-a marôvat tö tarik, chahīöṙa cha-a nö 
katēla.  
5Löklö el tumlat pöri nyā-aṅ- kūö nö yih; el katòh e pöri nö havānglöngö nö 
sā tameūyö.  
6Chūök safir nup ihong e, in e inrē pinṙōngö humlum.  
7Öt akahakūö kamāḵ alaha chehechōn töp talöökö angū- ö, öt meūkö e inrē 
nup mat kitēvö.  
8Öt lök in e töṙeūla tökeū; öt chööḵngö kui e lāyön.  
9Kētö tīre tarik im töngëḵ ihong, löklö ṙĕh tī inrē nö afatlö rôngö.  
10Fung talöökö anga-aṅ i ihong, keuheūtlöre maheuṅk anga-aṅ inrē tö töpōi 
ṙāi chehen.  
11Löpngökūö mak anga-aṅ lök- ten u nö öt katakköiny aṅ, el hanātö tī anga-
aṅ inrē tö tönyatngö chehen.  
12Isuh pöri min mikah nö kôti? Isuāp inrē chūök mikah elmat?  
13Öt akahakūö ngòh tarik tö tölöök in e, Ötkôtī an inrē nö i panam tö-aṅ.  
14Ngö ṙô ngam tö-aṙūḵ, Öt in chu ap, ngö ṙô inrē ngam mai, Öt īnu chin tö e.  
15Öt hanvahen ap tö humlum, ötkô inrē rupīö nö kalaha lum- ngan nö ṙāi e.  
16Ötkô angū-ö nö ṙāi tö hum- lum aṅ ôfīr, töpōiṙāi ònik hēk safīr.  

17Öt sāta nö in e humlum tin- mël inrē, öt rēhĕn nö kô nö haṙī-i tö yanöṅtö aṅ 
i tö pahīöya humlum.  
18Ötkakka tövī-i aṅ i lanit hēk tösehngöre ihong; tulöng ṙāi mikah tö töpōiṙāi 
tasëhe.  
19Öt hanṙongten nö in e topās aṅ i Itiopīa, öt rēhĕn nö hanṙāyen tö tölöök 
humlum.  
20Ṙamā-ang yih öng pökeh ngih mikah? Isuh ap inrē chūök mikah el- mat?  
21Nyatngö ap tö mat tö-aṅ, hayūni inrē i nup el kuföt chehechōn.  
22Ngö ṙô Apatön töm Kinpaha, Hang ineūkö e nun në elnang ih īhö,  
23Akahakūö an ngam Tēv tö talöökö e, akahalōn inrē tö chūök e.  
24Pòn ngëichkö manā-angkūö ngam tumlat, meuk tökeuheūttöre inrē el ka- 
tòh halīöngö,  
25Hē ò nö kētö lumngan e nö im kuföt, kalah ṙôken minë mak inrē.  
26Hē ò nö kētö chöngö minë kumṙah, talöökö hanyāṅlö ngam kun- ṙôkö inrē;  
27Meukö e anga-aṅ ngaich vë- eny e inrē; haköpngö e anga-aṅ, chöhlö e inrē.  
28Ngö ṙô ngaich anga-aṅ tö tarik, yĕh meuk, ngam pinhë-eṅkūö tö ngam Mā, 
angū-ö an mikah; ngam ṙinā-ngö tötlöök inrē mi- kah elmat.  

Yōp 29 

Manā-aṅ Ṙô Yōp Nö Ve-eny Inlāhare 

1Ngaich hēk Yōp nö kaknyöre, nö ngö ṙô:  
2Ahā, i nuk hötṙeh chingëṅt chin öre, sā nuk sakāmö hē ngam Tēv nö 
meukken chu;  
3Hē ngam ëāṅvö ò nö i kui chu nö hūkūö, lök el sinngūlö chū-ö ngaich im 
hanātö aṅ in ò;  
4Sā chu i nuk sakāmö ilūöi, hē ngam innôlö ngam Tēv nö el rūkui chu;  
5Hē ngam Tökeuheūttöre Chö- ngö nö ṙòngmö in chu, hē yik kūön chu nö 
havīlen chu;  

6Hē në röön chu nö söichö tö aṅteh, asënyö tavī-i inrē ngam ihong nö in chu 
nö hëmnyi!  
7Hē chu kunyī-inyre i kūö in- kūp ngam elpanam, hē chu halöök anūchöre el 
ngam töngāṅ,  
8Meūkö chu yip ṙālö tarik heūl- ngöre, ngaich chōholre inrē tököiny nö sök- 
haka;  
9Ṙāngö ṙô re kūön rācha nö kahôka, tilup elvāng re inrē;  
10Ṙēmö ṙô yip mā, tanlö litāk cha-a nö el mirālö elvāng cha.  
11Yē ngam nang nö hang, tö- kôlò chū-ö tö ṙô e, yē ngam mat nö meuk inrē, 
hō-en e angū-ö;  
12Pò chu ṙānyö yāich öp pa- meuny, kūönyōich inrē öp töt hamôluṙen.  
13Öp inkôlò ò öp töhòṅ ngaich- ngen yih nö i kui chu, kônyô tī chū-ö tö ellōn 
tafīösi nö tikökṙôre ṙāmölōn inrē.  
14Hayutlöre chū-ö tö lanöökö, hayūtö chu ngaich angū-ö, sā tökiröng inyut 
vanönkui inrē, ngam tötmichūöṙen aṅ in chu inkaha fālen.  
15Mat ngòh tötmeuk chū-ö kal- röön ngòh tökaròk inrē.  
16Yöng ngòh yāich chū-ö chöh- lö chööḵnyö ò inrē öp töt akahakūö tö chu.  
17Likölngö kanël öp tömichūḵ- ṙen chū-ö, vīten ò inrē nö katānyö öp pôḵ re 
nö ṙā-ang i kanap ò.  
18Ngö lōn chū-ö ngaich, El chūök re chin min kapah, ṙūölö ṙôken sakāmö re 
inrē sā kuyāyö,  
19Parāt köny nup ṙĕh chu nö el mat, irōi pak chu nup tacham tö hatööm,  
20Ayal kanôlò nö in cha, tufömngöre ngam linreny eltī chu örheūheu.  
21Hang ṙô chu tarik, höktöre inrē, chēvhak inrē ip inlēnö tö chu.  
22Keuheūtö ṙô chū-ö, öt hēk cha-a nö ṙô-òvö, fuk in cha inrē öp ṙô chu.  
23Hökken chu cha-a sā hinökkö kumṙah; vā-alkūö re inrē cha-a nö höng 
kumṙah kūö aṙū.  

24Hayīölken cha chū-ö yē cha nö öt hayönglen re; hö-ö cha-a inrē nö sukngö 
hanātö arëkūö chu.  
25Atöllö talöökö cha chū-ö, ūichhak inrē sā mākūö, sā rācha chū-ö inrē iyöng 
in yip kumyunglöre, sā ò ök mahaṙamlōn tö ha- ṙīvlōn.  

Yōp 30 

1Ngaich pöri cha-a töngamuh nö minônngen chu, yip tarik ṙālö tö chu, yip tö 
yöngu tö yik töt hakūöken chu öre töng ṙātu nö i nuk am pököre chu. 
2Suh ap öre taneūngen chu i kumlēḵ kël cha, yik tarik töchuhngöre kaneūṙö 
nö ngaich?  
3Kūö hanāten kinpahare inrē cha-a nö kapkö tönyô töt aṅhav tumlat;  
4Köich malōv cha-a rōi kun chōn inrē, haṙāichköre cha-a inrē tö rĕh nup 
fanòh.  
5Ahōri cha-a nö ṙā-ang i tarik; hūḵ-ngörit cha achā-a nö sā mu-ulāya.  
6El talöökö mak töhëm cha-a nö iyöng, el manëngö tumlat ihong inrē.  
7El-inchōn cha-a nö hūḵa ṙô; el katòh töchökhu cha-a nö kirōtngöre.  
8Töt akaha, kūön töt akaha, fōnhoyö yik nö ngaich nö ṙā-ang im panam.  
9Vītöre chū-ö töngamuh tin- kökö cha, kūöngô cha chin.  
10Sa-ôkhen chu yin, ṙūöhöng re yin tö chu; öt sōḵ yin nö kösnyö kūöre yĕn 
meūkö chu.  
11Pò ngam Tēv nö tiyōlnyö ngam tökuvāha chu hayāich- ngen chu inrē, 
kavalngö milēḵṙen re yin nö i kūö chu.  
12Lā hāmö chu tumṙōllen nö chōholre, ahōngen chu yin, harunglöre yin nö lā-
al chu nö piyāingen chu.  
13Tiṙōlngö talöökö chu yin, ṙūölö öt kanôlò chu yin; öt hĕng tak tamahngen 
cha.  
14Sā lamöknyö el töpōitikūö tömëngö yin nö yih; ellōn öp tö taṙöli cha-a nö 
iṙūöhöröön.  

15I kui chu nup pinhë-eṅkūö sā tölūḵu tö kuföt ap ineū-eu chu, sā chanūhu 
taṙul inrē ök ka- nôlò chu nö ngaich.  
16Ngaich ök ellōn chu tönga- muh nö hëmnyi nö lā tuhēt chu; köptī an ngam 
kanihngen tö chu.  
17Chiṙeūchnyö tangëḵ chu an ngam hatööm, ötheuhtöre inrē ngam chanökö 
nö kulīhi chu.  
18Kalē-ĕkūö angū-ö nö teuch ngam hilā chu: nyëkö chu an sā likeun inyut 
chu.  
19Suktu chin töm Tēv el tilin, vītöre chū-ö ngaich sā pitung tisum inrē.  
20Havëken meh chin öt sap ṙô chu më-eṅ; sökhak chin, ötkūöten re më-eṅ tö 
chu.  
21Havāngtö öt milēḵ man in chu; aṅtī tö kulēḵ këlre më-eṅ öt hakôlò chu.  
22Hatāilen chu man el kuföt, vīten chu më-eṅ i uk e, kavallen chu më-eṅ el ṙô 
chanôchö panam.  
23Hôṅ, akahalōn chin tö meh min kēten chu im kinpaha, ip patī inrē lööṙö yip 
tö-aṅ.  
24Sönngenre hòng nö öt hĕng tak i nup töfông tö tiṙōli mahateutnyö kël re, 
mahavëkö holre inrē ip ka- nihngen ò?  
25Röh öi ṙung peūnyan öp tökihngen? Öt haṙīvölōn öich ṙung tö yāich?  
26Hē chu pöri meūkkö tölöök, chalô ngam tötlöök; hē chu hökkö hanātö inrē 
chalô sinngūlö,  
27Kalūöchöre öp ellōn chu, öt hētu nö ṙēm; höngkūö chu nup sakāmö 
kanihngen 
28Sah chin havötköre, ötkūö tavūöi pöri; söklöre chin el manūlö, havëkö 
holṙen re inrē.  
29Mak alaha am chin aṅ el inchōn, mahanôl òsrich inrē.  



1284 

 

 
   Nicobarese Bible 

© 2014, Bible Society of India. 
 

 
 

 

30Vītöre uk alaha chu nö sah aleūchiyö nö ṙā-ang in chu, ökngö nup tangëḵ 
cha tökūö ṙanāchö,  
31Ṙô tö miṙīvlōn öp lāir chu, ṙô pameuny inrē ap fanöö chu.  

Yōp 31 

1Vi kinlēḵngô chin i në mat chu; sitih kanô-òṅ öich hatīönkö rēlö?  
2Asuāp min minchööḵö chu aṅ im Tēv lātulöng, Tökeuheūttöre Chöngö lātu- 
löng?  
3Röh öng ngam öt kanôlò nö fukta nö i tötlöök, pinlāngen inrē i töla-evṙen tö 
öt lanöökö?  
4Röh ang nö meuk talöökö chu, kaheuk vanāngö chu inrē?  
5Yē chu hol röön minyôinyaṅ, kurāten inrē kalröön chu i inchīlö;  
6(Hökngen chu yēḵ kalaha lum- ngan el töt michūḵṙen kinlah lumngan, 
hökngen ngam Tēv inrē nö akahalōn tö ṙôken chu!) 
7Yē chu kānngöre töm talöökö, ngih ellōn chu inrē nö tömkö kū-ö në mat 
chu, yē öp töpaṙòk inrē nö tanta nö elti chu:  
8Ngaich hökngen chu teūich, ngaich nyā-aṅ tö tahëng, hökngen u inrē nö 
teukiöngö nup samīöp nya-aṅkūö chu.  
9Yē ngih ellōn chu nö haṙöiyi tö kikānö, ngaich chū-ö hayun kūö inkūp öp 
hol re;  
10Ngaich hökngen öp pīhö chu nö tilön nyā-aṅkūö tahëng, hökngen tahëng 
inrē nö sōn- ngöre lātulöng tö ò.  
11Ngaich angū-ö öre nö tötlöök nö fālen; ngaich öt lanöökö angū-ö tö sāchavö 
tö tī yip ma-akah fālen;  
12Ngaich angū-ö min nö ta- meūyö mahaṙāphanga nö i A- patön, ökngökūö 
min angū-ö söl i ṙēh nup kanôlò chu.  
13Yē chu sōḵngen chööḵnyö “öp tarik chu kikōnyö hēk tarik chu kikānö, yē 
cha nö vahënyu tö fālen chu;  

14Sitih inlahen öich min yē ngam Tēv nö choholre? Yē ò nö hatöna, sitih ṙô 
chū-ö min sapṙô ò?  
15Röh ang ngam vamī-i chu el chūök kanūönö nö vī an? Öt hĕng tak hòng 
vamī-i hī el chūök kanūönö?  
16Yē chu ma-īṅ öp lōn öp yāich, hēk vīten mat tafīösi nö öt meuk,  
17Hēk hĕngkūö öich nya-aṅv- kūö, ngaich öp kūönyōich nö öt nyā-aṅ in e,  
18(pò chu löktökūö nyinīöṅ ò öich haruklen ò sā inyöngö, löktökūö el 
kanūönö ök yöng ò inrē öich hachōkūö ò);  
19Yē chu hĕng tak maheuṅk tö tötkôlò tökūö törö-ö hilā, hēk öp yāich tarik 
töt kinfānu;  
20Yē öp ṙat ò nö öthakôlò chu, yē ò inrē nö öt ṙāich tökūö sanôi nup sīṅp chu;  
21Yē chu hanyāklö këlre i kūön- yōich, pò chu meuk holṙen re i kūö inkūp;  
22Ngaich yĕh hökngen ngam kūöhanīöng chu nö sukngöre ṙā-ang kūökël chu, 
hökngen ngam kël chu inrē nö laköl lökngö kūölinkölngö e.  
23Pò chu pa-ekūö töp öt kanôlò aṅ im Tēv, ngaich chū-ö ötkô hatīönkö kūö 
ngam mā.  
24Yē chu vīten humlum nö chūök inyönglenre, hēk in- yönglen chu nup 
töpahīöya humlum tö ṙô chu;  
25Yē chu ṙāmölōn tökūö kanô- lòre nö kiröngen, hēk pò chu pōyen aṅ eltī;  
26Yē chu ngëichkö tavūöi yĕn yāngö mat, hēk ngam chingëṅt nö vai nö 
chahīöra,  
27Ngaich öp ellōn chu inrē nö ulāikenre nö haṙöiyi, ngam minuh chu inrē nö 
hām- kūö eltī chu;  
28Ngaich angū-ö inrē min öt lanöökö tö sāchavö tö tī yip ma-akah fālen, 
ngaich ngaich chū-ö öre töt kô-en im Tēv lātulöng.  
29Yē chu ṙāmölōn i öt kanôlò ò öp tösumrīktö chu, hēk ha-öinyngövah yĕn 
kô- òngvah tökūö tötlöök 

30(öt hökngen ngam elvāng re chin nö köölö fālen öich havëkö nômö ò holtö 
rinūtngö vah);  
31Yē yip tarik el rūkui chu nö öt ngö ṙô, Achīö ap umū-aṅ tö-öl nö tööḵngen 
tö nyā- aṅkūö?  
32(öt höng el talöökö öp yamih tökūö nö hachūöklöng; löpnyökūö inkūp re 
chin in yip kumrönga);  
33Yē chu hanyatngö tökööl re i tarik, hayunngö öt lanöökö re elngòh re,  
34Pò chu sökhak pa-ekūö tö tö- maṙôngö, pinëlöngkūö chū-ö ngaich tö 
minṙēngö aṅ i mupīhö, lökten öich hachītngenre, öt kunyī-inyre inrē lā-uk 
inkūp 
35Ah hĕng tak öre hamang ṙô chu! (Ngih ön minkahngö tī chu! hökngen ngam 
Tökeuheūttöre Chöngö nö sapṙô chu!) ah, kūichiyö ap öre vinë-eny fālen chu 
töp lā-al chu!  
36Ngaich öre chū-ö keunkö e elranôṙö re; nyëkten e öre chū-ö nö in chu sā 
sapīöv;  
37Ngaich chū-ö öre kē-ĕkūö ò tö ṙôken tum vanāng chu; sā kūön rācha öre 
chū-ö söntöre in ò.  
38Yē ngam taṙeūḵ chu nö hūḵa nö lā-alkūö chu, nup inrônglö ël e inrē nö 
holṙô re nö peuiny;  
39Ngaich yē chu nyā ṙòng u öt ṙāyu tī, tī-iv inrē tö kinpahangvah öp tö 
inlānuṙen;  
40Hökngen töchökhukūö yēḵ nö sīöplö ṙënngen sāiny, tötkôlò chōn inrē 
ṙënngen parli. Keuheūtöṙô ngaich Yōp.  

 Yōp 32 

Ṙô Elīhu 
(32.1—37.24) 

1Lökten vē tölūöi tak tarik nö ṙāngôre nö sapṙô Yōp, pò ò nöng tölöök 
tölōnre.  

2Kētöre ngaich Elihū nö tainy ök kikōnyö kūön Parakel aṅ Pus, aṅ i mupīhö 
Ram, tainy anga-aṅ tö Yōp pò ò nö löök tölōnre nö mötlö tö ngam Tēv;  
3Tainy inrē anga-aṅ nö in yik tölūöi tak hol Yōp pò cha nö öt kôtökūö tö 
sanapṙô, pòrô cha-a nö ngaich nö ṙô-òv tö Yōp nö vaich.  
4Höng hökkenre ang Elihū nö vë-ekūö Yōp pò cha nö köiny tö ò.  
5Ngaich hē Elīhu nö öt maheūṅkuvö tö sanapṙô elvāng yik tölūöi tak tarik, 
kētöre anga-aṅ nö tainy.  
6Sapṙô ngaich Elīhū ök kikōnyö kūön Parakel aṅ Pus: Ayal chin i samyeūheu, 
köiny inrē më-eṅ; lökten chin piyū-en pa-ekūö inrē öich vë-eny kuilōn re in 
meh.  
7Ngö ṙô chin, Hökngen nup sakāmö nö ṙô-òv, ṙōl samyeūheu inrē haköptö 
mikah.  
8Öp ma-alaha pöri i tarik, öp unhômö aṅ im Tökeuheūt- töre Chöngö, 
vamīten ò nö akaha elmat.  
9Rö-ö an nö ngam tököiny tö-akaha, öt rēhĕn ngam tö mā-aṅ ṙēti tö-akaha 
elmat tö töchip.  
10Lökten chin ngö ṙô, Hangihtô chu; höknyô chu inrē vënyö kuilōn re,  
11Yĕh meuk, hökkö ṙô meh chin, hangihtöre chin tö nup ṙô tö akaha in meh, i 
saha meh chöh ṙôre.  
12Hangihtöre chin, yĕh meuk, öt hĕng tak umuh ma-ahôngô Yōp hēk samap 
nup ṙô ò, in yīö.  
13Haṙēmngenre hòṅ yīö öt ngö ṙô, Kôtökūö in tö mikah; ngam Tēv an töt kô-
òti tö ò, öt tarik.  
14Löö in chu nup ṙô ò, ngaich chū-ö öthòṅ sap ṙô ò tö nup ṙô yīö.  
15Ötkô yin nö ngaich, ṙāngôre yin nö sapṙô; öt hĕng tit milôhò ṙô yin nö inre.  
16Höka öich pökeh, tökūö cha nö öt ṙô-òvö, pò cha nö sökhak nö umuh, öt 
hēk nö sapṙô?  

17Hòṅ kētö sanapṙô chin chū-ö; vënyö öp kuilōn re inrē.  
18Tööḵlö chin tö ṙô, hōten chu ap ma-alaha in chu lātuhēt.  
19Yĕh meuk, sā vāin ap ellōn chu tötlöknyuvö; sā tufömngöre uk chūök vāin, 
töhòṅ lakukköiny kūö.  
20Hòṅ ṙô-òv chin, ngaich möl ṙātöre lōn; hòṅ löpnyökūö minuh re chin sapṙô 
inrē.  
21Hö-ö chin min hameuktö in- töllen i töng tarik hēk öt harōi töng tarīka.  
22Pò chu öt huveū-en harōilu, yĕich ngatī öre öt ōt chū-ö ngaich tö tī ngam 
vamī-i re.  

Yōp 33 

1Yĕh pöchö, hangṙô chu, Ō Yōp, hangihtöre inrē tö në ṙô chu.  
2Yĕh meuk, vā-ainykūöre chin; ṙô-òv an ngam litāk elvāng chu.  
3Vënyö chanīpö ellōn chu minë ṙô chu, kô-òṙô nun në minuh chu tö mikahlōn 
re.  
4Vī-i chu an ngam ma-alaha aṅ im Tēv, kētö nômö chu inrē ngam nômö aṅ 
im Tökeuheūttöre chöngö.  
5Sapṙô chu, yĕm kô; halēnngö nup ṙô urĕh tö chu; sökhakṙen më-eṅ.  
6Yĕh meuk, sā meh chin chū-ö lā im Tēv; aṅ i tilin chin chū-ö inrē vīlöngö,  
7Yĕh meuk, uh chin pahë-evö tö meh; hö-ö man min langan tö tin- ṙāmöre tö 
chu.  
8Kô-en, nuk ṙô meh nö elnang chu, ngaich chū-ö hang ṙënṙô nuk ṙô meh.  
9Öm ngö ṙô, Löök chin, öt tanôichnguṙen; het chin öt tököölu in chu.  
10Yĕh meuk, chöh löknyö chööḵnyöre an nö lā-al chu, kaheukten chu an 
tökunyaha elmat tö ò’ 
11Halökngö kalröön chu an, aṅtö në kanröönö chu inrē.  

12Yĕh meuk, öt huveū man in e, hòṅ sapṙô meh chin kiröng an ngam Tēv tö 
tarik.  
13Kūöyòh öm hòṅ lā-alkūö ò, öm ngö ṙô, öt hēngö sahap an min tö ṙô chu?  
14Pòn ngam Tēv nö hēngö talöö- kö ṙô, nët inrē, pòrô tarik nö öt meūkö e.  
15I heūvö, i mineūkö tö hatööm, yē tarik nö lapat nö haṙòh, yē cha nö 
haṙòhlö nö el chamam,  
16Löpnyökūö elnang tarik anga-aṅ, pinhëtökūö cha inrē tö intūitö elnang,  
17Pòn hòṅ havööngökūö tarik anga-aṅ nö ṙā-ang ip la-en ò, rökngö inkeūlen 
inrē nö i tarik;  
18Haköpngö ngam nômö inrē nö ṙā-ang el Anūlö, ngam nômö inrē ṙā-ang im 
kinpaha tökūö sanët.  
19Chöken ön ngòh tarik inrē töchanökö nö el chamamre, hōlu inrē tö tö-
īṙūöhen kanih- ngen i tangëḵ ò;  
20Lökten öp nômö ò nö sa-òkhö nyā-aṅkūö, sa-òkhö tökuchik nya-aṅkūö öp 
chūök nyā-aṅ ò.  
21Lëvngö ngaich ngam alaha ò ngaich öt maneūken; nup töt meūkö tangëḵ ò 
inrē nö kööinyi.  
22Ngaich öp nômö ò nö haröh Anūlö, in cha inrē öp nômö ò yip kamëtö 
kinpaha.  
23Yĕn ma-ahānga öre öp in ò, vamë-elkui, hĕng tak i tököṅnyu, vamë-eny 
nang tarik töp tö- löök in ò;  
24Tö aṙē-ĕlōn an anga-aṅ tö ò, nö ngö ṙô, Ṙānyen ò ṙā-ang el Anūlö, kôtökūö 
chin ngaich tö ṙāi;  
25Hökngen öp alaha ò nö vītöre nö tumfömngöre nö ayal; hökngen ò nö 
havan nuk sakā- möre nö ayal nö keū;  
26Vë-ekūötēv ngaich ngam ta- rik, hō-o ṙô ò ngaich anga- aṅ, i kūö ò ngaich 
anga-aṅ nö ṙamölōn nö yih. Kaheuk inyööken anga-aṅ nö i tarik,  

27I kūö tarik ngaich ang-aṅ nö tikökṙôre, nö ngö ṙô: Köölö fālen chin, 
hachōichngö töchip inrē, öt havëka angū-ö nö in chu.  
28Ṙānyö nômö chu an ṙā-ang i chinūhuh el Anūlö, meuk ëāṅvö ön min ngih 
nômö chu.  
29Yĕh meuk, tī ngam Tēv nun anū-ö, nët heuh, lūöi heuh, nö i tarik,  
30Nö invānö nômö tarik nö ṙā- ang el Anūlö, pòn hōten ò nö meuk ëāṅvö 
nômö.  
31Ō Yōp, kūöten re hang ṙô chu, un ṙô-òv, töich ṙô-òvö chū-ö.  
32Yē meh, ṙahôyu, sapṙô chu; ṙô-òv, tön hòṅ halöökö meh chin.  
33Yĕm rö-ö, hangihtö ṙô chu; um ṙô-òv, hòṅ chu haköpten meh tö mikah.  

 Yōp 34 

1Ngaich ngö ṙô Elihū: 
2Hang ṙô chu, yī-ö tö-akaha tarik, kētö elnang re in chu inrē, yī-ö tö-
akahalōn;  
3Tön kalah ṙô an ngam elnang sā ngam el mirālö nö kalah nyā-aṅkūö.  
4Tā-a töi atöllö töchip; tā-a töi in re tī töp tölöök.  
5Tön ngö ṙô an Yōp, Öt fāluṙen chin, kēngö mikah chu pöri ngam Tēv;  
6Nö pòrô ngam mikah chu kaheuktu chū-ö töminyôiny- aṅ; öt hanlanken an 
ngih vah chu, pòrô chū-ö öt tanôichnguṙen.  
7Chiāp tarik tö sā Yōp, öp amòk nāichngenre nö sā mak,  
8Öp kumröönngöre nö hol töt- löökö la-en kiröönngöre inrē nö hol tarik 
tötlöök?  
9Pòn ngö ṙô anga-aṅ, Öt kanô- luṙô ön ngòh tarik töp lökten ò nö 
kumchikngenre nö im Tēv.  
10Lökten, hang ṙô chu, yīö tö-akaha elmat tarik, öt röhta an yēḵ nö im Tēv 
ngam lökten ò nö la-evṙen tö tölöök, im Tökeuheūttöre Chöngö inrē ngam 
lökten ò nö la-evṙen tö tavaich.  

11Pòn sā la-en ngam tarik anga- aṅ nö havë-a nö in ò, sā nup talöökö ò inrē 
anga-aṅ min nö afuk kui ò.  
12Kô-en, ngam Tēv nö öthō nö la-evṙen tö tötlöök, ngam Tökeuheūttöre 
Chöngö inrē öthō nö hachōichngö töchip inkaha fālen.  
13Chiāp kamëtö chöngö ò nö hayōm ngih tumlat chiāp inrē mahakeunlen ò 
töng panam nö ṙòkhöre?  
14Yē ò öre nö havan ngam ma- alaha nö in re, hamūl unhômö inrē nö in re,  
15Ṙongngen öre në alaha nö öt kôlò, havantöre inrē tarik nö pitung.  
16Yē meh aṅhaṅv-in tö mikah elmat, hang ngih, hangihtöre tö ṙô chu.  
17Hĕng tak hòng min sumrīkhö töchiplen mahayöng? Kētö sācha ò öm min öp 
tö- löök tökalēḵ inrē,  
18Öp tö ngö ṙô tö rācha, Töt kanôluṙô, Tö mā inrē, Tötlöök tarik;  
19Öp töt atöltuṙen tö kūön rācha, öt rēhĕn nö kūöngenre tö tö- kôlò nö mötlö 
tö yāich, pò cha nö ṙòkhöre nö vahī kuntī ò?  
20Öt rô-òtuṙen cha-a nö kapah kichëyöre yip tarik tö chūöl hatööm chaṙēv 
ngaich, kē-ĕyö inrē tökalēḵ tö töt kël tarik.  
21Pò nuk mat ò nö el talöökö ngam tarik, meuk nup vanā- ngö ò inrē anga-aṅ.  
22Öt chanëvu hēk tökufëi sin- ngūlö chūök yip töla-evṙen tö tötlöök nö 
hayunngöre.  
23Pò ò nö öt halēnngen ṙētak i töhĕng tak tarik nö chuh i kūö ngam Tēv im 
inkaha fālen.  
24Liköl tökalēḵ an nö öt chöhlö fālen, asöklen tahëng inrē nö i chūök cha.  
25Ngatī, akahalōn töla-en cha, afatlen cha an tö hatööm, panyāṅchi cha-a 
ngaich.  
26Fōho cha anga-aṅ kūö öt lanöökö cha i kūö tarik,  
27Pò cha nö kānngöre tö tinöö- mörit ò, öt hēngö chumkūöṙen inrē tö nup 
talöökö ò,  

28Lökten cha nö vītö ṙô yip yāich nö yih nö in ò, hang ṙô töhakihtuṙen inrē 
anga- aṅ 
29Yē ò nö chēvhaka, chīö tökô nö kētö sācha? Yē ò nö hayunngö kūöre, chīö 
tökô nö meūkan, pòrô nö pumnāmö tarik hēk tarik?  
30Tö ngam tötlöök tarik nö ötkô nö hayöng tö ò inrē nö öt hōtu nö tinngöp 
tarik.  
31Hĕng tak hòng ngaich tö ṙô töm Tēv, Ngaich chin chöken; hö-ö chin hēk 
hòṅ fāluṙen,  
32Haköpten chu töp töt ma- heuṅk chu; yē chu ngaich köölö fālen, öt kēken e 
chin min hēk?  
33Ngaich hòng anga-aṅ min nö ṙā-al sā lōn meh, pò meh sōḵ tö e? pòm me-eṅ 
ma-atölhölö öt chū-ö; lökten yĕh ve-eny öp mikahlōn meh.  
34Ngö ṙô yip min tö chu tö akaha elmat tarik, ngö ṙô min inrē öp hamang ṙô 
chu tö akaha tarik:  
35Höng ṙô-òv ön Yōp nöng öt akaha, hö-ö nup ṙô ò nö tömeūkö.  
36Kalaha ön öre Yōp söl ip manā-aṅ, pòṅ sā ṙô tötlöök tarik nö sapṙô.  
37Pò ò nö ṙūöten minôṙô nö i tökööl re; fatāk eltī re anga-aṅ nö in hī ṙūölö 
ṙôken ṙô re inrē nö lā- alkūö ngam Tēv.  

Yōp 35 

1Ngaich ngö ṙô Elihū:  
2Tölöök öng ngih tölōn meh? Ngö ṙô ömeh, Ikūö ngam Tēv an ngam mikah 
chu,  
3Tö meh ngö ṙô, Suh ap kanôlò chu? Suāp anehten chu yē chu köölö fālen?  
4Hòṅ sapṙô meh chin tö më hol meh inrē.  
5Ngëichköm halīöngö, meuk inrē; meuk minë taṙul inrē, minë lātulöng tö 
meh.  

6Yē meh köölö fālen, suh ap hateungngö meh lā-al- kūö ò? Yē nup 
tanôichngen meh inrē nö ṙūölöre ṙôken, sitih tī ömeh tö ò?  
7Yē meh löök, suh ap tī meh in ò; hēk suh taneūngen ò nö eltī meh?  
8I tarik an ngam öt lanöökö meh tö sā meh, ngam lanöökö meh inrē i kūön 
tarik.  
9Kūö ṙôken inkihten tarik nö kônyi ṙô; havëkö holṙen re cha-a kūö kël ngam 
tökalēḵ.  
10Öt hĕng tak pöri tö ngö ṙô, Isuh ap Tēv vamī-i chu, öp tumkökṙôre tö 
hatööm,  
11Öp mahaköpten hī nö mötlö tö töṙeūla ing tumlat, vīten hī inrē akaha mötlö 
tö chehechōn el kuföt?  
12Umuh anū-ö nö hūḵa, hö-ö pöri anga-aṅ nö sapṙô, kūö inkeūlen tötlöök 
tarik.  
13Kô-en ngam Tēv nö öt hang- ṙô töt aṅhaṅv ṙô, öt rēhĕn ngam 
Tökeuheūttöre Chöngö nö kūöngen re tö e.  
14Höichngen yē meh ve-enyre öt meūkan, i kūö ò an ngam fālen, ngaich më-
eṅ hökken ò!  
15Ngaich, pò ngam tanānyö ò nö öt tī tö sācha, ngaich anga-aṅ inrē nö öt kūö- 
ngen re tö tanôichngen,  
16Vā-anykūö re ngaich Yōp nö ṙôtö töt aṅhaṅv, ṙūölö ṙôken ṙô anga-aṅ nöng 
öt akaha.  

 Yōp 36 

1I ṙūöhöṙô inrē Elihū, nö ngö ṙô: 
2Rahëichtören hamöitöre in chu, hòṅ chu hameukhömat meh, tön ōttöre ṙô 
chin lā im Tēv.  
3Ṙeū-eung tömarôvat, chin kē ngam mikah, ngaich ngam lanöökö nö aṅ im 
vamī-i chu tö ṙô chu.  

4Pòn kô-en në ṙô chu nö öt mi- nyôiny; in meh an ngam töteung nö i mikah.  
5Yĕh meuk, Tēv an Tökeuheūt- töre Chöngö, öt töhĕng tak hayëngen; Tökalēḵ 
an i kumlēḵ mikah elmat.  
6Öt aṅhaṅtī an tö tötlöök, kē-ĕkūö töhakihtuṙen pöri tö minā-aṅ cha.  
7Öt chingāngö mat re anga-aṅ tö tölöök, in yip rācha pöri më-el kantēra ha-
ūichlen cha anga-aṅ nö hapōilöngö.  
8Yē cha nö halökö nyëkö inrē tö tökuvaha inkihten,  
9Ngaich anga-aṅ nö vë-eny nang cha tö nup la-en ta- nôichngen cha, pò cha 
nö kësen inlahen.  
10Löpnyökūö elnang cha anga- aṅ tö inköphöti, tölṙô cha inrē nö havantöre 
ṙā-ang i ötlanöökö.  
11Yē cha nö hang lök la-en ò inrē, keuheūtngen nup sakāmö re cha-a ngaich 
nö i kanôlò, nup samyeūheu cha inrē i kum- chikṙen.  
12Yē cha pöri nö öt hang ṙô, lëlngö cha-a ngaich tökūö sa nët, kapah inrē 
nöng öt akaha.  
13Ööire ön ngòh tötlöök tö tanāinyö nö ellōn re; öt havëkö holṙen re an yē ò 
nö nyëkö tö u.  
14I inyālöre cha-a nö kapah, sinrōngkūö inrē manāngen nômö cha.  
15Ṙānyö töhakihtuṙen anga-aṅ lökten im inkihten tö cha, löpnyökūö elnang 
cha inrē lökten ip lā-al cha.  
16Haṙöinyen meh inrē anga-aṅ ṙā-ang el kanihngen el tö- pōiti chūökö i chūök 
töt sikngö, ngaich nup töṙātu el ap mīs meh nöng tösangöö nyöre,  
17Tööḵlö pöri më-eṅ tö inkaha fālen tötlöök; kē-ĕ meh inrē inkaha fālen töt 
michūṙen kinṙôka inrē.  
18Haṙēmngenre hòṅ ngam la- nīnö nö öt haṙöingen meh nö im miyëḵṙen; uh 
an inrē ngam ṙôkö ṙāi tarik nö kānngöre tī tö meh.  

19Kô öng ngam ṙô meh havë-a nö lakngen meh tö kanih- ngen, hēk nuk 
kumlēḵ meh inrē?  
20Un meūkkö hatööm, hē tarik nö rökiṙen nö i nup chūök cha.  
21Haṙēmngenre, un vītöre i öt lanöökö, tön angū-ö an atöllö meh nö mötlö tö 
inkihten.  
22Yĕh meuk, im minhôiṅyöre an ngam Tēv nö hapōilöngö; chiāp tö sā ò 
mahaköphöti?  
23Chiāp mahalēnlö talöökö ò, hēk chiāp tökô nö ngö ṙô, Vaich man?  
24Köpölōn hapōilö la-en ò, öp tinkökngö tarik.  
25Ṙòkhöre tarik nö hatīönken e; hatīönken e tarik nö marôvat.  
26Yĕh meuk, kiröng an ngam Tēv, öt akahakūö ayī-ö tö ò; öt chanöhen nup 
tum sam- yeūheu ò.  
27Pò ò nö tūöklö kintākö mak tilī tacham re anga-aṅ nö kumṙah 
28Öp tövōknyu tö minë taṙul, pōyen ngaich nö katakköti nö i kui tarik.  
29Öp tövōknyu tö minë taṙul, pōyen ngaich nö katakköti nö i kui tarik.  
30Hĕng tak hòng tökô nö akaha elmat tö innyāknyö minë taṙul, tö nup 
sinrūhu inrūkui ò?  
31Yĕh meuk, pirātngö hanyālö an nö havīlen ò, hanyatngö ṙĕh ngam mai inrē.  
32Akah fālen tarik anga-aṅ nö lökten in u; pōyen tī anga-aṅ nö kētö nyā- 
aṅkūö.  
33Hanyatngö këlre anga-aṅ aṅtī tö hanyāṅlö, tölṙô e inrē nö fohtöre ip 
inkamngö 
34Vë-eny inlahen ò ngam tinṙōlngö e, ngam tötainy nö lā-al öt lanöö- kö i 
kumnyahlōn ò.  

Yōp 37 

1Kichëyöre öp ellōn chu inrē in ngih, kumööilöre inrē nö ṙā-ang ip chūök e.  

2Hangihtöre tö ngam sinrūhu ṙô ò tö ngam tölareūṅnga lök- nyö elvāng ò.  
3Hökngö röön e anga-aṅ el katòh ngam halīöngö, ngam hanyālö ò inrē i sin- 
keukngö ngam tumlat.  
4Unôichrit e ap ṙô ò nö larōla; kunṙôkö anga-aṅ nö ṙô-òv ip minā-aṅ ò öt 
haköp ngam hanyālö anga- aṅ yĕn hāngö öp ṙô ò 
5Pinngangkūö ngam ṙô ngam Tēv sinrūhu; la-evṙen anga-aṅ tö tökiröng öt 
mikahkūö hī.  
6Ngö ṙô anga-aṅ tö tacham tökënngöre, Suktöre el tum- lat; tö ngam tö aṙöka 
kumṙah inrē, Kalēḵ man.  
7Haköpngö kël tarik anga-aṅ, pòn hōtu tarik nö ṙòkhöre nö akahalōn tö 
vahīṙen ò.  
8Chuh el chūökre ngaich nup töṙeūla, höngngöh inrē nö el kinluhu re.  
9Löknyö el urôhò ò nö yih lamfeui kuföt, laneūchö aṅ ip tö parāti kuföt.  
10Löknyö unhômö ngam Tēv nö kētu tökënngöre mak, ngam töpōiti mak inrē 
veūten nö kënngöre.  
11Hakeunlö tökufëi taṙul anga- aṅ tö tö-ahòng; pirātngö hanyālöre minë taṙul.  
12I inchō-okūöre anū-ö tö ò nö havīṙöre, nö hateungngö nup chöngö ò tö u I 
kūö ngam panam tö-aṅhaṅv kūö.  
13Yĕn chinökṙen, hēk pòn pa- nam ò, hēk kūö hanāngenlōn, anga-aṅ nö 
halöngten e nö ngatī 
14Ō Yōp hang ngih; söktöre afītöre inrē tö në la-en ngam Tēv pinngangkūö.  
15Akahalōn ömeh tö tī ngam Tēv nö ṙātö kui u tö chö- ngöre, nö vītö ngam 
hanyālö im taṙul ò nö pachāla?  
16Akahalōn öm tö chinhīöṙö minë taṙul, la-en ò pinngangkūö ngam tö- teung i 
inkaha,  
17Ngam töṙāichö inyut hē ngam tumlat nö öt halöiny- köre tökūö ngam 
lòhngö kuföt?  

18Kô ömeh, sā ò, hanyātngö minë halīöngö, ngëḵ nö sā tömiyëṙi tinmël?  
19Haköpten hī töp ṙô hī in ò; ötkô in asöklö ngam fālen re kūö ngam sinngūlö.  
20Vënyu nang ap min tö chu öich ṙô-òvö? Tarīku hòng ṙung töhòṅ mīk- tuvö?  
21Yĕh ngaich yin vē tarik nö ötkô nö hatīön ngam töyang yē e nö ayānga nö 
el minë taṙul, yē ngam kuföt nö lökö e nö fööngö u.  
22Löktö lā kapā ngaich nö yih öp tösā vanāyö humlum; hayūtö ngam Tēv tö 
minā-aṅ pinhë-eṅkūö.  
23Ngam Tökeuheūttöre Chö- ngö ötkô in kôtökūö tö ò; kiröng an i minhôiṅyö 
i kin- ṙôka inrē töt michūṙen, pōyen inrē i lanöökö öthō an nö hachōichngö e.  
24Lökten tarik nö pa-ekūö tö ò; öt kūöngenre an tö yip tö akaha nö i michīlre.  

 Yōp 38 

Sapṙô Yōp Ngam Tēv 

1Ngaich ngam Mā Tēv nö sapṙô Yōp nö löktö el lam- feui kuföt:  
2Achiāp anga-aṅ sumngulngö inlēnö lökten i ṙô töt akaha?  
3Hamöplöṙat re man sā tarik, hòṅ hatönömeh chin, ve-eny nang chu min me-
eṅ inrē.  
4Isuh öm misī hē chu ṙātö chūök rööntö ngam tumlat? Vë-eny nang chu, yē 
meh akaha elmat.  
5Achiāpa mahalēnlö ṙôkö e Akahalōn man! Hēk achīö ap mahateutngö tö- 
kuvaha nö i kui e?  
6Chūöktö yòh öp rööntö e nö ultu, hēk chiāp ṙamātö Ihong sin- keukngö e,  
7Hē nup misāha peuheū nö holṙô re nö tikökṙôre, ṙòkhöre inrē yip kūön ngam 
Tēv nö hūḵa nö ṙāmölōn?  
8Chiāp amöpngökūö ngam mai tö inkūp, hē e nö pòpnyi nö ṙā-ang el chūök 
re;  
9Hē chu vī taṙul nö inyut e, tökufëi sinngūlö inrē nö la- nömngö e,  
10Vīngö tölngö e inrē, asöklö inrāhkūö inkūp e inrē,  

11Öich ngö ṙô, Ngö tölngö man yih, um ṙūhötre, ihih inrē min ngam mahūvö 
meh mahakeūlenre nö sök- ngöre?  
12Më-eṅ öm töchöngu tö peu- heū ik ranehlö sakāmö meh, tī-iv inrē tö minlīlö 
peuheū nö akah chūök re,  
13Hòṅ e nö ṙapngö tīre nö i kinhôi ngam tumlat, kichënyi inrē ngam tötlöök 
nö ṙā-ang e?  
14Haṙīngöre an sā tilin el katòh ngam tö katāntu mirūnmat an inrē sā hilā.  
15Haköpi an ngam hanātö cha nö ṙā-ang i tötlöök, laköli inrē nuk töhachông 
hēk kël cha.  
16Ngaich öm ṙung meuthöt i nup töpöklö mak el mai, hēk lök im chūök tö aṙū 
nö havanritre?  
17Hameuktu nup nö in meh inkūp kinpaha? Hēk ngaich öm meuk nup inkūp 
tö-aṙū sinngūlö?  
18Akahalōn ömeh tö ṙôkti ngih tumlat? Vë-eny, yē meh akahalōn tö u.  
19Isuāp talöökö öp chūök ha- nātö, isuāp inrē chūök sinngūlö,  
20Hòṅ meh kēngö e ip panam e hòṅ meh inrē akah kanröönö ip patī e?  
21Akahalōn man, pò meh ngaich fötnyu hē e, pōyen inrē nup sakāmö meh!  
22Ngaich öm kuhēthötre el chūök chehen tökënngöre ta- cham, hēk ngaich 
öm meuk chūök chehen tökënngöre kumṙah,  
23Nup ma-inken chu hanöng hē öp kanihngen, hē sakāmö kinyūngö?  
24Asuh ap talöökö tökū-ötö ip chūök hanātö nö meutlö, hēk isuh ngam kuföt 
chuhöt nö pirāti nö i kui ngam tumlat?  
25Achiāp vamī talöökö hanëmö kumṙah, talöökö öp tökalēk kunṙôkö inrē,  
26Nö kumtö kumṙah i panam töt aṅhaṅv tö tarik, elnyalnyi i chūök törö-ö 
tarik;  
27Nö hatööḵngen töt kôlò kūö panam, vīten ngam tumlat inrē nö sīöplö 
kiyôp?  

28Yöngu öng ngam kumṙah, hēk achiāp mahakūöntö kin- tākö tacham?  
29Löknyö el chūök kanūönö chīö ngam tökënngö mak nö meutnyi, chiāp inrē 
famötnyö tökënngö- re tacham ngam halīöngö?  
30Vīngöre mak nö ngëḵ sā ihong, kënngöre kui inrē ngam tö-aṙū.  
31Kô ömeh kapòkngö sayōk minë Plēyātes, hēk luhlö kinpòk öp Ôriön?  
32Kô ömeh hachōḵ Masaròt ip hē u, hēk kô ömeh hachōkūö Për tö nup kūön 
ò?  
33Kô öm akahakūö tö nup chöngö ngam halīöngö? Kô ömeh haköpngö nup 
chöngö u nö el tumlat?  
34Kô ömeh söl el taṙul ṙô hū-a, hòṅ meh öt kahultöre kui tö ṙanööingö?  
35Kô ömeh tīnngö hanyāṅlö, hòṅ u nö kiröönngöre ngaich ngö ṙô tö meh, Ihih 
in īhö?  
36Achiāp chamaphöt mikah nö el minë taṙul, hēk kamëtö mikah elmat nö i 
minë pinṙeūmö?  
37Chiāp tökô nö kaheuk taṙul nö lökten i mikah? Hēk chiāp tökô nö hatul uk 
chūök mak ngam halīöngö.  
38Yē ngam pitung nö patūilöngö nö mūlngö mūlngöre ngaich ngam tumlat nö 
panhen höö?  
39Kô ömeh hacheū kāḵ lāyön, hēk hatööḵngen nup kūön lā- yön,  
40Yē u nö fāthakkūö nö el kinluhure, hēk ṙōlhaka nö el chūökre nö höng?  
41Achiāp mameukten-në kavöö tö nya-aṅkūö u, yē nup kūön u nö 
peuinyhökūö ngam Tēv, havötköre inrē kūö törö-ö nyā- aṅkūö?  

Yōp 39 

1Akahalōn ömeh tö hē nup pököre i kui rôngö nö kayôḵ? Meuk inlahen nup 
kan tīör öm ṙung nö kayôḵ?  
2Kô-òren öm kaheuk chingëṅt nup hateung ngö u, Akahalōn inrē tö hē u nö 
kayôḵ,  

3Yē u nö fātngökūöre, rööichnyö kūönre ngaich kônyi ngaich nup kūön u?  
4Ngë-eṅ alaha ngaich nup kūön u, sīöplö ngaich anū-ö nö el ka- hôyö; 
kiröönngöre ngaich anū-ö, ngaich öt havan nö in u.  
5Chiāpa mahaṙeulngö aṅ el inchōn köttö? Chiāp lamuhlö kinpòk öp tö- veut 
köttö,  
6Öp tö kē-ĕvkūö tö chu töp töngāṅ kiyôp nö patī u, öp panam sāl inrē elyöngö 
nö chūök ò?  
7Mihôiṅ lōn an tö tinṙōlen elpanam; öt hang ṙô öp maha-ō an.  
8Keuheūt kui rôngö anga-aṅ nö chūök ò nö nyā-aṅvkūö, chöh nup tö-ayālö ṙōi 
inrē anga-aṅ.  
9Hō ang ngòh aṅ el inchōn köttö nö kūönkūö meh? Hō ang nö hĕng mitööm 
nö ip chūök in meh?  
10Kô-òren öm kapòkngen ò tö pisik i nup tö harònglöngö, hēk hōḵ ang nö hāk 
el achāṙö nö unôichrit meh?  
11Nyatlö öm in ò kūö ò nö kiröngö kumlēḵ, hōḵ öm inrē hökngen nup la-en 
meh nö in ò?  
12Nyātölōn öm tö ò nö havan- töre nö hēk? Nö kumtö nup sāiny meh nö el 
chūök pinṙōngö u?  
13Keū nup kël ôsrich nö kuvāi- köre; pantēra nup anū-ö nö sanôi 
hanāngenlōn?  
14Pò ò nö ṙāngö nup lôl re nö el tumlat, hökngen u inrē nö el tumlat nö 
haṙāchö,  
15Vaichngö töp röön nö kiṙöp- ngö u, tö nup töṙeūla el inchōn inrē nö rööntö 
kui u.  
16Öt lēken nup kūönre anga-aṅ, sā lōn re tö u nö öt kūön ò; pòrô nöng chanök 
alaha ap la- en ò, sön anga-aṅ nö öt pa-ekūö;  

17Pò ngam Tēv nö vī an nö nāichngö tö mikah, öt michööḵ aṅ in re tö mikah 
el mat.  
18Yē ò nö hōklöre nö kiteū, hayīölngö kōra anga-aṅ töp aṅ uk ò inrē.  
19Me-eṅ öm kamëtö kumlēḵ kōra? Kafan öp likeun ò öm tö kumlēḵ?  
20Vī an öm nö kumööi sā mufākö pinhë-eṅkūö öp ṙô ò inrē nö më-eṅ.  
21Kufīö el achāṙö anga-aṅ, ha- keū kumlēḵ in re; kunyī-inyre anga-aṅ 
höngkūö nyahatī.  
22Hayiölngö pinhë-eṅkūö anga- aṅ, hö-ö inrē nö vöö; öt havanritre anga-aṅ 
nö ṙā-ang im sanët.  
23In ò ap chūök chòk nö parāla ṙô, pachāla kūö vöi tö tanam inrē.  
24Holtö tanānyöre anga-aṅ nö mīktö ngam tumlat; ötkô anga-aṅ nöng ngöh 
yĕn hang ṙô öp römpĕt.  
25Yĕn ṙô-òvö öp römpĕt, ngö ṙô anga-aṅ Ahā! Marôvat elmeh anga-aṅ nö ha- 
ngòs öp kinyūngö, kunṙôkö ngaich yip yöngkūö kumyung hū-a inrē.  
26Aṅ i mikah meh an ngam hòk nö hatēköre, hanyāknyö këlre inrē nö kū- ötö 
lòhngö?  
27I chöngö meh ang ngam matēṙö nö kiteūlöre ngaich vī fôngöre nö lātulöng?  
28Iyöng kui ihong anga-aṅ vī patī re inrē ip tölip linrākö ihong.  
29In e anga-aṅ nö chôngkö pôḵre; marôvat mat anga-aṅ nö meūkan.  
30Nyôknyö mahām ò nup kūön ò; i chūök yip töfëli inrē, umuh anga-aṅ 

 Yōp 40 

1Ngaich ngö ṙô ngam Mā Tēv tö Yōp:  
2Hòṅ lā-al ngam Tökeuheūt- töre Chöngö ang? Ngam chamöh fālen? Anga-aṅ 
ngòh lamālô ngam Tēv, hökngen ò nö sāpö e.  

Yōp 

3Sapṙô ngam Mā Tēv ngaich ang Yōp:  

4Yĕh meuk, töng kūöṅnen chin chū-ö; sitih ṙô öich min sapṙô meh? Tilup 
elvāngre chin tö eltī re.  
5Ngaich chin hĕng heuh ṙô, ngaich chin öt hòṅ sapṙô; nët heuh, hö-ö pöri 
öich iṙūöhö ṙô,  
6Ngaich ngam Mā Tēv nö sapṙô Yōp löktö el lamfeui kuföt.  

Ngam Mā Tēv 

7Hamöplö ṙat re man sā tarik; hòṅ hatönömeh chin, ve-eny e me-eṅ in chu.  
8Uroh öm hòṅ ṙāten chu im tö vaich? Hòṅ töfaluṙen tī öm tö chu pò meh hòṅ 
töhuveū-en?  
9Sā kël ngam Tēv ömeh, kô öm inrē kunṙôkö sā ò?  
10Hanyöṅtlöre man i minā-aṅre öm mā; hayūtöre öm i vanāyöre.  
11Ṙösnyö ngam tötaṙēchlöng tanānyö meh, ngëichkö öp mahakeūlenre inre, 
ngaich tumṙeūten ò.  
12Ngëichkö öp mahakeūlenre ngaich ṙūötö chūök ò; rööntö kui öp tötlöök 
inrē i chūök ò nö sökhaka.  
13Hayunngen cha nö holre nö el pitung; nyëkngö kūö cha ip panam lātaṙeū;  
14Ngaich chū-ö min inrē akah- ngen meh, tö ngam lāhāmö kël meh nö kô nö 
kētö mihôiṅyö meh.  
15Yĕh meuk Pēhimòt, vahī chu sā tī chu vī-i meh; nyā kiyôp an sā nuā.  
16Yĕh meuk i ṙat ò ap kumlēḵ ò, ap minhôiṅyö ò inrē i lanūötlö aich ò.  
17Hangëḵ lamrit re anga-aṅ nö sā sītör; mūl nup rahē takeun ò.  
18Mās nup tangëḵ ò tömëngö ël, sā vët nup pak alaha ò.  
19Anga-aṅ an raneh vahī ngam Tēv; hökngen ò öp vamī an nö haröhtö öp 
sanët re!  
20Pò minë rôngö nö kētö nyā- aṅkūö ò i chūök nup aṅ el-inchōn tö- ṙeūla nö 
nyamtô.  

21Elkatòh nup chōn pūl el mak nö hulalhaka anga-aṅ, i rööntö nup tafūyu el 
silāng inrē nö hanyatngöre.  
22Nup chōn pūl el mak, hanyattö kui ò; havīlen ò nup tötanyīka chōn el mak.  
23Yĕh meuk, öt pa-ekūö anga- aṅ yĕn kalēḵ ngam tahël; nyatlö anga-aṅ nö in 
re pòrô Yôtön nö pôphöt nö elvāng ò.  
24Hĕng tak hòng tökô nö aṅtī tö vòk nö kē an, hēk tufunngö elmeh ò nö aṅtī 
tö tinngöp?  

Yōp 41 

1Kô ömeh hatūök Ṙēv aṅtī tö vòk kāḵ hēk karān öp litāk ò tö tökuvaha?  
2Kô ömeh hūöttö pisik i minuh ò, hēk tufunngö samā ò tö vòk?  
3Pōyen ṙô ap min nö vë-elkuire nö in meh? Ṙēmö ṙô ap min nö vë-ekūö meh?  
4Vī kinlēḵngô ap min nö in meh öm kē an nö tarik alahare nö urāngen?  
5Nyamken ò öm min nö sā nyinamkö chehechōn, hēk kapôkan öm min nö 
nyam öp rēlö in meh?  
6Kasal ṙôre yip min mī-inyih tö ṙāi ò? Michööḵ an yip min nö in yip mī-
inyihkö chehen?  
7Kô öm tufunngö uk alaha ò aṅtī tö vöi töhakālö, hēk tufunngö öp kui ò tö 
ma-āṅ?  
8Kētö tīre in ò; fēkö öp kumlēḵ; ngaich öthō me-eṅ hēk lūölken ò!  
9Yĕh meuk, öt teung öp ma- heūṅkkö ngòh tarik; tumṙeūtu an yĕn meūkan.  
10Öt hĕng tak tö-urohlö tanān- yö tökô nö piyôken ò. Achīö papkeh anga-aṅ 
tökô nö sökhak nö i kūö chu?  
11Achiāp kamë-eṅti nö in chu, hòṅ chu havanten e nö in ò? Chū-ö chu nun në 
töng sitih el katòh ngam halīöngö.  
12Öthō chū-ö öt ṙô-ò vö i nup pak alaha ò, hēk ip kumlēk ò, hēk ip vanāyö 
vinī-i ò.  

13Chiāp tökô nö leūichngö öp uk lā uk ò? Chīap tökô nö meuthöt nö el nup 
tönët chap uk lanaklö ò?  
14Chiāp tökô nö tuvānyö el- vāng ò? Vinngö nup pinhë-eṅkūö i nup kanap ò.  
15Vī-i ap rôngö ò nö töökhaka aṅ in tö lanaklö, tölip sā töhapāni.  
16Nö röphen höö lökngen kuföt nö ötkô nö meuthöt nö ihôi u.  
17Taptöre anū-ö nö in höö, köp nö in höö öt hankösngen.  
18Pachallöng nup yanësö ò, mat ò inrē sā minlīchlö minlīlö peuheū.  
19Löknyö elvāng ò nö meutnyi töhū tameūyö; farômnyöre linrôkö kūö tameū- 
yö.  
20Löknyö elmeh ò lul nö meut- nyi, sā töpök aṅ tanīöyö töhūkūö inrē tönyô 
kun chōn.  
21Uhômnyö ta-ök anga-aṅ tö- hūkūö, ngaich löknyö elvāng ò töhū tameūyö,  
22I likeun ò ap kumlēḵ ò, kiṙīöm pihë-eṅkūö nö i kūö ò.  
23Liphen höö nup kūö alaha ò, köp nö in ò öt hanlöinyken.  
24Sā nganë-eṅ ihong ap fa- nöinylö ò, ngëḵ sā öp ihong el katòh kin- ṙīöt.  
25Yē ò nö hakutlöre pa-ekūö ngaich yip tökalēḵ; pa-ekūö cha-a yip kumṙapkö 
kūö ò.  
26Pòrô öp sanët nö teungta nö in ò, öt kanô-òṅvö anga-aṅ; öt rēhĕn vöi, 
töhūkūö vöi, hēk tanam.  
27Höng sā kiyôp vët nö in ò, sā tö chahū-ui chōn inrē mās.  
28Ötkô chòk nö falngöre tī tö ò; kaṙāpi nö in ò nup ihong aṅ chinvil.  
29Sā kaṙālö afō nup töchilöl tinkung nö in ò: hayīölngö pinrālö ṙô tanam 
anga-aṅ.  
30Sā tökeut raktit tanīöyö ap aich ò; pirātngöre anga-aṅ sā pinṙōngö ṙòng 
sāiny nö el tilin.  

31Sā tanīöyö anga-aṅ nö ṙāichö tī tö ngam mai; Vī ngam mai anga-aṅ nö sā 
tanīöyö incham.  
32Angāya ap lā-unôich ò yĕn ṙāngö e; ngaich sā pakūkui tölōn.  
33Öt asā-av anga-aṅ nö ing tumlat; tö aṅ töt pa-ekūö.  
34Ngëichkö lātulöng anga-aṅ; anga-aṅ an rācha i kui kūön inkeūlen nö 
ṙòkhöre.  

 Yōp 42 

Sapṙô Ngam Mā Tēv Ang Yōp 

1Ngaich sapṙô ngam Mā Tēv ang Yōp:  
2Akahalōn chin tö meh tökô i tökeuheūttöre, öt tökô-òvö inrē nö asökngö öp 
chööḵnyö meh.  
3Achīö ap anga-aṅ mahanyat- ngö inlēnö nöng öt akaha? Lökten chin höng 
kaknyöre ngaich tö öt mikah elmat re, nup töyahlö pinngangkūö nö in chu, 
nuk öt mikahkūö chu.  
4Hangihtöre hòṅ chu ṙô-òvö; töich hatönö meh, ve-eny nang chu me-eṅ inrē.  
5Hangken meh chin lökten i hināngö elnang, ngaich pöri töngamuh ngih mat 
chu nö meūkö meh;  
6Lökten chin ahūöngöre, ngaich havöötö ellōn re öich höng pitung, tisum 
inrē.  

Manā-ang Rīt Minë Ṙô 

7Unôichrit ṙô ngam Mā Tēv nö vë-ekūö Yōp tö në ṙô, ngö ṙô ngaich ngam Mā 
Tēv tö Elifās ök aṅ Tēman: Hūlökūö lanīnö chin in meh in nap hol meh inrē 
tönët tak; pò yīö öt ṙô-òv tö töchip lā in chu öi sā ngam tarik chu Yōp. 
8Lökten yin kē kōiny nuā sat nòng sat nòng inrē kūön sīṅp, kuṙòh 
kiröönngöre inrē ip tarik chu Yōp, kētö tökētu yī-ö töföngö; ngaich min ngam 
tarik chu Yōp nö ve-elkui yīö, tön hō-o ṙô ò chin min nö vë-ekūö chu nö öt 
asā nuk kumlō-ov yīö; pò yīö öt ṙôtö töchip lā in chu, öi sā ngam tarik chu 
Yōp.  

9Lökten Elifas ök aṅ Tēman Piltat inrē ök aṅ Suh, Sōfar inrē ök aṅ Nē-amat nö 
kiröönngöre sā ṙô ngam Mā Tēv nö tölṙô cha; hō-ö ṙô Yōp ngaich ngam Mā 
Tēv.  
10Ngaich ngam Mā Tēv nö havantö nup kanôlò Yōp, hē ò nö vë-elkui yik 
holre; ngaich ngam Mā Tēv nö nët chap tī nö kē-ĕkūö Yōp sā ṙôken nuk 
chehen ò lā-urĕh.  
11Möl nö yih nö in ò yik mak alaha ò, kanānö ò ṙòkhöre inrē yik mikahkūö ò 
nö lā-urĕh, ngaich holkūö ò nö nyā-aṅvkūö nö i pati ò; ngaich cha-a nö 
hameuktö miṙēlōnre nö in ò haṙamlōn ò inrē tökūö nuk tötlöök tī ngam Mā 
Tēv nö in ò; ngaich kö tī-iv cha-a nö in ò tö rupīö humlum inrē kinlong.  
12Ngaich ngam Mā Tēv nö hakòlò nuk lā-unôich sakāmö Yōp nö mötlö tök 
ranehlen ò; ngaich anga-aṅ nö fën sīön köṅny sīṅp, tafūöl köṅny ūṅt, hĕng 
köṅny kan köttö.  
13Ngaich anga-aṅ inrē nö sat tak kūön tö kikōnyö lūöi inrē kikānö.  
14Ngaich anga-aṅ nö kaheuk minënyö ök raneh nö Yēmīmah. Kēsiyā inrē 
minënyö ök innëtö; Kērenhupak inrē minënyö ök linūöyö.  
15Ngaich im panam nö keuheūtngöre chūök öt hĕng tak kikānö tö sā vanāyö 
yik kūön Yōp; ngaich ök yöng cha kikōnyö nö kētö amin cha nö in yik 
kanônyö cha.  
16Unôichrit e ngaich Yōp nö aṅ nö hēngòng fën anāi samyeūheu, meuk yik 
kūön re kikōnyö, yik kūön yik kūön ò inrē, fën köl chap.  
17Kapah ngaich Yōp, köiny nö tarik, sööḵlö inrē tö sakāmöre.  

Salmai 

Salmai 1 

Raneh Līpöre 
(Sal 1-41) 

Tö kò-en Ṙanāmölōn 

1Tökôlò ön ngòh tarik töt lamök i tötlöök inlēnö, öt rēhĕn nö sökhaka nö el 
talöökö tököölö fālen: öt rēhĕn nö ūichhaka nö el anūichö tömināich.  
2Im chöngö ngam Mā Tēv pöri öp ööi lōn ò: sakāmö, hatööm inrē ang-aṅ nö 
piṙūtkö ngam chöngö ò.  
3Sā öp chōn min ang-aṅ töteūchtu nö I kui öp töhëm mak, öp töṙônguvö ip hē 
re: öp töt nyangngö rōi, kôlò min inrē nup töng vahīṙen ò.  
4Öt ngatī ngòh tötlöök: sā uk nëlö pöri nup töheuingö tö kūö kuföt.  
5Lökten ngòh tötlöök nö öt köp nö im inkaha: öt rēhĕn vē tököölö fālen nö in 
yip ṙôngö tölöök.  
6Pòn akahalōn ngam Mā Tēv tö ngam talöökö tölöök: öt kôlò pöri min öp 
talöökö tötlöök.  

Salmai 2 

Rācha Katöllö Ngam Tēv 

1Kūöyòh aich vē pumnāmö tarik nö angëṙö tanāinyö: vē tarik inrē nö lōn tö 
töng töl?  
2Haṙāköre yin vē rācha ngih panam vē mahayöng inrē nö halēnlö ṙôre: nö lā-
al ngam Mā Tēv, lā-al ngam hacham elkui ò inrē, nö ngö ṙô;  
3Tā-a töi litòkngö kinpòk cha: ngaich kavalngö ngam rehen cha nö ṙā-ang in 
hī.  
4Hayīölkūö an min ngam amūichhaka nö el minë halīöngö: miṙē-ĕyö yip min 
tö ngam Mā.  
5I lanīnöre min anga-aṅ nö vë-ekūö cha: hakihten cha inrē i ṙôkö 
kumnyahlōnre.  
6Ha-ūichlö ngam rāchare chin sönen: i kui ngam töhet rôngö Siyôn.  

7Hòṅ vë-eny ngam chöngö chin: Ngö ṙô an ngam Mā Tēv tö chu, Kūön chu 
Man më-eṅ: löknyö in chu man i ngih sakāmö.  
8Vë-ekūö chu, kē-ĕkūö meh chin min inrē tö vē pumnāmö tarik nö amin meh: 
ane inrē minë manā-angkūö ngam panam nö hayōm meh.  
9Likölö u man min aṅtī tö vët tinkung: likukngö u man min nö panyeny sā 
tanīöyö.  
10Lökten, akaha yēḵ, Ō yī-ö rācha: haköp yēḵ, yī-ö ma-akaha fālen ngih 
panam.  
11Lök la-en ngam Mā Tēv hol tö pinhë-ekūö: ṙāmölōn hol tö kinchëyöre.  
12Hāmkūö ngam kikōnyö nyīö hòn öt līn, ngaich öt pala-aiṙen min yī-ö el 
talöökö: pòn hūlökūö min öp lanīnö ò nö ka-eūyen. Tökôlò yip cha-a 
mahayönglenre nö in ò.  

Salmai 3 

Peuheū Vinë-ekūötēv Nö Ṙô Inyööken 

1Mā Tēv, sitih ṙanūölö aich vē lā-al chu: maṙôngö yin vē chamôhòlre nö lā-al 
chu.  
2Maṙôngö yip tö ngö ṙô töng nômö chu: öt hōluṙen an tö aṅ im Tēv ò.  
3Ō Mā Tēv, Më-eṅ man pöri lanaklö öm vinngö: ineū-euṅ chu, Mahachōhol 
kui chu inrē.  
4Havëkö ngam Mā Tēv chin öich hol tö ṙôre: sapṙô chu ngaich anga-aṅ nö 
löknyö el ngam töhet rôngö.  
5Hulalngöre chin haṙòh, ngaich aṅhen: pò ngam Mā Tēv nö ha-aṅhaṅ chu.  
6Öt hō chin pa-ekūö tö tösöm köṅny tarik: yip samöklöre nö lā-al chu, nö 
havīlen chu.  
7Ō Mā Tēv hōklöre; hayööken chu, Ō Tēv chu: pò meh ngaich fatāk tangë 
arëkūö ngam tökunyahaṅ elmat tö chu: ngaich man tiṙölngö kanap ngam 
tötlöök.  

8Aṅ im Mā Tēv an ngam inyööken: i kui vē tarik meh an yēḵ ngam inkôlò tī 
meh.  

  Salmai 4 

Harap Vinë-ekūötēv Nö Ṙô Inyööken 

1Sapṙô chu, yē chu havë-a, Ō Tēv lanöökö chu: ṙānyen chu man ngaich hē 
chu kihngen; aheūkölōn tö chu, hang ṙô chu vë-ekūö meh.  
2Ō yī-ö kūön tarik, i rô-òten öng ngam ineū-euṅ chu min nö havāngtu nö lā 
im minṙē-ngö: i ṙôktöre hanāngenlōn öi tö chanök alaha, ngaich tömrit 
minyôiny-aṅ?  
3Akahalōn pöri tö ngam Mā Tēv nö haköhngen ò nö tarik ò, öp tölöök: hang 
an min ngam Tēv yē chu havëken ò.  
4Līn yin, un köölö fālen: el chamamre vë-ekūö ellōnre, ngaich chēvhakṙen.  
5Kētö öp tökētu i lanöökö: hayönglenre im Mā Tēv.  
6Maṙôngö yip tö ngö ṙô: Chīö öp min mahameukhö mat hī tö tölöök? Mā Tēv, 
ha-chônglö kūöre man, ngam töhat nö i kui ih.  
7Ngaich man kēhöt ṙanāmö-lōn ellōn chu: möthë tö nup tī meh hē ṙanūölen 
sāiny cha, vāin cha inrē.  
8Im lanāmö chin min ṙōlngöre, haṙòh inrē: pò meh, Mā Tēv, më-eṅ tö tī-iv tö 
chu öt pala-aiṙen, öich hĕngtöṙah.  

 Salmai 5 

Vinë-ekūötēv Ṙô linaklö 

1Ō Mā Tēv, kētö elnangre i në ṙô chu: ngëichkö nup piṙūtkö chu.  
2Hang pineūnyö chu, Rācha chu, Tēv chu inrē: tön vë-ekūö meh chin.  
3Ō Mā Tēv, tö peuheū man min hang ṙô chu: ip peuheū chin min halēn nup 
ṙôre vë-ekūö meh, ngaich hönga.  
4Pò meh öt Tēv, öm tökuchī-kölōn i ötlanöökö: öt iyöng in meh öp tötlöök.  

5Öt köp an ngam töyahlö lōn nö i kūö meh: ṙòkhöre surīk-hö man tö töla-
evṙen tö tötlöök.  
6Piyāyi yip tö meh tö minyôiny-aṅ: sa-òkkūö an ngam Mā Tēv tö töyal tö 
mahām, tö tarik inrē mahachīl.  
7Yih pöri min chū-ö el ngam patī meh, i ṙôken hanāngen neūkölōn meh: I 
pinhë-e-kūöre chin salāmö meh kū-ö tö ngam töhet chūök meh.  
8Ō Mā Tēv, hachō-o chu im lanöökö meh, pò vē tökunya-hāṅ elmat tö chu: 
halöök ngam talöökö chu nö i kūö chu.  
9Öt kanô-envö elvāng cha; öt lanöökö nup ellōn cha: anū-lö nup kilööp cha 
töluvë-akkūö: i litākre ṙô yin nö harōi.  
10Ō Tēv, haköp nup fālen cha; hökngen cha nö fuk el nup tīre inlēnö: 
kuringngen cha i ṙôken nup tanôichngen cha; tön ahôngen meh yin.  
11Hökngen cha pöri nö ṙāmö-lōn nö hayönglenre nö in meh, hökngen cha nö 
ṙāmö-lōn nö pōitô nö hū-a pò meh laklen cha: hökngen cha inrē yip 
töhangenlōn tö minë-eny meh nö ṙāmölōn.  
12Pò meh min hakôlò tölöök: Ō Mā Tēv, havīlen ò man min tö kumchiklōn re 
nö sā lanaklö.  

 Salmai 6 

Ṙô Hinòlṙen, Hē El Kanihngen 

1Ō Mā Tēv, uh man i lanīnöre chökṙen chu: uh rēhĕn öm i kumnyahlōn re 
chökre chu.  
2Aheūkölōn tö chu, Ō Mā Tēv; tön ngaich chin nyang-ngö: Ō Mā Tēv, lë-en 
chu; tön chök nun në tangë chu.  
3Chök ön ngih nômö chu nö pōihangṙen: Më-eṅ, Ō Mā Tēv, tö irô-òten öng?  
4Ō Mā Tēv, havantöre ṙānyö ngih nômö chu: hayööken chu lökten im 
hanāngen neūkölōn meh.  
5Pòn im kinpaha ngam kanö-pölōn tö meh nö rö-ö: Chiāp min maha-öinyö 
meh nö el chūök kupah?  

6Cheingö chin tö ṙôre alūhure: öt hĕnghang mitööm ngam chamam chu nö 
töhlö; ha-makngö el chamamre chin tö makmatre.  
7Chihôkö mat chin tö kūö mirivlōn: köinyngöre an kūö yip lā-al chu.  
8Kē-ĕngre tö chu, ṙòkhöre yī-ö töt löökö la-en: tön hang pineūnyö chu an 
ngam Mā Tēv.  
9Hang vinë-ekūöre an ngam Mā Tēv tö chu: kēḵ vinë-ekūöre an ngam Mā Tēv 
tö chu.  
10Ṙòkhöre yip min lā-al chu nö sirōngkūö: pōihangen inrē nö kihngen.  

Salmai 7 

Ṙô Invëkö Kinṙòklö Kui 

1Ō Mā Tēv, Tēv chu, in meh chin hanyatlöre: hayööken chu ṙā-ang in yip 
lamū-u chu, ṙānyen chu inrē;  
2Hòn öt sā kūö lāyön anga-aṅ nö chiṙësö chu, panyënyö kūö tö e: i saha e nö 
öt ṙamānyu.  
3Ō Mā Tēv, Tēv chu, yē chu ngaich lūölken e: yē chu aṅhav eltī tö tötlöök;  
4Yē chu raneushö tī tö tötlöök in ò öp tölām nö in chu: hôṅ, ṙānyen ò chin 
ngam töt löknyu chöönyi nö lā-al chu:  
5Hökngen ngam lā-al chu nö lūḵ ngih nômö chu, ngaich kô-òl nö in e: hôṅ, 
hökngen ò nö rööntö nômö chu nö el tumlat, ngaich hulal tö ngam ineū-euṅ 
chu nö el tumlat.  
6I Lanīnöre, Ō Mā Tēv, hōk-löre, hachoholre lā-al inngë-ṙö më lā-al chu: 
chöönyöten tö chu chōholre; më-eṅ man töchöngu tö inkaha fālen.  
7Havīlen meh yin yēḵ më töma-ṙôngö: i kui cha më-eṅ havan lātulöng.  
8Akah fālen an ngam Mā Tēv nö i vē tarik: akaha chu, Ō Mā Tēv, asā ngam 
lanöökö chu, keuheūtlö nup in chu.  
9Hökngen ngam ötlanöökö ngam tötlöök nö keuheūt, haköpngö ngam 
lanöökö pö-ri më-eṅ: pò ngam tölöök Tēv nö kamlah nup ellōn el rahēḵ inrē.  

10Im Tēv an ngam lanaklö chu: ngam mahayööken tö-chiplö ellōn.  
11Töchiplö an ngam Tēv nö ma-akaha fālen: hôṅ, Tēv an, nö töt hĕnghang 
sumkam kumnyahlōn.  
12Yĕn öt havan ngam tarik, hakeut kūö sanëtre min anga-aṅ: ngaich an nö 
sōntö lin-renyre, ngaich an nö höngöre.  
13Ngaich inrē nö halēnṙenre tö nyahaṅ kinpaha: vī kūö tö tötameūyu kūö an 
chòk.  
14Yĕh meuk, chöknyu an nö holtö öt lanöökö: hòṅ, pirū-kö ötlanöökö an, 
ngaich kayôḵnyö minyôinyaṅ.  
15Vī anūlö an, ngaich ūlö e: ngaich suktöre nö el öp vahīre anūlö.  
16Havan ap min ötlanöökö ò nö i kui ò: nup chanökhuṙen ò inrē nö teung el 
chalòng kui ò.  
17Ha-öiny ngam Mā Tēv chin min asā nup lanöökö ò ti-köknyö nöinyö minë-
eny ngam Mā Tēv chin min ngam lātulöng.  

 Salmai 8 

Kanòlò Ngam Tēv Tö Ṙô Ngòh Tarik 

1Mā Tēv, iṙën lanöökö öng ngam minë-eny meh nö i në panam: Më-eṅ ma-
asöklö minā-aṅre lātulöng töm halīöngö.  
2Löknyö elvāng tënö, ane inrē pamôḵ öm haköpngö ngam kumlēḵre, i kūö yip 
lā-al meh: hòṅ meh tahngö ngam töku-nyahaṅ elmat, tö ngam mahavahalvah 
inrē.  
3Yē chu ngëichkö minë halīöngö meh, vahīṙen minë kuntī meh: ngam 
chingëṅt tö minë taneūsömat inrē minë hachöngten meh;  
4Suh ang ngòh tarik töp lökten meh chumkūöṙen tö ò: tö ngòh kūön tarik 
inrē, töp lökten meh chöhken ò?  
5Pò meh vīlen ò nö lātaṙeū hö-ö tö më ma-ahānga: ngaich hatullö kui ò më-eṅ 
tö minā-aṅ, ineū-euṅ inrē.  

6Vīlen ò më-eṅ nö chöngu nö i në vahīṙen në kuntī meh: elröön ò tī man 
ngaich tö në taṙòkhöre;  
7Sīṅp, nuā inrē, ṙòkhöre: hôṅ, në töṙeūla inrē elkahôyö;  
8Chehechōn el kuföt, kā inrē el mai: nup töng sitih lamök elmai.  
9Ō Mā Tēv, Mā ih: iṙën lanöökö öng ngam minë-eny meh nö i në taṙòkhöre 
panam!  

Salmai 9 

Hö-öinyö Ngam Tēv Kūö Ngam Lanöökö Ò 

1Keuheūt tö ellōnre chin min ha-öiny ngam Mā Tēv: ha-meuknyö nup 
pinngangkūö chin min vahīṙen meh.  
2Ṙāmölōn chin min, tö nöinyö ngam minë-eny meh: Ō më-eṅ lamātulöng.  
3Yē yip lā-al chu nö hapung tö ukre: kavē-ĕre cha-a lëlngö inrē nö i kūö meh.  
4Pò meh ṙapkö ngam chanīpö chu, ngam chööḵnyö chu inrē: Ūichhak më-eṅ 
el kan-tēre, chīpö ṙô kahôka.  
5Vëkö vē pumnāmö tarik më-eṅ piyāingö vē tötlöök më-eṅ: ngaich man 
sichngö minë-q eny cha i tö-örheūheu.  
6Öt ōtre min ngam tökunyaha elmat, öt ōtren cha-a nö i chūökre nö 
urāḵngen: nup elpinnāmen tiṙōlngö meh, payāyi öp kanöpölōn tö u.  
7Örheūheu an ngam Mā Tēv nö ūichhaka nö sā rācha: halēn ngam kantēra re 
an nö im inkaha.  
8Chīpen min ang-aṅ nö akah fālen ngih panam: im chaniplen an min nö 
kahòk-ken vē tarik.  
9Tömarô-òl kui an ngam Mā Tēv, chūök chamônga, lanaklö yip töhakihtuṙen: 
tömaṙô-òl kui chūök chamô-nga hē el kanihngen.  
10Hayönglenre min nö in meh yip tö-akahakūö tö minë-eny meh, Mā Tēv: pò 
meh öt ṙāngen cha yip chamöhö meh.  

11Tiköknyö nöinyö ngam Mā Tēv, ngam mi-iyöng Siyòn: vë-eny nang yip tarik 
tö nup la-en ò.  
12Pò ngòh mahatönken mahām nö köpölōn tö u: öt vaichngö an tö ṙô yāich 
nö peuiny.  
13Ō Mā Tēv, aheūkölōn tö chu; ngëichkö kanihngen chu, tī yip tösumrīk tö 
chu, më-eṅ chamitlen chu ṙā-ang nup kinpaha.  
14Hòṅ chu hameuknyö nup nöinyö meh, i kūö nup inkūp ngam kikānö kūön 
Siyòn: ṙāmölōn chin min i ngam tī meh inyööken.  
15Chaṙipköti yin vē pumnāmö tarik nö el öp anūlö vahī cha: el öp inhāl ulāitö 
cha nup kalröön cha nö vönngö.  
16Vītenre an ngam Mā Tēv nö akahaiṙen, akah fālen an: ngòh tötlöök 
tingöpngöre nö i nup vahīten minë kuntī ò.  
17Havantöre ön min ngòh tö-tlöök nö el chūök kupah: ṙòkhöre yip pumnāmö 
tarik tövaichngö tö ngam Tēv.  
18Pòn öt hō nö örheūheu nö vāchiṙen ngòh töhāṅten: öt rēhĕn öp maheūṅkkö 
ngam yāich nö payāyi nö örheūheu.  
19Ō Mā Tēv, choholre; un mihôiṅ ngam tarik: hökngen vē pumnāmö tarik nö 
kahòk-kaṙen nö i kūö meh.  
20Ō Mā Tēv, pinëṅken cha: hökngen vē pumnāmö tarik nö akahalōn töre 
nöng tarik.  

Salmai 10 

Invëkö Kinṙòklö Kui 

1Ō Mā Tēv, kūöyôm marôvat sökhaka: kūöyôm hanyatngöre hē el nup 
kanihngen?  
2Lūḵ ngam yāich an ngam inkeūlen ngam tötlöök: hökngen cha yĕh nö kô-
òng-vah tökūö nup vahīṙen cha tömilichngen lōn cha.  
3Pò ngòh tötlöök nö eū-eure nö i nup lōnre: pò ngam yamikhanga nö 
hakôlöngṙô, hôṅ, ötlēka elnang ngam Mā Tēv.  

4Ngö ṙô an ngam tötlöök i inkeūṙökūöre: Öt havëkö e an min, öt Tēvu umuh, 
ngö ellōn an.  
5Ngëḵ nup talöökö ò nö örheū-heu: marô-òl chūök nup inkaha fālen aṅ in 
meh tö mat ò; luföökūöre anga-aṅ nö in yip kumnyah elmat re.  
6Ngö ṙô an nö ellōnre, Öt hanlöinyken chin min: öt ip kumnyahṙen chin min 
örheūheu i tumkölchap.  
7Tööḵlö elvāng an tö ötlinëkô, michīl inrē, inkihten inrē: elkatòh litāk ò öp 
töchōich, öt lanöökö inrē.  
8Ūichhaka an nö i tuhēt el chūök mahayun, el nup tö-ruptu anga-aṅ nö 
kumpah töt akahaṙa: ulāikö matre an nö ngëichken öp töt-hōluṙen.  
9Sā lāyön nö el chūökre, nö el öp ranuptö kui re, hayun yip yāich an nö 
hulalhaka: ngaich kē öp yāich anga-aṅ yĕn ngaich nö haṙöihöt ò nö el 
inhāṅlre.  
10Fātngöre an, sōnngöre: ngaich ngam yāich nö fukngö tö kūö kumlēḵ ò.  
11Vaichngö an ngam Tēv, ngö anga-aṅ nö ellōn re: hanyat-ngö kūöre an; öt 
hētu an min nö meūkö e.  
12Ō Mā Tēv, choholre; Ō Tēv, hachônglö këlre Man: um vaichngö tö yāich.  
13Kūöyòh aich vē tötlöök nö mināich tö ngam Tēv: nö ngö ṙô nö ellōnre, Hö-ö 
man lōnu tö e?  
14Meūkö e man; pò meh meuk tötlöök, kumnyahṙen inrē, ngaich kē-ĕ e me-eṅ 
eltīre: kētöre yip töt hōluṙen nö in meh; hamòlṙen kūönyōich man me-eṅ.  
15Likölngö takeun kël ngam tötlöök man: ip tötlöök pöri tarik, chöh öp 
ötlanöökö ò hanöngsaha meh öt kanô-tuvökūö.  
16Höng tö-örheūheu an ngam Mā Tēv nö Rācha: lëlngö yin vē pumnāmö tarik 
nö i kūö öp panam ò.  
17Mā Tēv, ngaich man hang tömöi: halēn ellōn cha man min, hāngö tī man 
min tö ngam elnangre.  

18Kahòklö kui kūönyōich, tö-hakihtuṙen inrē: hòṅ ngam tarik ngam aṅ ngih 
panam nö öt angëtachōich.  

 Salmai 11 

Inyönglen Re Im Tēv 

1Im Mā Tēv chin hayönglenre: sitih öi ngö ṙô töng nômö chu, Kiteūngöre man 
sā chehechōn i kui ngam rôngö meh?  
2Yĕh meuk öi tö ngam tötlöök nö sōntö linreny re, lēnö tī yin tö chòkre nö im 
inröt: pò cha nö hòṅ el sinngūlö nö lireny ngam töchiplen ellōn.  
3Yē minë rööntö nö tiṙōli: suh ap kanô-òṅ ngam tölöök?  
4El ngam Töhet chūökre an ngam Mā Tēv, el halīöngö an ngam kantēra ngam 
Mā Tēv: meuk nup mat ò, nup taseū mat ò, kalah yip kūön tarik.  
5Kalah tölöök an ngam Mā Tēv: surīkhö ngam tötlöök pöri ngam töhangenlōn 
inrē tö inngëtachōich.  
6Ṙöstö kumṙah tinngöp an min nö i kui tötlöök: tameūyö ihong, töṙāich kuföt 
inrē, aṅ chūök òk cha min.  
7Pò ngam Mā Tēv nö töchiplö; hāngenlōn an tö lanöökö: hatīönkö kūö ò yip 
min töchiplö.  

 Salmai 12 

Invëkö Hinòlṙen 

1Holṙen, Mā Tēv, tön öt ōtre tölöök tarik: pò yip tökô-en nö öt kô-òlkui nö in 
vē kūön tarik.  
2Kö ṙô tö chanök alaha yin nö i holre: hol tö inrōyö i minuh cha, hol tö tö nët 
ellōn inrē cha-a nö ṙô-òv.  
3Rökngen minuh maharōi ṙôre an min ngam Mā Tēv: ngam litāk tökiröngö ṙô;  
4Ngam tö ngö, Aṅtī tö litākre in min mihôiṅ: kanahngen hī nun në minuh hī: 
Chiāp mā i kui hī?  

5Pò ngam nāichngen yāich, pò ngam inlöinyö chanökö töhāṅten: Ngaich chin 
öich choholre, ngö ṙô ngam Mā Tēv; lā im chūök öt pinlā-ngen tī chin min tö 
ò ngam hayëḵngen cha.  
6Töhet nup ṙô ngam Mā Tēv: rupīö tö kalaha lanöökö nö i kūö ngam panam, 
tösat heuh inhetlö.  
7Ō Mā Tēv, aṅten cha man min: laklen cha man min löktö kūö ngih 
tumkölchap höng örheūheu.  
8Keuheūt lā-a ngam tötlöök nö kiröön: yē ngam tötlöök nö hapōilöng nö i vē 
kūön tarik.  

Salmai 13 

Invëkö Hīnòlṙen 

1Iṙôktöre, Ō Mā Tēv, höng hòṅ örheūheu öm min vaichngen cha: Irô-òten öm 
min hanyatngö kūöre tö chu?  
2Irô-òten öich min chöh ellōn-re, öich höng miṙīvu ellōn irô-ò töng sakāmö: 
Irô-òten aich min vē lā-al chu nö hapōilöng nö i kui chu?  
3Ō Mā Tēv, Tēv chu, Ngëicha, sapṙô chu inrē: ahatlö mat chu hòṅ chu öt 
inṙôhò tö kinpaha.  
4Hòn öt ngö ṙô ngam lā-al chu, Mihôiṅ chin ngaich tö ò: hòṅ më lā-al chu nö 
öt ṙāmölōn yē chu kē-ĕyö.  
5Hayönglenre pöri chū-ö i miṙē-lōn meh: ṙāmö ellōn chū-ö min im inyööken tī 
meh.  
6Tikökṙôre chin min im Mā Tēv: pò ò nö pōihöl tī nö in chu.  

 Salmai 14 

Ngam Ötlanöökö Tarik 

1Ngö ṙô an ngam tökulō-ov, nö ellōnre, Öt Tēvuvö: tö-chōich yin cha-a, töla-
evṙen yin tö sin-òkkūö, öt hĕng tak umuh töla-evṙen tö tölöök.  
2Môktökui yip kūön tarik an ngam Mā Tēv nö el halīöngö: nö ngëicha yĕn 
hĕng tak tö-akahaṙa, öp chamöh ngam Tēv.  

3Ṙòkngöre yik nö kānngöre; holre yin nö vītöre nö chōich: öt hĕng tak umuh 
töla-evṙen tö tölöök, hö-ö, öt hĕng tak.  
4Ṙòkhöre aich vē töla-evṙen tö tötlöök nö öt īnu tö mikah: vē kamā vē tarik 
chu sā kūöre tö nyā-aṅ, ngaich öt havëkö ngam Mā Tēv?  
5Kiröngö pihnë-eṅkūö cha-a: pò ngam Tēv nö i tumköl-chap tölöök.  
6Sumrōngngökūö inlēnö yip yāich yin: pò ngam Mā Tēv nö elyöngö ò.  
7Ō Löknyö Siyòn öp öre nö yih inyööken Israĕl: hē ngam Mā Tēv nö havantö 
yip tarik-re tökē-ĕ, ngaich ṙāmölōn Yāköp. Ṙāmölōn inrē Israĕl.  

Salmai 15 

Ṙôlōn ngam Tēv 

1Mā Tēv, Achīö ap min mi-iyöng el ngam inrūkui meh: achīö min mi-iyöng 
kui ngam rung meh töhet?  
2Anga-aṅ ngam töchīpö röön nö kiröönngöre: töla-evṙen inrē tö lanöökö, 
löknyö ellōnre ṙô inrē nö kô-òṙô.  
3Ngòh töt löknyö rōi litākre ṙô nö vë-eng nang, öt rēhĕn nö chōichö tī nö i 
holre: öt rēhĕn nö sumrōngngö kūö holre.  
4Ngòh töt kūöngenre tö töt löök, milēṙen pöri tö cha yip töpa-ekūö tö ngam 
Mā Tēv: Ngòh töchūöku ṙô nö kilēḵngôre nöng hachö-köre, ngaich hateung 
ṙôre.  
5Ngòh töt chamaplö rupīöre nö ṙāyu inṙūöngka, öt kē raneushöre inrē nö i töt 
akahaṙa: Ngòh töngatī la-en tö në, öt hanlöinyken min.  

 Salmai 16 

Ṙô Ṙinātö Ellōn 

1Ō Tev, aṅten chu: tön in meh chin hayönglenre.  
2Më-eṅ man Mā chu, ngö ṙô chin tö ngam Mā Tēv: Öt lanööku chin töp 
tövāngngö tö meh.  
3Yip töhet pöri ing panam cha-a yip tölngö chūök nup kumchiklōn chu.  

4Ṙuölöre ṙôken kanihngen yip min yip mahaṙīngö ngam Mā Tēv tö tahëng 
Tēv: öt kētö öp tö-ôkö chin min mahām in u, öt rēhĕn kē minë-eny u i 
minuhre.  
5Ngam Mā Tēv an minchööḵ-ö chu ip amin chu, chūök òk chu inrē: haköpkö 
ngam chū-ö me-eṅ.  
6Fuk i tölöök chūökö an ngam kūöngö chu: hòṅ, löök an ngam amin chu.  
7Hakôlò ngam Mā Tēv chin min, ngam mahalēnö chu: hôṅ, haköpten chu an i 
ellōn tö el hatööm.  
8I kūöre tī chin örheūheu tö ngam Mā Tēv: pòn lāhāmö chu anga-aṅ, öt 
hanlöinyken chin min.  
9Lökten chin ṙāmölōn, haṙam-lōnre ngam ineū-euṅ chu inrē: ngih alaha chu 
inrē min iyöng el chūök ötpinlā-ngen.  
10Pò meh min ötṙāngö ngam nômö chu nö el anūlö: öt-rēhĕn min me-eṅ 
halöngten ngam töhetre nö meuk chinhūngö.  
11Hameukhömat chu man min tö talöökö nômö; i kūö meh ap sanööḵngö 
ṙanāmölōn: lāhāmö meh ap kumchiklōn nö örheūheu.  

Salmai 17 

Ṙô Tö Akāha Tarik 

1Ō Mā Tēv, hang ṙô ngam töchip, hang ngam ṙô chu: kētö elnangre i vinë-
eṅkūöre, tö chu, nup töt lamöknyö i minuh töng töl.  
2Hökngen ngam inkaha nö yih ṙā-ang i kūö meh: hökngen minë mat meh, nö 
ṙô mat nö meuk.  
3Ngaich man kalah ellōn chu; chöhken chu ngaich tö el hatööm; kalaha chu 
man ngaich, ngaich öt kanôtu- kūö: kalĕḵĕ lōn chin öt hōtö ngih elvāngre nö 
tôichngen.  
4I inlahen nup la-en tarik pöri, lökten i ṙô minë minuh meh: haköpngöre chin 
ṙā-ang i talöökö töchökhuṙen.  
5Köpö vanāngö chū-ö el nup kanröönö meh: öt taleūchi röön chū-ö.  

6Havëken meh chin, Ō Tēv, pò meh sapṙô chu min: asītö el nangre in chu, 
hang ṙô chu inrē.  
7Hameuktö ngam pinngangkūö hanāngen neūkölōn meh, Ō më-eṅ 
mahayööken cha yip mahayönglenre nö in meh: nö in yip chamôhòlre nö lā-
al cha, löktö lāhāmö meh.  
8Haköpö chu sā ngam tö isoh elmat: hanyatngen chu elkatòh minë sanëòk 
meh.  
9Ṙā-ang im tötlöök më maha- yëḵngen chu: më mahavīlen chu, tökapaha tī 
lā-al chu.  
10Inṙungngö tö tösangööre yin: hakeūlôre yin nö elvāngre.  
11Havīlen ih yin nö ngaich, el talöökö ih: hatīön tö matre yin nö hòṅ tufahten 
ih el tumlat.  
12Sā ngam lāyön an töyal tö nyā-aṅkūöre: sā öp kun lāyön mahayun nö el nup 
töt meūkö chūök.  
13Ō Mā Tēv, asahan, afukngen ò: aṅtī tö ngam sanëtre man ṙānyö ngam nômö 
chu ṙā- ang im tötlöök.  
14Ō Mā Tēv, löktö eltī meh, ṙā-ang in yip tarik, ṙā-ang in yip tarik aṅ ngih 
panam, yip tö minchööḵövö tö aṅ ngih nômö, yip töhatööḵöi- ṙen aich tö 
meh tö nup kanôlò meh: Kô-ònglōn yip tö kūönre, ngaich ṙātö nup chööḵ nö 
in yip tënö kūön cha.  
15Meukkūö meh pöri chū-ö min im lanöökö: tööḵngen chin min yē chu aṅhen, 
ngaich sā meh.  

 Salmai 18 

Tinkökö Minhòiṅyö Tāvit 

1Ō Mā Tēv, kumlēḵ chu: hāngen chin tö meh.  
2Ihong chu an ngam Mā Tēv, chūök chu kiyung, ṙamānyen chu inrē: Tēv chu, 
töngëh ihong chu: in ò chin min hayönglenre; lanaklö chu, sinrōl ngam 
inyööken chu inrē, tömarô-òl kui chūök chamônga.  

3Havëkö ngam Mā Tēv chin min, ngam töhòṅ ha-öinyö: hòṅ chu min 
hayöökaṙen in yip lā-al re.  
4Havīlen chu minë tökuvaha kinpaha: pahe-ekūö tī tö chu ngam ṙanöingö tī 
ngam ötlanöökö.  
5Havīlen chu minë tökuvaha chūök kupah: yih minë tin- ngöp kinpaha nö i 
kui chu.  
6Havëkö ngam Mā Tēv chū- ö i kanihngenre, hūkö ngam Tēv re inrē: el öp 
Töhet chūök re anga-aṅ nö hang ṙô chu, ngaich söl elnang ò ngam ṙô chu i 
kūö ò.  
7Kayīna ngaich ngam panam, laröya inrē halöinyköre nup rööntö minë rôngö 
inrē,  ngaich kayīna, pò ò nö līn.  
8Löknyö elmeh ò ngaich ök lul nö meutnyi: ṙāpngökūö ngaich ap tameūyö nö 
löktö elvāng ò, öktikūö ngaich nuk ta-ök tö kūö e.  
9Yupūttö ngam halīöngö anga- aṅ inrē, ngaich yôntī: kufëi ngaich ngam 
sinngūlö nö elröön ò.  
10I uk öp kērup anga-aṅ, ngaich kiteū: hòṅ, yit anga- aṅ nö kiteū i rōi kël 
ngam kuföt.  
11Vī sinngūlö anga-aṅ nö in- nyatngö ò, nyatkui ò nö havīlen ò: sinngūlö minë 
mak, kufëi minë taṙul minë halīöngö.  
12Kēngöre nuk tökufëi taṙul ò, kūö yanëchö nö i kūö ò: tökënngöre kumṙah, 
ta-ök tameūyö inrē.  
13El halīöngö inrē ngam Mā Tēv nö kunṙôkö, kaknyöre ngam lamātulöng nö 
ṙô-òv: tökënngöre kumṙah tö-ök tameūyö inrē.  
14Tīnngö nup hanyālöre anga- aṅ, pirātngö u inrē: hòṅ, hanyālö nö pōyen, 
ngaich ötkô-ò tī tö cha.  
15Meūkö ngaich nuk talöökö nuk mak, lungāhaka ngaich minë rööntö ngam 
panam, i vinëköre tö meh, Ō Mā Tēv: i vaneutnyö ngam ku- föt elmeh meh.  

16Tīnhöti anga-aṅ nö löktö lātulöng, kē-ĕ chu anga-aṅ nö ṙā-ang el nup 
töpōyen mak;  
17Ṙānyen chu anga-aṅ ip töka- lēḵ lā-al chu, ṙā-ang in cha inrē yip tösumrīk 
tö chu: pò cha nö kalēḵ tö chu.  
18Yih cha-a nö in chu hē chu ṙònghöichṙen kihngen: ngam Mā Tēv pöri chūök 
chu.  
19Kēten chu anga-aṅ inrē el töpōiti chūökö: ṙānyen chu anga-aṅ, pò ò nö 
kuchīkölōn nö in chu.  
20Reushen chu an ngam Tēv, asā ap lanöökö chu: asā lanöökö eltī chu nö 
havan- höti nö in chu.  
21Pò chu köp tö në talöökö ngam Mā Tēv: öt ṙāngö ngam Tēv re chū-ö i öt 
lanöökö.  
22Pò nup inkaha fālen aṅ in ò nö i kūö chu: ngaich rö-ö chū-ö inrē pehngö 
nup chöngö ò nö ṙā-ang in chu.  
23Teung chin inrē in ò: haköh- ngenre chin tö nup tökööl re.  
24Lökten an ngam Mā Tēv nö havanhöti nö in chu asā ngam lanöökö chu: asā 
ngam hanëtö eltī chu nö i kūö ò.  
25Hameuk tö miṙēlōnre më-eṅ in yip tö aṙē-ĕlōn: hameuk- töre min më-eṅ 
teung i tö- teung tarik.  
26Hameuktöre më-eṅ min het i yip töhet: hameuktöre më- eṅ min hapungtöre 
in yip kamānngöre.  
27Pò meh min hayööken tökihngen tarik: tumṙeūtu pöri tö meh yip mahakeū- 
ṙöre.  
28Pò meh min tōttökūö ngam ëāṅvö chu: ngam Mā Tēv, Tēv chu, anga-aṅ min 
ma- ahatlö ngam sinngūlö chu.  
29Pò chu tī meh lūḵ kumyung: lökten im Tēv re inrē kumööingö kui kinlōngö.  

30Töteung pöri ngam talöökö ngam Tēv: tökalaha an ngam ṙô ngam Tēv; 
lanaklö cha an nö ṙòkhöre yip maha- yönglenre nö in ò.  
31Achīö ṙöng ap Tēv, Höng ngam Mā Tēv: achīö ap ihong, nö hol ngam Tēv 
hī?  
32Nyëk ṙat chu an ngam Tēv tö kumlēḵ: ngaich vīten ngam talöökö nö 
teungten.  
33Vīten në röön chu nö röön kan tīör: ngaich asöklen chu el chūök chu 
lātulöng.  
34Muhumveūten në kël chu an nö kiyung: lökten në kël chu nö sōntö mās 
linreny.  
35Ngaich man kē-ĕkūö chu tö lanaklö aṅ ip inyööken in meh: ṙapken chu inrē 
ngam lāhāmö kël meh, kiröng chū- ö inrē tö tī ngam ṙanëmen meh.  
36Ṙūönyu ṙôkti elröön chū-ö tö meh: ngaich öt taleūchi röön chū-ö.  
37Lūḵ yip lā-alre chin min, ngaich kôlö in cha: öt rēhĕn chin havöökūöre 
hanöng saha cha nö keuheūtngöre.  
38Tafūni tī chin min tö cha, tö lökten cha min nö öt choholre: fuk elröön chu 
yip min.  
39Pò meh hamöplö ṙat chu tö kumlēḵ i kinyūngö: tum- ṙeūtu yip tö meh nö 
lātaṙeū tö chu yip chamôhòlre nö lā-al chu.  
40Vīten yip lā-al chu man inrē nö hapung tö uk re tö chu: pò chu hōtu 
rökngen cha yip tösumrīk tö chu.  
41Ayôṙa cha-a, öt hĕngtak mahayööken pöri: im Mā Tēv nö uroh, hö-ö pöri 
anga- aṅ nö sapṙô cha.  
42Pinyāchö cha chū-ö nö sā pitung tö fööṙi tö kuföt, kavalngen cha chū-ö sā 
tilin el talöökö.  
43Ṙānyen chu man ngaich ṙā- ang i kinlöönö tö vē tarik: vīlen chu më-eṅ 
ngaich yöng- kūö pumnāmö tarik: lök la-en chu yip min tarik töt mikahkūö 
chu.  

44Höng hang töre yip min tö chu ngaich hang chöngö chu: hökngenre yip min 
aṅ tahëng nö in chu.  
45Changāchi yip min aṅ tahëng: ngaich meutlö min nöng kichëyöre nö ṙā-ang 
el nup tö-öpnyukūö chūök cha.  
46Tö-aṅ an ngam Mā Tēv; tökôlò an yēḵ ngam ihong chu: hapōilöng an yēḵ 
ngam Tēv inyööken chu.  
47Anga-aṅ ngam Tēv mahava- halvah chu: ngam tumṙeū tö tarik nö lātaṙeū tö 
hī.  
48Kēnyen chu anga-aṅ nö ṙā- ang im lā-al chu; hôṅ, hachohlen chu më-eṅ 
lātu- löng tö yip chamôhòlre nö lā-al chu: ṙānyen chu man ngaich ṙā-ang i tö-
angë tarik.  
49Lökten chin min kētö nöinyö meh in yip pumnāmö tarik: tikökṙôre inrē tö 
nöinyö ngam minë-eny meh.  
50Kētö yöng ṙinānyö ngam Rā- cha re an: hameuk tö hanā- ngen neūkölōnre 
nö im hacham elkuire, in Tāvit, ip kūön ò inrē nöng öreheūheu.  

Salmai 19 

Kanôlò Ngam Tēv Im Vinīlö Ngih Panam 

1Vënyö kanôlò ngam Tēv an ngam halīöngö: hameuk tö la-en minë kuntī ò 
minë taṙul.  
2Ṙô-òv minë sakāmö i tum sumkam: hatööm i tum mitööm, hameuktö inkaha 
inrē.  
3Öt ṙô-òv nun, öt rēhĕn nö ëluṙô: ötkô nup ṙô u nö hāngö.  
4Ngaich nuk nö töökngö röön nö i në panam nö ṙòkhöre; söl i manā-angkūö 
ngih panam nuk ṙô u: In u anga-aṅ nö vīlö inrūkui ngam tavūöi;  
5Ngam tösā kikōnyö töhapīhö nö ṙā-ang el urôhòre nö kunyī-inyre: ngaich sā 
töka-lēḵ tarik nö ṙāmölōn nö fal ip kū-öre.  
6Ip manā-angkūö ngam haliö-ngö ap talöökö ò, ngaich söl i nup manā-angkūö 
anga-aṅ nö havīṙö e: öt hĕng tönyatngö tö ngam ṙanāchö ò.  

Ngam Chöngö Ngam Tēv 

7Töteung an ngam chöngö ngam Mā Tēv, mahavantö nômö: tököp an ngam 
chö-ngö ngam Mā Tēv, tö akaha tī tö töt akaha.  
8Tö chip nun minë chöngö ngam Mā Tēv, töṙāmö ellōn tī: töhet an ngam 
chöngö ngam Mā tēv, ma-ahetlö elmat.  
9Töhet an ngam pinhë-ekūö tö ngam Mā Tēv, tö-örheū-heu nö köp: tökô-en 
an ngam inkaha fālen aṅ im Mā Tēv, keuheūtlöre nö töchip.  
10Töyahlö nun nö lōn tö humlum, hôṅ, mötlö tö nup tö pahīöya humlum: 
mötlö pinchākö inrē tö hönī tö nup tökatāka hönī el nup chūök u.  
11Hēk inrē nö lökten in u ngam tarik meh nö fēḵlöngö: Pōiyen raneushö i 
inköpö u.  
12Chīö ap tökô nö akah vanāchö ò: halööklen chu tö nup töhayunka fālen.  
13Haköpngö ngam tarikre man inrē, un i nup tö-iṙīöniṙen tökööl; un höktuṙen 
nö hayöngö chu: hòṅ chu teungten, ngaich chū-ö min löök ṙā-ang i nup 
tanôich-ngen fālen.  
14Hökngen nup ṙô ngih elvāng chu, nup piṙūtkö ngih ellōn chu inrē nö töhō-
ov nö i kūö meh: Ō Mā Tēv chu, ihong chu, ṙamānyen chu inrē.  

 Salmai 20 

Invëkö Minhòiṅyö 

1Sapṙô meh an ngam Mā Tēv hē sakāmö kanihngen: asöklen meh an nö 
lātulöng tö ngam minë-eny ngam Tēv Yāköp:  
2Sööm tö hinòlṙen meh ṙā-ang el ngam töhet chūök: löknyö i Siyòn tī nö 
hangëken meh;  
3Köpölōn tö nup tökētu tö meh: hō-o nup töföngö kahëtö meh;  
4Kētö nup lōn meh: hateung-ngö nup töhalēnlöng tö meh.  
5Im inyööken in min tī meh mihôiṅ, ngaich i mine-eny ngam Tēv hī min öi 
hatamlö pantērare: hateungten nup havëkö meh an ngam Mā Tēv.  

6Ngaich chin akahalōn tö ngam Mā Tēv nö hayöölen ngam hacham kuire; 
sapṙô ò an min nö ṙā-ang el ngam töhet halīöngö: nö hol tö kumlēḵ ngam 
inyööken nö lāhāmö ò.  
7I inröl yip rīkre nö hayönglen-re, rīkre inrē mahayönglenre nö i kōre: kakkö 
minë-eny ngam Mā Tēv pöri ayī-ö, ngam Tēv hī.  
8Sangôni yip cha-a, fukngö inrē: choholre pöri ayī-ö, chiphaka öi sökhak inrē.  
9Hayööken, Mā Tēv, sapṙô ih an yēḵ ngam Rācha: yē ih havë-a.  

Salmai 21 

Nöö-nyö Minhòiṅyö 

1Ō Mā Tēv, ṙāmölōn an ngam rācha nö i kumlēḵ meh: yöng ṙanāmölōn ò min 
nö im inyööken aṅ in meh.  
2Ngaich man kē-ĕkūö ò tö nup lōn ò: öt ma-inngö nup havëkö minë minuh ò.  
1 
3Pò meh urēhĕkūö ò öm kumtö inkôlò lanöökö: sumpīövlen ò man ngaich tö 
tövai hum-lum sapīöv nö i kui ò.  
4In meh anga-aṅ nö havëkö nômö, ngaich kētö e më-eṅ in ò: rôta minë 
sakāmö inrē nöng örheūheu.  
5Kiröng ap minā-aṅ ò im inyöö-ken tī meh: ineū-euṅ, minā-aṅ inrē, ṙātu tö 
meh nö nö i kui ò.  
6Pò meh vī an nö tölngö tökôlò nö örheūheu: vīten ò man nö ṙāmölōn tö 
ṙanāmölōnre nö i kūö meh.  
7Pò ngam rācha nö hayöng-lenre nö im Mā Tēv: ngaich lökten ngam 
hanāngen neūkölōn ngam Lamātulöng, anga-aṅ min nö öt halöinyka.  
8Kôtökūö an min ngam kël meh tö yip tökunyahaṅ el-mat tö meh: kôtökūö an 
min ngam lāhāmö kël meh tö yip tösumrīk tö meh.  
9Vīten cha man min nö sā töhūkūö tameūyö ip hē meh öm līn: ngeūktu yip 
min nö im lanīnö meh, ngaich ngam tameūyö min nö ṙāp-ngökūö tö cha.  

10Yip ṙòng cha min nö halëli tö meh nö i kūö ngih panam: yip kulöl cha min 
inrē, nö ṙā-ang i yip kūön tarik.  
11Pò cha nö lōn tö tötlöök nö in meh: halēnlö chanöh ellōn re yin, nup töt 
han-teungngen tö cha.  
12Pò meh min vīten cha nö hapung tö ukre: halēn ngam inröt linrenyre min 
më-eṅ öm lā-al cha i kūö cha.  
13Ō Mā Tēv, hapōilöng man yēḵ im kumlēḵ meh! Ngaich tikökṙôre min īhö, 
ha-öiny ngam minhôiṅyö meh inrē.  

 Salmai 22 

Inyôkö Chanökö Tö Ngam Tinkökö Nöinyö 

1Tēv chu, Tēv chu, kūöyòh öm ṙāngen chu? Kūöyòh öm marôvat töm 
hinòlṙen chu, i minë ṙô chu ayôṙa inrē?  
2Ō Tēv chu, havë-a chin tö el sakāmö, hö-ö pöri më-eṅ sapṙô: öt chēv chin 
inrē tö el hatööm.  
3Töhet pöri më-eṅ: Ō më-eṅ, mī-iyöng el chūök töha-öinyö tö Israĕl.  
4Hayönglenre yik yöng ih nö in meh: hayönglenre cha-a, ṙānyen cha më-eṅ.  
5Havëken meh cha-a, ngaich ṙānyuvö: hayönglenre nö in meh, ngaich öt 
sirōngkūö.  
6Höng kamlökö pöri chū-ö, öt tarik: minṙēngö tarik, töt hakūökaṙen tö tarik.  
7Ṙòkhöre yip mahatīönken chu nö hayīölngen chu: kunyòk-nyö minuhre, 
kileung kuire nö ngö ṙô;  
8Hayönglenre an nö im Mā Tēv; hökngen ò nö ṙānyen ò: hökngen ò nö ṙānyen 
ò, tön tö kuchīkölōn an nö in ò.  
9Më-eṅ pöri kamënyen chu ṙā-ang el chūök kanūönö: ngaich vīten chu më-eṅ 
ha-yönglenre hē chu ṙòngmö pōḵ ap yöngre.  
10Löktökūö el chūök kanūönö chin kavaltu in meh: lök tö ellōn yöng chu man 
öm Tēv chu.  

11Um man yēḵ marôvat tö chu; tön röhta ap kanihngen: öt hĕng tak 
mahayööken.  
12Havīlen chu nun në kōiny nuā; tökalēḵ kōiny nuā aṅ Pāsan nö havīlen chu.  
13Vā-alkūöre nun nö in chu: sā töyal, ap mamū-a ṙô lāyön.  
14Ṙösnyu chin sā mak, ṙòkhöre në tangëḵ chu nö öt taptöre kūö: sā paröm an 
ngam ellōn chu; ayëri an nö ellōn chu.  
15Nyôngö an ngam kumlēḵ chu sā raktit tanīöyö; panta inrē ngam litāk chu 
nö i samā chu: ngaich më-eṅ kēten chu el pitung kinpaha.  
16Havīlöng chin tö në am kalōngi kūö chin tö vē töla-evṙen tö tötlöök: 
tufunngö eltī chu yin, uk röön chu inrē.  
17Ṙòknyöre ṙô chin tö në tangëḵ chu: Ngëicha yin, hat-ēltö matre inrē tö chu.  
18Michööḵöre yin tö në inyut chu: ngaich kalah taneū-ngenre cha-a tö ngam 
tö-aṙū-uti inyut chu.  
19Uh pöri yēḵ më-eṅ marôvat tö chu, Ō Mā Tēv: Më-eṅ holṙen chu, hēṙen man 
yēḵ holṙen chu.  
20Ṙānyö ngih nômö chu im kūö sanët: ngam töng hĕng in chu ṙā-ang i 
minhôiṅyö ngam am.  
21Hayööken chu ṙā-ang elvāng ngam lāyön: hôṅ, ṙā-ang i sinrōl nup hanchōn 
kōiny nuā; më-eṅ samap ṙô chu!  
22Ve-eny ngam minë-eny meh chin min in yip holre: ha-öinyö meh chin min 
el ṙôngö yip tömaṙôngö.  
23Ha-öinyan yin yī-ö töpa-ekūö tö ngam Mā Tēv: hapōilen ò ṙòkhöre yī-ö 
kūön Yāköp; ṙòkhöre yī-ö kūön Israĕl söklöre in ò öi pa-ekūö.  
24Pò ò nö öt höhölōn, ane inrē öt pa-ekūö tö kanihngen töhakihtuṙen: öt 
rēhĕn anga-aṅ nö hanyatngö kūöre tö ò; yē ò pöri nö havëken ò, hang anga-
aṅ.  

25Ṙamā-ang in meh ap nöinyö tö chu in vē tömaṙôngö: i kūö cha chin min yip 
töpa-ekūö tö ò öich kētö nup töchūöku kinlēḵngô chu.  
26Nyā yip min nö tööḵngen yip töyāchö ellōn: Ha-öiny ngam Mā Tēv cha-a 
min, yip chamöhan; aṅ an yēḵ ngam fanöinylö meh nö örheūheu!  
27Ṙòkhöre i manā-angkūö ngih panam min nö köpölōn, ngaich havöötöre nö 
im Mā Tēv: ngaich ṙòkhöre min aṅ në pumnāmö tarik nö salāmö meh.  
28Pò ngam pūlngö nö pūlngö ngam Mā Tēv: anga-aṅ an inrē mahayöng nö i 
kui pumnāmö tarik.  
29Ṙòkhöre yip tökiröng alaha ing panam min nö nyā-av-kūö, salām inrē: 
ṙòkhöre cha-a inrē yip chamuh el tumlat nö sōntöre nö i kūö ò, anga-aṅ inrē 
öp tötkô nö haköp nômöre nö aṅ.  
30Hĕng tak öp min kūön lamök la-en ò: ngaich eūka min angū-ö tö ngam Mā 
ip tahëng tumkölchap.  
31Yih min cha-a ngaich vënyö lanöökö ò: nö in yip tarik tökayôḵnyu min, tö ò 
nö anga-aṅ tö tī tö e.  

Salmai 23 

Ngam Mā Tēv, Amahten Hi Öi Pököre 

1Ngam Mā Tēv an amahten chu öich pököre: öt hāṅten chin min.  
2Haṙōlngen chu anga-aṅ nö i kui tö-ayal kiyôp: hachōten chu anga-aṅ nö i 
töthëm mak.  
3Havantö nômö chu anga-aṅ: hachōkūö chu el talöökö lanöökö, tökūö öp 
minë-eny ò.  
4Hôṅ pòrô öich lök el achāṙö nyat kinpaha, öthō min pa-ekūö tö tötlöök; pò 
meh holtöṙah chu: haṙamkölōn chu ngam kinchīṙö tö ngam tinkung inrē.  
5I kūö chu tī me-eṅ halēn mīs chu nö i kūö yip tökunya-haṅ elmat tö chu: 
hacham kui chu më-eṅ tö tavī-i; ta-ṙēchi ngam chūök òk chu.  
6Tömrit chu min lanöökö, nö kô-en, miṙēlōn inrē, i rô-òvten chu aṅ: iyöng el 
patī ngam Mā Tēv chin min örheūheu.  

 Salmai 24 

Ngam Tökiröng Rācha 

1Panam ngam Mā Tēv ön ngih, nup tanööḵöl e inrē: ngam panam, tö yip aṅ e 
inrē.  
2Pò ò nö vītö e nö i kui mai: haköpngö e inrē nö i kui tötöh.  
3Chiāp min yamônlö nö im rung ngam Mā Tēv? Chiāp min inrē tösökhaka nö 
el ngam töhet chūök ò?  
4Ngòh tölöökö eltī, töhëtö el-lōn inrē: ngòh töt maha-chohlö ellōnre nö i 
chanök alaha, öt chūökuṙô nö kilēḵ-ngôre nö michīl.  
5Teūngen an min anga-aṅ tö inkôlò re tö aṅ im Mā Tēv: lanöökö inrē, aṅ im 
Tēv inyööken ò.  
6Angū-ö ön ngih tumköl chap cha yip chamöhan: yip cha-möh kūö meh, Ō 
Tēv Yāköp.  
7Hachônglö kuire, Ō yī-ö inkūp; hachônglö kuire yī-ö inrē mā misī tökiröng 
inkūp: ngaich kuhēthötre min ngam Rācha kanôlò.  
8Achīö ang ngam Rācha kanô-lò? Ngam Mā Tēv tökalēḵ tömihôiṅ inrē, ngam 
Mā Tēv tömihôiṅ nö i kinyūngö!  
9Hachônglö kuire, Ō yī-ö inkūp; hòṅ, hachônglö kuire, Ō yī-ö mā misī 
tökiröng inkūp: ngaich kuhēthötre min ngam Rācha kanôlò.  
10Chīö ang ngam Rācha kanôlò? Ngam Mā Tēv yip tömaṙôngö, Anga-aṅ an 
Rā-cha kanôlò.  

Salmai 25 

Invëkö Inchō-okūö Hěnghöre Linaklö 

1Hachohlö ellōnre chin in meh: Ō Mā Tēv.  
2In meh chin hayönglenre, Ō Tēv chu: un hökiṙen yip lā-al chu nö mihôiṅ tö 
chu, uh chin hökiṙen sirōngkūö.  
3Hôṅ, öt hĕng tak min tösi-rōngkūö yip hamöktöre nö in meh: sirōngkūö yip 
min acha-a yip tö löknyu chööḵ-nyi nö ulāingövah tīre.  



1331 

 

 
   Nicobarese Bible 

© 2014, Bible Society of India. 
 

 
 

 

4Ō Mā Tēv, hameukhömat chu tö nup talöökö meh: haköpten chu tö nup 
talöökö meh.  
5Hachōkūö chu im kanô-en meh, haköpten chu inrē: tön më-eṅ man Tēv 
inyööken chu; in meh chin höka i rò-òtö nômö chu.  
6Ō Mā Tēv, köpölōn man yēḵ tö nuk miṙēlōnre: nuk hanāngen neūkölōn meh 
inrē; pò u nöng sāre i tö misī.  
7Uh man yēḵ köpölōn tö nuk tökööl nyinī-ö chu, un rēhĕn tö nuk tanôichngen 
chu: fēken chu asā ngam hanāngen neūkölōn meh, chööḵnyö tö ngam 
lanöökö meh, Ō Mā Tēv.  
8Tölöök an ngam Mā Tēv töchiplö inrē: lökten an min nö haköptö tököölö 
fālen nö el ngam talöökö.  
9Hachōkūö ngam tömöi min anga-aṅ nö im inkaha fālen: ngaich haköptö 
ngam tömöi min anga-aṅ nö el ngam talöökö ò.  
10Ṙòkhöre nup talöökö ngam Mā Tēv nö hanāngen neūkö-lōn, kanô-en inrē: 
nö in yip tököp tö nup kinlēḵngô, chöngö ò inrē.  
11Ō Mā Tēv, chööḵnyö tö ngam minë-eny meh: aṙēlen chu tö ngam tökööl 
chu, tön pōyen an.  
12Öpyòh ap tarik töpa-ekūö tö ngam Mā Tēv? Haköpten ò anga-aṅ nö el ngam 
talöökö ngam atöllö ò.  
13Iyöng lanööṙen min ap nômö ò: ngaich öp kūön ò min nö amīnu tö panam.  
14In cha an ngam inlēnö aṅ im Mā Tēv, yip töpa-ekūö tö ò: ngaich anga-aṅ 
min nö hameukhö mat cha tö ngam kinlēḵngôre.  
15Örheūheu nun në mat chu nö lā im Mā Tēv: pòn filösnyö röön chu min 
anga-aṅ nö ṙā-ang el öp inhāṅl.  
16Havöötöre man in chu, aheū-kölōn inrē tö chu: tön öt hōlu chin, kihngen 
inrē.  
17Ṙūönyöre kanihngen ellōn chin: Ō yĕh kēnyen chu ṙā-ang i në kanihngen 
chu.  

18Ngëichkö kanihngen, inlöi-nyö chu inrē: ngaich aṙēlö në tökööl chu.  
19Ngëichkö vē lā-al chu, tön maṙôngö yin: surīkhen chu nö i ötmilēḵre.  
20Ṙapkö ngih nômö chu, ṙā-nyen chu inrē: uh chin yēḵ hökiṙen sirōngkūö, sā 
chu hayönglenre in meh.  
21Hökngen lanöökö yēḵ, cha-niplö inrē, nö aṅten chu: tön in meh chin höka.  
22Ō Tēv, ṙānyen Israĕl: ṙā-ang i nup kanihngen ò.  

 Salmai 26 

Ṙô Tö Akāha Tarik Nö Vë-ekūötēv 

1Ō Mā Tēv, akaha chu, tön lök ing lanënöre chin: tökatöngaṙen chin 
hayönglenre im Mā Tēv.  
2Ō Mā Tēv, kiluhu chu, kalah-ten chu inrē: kalah në rahēḵ chu, fanöinylö chu 
inrē.  
3Pò ngam hanāngen neūkölōn meh nö i kūö chu: ngaich chin lök im kanô-en 
meh.  
4Rö-ö chin ūichhak holtöṙah tötöl: öt rēhĕn chin holröön mahanyatkö elmat 
kiröön-ngöre.  
5Surīkhö ṙôngö tötlöökö la-en chin: öt hō öich ūichngöre holtöṙah tötlöök.  
6Söich tīre chin min sātī tënö: lökten chu min havī ngam tahāklö meh, Ō Mā 
Tēv;  
7Hòṅ chu ahangnyö ṙôre tö ngam nöinyö: vë-eny nup pinngangkūö la-en meh 
inrē.  
8Hāngenlōn chin tö ngam elyöngö el ngam patī meh, Mā Tēv: ngam chūök 
inrē chūök ngam ineū-euṅ meh.  
9Un i tököölö fālen ngam nômö chu nö hamūltu: un rēhĕn ngam nômö chu nö 
hol tarik; famël tarik;  
10Yip tö-aṅhav eltī tö ötlanöö-kö: tööḵlö nup lahāmö cha tö ṙāi michūṙen.  
11Lök ip lanënöre pöri chū-ö min: ṙānyen chu, aheūkölōn yēḵ tö chu inrē.  

12Sökhaka röön chin i töṙōngö-kūö: hakôlò ngam Mā Tēv chin min el ṙôngö 
yip tömaṙôngö.  

Salmai 27 

Ṙô Nööinyö 

1Ëāṅvö chu an ngam Mā Tēv, inyôken chu inrē; chiāp min pinhë-eṅkūö chu? 
Ngam Mā Tēv an kumlēḵ ngih nômö chu; chiāp min pahë-e chu?  
2Yē yip töt löökö la-en nö yih nö in chu nö kā ngih alaha chu; yip lā-al chu, 
yip tökunyahaṅ elmat tö chu inrē: kavē-ĕre cha-a fukngö inrē.  
3Pòrô tömaṙôngö nö havīlen chu nö lā-al chu, öt pa-ekūö ellōn chū-ö min: 
pòrô öp kinyūngö nö yih nö lā-al chu, sön chū-ö min höng nyatlö.  
4Hĕng öp havëkö chu im Mā Tēv, chahöh chu min: hòṅ chu iyöng el patī 
ngam Mā Tēv min i rô-òten chu aṅ, öich ngëichkö vanāyö ngam Mā Tēv, 
hatīönkö ngam patī ò inrē.  
5Pòn ip sakāmö kanihngen anga-aṅ min nö hayunngen chu el öp rūkui ò: el 
öp inrūkui ò tönyatngö min a-nga-aṅ nö hayunngen chu; hachohlen chu min 
anga-aṅ nö i kui öp ihong.  
6Chônghak min ngam kui chu nö kööilö tö kui yip lā-al chu, mahavīlen chu: 
ngaich chū-ö min kētö ṙanāmölōn tökētu el ngam inrūkui ò; tikökṙôre chin 
min, hôṅ, tiköknyö nöinyö ngam Mā Tēv chin min.  
7Ō Mā Tēv, hang ṙô chu yē chu havëken meh: aheūkö-lōn tö chu, sapṙô chu.  
8Yē meh ngö ṙô, Chöh ngih kūö chu yin: ngaich ngö ṙô ngih ellōn chu tö meh, 
Chöh kūö ngam Mā Tēv chin min.  
9Uh man yēḵ hayunngö kūöre tö chu. Un ṙā-ayö ngòh tarik meh nö im lanīnö: 
töha-ehelkui man holṙen chu. Uh chin yēḵ kavāli ma-rôvat, Ō Tēv inyööken 
chu, uh rēhĕn öich ṙa-ayö!  
10Hē chu ṙā-ai tö nak yöngre: kē-ĕ chu pöri min ngam Mā Tēv.  
11Ō Mā Tēv, haköpten chu tö ngam talöökö meh: ha-chōkūö chu el ngam 
tölēn talöökö, tön hayūnö chin tö yip lā-alre.  

12Uh chin kētu i lōn vē lā-alre: tön chōholre yip samūöcha nö lā-al chu yip 
mu-uhômnyö ötlinëken.  
13Chaṙīvi chin yē chu öt ṙātö ellōnre: töre öich meuk ngam lanöökö ngam Mā 
Tēv.  
14Höka im Mā Tēv: hangë-eṅre, hökngen ngam ellōn meh nö un pa-ekūö; hòṅ, 
höka man im Mā Tēv.  

 Salmai 28 

Invëkö Hinòlṙen 

1Mā Tēv, havëken meh chin min; ihong chu, uh man yēḵ öthang ṙô chu: yē 
meh chēvngen öm in chu, ngaich chū-ö min höng sā cha yip chamuh el 
anūlö.  
2Hang nup ṙô chu yēḵ vinë-elkui, yē chu havëken meh: yē chu hachônglö 
këlre kū-ö tö lā tuhēt el ngam töhet chūök meh.  
3Uh chin yēḵ tūöki hol ngam tötlöök, hol yip töla-evṙen inrē tö tötlöök: yip 
tölāmö ṙô nö i holre, ellōn cha pöri öp öt lanöökö.  
4Kē-ĕkūö cha, asā nup la-en cha, asā ötlanöökö nup vahī-ṙen cha inrē: kē-
ĕkūö cha tö tösā ötlanöökö nup vahī-ṙen cha: kē-ĕkūö cha tö nup raneushö la-
en cha.  
5Pò cha nö ötkūöngenre tö la-en ngam Mā Tēv, öt rēhĕn tö nup vahīṙen kuntī 
ò: likölö cha an min, ngaich öt hēk nö asöklen cha.  
6Tökôlò an ngam Mā Tēv! Pòn hang nup ṙô anga-aṅ vinë-elkui.  
7Kumlēḵ chu an ngam Mā Tēv, lanaklö chu inrē; in chu ap ellōn chu nö 
nyatlö, hōluṙen chin inrē: lökten ngih ellōn chu nö pōilö ṙanāmölōn; ngaich 
ha-öi-nyan chū-ö min töp tinkö köre.  
8Kumlēḵ chu an ngam Mā Tēv: ane an inrē töngëḵ chūök inyööken ngam 
hacham kui ò.  
9Hayööken vē tarik meh, hakôlò vē amin meh inrē: ha-aṅlen cha inrē, tayūkö 
cha inrē örheūheu.  

Salmai 29 

Ṙô-ngam Mā Tēv El Chanôchö Mai 

1Kē-ĕkūö ngam Mā Tēv, Ō yī-ö kūön ngam Tēv: kē-ĕkūö ngam Mā Tēv tö 
ineū-euṅ, kumlēḵ inrē.  
2Kē-ĕkūö ngam Mā Tēv tö ineū-euṅ, lamöö i minë-eny ò: salām ngam Mā Tēv 
öi haṙāköre im hanëtö.  
3I kui mai an ngam ṙô ngam Mā Tēv: kunṙôkö an ngam ineū-euṅ ngam Tēv, 
anga-aṅ ngam Mā Tēv, nö i kui tökiröng mai.  
4Tökalēḵ an ngam ṙô ngam Mā Tēv: tööḵlö an ngam ṙô ngam Mā Tēv tö minā-
aṅ.  
5Laköli tī an ngam ṙô ngam Mā Tēv tö sītör: hôṅ, panyë-nyö tī an ngam Mā 
Tēv nö liköl nup sītör i Lepenön 
6Sā kun nuā nup nö kumööi-löre tö tī ò: Lepenön, Sirīön inrē, sā tö-ayal 
hanchōn kōiny nuā.  
7Ka-īchköṅny tī an: ngam ṙô ngam Mā Tēv tö tameūyö.  
8Kayin nup el-inchōn tö kūö ṙô ngam Mā Tēv: kayin ngam el-inchōn Katĕs, tö 
tī ngam Mā Tēv.  
9Suknyöre kūön nup ha-in tö-kūö ṙô ngam Mā Tēv, ngānyi tī inrē tö elinchōn: 
ngaich ṙòknyöre ṙô nup el ngam töhet chūök ò nö ngö, Ineu-euṅ yēḵ.  
10Ūichhaka an ngam Mā Tēv nö i kui tötöh nö sā rācha: hòṅ, sā rācha an 
ngam Mā Tēv nö örheūheu nö ūich-haka.  
11Kētö kumlēḵ yip tarikre an min ngam Mā Tēv: aṅtī tö lanāmö an min ngam 
Mā Tēv nö hakôlò yip tarik re.  

 Salmai 30 

Ha-öinytī ngam Tēv 

1Ō Mā Tēv, hapōilen meh chin min, pò meh hachohlen chu: ngaich vīten yip 
lā-al chu nö öt ṙamngövah chu.  
2Ō Mā Tēv chu, peuinyhökūö meh chin: ngaich më-eṅ löö-ken tī tö chu.  

3Ō Mā Tēv, ngaich man kēlö ngih nômö chu nö ṙā-ang el Anūlö: haköpö chu 
man ngaich aṅ, öich öt chuh el Anūlö.  
4Ha-öiny ngam Mā Tēv, Ō yī-ö töhet in ò, ha-öiny ngam töhet minë-eny ò 
inrē.  
5Tön töng rahëichtaṙen an ngam lanīnö ò, nômö ap ööi ò: yih ngam pineūnyö 
tö harap, peuheū pöri ngam ṙanāmölōn nö yih.  
6Ngö ṙô chū-ö hēre kôlò, Öt hanlöinyken chin min.  
7Me-eṅ man Mā Tēv, ip ööi meh vīten ngam rôngö nö sökhak nö ngëḵ: 
kihngen chin yē meh hanyatngö kūö re.  
8Ō Mā Tēv, peuinyhökūö meh chin: in meh nup ṙô chu ve-elkui.  
9Asuh ap kanôlò i mahām chu, yē chu chuh el Anūlö? Ha-öinyö meh öng min 
ngam tumlat? Ve-eny kanô-en meh öng min?  
10Ō Mā Tēv, hangihtöre, aṙē-ĕlōn inrē tö chu: Më-eṅ man yēḵ hamòlṙen chu.  
11Havāngtö ngam miriv chu man ngaich nö kinṙīömö: ṙòngngö ök sāk man 
ngaich ök inyut chu, ngaich nyëkṙat chu tö ṙanāmölōn.  
12Pòn hōtu ngam ineū-euṅ chu nö ha-öinyö meh, öt chēv-haka inrē: Ō Mā 
Tēv, Tēv chu, ha-öinyö meh chin ör-heūheu.  

Salmai 31 

Ṙô Inyönglen Re Im Tēv 

1Ō Mā Tēv, in meh chin hayönglenre: uh chin yēḵ hētu sirōngkūö, ṙānyen chu 
im lanöökö meh.  
2Asītö elnangre in chu; hēṙen yēḵ ṙānyen chu: me-eṅ man yēḵ ihong chu 
töngëḵ, inyöö-len chu, patī lanaklö chu.  
3Pò meh më-eṅ ihong chu, kinlēḵngô chu inrē: lökten ip minë-eny meh yēḵ 
urēhĕ-kūö chu, hachōkūö chu inrē.  
4Tūöknyen chu ṙā-ang el öp inhāṅl, ap inhāṅl chu ṙahātö cha nö ulāitö tīre: 
tön më-eṅ man chūök, töngëḵ chūök chu.  

5Eltī meh tī chin kētö ngòh ma-alahare: Ō Mā Tēv, ṙānyen chu man më-eṅ 
ngaich, më-eṅ Tēv kanô-en.  
6Surīkhen cha chin yip tömi-kūöṙen tö minyôiny, yip tötöl: hayönglenre pöri 
öich im Mā Tēv.  
7Ṙāmölōn chin im miṙēlōn meh: pò meh ngaich meuk kanihngen chu; 
akahalōn tö öp tökunyahaṅvṙen nö ellōn chu.  
8Ngaich rö-ö më-eṅ löpngökūö chu eltī ngam tökunyahaṅ-elmat: ṙātö röön 
chu më-eṅ el töpōiti chūökö.  
9Ō Mā Tēv, aṙē-ĕlōn tö chu, tön el kanihngen chin: lënyi mat chin ngaich tö 
miṙiv-lōnre, hôṅ, ngih ellōn chu, töng alaha chu inrē.  
10Pòn keuheūt ngih nômö chu nö i miṙivlōn, nuk samyeū-heu chu inrē nö i 
unhômö: chuhngöre kumlēḵ chū-ö i ötlanöököre, në tangëḵ chu inrē nö 
hūöinyngö.  
11Minṙēngö chin tī yip tökunya-haṅ elmat tö chu, hòṅ, pōilö in yip ranghö 
chu: pinhë-eṅkūö inrē in yip hol chu; falngöre tö chu yip mameūkö chu.  
12Vāchiṙen chin sā kupah töt ōtre nö ellōn: sā tö lakuk chin tanīöyö.  
13Pò chu hang ṙô tömaṙôngö nö hachōichngö minë-eny: keuheūtngöre lā-a 
pinhë-eṅkūö; vī talöökö tīre cha-a nö kēḵngö ngih nômö chu.  
14Ō Mā Tēv, hayönglenre pöri chū-ö in meh: ngö ṙô chin, Më-eṅ man Tēv chu.  
15Eltī meh nun minë ṙētak chu: ṙānyen chu ṙā-ang eltī yip lā-al chu: ṙā-ang in 
cha inrē yip mahakihten chu.  
16Yang an yēḵ ngam kūö meh nö i kui ngòh tarik meh: hayöölen chu im 
hanāngen neūkölōn meh.  
17Ō Mā Tēv, uh chin sirōngkūö; sā chu havëken meh: hök-ngen yip tötlöök nö 
sirōng-kūö, hökngen cha nö chēv nö el Chūök Kupah.  
18Hökngen nup töminyôiny-aṅ minuh nö un huveū-euṙô: nup töchōchö ṙô nö 
chökhu-ṙô tö tölöök, nö hol tö inkeūṙö, mināich inrē.  

19Ō yöng ṙôkö ngam lanöökö meh, ngam ṙahāḵtö meh, lumnööṙö yip tö pa-
ekūö tö meh: ngam tī meh pòkūö cha yip mahayönglenre nö in meh, nö i kūö 
vē kūön tarik!  
20Hanyatngen chu man min el nyat ngam kūö meh, ṙā-ang i nup tī tarik nö 
halēnngövah tīre; hayūni yip min tö meh nö el rūkui nö ṙā-ang i nup litāk 
lamā-alkūö.  
21Tökôlò an yēḵ ngam Mā Tēv: pò ò nö hameukhömat chu tö ngam 
pinngangkūö hanāngen neūkölōn ò, nö el ngam töngëḵ elpanam.  
22Ngö ṙô pöri chū-ö tö pinhë-eṅkūöre, Rökiṙen chin ngaich ṙā-ang i mat meh: 
hang ngam ṙô chu pöri më-eṅ vinë-elkui yē chu vë-ekūö meh.  
23Ō hāngen yin tö ngam Mā Tēv, ṙòkhöre yī-ö töhet ò! Aṅten yip tökô-en an 
ngam Mā Tēv, pōyen tī inrē nö reushö yip mahakeūlen la-enre.  
24Hangë-eṅre hökngen ngam ellōn meh nö un pa-ekūö: ṙòkhöre yī-ö 
mameūka im Mā Tēv.  

 Salmai 32 

Vinë-eny Tökööl Tö Ngam Inṙē-ěl Tökööl 

1Tökôlò ön ngòh tö-aṙēlöng tanôichngen: ngòh tö hanyāti tökööl.  
2Tökôlò ön ngòh tarik ngòh töt kaheuktuvö tö ngam Mā Tēv nö i tötṙong: öp 
töt aṅhav-ellōn tö huneū-en tö-tlöök.  
3Yē chu hachēvngöre: köiny-ngöre ngaich në tangëḵ chu kūö ṙô chu hūḵa i 
rô-òtö sakāmö.  
4Pò ngam kël meh nö langam nö in chu tö sakāmö, hatööm inrē: sā mak tö 
sikehngö ngatī nup mak i alaha chu nö nyôngö.  
5Akahngenre chin tököölu in meh, öt hanyāti inrē öp tötrongta tö chu: ngö ṙô 
chin, Halööknyôre chin min i ngam Mā Tēv tö nup tanôichngenre; ngaich më-
eṅ aṙēlö öp tötṙongta aṅ i tökööl chu.  
6Kūö e lökten yēḵ, ngòh tölöök nö ve-ekūö meh ip ṙētak hē meh kôti: kô-en, 
hē nup yöng mak min nö taṙēich-löng, öt hō anū-ö min nö sölta nö in ò,  

7Më-eṅ man chūök chu hanyatlöre; laklen chu man min tö kanihngen: havīlen 
chu man min tö tinkökö ṙinānyi.  
8Haköpten meh chin min el öp talöökö lahök meh: halē-nö meh chin tö në 
matre nö i kui meh.  
9Uh yin yēḵ höng sā kōra, hēk sā kötta, nup töt īnu tö mikah elmat: nup töng 
yanöṅtö tö inkāl elvāngre, hanīötkūöre inrē nö ṙanap u, pò u nö öt haröhtöre 
nö in meh yĕn öt ngatī.  
10Pōyen miṙīvlōn ön ngòh töt-löök: ngòh mahayönglenre pöri nö i ngam Mā 
Tēv, havīlen ò min miṙēlōn.  
11Yī-ö tölöök, ṙamölōn yin yēḵ im Mā Tēv, ha-öiny öi ṙā-mölōn inrē: ṙòkhöre 
yī-ö töchiplö ellōn, hūḵa öi ṙāmölōn inrē.  

Salmai 33 

Tinkökö Nöinyö 

1Ō yī-ö tölöök, ṙāmölōn yin im Mā Tēv: tövai an ngam nöinyö tö yip töchiplö.  
2Ha-öinytö tī ngam Mā Tēv aṅtī tö hārp: tiköknyö nöi-nyö ò i nup tösömö 
inröt ranöng.  
3Tiköknyö tufömngöre tinkö-kö in ò: pōitô öi nyamtô hol tö huneū-enre.  
4Pò ngam ṙô ngam Mā Tēv Tēv nö töchip: ṙòkhöre nup la-en ò nö aṅ i kanô-
en.  
5Hāngenlōn an tö lanöökö inkaha fālen inrē: tööḵlö ön ngih panam tö 
hanāngen neūkölōn ngam Mā Tēv.  
6Kūö ṙô ngam Mā Tēv minë halīöngö nö vīlöngö: kūö unhômö ngam elvāng ò 
minë töpōyen in u.  
7Hamūlngö minë mak ngam mai anga-aṅ nö holre nö hēngömūlö: ṙātö ngam 
tö-aṙū anga-aṅ nö patī chūök inlinhangen.  
8Ṙòkhöre ön yēḵ ngih panam nö pa-ekūö tö ngam Mā Tēv: hökngen yip aṅ 
ngih panam nö ngāngö alaha tö ò nö söklöre.  

9Pòn ṙô-òv anga-aṅ, ngaich keuheūten angū-ö: chöngu anga-aṅ, söklöre 
ngaich a-ngū-ö nö köp.  
10Rööḵngen tī an ngam Mā Tēv, tö inlēnö aṅ i tarik: vītö nup chanöhlōn tarik 
anga-aṅ nö öt kô-òlkui.  
11Köp an nö örheūheu ngam inlēnö aṅ im Mā Tēv: in yip tumkölchap nö 
ṙòkhöre öp chanöh ellōn Ò.  
12Tökôlò öp pumnāmö tarik, öp tö Tēvu tö ngam Mā Tēv: yip tarik katöllö ò 
nö amin ò.  
13Ngëicha an ngam Mā Tēv nö el halīöngö: meuk vē kūön tarik nö ṙòkhöre.  
14Ṙeū-eung ip chūökre mat an: nö ngëichkö yip aṅkūö ngih panam.  
15Anga-aṅ ngam vamī ellōn tarik nö ṙòkhöre: ngam nga-mëichkö nup vahīṙen 
cha.  
16Öt lökten i yip kumyungre ön ngòh rācha nö hayöö-kaṙen: öt lökten i 
tökiröng kumlēḵre ön ngòh tökalēḵ tarik nö ṙānyuvö.  
17Höng tötöl ön ngòh kōra nö inyönglen: öt rēhĕn anga-aṅ nö lökten i 
kumlēḵre nö hĕng tak ṙahāḵnyi.  
18Yĕh meuk minë mat ngam Mā Tēv nö i kui cha yip töpa-ekūö tö ò: i kui cha 
yip mameūka nö i miṙēlōn ò;  
19Nö ṙānyö nômö cha ṙā-ang im kinpaha: ha-aṅhaṅ cha inrē hē el inyāchö.  
20Im Mā Tēv nun në nômö hī nö höka: anga-aṅ an holṙen hī, lanaklö hī inrē.  
21Ṙāmö ellōn in min in ò: pò hī hayönglenre im töhet minë-eny ò.  
22Ō Mā Tēv, hökngen ngam miṙēlōn meh yēḵ nö i kui ih: sā ngam maheūṅkkö 
ih in meh.  

 Salmai 34 

Ha-öiny Mikah Ngam Tēv 
(Sal 34.1-22) 

1Örheūheu chin hakôlò ngam Mā Tēv: iṙūhen ap min nöinyö ò nö elvāng chu.  

2Im Mā Tēv ön min ngih nômö nö eū-eure: ṙāmölōn min yip töyāchö ellōn nö 
hāngö e.  
3Yĕh, hol chu hapōilö ngam Mā Tēv: hökngen hī inrē hatāilö ngam minë-eny 
ò öi holre.  
4Chöh ngam Mā Tēv chin, ngaich sapṙô chu anga-aṅ: ṙānyen chu inrē ṙā-ang i 
nup pinhe-eṅkūö chu nö ṙòkhöre.  
5Ngëichken ò cha-a, ngaich höhlöre: ngaich cha-a min nö öt katöngakūö.  
6Hūḵa ngòh yāich tarik, ngaich hang ṙô ò ngam Mā Tēv: ngaich hayöölen ò 
nö ṙā-ang i nup kanihngen ò nö ṙòkhöre.  
7Havīlen cha yip ma-ahānga ngam Mā Tēv: yip töpa-ekūö tö ò, ngaich ṙānyen 
cha.  
8Yĕh, kalah kumchik, Ngëicha inrē, tö ngam Mā Tēv nö tölöök: tökôlò öp 
tarik öp mahayönglenre nö in ò.  
9Yĕh, pa-ekūö tö ngam Mā Tēv, yī-ö töhet ò: tön rö-ö yip nö hanātuṙen töpa-
ekūö tö ò.  
10Hāṅten nun në kun lāyön, kapahare inrē: acha-a pöri yip chamöh ngam Mā 
Tēv min öt hanātuṙen tö töng löök.  
11Ta-ih, yī-ö nyīö, hangihtöre tö ṙô chu: hòṅ haköpten meh chin tö pinhe-
eṅkūö tö ngam Mā Tēv.  
12Tarik yòh öp anga-aṅ töhòṅ nômu: töhāngenlōn inrē tö töṙōl sakāmö, pòn 
hòṅ meuk tölöök?  
13Lakngö ngam litākre tö töt-löök: minuh meh inrē nö i huneū-euṅrô tö 
tötlöök.  
14Kēḵĕngre ṙā-ang im tötlöök, ngaich la-evṙen tö tölöök; chöh lanāmö, ngaich 
tömrit e.  
15Lā i tölöök nun minë mat ngam Mā Tēv: luvë-akkūö minë el nang ò nö i ṙô 
cha nö havë-a.  

16Lā-al yip töt löökö la-en an ngam kūö ngam Mā Tēv: rökngen inköpkölōn 
cha nö ing panam.  
17Hūḵa ngam tölöök, ngaich hang ngam Mā Tēv: ṙānyen cha inrē i nup 
kanihngen cha nö ṙòkhöre.  
18Röhta an ngam Mā Tēv nö in cha yip töpaṙööyi ellōn: hayöölen cha inrē yip 
tökô-en nö haṙivlōn tö tököölre.  
19Pōyen kanihngen ön ngòh tölöök: ṙānyen ò pöri ngam Mā Tēv nö ṙā-ang in 
u nö ṙòkhöre.  
20Haköpka nup tangëḵ ò nö ṙòkhöre: öt hĕng hang tö u tö-ohngö.  
21Fëlngövah tötlöök an min ngam tötlöök: ngaich cha-a min yip tösumrīk tö 
tölöök nö kôti nö fāluṙen.  
22Ṙānyö nômö vē tarikre an ngam Mā Tēv: ngaich öt hĕng tak tö cha min yip 
mahayönglenre nö in ò nö asāchiyö.  

Salmai 35 

Invëkö Hinòlṙen 

1Ō Mā Tēv, lā-al cha, yip tö hòṅ lā-al chu: kilöönö cha yip kumlöönö chu.  
2Kēḵ ngam lanaklöre tö ngam kun lanaklö inrē: söklöre holṙen chu.  
3Hōknyö ngam vöi inrē, harah-kūö talöökö cha yip lamū-u chu: ngö ṙô tö 
ngam nômö chu, Chū-ö chin inyöölen meh.  
4Hökngen cha nö sirōngkūö, kēḵtu inrē nö im minṙēngö yip chamöh ngih 
nômö chu: hökngen cha nö havanritre, kalūöchöre elkui inrē, yip 
mahalēnngötīre nö chökhutī tö chu.  
5Hökngen cha nöng sā uk nëlö nö im kuföt: ahōṙö cha inrē ngam ma-ahānga 
ngam Mā Tēv.  
6Hökngen ngam talöökö cha nö sangūla, takeusa inrē: lūḵ-u cha inrē ngam 
ma-ahānga ngam Mā Tēv.  

7Pò cha nö öt chööḵnyu nö hayunngö öp inhāṅl chu nö el anūlö: öt chööḵnyu 
cha-a nö ul anūlö ngih nômö chu.  
8Hökngen öp finëlngö nö teunghökui ò nö öt akah-tuṙen, hökngen ap inhāṅl 
inrē öp hayunngö ò, nöng pôten tö ò: hökngen ò nö fuk el finëlngö.  
9Ṙāmölōn min ngih nômö chu nö im Mā Tēv: ha-öiny ṙanāmölōnre an min im 
inyöölen aṅ in ò.  
10Ṙòkhöre ṙô min në tangëḵ chu nö ngö; Mā Tēv, achīö ap tösā meh, öp 
ṙamānyö yāich nö ṙā-ang in ò ngam tömötlö kumlēḵ tö ò: hôṅ, ngam yāich tö 
ngam töhāṅ-ten inrē, nö ṙā-ang in ò ngam kamīlan?  
11Chōholre yip töt chiplö mameuk: hatönö chu yin tö nup öt mikahlōn chu.  
12Reushen chu yin tö tötlöök nö i chūök tölöök: nö miṙivngölōn chu.  
13Ngaich pöri chū-ö, yē cha nö vahavö, öich hayutlöre tö sāk, hakihtenre chū-
ö öich ahik: ngaich havan min ap ṙô chu havë-a nö in chu.  
14Sā inlahenre chū-ö tö ò nö hol chu, hanönglöknyö chu inrē: haṙivlōn chin, 
sā öp maharam yöngre tö kikānö.  
15Ṙāmölōn pöri cha-a yē chu sökngöre; hamūlöre inrē; hamūlöre yip famël nö 
lā-al chu, ngaich rö-ö chū-ö akahalōn tö e; tikaichngen chu yin, nö öt 
ṙākenre.  
16Sā yip maha-āichngen töhet nö i nyinā-aṅ tökiröng: ti-ëāṅt kui kanapre cha-
a nö in chu.  
17Mā Tēv, irô-òten öm min höng hatīöna? Kēnyö ngam nômö chu ṙā-ang im 
finëlngö tö cha, ngam töng hĕng in chu, ṙā-ang im lāyön.  
18El ṙôngö yip tömaṙôngö chin min kētö nöinyö meh: ha-öinyö meh chin min 
el ṙôngö yip tökalēḵ tarik.  
19Un hökiṙen yip lā-al chu nö sūöchlö ṙanāmölōn re nö in chu: un hökiṙen nö 
rēhĕn yip tösumrīk tö chu nö hanyich matre nö öt lök-nyu chööḵnyi.  
20Tön rö-ö yip nö ṙô tö lanāmö: halēnlö nup ṙô mi-nyôiny pöri cha-a nö lā-al 
cha yip tölām nö im panam.  



1344 

 

 
   Nicobarese Bible 

© 2014, Bible Society of India. 
 

 
 

 

21Hôṅ, pōiti elvāng yin nö vā-alkūöre nö lā-al chu: ngö ṙô yin, Ā, Ā! Meūkö e 
in īhö!  
22Ō Mā Tēv, meūkö e man ngaich, uh man yēḵ öt ṙô-òv: Ō Mā, uh man yēḵ 
marôvat tö chu.  
23Hōklöre man, aṅhen inrē im inkaha fālen im chööḵnyö chu: Tēv chu, Mā 
chu inrē.  
24Ō Mā Tēv, Tēv chu, akah fālen chu sā ngam lanöökö meh, un hökiṙen cha-a 
nö ṙamngövah chu.  
25Un hökiṙen nö ngö ṙô nö ellōnre; Ā, ngaich in teūngen tö e! Un hökiṙen nö 
ngö ṙô cha-a, Ngaichvahkūö in ngeūkten ò.  
26Hökngen cha nö sirōngkūö, kalūöchöre elkui inrē, yip töṙāmölōn nö i 
chanökö chu: hökngen cha nö hayūtö tö sumrōngkūö, minṙēngö inrē, yip 
mahapōilöre nö lā-al chu!  
27Hökngen cha nö hūḵa tö ṙā-nāmölōnre, ṙāmölōn inrē yip töṙāmölōn tö 
lanöökö ngam chööḵnyö chu: hôṅ, hök-ngen cha nö iṙūhö ṙô nö nö ngö, 
Hapōilöng an yēḵ ngam Mā Tēv, ngam töku-chīkölōn nö i kanôlò ngam tarik 
ò!  
28Ngaich ngih litak chu min nö kahòkken ngam lanöökö meh: ngam nöinyö 
meh inrē irôta sakāmö.  

 Salmai 36 

Ngam Ötlanöökö Ngòh Tarik 

1Ngö ṙô an ngam tanôichngen fālen ngam tötlöök nö ellōn ò: Öt i kūö ò ap 
pinhë-eṅkūö tö ngam Tēv.  
2Pò ò nö harōyöre: hanöng saha nup tötṙong in ò nö kôti, ngaich surīkiṙen.  
3Tötṙong nup ṙô elvāng ò, michīl inrē: ṙāngöre an nö akaha, ṙāngöre inrē nö 
la-evṙen tö tölöök.  
4El chamamre an nö halēnlö nup tötṙong; ūichlöre anga-aṅ nö el öp talöökö 
tötlöök: hö-ö an nö sa-òkkūö tö tötlöök.  

5Ō Mā Tēv, söl el halīöngö an ngam hanāngen neūkölōn meh: söl el minë 
taṙul ngam kanô-en meh.  
6Sā minë rôngö ngam Tēv an ngam lanöökö meh; yöng tö-aṙū-uti ngam 
inkaha fālen tö meh: Ō Mā Tēv, maha-köpkö tarik man, töṙeūla inrē.  
7Ō Tēv, yöng ṙôkö ṙāi ngam hanāngen neūkölōn meh: ngaich hanyatlöre vē 
kūön tarik nö el nyat minë sanëòk meh.  
8Pōyen tanööḵngen yin min tö nup tösangöö aṅ patī meh; ane inrē min më-eṅ 
ha-ôkö cha tö aṅ öp tahël kumchiklōn meh.  
9Pòn in meh ap löklö nômö: im yanāngö meh in min meuk hanātö.  
10Yĕh iṙūhen tī man tö ngam hanāngen neūkölōn meh in cha yip tö-akahakūö 
tö meh: ngam lanöökö meh inrē in yip töchiplö ellōn.  
11Un hökiṙen ap röön inkeūlen nö yih nö lā-al chu: un höktu tī inrē ngam 
tötlöök nö ahōngen chu.  
12In e yip töla-evṙen tö tötṙong nö fukngö: kuringtu yip, ngaich öt kô min nö 
cho-holre.  

Salmai 37 

Sölö Ngòh Tötlöök Tölöök Tarik Inrē 

1Um hakihtenre tökūö tötlöök la-en: um rēhĕn kunyahen in cha yip kamëken 
ötlanöökö.  
2Pò cha min nö ka-eūyen nö köti sā kiyôp: ngaich nyīk-ngö sā nup tö-ayal kun 
chōn.  
3Hayönglenre im Mā Tēv, la-evṙen inrē tö tölöök: iyöng im panam, tömrit 
kanô-en inrē.  
4Im Mā Tēv ṙanāmölōn man: ngaich kētö nup havëkö meh min anga-aṅ.  
5Kētö ngam talöököre im Mā Tēv; hayönglenre in ò: ngaich anga-aṅ min nö 
hateung tö e.  

6Ngaich anga-aṅ min nö vī ngam lanöökö meh nö kiröönngöre sā hanātö: sā 
sakāmö ngam inkaha fālen tö meh.  
7Chēvtöcheich im Mā Tēv, ha-möiyöre inrē, hökken ò: um hakihtenre tökūö ò 
ngam tökôlò nö el talöököre, kūö ngam tarik inrē töteungtö tī tö nup tötlöök 
halēnlöre.  
8Ṙāngö tanānyöre, ṙāngö lanī-nö inrē: um hakihtenre, tön kū-ötö ngam tölöök 
la-en an angū-ö.  
9Pò vē tötlöökö la-en min nö rökiṙen: acha-a pöri yip hamöka nö im Mā Tēv 
tö amīnu tö panam.  
10Pòn höng rahëichtöreṙen, ngaich öt ōtre min yip töt-löök: hôṅ, pētngen man 
min ngëichkö chūök ò, ngaich öt ōtre min anga-aṅ.  
11Amīnu pöri anga-aṅ tö panam ngam töyāchö ellōn: ngaich kumchikngenre 
min ip lanā-mö töpōyen.  
12Vī lāinyngen tīre ön ngòh tötlöök tö ngòh tölöök: ngaich ti-ëāṅt kui kanapre 
inrē nö in ò.  
13Hayīöli an min tö ngam Mā: Pòn meuk ngam sakāmö ò anga-aṅ nö yih.  
14Hōknyö sanëtre an ngam töt-löök, sōntö linrenyre inrē: nö hòṅ afukngö 
ngam yāich, tö ngam töhāṅten inrē, nö fëlngö yip töchiplö el talöökö.  
15Lök el fanöinylö cha nup min fël cha: ohngö min inrē nup linreny cha.  
16Ĕhten öp törahëichyen i ngòh tölöök: tö töpōiyen i yip tötlöök.  
17Pò minë kël ngam tötlöök min nö laköl: ṙapkö ngam tölöök pöri ngam Mā 
Tēv.  
18Akahalōn an ngam Mā Tēv tö nup sakāmö ngam tö-teung: ngaich nup amin 
cha min nö töng öreūheu.  
19Öt sirōngkūö yip min ip ṙētak tötlöök: tööḵngen min cha-a hē nup sakāmö 
inyāchö.  

20Lëlngö pöri min yip tötlöök, ngaich yip tökunyahaṅ elmat tö ngam Mā Tēv 
nö sā nup tö-alahav kūön sīṅp: kā-ai nup min, keuheūt nup min nö i lul.  
21Haṙūöng ön ngòh tötlöök, ngaich öt haṙënhangen nö hēk: aṙē-ĕlōn pöri 
ngòh tö-löök, ngaich kē-ĕti.  
22Yip töhakôlöngṙô tö ò, amīnu min tö panam: ngaich acha-a yip töt 
hakôlöngrô tö ò rökiṙen min.  
23Haköptu nup tinlööken ngam tarik tö ngam Mā Tēv: ngaich kuchiklōn anga-
aṅ nö im talöökö ò.  
24Pòrô anga-aṅ nö fukngö, öt keuheūttöre min anga-aṅ nö fukngö: pò ngam 
Mā Tēv nö ṙapken ò nö eltīre.  
25Ayal chin misī, ngaich chin töngamuh köiny: ngaich sön öich öt hĕng tak 
maheuṅk tö tölöök nö ṙā-ai, ötrēhĕn yip kūön ò nö icheūkö nya-aṅkūöre.  
26Aṙē-ĕlōn an irô-òtö sakāmö ò, kētö töhaṙūöngö inrē: kôlò inrē yip kūön ò.  
27Kē-ĕngre töm tötlöök, ngaich la-evṙen tö tölöök: ngaich örheūheu iyöng.  
28Tön hāngenlōn an ngam Mā Tēv tö inkaha fālen, öt ṙāngö yip töhetre inrē; 
örheūheu yip nö aṅtu: rökiṙen pöri min yip kūön yip tötlöök.  
29Amin tö panam yip min tö-löök: ngaich örheūheu nö iyöng in e.  
30Ṙô tö mikah ap elvāng ngòh tölöök: ṙô tö inkaha fālen öp litāk ò.  
31Ellōn ò ap chöngö ngam Tēv: öt hĕng lā röön ò min tö taleūchi.  
32Hatīönkö ngam tölöök ngam tötlöök: ngaich lukkenre nö fëlngen ò.  
33Öt ṙāngen ò min ngam Mā Tēv nö eltī ò: öt rēhĕn min nö sāchatī tö ò yē ò 
nö kahòkkaṙen.  
34Höka im Mā Tēv, haköp ngam talöökö ò inrē, ngaich anga-aṅ min nö 
hapōilen meh, öm amīnu tö panam: meūkö e man min, yē yip tötlöök nö 
rökiṙen.  
35Meuk vē tötlöök chin nö kiröngö chöngö: ngaich hanyaṅlnyöre nö sā tö-ayal 
chōn nö el chūökre tumlat.  

36Hĕng tak pöri öp lamök umuh, Ngëicha ngaich, hö-öv ngaich anga-aṅ nö 
umuh: hôṅ, chöhan chū-ö, öt kôti pöri anga-aṅ.  
37Mikahngö ngam töteung ta-rik, hatīönkö ngam töchiplö inrē: pòn lanāmö 
öp manā-ngen ò anga-aṅ tarik.  
38Keuheūtngörevah pöri vē tötôichlö fālen nö fëli: röki-ṙen min öp manāngen 
ngòh tötlöök.  
39Aṅ im Mā Tēv pöri öp inyöö-len ngòh tölöök: anga-aṅ an töngëḵ chūök cha 
hē el kanihngen.  
40Holṙen cha inrē ngam Mā Tēv, kēḵnyen cha inrē nö ṙā-ang el kanihngen: 
kēḵnyen cha nö ṙā-ang im tötlöök, ngaich hayööken cha, pò cha nö 
hanyatlöre nö in ò.  

 Salmai 38 

Ṙô Ngòh Tökihngen Tarik 

1Ō Mā Tēv, uh man yēḵ vëken chu im lanīnöre: um rēhĕn chökṙen chu im 
töṙāich kumnyahlōnre.  
2Pò minë chòk meh nö tanhöt kūö nö in chu: ngam kël meh inrē nö taṙamten 
chu.  
3Öt lanöökuṙen ön ngih alaha chu, kūö ngam lanīnö meh: öt rēhĕn minë 
tangëḵ chu nö haneūheuv kūö në tökööl chu.  
4Pò në tökööl chu nö ngaich nö el kui chu: sā tö langan kūmö, nö öt 
kaneūnen tö lumnganre.  
5Hangeūtu në vah chu, chahū-ui inrē: kūö kumlō-ov chu.  
6Chök chin, pōihangen inrē öich singôn: hĕng sumkam miṙivlōn chin.  
7Pò ngam ṙat chu nö tööḵlö tö töhū: öt töt vahavö i alaha chu.  
8Tayē alaha chin, pōihangṙen paṙòk inrē: ayôṙa chin tökūö öt ṙanëmö ellōnre.  
9Mā, i kui meh nup lōn chu nö ṙòkhöre: öt nyatngö inrē öp inlöinyö chu tö 
meh.  

10Tarūka nômö chin, öt kum-lēḵĕv öich ngaich: ngaich an ngam hanātö elmat 
chu nö ṙāngen chu.  
11Sökhaka nö köhngen më hanāngen chu, hol chu inrē, tö ngam invah chu: 
sökhak më mak alaha chu nö marôvat.  
12Ṙātö tinngöp chu inrē cha-a vē chamöh ngih nômö chu: chökhuṙô inrē cha-
a vē cha-möh chanökhutīre tö chu, sumkāmu nö lōn tö michīl.  
13Öt hang pöri chū-ö, sā tarik töt hang: sā tarik inrē töt huveū-euṙô öp töt 
vamā-ainykūöre.  
14Hôṅ, sā öp tarik chin töt-hang: öp töt aṅhav elvāng tö tömileuchngen ṙô.  
15Pò chu in meh meūka, Ō Mā Tēv: sapṙô chu man min, Ō Mā, Tēv chu.  
16Pò chu ngö ṙô, Hòṅ cha, nö öt ṙamngövah chu: yē në röön chu nö taleūchi, 
ngaich cha-a nö hakeūlenre nö lā-al chu.  
17Lēnen chin sökngöre: iṙūhen an inrē ngam miṙivlōn chu nö i kūö chu.  
18Vënyö nup töṙong chin min inrē: haṙivlōn chin min tö tököölre.  
19Keū pöri vē lā-al chu, kalēḵ inrē: ṙūölöre ṙôken inrē vē samūöcha tösumrīk 
tö chu.  
20Acha-a inrē, yip tö tī tö tötlöök nöī invahal tölöök nö lā-al cha: pò chu 
tömrit ngam tölöök.  
21Ō Mā Tēv, uh chin yēḵ ṙā-ayö: uh man yēḵ marôvat tö chu, Ō Tēv chu.  
22Hēṙen Man yēḵ holṙen chu: Ō Mā inyöölen chu.  

Salmai 39 

Vinë-eny Tököölre Tö Ngòh Tökihngen Tarik 

1Ngö ṙô chin. Haṙēmngenre chin i nup talöököre, hòṅ chu öt tököölu i litākre: 
hakāl elvāngre chin min yĕn ikūö chu ngam tötlöök.  
2Chēv chin öt ṙô-òv, ṙapṙôre chin: pòrô tö tölöök; ngaich ngam miṙivlōn chu 
nö karūtlöngö.  

3Ṙāich ngam ellōn nö latuhēt; hūlökūö ngam tameūyö yē chu chēvhaka: 
kaknyöre ngaich ngam litāk chu nö ṙô-òv.  
4Mā Tēv, mikahtölōn chu töp manāngen chu, tö rôta sakā-mö chu inrē: 
hökngen chu yēḵ akahalōn tö ṙôkhangen ötkumlēḵre.  
5Yĕh meuk, höng sā ṙôktāk eltī nun në sakāmö chu tö tī meh: höng törö-öv 
ngam ṙētö chu nö i kūö meh; kôngen ön ngòh tarik ip kumlēḵ nöng unhômö.  
6Kôngen ön ngòh tarik nöng sā nyat; kôngen yin nöng tötöl: hamūl kanôlòre 
ön, ngaich öt akahakūö töp mahamūlö u min.  
7Mā, suh papkeh ahökkö chu? In meh ap maheūṅkkö chu.  
8Ṙānyen chu ṙā-ang i nup ta-nôichngen chu nö ṙòkhöre: uh chin vītu 
minṙēngö i tökulō-ov.  
9Öt ṙô-òv chin, öt vā-ainy-kūöre: pò e nö tī meh.  
10Kēḵngö ngam chanökhutīre man nö ṙā-ang in chu: ngaich chin keuheūt 
tökūö ngam chanökhutī meh.  
11Yē meh vë-a ngaich hachip ngam tarik më-eṅ tö nup tötṙong in ò, vītu 
ngaich ngam vanāyö ò tö meh nö keuheūt tökūö kamlökö: kôngen ön ngòh 
tarik nöng unhômö.  
12Ō Mā Tēv, hang ṙô chu vë-ekūö meh, kētö elnangre i ṙô chu; uh man 
hachēv-ngöre tö në mak mat chu: tön in meh chin öich höng aṅ tahëng, 
tötngöhaka, sā yik muvöhngö chu nö ṙòk-höre.  
13Aṙēlen chu, hòṅ chu havan kumlēḵre hēk: urēhĕkūö chu ṙā-ang ihih, öich 
ngaich öt ōtren.  

 Salmai 40 

Tinkökö Nöinyö 

1Höka chin hamöiyöre im Mā Tēv: ngaich asītöre anga-aṅ nö in chu, hang ṙô 
chu inrē.  

2Kēḵlen chu anga-aṅ inrē ṙā-ang el öp pinhë-eṅkūö anūlö, ṙā-ang el öp tö-
ayëṙa tilin: haröönlö röön chu ngaich anga-aṅ i kui öp ihong, haköpngö 
kinröönngö chu inrē.  
3Chaphöt tufömngöre tinkö-kö anga-aṅ inrē nö elvāng chu, öp nöinyö ngam 
Tēv hī: maṙôngö min yip mameū-kö e, ngaich pa-ekūö, ngaich hayönglenre 
min nö im Mā Tēv.  
4Tökôlò öp tarik öp vamīten ngam Mā Tēv nö inyöṅg-lenre: ngaich 
ötmikūöṙen tö ngam mahakeūṙöre, ötrēhĕn tö ngam kamānngöre nö i 
minyôiny.  
5Ō Mā Tev, Tēv chu, pōyen nup pinngangkūö lā-en tī meh nö ngaich, nup 
chanöh-lōn meh inrē, lā in ih: öt töṙongtavö nö in meh; yē chu öre vë-eny, 
kakkö u inrē, ngaich pōyen anū-ö tö tökanṙeūken.  
6Öt ööire man tö tökētu, tö nya-aṅ inrē tökētu; löpnyö-kūö elnang chu më-eṅ 
ngaich: öt lōnu man tö tö-föngö tökētu, tökētu inrē kūö tökööl.  
7Ngaich ngö ṙô chū-ö, Yĕh meuk, yih chin: i mat ap līpöre ap kinūichngö chu.  
8Ō Tēv chu, ööire chin la-evṙen tö lōn meh: hòṅ, ellōn chu an ngam chöngö 
meh.  
9Ahangkö lanöökö chin elṙô-ngö tömaṙôngö: yĕh meuk, öt ma-iṅ ṙôre chin, 
akahalōn man, Ō Mā Tēv.  
10Rö-ö chin hanyatngö ngam lanöökö meh nö ellōn chu; ngaich chin vë-eny 
ngam kanô-en meh, inyöölen inrē aṅ in meh: rö-ö chin hayun-ngö ngam 
hanāngen neūkö-lōn meh kanô-en meh inrē, öich i vē tömaṙôngö.  
11Ō Mā Tēv, uh man yēḵ öt kētö ngam mirēlōn re nö in chu: hökngen ngam 
hanā-ngen neūkölōn meh, tö ngam kanô-en meh inrē nö iṙūhen nö aṅten chu.  

Invëkö Hinòlṙen 
(Sal 70) 

12Pòn öt kanṙeūken në tötlöök nö havīlen chu, kô-òngvah chin tökūö në 
tököölre, lökngen chu ötkô môk-lökūöre: pōyen nun tökeūyö kui chu, öt kô 
ön ngih fa-nöinylö chu.  

13Ō Mā Tēv, hō man yēḵ ṙānyen chu: Ō Mā Tēv, hēṙen holṙen chu.  
14Hökngen cha nö sirōngkūö, kalūöchöre elkui inrē yip chamöh ngih nômö 
chu, nö hòṅ fëlngö e: hökngen cha nö havanritre, nö miṙē-ĕyö inrē yip tö 
ööire tö chanökö chu.  
15Hökngen cha nö uṙeh, tökūö sumrōngkūöre: yip tö ngö ṙô tö chu, Ā, Ā!  
16Hökngen cha yip chamöhö meh nö ṙāmölōn nö in meh: hökngen yip 
töhāngenlōn tö ngam inyöölen aṅ in meh, nö iṙūhö ṙô nö ngö, Hapōilöng an 
yēḵ ngam Mā Tēv.  
17Yāich pöri chū-ö, töhāṅten inrē; sön ngam Mā nö fēken chu: më-eṅ man 
holṙen chu, ṙamānyen chu inrē; Ō Tēv chu, uh man yēḵ ahāṅkenre.  

Salmai 41 

Ṙô Tövāhav tarik 

1Tökôlò ön ngòh ngamëichkö yāich: ṙānyen ò an min ngam Mā Tēv, hē öp 
tötlöök sakāmö.  
2Aṅten ò an min ngam Mā Tēv, haköpken ò inrē nö aṅ, ngaich kôlò min anga-
aṅ nö i kūö ngih panam: öt kēḵtu inrē tö meh anga-aṅ nö i lōn yip lā-alre.  
3Ṙapken ò an min ngam Mā Tēv yĕn öt kalēḵen nö el chamamre: hayōm öp 
cha-mam ò man min yē ò nö vahavö.  
4Ngö ṙô chin, Ō Mā Tēv, aheūkölōn tö chu: le-en nômö chu; tön köölö fālen 
chin in meh.  
5Chōchô yip lā-al chu tö chu nö ngö ṙô: Hē ò min nö kapah, payāyi ap min 
minë-eny Ò?  
6Ngaich yē ò nö yih nö chöhken chu, ngaich ṙôtö minyôiny anga-aṅ: hamūl 
tökööl ap ellōn ò nö in re; ṙôtö e anga-aṅ yĕn chuh elkahôyö.  
7Ṙòkhöre yip tösumrīk tö chu nö hiṙeūkôre nö lā-al chu: lā-al chu yin nö 
halēnlö chanökhutīre.  
8Ngö ṙô cha-a, Köpta ap töt-löök invah nö in Ò: öt choholre an min nö 
ngaich, choholre an min nö ngaich, pò Ò nö hulalhaka.  

9Hôṅ, öp töha-eh hol chu, chūök nyanatlö chu: nyamā nya-aṅkūö chu, 
supëòklöre nö lā-al chu.  
10Aheūkölōn pöri më-eṅ, Ō Mā Tēv, tö chu: hachohlen chu, hòṅ chu 
havahalre tö cha.  
11Angū-ö an min lökten chu akahalōn, tö meh öm ööyu in chu: pò ngam lā-al 
chu nö ötkô nö in chu.  
12Ṙapka pöri chū-ö tö meh öich keuheūtlöre: ngaich öich ha-ūichtu i kūö meh 
örheūheu.  
13Tökôlò an yēḵ ngam Mā Tēv, ngam Tēv Israĕl; töt chanuhuvṙen töng 
örheūheu. Āmen, hēk Āmen.  

 Salmai 42 

Innëtö Līpöre 
(Sal 42-72) 

Ṙô ngòh tarik (më-el Inkövö) nö ha-öiny 

1Sā ngòh hārt töyal tö töhëm mak: ngatī yanālö ngih nômö chu tö meh Ō Tēv.  
2Yal ön ngih nômö chu tö ngam Tēv, ngam tö-aṅ Tēv: ĕhē öich min yih öich 
meūkö ikūö ngam Tēv?  
3Höng nya-aṅkūö chu nun në mak mat chu, tö sakāmö hatööm inrē: yē cha 
nöng i ṙūhöṙô tö chu nö ngö, Isuh ap Tēv meh?  
4Anū-ö afēkö chu, ngaich keu-heūtnyö ellōnre chū-ö, tö lökten chu holröön 
yip töma-ṙôngö, ngaich hachōhöt cha el patī ngam Tēv: holtö ṙanāmölōn 
ṙôre, holtö nöi-nyö inrē, yip tömaṙôngö nö haköpkö ngam töhet sakā-mö.  
5Ō më-eṅ nômö chu, kūöyòh öm ūngölōn, Kūöyòh öm ötṙēm lātuhēt in chu? 
Im Tēv man meūka; tön ṙòngmö löknyuṙô chin Ha-öinyan tö-kūö ngam 
lanööken i kūö Ò.  
6Ō Tēv chu, haṙiv öp ellōn chu nö in chu: lökten chin fē-ĕlre tö meh löktökūö 
öp panam Yôtön, Harmòn inrē, löktö ip Rung Misār inrē.  
7Havëken höö në tö-aṙū i ṙô nup töpöklö mak: pavtu kui chin tö nup mahūvö 
meh ël mai inrē.  

8Sönen min ngam Mā Tēv nö hōten ngam hanāngen neūkölōnre tö sakāmö: 
ngaich ip hatööm öp tinkö-kö min nö in chu, ap vinë-eṅkūö ngam Tēv nômö 
chu.  
9Ngö ṙô chin tö ngam Tēv ihong chu, Kūöyòh öm vaichngö tö chu? Kūöyòh 
öich höng harīvölōn tökūö inkihtenre tö vē lā-alre?  
10Sākūö fël öp nö i në tangëḵ chu, tī më lā-al chu nö miṙēngen chu: yē cha nö 
iṙūhöṙô tö chu nö ngö, Isuh ap Tēv meh?  
11Ō më-eṅ nômö chu, kūöyòh öm haṙivlōn? Kūöyòh öm ötṙēm latuhēt in chu: 
Im Tēv man meūka; tön ṙòngmö löknyuṙô chin ha-öinyan tö kūö ngam 
lanööken i kūö Ò.  

Salmai 43 

1Ō Tēv, kahòkken chu, ve-elkui chu lā-al yip tötlöök pumnāmö tarik: yĕh 
ṙānyen chu ṙā-ang im tömichīl tarik töt chiplen inrē.  
2Tön më-eṅ man Tēv kumlēḵ chu; kūöyòh öich kavāli tö meh? Kūöyòh öich 
höng ha-ṙivlōn tökūö inkihtenre tö vē lā-alre?  
3Yĕh söömtö ngam hanātöre man, ngam kanô-en meh inrē; hökngen u nö 
hachōkūö chu: hökngen u nö kēḵten chu im töhet rôngö meh, i minë inrūkui 
meh inrē.  
4Ngaich chū-ö min yihtöre im tahāklö ngam Tēv; im kin-rööngö ṙanāmölōn 
chu: ha-öinyö meh chin min, i hārp, Ō Tēv, Tēv chu.  
5Ō me-eṅ nômö chu, kūöyòh öm haṙivlōn, kūöyòh öm ötṙēm lātuhēt in chu? 
Im Mā Tēv man meūka tön ṙòngmö löknyu ṙô chin min ha-öinyan tökūö 
ngam la-nööken i kūö Ò.  

 Salmai 44 

Ṙô Linaklö 

1Ō Tēv, hang nun në elnang ih, vënyu nang in tö yik muvöhngö ih: tö nuk 
sakāmö cha, hē nuk sakāmö misī.  

2Aṅtī tö ngam kël re man misī ahōngö yik pumnāmö tarik, ngaich teūichten 
cha ël e: hakihten më tarik më-eṅ, ngaich pirātngen cha.  
3Pò cha nö öt teūngen töm panam nö aṅtī tö minë fëlre, öt rēhĕn nuk kël cha 
nö hayöölen cha: tön ngam lahāmö kël meh, ngam takeun kël meh, ngam 
hanātö ngam arëkūö meh inrē, pò meh öm lā in cha lōn.  
4Ō Tēv, më-eṅ man Rācha chu: chöngu man yēḵ tö ṙinānyö Yāköp.  
5Lökten in meh in min kuring tö yip lā-alre: lökten i minë-eny meh in min 
röönten cha yip chamôhòlre nö lā-al ih.  
6Pò chu öt hayönglenre im linrenyre: ötrēhĕn ngam fël chu min nö hayöölen 
chu.  
7Më-eṅ pöri mahayöölen ih ṙā-ang in yip lā-al ih: ngaich sumrōngngökūö cha 
yip tö-sumrīk tö ih.  
8Im Tēv in eū-eure i rôta në sakāmö: ngaich ha-öiny ngam minë-eny ò min ör-
heūheu.  
9Ngaich pöri më-eṅ töngamuh pehngen ih, kētu inrē tö meh i minṙēngö: öt in 
ih inrē më-eṅ kiyung.  
10Vīten ih më-eṅ ngaich hapungtö ukre tö yip lā-alre: ngaich cha-a yip 
tösumrīk tö ih nö pôten ih.  
11Kē-ĕyö in tö meh sā sīṅp tökā-a: ngaich inrē pirāti i vē pumnāmö tarik.  
12Inyihngö vē tarikre man nöng öt ṙāyu: ngaich öt ṙūölö kanôlò re tö ṙāi cha.  
13Minṙēngö in ngaich tö tī meh i vē holre: minôn, nāich-ngen inrē in cha yip 
mahavīlen ih.  
14Vītu in tö meh ngaich kūöngô vē pumnāmö tarik: kinchinykūöre i vē tarik.  
15I rôta në sakāmö ngam minṙē-ngö chu nö i kūö chu: ngam sinrōngkūö chu 
inrē nö hanyatten chu.  
16Kūö ṙô ò ngam mumṙēngen chu ngam tötlamëkôre inrē: kūö ngam lā-al chu, 
ngam mahavahalvah inrē.  

17Ṙòkhöre nun nö teunghö kui ih; hö-ö pöri īhö vaichngö tö meh: hö-ö in 
rēhĕn michūṙen im kinlēḵngô meh.  
18Öt havanritre an ngam ellōn ih öt rēhĕn në vanāngö ih nö kānngöre töm 
talöökö meh;  
19Pòrô me-eṅ ngaich pumlāmö ih i chūök chākal: am aṅ el inchōn kahul tö 
kui ih inrē tö nyat kinpaha.  
20Yē ih vaichngö tö minë-eny ngam Tēv ih: hēk yē ih tarāklö këlre i tahëng 
tēv;  
21Röh ang ngam Tēv min nö chöhö e? pò ò nö akahalōn tö töhayunka ellōn.  
22Hòṅ, pòkūö meh in fëli irôta në sakāmö: kaheuktu in sā sīṅp töṙatnyu 
likeun.  
23Ō Mā, hōklöre! Kūöyòh öm höng haṙòh? Chōholre, ui urāḵngen pëheyö tö 
meh.  
24Kūöyòh öm hayunngö kūöre? Ngaich vaichngö tö kanihngen ih, tinṙāmö ih 
inrē?  
25Pò në nômö ih nö yapūtköti nö el tumlat: tanti në aich ih inrē nö el tumlat.  
26Chōholre holṙen ih: ṙānyen ih lökten im hanāngen neū-kölōn meh.  

Salmai 45 

Tinkökö Inpīhö Rācha 

1Taṙēchi ön ngih ellōn chu tö tölöök; ṙô tö nup inlahen öp rācha chin: ngam 
litāk chu an kanūich, öp hamöngöre nö kūich.  
2Vai man më-eṅ tö vē kūön tarik: vōktu ap inkôlò nö i minë minuh meh; 
lökten an ngam Tēv nö örheūheu nö hakôlò meh.  
3Ō më-eṅ tökalēḵ, nyëktö ngam sanëtre man i takeunre: ngam ineū-euṅ meh, 
minā-aṅ meh inrē.  

4Pò ngam minā-aṅ meh i uk nö iṙūhöröön nö kôlò, pò ngam kanô-en, 
yanāichö el-lōn, lanöökö inrē: ngaich ngam lahāmö kël meh min nö haköpten 
meh tö nup pinhe-eṅkūö.  
5Keut nun minë chòk meh; lataṙeū yip tarik meh nö fukngö: ellōn yip lā-al öp 
rācha yip nö ngaich.  
6Ō Tēv, töt chanūhuvṙen an ngam kantēra minā-aṅ meh: ngam kinchīṙö minā-
aṅ ṙa-nôngö an kinchīṙö ngam pūlngö meh.  
7Hāngenlōn man tölanöökö, surīkhö ötlanöökö inrē. Lök-ten ngam Tēv, ngam 
Tēv meh, nö hacham elkui meh, tö tavī-i ṙanāmölōn öm möt-lö tö yip holre.  
8El tinôngö mūr nup hilā meh, alō, kasīa inrē: löknyö el nup patī rācha tö el 
tö kanël alöfānta nup töṙōlö inröt ranöng nö haṙamlōn meh.  
9In yip tö-ineū-euv kikānö yip kūön rācha: lahāmö meh ap ranī nö sökhak nö 
yanöṅ-tö tö humlum aṅ Ôfīr.  
10Ō kikānö kūön, hangihtöre, Ngëicha inrē, asītö elnangre më-eṅ inrē: 
havaichngöre tö yip tarikre, tö patī ap kikō-nyö yöng meh inrē;  
11Hòṅ ngam rācha nö lōn tö vanāiyö meh: tön anga-aṅ an mā meh: salāmö ò 
më-eṅ inrē.  
12Kumtö raneushö ap min kikānö kūön aṅ Tūrös nö umuh: uroh min yip 
tökôlò aṅ i yip tarik nö havëkö ap miṙēlōn nö in meh.  
13El patī rācha ap kikānö kūön rācha nö keuheūtlö vanāyö-re: tövītu aṅmat 
ap hilā ò tö humlum.  
14Hachōhötvö ap min nö ip rācha nö hilā tö nup töchōktu mirun: hol ò yip 
rēlö yip tamömrit ò, ngaich ngôṅtu min nö in ò.  
15Hachōhötvö yip min nö hol tö ṙanāmölōn: kuhēthötre min cha-a nö el patī 
ap rācha.  
16Ṙënngen yip kikōnyö yöng meh min yip kūön meh: yip vahī-il meh min nö 
rācha i në panam nö ṙòkhöre.  

17Vīten ngam minë-eny meh chin min nö inköpkölōn i tumkölchap tarik: 
lökten min yip tarik nö örheūheu nö ha-öinyö meh.  

 Salmai 46 

Holtöṙah Hī An Ngam Tēv 

1Innyatlö hī an ngam Tēv, kumlēḵ inrē: tö röhta nö holṙen hē el kanihngen.  
2Lökten in min öt pa-ekūö, pòrô ngih panam nö haṙī-ingre: pòrô në rôngö nö 
kēḵnyu nö ellōn ngam mai;  
3Pòrô minë mai umuh nö ṙënu-ṙô nö ëlu inrē: pòrô minë rôngö nö kayīna 
tökūö mahūvö.  
4Tahël ap umuh, ṙāmölōn tī ap töhëm mak tö ngam el-panam ngam Tēv: 
ngam töhet chūök inrūkui ngam Lamātulöng.  
5Ellōn e an ngam Tēv; öt hanlöinyken an min: holṙen e an min ngam Tēv, nö 
ka-euilökūö.  
6Angëḵ min vē tarik, kē-ĕyö minë pūlngö inrē: kaknyö ṙôre min anga-aṅ, 
ayëṙi ngaich ngih tumlat.  
7In hī an ngam Mā Tēv yip tömaṙô-ngö: ngam Tēv Yāköp an innyatlö hī.  
8Ta-ih, ngëichkö në la-en ngam Mā Tēv: ngam töpayāyi tī töng panam.  
9Vīngen kinyūngö an nö ṙā-angre söl manā-angkūö ngih panam: likölngö 
linreny an, fangngö nup vöi inrē nö pinyënyi; föngngö nup inröl an nö i kūö 
tameūyö.  
10Hachēvöre, akaha chu tön chū-ö chin Tēv: hapōilöng chin min in yip 
pumnāmö tarik, hapōilöng chin min ing panam.  
11In hī an ngam Mā Tēv yip tömaṙôngö: ngam Tēv Yā-köp an innyatlö hī.  

Salmai 47 

Tökiröng Nö Mahayöng 

1Yĕh, yī-ö tarik, ṙòkhöre fatāk eltīre: hūḵa im Tēv, töp ṙô minhôiṅyö.  

2Tön pinngāngö an ngam Mā Tēv Lamātulöng: anga-aṅ an tökiröng nö i kui 
në panam nö ṙòkhöre.  
3Tumṙeūtö yip tarik an min nö el katòh hī: el katòh röön hī inrē vē pumnāmö 
tarik.  
4Atöllö amin hī an min: ang Yāköp tö-inkôluṙô, ngam hanāngen Ò.  
5Yônlö an nö ngaich ngam Tēv nö hol tö inyôṙö ṙô: hol tö ṙô nup römpet 
ngam Mā Tēv.  
6Tiköknyö nöinyö ngam Tēv, tiköknyö nup nöinyö: ti-köknyö nöinyö ngam 
Rācha, tiköknyö nup nöi-nyö.  
7Tön ngam Tēv an Rāchakūö në panam nö ṙòkhöre: tikök-nyö nöinyö yin hol 
tö mikah elmat.  
8I kui vē pumnāmö tarik an ngam Tēv nö hayöng: ūich-hak an ngam Tēv el 
ngam töhet kantēra minā-aṅre.  
9Hamūlöre yip mākūö vē tarik, nö tarik ngam Tēv Aprahām: pò ngam lanaklö 
ngam panam nö aṅ im Tēv, anga-aṅ an töhòṅ Kiröngö inpōilö.  

 Salmai 48 

Sīyòn, Ngam Panam Ngam Tēv 

1Tökiröng an ngam Mā tēv, töhòṅ tāilö ṙô öi ha-öinyan: el pinnāmen ngam 
Tēv hī!  
2Im töhet rôngö ò vāyö intāilö, ngam ṙanāmölōn në taṙòkhöre panam, ngam 
Rung Siyòn: lā kapā, ngam el pinnāmen ngam tökiröng Rācha.  
3El nup patī rācha an ngam Tēv: ngam chūök innyatlö, nö mikahtökūö tö re.  
4Yĕh meuk, tö vē rācha nö hamūlöre: hol röön re yin nö lök umuh.  
5Meūkö e cha-a, ngaich möl nö pingangkūö cha-a: uṙeh cha-a, ngaich pa-ekūö 
cha-a.  
6Kichëyöre cha-a nö umuh: chök, sā chanökö kikānö kamyôḵ.  
7Aṅtī tö ngam kuföt chuhöt më-eṅ min: likukngö nup-chōng aṅ Tarsis.  

8Sā ahang ih, ngatī maheuṅk īhö elpinnāmen ngam Mā Tēv yip tömaṙôngö, 
elpinnā-men ngam Tēv hī: haköpngö e an min ngam Tēv nö töng örheūheu.  
9Ō Tēv, fēken nuk hanāngen neūkölōn meh in: el ngam töhet chūök meh.  
10Sā ngam Minë-eny meh, Ō Tēv, ngatī ngam nöinyö meh söl i manā-angkūö 
ngih panam: tööḵlö an ngam la-hāmö eltī meh tö lanöökö.  
11Ṙāmölōn an yēk ngam rung Siyòn, hökngen yip kikānö kūön Yūta nö 
ṙāmölōn; kūö ngam inkaha fālen aṅ in meh.  
12Kiröön i Siyòn, havīṙö e inrē: ve-eny nang nup chūök chamônga umuh.  
13Halöök tīre yin mikahngö nup rananglö ò, ngëichkö nup patī rācha ò; hòṅ 
yīö min ve-eny e in yip tumköl-chap mu-unôich.  
14Tön Tēv hī ön ngòh Tēv nö ong örheūheu: söl kinpaha an min nö 
mahachōkūö hī.  

Salmai 49 

Kumlō-ov An Ngam Inyönglenre I Kanôlò 

1Hang ngih yin, ṙòkhöre yī-ö tarik: kētö elnang re, ṙòkhöre yī-ö aṅ në panam.  
2Hĕnghöre yāich, mā inrē: holre tö tökôlò, yāich inrē.  
3Ṙô tö mikah ön min ngih elvāng chu: nup piṙūtkö ngih ellōn chu min inrē nö 
aṅ i mikah elmat.  
4Asītö elnangre chin min i inchō-oṙô: i ṙô öp hārp nup min tökihngen ṙô chu 
nö hameuknyu.  
5Kūöyòh öich min pa-ekūö hē nup sakāmö tötlöök: hē ngam tötlöök nö i 
kulôich-röön chu, nö havīlen chu?  
6Achā-a yip mahayönglenre nö i kanôlò re: ngaich hakeūṙô re nö i ṙôken nup 
kanôlò re,  
7Öt hĕng tak tökô tö cha nö ṙānyö hanöng löknyö re: öt rēhĕn nö kô nö kētö 
ṙāi ò nö im Tēv.  

8Pò ngam ṙinānyö ngam nômö ò nö töpōi ṙāi: ngaich nö ngih lökngen nö töng 
hökiṙen;  
9Hòṅ ò nö aṅ nö örheūheu: hòṅ ò nö öt chahū-uyö.  
10Pòn meuk vē tarik anga-aṅ tö-akaha nö kapah: ṙong-ngen tö tökulō-ov, tö 
töt akaha inrē nö kapah, ngaich ṙāngö nup kanôlòre nö lum-nööṙö tahëng.  
11Ngö lōn yin nö ellōnre, tö nup patī cha nö töng öt chanūhuvṙen: nup 
elyöngö cha inrē nö tösöl i tumköl-chap; kaheūkö mine-eny nup taṙeū cha tö 
mine-eny cha.  
12Hö-ö pöri ngòh tarik nö köp nö im ineū-euṅre: höng sā nup tökapah an 
töṙeūla.  
13Angū-ö an talöökö cha vē töt akaha: ngaich pöri cha-a nö sön nö tömka ṙô 
tö tarik.  
14Halēniṙen yin nö hĕng kiteūm nö el chūök kupah; yōm cha nö pököre ngam 
kinpaha: ngaich yip töchiplö min nö hayöngö cha tö peuheū; ngaich ap 
vanāyö cha min nö nya-aṅkūö ngam chūök kupah, lökngen e min nö öt 
aṅhavkūö.  
15Ṙānyö ngih nômö chu pöri min ngam Tēv nö ṙā-ang i minhôiṅyö ngam 
chūök kupah: pòn kē-ĕ chu min anga-aṅ.  
16Un man më-eṅ pa-ekūö yĕn hĕng tak öp tövīlöng nö kôlò: yĕn ṙūhölre ṙôken 
nup kanôlò ò.  
17Pò ò min nö öt kūmuṙen yē ò nö kapah: öt meutti min inrē ngam kanôlò ò 
nö in ò.  
18Pòrô anga-aṅ ik sāre nö aṅ nö hakôlò nômö eū-eu më-eṅ inrē tö tarik, yē 
meh öm kôlò tī tö re.  
19Chuh in yip tumkölchap yik yöngre min anga-aṅ: öt meuk hanātö min cha-
a.  
20Öp tarik i chūök tö-eū-eu, rö-ö pöri nö akaha elmat: höng sā töṙeūla nup 
tökapah.  

 Salmai 50 

Tökò-en Vinë-ekūötēv 

1Ṙô-òvö an ngam Mā, ngam tökiröngö chöngö Tēv: havëkö ngih panam, 
löktökūö maneutlö ngam tavūöi, söl im maneuttö ò.  
2I Siyòn ngam Tēv nö meūkö: nö teūngö vanāyö.  
3Yih an min ngam Tēv hī, öthō nö chēvhakaṙen: urēhĕ kūö ò min öp tameūyö 
töṙāpngö kūö, payavlöng min inrē öp tökalēḵ chanô-chö nö havīlen ò.  
4Lātulöng min anga-aṅ nö ha-vëkö ngam halīöngö, ngam panam inrē: pòn 
hòṅ kahòk-ken yip tarik min anga-aṅ.  
5Hamūl yip töhet chu nö in chu: yip kumlēḵngôre nö in chu nö lökten i 
tökētuvö.  
6Ngaich minë halīöngö min nö vë-eny lanöökö ò: pò ngam Tēv nö anga-aṅ 
kam-hôka.  
7Ō tarik chu, hangihtöre, ṙô-òv chin min: Ō Israĕl hameuk-höti chin min in 
meh; chū-ö chin Tēv, Tēv meh.  
8Öt vëken meh chin min tö kūö nup tökētu tö meh: öt rēhĕn tökūö nup tö-
örheū-heu töföngö tökētu tö meh.  
9Öt hòṅ kēḵ kōiny nuā chin min ṙā-ang i patī meh: öt rēhĕn kōiny pököre ṙā-
ang i manūlö u.  
10Pòn ṙòkhöre nup töṙeūla el-inchōn nö chū-ö chu: nup nuā i kui minë 
tököṅnyu rung inrē.  
11Akahakūö chin tö nup hayöm nö ṙòkhöre i kui minë rôngö: chū-ö chu nup 
inrē hanchōn töṙeūla el ngam kahôyö.  
12Yē chu öre kapahare, öt hō öich vë-eny nang meh: pòn chū-ö chu ngih 
panam, nup tanööḵlö e inrē.  
13Kā alaha kōiny nuā öich min: hēk öp mahām pököre hòng?  
14Kē-ĕkūö ngam Tēv tap nöi-nyö tökētu: kētö ap tö-chūöku ṙô meh kilēḵngôre 
im Lamātulöng;  

15Ngaich havëken chu hē el kanihngen: ṙānyen meh chin min, ngaich 
hapōilen chu min më-eṅ.  
16Ngö ṙô pöri ngam Tēv tö ngam tötlöök: Asuh ap la-en meh vë-eny minë 
chöngö chu, öm kēḵ ngam kinlēḵngô inrē nö elvāng meh?  
17Yē meh tösumrīk tö inköp-höti: kamvalngö ngam ṙô chu öm lā uk re.  
18Meuk mu-ulāiyö më-eṅ ngaich hō öm in ò: hanôltöre inrē më-eṅ i ma-
asēhha.  
19Kētö elvāngre me-eṅ: ngam litāk meh inrē nö vī inchīlö.  
20Ūichhak më-eṅ, ngaich chō-chö ṙô töp hanönglöknyö re: vë-eng nang öp 
kūön öp yöngre më-eṅ kikānö.  
21Anū-ö nun inlahen meh, ngaich höng öt ṙô-òv chū-ö: ngö lōn më-eṅ ngaich 
tö chu öich töng sā meh. Vëken meh chin min, ngaich hachī-pö u min nö i 
kūö meh.  
22Ngëichkö e yin, yī-ö tö vaich-ngö tö ngam Tēv: hòṅ chu öt panyënyö tī 
tikāchö yīö; ngaich öt hĕng tak min ṙamā-ainy.  
23Ngòh kamëtö tökētu nöinyö mahapōilen chu: anga-aṅ inrē öp mahachip 
ṙôre nö ṙô-òv, hameukhu mat min tö chu tö ngam inyöölen aṅ im Tēv.  

Salmai 51 

Invëkö Inṙē-ĕl 

1Ō Tēv, aheūkölōn tö chu, sā ngam hanāngen neūkölōn meh: sā ṙôken nup 
miṙēlōn meh, sichngö nup tanôichngen chu.  
2Söichlen chu kô-òti ṙā-ang i nup töt ṙong in chu: ahetlen chu ṙā-ang im 
tökööl chu.  
3Tön akahngen tanôichngenre chin: öreheūheu inrē ngam tökööl nö i kūö 
chu.  
4Höng in meh, in meh më-eṅ, öich köölö fālen, ngaich öich kēken nup tötlöök 
nö i kūö meh: ngaich huveū-en më-eṅ yē meh ṙô-òvö, ngaich chīpen inrē yē 
meh kahôka.  

5Yĕh Ngëicha, tö chu tövī-i öich tötṙong: ngaich i tökööl öich pirūka tö ngam 
yöng chu.  
6Yĕh meuk, hōtö tökô-en man lātuhēt: ngaich vīten chu min më-eṅ akahakūö 
tö mikah lā im tönyatngö.  
7Söichö chu aṅtī tö hisòp, ngaich chū-ö minhet: söichö chu ngaich mötlö 
insōho min chū-ö tö tökënngöre ta-cham.  
8Vīten chu hang ṙanāmölōn: hòṅ në tangëḵ, në likölngö meh nö ṙāmölōn.  
9Hanyatngö kūöre man tö në tökööl chu: sichngö nup tötṙong in chu nö 
ṙòkhöre.  
10Ō Tēv, vīlö töhet ellōn chu: tumfömlö öp tököp fanöiny-lö nö in chu.  
11Uich kavāliyö ṙā-ang i kūö meh: un kē-ĕyö ngam töhet Fanöinylö nö ṙā-ang 
in chu.  
12Havanten chu im ṙanāmölōn inyöölen: ṙapken chu inrē aṅtī tö ngam töhō 
fanöinylö.  
13Ngaich chū-ö min haköptö yip tötôichngen tö ngam talöökö meh: ngaich 
yip tököölö fālen min nö havantöre nö in meh.  
14Ō Tēv, ṙānyen chu ṙā-ang in yip tömahāmu tī, më-eṅ Tēv inyöölen chu: 
ngaich ngih litāk chu min nö pōitô nö tikökngö ngam lanöökö meh.  
15Ō Mā, löpnyö kūö në minuh chu: hòṅ ngih elvāng chu nö hameuknyö 
nöinyö meh.  
16Pò meh öt kuchīkölōn i tökē-tuvö; kētö e chin öre: öt ööire më-eṅ inrē i 
töföngö tökētuvö.  
17Ngam töpaṙööyi ellōn tökētu nö lōn ngam Tēv: ngam tölakūkö kūö mirivlōn 
tö tökööl, angū-ö an töt sōḵov tö meh, Ō Tēv.  
18Löökö la-en man i kumchik-lōn re i Siyòn: mānlö nup kinlōngö Yērusalem 
man.  

19Ngaich më-eṅ min kuchīkö-lōn i nup tölöök tökētu, i nup töföngö tökētu, 
nup tönòngre inrē töföngö tö-kētu: ngaich cha-a min nö kētö kōiny nuā nö el 
ngam tahāklö meh.  

 Salmai 52 

Tö Löök Nö Lōn Ngam Tēv Töm Inkò-lò 

1Ō Më-eṅ tökalēḵ tarik, kūöyòh öm eū-eure i nup cha-nökhuṙenre: iṙūhen an 
ngam miṙēlōn ngam Tēv.  
2Halēnlen ötlanöökö an ngam litāk meh: sā tökeut an kun-hāṅk nö vī michīl.  
3Mötlö hanāngenlōn man tö tötlöök töre tö tölöök: mi-nyôiny-aṅ inrē töre tö 
ṙinô-nyô tölöök.  
4Hāngenlōn man tö nup ngameūkhöti ṙô: më-eṅ litāk tömichīl.  
5Ngatī tī an min ngam Tēv nö likölngen meh: kē-ĕ meh an min, ngaich 
köichngen meh ṙā-ang el öp inrūkui meh, ngaich teuklen meh ṙā-ang panam 
tö-aṅ.  
6Meūkö e min yip tölöök, ngaich pa-ekūö: ngaich ha-yīölngen ò nö ngö ṙô,  
7Yĕh meuk, anga-aṅ an ngòh tarik töt vamīten ngam Tēv nö kumlēḵ ò: 
hayönglenre pöri nö i ṙôken nup kanôlòre, ngaich hangë-eṅre nö im öt 
lanöököre.  
8Ngaich pöri chū-ö höng sā tö-ayal ôliv chōn el patī ngam Tēv: örheūheu chin 
hayönglenre i miṙēlōn ngam Tēv.  
9Örheūheu chin min ha-öinytö tī meh, pò meh ngaich tī tö e: i minë-eny meh 
chin min höka, pò e nö tölöök nö i kūö yip töhet in meh.  

Salmai 53 

Ötlanöökö Tarīk 
(Sal 14) 

1Ngö ṙô an ngam tökulo-ov nö ellōnre, Öt Tēvuvö: Tötlöök yin cha-a, 
kamëken tökööl sin-òkkūö, öt hĕng tak tövahīenvö tö tölöök.  

2El halīöngö an ngam Tēv nö môktökūi kūön tarik: nö Ngëicha yĕn tö-akaha 
el-matvö umuh öp chamöh ngam Tēv.  
3Ṙòkhöre yin nö havanritre ṙòkhöre yin nö mūmuvö öt hĕng tak tö vahī-envö 
tö tölöök, hö-ö, öt hĕng tak.  
4Öt aṅhaṅv-in aich vē tö mikah, vē töla-evṙen tö öt lanöökö: kamāngö vē 
tarik chu nö sā kūö cha nö nyā, ngaich rö-ö nö havëkö ngam Tēv.  
5In e cha-a nö pōi pinhëṅ-eṅkūö, i chūök tö rö-ö pinhëṅ-eṅkūö: pò ngam Tēv 
nö pirāt nup tangëḵ ò, ngam mi-iyöngtöre nö lā-al Meh; ngaich Man 
sumrōngngökūö cha, pò ngam Tēv nö sō-en cha.  
6Löknyö Siyòn An öre ngam inyööken Israĕl: hē ngam Tēv nö havantö yip 
tökē-ĕ tarik Ò, ngaich Yāköp min nö ṙāmölōn, Israĕl inrē.  

 Salmai 54 

Ṙô linaklö In Yip Lā-al 

1Ō Tēv, hayööken chu i minë-eny Meh: ngaich im minhôiṅyö Meh akaha chu.  
2Ō Tēv, hang ṙô chu havë-a: kētö elnang re yēḵ i në ṙô ngih elvāng chu.  
3Tön chōholre yin vē aṅ tahëng nö lā-al chu, chöh nômö chu inrē vē tarik 
töchökhu-ṙen: hö-ö yin nö ṙātö ngam Tēv nö i kūö cha.  
4Yĕh meuk, hamòlṙen chu An ngam Tēv: in cha An ngam Mā, yip ṙamapkö 
nômö chu.  
5Havantö yip tötlöök An min i yip tö kunyahaṅ elmat tö chu: Piyāingen cha 
im kanô-en Meh.  
6Ap kanahanglōn tökētu min, tökētuvö nö in Meh tö chu: Ō Mā Tēv, ha-öiny 
ngam minë-eny Meh chin min pò e nö tölöök.  
7Pòn ṙānyen chu Anga-aṅ ṙā-ang el nup kanihngen: ngaich në mat chu nö 
meuk öp lōn chu i yip tökunyahaṅ elmat tö chu.  

Salmai 55 

Ṙô Tarik Tö Hachīlö Tö Holre 

1Ō Tēv, kētö elnangre i vinë-eṅkūöre tö chu: um hanyatngöre im ṙô chu vinë-
elkui.  
2In chu Man, ngaich sapṙô chu: kihngen chin ip ṙô re miṙivlōn, alūhure chin.  
3Kūö ṙôktô öp tökunyahaṅ elmat, kūö ëlô öp tötlöök: pò cha nö kavalhökui 
chu tö ötlanöökö, i inngëṙö cha-a nö hakihten chu.  
4Chök öp ellōn chu nö lātuhēt, nö pōihangen: ngaich ngam pinhe-eṅkūö tö 
kinpaha nö fuk kui chu.  
5Teunghö kui chu öp pinhe-eṅkūö, kinchëyöre inrē: ngaich ngam yöng pinhë-
eṅkūö nö pavtökui chu.  
6Ngö ṙô chū-ö ngaich, sanëò-ku chin öre sā nyö-öṅ: ngaich öre öich marô-
òlkūö kiteūngöre, ngaich haneū-heuvö.  
7Yĕh meuk, ngaich chin öre maṙô-òlkūö atēṙa: ngaich iyöng el nyalnyi öre 
chū-ö.  
8Haveuthötre öre chū-ö el in-nyatlöre: ṙā-ang im töchōich tö kalēḵ kuföt.  
9Ō Mā, piyāingö litāk cha: tön meuk tö chökhu chin tanānyö, inrāinyngö inrē 
el ngam panam.  
10Havīṙöre yin tö sakāmö ha-tööm inrē, nö i kui minë tananglö: ellōn e öp öt 
la-nöökö, inchök inrē.  
11Ellōn e, öt lanöökö: öt ṙāköre el kanröönö e, tinṙā-mö, inchīlö inrē.  
12Pòn öt öp tökunyahaṅ elmat mumṙēngen chu; hökngenre chin tö e: öt rēhĕn 
nö anga-aṅ öp tö sumrīk mahapōilöre nö lā-al chu;  
13Më-eṅ pöri, tarik töròngta in chu: mahanôlö chu, töha-eh hol chu inrē.  
14Kuchīkô ayā-a halēnöre: hol röön yip tömaṙôngö chuh el patī ngam Tēv.  
15Teungtöre an yēḵ ngam töt akahtuṙen kinpaha nö i kui cha, hökngen cha nö 
chuh el ngam anūlö nöng aṅ: pò nup öt lanöökö nö el nup chūök cha, nö el 
ṙôngö cha.  

16Havëkö ngam Tēv pöri chū-ö min: ngaich ngam Mā Tēv min nö hayööken 
chu.  
17Harap, peuheū, sakāmö inrē, öich ve-eny miṙivlōn re, aka-hare inrē: ngaich 
hang ṙô chu min Anga-aṅ.  
18Im kumchikṙen An nö ṙānyen chu ṙā-ang i kinyūngö tö yip lāḵlö chu: pòn 
maṙôngö yip lā-al chu.  
19Hang an min ngam Tēv, sapṙô cha Anga-aṅ yip tököp misī: ngam tarik 
tötharīk-köre, ngam töt pa-ekūö tö ngam Tēv.  
20Kiyānglö këlre nö in cha yip tö lāmta nö in ò: ha-chōichngö ngam 
kinlēḵngô.  
21Faṙëcha elvāng an sā ta-öng, kinyūngö pöri, ellōn ò: öt ngëḵ nup ṙô ò tö 
tavī-i, sön pöri nö sā töhōknyu sanët.  
22Hakeunlö lumngan re man im Mā Tēv, ṙapken meh An min: öt hētu An nö 
halöngngen tölöök nö kē-ĕyö.  
23Ō Tēv, kēten cha Man min el anūlö pinyāingö: öt ròngti sakāmö ön nö aṅ 
ngòh töyal tö mahām, ngòh tömichīl inrē; in ò pöri min chū-ö hayönglenre.  

 Salmai 56 

Ṙô Inyönglen Re Im Tēv 

1Ō Tēv, yēḵ, aheūkölōn tö chu; tön hòṅ ngeūkten chu ön ngòh tarik: kilöönö 
chu an öt hĕnghang sumkam nö hakihten chu.  
2Hòṅ ngeūkngen chu vē tö-kunyahaṅ elmat tö chu nö öt hēnghang sumkam, 
pò cha nö maṙôngö: vē kumlöö-nö chu, hakeūlenre nö lā-al chu.  
3Ip hē chu pa-ekūö: hayöng-lenre chū-ö min in Meh.  
4Im Tēv chin min ha-öiny ngam ṙô Ò: im Tēv chin hayöng-lenre, öt hō chin 
pa-ekūö; suh kanô-òṅ tarik tö chu?  
5Hĕng sumkam yin nö löinyngö ṙô chu: ṙòkhöre nup lōn cha tö chu nö mi-i tö 
chōich.  

6Hamūlöre yin nö hol re, hanyatngöre yin: mikahngö vanāngö chu yin nö sā 
cha nö hayun ngih nômö chu.  
7Öt kô-òngvah aich min tö tī öt lanöökö: Ō Tēv; i lanīnö yĕh kuringtö më 
tarik.  
8Vënyö kinvānö chu Man ngaich; asëhöt nup mak mat chu el pilön: röh önu 
nö i mat līpöre Meh?  
9Havānörit min ngaich yip tö-kunyahaṅ elmat tö chu, ip sakāmö hē chu havë-
a: Aka-halōn chin, pò ngam Tēv nö lā in chu.  
10Im Tēv chin ha-öiny ngam ṙô Ò: im Mā Tēv chin min, ha-öiny ngam ṙô Ò.  
11Im Tēv chin hayönglenre: öt hō chin min pa-ekūö tö tī tarik nö in chu.  
12Ō Tēv, i kui chu nup töchūö-ku kinlēngô: kē-ĕkūö Meh chin tö nöinyö, 
tökētu.  
13Pò Meh ṙānyö nômö chu ṙā-ang kinpaha, röh Öm ṙā-nyö në kunröön chu ṙā-
ang i sanuktöre: pò chu hōtu lök i kūö ngam Tēv, i yanāngö kūö ngam nômö.  

Salmai 57 

Invëkö Hinòlṙen 

1Aheūkölōn yēk tö chu, Ō Tēv, aheukölōn yēḵ tö chu; tön in Meh ön ngih 
nômö chu nö hanyatlöre: hôṅ, el katòh nyat minë sanëòk Meh chin 
hanyatlöre, hanöng saha në kanihngen nö chööḵngö kui chu.  
2Peuinyhökūö ngam Tēv chin min, ngam tölngö tötulöng: ngam Tēv 
mahateungngö nup la-en re nö in chu.  
3Ṙā-ang el halīöngö tī An min nö söömhöti, hayööken chu inrē; yē öp tö hòṅ 
ngeūkten chu min nö miyëḵṙen: sööm-tö ngam miṙēlōn re An ngam Tēv, 
ngam kanô-en Ò inrē.  
4Holtöṙah layön ön ngih nômö chu; hulalhak chin holtörah yip tö tōttukūö nö 
i kūö tameūyö: yip tarik; kapah tö kūö vöi, chòk inrē; sanët öp litāk cha nö 
tökeut.  

5Ō Tēv, hapōilöng Man yēḵ, lātulöng tö minë halīöngö: hökngen ngam ineū-
euṅ Meh nö i kui ngih panam nö ṙòkhöre.  
6Halēn inhāṅl röön chu yin; sapōnköti ön ngih nômö chu: ul insuk yin nö 
urēhĕ-kūö chu: ngaich fuk ël e cha-a.  
7Ō Tēv, köp ön ngih ellōn chu: tikökṙôre chin min, hôṅ, tikökṙôre chin min tö 
nöinyö.  
8Hachohlö ngam ineū-euṅ chu; hachohlö ngam ranöng tösömö inröt, tö ngam 
hārp inrē: chū-ö min inrē chōholre ka-euilökūö.  
9Hol yip tarik chin min ha-öinyö Meh, Ō Mā: ha-öinyö Meh chin min; 
tikökṙôre chin min ha-öinyö Meh, hol yip pumnāmö tarik.  
10Pò ngam miṙēlōn Meh nö kiröng söl el halīöngö: ngam kanô-en Meh inrē, 
söl el minë taṙul.  
11Ō Tēv, hapōilöng Man yĕh tulöng tö halīöngö hökngen ngam ineū-euṅ Meh 
nö tu-löng tö në panam nö ṙòkhöre.  

 Salmai 58 

Invëkö Kūö Ngam Tēv Nö Chökṙen Yip Tötlöök 

1Kô-en öyih; löökô kahôka öi höng öt ṙô-òv; Ō yī-ö kūön tarik: chip haka öyih 
akah?  
2Hôṅ, la-evṙen yin ellōn re tö tötlöök: kalah lumngan nup chanökhuṙen tīre 
ing panam.  
3Lökngen el chūök kanūönö an ngam tötlöök nö aṅ ta-hëng: höng kayôḵnyu 
yin, ngaich lō-ongkūö, ṙô tö minyôiny-aṅ ngaich.  
4Öp in cha kinpahangvah sā kūö pēich kinpahangvah: sā öp töt hang pēich öp 
tumlupngö elnang re;  
5Öp töt hamangṙô yip tömilūö-nö: töhuveū-en nö i milūönö.  
6Ō Tēv, tiṙölngö kanap cha, elvāng cha: Ō Mā Tēv, tiṙölngö nup tö kiröng 
kanap nup ṙālö lāyön.  

7Hökngen cha nö ṙööingö sā mak tökalēḵ nö hëm: yĕn sōktö kūö chòk re 
anga-aṅ, hökngen ò nöng sā tö ta-nyinylöngkūö.  
8Hökngen cha nö sā alāpö tö-apūöṙa nö kiröönngöre: sā öp töt hē finötöre 
kikānö, sā yip töt mameuk tavūöi.  
9Öl ngam tanīöyö Meh nö lökngöre tökūö minë tösah-lökūö: aṅtī tö öp 
lamfeui kuföt Anga-aṅ nö kēngö u, nö ṙōngen töm tö-uhāv, töm töhū inrē.  
10Ṙāmölōn min ngam tölöök, hē ò nö meuk invahalvah: söichröön re min 
Anga-aṅ nö i mahām öp tötlöök.  
11Ngaich ngö ṙô min yip tarik, raneushu yin nö kô-en vē tölöök: kô-en Öp Tēv 
umuh kamhòṅklö kui ngih panam.  

Salmai 59 

Invëkö Kumchikṙen 

1Ō Tēv chu, ṙānyen chu ṙā-ang i yip tökunyahaṅelmat tö chu: tumlönglen chu 
tö yip chamôhòlre nö lā-al chu.  
2Ṙānyen chu ṙā-ang i yip töla-evṙen tö tötlöök: hayööken chu, ṙā-ang i yip tö 
yal tö mahām.  
3Yĕh meuk, tön ṙōlhak yin, hayun ngih nômö chu: hamūlöre yin vē tökalēḵ 
nö holre nö lā-al chu; Ō Mā Tēv, öt kūö chu fāluṙen, öt kūö tökööl chu.  
4Öt fāluṙen chū-ö, fal cha-a nö halēnöre: chōholre Më-eṅ yēḵ holṙen chu Öm 
Ngëicha.  
5Më-eṅ, Ō Mā Tēv yip töma-ṙôngö, Tēv Israĕl, chöhkö vē pumnāmö tarik: Um 
aṙē-ĕlōn tö yip tötlöökö la-en.  
6Havan yin tö harap, sā ṙënṙô am cha-a ngaich: kiröön ngaich nö havī el 
ngam pinnāmen.  
7Yĕh meuk, tö cha nö löklö elvāngre vanöökö, sanët minë i minuh cha: Achīö 
ap hamang Ngö ṙô cha-a.  
8Ō Mā Tēv, hayīölngen cha pöri min Më-eṅ: ṙòkhöre yip min pumnāmö tarik 
nö aṙē-ĕv tö tī Meh.  

9Ō kumlēḵ chu, hökken meh chin min: pò ngam Tēv nö tö marô-òl kui nö 
tanang-lö chu.  
10Urēhĕkūö chu An min ngam Tēv tö-aṙē-ĕlōn tö chu: halöngten chu An ngam 
Tēv öich meuk lōn re i yip tö kunyahaṅ elmat tö chu.  
11Uh yin nö fëli, hôn öt vaich-ngö vē tarik chu: pirātngen cha ip minhôiṅyö 
Meh, tum-ṙeūten cha inrē, Ō Mā, lanak-lö ih.  
12Kūö tökööl, elvāng cha, kūö ṙô minuh cha inrē, hökngen cha nö kô-òngvah i 
inkeūlen cha: ötlinëkô, minyôiny-aṅ inrē.  
13Keuheūtngen cha im lanīnö meh, keuheūtngen cha nö öt ōtren: mikahtölōn 
cha tö ngam Tēv nö hayöng nö in Yāköp, söl i manāngen ngih panam.  
14Ngaich hökten cha nö havan tö harap: hökngen cha nö sā ṙënṙô am ngaich 
havī ngam el pinnāmen.  
15Keuheūt chūökö cha-a min nö kuvankö nya-aṅkūö: hĕng mitööm chā-a 
ngaich nöng ngöh yĕn öt kô-òngkūö.  
16Tikökngö ngam kumlēḵ Meh pöri min chū-ö, hôṅ, pōitô chin min tikökngö 
ngam miṙēlōn Meh tö peuheū: pò Meh ha-ëhelen tananglö chu, innyatlö chu 
ip sakāmö kanihngen.  
17Ō kumlēḵ chu, löö in Meh öp min nöinyö tiköknyö chu: pò ngam Tēv nö 
tömaṙô-òl kui tananglö chu, ngam Tēv tö-aṙē-ĕlōn tö chu.  

 Salmai 60 

Invëkö Ṙinānyi 

1Ō Tēv, kavāliyö in tö Meh, liköliyö in tö Meh: līn Man in ih; Ō havanten ih 
hēk.  
2Kichëyöre ön ngih panam tö tī Meh, tikāchiyö an tö Meh: halinken nup 
linrākö e; tön kalöka an.  
3Hameuktö tökihngen Man i vē tarik Meh: ha-ôkö in tö Meh tö vāin tökalēḵ.  
4Kētö pantēra Man in cha yip töpa-ekūö tö Meh: pò e nö hōtu min nö halöika, 
kūö ap inyööken.  

5Hòn ṙānyuvö yip hanāngenlōn Meh: hayöölen chu aṅtī tö ngam lāhāmö Meh, 
sapṙô chu inrē.  
6I hanëtö re An ngam Tēv nö ṙô-òv; ṙāmölōn chin min: kaichlen Sikem chin 
min, ngaich kalah ṙôkö Sakòt.  
7Chū-ö cha an Kilīöt, chū-ö chu inrē Manasē: lanaklö kui chu an Ifrēm, 
kamëtö chöngö ang Yūtā.  
8Chūök sanöich röön chu an Mô-ap, tuhtö kunröpö re chin min i kui Ētöm: 
Filistia, hū-a më-eṅ tökūö chu.  
9Chīö ap min kamëten chu im töngëḵ el pinnāmen: achīö mahachōten chu i 
Ētöm?  
10Röh öm höng më-eṅ, Ō Tēv, kamvalngen ih: ngaich rö-ö me-eṅ kiröönngöre 
in ih kiyung?  
11Kētö hinòlṙen in yip tökunyahaṅ elmat tö ih: tön höng chanök alaha an 
ngam hinòlṙen aṅ i tarik.  
12Lökten im Tēv in min öt pa-ekūö; pòn Anga-aṅ min ramööntökui yip 
tökunyahaṅ elmat tö hī.  

Salmai 61 

Invëkö Linaklö 

1Ō Tēv, hang ṙô chu: hangihtô chu vë-ekūö Meh.  
2Löktökūö manā-angkūö ngih panam chin min havëken Meh: yē ngih ellōn 
chu nö öt kô, hachōten chu ip ihong tömarô-òlkui tö chu.  
3Tön Më-eṅ Man misī inyatlö chu: töngëḵ Öm tananglö chu i yip tö kunyahaṅ 
elmat.  
4Örheūheu chin min iyöng el ngam inrūkui Meh: hanyatlöre chin min el 
sanëòk kël Meh.  
5Ō Tēv, pò Meh hang nup ṙô chu, töchūöku kinlēḵngô: ngaich kētö amin chu 
tö cha yip tö pa-ekūö tö minë-eny Meh.  

6Ṙūötö rô-òtö nômö öp rācha Man min: ṙōl michaplö nup min samyeūheu ò.  
7Örheūheu öp min nö köp nö i kūö ngam Tēv: yĕh halēn hanāngen tö-aṙē-
ĕlōn hòṅ u nö haköpken Ò.  
8Ngaich örheūheu chū-ö min ha-öiny ngam minë-eny Meh: ngaich kaheuk 
sakāmö öich kētö nup kinlēḵngô re.  

 Salmai 62 

Höng Im Tēv Inyönglen 

1Höng ngam Tēv ön ngih nômö chu nöng ötṙô-òv: ṙā-ang in Ò öp inyööken nö 
yih.  
2Höng Anga-aṅ An ihong chu, inyööken chu inrē: Anga-aṅ An tömarô-òlkui 
tananglö chu, hö-ö chin min pōyen inlöinyka.  
3Irô-òten öi min fah tarik öi hòṅ fëlan yī-ö ṙôkhöre: sā tö salīnköti tananglö, 
sā tö kalöka kinlōngö?  
4Halēnöre cha-a nö kuringten ò nö ṙā-ang im lanöökö ò: i minyôiny 
kumchiklōn cha-a; el vāngre ṙô cha-a, nö hakôlò, ötlēḵkôre pöri cha-a nö 
ellōn re.  
5Nômö chu, höng ngam Tēv man, um ṙô-òv: tön aṅ in Ò öp tömeūkka tö chu.  
6Höng Anga-aṅ An ihong chu, inyööken chu inrē: Anga-aṅ An tö marô-òlkui 
tananglö chu, hö-ö chin min hanlöinyken.  
7Im Tēv öp inyööken chu, ineū-euṅ chu inrē: ngam ihong kumlēḵ chu, 
innyatlö chu inrē, höng im Tēv.  
8Yī-ö tarik, hayönglenre in Ò örheūheu: hōngnyö vōknyö ellōn re i kūö Ò, 
innyatlö hī An ngam Tēv.  
9Kô-òngrit yin vē tarik tötaṙeūḵ nöng törö-ö, vē tö tulöng inrē nö minyôinyaṅ: 
takööklöng yin min nö el öp kinlah lumngan, höh yin tö töng rö-ö.  
10Un hayönglenre nö i inkihten, un vītenre i unlāya, un im töng rö-ö: yĕn 
ṙūölöreṙen kanôlò, un kētu ap ellōn nö in e.  

11Hĕng heuh, nët heuh ṙô An ngam Yēv, hāngö e chin chū-ö tö ngam 
minhôiṅyö nö aṅ im Tēv.  
12Ō Mā, aṅ in Meh an inrē ngam miṙēlōn: pò Meh kô kē-ĕkūö tarik tösā la-en 
ò.  

Salmai 63 

Meūkken Ngam Tēv 

1Ō Tēv, Më-eṅ Man Tēv chu; ka-euilökūö chin min chöhö Meh: yal ön ngih 
nômö chu tö Meh, meūkken Meh ngih alaha chu, ip tönyô, töchei panam, 
chūök törö-ö mak.  
2El ngam töhet chūök chin ngëichken Meh: öich meuk minhôiṅyö Meh, ngam 
minā-aṅ Meh inrē.  
3Pò ngam hanāngen neūkölōn Meh nö mööḵlö tö nômö: ha-öinyö Meh nun në 
minuh chu.  
4Ngaich hakôlò Meh chū-ö min, i rô-òten chu aṅ: hachônglö kël re chin min i 
minë-eny Meh.  
5Tööḵngen ön min ngihnômö chu tö el tangëḵ tösangöö, sinngööṙö inrē: 
ngaich ngih elvāng chu min nö ha-öinyö Meh hol tö minuh ṙanāmölōn.  
6Yē chu fēken Meh el chaman re: ngaich piṙūtken Meh hē el inahaṅti tö 
hatööm.  
7Pò Meh öm inyööken chu: ṙāmölōn chin min el nyat sanëòk Meh.  
8Röhlö ön ngih nômö nö tömkörit Meh: ṙapka chin tö ngam lāhāmö kël Meh.  
9Yip chamöh ngih nômö chu pöri nö hòṅ fëlö e: chuh lātaṙeū min töng 
panam.  
10Kētu yip min nö pôḵ ngam sanët: minchö-ö nup am aṅ el inchōn min.  
11Ṙāmölōn pöri min ngam Rācha nö im Tēv; kö eū-eure yip min tö chūöku 
kinlēḵngô nö in Ò: pò ap elvāng yip töṙô-òv min tö minyôiny nö tilūpikūö.  

 Salmai 64 

Invëkö Linaklö 

1Ō Tēv, hang ṙô chu, vë-eny miṙivlōnre: laklö nômö chu töm pinhe-eṅkūö, aṅ 
im tökunyahaṅ elmat.  
2Hanyatngen chu Laklen töm tö-ulāika inlēnö, tö yip tö la-evṙen tö ötlanöökö: 
öich ṙā-ang el ṙôngö yip tötlöök tarik.  
3Yip mahakeut litākre nö sā sanët: ngaich sōktökūö chòkre tö töchökhu ṙô.  
4Pò cha nö hòṅ hayuntö tī re nö lireny ngam tökô-en: öt akahtuṙen tī chā-a 
nö lirënyan, hö-ö nö pa-ekūö.  
5Haruhlö alahare cha-a i tötlöök chöönyi: vë-ekūöre chā-a nö ulāi tö tīre nö 
ṙātö tinngöp; ngö ṙô cha-a, Chiāp min mameūkö u?  
6Chöh nup tötlöök cha-a, Teūngen in, ngö ṙô cha-a, öi milētṙen chöh: aṙū-uti 
chanöh ellōn, ön ngòh tarik inrē.  
7Lirënyö cha pöri min ngam Tēv, nö aṅtī tö chòk: höng löök cha-a min nö 
nyahaṅvö.  
8Lökten cha min nö vītu nö kavēköti, lā-al tö litāk re chā-a nöng kahngenre: 
kichinykūö re min nö ṙòkhöre yip mameūkö cha.  
9Ngaich ṙòkhöre min tarik nö pa-ekūö; ve-eny cha-a min tö e nö tī ngam Tēv: 
ngaich akahare cha-a nö akah ngam tī Ò.  
10Ṙāmölōn min yip tölöök nö im Mā Tēv, ngaich hayönglenre min nö in Ò: 
ṙòkhöre yip töchiplö ellōn min inrē nö eū-eure.  

Salmai 65 

Nöö-nyö 

1Ō Tēv, hökken Meh öp nöinyö Meh nö i Siyòn: hateūngi min nö in Meh öp 
kinlēḵngô töchūöku.  
2Ō Më-eṅ hamang vinë-eṅkūöre: ṙòkhöre yin min vē tarik nö yih nö in Meh.  
3Kô-òngvah tī nun në tötlöök tö chu: söichiyö nup tötôichlö fālen ih tö Meh 
min.  

4Tökôlò öp tarik öp atöllö Meh, ngaich vītu nö iyöng in Meh: pòn hōtu nö 
iyöng el nup patī Meh, ngam töhet chūök el ngam patī Meh, tööḵngen in min 
tö lanöökö el patī Meh, ap töhet chūök el ap tempöl.  
5Lökten i pinngāngö man min sapṙô ih im lanöökö, Ō Tēv inyööken ih: Më-eṅ 
Man chūök nyanatlö taṙòkhöre, söl manā-angkūö ngih panam, in cha inrē, yip 
tömaṙôngö i kui mai.  
6Lamökten i kumlēḵ re Man haköpngö minë rôngö: tönyëklöng ṙat tö 
minhôiṅyô.  
7Tamahngö inyôṙö ṙô në mai: inyôṙö në mahūvö u, tinṙōlen tarik inrē.  
8Pa-ekūö chā-a inrē, yip mi-iyöng manā-angkūö, tö në tī Meh minkahngö: 
ṙāmölōn tī më-eṅ tö nuk chanūhu peuheū, harap inrē.  
9Chöhkö ngih panam Man, ngaich hamākö e, pōyen tī Öm hakôlò e: tööḵlö an 
ngam tahël ngam Tēv tö mak; meūken yip tö Meh tö sāiny, pò Meh halēn 
ngam panam.  
10Pōyen tī Man ṙöh minë tömalūöta tumlat, ṙātö minë rôngö Më-eṅ umuh: 
aṅtītö töpaṙōnga kumṙah Më-eṅ vītö u nö a-yëṙa, hakôlò sanīöpö u Më-eṅ.  
11Sumpīövlö ngam samyeūheu Më-eṅ tö lanöökö re: suktö kanôlò ngam el 
kanröönö Meh.  
12Suktöre anū-ö i, kui kiyôp el inchōnngö: ngaich minë rung nö vīnngö 
töṙanāmölōn.  
13Pököre aṅ kui minë kiyôp; löpngö ël minë achāṙö tö sāiny; pōitô nun nö 
ṙāmölōn, tikökṙôre nun inrē.  

 Salmai 66 

Tinkökö Nöinyö 

1Ṙòkhöre panam: pōitô ṙāmölōn im Tēv.  
2Tiköknyö ineū-eu ngam minë-eny Ò: vītö nöinyö Ò nö vai.  
3Ngö ṙô töm Tēv, pinhe-eṅkūö nun minë vahīṙen Meh: i ṙôken ngam 
minhôiṅyö Meh, yip tökunyahaṅ elmat min tö Meh nö hang chöngö Meh.  

4Ṙòkhöre min ngih panam nö salāmö Meh: in Meh min nö tikökṙôre; tikökngö 
minë-eny Meh min anū-ö.  
5Tā-a, ngëichkö vahīṙen ngam Tēv: pinhë-eṅkūö nun në la-en Ò nö i vē kūön 
tarik.  
6Havöö ngam mai An nö el tanyô: lök ellōn ngam tahël cha-a nö kiröön; tā-a, 
töi ṙāmölōn in Ò.  
7Hayöng An örheūheu, i minhôiṅyöre; ngëichkö vē pumnāmö tarik nup mat 
Ò: uh yip yēḵ töminôṙô nö hapōilöre.  
8Ō hakôlò ngam Tēv hī, yī-ö tarik: ahangnyö ṙô nöinyö Ò.  
9Ngam ṙamapkö nômö hī nö im anahaṅ: öt halöngten në röön hī nö 
halöinyköre.  
10Ō Tēv, pò Meh kalahten ih: kalahten ih Man, sā kinlahten rupīö.  
11Kēhötnen ih Man el inhāṅl: hakeunlö tölangan Man i ṙat ih.  
12Vīten tarik Man nö i kui ih nö hatūlö: lök kūö tameūyö in, lök el mak inrē; 
kēnyen ih pöri Më-eṅ el chūök kanôlò.  
13Kum tö töföngö tökētu chin min yih el patī Meh: kētö nup kinlēḵngôre chin 
min in Meh.  
14Nuk tökaknyu tö në minuh chu: ṙô ngih elvāng chu hē chu kihngen.  
15Kētö tö-alahav chin min töföngö tökētu, hol tö tötahūsa kūön sīnp: kētö 
kōiny nuā chin min hol tö pököre.  
16Tā-a, hangihtöre, ṙòkhöre yī-ö töpa-ekūö tö ngam Tēv: hòṅ chu min vë-eny 
tī ò tö ngih nômö chu.  
17Elvāng re ṙô chin hūḵken Ò: ngaich Anga-aṅ nö ha-öinyö töng litāk chu.  
18Yē chu lōn tö öt lanöökö ellōn re: öt hō min ngam Mā nö hang.  
19Kô-en pöri ngam Tēv nö hang: hangihtöre An tö ṙô chu ve-ekūö Ò.  
20Tökôlò An yēḵ ngam Tēv, ngam töt mahavööngö kūö ngam ṙô chu ve-ekūö 
Ò: öt rēhĕn ngam miṙēlōn Ò nö havööṙökūö nö ṙā-ang in chu.  

Salmai 67 

Tinkökö Nöinytö Tī 

1Aheūkölōn yēḵ Tēv, tö ih, hakôlò ih: vīten ngam kūöre Man yēḵ nö yang nö i 
kūö ih.  
2Höng ngam talöökö Meh an yēḵ tö-akahaiṙen nö ing panam: ngam inyööken 
inrē aṅ in Meh i pumnāmö tarik 
3Ō Mā Tēv, hökngen vē tarik nö ha-öinyö Meh: hökngen vē taṙòkhöre nö ha-
öinyö Meh.  
4Ō hökngen vē pumnāmö tarik nö ṙāmölōn nö tikökṙôre, tökūö re nö 
ṙāmölōn: pò Meh min öt mirööḵṙen kahòkken vē tarik; ngaich hayöng vē 
pumnāmö tarik ing panam.  
5Ō Tēv, hökngen vē tarik nö ha-öinyö Meh: hökngen vē taṙòkhöre tarik nö 
ha-öinyö Meh.  
6Kē-ĕl aṅkūö re an ngam tumlat: hakôlò hī An min Anga-aṅ ngam Tēv hī.  
7Hakôlò hī An min ngih panam nö pa-ekūö tö Ò.  

 Salmai 68 

Tinkökö Minhòiyö Ngam Panam 

1Hökngen ngam Tēv yēḵ nö chōholre, hökngen më tökunyahaṅ elmat tö Ò, nö 
parāti: hökngen cha inrē yip sumrīkhen Ò nö pāngö nö i kūö Ò.  
2Sā lul nö changāchi, ngatī ahōngen cha: sā paröm nö ṙöichngö nö i kūö 
tameūyö, ngatī hökngen tötlöök nö lëlngö nö i kūö ngam Tēv.  
3Hökngen ngam tölöök yēḵ nö ṙāmölōn; hökngen cha nö pōi ṙanāmölōn nö i 
kūö ngam Tēv: hôṅ, hökngen cha nö kuchīkö ṙanāmölōn.  
4Tikökhökūö ngam Tēv, tiköknyö nöinyö Ò: harunglö talöökö Ò, ngam lamök 
el tönyalnyi; Yāh ap mine-eny Ò; urēhĕkūö Ò ṙāmölōn.  
5Yöng kūönyōich, kamhòklökui tafīösi inrē: Tēv nö el ngam, töhet elyöngö re.  
6Vīten ngam töng hĕngtöṙah An nö iyöng elpatī, kēnyö töhakövö an im 
kanôlò tī: iyöng ël töngëḵngökūö tumlat pöri ngam töminôṙô.  

7Ō Tēv, hē Meh kiröönngöre urēhĕkūö më tarik: hē Meh lök el inchōn.  
8Kayīna ngam panam, suktöre inrē ngam halīöngö nö i kūö ngam Tēv: kayīna 
më-eṅ inrē Sīnāi i kūö ngam Tēv, ngam Tēv Israĕl.  
9Ō Tēv, pōyen tī Man tö kumṙah: hangëkö ngam amin re Më-eṅ, yē ò nö 
cheingö.  
10Iyöng ël e yip tömaṙôngö tarik Meh: Ō Tēv, halēn nup tölööktī re më-eṅ i 
yāich.  
11Kētö ngam ṙô ngam Mā: maṙôngö yip kikānö ma-ahānga.  
12Pāngö yik kumyunglö yip rācha, pāngö cha-a: ngaich anga-aṅ öp töngöh nö 
i patī, nö michööḵ nup pôḵ.  
13Hulalngöre öi min el kinlōngö sīṅp, sā nup sanëòk pumpa tö vinngö alaha 
tö rupīö: nup rööntö sanëòk ò inrē nö vinngö tö humlum tösā elmat manūlö?  
14Hē ngam Tökeuheūttöre chöngö nö pirātngö rācha nö umuh: ngaich 
kënngöre nup tacham nö i Salmòn.  
15Rôngö ngam Tēv an ngam rôngö Pāsan: tömarô-òlkui an ngam rôngö Pāsan.  
16Yī-ö tömarô-òlkui rôngö, kūöyòh öi tēk sīṙö re? öi im rôngö, ngam chūök 
lōn ngam Tēv tö elyöngöre: hôṅ, örheūheu An min ngam Tēv nö iyöng in e.  
17Nët anāi köṅny nup inröl ngam Tēv, köṅny, köṅnyu nup: in u An ngamMā, 
sā re nö i Siyòn, el töhet chūök.  
18Ngaich man yônlö lātulöng hachōḵ ngam inkövö re man nö haköv; i tarik 
man teūngen tö raneushöre: hòṅ, in yip tömi-ô inrē, hòṅ ngam Mā Tēv nö 
iyöng in chu.  
19Tökôlò An ngam Mā, ngam töt hĕnghang sumkam nö keun lumngan hī: 
ngam Tēv, ngam inyööken hī.  
20In hī An ngam Tēv, nö Tēv ṙinānyi: aṅ in YĀVĒ, ngam Mā, ngam ṙinānyi ṙā-
ang kinpaha.  

21Nyahaṅ kui tī An ngam Tēv tö yip tökunyahaṅ elmat tö Ò: kachūka keūyö 
an ngam chukngöm kui nö sā kumröönngöre nö im fālen re.  
22Ngö ṙô ngam Mā, havanten cha chin min hēk nö ṙā-ang Pāsan; kēlen cha 
chin min hēk ṙā-ang lātaṙeū tö mai.  
23Hòṅ Meh kasum tö kunröönre i mahām: hòṅ nup litāk nup am meh nö 
michööḵö tö aṅ i yip tö kunyahaṅ elmat tö Meh.  
24Ō Tēv, meuk tī Meh yin nö ngaich: meuk kinröönngö ngam Tēv chu, Rācha 
chu, nö el ngam töhet chūök.  
25Urĕh yip tumkökṙôre, tömörit tö tötinköku ṙô ranöng: ellōn yip ṙālö kikānö 
yip mumnyam nö pirang.  
26Hakôlò ngam Tēv yin in yip tömaṙôngö: ngam Mā yīö, lamöklö in Israĕl.  
27Penyamin ap umuh, mahayöngö cha, kūön rācha aṅ Yūta, yip ṙôngö cha 
inrē: kūön rācha aṅ Sepulòn, kūön rācha aṅ Naftalī.  
28Tölṙô ngam kumlēḵ meh An ngam Tēv: Ō Tēv, hangëḵkö ngam tīre Man in 
ih.  
29Pò ngam tempöl Meh i Yērusalem: kumtö raneushö meh min yip rācha.  
30Vëkö nup hanchōn el tafūyu, nup töpōyen kōiny nuā yip tarik, hol tö 
kūönre, rööntökui nup rupīö: pirātngö yip tarik, aṅ tö-ööire nö i kinyūngö.  
31Ṙā-ang Aikup yip min kūön rācha: kurāten min Iti-opīa nö hateutnyö këlre 
nö im Tēv.  
32Tikökhökūö ngam Tēv, yī-ö, pūlngö ngam panam tiköknyö nöinyö im Mā.  
33In Ò ngam mi-i uk minë halīöngö, ha-eh misī: yĕh meuk, ṙô-òv an, tö ngam 
tökalēḵ ṙô.  
34Löö im Tēv tī yin tö kumlēḵ: i kui Israĕl nup lanöökö Ò, el taṙul nup kumlēḵ 
Ò inrē.  
35Ō Tēv, pinhe-eṅkūö Man el ap töhet chūök re: ngam Tēv Israĕl, Anga-aṅ 
kamëtö kumlēḵ minhôiṅyö nö i yip tarik Ò, tökôlò An yēḵ ngam Tēv.  

Salmai 69 

Ayôkö Hinòlṙen 

1Ō Tēv, hayööken chu: tön meuthöt nup mak nö el nômö chu.  
2Lōngti chin el tö-aṙū-uti tilin, i chūök törö-ö sanökö: yih chin el tö-aṙū-uti 
mak, i chūök ngam tinṙēichlö nö pavngökui chu.  
3Chei chin tö ṙô re peuiny; nyôp ön ngih kilööp chu nö ngaich: paṙūöyi mat 
chin ip hē re hökkö ngam Tēv chu.  
4Pōyen yip tö keūyö elkui chu, yip töt chöönyu nö surīkhen chu: kalēḵ cha-a 
yip töhòṅ rökngen chu, yip tökunyaha-elmat tö chu, samūöcha; ngaich chū-ö 
havantö nup töt kahëre.  
5Ō Tēv, akahalōn Man tö kumlō-ov chu: öt nyatngö nup tökööl chu inrē tö 
Meh.  
6Uh yip yēḵ hamökken Meh nö sirōngkūö nö lökngö kūö chu, Ō Mā Tēv, yip 
tömaṙôngö: un miṙē-ĕyö nö lökngö kūö chu yip chamöhö Meh. Ō Tēv, Israĕl.  
7Tön pòkūö meh chin öich keun sumrōngkūö: haṙungngökūö chu an ngam 
sumrōngkūö.  
8Ngaich chin vītöre aṅ tahëng in yip hanöngkisānöre, aṅ tahëng öich in yip 
kūön öp yöng re kikānö.  
9Pò ngam kumlēḵ lōn chu tö ngam patī Meh nö kēnyen chu: ngam minṙēngö 
tī cha yip mumṙēngen Meh nö fuk kui chu.  
10Hē chu peuiny, ngaich hachök ngih nômö re tö inhikö: angū-ö an minṙēngö 
chu.  
11Hē chu vī sāk nö inyut re: ngaich vītöre öich minnôn cha.  
12Ṙôten chu chā-a yip amūichhak nö i kūö inkūp: tinkökö mihiyōi chin inrē.  
13Nup ṙô chu pöri vë-ekūö Meh nöng löö in Meh, Ō Mā Tēv, ip ṙētak töhō-ov: 
Ō Tēv, i ṙôkö miṙēlōn Meh, sap ṙô chu i kanô-en ngam aṅ in Meh inyööken.  
14Ṙānyen chu ṙā-ang el ngam tilin, uh chin halöngtenvö lōngti: hökngen chu 
ṙānyuvö ṙā-ang in cha yip tö sumrīk tö chu, ṙā-ang el minë tö aṙū mak inrē.  

15Uich hökiṙen öt kô tö tinṙēichlö ngam mak, un rēhĕn nö hökiṙen ngam tö-
aṙū nö ngeūkten chu: un tiköptökūöre inrē ngam anūlö nö i kui chu.  
16Ō Mā, sapṙô chu; tön tölöök an ngam hanāngen neūkölōn Meh: sā ṙôken 
nup miṙēlōn Meh havöötökūöre in chu.  
17Um hanyatngökūö re tö ngòh kūön re: tön el kanihngen chin, hēṙen sapṙô 
chu.  
18Haröhtöre im nômö chu, ṙānyen e inrē: havaha chu, tön kumnyah elmat 
chin.  
19Akahalōn Man tö miṙē-ĕv chu, sumrōngkūö chu inrē, minṙēngö chu inrē: 
ṙòkhöre yin vē lā-al chu nöng i kūö chu.  
20Lakūkötī öp minṙēngö nö ellōn chu; tööḵngen chin tö lumngan: ngëichkö öp 
tö-aṙē-ĕlōn chin, öt hĕng tak pöri mahaṙamlōn inrē, öt hĕng tak mahaṙamlōn 
kanôtö kūö chu.  
21Kē-ĕvkūö chin tö cha tö tö-angūṅöv nö nya-aṅkūö chu: i inṙëhe nômö chu, 
kē-ĕkūö chu cha-a tö töhikīölhu vain nö òk.  
22Hökngen ap mīs i kūö cha, nö nūöt cha: ngaich hē cha nö i lanāmö, 
hökngen e nö tinngöp cha.  
23Hökngen nup mat cha nö sanglköti: vīten nup ṙat cha nö iruhen nö 
kichëyöre.  
24Vōknyö öp lanīnöre Man i kui cha: hökngen ap tanānyö Meh nö kô-òl nö in 
cha.  
25Hökngen ap elyöngö cha nö ahātiyö: un hĕngtit tak aṅ nup inrūkui cha.  
26Tön öt hakôlò Ò yin ngam töchök tö tī meh: ngaich cha-a nö ve-eny 
chanökö ò, öp töhanyahka tö meh.  
27Ṙūöten öt lanöökö nö i öt lanöökö cha: un höktu cha-a nö yih nö im 
ötlanöökö Meh.  
28Hökngen cha nö sīchiyö nö i mat līpöre nômö: un kūchö nö hol yip tölöök.  

29Yāich pöri chū-ö halöinyöre inrē: Ō Tēv, hökngen öp inyööken aṅ i Meh nö 
asöklen chu lātulöng.  
30Ha-öiny ngam Tēv chin min tö tinkökö: hapōilen Ò chin min hol tö nöinyö.  
31In e min ngam Mā nö ṙāmölōn, mötlö töre nö i kōiny nuā: tö kōiny nuā tö 
sinrōlu, kinsôsu kunröön inrē.  
32Meūkö e yip töyāchö ellōn, ngaich ṙāmölōn: yī-ö chamöh ngam Tēv, aṅ ap 
yēḵ ellōn yīö.  
33Pò ngam Mā nö hang ṙô tö-iyāich: mikūöṙen tö tökē-ĕ tö Ò.  
34Hökngen ngam halīöngö, tumlat inrē, nö ha-öinyö Ò: minë mai tö nup 
mahalöinyköre aṅ u.  
35Pò ngam Tēv min nö hayööken Siyòn, vīlö nup el pinnāmen Yūtā inrē: in e 
cha-a min nö iyöng ngaich minööngö cha angū-ö.  
36Aminten tö e öp kūön yip kūön ò min: ngaich acha-a yip töhangenlōn tö 
ngam minë-eny Meh, iyöng el e min.  

 Salmai 70 

Invëkö Hinòlṙen 

1Ō Tēv, hēṙen ṙānyen chu: Ō Mā Tēv, hēṙen holṙen chu.  
2Hökngen cha nö sirōngkūö, nö öt kô inrē yip chamöh ngih nômö chu: 
hökngen cha nö havānörit, kētu nö i minṙēngö, yip tökuchīkölōn nö i 
chanökö chu.  
3Hökngen cha nö havānörit nö raneushö tö sumrōngkūö cha: yip tö ngö ṙô, 
Ṙām, Ṙām!  
4Hökngen cha yip chamöhö Meh nö ṙāmölōn nö in Meh: hökngen cha yip tö 
hāngenlōn tö ngam inyööken aṅ in Meh nö iṙuhöṙô nö ngö, Tā-a, hapōilö 
ngam Tēv.  
5Yāich chin pöri chū-ö, tö-iyāich inrē, Ō Tēv, hēṙen in chu: Më-eṅ Man 
hamòlṙen chu, ṙamānyen chu inrē; Ō Mā Tēv, Um hangöhngöre.  

Salmai 71 

Ṙô Tököiny Yĕn Vë-ekuötēv 

1Ō Mā Tēv, in Meh chin hayönglenre: uh chin yēḵ hētu sirōngkūö.  
2Ṙānyen chu im lanöökö Meh, kēnyen chu inrē ṙā-ang el kanihngen: asītö 
elnang re in chu, hayööken chu inrē.  
3Ihong Man yēḵ elyöngö chu, chūök chu iṙūhen iyöngtöre: kētö chöngö Man 
ngaich hayööken chu; pò Meh ihong chu, chūök lanaklö chu inrē.  
4Ō Tēv chu, kēnyen chu ṙā-ang eltī ngam tötlöök: ṙā-ang eltī ngam töt 
chiplen, töt milēḵṙen inrē tö tarik.  
5Ō Mā Tēv, tön Më-eṅ Man maheūṅkkö chu: löktö kūö nyinī-öṅ chu, Më-eṅ 
inyönglö chu.  
6Löktökūö el chūök kanūönö chin öich ṙapka tö Meh: Më-eṅ Man kamënyen 
chu ṙā-ang ellōn öp yöng chu kikānö, hòṅ iṙūöhen öp nöinyö Meh tö chu.  
7Pinngangkūö tömaṙôngö chin: Më-eṅ pöri töngëḵ innyatlö chu.  
8Tööḵlö elvāng chin min tö nöinyö Meh: hol tö ngam ineū-euṅ Meh inrē, öt 
hĕng hang sumkam.  
9Uh chin yēḵ kavāli ip hē re köiny: uh öich ṙā-ayö yē chu ngaich chūhu 
kumlēḵ.  
10Pò vē tökunyahaṅ elmat tö chu nö kakken chu: acha-a vē hamöng ngih 
nômö chu, holre nö halēn lōnre;  
11Nö ngö ṙô, ṙā-ayö an tö ngam Tēv: fachūran, kē an; matön öt hĕng tak 
ṙamānyö.  
12Ō Tēv, uh Man marôvat tö chu, hēṙen holṙen chu.  
13Hökngen cha nö sirōngkūö, kā-ayö inrē yip tö kunyahaṅ elmat töng nômö 
chu: hökngen cha nö kahūmi tö minṙēngö, yip chamöh chanökö chu.  
14Iṙūhen pöri chū-ö meūka: ṙūölöṙô re inrē ha-öinyö Meh.  

15Vënyö lanöökö Meh min ngih elvāng chu, öt hĕng hang sumkam, ngam 
inyööken tī Meh: pò chu öt akahalōn tö ṙôken u.  
16Yih chin min hol tö kumlēḵ ngam Mā Tēv: kakkö ngam lanöökö Meh chin 
min, Öm höng Më-eṅ.  
17Ō Tēv, löktö kūö nyinī-öṅ chu Man ngaich haköpten chu ngaich chin vë-eny 
minë pinngangkūö vahīṙen Meh.  
18Hôṅ, yē chu ngaich köṅny, pakū-uvkui inrē, Ō Tēv, uh chin yēḵ ṙā-ai: 
hanöng saha chu vënyö kumlēḵ Meh in yip tahëng, tumkölchap ngam kumlēḵ 
Men, in yip mu-unôichngöre yanihih.  
19Ō Tēv, latulöng an ngam lanöökö Meh inrē; Më-eṅ tökeuheūten tö tökiröng 
la-en: Ō Tēv, achīö ap tö sā Meh?  
20Pōyen hameukti Man tö tökiröng kanihngen ngaich ha-aṅhaṅ ih min hēk: 
ngaich hēk min kēlen ih ṙā-ang lataṙeū töm tumlat.  
21Ṙūötö ṙôkö chu: havantöre hēk, haṙamlōn chu.  
22Ha-öinyö Meh chin min inrē i ṙô ranöng, Ō Tēv chu: ngam kanô-en Meh; 
tiköknyö nöinyö Meh chin i ṙô hārap. Ō Më-eṅ töhet i Israĕl.  
23Ṙāmölōn në minuh chu min yē chu tiköknyö nöinyö Meh: ngam nômö chu 
inrē, ngam töhavaha tö Meh.  
24Öt hĕng hang sumkam ṙô ön ngih litāk chu, nö kakkö lanöökö Meh: pò cha 
nö ngaich nö sirōngkūö, pò cha nö ngaich nö ötkôlò, yik chamöh chanökö 
chu.  

 Salmai 72 

Vinë-elkui Rācha 

1Kētö ngam inkaha aṅ in Meh im rācha, Ō Tēv, ngam lanöökö Meh inrē, im 
kikōnyö kūön rācha.  
2Kahòkken vē tarik Meh anga-aṅ, nö im lanöökö ngam yāich meh inrē nö hol 
tö inkaha.  
3Kumtö lanāmö nun në rôngö min nö i vē tarik: në rung inrē, nö i lanöökö.  

4Kahòkken vē yāich tarik An min, hayööken vē kūön töiyāich An min: ngaich 
likölngen cha min nö panyeny yip mahakihten.  
5I rô-òten ngam tavūöi yin min nö pa-ekūö tö Meh: ane inrē i saha rô-òten 
ngam chingëṅt, i tumköl chap.  
6Sā chinhūṅtö kumṙah yanīhi An min nö i kui kiyôp tö kamöpö: sā öp kumṙah 
ṙamös ngih panam.  
7Kôlò min yip tölöök ip sakāmö Ò: pōyen min inrē lanāmö: hanöng saha 
ngam chingëṅt nö öt ōtren.  
8Minā-av An min inrē, vinngö nö im mai: löktökūö ngam tahël, söl manā-
angkūö ngam panam.  
9Cha-a yip mi-iyöng el tönyalnyi min, sōntöre nö i kūö Ò: kurak el tumlat min 
yip tökunyahaṅ elmat tö Ò.  
10Kumtö raneushö Ò min yip rācha aṅ Tarsis, aṅ nup kun panam inrē: kētö 
raneushö min yip rācha aṅ Sīpa, aṅ Sepā inrē.  
11Hôṅ, ṙòkhöre yip min rācha nö afukngöre nö i kūö Ò: ṙòkhöre pumnāmö 
tarik min nö lök la-en Ò.  
12Pòn ṙānyö yip tö-iyāich min Anga-aṅ: yip pameuinyhökūö Ò; yip yāich inrē 
töt hōluṙen.  
13Aṙē-ĕlōn An min tö yāich, tö-iyāich inrē: ngaich hayöölen nômö tö-iyāich 
min Anga-aṅ.  
14Kēnyö nômö cha An min ṙā-ang im inkihten, chanökhuṙen inrē: tölöök min 
nup mahām cha nö i kūö Ò.  
15Ngaich aṅ min acha-a; ngaich Anga-aṅ min nö kē-ĕvkūö tö humlum aṅ Sīpa: 
ngaich tarik min nö vë-ekūö Ò nö iṙūhöṙô; hakôlò Ò min cha-a nö öt 
hĕnghang sumkam.  
16Tëḵ min nup sāiny nö ing panam, i kui minë rôngö; sā Lepanön nup ṙòng nö 
kayīna: ngaich yip aṅ el pinnāmen min nö kôlò, sā kiyôp ngam tumlat.  

17Köp min öp minë-eny Ò nö örheūhu; iṙūhen ap minë-eny Ò min sā rô-òten 
ngam tavūöi; in Ò min vē tarik nö kôlò: töṙāmölōn min Anga-aṅ tö ṙô 
pumnāmö tarik.  
18Tökôlò An yēḵ ngam Mā Tēv, ngam Tēv Israĕl: ngam töng hĕngtak nö öt tī 
tö pinngangkūö.  
19Örheūheu inrē yēḵ ngam mine-eny Ò nö kôlò: tööḵlö ön yēḵ ngih panam nö 
ṙòkhöre tö kanôlò Ò. Āmen. Amen!  
20Ngö tölngö nun minë vinë-ekūötēv ṙô Tāvit, ngam kikōnyö kūön Yēsī.  

Salmai 73 

Linūönyö Līpöre 
(73–89) 

Mikah ngam Tēv 

1Kô-en An ngam Tēv nö kôlò tī tö Israĕl: in yip töhëtö ellōn.  
2Ngaich pöri chū-ö: höng öhngen minë kunröön chu: öhtö taleūsi vanāngö 
chū-ö.  
3Pò chu kunyahaṅ elmat tö töyaha ṙô: hē chu meuk kanôlò tötlöök.  
4Pò cha nö öt chanöku, i kinpaha cha: köp pöri öp kumlēḵ cha.  
5Hö-ö yin nö sā kanihngen tahëng tarik: öt rēhĕn nö lëlngö nö sā tahëng 
tarik.  
6Lökten ngam inkeūlen nö sayōk nö i likeun cha: kahumngen cha ngam 
chanökhuṙen nö sā hilā.  
7Chilöl minë mat cha tö alaha re: meutnyi nup chanöh ellōn cha.  
8Mināich cha-a, im öt lanöökö re, ngaich nö ṙô inkihten: marô-òl chūök ṙô 
yin.  
9Haköp tö kūö elvāng re chā-a, nö lā-al minë halīöngö: ngaich nup litāk cha 
nö lök el ngam tumlat.  
10Lökten yip tarik Ò nö havan nö ihih: ngaich öp töhĕng mikōpö mak nö 
öthëny tö kūö cha.  

11Ngaich ngö ṙô chā-a, sitih mikahlōn Ang ngam Tēv? Akaha Ang ngam 
Lamātulöng?  
12Yĕh meuk, chā-a yin vē tötlöök; kūö cha nö tö-örheūheu nö i lanööṙen: 
ngaich ṙūölöre kanôlò chā-a.  
13Kô-en chin chök alaha halööklö ellōn re: ngaich söichngö tī re öt hòṅ akah 
tökööl.  
14Öt hĕnghang sumkam chin halëli: chöken örheūheu tö peuheū.  
15Yē chu ngö ṙô, Ngö ṙô chin min: michūṙen inlaha chin i tumkölchap vē 
kūön Meh.  
16Hē chu piṙūtkö mikahngenre tö e: ngaich kalē-ĕ chanökö angū-ö nö in chu;  
17Hanöng saha chu chuh el ngam töhet chūök ngam Tēv: öich piṙūtngen öp 
kanô-en cha.  
18Kô-en Man ṙāten cha i chūök tötakeūsa: kuringten cha Man i öt inkôlò.  
19Sitih aich nö payāyi nöng öt rô-òtuṙen: keuheūtngöre yin tö kūö pinhe-
eṅkūö.  
20Sā heūvö tö anahen: ngatī Ō Mā, yē Meh hareutlöre, öt kūöngen tö nyat 
cha.  
21Pò chu haṙivlōn: ngaich lòklöre el rahēḵ chū-ö;  
22Öt akaha chin, pōihangṙen höng sā töṙeūla chin i kūö Meh.  
23Iṙūhen pöri chū-ö in Meh: ṙapkö lahāmö chu Më-eṅ.  
24Hachōkūö chu töp inlēnö aṅ in Meh: ngaich kē-ĕ chu unôich im kanôlò 
Meh.  
25Achīö öp chū-ö chu el halīöngö, tön höng Më-eṅ: öt hĕngtak ing panam tösā 
Meh nö lōn chu.  
26Öt kalēḵngôre ngih alaha chu, ellōn chu inrē: ngam Tēv pöri kumlēḵ ellōn 
chu, minchööḵö nöng örheūheu.  

27Yĕh meuk, pò cha nö öt kôlò min vē tömarôvat tö Meh: ngāchövah tī Man 
tö cha yip ṙamāngen Meh.  
28Tölöök pöri angū-ö nö in chu öich ṙūötöre im Tēv: vīlö ngam Mā Tēv chin 
nö innyatlö chu, hòṅ chu vënyö nup vahīṙen Meh nö ṙòkhöre.  

 Salmai 74 

Invëkö Ṙinānyö Ngam Panam 

1Ō Tēv, kūöyòh ömeh kavalngen ih örheūheu: kūöyòh öp lanīnö Meh nö 
lullöre nö in në sīṅp ha-aṅhal Meh?  
2Köpölōn tö vē tarik Meh, vē töhavaha tö Meh misī: vē havah Meh nö 
miyöngö vē amin Meh, ngam Rung Siyôn inrē.  
3Hachônglö röön re Man i minë töng iṙūhen, tö taṙöli: minë tötlöök tī ngam 
tökunyahaṅ elmat, el ngam töhet chūök.  
4Pōitô yip tökunyahaṅ elmat tö Meh nö ellōn ap manūlö Meh: hatamlö ngam 
pantēra re yin, nö minkahngö.  
5Sā tarik yin töhòṅ akahaiṙen: nö hachônglö hanīöng nö i nup tölip chōn.  
6Ngaich yin nö filangö nup tö mirūnö vinī-iṅ la-en nö aṅtī tö hanīöng, 
mūngöre inrē.  
7Föngtukūö an ngam töhet chūök Meh tö cha; hachōchiyö an ngam elyöngö 
ngam minë-eny Meh tö cha: haṙongtu kui nö el tumlat.  
8Ngö ṙô yin nö ellōn re, tā-a, töi keuheūtngöre tī halëlngen u: föngtukūö nup 
chūök vine-eṅkūötēv im panam nö ṙòkhöre tö cha.  
9Hö-ö in meuk minkahngö re: öt ōtre pròfĕt, öt rēhĕn in aṅhaṅv-in tö tö-
akahalōn tö rô-òten.  
10Ō Tēv, irô-òten ang ngam tökunyahaṅ-elmat, nö miṙē-ĕng, höng örheūheu 
ang min ngam tökunyahaṅ-elmat nö öt lēkôre tö ngam minë-eny Meh?  
11Kūöyòh ömeh kichūm tö kël re: hateutnyökūö këlre Man töm lā hāmö 
keuheūtngen cha.  

12Sön ngam Tēv nö Rācha chu i tö misī: vītö inyööken nö el ngih tumlat.  
13Harēvngö ngam mai Më-eṅ i kumlēḵ re: likukngö kui nup tö kiröng kā Më-
eṅ el mai.  
14Likuknyö kui nup Ṙēv Më-eṅ, nö panyeny: ngaich kēten Ò Më-eṅ nö nya-
aṅkūö yip tarik el inchōn.  
15Harēv töpöklö mak Më-eṅ, tö ngam tötöh: hanyôlö tökiröng tahël Më-eṅ.  
16Më-eṅ Meh an ngam sakāmö, Më-eṅ Meh inrē ngam hatööm: halēnlö ngam 
hanātö Më-eṅ tö ngam tavūöi.  
17Vītö kūöngö ngih panam Më-eṅ: vītö sikehngö Më-eṅ, sūng inrē.  
18Köpölōn tö ngih, Ō Mā Tēv: tö ngam tökunyaha elmat tö minṙē-anga, tö yip 
tökulō-ov tarik inrē nö ötlēḵôre tö minë-eny Meh.  
19Ō, un kētu nômö ngam nyö-öṅ Meh nö i ngam tötainy töṙeūla: un örheūheu 
ngam yāich nö vachīṙen nômö.  
20Haköptö ngam kinlēḵngô Meh: tön tööḵlö nup el sinngūlö chūökö tö 
chanökhuṙen.  
21Un hökiṙen ngam töhakihtuṙen nö havan nöng sirōngkūö: hökngen yāich tö 
ngam tö-iyāich inrē nö eū ngam minë-eny Meh.  
22Ō Tēv, chōholre, vë-elkui ih: köpölōn tö ngam tö kulō-ov tarik nö miṙēngen 
Meh, nö öt hĕng hang sumkam.  
23Um vaichngö tö ṙô yip tökunyahaṅ-elmat tö Meh: tö tinṙōlen cha yip 
chamôhòlre nö lā-al Meh, yip tö-iṙūhen yanôlö.  

Salmai 75 

Ngam Tēv An Kamhôka 

1Ō Tēv, kētö Nöinyö Meh in; ha-öinyö Meh in, pò ngam minë-eny Meh nö 
röhta: ṙô tö minë pinngangkūö la-en Meh vē tarik.  
2Hē chu min teūngen töp ṙētak: i chaniplen chū-ö min kahôka.  
3Yëngö an ngam panam, tö yip aṅkūö e inrē: asöklö minë machööḵlö e chin.  

4Ngö ṙô chin tö ngam mahakeūlô re; Uh man hakeūṙö re: tö ngam tötlöök 
inrē, Un hachônglö sinrōl re.  
5Uh man hachônglö sinrōl re lātulöng: um hakeh likeun re öm chökhu ṙô.  
6Tön öt rēhĕn nö löktö lā sūng: öt rēhĕn nö löktö lā lòhngö öp inchônghölö.  
7Ngam Tēv pöri ma-akah: hĕng tak tumṙeūti Anga-aṅ, hachohlö ngam tahëng 
inrē.  
8Pòn eltī ngam Mā Tēv, ap kōp hĕng, pēhĕv ngam vāin inrē; tööḵlö ap tö 
tökalūöchö, ṙösnyö e Anga-aṅ inrē: nup aṅ e lanë-en, nö tupônglöng rit tö cha 
min, yip tötlöök aṅ ngih panam, ngaich ôkö u.  
9Örheūheu pöri chū-ö min vë-eny: Ha-öiny ngam Tēv Yāköp chin min.  
10Ṙòkhöre nup sinrōl yip tötlöök inrē min nö röki tö chu: hachohlöng pöri 
min nup sinrōl yip tölöök.  

 Salmai 76 

Ngam Tēv Tömihòīṅ 

1I Yūtā An ngam Tēv nö akahaiṙen: kiröng ap minë-eny Ò nö in Israĕl.  
2I Sēlem öp inrē inrūkui Ò: i Siyôn inrē ap elyöngö Ò.  
3In e Anga-aṅ nö likölngö nup chòk linreny: ngam lanaklö, sanët inrē, tö 
ngam kinyūngö inrē.  
4Tö-eū-eu Man, tölöök inrē: mötlö töp rôngö chūök pôḵ.  
5Kē-ĕ inlānen yip töngë-eṅ ellōn: keuheūtö mat yip nö ngaich tö inṙôhò re, öt 
hĕngtak yip tökalēḵ tarik tökôtökūö tö eltīre.  
6I vinëkö re tö Meh, Ō Tēv Yāköp: nup inröl tö nup kōra nö lumpātö nö 
haṙòh.  
7Më-eṅ, höng Më-eṅ Man töpahë-ev: achīö ap tökô nö sökhak nö i kūö Meh, 
yē Meh Öm līn?  
8Ṙā-ang el halīöngö ngam kinṙôka nö ṙātu nö hāngö: pa-ekūö ngih panam, 
ngaich öt halöinyköre.  

9Yē ngam Tēv nö hachohlöng nö im kinṙôka: nö hayööken vē töyāchö ellōn 
nö ṙòkhöre ing panam.  
10Ha-öinyö Meh ap min lanīnö tarik nö kô-en: nyëk ngam chööḵ lanīnö min 
Më-eṅ i ṙat re.  
11Kilēḵngô re, ngaich kētö e im Mā Tēv Meh: hökngen cha nö ṙòkhöre yip 
mahavīlen Ò, nö kētö raneushö Ò, ngam töhòṅ pahë-ev.  
12Rökngen nômö yip kikōnyö An min kūön rācha: pinhe-eṅkūö yip rācha An, 
aṅ ngih panam.  

Salmai 77 

Inṙamlōn Hē-el Kanihngen 

1Hol tö ṙô re chin min havëkö ngam Tēv; hol tö ṙô re im Tēv: ngaich Anga-aṅ 
min nö hang ṙô chu.  
2Chöh ngam Mā chin ip hē re kihngen: hateutnyu ngam kël chu tö hatööm, öt 
kirūpö; sööḵ ngih nômö chu nö haṙāmölōn.  
3Fēken ngam Tēv chin, öt ṙānāmulōn: vë-eny miṙivlōn re chin, ngaich tööḵlö 
ngih ellōn chu.  
4Öt meuichtöre në mat chu tö tī Meh: öt kô chū-ö ṙô-òv tö kanihngen re.  
5Fēkö nuk hötṙeh chin sakāmö: nuk samyeūheu ik misī.  
6Fē-ĕlre chū-ö tök tinlöökö ik hatööm: vë-ekūö ellōn re chū-ö; ngaich ap ellōn 
chu nö chöh, nö haṙēmngenre.  
7Höng örheūheu ang ngam Mā nö kavalhanga: öt ngöhören hòng inrē ngam 
miṙēlōn Ò?  
8Ngaich ök miṙēlōn Ò nö chuhngöre: öt teunglen hòng inrē ap kinlēḵngô Ò?  
9Vaichngö Ang ngam Tēv tö miṙēlōn re: i lanīnö re Angah nö löpngökūö 
miṙēlōn re?  
10Ngaich ngö ṙô chū-ö, öt kumlē-en chu an: köpölōn pöri chū-ö tö ngam 
lahāmö ngam Lamātulöng nö haṙī-ingre.  

11Hòṅ kakkö në la-en ngam Mā Tēv chin: hòṅ chu min köpölōn tö nuk tī Meh 
pinngangkūö misī.  
12Piṙūtkö minë la-en chin min: ngaich haköptöre i në vahīṙen Meh.  
13Ō Tēv, el ngam töhet chūök Meh ap talöökö Meh: ap yòh ap tö kiröng tēv, 
tö sā ngam Tēv hī?  
14Më-eṅ Mā Tēv, vamī pinngangkūö: mikahtölōn vē tarik Man ngaich tö 
ngam kumlēḵ re.  
15Ṙānyö vē tarik re Man ngaich, Öm aṅtī tö ngam kël re: vē kūön Yāköp. 
Yôsĕf inrē.  
16Ō Tēv, meūkö Meh ngam mai: ngaich pa-ekūö: kichëyöre inrē ngam tö-aṙū.  
17Ṙöstö mak minë taṙul; kunṙôkö minë halīöngö: ngaich nup hanyālö Meh nö 
parāti röön.  
18El ngam kuföt lamfeui ap ṙô ngam kunṙôkö Meh; hatlökūö nup hanyālö 
Meh tön paman: kichëyöre ngih panam, kayīna inrē.  
19El mai ap talöökö Meh, nup kanröönö Meh inrē el ngam yöng mak: ngaich 
nup röön Meh nö öt ankahen.  
20Sā pököre yin vē tarik Meh, nö hachō-o tö Meh: nö eltī Môsös, nā Āròn.  

 Salmai 78 

Ngam Tēv Tö Yip Tarik Ò 

1Ō yī-ö tarik chu, kētö el vāngre im chöngö chu: asītö elnang re i minë ṙô 
ngih elvāng chu.  
2Vā-ainykūöre chin min i inchō-oṙô: ṙônyö tö sangūla chin ṙô, ṙô mā misī;  
3Nuk ahang hī, mikahlōn hī inrē: vënyu inrē tö yik yöng hī nö in hī.  
4Hö-ö in hòṅ hayunngö u i yip kūön cha: ve-enynang yip mu-unôich tö yīhih 
tumkölchap, tö minë nöinyö ngam Mā Tēv, ngam kumlēḵ Ò, pinngangkūö 
vahīṙen Ò inrē.  



1395 

 

 
   Nicobarese Bible 

© 2014, Bible Society of India. 
 

 
 

 

5Pòn vītö minkahngö Anga-aṅ nö in Yāköp: vītö chöngö inrē in Israĕl, ngam 
tinöölô yik yöng hī tö Ò, nö hōten cha nö mikahtölōn yik kūön re tö u.  
6Pòn hōtu yip mu-unôichtö yīhih tumkölchap, nö akahalōn tö u: acha-a yip 
nyīö min tö kayôḵnyu; yip chamôhòlre môkö, ngaich vë-eny u nö i yip kūön 
re.  
7Hòṅ cha nö ṙātö ngam maheūṅkköre nö im Tēv: öt vachngö inrē tö nup 
vahīṙen ngam Tēv, haköp minë chöngö Ò pöri.  
8Hòn öt sā yik yöng re töt hanlöinyken, ane inrē maha-ôngen nö tumkölchap: 
tumkölchap nö töt mahachiptö ellōnre, yik töt köpö ellōn nö im Tēv.  
9Yik kūön Ifrēm, kē aṅtīre, kē linreny re inrē: hapung tö uk re ngaich hē el 
kinyūngö.  
10Öt haköp ngam kinlēḵngô ngam Tēv cha-a: sōḵ inrē nö lök im chöngö Ò;  
11Vaichngö cha-a inrē tö nuk la-en Ò: nuk hameuktö Ò nö in cha 
pinngangkūö la-en;  
12Nuk pinngangkūö tī Ò nö i kūö yik yöng cha: i panam Aikup el töngā i Sō-
an.  
13Harēvngö ngam mai Anga-aṅ, ngaich hōten cha nö lök in e: vī ngam mai 
inrē Anga-aṅ nö fônghaka nö söktöheich.  
14Hē sakāmö inrē Anga-aṅ nö hachō-o cha nö el taṙul: ngaich hĕng mitööm 
nö el yangkūö tameūyö.  
15Lirak ihong Anga-aṅ nö el nyalnyi: ngaich kētö òk cha nö pōyen tī nö löklö 
lā taṙeū.  
16Ahëmnyö mak inrē Anga-aṅ nö löknyö el ihong: ngaich vīten nuk mak nö 
hëmti sā tahël.  
17Sön cha-a nöng irūhen nö köölö fālen nö in Ò: nö ahôngen ngam 
lamātulöng nö el tö nyalnyi.  
18Kalah ngam Tēv cha-a inrē nö ellōn re; nö havëkö kā re tö alaha, ip yanālö 
re.  

19Hòṅ, chökhuṙô cha-a tö ngam Tēv; ngö ṙô cha-a: kô-òren Ang ngam Tēv nö 
halēn mīs nö el inchōnngö?  
20Yĕh meuk, foh ihong Anga-aṅ, pòn hōtö mak nö pònyi, ngaich taṙēichlöng 
ngam mak: kô-òren Ang inrē nö kētö rôtī? Meukṙen vē tarik re Ang min tö 
alaha?  
21Hang ngam Mā Tēv, ngaich līn: hūlökūö ngaich ngam tameūyö nö in 
Yāköp, in Israĕl inrē ngam lanīnö.  
22Pò cha nö öt ṙātö-ellōn re nö im Tēv: öt hayönglenre nö im inyööken aṅ in 
Ò.  
23Höng sön Anga-aṅ nö tölṙô minë taṙul latulöng: ngaich löpnyö kūö inkūp 
ngam halīöngö.  
24Ngaich Anga-aṅ nö hōngtö manna nö i kui cha, nö nya-aṅ cha: ngaich kē-
ĕkūö cha tö sāiny aṅ el halīöngö.  
25Ṙòkhöre kūö tarik ngaich nö nyā rutri aṅ im tö mihôiṅ: söömtö kā cha 
Anga-aṅ nö tööḵngen.  
26Vīten ngam kuföt chuhöt Anga-aṅ nö föötöre nö el halīöngö: ngaich 
hachōkūö ngam kuföt lòhngö Anga-aṅ nö i minhôiṅyö re.  
27Hōng tö alaha Anga-aṅ nö i kui cha, nö el tumlat: tö sanëòku inrē 
chehechōn, sā ṙôken kuyāyö ngam mai.  
28Ngaich hökngen u Anga-aṅ nö suktöre nö ik elyöngö cha: vinngö nö ik 
elyöngö cha.  
29Nya-avkūö cha-a ngaich, ngaich tööḵngen: kē-ĕkūö cha Anga-aṅ tö yanālö 
cha.  
30Ṙòngmö in cha ngam yanālö cha: ṙòngmöng elvāng cha nuk kā cha,  
31Hē ngam lanīnö ngam Tēv nö in cha: ngaich fëlngö yik tö kiröng alaha in 
cha, yik ṙāl tarik inrē i Israĕl.  
32Sön cha-a nö ṙòngmö köölöfālen: öt ṙātö ellōn re nö i nuk la-en Ò 
pinngangkūö.  

33Lökten nuk sakāmö cha nö keuheūt nö chanök alaha cha: nuk samyeūheu 
cha inrē nö i pinhe-eṅkūö.  
34Hē Ò nö fëlngen cha, ngaich möl cha-a nö hatönken Ò, ngaich havantöre 
cha-a nö chöh ngam Tēv inrē, nö kalē-ĕlōn.  
35Fē-ĕlre cha-a inrē töm Tēv nö ihong cha: ngam Lamātulöng inrē Tēv nö 
ṙāmānyen cha.  
36Höng elvāng re ṙô pöri cha-a nö harōyö Ò: ngaich minyôiny-aṅ nö in Ò, nö i 
litāk re.  
37Pò ngam ellōn cha nö öt chip nö in Ò: ötrēhĕn acha-a nö chip nö in Ò: 
ötrēhĕn acha-a nö kô-en nö im kinlēḵngô Ò.  
38Tööḵlö pöri Anga-aṅ tö miṙēlōn, ngaich aṙēlö nuk tökööl cha: ngaich rö-ö 
nö halëlngen cha; hôṅ, ṙōlheuh Anga-aṅ nö havanrit lanīnöre, öt ṙūölö nup 
tanānyö re.  
39Köpölōn Anga-aṅ tö cha nöng alaha: kuföt, töng changāchi, öt mahavan nö 
hēk.  
40Ām heuh cha-a nö ahôngen Ò nö el inchōnngö nö: miṙivngölōn Ò inrē nö el 
tö nyalnyi!  
41Havantöre cha-a hēk nö kalah ngam Tēv: ngaich harunnyö lanīnö ngam 
Töhet nö in Israĕl.  
42Öt köpölōn cha-a töp kël Ò: ötrēhĕn tö nuk sakāmö hē ò nö ṙānyen cha nö 
ṙā-ang ip tö kunyahaṅ-elmat.  
43Hameuktö nuk minkahngöre Anga-aṅ nö i Aikup: nuk pinngangkūö inrē nö 
el töngā i Sō-an.  
44Vīten nuk tahël cha Anga-aṅ nö mahām: nuk kun tö hëm mak inrē, lökten 
cha nö öt kô nö òk.  
45Tīntö inṙūöi inrē Anga-aṅ nö in cha, nuk ngameūkten cha: nuk tarôṅt inrē 
mahalëlngen cha.  

46Kētö nuk tanë-eṅ cha Anga-aṅ nö i kata-ëm: nuk inlānen cha inrē nö i 
mufākö.  
47Halëli nuk vāin cha tö tö kënngöre kumṙah: nuk chōn sikamòr inrē nö i tö 
mulngöre kumṙah.  
48Kētö nuk nuā cha inrē nö i tö kënngöre kumṙah: nuk kiteūmö nuk töṙeūla 
cha inrē, nö i linkuknyökūö hanyālö.  
49Suktökui cha Anga-aṅ töp lanīnö re nö tainy: lanīnö, tanainy-elmat, 
kanihngen inrē, tīntö tötlöök inrē ma-aṅhānga.  
50Vī talöökö tanānyö re Anga-aṅ; öt ṙālö nômö cha Anga-aṅ nö im kinpaha 
kētö umhômö cha pöri nö im tö lëlngökūö invah.  
51Ṙòkhöre yik lanòh nö fëli i Aikup: yik yöngkūö kumlēḵ cha nö el inrūkui 
Hem.  
52Hachōnyö yik tarik pöri Anga-aṅ nö sā sīṅp: hachōkūö cha inrē nö el 
inchōnngö nö sā kiteūmö töṙeūla.  
53Hachōnyen cha Anga-aṅ nö öt pinlānguṙen, pòn sōten cha nö pa-ekūö: 
ngaich pöri ngam mai nö pavtökui yik tökunyahaṅ lemat tö cha.  
54Kēten cha Anga-aṅ inrē nö i kūöngö ök tö hat chūökö, i ngih rôngö: havah 
ngam lahāmö kël Ò.  
55Ahōngö yik pumnāmö tarik inrē Anga-aṅ nö i kūö cha, ngaich michööḵö 
cha tö amin cha nö haṙākö: ngaich vīten yik miyöngö Israĕl nö iyöng el 
inrūkui re.  
56Sön cha-a nö kalah, ane inrē ahôngen ngam Lamātulöng Tēv: ngaich öt 
haköp minë tö kūichi inmeuktö kanô-en;  
57Havöötö uk re pöri, öt kô-en nö sā yik yöng re: hakāni cha-a, sā kūö tö 
vaich linreny.  
58Pò cha nö harunnyö lanīnö Ò tö nuk chūökö lamatulöng: ngaich vīten Ò nö 
līn nö in cha kūö nuk insā tēv.  
59Hē ngam Tēv nö hāngö e, līn ngaich Anga-aṅ: ngaich heūlngöre tö Israĕl.  

60Lökten Anga-aṅ nö ṙāngö ök inrūkui Sailō: ök inrūkui ṙahātö Ò nö i tarik.  
61Ngaich kētö ök kumlēḵ ò nö i inkövö: ök ineu-euṅ ò inrē nö eltī 
tökunyahaṅ-elmat.  
62Kētö yik tarik re Anga-aṅ inrē nö i kūö sanët: ngaich līn nö i yik amin re.  
63Ṙāpngökūö ök tameūyö tö yik ṙāl tarik: ngaich yik ṙēlö nö öt tinköku nö i 
inpihö.  
64Pôḵ sanët yik kūönṙô cha: ngaich yik tafīösi cha nö öt harāmöre.  
65Choholre ngaich ngam Mā nö sā ṙamā-ang inṙôhò: sā öp tökalēḵ tarik ma-
ayôṙa tö kūö vāin.  
66Fohtö uk yik lā-al re Anga-aṅ: kēten cha nö im töt chanuhuvṙen minṙēngö.  
67Ngaich sōḵ Anga-aṅ tök inrūkui Yôsĕf: ngaich öt atöllö ök miyöngö Ifrēm;  
68Atöllö miyöngö Yūtā pöri: ngam Rung Siyòn, ngam hanāngen Ò.  
69Ngaich mānlö ngam töhet chūök re Anga-aṅ, nö sā minë tö marô-òlkui: sā 
ngam tumlat ngam tököp tö tī Ò, nöng örheūheu.  
70Atöllen Tāvit inrē Anga-aṅ nö kūönṙô Ò: ngaich kē an nö ṙā-ang inyōmö 
sīṅp.  
71Kēnyen Ò Anga-aṅ ṙā-ang i tinömkörit nup kan sīṅp, mahapīö kūön re: nö 
ha-aṅlen Yāköp, öp tarik Ò, Israĕl inrē öp amin Ò.  
72Ha-aṅlen cha Anga-aṅ sā chaniplö ellōn Ò: ngaich hachōkūö cha, nö i 
haneūheu nup kël Ò.  

Salmai 79 

Invëkö Ṙinānyö Ngam Panam 

1Ō Tēv, yih yin vē pumnāmö tarik nö i vē amin Meh: hachōchi an nö ngaich 
ngam töhet chūök Meh; ngaich nö hulalten Yērusalem nö fônghaka.  
2Kētu nun në alaha vē kūön Meh tö cha, nö kā në chehechōn el taṙul: në 
alaha vē töhet nö kā në töṙeūla el tumlat.  

3Kitaknyu mahām yin tö cha nöng sā mak, nö vinngö nö i Yērusalem: öt hĕng 
tak lamāpngen cha.  
4Ngaich in vītöre minṙēngö i vē hol re: minnôn, minyīöl cha inrē, vē 
mahavīlen ih.  
5I rô-òten Öm min līn in ih, Ō Mā Tēv: höng örheūheu?  
6Hōngtö kui yip tahëng mihëṙö Man tö ngam lanīnö re, yip töt akahakūö tö 
Meh: i kui nup pūlngö inrē töt mahavëkö mine-eny Meh.  
7Pò cha nö ngeūkten Yāköp: piyāingö ngam elyöngö Ò inrē.  
8Uh Man köpölōn lā in ih, tö nuk tökööl yik muvöhngö ih: hökngen ngam 
miṙēlōn Meh nö urēhĕkūö ih, tön ngaich in tumṙeūtu.  
9Holṙen ih, Ō Tēv, inyööken ih, nö ineū-euṅ ngam minë-eny Meh: ṙānyen ih 
inrē, ahetngö në tökööl ih, lökten im mine-eny Meh.  
10Sitih ṙô aich vē tahëng mihëṙö nö ngö ṙô, Isuh Ap Tēv cha: Hökngen ngam 
invahalvah nuk mahām yik kūön Meh tö kitaktu, nö akahiṙen nö in yip 
tahëngmihëṙö, nö i kūö ih.  
11Hökngen ngam unhômö miṙivlōn yip tö kē-ĕ nö yihtöre nö i kūö Meh: sā 
ṙôkö ngam kumlēḵ Meh, haköpken cha yip tö halēntu nö im kinpaha.  
12Kĕ-ekūö yip hol ih, sat chap nö el ranôṙö cha, nup minṙēngö tī cha, Ō Mā: 
nup minṙēngö Meh tö cha.  
13Hòṅ ih ihö tarik Meh, sīṅp Meh inrē aṅ kui kiyôp, öi örheūheu ha-öinyö 
Meh: hameuktö nöinyö in min i tumkölchap nö ṙòkhöre.  

Salmai 80 

Invëkö Inlööktit Ngam Panam 

1Ō yōm vē pököre Israĕl, hangihtöre, ngaich Man hachōnyen Yôsĕf sā 
kinteūmö pököre: Me-eṅ amūichhak i hôi yip karupīm, yang Man yēḵ.  
2Urēhĕkūö Ifrēm, Penyamin, Manasē inrē: hareutlö ngam kumlēḵ re Man tā-a 
yih, hayööken ih.  

3Havanten ih hēk, Ō Tēv: vīten ngam kūö Meh nö yang, hòṅ ih hayöökaṙen.  
4Ō Mā Tēv, yip tö maṙôngö: i rô-òten Öm min līn i vine-eṅkūö re tö vē tarik 
Meh?  
5Ha-aṅlöng yin tö Meh tö makmat: ha-ôkö yin tö Meh tö makmat nö pōivat.  
6Vītu in tö Meh linā-alkūö i vē hol re: ngaich vē lā-al ih nö hayīölngen ih nö 
in re.  
7Havanten ih hēk, Ō Mā Tēv yip tömaṙôngö: vīten ngam kūönre nö yang, hòṅ 
ih min hayöölöngṙen.  
8Kēnyö ngam vāin Man nö ṙā-ang Aikup: ngaich Öm ahōngö pumnāmö tarik, 
ngaich teūichten e nö umuh.  
9Urēhĕkūö e Me-eṅ halēnten chūök e: ṙēhtöre ngaich angū-ö nö aṙū-uti, 
ngaich hatööḵlö ngam panam.  
10Kahultöre kui minë rôngö tö nyat e: ngaich nup pak ò nö sā nup tökôlò sītör 
ngam Tēv.  
11Söömngö nuk pak re anga-aṅ nö el mai: nup misīöpö e inrē nö el Tahël.  
12Kūöyòh öm tīṙōlngö minë kinlonglö Ò: ngaich acha-a yip lamök umuh, nö 
teuklen Ò?  
13Ngaich nup ha-un el inchōn nö ungehngen e: ngaich nup aṅ el inchōn 
töṙeūla nö nyāngen e.  
14Ō Tev yip tömaṙôngö, hayāichtöre in ve-ekūö Meh, havantöre hēk: Ngëicha 
Öm el halīöngö, meuk inrē, chöhkö ngòh vāin.  
15Laklö ngam taneūich, ngam taheūichtö ngam lahāmö kël Meh: ngam pak 
inrē ngam tö vītu nö ngëḵ nö Me-eṅ Meh.  
16Föngiyö an tö tameūyö, ṙāliyö an: lëlngö nun tö vinëköre tö ngam kūö Meh.  
17Hökngen ngam kël Meh yēḵ, nö i kui ngam tarik lā hāmö Meh, i kui ngam 
kūön tarik, ngam tö vīlöng tö Meh nö tökalēḵ, nö Me-eṅ Meh.  

18Hòṅ ih min öt havanngöre ṙāngen Meh: ha-aṅhaṅ ih, ngaich havëkö mine-
eny Meh min īhö.  
19Havanten ih hēk, Ō Mā Tēv yip tömaṙôngö: vīten ngam kūö re nö yang, hòṅ 
ih min hayöölöngṙen.  

Salmai 81 

Tinkökö Hē-el Tö Kiṙöng Sakāmö 

1Pōitô tikökṙôre im Tēv kumlēḵ hī: pōitô tö ṙanāmölōn im Tēv Yāköp!  
2Kē ngam Salmai, pong hārp tö vai: tö ngam Salmai inrē.  
3Föö ngam römpet hē ngam chingëṅt nö ayöö: ip kumtōp, hē el sakāmö 
nahaṅl hī inrē.  
4Tön chöngö an nö i Israĕl: inchöngten aṅ im Tēv Yāköp.  
5Vī-il e Anga-aṅ nö in Yôsĕf nö minkahngö, hē ò nö kiröönngöre nö lā-al 
ngam panam Aikup: i chūök chu hang ëlô, öp töt huneū-euṅṙô chu.  
6Kēngö elranôṙö Ò chū-ö tö lumngan: ṙānyu nuk kuntī Ò nö i nuk kuvôkö.  
7Hu-a Me-eṅ hē el kahingen, ngaich ṙānyen meh chū-ö: sapṙô Meh chin el 
palēt chūök kunṙôkö; kalaha Meh chin i nup mak i Meripah.  
8Ō yī-ö tarik chu, hangihtöre, hòṅ chu hameukhöti in Meh: Ō Israĕl, yē meh 
hō hang ṙô chu.  
9Uh Man īnu tö tö tohtöre tēv: uh rēhĕn öm salām tö tohtöre tēv.  
10Chū-ö chin Mā Tēv meh, kamënyen meh ṙā-ang ap panam Aikup: pōitikūö 
man vā-alkūö re, hòṅ chu hatööḵöl e.  
11Hö-ö pöri vē tarik chu nö hang ṙô chu: sōḵ tö chu inrē ang Israĕl.  
12Lökten chin hökngen cha, nö tömrit ngam töt hanvöökenkūö ellōn cha: hòṅ 
cha nö lök im kanahngenre inlēnö tö cha.  
13Ō hang ṙô chu yin öre vē tarik chu: hòṅ lök el talöökö chu ang Israĕl!  
14Ngaich chū-ö öre tumṙeūtö vē lā-al cha: ngaich havöötö ngam kël re nö lā-
al yip tö kunyahaṅ-elmat tö cha.  

15Yip tö sumrik tö ngam Mā Tēv, hòṅ hang chöngö Ò: öt chanuhavṙen pöri 
ngam ṙētak cha.  
16Ha-aṅlen cha öre Anga-aṅ tö tö pahīöya atra: hatööḵngen Meh inrē tö hönī 
aṅ alaha ihong.  

 Salmai 82 

Ngam Tēv Tö Kiröng Nö Mahayöng 

1Sökhaka An ngam Tēv nö i vē tö maṙôngö aṅ im Tēv: akah fālen An nö i vē 
tēv.  
2I ṙô-òten öi min yī-ö, öt chiplen akah fālen: ngaich atöltuṙen tö vē tötlöök?  
3Akah fālen ngam yāich, tö ngam kūön yōich inrē: kahòklö kui ngam tö 
hakihtuṙen, tö ngam tö kapööyaṙen inrē.  
4Kēnyö ngam yāich ṙā-ang el kanihngen, ngam tö-iyāich inrē: ṙānyen cha ṙā-
ang eltī ngam tötlöök.  
5Öt akah yin, ötrēhĕn nö akaha elmat; el sinngūlö yin nö kiröönngöre: 
halöinyköre nup rööntö machööḵlö ngam tumlat.  
6Ngö ṙô chin yī-ö yin tēv: ṙòkhöre yī-ö inrē kūön ngam Lamātulöng.  
7Sā tarik pöri min yī-ö kapah: fukngö inrē sā kūön rācha.  
8Ō Tēv choholre akah fālen ngih panam: tön Me-eṅ Man min tö amīnu tö vē 
pumnāmö tarik.  

Salmai 83 

Vinë-elkui Ötkanò-òn Yip Lā-al Israel 

1Ō Tēv, uh Man hachēvngenre: Ō Tēv, um öt ṙô-òv, um öt halöinyköre inrē.  
2Yĕh meuk tö vē lā-al Meh nö tiṙōllenre: hachônglö kui re yin vē tö sumrīk tö 
Meh.  
3Milichngen öp inlēnö tö cha, nö lā-al vē tarik Meh: ve-ekūöre yin nö lā-al yip 
in Meh tönyatngö.  

4Ngö ṙô yin, Tā-a, töi rökngen cha nö pumnāmö tarik: hòn öt ngöhören nö 
köp ngam mine-eny Israĕl.  
5Pò cha nö hĕngren lōn nö halēn ṙô re: lā-al Meh yin nö kilēḵngôre.  
6Nup inrūkui Ētöm, aṅ Ismail inrē: Mô-ap, aṅ Hakār inrē;  
7Kīpāl, Amön, Amelek inrē: Filistia, hol tö yip aṅ Tūrös inrē.  
8Hanôltöre nö in cha inrē Asirīa: holṙen yip kūön Lòt yin.  
9Sā tī re Man yēḵ tö yik aṅ Mitīa in cha: sā Sisera, sā Yāpin, ip tahël Kisòn.  
10Yik tö lëlngö nö i Entòr: vītöre cha-a ngaich nö sôḵ nuā ngam tumlat.  
11Vīten yik mā cha nö sā Ôrep, sā Sip inrē: hôṅ, ṙòkhöre yip kūön rācha cha, 
nö sā Sepah, Salmôna inrē.  
12Yik tö ngö ṙô, Ta-a töi kē-ĕ e nö amin hī: ngam elyöngö ngam Tēv.  
13Ō Tēv chu, vīten cha nö sā pitung röön lamfeui kuföt: sā nup kaṙālö afō nö i 
kūö kūföt.  
14Sā öp tameūyö tö ṙāpngökūö tī tö chūölchōn: sā öp hanūkūö tameūyö tö 
öktikūö tī tö minë rôngö.  
15Ngatī lū-u cha töp tö kalēḵ, kuföt tī Meh: pinhëken cha tap tī Meh chanôchö 
panam.  
16I kūö cha tī tap kintöngngö ellōn, Ō Mā Tēv: hòṅ cha nö chöh ngam mine-
eny Meh.  
17Hökngen cha yēḵ nö sirōngkūö nö uṙeh inrē nö urāḵngen: hôṅ, hökngen cha 
nö kalūöchöre mikah, payāyi inrē.  
18Hòṅ cha nö akahalōn tö Meh höng Me-eṅ, Öm tö minënyu tö Yāvēh 
Lamātulöng tö në panam nö ṙòkhöre.  

 Salmai 84 

Hāngen Tö Patī Ngam Tēv 

1Ō Tēv yip tömaṙôngö: hanāngen nun në inrūkui Meh!  

2Yikölōn ön ngih nômö chu, hôṅ, hangen tö ngam el patī ngam Mā Tēv: 
hūḵnyôre ngih ellōn chu, akaha chu inrē nö im tö aṅ Tēv.  
3Hôṅ, kôtökūö ngam röichö tö patī re, kôtökūö inrē ngam likup tö fôngöre, 
chūök tī re nö ṙātö ap kūön re, tö minë tahāklö Meh: Ō Mā Tēv yip 
tömaṙôngö, Rācha chu, Tēv chu inrē.  
4Tökôlò yip cha-a mi-iyöng el ngam patī Meh: irūöhen yip min nö ha-öinyö 
Meh.  
5Tökôlò ap tarik öp mi-in Meh kumlēḵ: öp tö aṅhaṅv ellōn tö nup talöökö 
Siyôn.  
6Lök el achāṙö Pineūyö, vīten e cha-a nö chūök tö pöklö mak: hôṅ, ngam tö 
ka-euiti kumṙah, kahultö kui e tö inkôlò.  
7Hol tö kulēḵre cha-a nö kiröönngöre: kö i kūö ngam Tēv cha-a nö meūkö nö 
i Siyôn.  
8Hang vine-eṅkūöre tö ih Ō Mā, Tēv yip tömaṙôngö: asītö elnang re, Ō Tēv 
Yāköp.  
9Yĕh meuk ngam lanaklö ih, Ō Mā Tēv: ngëichkökūö ngam tö hachāmö el kui 
tö meh.  
10Höng hĕng sumkam el ngam patī Meh, ngaich nö mötlö tö tö hĕng köṅny 
sumkam: ĕhten chin öre chū-ö höng yōm inkūp ngam patī ngam Tēv chu, tö 
inyöngö el inrūkui tötlöök.  
11Pò ngam Mā Tēv nö tavūöi, lanaklö inrē, kētö inkôlò An min ngam Mā Tēv: 
öt ma-iṅh tī re An tö nup tölöök nö i yip lamök i tö chiplö.  
12Ō Mā Tēv yip tö maṙôngö: tökôlò ön ngòh tarik, ngòh mahayönglenre nö in 
Meh!  

Salmai 85 

Invëkö Inchohlö Kui Ngam Panam 

1Mā Tēv, aṙē-ĕlōn Man ngaich im panam re: havantu yip tö Meh nö ngaich, 
yip aṅ in Yāköp töhakövö.  

2Ngaich Man aṙē-ĕl tökööl yip tarik re: ngaich man hanyatngö nuk in cha 
tökööl nö ṙòkhöre.  
3Keuheūtngöre tī Man ngaich kēngö ök lanīnö re: hapungngöre Man ngaich tö 
ngam tö kalēḵ tanāinyö re.  
4Havöötöre in ih, Ō Tēv, inyööken ih: ṙāngö ngam lanīnö re in ih.  
5Hòṅ örheūheu Öm līn in ih: hòṅ kēnyö öp tanānyöre Öm i tum kölchap nö 
ṙòkhöre?  
6Hö-ö ömeh hòṅ ha-aṅhaṅ ih hēk: hòṅ vē tarik Meh nö ṙāmölōn nö in Meh?  
7Ō Mā Tēv, hameuktö ngam miṙēlōn re Man yĕh: ane inrē kētö ngam 
inyööken aṅ in Meh, nö in ih.  
8Hòṅ hangihtöre chin tö ṙô ngam Tēv, ngam Mā Tēv: pò Ò min nö ṙô tö 
lanāmö, nö i vē tarik re, i yip töhet inrē; uh pöri cha-a nö halöngtuṙen nö 
havanngöre nö im kumlō-ov nö hēk.  
9Kô-en an ngam inyööken aṅ in Ò nö röhta nö in cha, yip tö pa-ekūö tö Ò: 
pòn hōtu ngam ineū-euṅ nö iyöng ing panam hī.  
10Sōnghenhöökūö tö höö miṙēlōn, kanô-en inrē: hām kūö höö lanöökö tö 
ngam lanāmö inrē.  
11Tisòklöre ngam kanô-en nö ṙā-ang el tumlat: ngaich inrē ngam lanöökö nö 
el halīöngö nö môktökūö re.  
12Hôṅ, kētö tölöök An min ngam Mā Tēv: ngaich ngih panam hī min nö ṙūölö 
ṙôken nup kanôlò e.  
13Urēhĕkūö Ò min ngam lanöökö: ngaich vīten nup röön re nö tölöök talöölö.  

 Salmai 86 

Invëkö Hinòlṙen 

1Ō Mā Tēv, asītö elnang re, sapṙô chu inrē: tön yāich chin, tö-iyāich inrē.  
2Laklö ngih nômö chu; tön lā im lanööken chin: Ō Me-eṅ Tēv chu, hayööken 
ngòh kūön re Man, ngòh mahayönglenre nö in Meh.  

3Ō Mā, aheukölōn yēḵ tö chu: tön Me-eṅ Man tö peuinyhukūö tö chu i rôta 
ngih sakāmö.  
4Haṙamlōn ngòh kūön re Man yēḵ, Ō Mā; tön in Meh chin hachohlö ngih 
ellōn re.  
5Pò Meh, Mā, Öm tölöök, hamöngöre inrē Öm aṙē-ĕl: tö pōyen aṅ in tö 
miṙēlōn, tö cha nö ṙòkhöre, yip mahavëken Meh.  
6Ō Mā Tēv, kētö el nang re Man i ṙô chu ve-ekūö Meh; hang nup vine-elkui ṙô 
chu.  
7Havëken Meh chin min ip hē chu kihngen: pò meh min sapṙô chu.  
8Ō Mā, öt hĕng tak tö sā Meh nö i vē tēv: öt rēhĕn nup töng la-en nö sā nup 
la-en Meh.  
9Ō Mā, ṙòkhöre vē vahī Meh pumnāmö tarik min nö salām nö i kūö Meh: 
hapōilö ngam minë-eny Meh min inrē.  
10Pò Meh Öm tikiröng, vamī pinngangkūö inrē: höng hĕng tak Man Tēv.  
11Ō Mā Tēv, haköpten chu tö ngam talöökö Meh; hòṅ lök im kanô-en Meh 
chin: hamūl tö ellōn chu öich pa-ekūö tö ngam mine-eny Meh.  
12Ō Mā, Tēv chu, hòṅ ha-öinyö Meh chin, öich keuheūttö ellōnre: hapōilö 
ngam minë-eny Meh chin min örheūheu.  
13Pò ngam miṙēlōn Meh nö kiröng nö in chu; ngaich Me-eṅ inrē ṙānyö ngih 
nômö chu ṙā-ang el chūök kupah.  
14Ō Tēv, choholre yin vē mahakeūlenre nö lā-al chu: vē ṙôngö vē tötainy inrē 
nö chöh ngih nômö chu.  
15Ō Mā, Me-eṅ pöri Tēv chu, tö tööḵlö tö miṙēlōn, neūkölōn inrē töt veūtö 
tanānyö, töpōyen miṙēlōn, kanô-en inrē.  
16Havantöre in chu, aheūkölōn tö chu inrē: kētö kumlēḵ re Man ing kūön re, 
hayööken ngòh kūön öp kūön Meh kikōnyö.  

17Hameuktö ap minkahngö tölöök, hòṅ cha nö meūkö e, yip tö sumrīk tö chu, 
ngaich sirōngkūö: pò Meh Mā, Me-eṅ hamòlṙen chu, mahaṙamlōn chu inrē.  

Salmai 87 

Ha-öinyö Yeruselem 

1I kui minë töhet rôngö: an ngam rööntö machööḵlö Ò.  
2Hāngenlōn An ngam Mā Tēv tö ngam inkūp Siyôn: mötlö tö nup elyöngö 
Yāköp nö ròkhöre.  
3Löökö ineūnyö Man: Ō me-eṅ el panam ngam tēv.  
4Kakken Rāhap chin, Pēpilön inrē nö hol cha yiptö akahakūö tö chu: yĕh 
meūkö Filistīa, Tūrös inrē, holten Iti-opia; in e An nö kayôḵnyu.  
5Hôṅ, ngö elnang an min Siyôn, Ngòh, tö ngô-a inrē. Tö kayôḵnyu nö in e: 
ngaich ngam Lamātulöng min nö vīten e nö köp.  
6Kaheuk An min ngam Mā Tēv, hē Ò nö kūich yip tarik: ngòh ön tö kayôḵnyu 
nö umuh.  
7Ngö ṙô min cha-a, yip tumkökṙôre, tö yip kumṙīöm inrē: ṙòkhöre nup tö 
hëmlö mak chu, nö in Meh.  

 Salmai 88 

Inyôkö Hinòlṙen 

1Ō Mā Tēv, ngam Tēv, inyööken chu: peuheū, harap ṙô chin peuinyhökūö 
Meh.  
2Hökngen öp ṙô chu ve-ekūö Meh nö sölhöt nö i kūö Meh: asītö elnang re 
Man im ṙô chu peuiny.  
3Tön tööḵlö ön ngih ellōn chu tö kanihngen: röhta an inrē ngam nômö chu nö 
el chūök kupah.  
4Ngaich chin kaheuktu in cha yip chamuh el anūlö: sā tarik chin töt hōluṙen.  
5Kavāli pöri kupah, sā tö fëli öp tö hulahaka, nö el anūlö: öp töt ōtre infēka tö 
Meh; ngaich acha-a nö rökiṙen nö ṙā-ang el tī Meh.  

6Ngaich Man haṙōlngen chu el ap lātaṙeū takô anūlö: el tö sangūla chūökö, el 
ngam tö aṙū.  
7Röpta ngam lanīnö Meh nö in chu: ngaich Me-eṅ hakihten chu, Öm aṅtī tö 
minë mahūṅvö Meh.  
8Ṙūhöyö yik mak-alaha chu tö Meh nö marôvat; vītu chin tö Meh sin-òkkūö 
cha: öpikūö chin, ngaich öt kô öich meutnyi.  
9Kūö kanihngen chu nö lënyi në mat chu: Ō Mā Tēv, öt hĕnghang sumkam ṙô 
chin havëken Meh, hanyāklö në kël re chin in Meh.  
10Hameuktö pinngangkūö Öm min i kupah: choholre yip tö kapah min nö ha-
öinyö Meh?  
11Vënyu öng min ngam miṙēlōn hanāngen Meh nö el anūlö: hēk, ngam kanô-
en, nö tinṙölngö?  
12Akaha nup min pinngangkūö tī Meh nö el sinngūlö: ngam lanöökö Meh inrē 
nö el ap panam vanaichngö?  
13Ō Mā Tēv, peuinyhökūö Meh pöri chū-ö: hē el peuheū ap min vine-eṅkūö 
Meh tö chu nö söllö nö i kūö Meh.  
14Mā Tēv, kūöyòh Öm kavalngö ngih nômö chu: kūöyòh Öm hanyatngö kūöre 
tö chu?  
15Löktö kūö nyinī-öre chin kihten, lēn inrē kapah: tūökngöre chin i saha chu 
kihngen tö ngam aṅ in Meh pinhe-eṅkūö.  
16Lök i kūö chu an ngam tö kalēḵ tanānyö Meh: rökiyö chin tö ngam pinhe-
eṅkūö aṅ in Meh.  
17Sā yanīhi mak nun nö havīlen chu, nö i rô-òtö sakāmö: havīlen chu nun nö 
holṙen re.  
18Ṙūhöyö yik tö Meh tö hāngen, hol chu inrē, nö marôvat tö chu: yik mak-
alaha chu inrē nö el sinngūlö.  

Salmai 89 

Tinkökö Hēḵ El Kanihngen Panam 

1Örheūheu chin min Ha-öiny miṙēlōn ngam Mā Tēv: ing elvāng re ṙô chin 
min mikahtölōn yip tumkölchap tö ngam kanô-en Meh.  
2Pò chu ngö ṙô. Örheūheu an min ngam miṙēlōn nö mānlöngö: haköpiyö min 
ngam kanô-en Meh nö el halīöngö.  
3Vītö kinlēḵngô chin inrē atöllö chu: kilēḵngôre chin in Tāvit öp kūön chu,  
4Örheūheu öp kūön Meh min nö köp tö tī chu: ngaich vīlö ngam kantēra Meh 
in yip tumkölchap nö ṙòkhöre.  
5Ō Mā Tēv, ha-öiny nup tī Meh pinngangkūö min ngam halīöngö: ap kanô-en 
Meh inrē nö in yip tö mūl aṅ i yip töhet.  
6Achīö ap el minë taṙul tökô nö ṙongta nö im Mā Tēv, tö sā ngam Mā Tēv?  
7Yöng pinhe-eṅkūö An ngam Tēv, nö i manūlö yip töhet: tö pahe-evö inrē nö 
mötlö tö cha yip mahavīlen Ò.  
8Ō Mā Tēv, Tēv yip tö maṙôngö, achīö ap tömihôiṅ nö tö sā Meh Ō Yāh: 
havīlen Meh inrē ngam kanô-en Meh!  
9Hayōm ngam inkeūlen ngam mai Man ngaich: yē minë mahūṅvö nö 
sëònglöre, ngaich pichöömtö u Me-eṅ.  
10Pinyënyö Aikup Man ngaich, nö sā pôḵ fanël: pirātngö yip lā-al re Man 
ngaich Öm aṅtī tö ngam kël minhôiṅyö Meh.  
11Me-eṅ Meh nun minë halīöngö, Me-eṅ Meh ngam tumlat inrē: vahī tö Meh 
ngam panam, tö minë tanööḵlö e inrē.  
12Vahī Meh ngam kapā, tö ngam lòhngö inrē: ṙāmölōn ngaich Tāpōr, Harmòn 
inrē nö i mine-eny Meh.  
13Aṅhaṅv in Man tö kël minhôiṅyö; tö kalēḵ an ngam kël Meh: tulöng inrē 
ngam lāhāmö Meh.  
14Kanô-en, inkaha inrē, rööntö ngam kantēra Meh: urēhĕkūö Meh ngam 
miṙēlōn, kanô-en inrē.  

15Tökôlò yip tarik yip tö akahakūö tö ngam römpĕt ṙanāmölōn: Ō Mā Tēv, lök 
i hanātö kūö Meh yin nö kiröönngöre.  
16I mine-eny Meh yin nö ṙāmölōn irô-òtö sakāmö: i lanöökö Meh yin nö 
hapōilöngö.  
17Pò Meh Me-eṅ ineū-euṅ ngam kumlēḵ cha: hapōilöng min në sinrōl ih, 
tökūö lōn Meh tö ih.  
18Pò ngam lanaklö ih nö aṅ im Mā Tēv: ngam töhet aṅ in Israĕl inrē nö Rācha 
ih.  

Kinlēḵngô Ngam Tēv Nö In Tāvit 

19Ngaich cha-a min nö ṙô tö tö meūkö nö i yip töhet, nö ngö ṙô: Hakeunlen Ò 
chin tö ngam hinòlṙen ngam tökalēḵ; hĕngtak hapōilö chin, ngam tö atöllöng 
aṅ i yip tarik.  
20Ngaich chin kôtökūö töp kūön re Tāvit: hacham elkui Ò chin ngaich tö 
ngam töhet tavī-i.  
21In Ò an ngam eltī chu min nö köp: hangëken Ò min ngih kël chu.  
22Öt angëṙö chanökhutī min ngam lā-al ò nö in ò: öt rēhĕn min ngam kūön 
tötlöök nö hakihten ò.  
23Foh yip lā-al ò chin min urēhĕkūö Ò: aṅtī tö eltīre inrē fatākö cha yip tö 
sumrīk tö ò.  
24In ò pöri ngam kanô-en chu, tö ngam miṙēlōn chu inrē: i mine-eny chu min 
inrē ngam sinrōl ò nö hapōilöngö.  
25Ṙātö tī Ò chin min inrē nö el mai: el nup töhël inrē lāhāmö Ò.  
26Ngaich ngö ṙô Anga-aṅ nö in chu: Me-eṅ Man Yöng chu, Tēv chu, ihong 
chu, inyöölen.  
27Vīten Ò chū-ö inrē nö lanòh chu: tö marô-òlchūök tö yip rācha ngih panam.  
28Köp min ngam miṙēlōn chu nö in ò nöng örheūheu: ngam kinlēḵngô chu in 
Ò panta nö in Ò.  

29Vīten ap kūön Ò chin min nö köp nö örheūheu: öp kantēra Ò min inrē nö sā 
nup sakāmö el halīöngö.  
30Yē yip kūön Ò nö ṙāngö ngam chöngö chu: öt lök ngam inkaha fālen nö in 
chu;  
31Yē cha nö hachōichngö në chöngö chu: öt haköp minë inchöngten tö chu 
inrē.  
32Ngaich chū-ö min chöhkö nup tanôichngen cha öich aṅtī tö tinluh: ap 
tökööl cha inrē aṅtī tö finôhò.  
33Öt keuheūtngöre pöri min ngam miṙēlōn chu nö kē-ĕyö nö ṙā-ang in ò: öt 
rēhĕn nö halöngiṙen ngam kanô-en chu nö öt kô-òl kui.  
34Hö-ö chin min hachōichngö ngam kinlēḵngô: öt rēhĕn nuk tö ngaich nö 
löknyö elvāng chu nö haṙī-ingre.  
35Hĕngheuh chū-ö chūöku ṙô im hanëtö re: öt hō öich minyôiny in Tāvit.  
36Örheūheu ap min kūön Ò nö köp: ap kantēra ò inrē min sā ngam tavūöi nö i 
kūö chu.  
37Örheūheu ap min nö köpngö sā ngam chingëṅt: sā tökô-en inrē mameuk el 
taṙul.  

Mirivlōn Tö Öt Kanô-ò Ök Rācha 

38Ngaich pöri Me-eṅ kavalhanga inrē: līn Man im tö hachāmö kui tö Meh.  
39Sōḵo ngam kinlēḵngô ngam kūön re Man: hachōichngö ngam sapīöv Ò nö el 
tumlat.  
40Ngaich Man tiṙōlngö ngam kinlonglö ò: tiṙōli nun minë tö ngëḵ chūök Ò tö 
tī Meh.  
41Ṙòkhöre yip lamök umuh nö hachōichngen Ò: ngaich an nöng minṙēngö nö 
i yip hol ò.  
42Hachônglö ngam lāhāmö kël Meh: lā-al ò man ngaich: ṙòkhöre yin më lā-al 
ò nö ṙāmölōn tö tī Meh.  

43Hôṅ, havāngi lā-al keūtö an ngam sanët ò tö Meh: öt vīten ò Me-eṅ nö 
sökhaka nö im kinyūngö.  
44Ötköp ök yanāngö ò tö tī Meh suktu inrē ngam kantēra ò tö Meh nö el 
tumlat.  
45Hacheū-euyö nuk sakāmö inyālö tö Meh: kahūmiyö An tö Meh tö 
sumrōngkūö.  

Invëkö Ṙinānyö 

46Ō Mā Tēv, i ṙôktören Öm min hanyatngöre, höng örheūheu: i ṙôktören 
ngam linīnö Meh min nö hūkūö sā tameūyö?  
47Ō köplölōn tö kun rôta në ṙētak chu: suh aich vē kūön tarik vahī-il Meh 
nöng chanök alaha!  
48Achīö ap anga-aṅ tarik tö aṅ min, töt mameuk kinpaha: öp ṙamānyö nômö 
re nö ṙā-ang i minhôiṅyö ngam anūlö?  
49Mā, Isuh nuk miṙēlōn Meh urĕh: nuk tö kilē-ĕyö tö Meh in Tāvit, im kanô-
en Meh?  
50Mā, köpölōn tö minṙēngö vē kūön Meh: keun në minṙēngö chin tī vē tö 
kalēḵ tarik, nö el ranôṙö chu.  
51Ō Mā tēv, në minṙēngö Meh tī vē lā-al chu: në minṙēngö, röön ngam 
hacham kui Meh, tö cha.  
52Tökôlò An yēḵ ngam Mā Tēv: nöng örheūheu. Āmen, Āmen.  

 Salmai 90 

Finënö Līpöre 
(90–106) 

Ngam Tēv Ngaich Ngòk Tarik 

1Mā Tēv, Me-eṅ elyöngö ih: i tumkölchap.  
2Urĕh tö insīöpnyö në rôngö hēk, urĕh tö tī meh vīlö ngih tumlat, tö ngih 
panam inrē: ngaich höng me-eṅ Tēv, töt ranehluvö, töt manāngenvö.  
3Havāng tö tarik me-eṅ nö pitung; ngaich ngö ṙô: Havantöre yin yī-ö kūön 
tarik.  

4Pòn i kūö meh nö hĕng köṅny samyeūheu: ngaich pöri nöng sā vahë yē e nö 
ngaich: sā inahati tö hatööm.  
5Kē-ĕyö nun tö meh sā tö hëmngö: sā inṙôhò nun, sā kiyôp nun tö el peuheū, 
nup samīöp.  
6Im peuheū angu-ö nö vai, sīöplö inrē; im harap angū-ö nö fāngi, ngaich 
nyangngö.  
7Pò ih ngaich keuheūt im kumnyahlōn meh: kūö lanīnö meh īhö kihngen 
inrē.  
8I kūö ih nun në ötlanöökö ih tö tī meh: në tö ulāikaṙen tökööl ih, i hanātö 
ngam kūö meh.  
9Pò në sakāmö ih nö chuhngöre kūö lanīnö meh: keuheūtirit nun në 
samyeūheu ih tö ih, nöng sā nup minôn ṙô.  
10Samat anāi nun në samyeūheu ih, hēk höngkūö kumlēḵ nö hëvhör anāi: sön 
pöri ngam kumlēḵ u, nöng ṙanëyö, miṙivlōn inrē; pò e nö ka-euingö rit, 
ngaich öt ōtre īhö.  
11Achīö ap tö akahalōn tö kumlēḵ ngam kumnyahlōn meh: ngam lanīnö meh 
inrē, sā ngam pinhe-eṅ meh?  
12Ngatī mikahten ih kaheuk sakāmö re: hòṅ ih kē ellōn re tö tö-akaha.  
13Ō Mā Tēv, havan man: i ṙôktören: havöötö ellōn re man yēḵ i vē tarik meh.  
14Hatööḵngen ih man tö el peuheū, tö ngam miṙēlōn re: hòṅ ih ṙāmölōn i rò-
òtö në sakāmö ih.  
15Vīten ih ṙāmölōn sā nuk sakāmö hē meh chökṙen ih: sā, samyeūheu inrē hē 
ih meuk tötlöök.  
16Hökngen nup la-enre man nö meūkö tö vē tarik meh: ngam kanôlò meh inrē 
nö meūkö nö i kui vē kūön cha.  
17Hökngen ngam lanöökö ngam Mā Tēv ih nö i kui ih: haköpngö ngam la-en 
ih man nö i kui ih; hôṅ, ap la-en në kuntī ih, haköpngö e me-eṅ.  

Salmai 91 

Ngam Tēv An Lamaklen Hi 

1Ngòh mi-iyöng el ngam tönyatngö chūök ngam Lamātulöng: köp min nö el 
katòh nyat ngam Tökeuheūttöre Chöngö.  
2Ngö ṙô chin min tö ngam Mā Tēv, Innyatlö chu An, tananglö chu inrē: Tēv 
chu, chūök chu hayönglenre.  
3Pòn ṙānyen meh min Anga-aṅ öm ṙā-ang el öp tinngöp, tinngöp chehechōn: 
ṙā-ang i nup töṙënuṙô invah lanëlngö.  
4Hanyattu kui man min tö sanëòk Ò, el katòh kël Ò min me-eṅ hanyatlöre; 
lanaklö an ngam kanô-en Ò, kun lanaklö inrē.  
5Öthō man pa-ekūö tö pinhe-eṅkūö tö hatööm: ötrēhĕn tö chòk tö lirënyi tö 
sakāmö.  
6Töp invah lanëlngö öp lamök el sinngūlö: ötrĕhēh töp inlëlngö, tö yëḵngen tī 
hē el sakāmö.  
7Köṅnyu nup min famuk sīṙö meh; söm köṅny inrē nö lahāmö meh: hö-ö pöri 
min angū-ö nö haröhtöre nö in Meh.  
8Höng hatīöna min minë mat Meh: meuk raneushö yip tötlöök.  
9Pò Meh, Ō Mā Tēv, Öm Me-eṅ innyatlö chu: vīlö ngam Lamātulöng Man 
ngaich nö elyöngö Meh.  
10Öt lökö man min tö tölöök, ötrēhĕn min tö lëlngökūö invah: nö haröhtöre 
nö im inrūkui Meh.  
11Pòn kētö yip ma-aṅhānga re min Anga-aṅ nö hayōmö Meh: nö aṅten Meh 
nö el nup talöökö Meh.  
12Taha Meh yip min nö aṅtī tö eltīre: hòṅ Meh öt sōngtöre röön i ihong.  
13Lök i kui lāyöm man min, pēch inrē: ngaich Me-eṅ min rööntö kui ngam 
ṙālö lāyön, tö ngam pēch inrē nö elröön Meh.  
14Pò Ò nö in chu tī töp hanāngenre, lökten chin min ṙānyen ò: latulöng tī 
chin min tö ò, pò ò nö akahakūö tö mine-eny chu.  

15Havëken chu An min, ngaich sapṙô Ò min chū-ö; in Ò chin min hē el 
kanihngen: ṙānyen ò chin min, ineū-euṅv min inrē anga-aṅ.  
16Hatööḵngen ò chin min tö nômö tö marôtòng: hameukhömat ò inrē tö ngam 
inyööken aṅ in chu.  

 Salmai 92 

Tinkökö Nöinyö 

1Tölöök an angū-ö nö nöiny tötī nö im Mā Tēv: ngam tinkökṙôre inrē tö 
nöinyö ngam mine-eny Meh, Ō Me-eṅ Lamātulöng.  
2Ngam inmeuktö ngam hanāngen neūkölōn Meh tö el peuheū: ngam kanô-en 
Meh inrē örheūheu tö hatööm.  
3Holtö nup tö sömö inröt ranöng, hol tö salmai inrē: hol tö ṙēm ṙô öp hārp 
inrē.  
4Mā Tēv, pò Meh lökten im la-en re tī vīten chu ṙāmölōn: lökten i minë la-en 
minë kuntī Meh chin min mihôiṅ.  
5Ō Mā Tēv, yöng ṙôkö minë la-en Meh: tö aṙū-uti nup chanöh ellōn Meh.  
6Öt akahakūö ngòh tarik tötlē-ĕ ṙô: ötrēhĕn ngòh tö kulō-ov nö akaha-elmat 
tö e.  
7Hē ngam tötlöök nö sā kiyôp nö sīöplö, hē yip tö lā-evṙen tö tötlöök nö 
kôlòṙen: inkamngö cha an, tö cha min nö tö urāḵngen nö payāyi.  
8Ō Mā Tēv: töng örheūheu pöri Me-eṅ latulöng.  
9Yĕh meuk, pò vē lā-al Meh, meh min nö öt kôlò: ṙòkhöre vē tötlöökö lā-en 
min nö pirātiyö.  
10Hapōilöng pöri ngam sinrōl chu tö Meh, sā sinrōl nup hanchōn nuā: 
hachāmö chin tö tufömngöre tavī-i.  
11Kôtamat chin inrē öich meuk lōn re i vē lā-al chu: hang nup lōn chu nun në 
elnang chu i tötlöökö la-en, yip chamôhòlre nö lā-al chu.  
12Kôlò min ngòh tötlöök, nö sā ta-ôkö: sīöp an min nö sā sītör i Lepenön.  

13Teūchtu yin nö el patī ngam Mā Tēv: ngaich kôlò min, nö el patī ngam Tēv 
hī.  
14Ṙòngmöng ṙôngu yin min ip kanöinyö re: tööḵlö yin tö mak-alahare, ngaich 
ayal inrē.  
15Inmeuk tö ngam Mā Tēv nö tö chiplö: ihong chu An, öt īnu An tö töt 
chiplen.  

Salmai 93 

Ngam Tēv An Rācha 

1Hayöng An ngam Mā Tēv; hayūtö An tö minā-aṅ; hayūtö An ngam Mā Tēv, 
nyëk ṙatre An tö kumlēḵ: köp an inrē ngam panam, lökten e nö öt 
hanlöinyken.  
2Köp an ngam kantēra Meh ha-ëheten misī: aṅ i ngam töt chanūhuvṙen Man.  
3Ō Mā Tēv, pavlöre nun minë mahūvö ngam mai, pavtöre nun minë mahūvö 
nö: pavtöre ṙënu ṙô.  
4Tulöng ṙô tö töpōyen mak, në tökalēḵ mahūṅvö ngam mai: tökalēḵ An ngam 
Mā Tēv lātulöng.  
5Tö kô-en an ngam inmeuktö kanô-en Meh: vītöre an ngam hanātö nö patī 
Meh, Ō Mā Tēv, nöng örheūheu.  

 Salmai 94 

Ngam Tēv Kamhòkken Taṙôkhöre 

1Ō Mā Tēv, Me-eṅ Tēv lökngörit invahalvah: yang Man yēḵ.  
2Hachônglöre Man, Me-eṅ ma-akah fālen ing panam: kē-ĕkūö ngam 
mahakeūṙöre tap manā-angkūö ò.  
3Mā Tēv, irô-òten ang min ngòh tötlöök nö mihôiṅ?  
4Mëichngö ṙô re yin, hakeūlôre yin: ṙòkhöre vē tö la-evṙen tö tötlöök nö eū-
eu re.  
5Ō Mā Tēv, panyeny yin vē tarik Meh nö likölö tö cha: hakihten vē amin Meh 
yin inrē.  

6Fëli yin vē tafīösi, aṅ tahëng inrē tö cha: kumpaha kūön yōich inrē.  
7Ngaich ngö ṙô cha-a, öt hō An ngam Mā Tēv min nö meuk: öt rēhĕn ngam 
Tēv Yāköp min nö Ngëicha.  
8Ngëicha, yī-ö tötlē-ĕ aṅ i vē tarik: yī-ö inrē tö kulō-ov, ĕhē öi min hō akaha?  
9Anga-aṅ ngam vamī tö nang, öthō Ang min nö hang: Anga-aṅ ngam vamī 
mat, öt hō Ang min nö meuk?  
10Anga-aṅ ngam chamökṙen pumnāmö tarik, öthō Ang min nö vë-a: Anga-aṅ 
ngam mahaköptö mikah tarik?  
11Akah chanöh ellōn tarik An ngam Mā Tēv: tö u nöng chanök-alaha.  
12Tökôlò ön ngòh tarik, ngòh töchöken tö Meh, Ō Mā Tēv: tö haköptu inrē tö 
Meh tö aṅ im chöngö.  
13Hòṅ Meh kē-ĕkūö ò tö haneūheu, löktökūö nuk sakāmö inkihten: hanöng 
saha ap anūlö ap tötlöök nö ūlö.  
14Pò ngam Mā Tēv min nö öt kavalngö vē tarik re: öt rēhĕn An min nö ṙāngö 
ngam amin re.  
15Pò ngam inkaha fālen min nö havantöre nö im lanöökö: ngaich ṙòkhöre min 
yip töchiplö ellōn nö tömrit e.  
16Achīö ap min chamôhòlre nö lā in chu nö lā-al vē tötlöökö lā-en: achīö ap 
min samöklöre nö lā in chu nö lā-al vē töla-evṙen tö tökööl?  
17Yĕn öt Mā Tēv öre hamòlṙen chu: ngaich öre ngih nômö chu nö öt 
ṙôktörevöṙen nö iyöng el ngam tö chēv.  
18Hē chu ngö ṙô, Taleūchi röön chin: ṙapka chū-ö tö ngam miṙēlōn Meh, Ō 
Mā Tēv.  
19Iṙôken nup chanök ellōn chu, lātuhēt ap inṙamlōn, aṅ in Meh: nö 
kuchīkölōn tī töng ma-alaha chu.  
20Innôluvö öng ngam kantēre öt lanöökö tö aṅ in Meh: ngam vamīlö chöngö 
töchökhu?  

21Hamūlöre yin nö ṙòkhöre, nö lā-al nômö ngam tölöök: ngaich kumpah 
ngam töt fāluṙen.  
22Ngam Mā Tēv chu pöri tö marô-òlkui nö tananglö chu: ngam Tēv chu inrē 
ihong lanaklö chu.  
23Ngaich Anga-aṅ nö kētö kui cha tö nup tökööl cha, ngaich rökngen cha min 
i nup tötlöök in cha: ngam Mā Tēv, ngam Tēv hī An min ramökngen cha.  

Salmai 95 

Tinkökö Nöinyö 

1Tā-a töi tikökhökūö ngam Tēv: tā-a töi hol tö el lōn re ṙāmölōn i kumlēḵ 
ngam inyööken hī.  
2Tā-a, töi yihtöre i kūö Ò, kumtö nöinyö Ò: tā-a, töi hameuktö ṙanāmölōn re 
in ò, öi ṙô tö në salmai.  
3Tön Yāhvē An tö kiröng nö Tēv: ane inrē Rācha vē taṙòkhöre tēv.  
4Eltī Ò në kūöngö ngih panam: amin Ò inrē në kanöpö në rôngö.  
5Mai hòng inrē, ngaich nöng amin Ò: kuntī Ò ngih eltanyô inrē.  
6Tā-a, töi sōntökūöre ve-ekūö Ò: līvngöre i kūö Yāhvē ngam Vami-i hī.  
7Tön Anga-aṅ An Tēv hī: ha-aṅhal Ò in a-yī-ö tarik, pököre inrē me-el tī Ò.  
8Hang ṙô Ò yin tötaheui: Ui hangë-eng ellōnre, sā re i Meripah; sā hē ök 
sakāmö Kinlaha el tönyaṅlnyi.  
9Hē yik muvöhngö yīö nö kalaha chu: kalahken chu, ngaich meuk la-en chu 
inrē.  
10Fën anāi samyeūheu rô-òten chin harivlōn i ngih tumköl chap: ngaich öich 
ngö ṙô, Tarik yin tövāchö kū-ö ellōn; öt akahakūö yin tö në talöökö chu.  
11Lökten chu i lanīnöre: chūökuṙô tö cha nö öt kuhēthötre, nö im haneūheuṅ 
chu.  

 Salmai 96 

Ngam Tēv Angā-aṅ Tö Kiṙöng Nö Rācha 

1Ō tikökṙôre i ngam Mā Tēv tö tufömngöre tinkökö: ṙòkhöre panam, 
tikökhökūö ngam Mā Tēv.  
2Tikökhökūö ngam Mā Tēv, hakôlò ngam mine-eny Ò: kaheuk sakāmö 
hameuktö ngam inyööken aṅ in Ò.  
3Vënyö ngam kanôlò Ò i vē pumnāmö tarik: minë pinngangkūö la-en in vē 
tarik nö ṙòkhöre.  
4Tön kiröng An ngam Mā Tēv, tö hòṅ tulöng nö ha-öinyö: tö hòṅ pahe-ev An 
nö mötlö tö tēv nö ṙòkhöre.  
5Pòn ṙòkhöre nö tēv vē tarik nöng tö rö-ö vīlen ngam halīöngö pöri ngam Mā 
Tēv.  
6Inrōilö, minā-aṅ inrē urēhĕkūö Ò: kumlēḵ, vanāyö inrē, el ngam töhet chūök 
Ò.  
7Kē-ĕkūö ngam Mā Tēv yī-ö mak-alaha vē tarik: kē-ĕkūö ngam Mā Tēv, tö 
ineū-euṅ, kumlēḵ inrē.  
8Kē-ĕkūö ngam Mā Tēv tö ngam ineū-euṅ, lamöö im mine-eny Ò: kum tö 
tökētu, yih el nup patī inrē.  
9Ō, salām ngam Mā Tēv i vanāyö hanātö: ṙòkhöre panam kichëyöre i kūö Ò.  
10Ngö ṙô tö yip pumnāmö tarik, Hayöng An ngam Mā Tēv, köp an ngam 
panam lökten e nö öt hanlöinyken: Anga-aṅ An min ma-akaha fālen vē tarik 
Ò, nö ṙōngö tī.  
11Ṙāmölōn an yēḵ ngam halīöngö, ṙāmölōn inrē yēk ngam panam: hökngen 
ngam mai yēk nö ayôṙa, nup tanö-öl e inrē.  
12Hökngen ngam taṙeū nö pōi ṙanāmölōn, aṅ e inrē: ngaich min nö ṙòkhöre 
nup chōn el-inchōn, nö tiköknyö ṙanāmölōn re.  
13I kūö ngam Mā Tēv, pòn yih Anga-aṅ; pòn yih Anga-aṅ nö akah fālen ngam 
panam: akah fālen ngam panam An min im lanöökö, vē tarik inrē hol tö 
ngam kanô-en Ò.  

Salmai 97 

Ngam Tēv Tö Kiröng Nö Mahayöng 

1Hayöng An ngam Mā Tēv; ṙāmölōn an yēḵ ngam panam: ṙāmölōn nup yēḵ 
tömaṙôngö kun panam.  
2Havīlen Ò nup taṙul, sinngūlö inrē: lanöökö, inkaha fālen inrē, chūök ngam 
kantēra Ò.  
3Urēhĕkūö Ò ap tameūyö nö kiröönngöre: föngngö yip lā-al Ò töchuvīhaka.  
4Hat ngih panam tö kūö nup hanyālö Ò: meūkö e ngam panam ngaich 
kichëyöre.  
5Yëngö minë rung sā paröm, nö i kūö ngam Mā Tēv: i kūö ngam Mā ngih 
panam nö ṙòkhöre.  
6Vënyö lanöökö Ò minë halīöngö: ṙòkhöre inrē vē tarik nö meuk kanôlò Ò.  
7Sirōngkūö yip yēḵ lamök la-en insā tēv: yip ameū-eure nö i nup insā tēv: 
salāman yin yī-ö, ṙòkhöre tēv.  
8Hāngö e Siyôn ngaich ṙamölōn, ṙāmölōn inrē yip kikānö kūön Siyôn, Ō Mā 
Tēv: pò ngam inkaha fālen nö in Meh.  
9Mā Tēv, pò Meh latulöng takô töng panam, nö ṙòkhöre: hapōilöng Man i kui 
vē tēv nö ṙòkhöre.  
10Surīkhö tötlöök yin, Ō yī-ö tö hāngenlōn tö ngam Mā Tēv: maha-aṅ nômö 
yip töhet re An; ṙānyen cha An ṙā-ang el tī yip tötlöök.  
11Teūichtu An ngam hanātö kūö ngam tölöök: ngam ṙanāmölōn inrē kūö 
ngam tö chiplö ellōn.  
12Yī-ö tölöök, ṙāmölōn yin yēḵ im Mā Tēv: Ha-öiny ngam töhet mine-eny Ò.  

 Salmai 98 

Ngam Tēv Mahayöng Ngih Pūlngö 

1Ō tiköknyö tufömngöre tinkökö im Mā Tēv; tön tī tö pinngangkūö An nö 
ngaich: ngam hāmö Ò, ngam töhet kël Ò inrē nö tī-iv tö inyööken.  
2Mikahtölōn An ngam Mā Tēv tö ngam inyööken aṅ in Ò: ngam lanöökö Ò, 
hangāṅlnyu inmeukti nö i kūö vē pumnāmö tarik.  

3Köpölōn An tö ngam miṙēlōn, ngam kanô-en Ò inrē nö i patī Israĕl: ṙòkhöre 
nup manā-angkūö ngih panam nö meuk ngam inyööken aṅ im Mā Tev hī.  
4Ṙāmölōn yin öi pōitô i ngam Mā Tēv, ṙòkhöre yī-ö panam: kaknyöre 
tikökṙôre kūö re öi ṙāmölōn; hòṅ, tiköknyö nup nöinyö.  
5Tiköknyö nup nöinyö im Mā Tēv, hol ṙô tö hārp: hol ṙô tö hārp, lanöökö ëlô 
inrē.  
6Hol ṙô tö nup römpet, hol ṙô tö kôrnet inrē: pōitô, ṙāmölōn ṙô i kūö ngam 
Rācha, ngam Mā Tēv.  
7Hökngen ngam mai nö ayôra, nup tanööḵlö e inrē: ngam panam, cha-a inrē, 
yip mi-iyöng in e.  
8Hökngen minë tinṙēichlö nö fatah eltī re: hökngen minë rung nö tiköknyö 
ṙanāmölōn nö hol ṙô re; nö i kūö ngam Mā Tēv.  
9Tön yih An nö akah fālen ngih panam: akah fālen ngih panam An min im 
chaniplen, akah fālen vē tarik inrē nö haṙong tī re.  

Salmai 99 

Ngam Tēv Tö Kiröng Nö Rācha 

1Hayöng An ngam Mā Tēv; kichëyöre yin yēḵ më tarik: ūichhak An nö i uk 
kerupīm; kē-ĕngre an yēḵ ngam panam.  
2Kiröng An ngam Mā Tēv nö i Siyôn: marô-òl chūök An i kui taṙòkhöre tarik.  
3Hökngen cha nö Ha-öiny ngam tö kiröng: pinhe-eṅkūö inrē mine-eny Meh! 
Töhet An!  
4Ngam kumlēḵ ngam Rācha i hanāngen tö inkaha fālen; ngaich man köpngö 
tī tö töṙong: ngaich Man tī tö inkaha fālen in Yāköp lanöökö inrē.  
5Hapōilö ngam Tēv hī yin, ngam Mā Tēv; salāman inrē im anūichö Ò! Töhet 
An!  
6Aṅ i yip kūönṙô Ò an Môsös, Āròn inrē, aṅ in cha inrē Samu-ĕl yip 
mahavëkö mine-eny Ò: havëkö ngam Mā Tēv cha-a, ngaich sap ṙô cha Anga-
aṅ 

7Vë-ekūö cha Anga-aṅ nö el taṙul: haköp nup chöngö Ò cha-a, ap inchöngten 
inrē kahëtö Ò nö in cha.  
8Ō Mā Tēv, Tēv ih ngaich man yēḵ sap ṙô cha Me-eṅ Man Tēv ma-aṙēlen cha, 
pòrô Me-eṅ havahlö nuk la-en cha.  
9Hapōilö ngam Mā Tēv yin, ngam Tēv hī, salām öi im töhet rung Ò: tön töhet 
An ngam Mā Tēv, ngam Tēv hī.  

 Salmai 100 

Tinkönkö Nöinyö 

1Yī-ö taṙòkhöre panam, ṙāmölōn yin yēḵ im Mā Tēv: lök la-en Ò hol tö 
kumchikṙen, yihtöre i kūö Ò, öi tikökṙôre.  
2Akahalōn yin yēḵ: tö ngam Mā nö Tēv.  
3Anga-aṅ An Vamī-i hī, rö-ö in ayī-ö: tarik Ò in, pököre inrē tö ha-aṅlöng tö 
Ò.  
4Kuhēthötre yin yēḵ lökhöt minë inkūp Ò, öi kumtö nöinyö: El patī Ò inrē öi 
tikökṙôre; ha-öinyan yēḵ, hakôlò ngam mine-eny Ò inrē.  
5Tön tö aṙē-ĕlōn An ngam Mā Tēv, töt keuheūt ngam neukölōn Ò: köp ngam 
kanô-en Ò inrē nöng örheūheu.  

Salmai 101 

Kinlēḵngô Ngam Rācha 

1Tiköknyö ngam miṙēlōn chin min, ngam inkaha fālen inrē: tiköknyö nup 
nöinyö chin min in Meh, Ō Mā Tēv.  
2Muhumveūtö inlaha re chin min im tö teung talöökö Meh. Mah, ĕhē Öm min 
yih in chu? Lök el patī re chin min öich hol tö töteung ellōn re.  
3Hö-ö chin min ṙātö nup töng yô-òv nö i kūö Meh; surīkhö la-en cha chin yip 
kamānngöre: öt köpta an min nö in chu.  
4Ṙāngen chu ap min töt lēnö lōn: hö-ö chin akahakūö tö tötlöök tarik.  
5Öp mu-ulāikenre nö ve-engnang hol re, halëliyö min tö chu: öt halöngten ò 
chin öp tum-ööngkūöre, mahakeūṙô re, ellōn inrē.  

6Ip tökô-en nun min në mat chu im panam, hòṅ cha nö iyöng nö hol chu: 
ngòh lamök i tö teung lanöökö, anga-aṅ min mameukṙen chu.  
7Ngòh vamī inchīlö öt iyöng el patī chu min: anga-aṅ ngòh tö minyôiny-aṅ öt 
köp min nö i kūö chu.  
8Kaheuk peuheū chin min halëlngö yip tötlöök nö ṙòkhöre ing panam: 
rökngen cha yip tö la-evṙen tö tötlöök nö ṙòkhöre nö ing el pinnāmen ngam 
Mā Tēv.  

 Salmai 102 

Ṙô Tö Ayal Tarik Hē El Kanikngen 

1Ō Mā, hang vine-eṅkūö re tö chu: hökngen ngam ṙô chu peuiny nö yih nö in 
meh.  
2Um hayunngö kūöre tö chu hē sakāmö chu kihngen: asītö elnang re in chu; 
ip sakāmö hē chu havëken Meh, sapṙô chu hēṙen.  
3Tön keuheūtngöre nuk sakāmö chu nöng sā lul: föngi në tangëḵ chu sā tö 
tameūyukūö ngòh.  
4Sā nyāhaṅ kiyôp ön ngih fanöinylö chu nö fōhoh, ngaich nyangngö: ngaich 
chū-ö vaichngö nya-aṅkūö re.  
5Tö kūö ṙô chu alūhure: panta në tangëḵ chu nö i alaha chu.  
6Sā Peliken aṅ el inchōnngö: sā mingeūkö chin ip töt aṅhavkūö chūökö.  
7Aṅhaṅti chin, ngaich sāngö öich i röichö: öp töng hĕng nòng nö i kui patī.  
8Hĕng sumkam ṙô vē lā-al chu nö miṙēngen chu: chā-a yip mamā-ainyre nö 
lā-al chu, rôchiṙen tö chu.  
9Pò chu nyā tisum, nö sā nya-aṅkūö: katĕh òk re inrē tö mak mat.  
10Kūö ngam lanīnö Meh, tanānyö Meh inrē: pò Meh kichöötlen chu, 
kavalngen chu inrē.  
11Sā nyat nuk sakāmö, ap törūöngö: nyangngö chin inrē ngaich sā kiyôp.  

12Ō Mā Tēv, töng örheūheu pöri Öm ngöh: in yip tumkölchap nö ṙòkhöre ap 
kanöpölōn meh.  
13Choholre Man min, aheūkölōn inrē tö Siyòn: pò e nö ngaich nö ṙētak 
miṙēlōn meh tö e, hôṅ, yih an nö ngaich ngam tö halēni ṙētak;  
14Pò vē kūön Meh nö kuchīkölōn nö i në ihong e: aṙē-ĕlōn inrē tö në pitung e.  
15Ngaich pa-ekūö min vē pumnāmö tarik tö mine-eny ngam Mā Tēv: ṙòkhöre 
inrē vē rācha ngih panam nö pa-ekūö tö ngam kanôlò Meh.  
16Pò ngam Mā Tēv nö mānlen Siyòn: meūkö an im kanôlò re.  
17Kūötenre An i vine-eṅkūö re tö tötkôlò: mikūöṙen tö vine-eṅkūöre tö cha.  
18Kūichi ön min ngih nö löö in öp tumkölchap: Ha-öiny ngam Mā Tēv yip 
tarik tö vīlöng min.  
19Pò Ò nö môktökui ngam töhet chūök re nö lātulöng: hatīön kui ngih panam 
An ngam Mā Tēv nö el halīöngö;  
20Nö hang fanilö nômö yip tö hachēli: nö hòṅ luhlö yip tö hōtu nö kumpaha;  
21Hòṅ tarik nö ve-eny mine-eny ngam Mā Tēv nö i Siyòn: öp nöinyö Ò inrē nö 
i Yērusalem;  
22Yē yip tarik nö hamūlöre, nö lök la-en ngam Mā Tēv: tö nup pūlngö inrē.  
23Hakūönngö kumlēḵ chu nö el talöökö: hacheūḵngö në sakāmö chu An.  
24Ngö ṙô chin, Ō Tēv chu, uh Man kēngen chu lökngö ṙat në sakāmö chu: 
kamheuṅk tumkölchap nup samyeūheu Meh.  
25Ṙātö rööntö ngih tumlat Man misī: vahī minë kuntī Meh, minë halīöngö.  
26Payāyi nun min anū-ö, köp pöri min Me-eṅ: hôṅ, ṙòkhöre nun min anū-ö nö 
köinyngöre sā hilā; sā inṙīlö inyut nun min tö Meh, ngaich haṙīngöre min 
anū-ö.  
27Höng hĕngren pöri Me-eṅ: öt kinheūṅtu minë samyeūheu Meh.  
28Iṙūöhen min vē kūön vē tarik Meh: ngaich yip kulöl cha min nö köp nö i 
kūö Meh.  

Salmai 103 

Hanāngenlōn Ngam Tēv 

1Ō Me-eṅ nômö Mā Tēv: ṙòkhöre in chu ellōn, hakôlò ngam töhet mine-eny 
Ò.  
2Ō Me-eṅ nômö chu, hakôlò ngam Mā Tēv: un vaichngö tö nup inkôlò tī Ò, 
nö ṙòkhöre.  
3Ngam ma-aṙē-ĕl nup tökööl meh nö ṙòkhöre: tö lööken tī tö nup invah meh 
nö ṙòkhöre.  
4Ngam Ṙamānyö ngam nômö Meh nö ṙā-ang el anūlö: ngam ma-afônglö kui 
Meh tö ngam hanāngen neūkölōn nö hol tö miṙēlōn.  
5Ngam mahatööḵöl elvāng Meh tö tölöök: hinôten ngam inyālö Meh nö 
tumfömlöngö nö sā matēṙö.  
6Tī tö nup lanöökö An ngam Mā Tēv, inkaha fālen inrē in yip tö hakihtuṙen 
nö ṙòkhöre.  
7Mikahtölōn Môsös An tö nup talöökö re: nup la-en Ò, in yip kūön Israĕl.  
8Tötööḵlö An ngam Mā Tēv tö miṙēlōn: töt veūtö lanīnö, tö pōyen miṙēlōn 
inrē.  
9Hö-ö An nöng nyamṙôre nö vë-a: ötrēhĕn nö örheūheu nö haköp lanīnöre.  
10Hö-ö An nö asā nup tökööl hī nö lök alaha hī: ötrēhĕn nö asā nup tökööl hī 
nö reushen hī.  
11Pòn sā ngam halīöngö nö lātulöng töng panam: ngatī ṙôkö öp neūkölōn Ò 
nö in cha yip tö pa-ekūö tö Ò.  
12Sā rôvat ngam chuhöt tö ngam sūng: ngatī rôvat tī Anga-aṅ nö ṙūöngen nup 
tanôichngen hī tö hī.  
13Sā ngòh inyöngö nö aṙē-ĕlōn tö kūön re: ngatī ngam Mā Tēv nö aṙē-ĕlōn tö 
cha yip tö pa-ekūö tö Ò.  
14Pòn akahalōn anga-aṅ töng yöng alaha hī: köpölōn An tö hī, höng pitung.  

15Ngòh tarik pöri, höng sā kiyôp nun në sakāmö ò: sā panöpnyö ṙòng chōn 
an, ngatī sanīöplö an.  
16Pòn lökngö kui e ngam kuföt, chaṙēviyö ngaich angū-ö: öt akahakūö ngaich 
angū-ö tö chūök re.  
17Ngam neūkölōn ngam Mā Tēv pöri nö töng öt chanūhuvṙen, nö in cha yip 
tö pa-ekūö tö Ò: ngam lanöökö Ò inrē nö i yip kūön yip kūön.  
18In cha yip mahaköp ngam kinlēḵngô Ò: in cha inrē yip tö köpölōn tö nup 
chöngö Ò nö lökö u.  
19Haköpngö ngam kantēra re An ngam Mā Tēv nö el minë halīöngö: hayöng 
ngam pūlngö Ò inrē nö i kui taṙòkhöre.  
20Hakôlò ngam Mā Tēv, yi-ö ma-aṅhānga Ò: yī-ö tö kalēḵ, mahateugngö ṙô Ò, 
mahangihtöre tö ṙô Ò.  
21Hakôlò ngam Mā Tēv, ṙòkhöre yī-ö tömaṙôngö in Ò: yī-ö mameukṙen Ò, tö 
ṙāmölōn tī tö Ò.  
22Hakôlò ngam Mā Tēv, ṙòkhöre yī-ö la-en Ò, i chūök nup minā-aṅ Ò nö 
ṙòkhöre: Ō Me-eṅ nômö chu, hakôlò Mā Tēv.  

 Salmai 104 

Nöinyö Ngam Vamī-il 

1Hakôlò ngam Mā Tēv, Ō Me-eṅ nômö chu: Ō Mā Tēv, Tēv chu, tökiröng 
takô-en Man, hayūtö Man tö ineū-euṅ, tö vanāiyö re inrē.  
2Kamhūmöre tö hanātö sā hilā: Me-eṅ mahanyāknyö minë halīöngö nö sā 
inrūkui.  
3Ṙamātö minë mikeūnö minë urôhò re nö el minë mak: vamī minë taṙul nö 
inrölre; kumröönngöre, Öm i rōi sanëòk ngam kuföt;  
4Vamī minë kuföt nö ma-aṅhānga re; më mameukṙen Ò; tö hūkūö nö 
tameūyö.  
5Ṙamātö rööntö ngam tumlat: pòn hōten e nö öt hanlöinyken nö örheūheu.  

6Kahumngö e Me-eṅ töm mak nö sā inyut: sökhaka minë mak nö i kui minë 
rôngö.  
7Falngöre anū-ö tö vinëköre tö Meh: i ṙô ngam kunṙôkö Meh anū-ö nö 
changāchi.  
8Löklö minë rôngö anū-ö nö yônlö: löktö el minë achāṙö anū-ö nö yônti, nö ip 
chūök u vahī tö Meh.  
9Ṙātö tölngö kūö u Me-eṅ pò u nö sōtu nö havan nö hēk nö i kui ngam 
tumlat.  
10Söömtö tö hëmlö mak Anga-aṅ nö el minë achāṙö: lök i minë rôngö anū-ö.  
11Kētö òk nup töṙeūla anū-ö el kahôyö: haṙamtö yanālö re nup hanchōn 
köttö.  
12In u nup chehechōn el taṙul nö chūökuvö: tikökṙôre nö i rōi nup pak.  
13Hamak minë rôngö An nö löknyö i minë urôhò re: tööḵngen an ngam 
tumlat tö ṙòng minë la-en Ò.  
14Vīten në kiyôp An nö sīöp tö kūö në nuā, kun chōn inrē mineukṙen ngam 
tarik: pòn hōten cha Anga-aṅ nö sīöpö, nya-aṅkūö nö löklö el tumlat.  
15Vāin inrē tö ṙāmölōn tī tö tarik: tavī-i inrē tö tī-iv tö ngam kūö ò nö angāya, 
nya-aṅ inrē tö kalē-ĕti tö ellōn tarik.  
16Tööḵngen nun minë chōn ngam Mā Tēv: minë Sītör aṅ Lepanön, minë 
taheūch tö Ò.  
17I chūök minë chehechōn nö vī fôngöre: patī ngòh istôk nun në för chōn.  
18Chūök në hanchōn pököre nun në tö marô-òl kui rôngö: chūök në kōni në 
ihong.  
19Halēn ngam chingëṅt Anga-aṅ nö ṙētak: akahakūö ngam tavūöi tö maneuttö 
re.  
20Vī sinngūlö Më-eṅ, ngaich hatööm angū-ö: hē e nup töṙeūla el inchōn nö 
ṙòkhöre nö ṙeulnyi.  

21Siṙöp pô re në kūön lāyön: chöh kā re tö aṅ im Tēv.  
22Meutlö ngam tavūöi, kē-ĕngre ngaich anū-ö: ṙōlngöre ngaich nö el nup 
kinlūhu re.  
23Kiröönngöre tarik nö i la-en re: vahīṙenre inrē nö söl harap.  
24Ō Mā Tēv, iṙôken ön minë la-en Meh: vī-il u Man nö ṙòkhöre lökten ip 
mikah; tööḵlö ön ngih tumlat tö kanôlò Meh.  
25Umū-aṅ ngam mai, kiröng pōiti inrē: ël e nup tö pōyen ṙameūla, hĕnghöre 
tö kūönö tö kiröng inrē.  
26Ël e nup chōng nö kiröönngöre: kāhanòk, ngam vahī Meh nö mumnyamkö 
kūö Ò, nö umuh.  
27Ṙòkhöre anū-ö në nö in Meh: nö hökkö tī Meh kētö nya-aṅkūö u, ip hē 
ṙētak tölöök.  
28Kē-ĕkūö u Me-eṅ, ngaich hamūl anū-ö: kiyāngnyö eltī re Me-eṅ ngaich 
tööḵngen anū-ö tö tölöök.  
29Hanyatngö kūö re Me-eṅ; ngaich kihngen anū-ö; kēngö unhômö u Me-eṅ, 
ngaich kapah anū-ö: ngaich havanngöre nö pitung.  
30Söömtö nômö re Me-eṅ, ngaich vīlöngö anū-ö: ngaich Me-eṅ inrē tumfömlö 
kūö ngam tumlat.  
31Hökngen ngam minā-aṅ ngam Mā Tēv yēḵ nö örheūheu nö köp: hökngen 
ngam Mā Tēv yēḵ nö ṙāmölōn nö i në vahīṙen re.  
32Ngam ngamëchtö kui ngih panam, ngaich kichëyöre angū-ö: lūölkö minë 
rôngö Anga-aṅ, ngaich lūlu anū-ö.  
33I ṙô-òten chu min aṅ tikökṙôre min chū-ö im Mā Tēv: i rô-òten re chin min 
tarik öich tikökṙôre tö nöinyö ngam Tēv chu.  
34Hökngen öp piṙūtkö chu nö pachāka nö in Ò: ṙāmölōn chin min im Mā Tēv.  

35Hökngen yip tököölö fālen nö hatngö nö i kūö ngih panam, hökngen yip 
tötlöök inrē nö öt ōtre: hakôlò ngam Mā Tēv, Ō me-eṅ nômö chu. Ha-öiny 
ngam Mā Tēv.  

Salmai 105 

Ngam Tēv Tö Yip Tarik Ò 

1Ha-öiny ngam Mā Tēv, havëkö mine-eny Ò: mikahtölōn tarik tö nup vahīṙen 
Ò.  
2Tikökṙôre in Ò, tikökṙôre tö nup nöinyö Ò: piṙūtkö nup pinngangkūö la-en 
Ò.  
3Eū-eu re yin im töhet mine-eny Ò: hökngen cha nö ṙāmölōn yip chamöh 
ngam Mā Tēv.  
4Chöh ngam Mā Tēv yin, töp kumlēḵ Ò inrē: örheūheu yin chöh ngam kūö Ò.  
5Köpölōn tö nuk tökeuheūten pinngangkūö la-en Ò: nuk aṅ elvāng Ò inrē 
inkaha fālen.  
6Ō yī-ö kūön Aprahām ök kūön Ò: yī-ö kūön Yāköp, yik katöllö Ò.  
7Örheūheu An nö köpölōn tö nuk kinlēḵngôre: i tö köṅnyu tumköl chap Anga-
aṅ nö chöngu tö ngam ṙô.  
8Örheūheu An nö köpölōn tö nuk kinlēḵngôre: i tö köṅnyu tumköl chap Anga-
aṅ nö chöngu tö ngam ṙô.  
9In Aprahām Anga-aṅ nö vītö ngam kinlēḵngô: in Isāk inrē ngam tö chūöku 
kinlēḵngô Israĕl.  
10Haköpö anū-ö nö in Yāköp nö inchöngten: töt chanūhuv nö kinlēḵngô nö in 
Israĕl.  
11Nö ngö ṙô, In meh tī chin min kētö ngam panam Kanā-an, nö minchööḵö 
meh:  
12Hē cha nö ṙòngmöng haroh tumtak nö tarik: hôṅ, öt ṙōl tak, öt rô-òtenvö nö 
i kūö e inrē.  

13Kiröönngöre cha-a nö ṙā-ang i pumnāmö tarik: teungtöre nö i pumnāmö 
tarik, ṙeū-eung im tö hĕng pūlngö söl i yip tahëng tarik.  
14Öt halöngten tarik Anga-aṅ nö chōchen tī nö in cha: hôṅ, kūö cha Anga-aṅ 
nö vëkö yip rācha;  
15Nö ngö ṙô, Un lūölka më tö hachāmö kui tö chu: un chök më pròfĕt chu.  
16Havëtö inyāchö ngaich Anga-aṅ nö i kui ngam panam: keuheūtngöre tī 
Anga-aṅ nö fòkngö nuk nya-aṅkūö cha.  
17Tīnngö tarik Anga-aṅ, hĕngtak nö urēhĕkūö cha: inyīhiyö ang Yôsĕf nöng 
kūön alaha.  
18Chök nuk kalröön ò tö kūö inlök: hulalhak anga-aṅ nö inlök tö vët;  
19Hanöng saha ngam ṙētak ngam ṙô Ò nö teungtö kūö: kalaha ò ngam ṙô 
ngam Mā Tēv.  
20Tīnhanga ngam rācha ngaich luhlen ò: ngam mahayöng yik tarik, ngaich 
hökngen ò nö kiröönngöre.  
21Vīlen ò anga-aṅ nö mā nö i patī ò: mahayōm nup inlānen ò inrē nö ṙòkhöre.  
22Nö hamūl yip kūön rācha ip lōn ò: ane inrē haköptö yip mahalēn chöngö tö 
mikah.  
23Yih inrē Israĕl nö i Aikup: yihtökūö inrē Yāköp nö i panam Hem.  
24Ngaich anga-aṅ nö ṙūölen yik tarik re nö pōyen: vīten cha inrē nö kalēḵ tö 
yik lā-al cha.  
25Vīngö ellōn cha Anga-aṅ nö surīkhö yik tarik Ò: mileuichngen michūḵ nö i 
yik tarik Ò.  
26Tīnten ök tarik re Anga-aṅ ang Môsös: Āròn inrē nak katöllö Ò.  
27In cha tī cha-a tö nuk minkahgö: pinngangkūö inrē i panam Hem.  
28Tīntö sinngūlö Anga-aṅ, vīten e ngaich nö sangūla, ngaich sangūla angū-ö: 
ngaich öt ahôngen nuk ṙô Ò cha-a.  
29Vīngö nuk mak cha Anga-aṅ nö mahām: ngaich kapah nuk kāḵ cha.  

30Tööḵlö nuk panam cha ngaich tö tarôṅt: el nuk urôhò yik rācha cha.  
31Ṙô-òv Anga-aṅ, ngaich yih nuk inṙūöi nö pōyen, tamāp inrē: ṙòkhöre chūök 
nö i kūö panam cha.  
32Kētö kumṙah cha Anga-aṅ tö tö mulngöre: tö hūkūö tameūyö inrē nö i 
panam cha.  
33Silehngö nuk vāin cha Anga-aṅ inrē tö nuk anychīr cha inrē: lisehngö nuk 
chōn cha inrē i kūö panam cha.  
34Ṙô-òv Anga-aṅ, ngaich yih nuk mufākö: nuk kata-ëm inrē, öt kanṙeūken.  
35Ngaich keuheūt anū-ö, nö nyāngö nuk kun chōn i panam cha: nyāngö nuk 
ṙòng aṅ ngam tumlat inrē.  
36Halëlngö yik lanòh Anga-aṅ nö ṙòkhöre i panam cha: yik yöngkūö kumlēḵ 
cha.  
37Kēnyen cha Anga-aṅ ngaich nö hol tö rupīö, humlum inrē: ngaich öt hĕng 
tak töt kalē-en nö i yik miyöngö cha.  
38Ṙāmölōn ngaich Aikup tö chanūhu cha: pò cha nö fuk kui tö pinhe-eṅkūöre 
tö cha.  
39Hanyāknyö taṙul Anga-aṅ nö innyat kui cha: tameūyö inrē, nö inhat mat 
cha tö hatööm.  
40Havë-a cha-a, ngaich kētö nuk kūil Anga-aṅ: hatööḵngen cha inrē tö nya-
aṅkūö aṅ el halīöngö.  
41Luvënyö kūö ök ihong ngaich Anga-aṅ, ngaich pòpnyi nuk mak: hëmnyi 
anū-ö sā tahël i panam tönyô.  
42Pòn köpölōn Anga-aṅ tök töhet ṙô re: in Aprahām ök tarik Ò.  
43Kēnyö yik tarik re Anga-aṅ nö ṙāmölōn: yik katöllö Ò inrē hol tö tinkökṙô 
re.  
44Ngaich kē-ĕkūö cha Anga-aṅ tö nuk pumnāmö tarik: ngaich cha-a nö kē nuk 
la-en yik tarik nö aminre.  

45Pòn hōtu cha-a nö haköp nuk inchöngten aṅ in Ò: haköp nuk chöngö Ò 
inrē. Ha-öiny ngam Mā Tēv yin yēḵ.  

 Salmai 106 

Lanöökö Ngam Tēv Nö In Yip Tarik Ò 

1Ha-öiny ngam Mā Tēv yin, Ō ha-öiny tī ngam Mā Tēv tön tölöök An: pò 
ngam miṙēlōn Ò nö köp nö örheūheu.  
2Chiāp tökô nö ṙô-òv tö ngam minhôiṅyö ngam Mā Tēv: hēk, tökô nö 
hameuktö nup nöinyö Ò?  
3Tökôlò yip cha-a, yip mahaköp inkaha fālen: anga-aṅ inrē öp tö la-evṙen tö 
tölöök nö örheūheu.  
4Ō Mā Tēv, köpölōn tö chu, tö ngam miṙēlōn Meh inrē, tö yip tarik Meh: Ō 
chöhken cha tö ngam inyööken aṅ in Meh.  
5Hòṅ chu meuk kanôlò yip katöllö Meh, hòṅ chu ṙāmölōn i ṙanāmölōn yip 
pumnāmö tarik Meh: hòṅ chu hol yip amin Meh eū-eu re.  
6Hol yik muvöhngöre in köölö fālen: kēken tökööl in, öt löökö fālen in 
ngaich.  
7Hö-ö yik muvhöngö ih nö akaha elmat tö nuk pingangkūö tī Meh i Aikup: rö-
ö yik nö köpölōn tö ṙôken nuk miṙēlōn Meh; minôṙô pöri nö im mai, ngam 
mai Ētöm.  
8Hayöölen cha pöri Anga-aṅ tö kūö ngam mine-eny Ò: pòn hōten ngam 
minhôiṅyö re nö akahaiṙen.  
9Vëkö ngam mai Ētöm inrē Anga-aṅ, ngaich nyôngö angū-ö: ngaich hachō-o 
cha Anga-aṅ nö lök el tö-aṙū, nö sā lamök el inchōn.  
10Hayööken cha Anga-aṅ inrē, nö ṙā-ang eltī Ò ngam tö sumrīk tö cha: ṙānyen 
cha nö ṙā-ang im tö kunyahaṅ-elmat.  
11Pavtökui yik lā-al cha ngam mak: öthĕngtittak tö ōtre tö cha.  
12Ṙātö ellōnre cha-a ngaich nö i nuk ṙô ò: tiköknyö nöinyö Ò cha-a.  

13I lööṙen cha-a nö vaichngö tö nuk la-en Ò: öt höktöre cha-a tö inlēnö re tö 
Ò.  
14Kiröngö yanālö pöri nö el inchōn: ngaich kalah ngam Tēv, nö el tönyalnyi.  
15Ngaich Anga-aṅ nö kē-ĕkūö cha tö nuk havëkö cha: kētö inyāchö pöri nö 
ellōn cha.  
16Kunyahaṅ-elmat inrē cha-a tö Môsös nö ik inyöngö: tö Āròn inrē ök töhet 
nö aṅ in Mā Tēv.  
17Luvënyökūöre ngam tumlat ngaich nö ngeūkten Tātan: kahul tö kui yik hol 
Apirām inrē.  
18Tōttukūö ngaich ök tameūyö nö in yik hol cha: ṙāpngökūö ök tameūyö 
ngaich tö yik tötlöök.  
19Vī kun nuā cha-a nö i Hôrep: Ngaich salām ök tö haṙöichö tēv.  
20Haṙīngö lanöökö re cha-a: nö im tö sā nuā nyamā kiyôp.  
21Vaichngö cha-a tö ngam Tēv ngam mahayööken cha: ngam tö pōyen tī tö 
nuk i Aikup.  
22Pinngangkūö nuk la-en i panam Hem: pinhe-eṅkūö nuk inrē ip mai Ētöm.  
23Lökten Anga-aṅ nö ve-eny re nö piyāingen cha, yē Môsös öre ök atöllö Ò, 
nö öt söklöre nö i kūö Ò nö i hôi: nö havööngökūö ök lanīnö Ò, ngaich öt 
halëlngen cha Anga-aṅ.  
24Hôṅ, mināichṙô cha-a tök tö vai panam: öt ṙātö-ellōnre nö i ṙô Ò.  
25Uyëḵa pöri nö el nuk inrūkui re: ngaich öt hang ṙô ngam Mā Tēv.  
26Lökten Anga-aṅ nö hachônglö kël re nö in cha: pòn hòṅ afukngen cha nö el 
inchōn.  
27Pòn hòṅ afukngen yik kūön cha Anga-aṅ, nö in yip pumnāmö tarik: pirātö 
cha inrē nö i nup panam.  
28Hamūltöre cha-a inrē nö ip Pē-alpē-ôr: ngaich nyā tö kētu nö i kupah.  

29Ngatī cha-a nö harunnyö lanīnö Ò nö ik la-en re: ngaich ök tö lëlngökūö 
invah nö lakukköṅnyö nö in cha.  
30Söklöre Finehas, akaha fālen inrē: sökngöre ngaich ngam invah tö 
lëlngökūö.  
31Ngaich kaheuktu angu-ö in Ò nö lanöökö: i nup tumkölchap nö örheūheu.  
32Vīten Ò cha-a inrē nö tainy nö i nuk mak Meripah lökten Môsös nö 
chōichngen pòkūö cha.  
33Pò cha nö ahôngen ellōn Ò: ngaich Anga-aṅ nö öt halēnlöṙô re nö kaknyöre.  
34Öt piyāingö yik tarik cha-a: nö sā chöngö ngam Mā Tēv tö cha.  
35Hamūltöre pöri nö i yik pumnāmö tarik: haköp nuk la-en cha inrē.  
36Lök la-en nuk insā tēv cha-a inrē: nuk tö vītöre nö tinngöp cha.  
37Hòṅ, kētö yik kūön re cha-a, kikōnyö, kikānö inrē: nö tökētö nö i sī-ö.  
38Kitaknyö mahām töt akaha, mahām yik kūön cha kikōnyö, kikānö inrē, nuk 
kahëtö cha nö i insā tēv aṅ Kanā-aṅ: sum-ôki inrē ngam panam tö mahām.  
39Ngatī cha-a nö hachōchi tö nuk la-en re: iṙūhen nö asehtöre nö i nuk 
vahīṙenre.  
40Lökten ngam lanīnö ngam Mā Tēv nö hūlökūö nö i tarik ò, ngaich Anga-aṅ 
nö sa-òkhö yik amin re.  
41Ngaich kēten cha Anga-aṅ nö eltī yik pumnāmö tarik: ngaich yik tö sumrīk 
tö cha nö hayöngö cha.  
42Hakihten cha ngaich yik tö kunyahaṅ-elmat tö cha: ngaich acha-a nö el 
katòh eltī cha.  
43Ṙōlheuh Anga-aṅ nö ṙānyen cha: ngaich pöri cha-a nö mi-ô nö halēnöre, 
ngaich tumṙeūtu tö kūö ötlanöököre.  
44Hö-ö pöri Anga-aṅ nö mikūöṙen tö kanihngen cha: yē Ò nö hang ṙô cha nö 
peuiny.  

45Köpölōn inrē Anga-aṅ tö ngam kinlēḵngô re nö in cha: havöökūölōnre 
ngaich iṙôken nup miṙēlōn Ò.  
46Vīten cha Anga-aṅ inrē nö aṙētu: tö cha yik kamëngen cha nö kaitī.  
47Ō Mā Tēv, Tēv ih, hayööken ih, hamūlö ih inrē ṙā-ang in yip pumnāmö 
tarik: öi ha-öiny ngam töhet mine-eny Meh, öi mihôiṅ im inyöngöre tö Meh.  
48Tökôlò An yēḵ ngam Mā Tēv, ngam Tēv Israĕl, löktökūö ngam tö örheūheu 
misī, söl môkö inrē! Höknyô yip tarik nö ngô ṙô, Amen, Ha-öiny ngam Mā 
Tēv yin yēḵ.  

Salmai 107 

TINNEŪYÖ 
(Sal 107–150) 

Ha-öiny lanöökö ngam Tēv 

1Ō Ha-öiny ngam Mā Tēv; tön tölöök An: pò ngam neūkölōn nö örheūheu nö 
köp nö in Ò.  
2Hökngen yip tö ṙānyu tö ngam Mā Tēv nö ngatī ṙô: yip ṙahānyö Ò nö ṙā-ang 
eltī yip tö kunyahā-elmat;  
3Ngaich hamūlö cha nö i nup panam: ṙā-ang lā chuhöt, ṙā-ang lā sūng inrē, 
ṙā-ang lā kapā, ṙā-ang lā lòhngö inrē.  
4Chavīṙa röön cha-a nö el inchōn, nö el talöökö tönyalnyi: öt kôtökūö cha-a 
tö el panam elyöngö.  
5Aheuk, haṙëhenômö inrē: öt kalē-ĕ ellōn cha-a nö inrē.  
6Ngaich cha-a nö havëkö mine-eny ngam Mā Tēv i kinihngen cha: ngaich 
Anga-aṅ nö ṙā-nyen cha nö ṙā-ang i nup kanihngen cha.  
7Hachō-o cha Anga-aṅ inrē nö el tö chip talöökö: pòṅ hōtu cha-a nö chuh el 
panam tö iyöngö.  
8Ha-öiny ngam Mā Tēv öre tarik nö ngaich, tö kūö ngam lanöökö Ò: kūö nuk 
pinngangkūö la-en Ò inrē nö i vē kūön tarik!  
9Pò Ò nö hatööḵngen tö kalē-ĕ ellōn: hatööḵngen tö kapahare inrē tö tölöök.  

10Yip amūichhak nö el sinngūlö, el nyat kinpaha inrē: tö nyëki nö i 
kanihngen, i vët inrē.  
11Pò cha nö ahôngö ṙô ngam Tēv: öt mikūöṙen inrē tö ngam inlēnö aṅ im 
Latulöng.  
12Lökten Anga-aṅ nö tumṙeūtö ellōn cha nö hol tö la-en: fukngö cha-a, ngaich 
rö-ö nö hōluṙen.  
13I kanihgen re cha-a nö havëkö ngam Mā Tēv: ngaich Anga-aṅ nö hayööken 
cha i nup kanihngen cha.  
14Kēnyen cha Anga-aṅ nö ṙā-ang el singūlö, ṙā-ang el nyat kinpaha inrē: 
litòkngö nuk nyanëk cha inrē nö kö marök.  
15Ha-öiny ngam Mā Tēv öre tarik nö ngaich, tö kūö ngam lanöökö Ò: kūö nuk 
pinngangkūö la-en Ò inrē nö i vē kūön tarik!  
16Pòn likölngö nuk mās inkūp Anga-aṅ: ngaich ṙatngö nuk vët kālkūö nö kö 
marök.  
17Kulō-ovkūö nuk tötôichlö fālen cha: kūö nuk öt lanöökö cha inrē, nö 
kihngen.  
18Sō-o tö sitih cha-a nya-aṅkūö: ngaich cha-a nö röhta nö i kūö inkūp 
kinpaha.  
19Ngaich cha-a nö havëkö ngam Mā Tēv nö i kanihngen cha: ngaich Anga-aṅ 
nö ṙānyen cha nö ṙā-ang i nuk kanihngen cha.  
20Söömtö ṙô re Anga-aṅ lööken tī tö cha; ṙānyen cha inrē nö ṙā-ang el anūlö.  
21Ha-öiny ngam Tēv öre tarik nö ngaich, tö kūö ngam lanöökö Ò: kūö nuk 
pinngangkūö la-en Ò inrē nö i vē kūön tarik!  
22Hökngen cha yēḵ nö kētö nöinyö tökētu: vënyö nup la-en Ò hol ṙô tö 
tinkökö.  
23Cha-a yip el chōng nö lök el mai: yip tö la-evṙen nö el yöng mai.  

24Meuk nup la-en ngam Mā Tēv cha-a: nup aṅ in Ò pinngangkūö el ngam tö-
aṙū.  
25Pòn chöngu Anga-aṅ, ngaich söklöre ngam kuföt chanôchö: ngam 
mahachohlö nup ël mai.  
26Söl el halīöngö anū-ö nö pakeūönlöng, hēk pakeūönköti nö lataṙeū: paṙööyi 
nômö cha-a kūö kanihngen re.  
27Chahīöra cha-a, sā kinlövö mihiyōi tarik: ngaich nöng öt huveū-en.  
28Ngaich cha-a nö havëkö ngam Mā Tēv, i kanihngen re: ngaich Anga-aṅ nö 
kēnyen cha, nö ṙā-ang i nup kanihngen cha.  
29Vītö ngam chanôchö Anga-aṅ nö kalūöng: lökten minë-el mai nö öt 
halöinyköre.  
30Ṙāmölōn cha-a ngaich, pò cha nö öt halöinyköre: ngaich Anga-aṅ nö kēhöt 
cha nö el sanāṙö öp chūök lōn cha.  
31Ha-öiny ngam Tēv öre tarik, tö kūö ngam lanöökö Ò: kūö nup pinngangkūö 
la-en Ò inrē nö i vē kūön tarik!  
32Hökngen cha yēḵ nö hapōilen Ò nö el ṙôngö yip tarik: ha-öinyö Ò inrē el 
anūichö yip Mā.  
33Havöötö kūö nup tahël An nö el inchōn: nup tö hëmlö mak inrē, el tumlat 
töyal tö mak;  
34Tö ṙôngu panam, vītuṙen nö sāl el tönyalnyi: kūö öt lanöökö cha yip mi-
iyöng in e.  
35Havāngtö ngam el inchōn Anga-aṅ nö chūök manūlngö mak: ap tönyô 
panam inrē, nö tö hëmlö mak.  
36In e tī Anga-aṅ tö yip tö-aheuk, nö iyöng: pòn hōtu cha-a nö halēn elyöngö 
el panam.  
37Teūich inrē nö el panô-òṅ, teūich vāin inrē: ngaich kē ṙòng u cha-a, tö nup 
tö ṙūhölre.  

38Hakôlò cha Anga-aṅ inrē pòn hōtu nö pōyen nö ṙūhölre ṙôngö: sōtö nup nuā 
cha Anga-aṅ nö kūönngöreṙen.  
39Hēk cha-a nö kūönngöre: sōnhakkūö inrē kūö inkihtenre kanihngen, 
miṙivlōn inrē.  
40Hōngtö minṙēngö Anga-aṅ nö i kui yip kūön rācha, ngaich vīten cha nö el 
töt aṅhaṅvkūö, i chūök tö rö-ö talöökö.  
41Asöklö ngam yāich pöri Anga-aṅ, nö lātulöng tö kanihngen: ngaich vīten ò 
nö mupīhö, sā kiteūm pököre.  
42Meūkö e min yip tö chiplen, ngaich ṙāmölōn: ṙòkhöre inrē min öt lanöökö 
nö tilupngö elvāng re.  
43Yip tö akahaṙa, hangihtöre min tö në: ngaich cha-a min nö ngëichkö 
miṙēlōn ngam Mā Tēv min.  

 Salmai 108 

Invëkö Hinòlṙen Re Tö Yip Lā-al 

1Ō Tēv, köpta an ngam ellōn chu: tikökṙôre chin min hôṅ, tiköknyö nöinyö 
chin min, hol tö ineū-euṅ.  
2Choholre, tiköknyö salmai, röng hārp inrē: ka-euilökūö chin min chū-ö 
choholre.  
3Ō Mā Tēv, ha-öinyö Meh chin min i yip tarik: tikökṙôre chin min tö nöinyö 
Meh i yip pumnāmö tarik.  
4Pò ngam neūkölōn Meh nö kiröng, tulöng tö ngam halīöngö: söllö inrē ngam 
kanô-en Meh nö el taṙul.  
5Ō Tēv, hapōilöng Man yēḵ tulöng töm halīöngö: ngam kanôlò Meh lātulöng 
tö ngih panam.  
6Hòṅ ngam hanāngen Meh nö ṙānyuvö: aṅtī tö ngam lahāmö re Man 
hayööken, sapṙô ih inrē.  
7Ṙô-òv An ngam Tēv nö i hanëtöre; pōi ṙanāmölōn chin: harēvö Sīkem chin 
min, kalah ṙôkö öp achāṙö Suköt inrē.  

8Chū-ö chu an Kilīöt: chū-ö chu Manasē: lanaklö kui chu inrē ang Ifrēm; 
kamëtö chöngö ang Yūtā.  
9Tanīöyö chūök sanöich chu an Mô-ap: kavaltö kunröpöre chin min in Ētöm; 
hūḵtö kui Filistia chin min.  
10Achīö ap min kamëhetnen chu el öp tö kinlōngu panam? Achīö mahachōten 
chu i Ētöm?  
11Ō Tēv rööm Me-eṅ kamvalngen ih? Ngaich rö-ö Me-eṅ, O Tēv, kiröönngöre 
hol yip kumyunglen ih.  
12Holṙen ih lā-al ngam lā-al ih: tön höng chanök alaha öp hinòlṙen aṅ i tarik.  
13Lökten im Tēv in min kalēḵ: pòn Anga-aṅ min ramööntökui yip lā-al hī.  

Salmai 109 

U-yëkö Tarik hē el Kanihngen 

1Uh Man ṙāngôre, Ō Tēv: tö ha-öinyö tö chu.  
2Pòn vā-ainykūö re ngam tötlöök, ngam tömichīl inrē, nö lā-al chu: ve-ekūö 
chu yin nö hol tö litāk töminyôiny-aṅ.  
3Havīlen chu yin inrē tö ṙô sunrīkhö: kilöönö chu inrē nöng öt chööḵnyu.  
4Lā-al chu cha-a kūö ngam hanāngenlōn chu: kētöre pöri chū-ö i vinë-
eṅkūötēv.  
5Reushu chin tö cha tö tötlöök, nö invahal tötlöök: sunrīkhö, invahal 
hanāngenlōn.  
6Ṙātö tötlöök tarik Man yēḵ nö i kui Ò: hökngen satān nö lahāmö ò.  
7Yĕn akaha fālen anga-aṅ, hökngen ò nö kôti nö fāluṙen: hökngen öp ṙô ò 
vinë-eṅkūötēv nö havöötu, nö tökööl.  
8Hökngen nup sakāmö ò nö un pōyen: hökngen ap tahëng nö kē ap chūök ò.  
9Hökngen yip kūön ò nö kūön yōich: ap pihö ò inrē nö tafīösi.  
10Hökngen yip kūön ò nöng katūöyaṙen, icheūḵa inrē: hökngen cha nö chöh 
nya-aṅkūöre nö marôvat chūök.  

11Hökngen ap tö mileūchen kamë nö keuheūtlöre tī tö nup in ò: hökngen yip 
aṅ tahëng nö kē nup lumrāḵ ò.  
12Hökngen ò nö un hĕngtak ma-aṙēti: un rēhĕn nö hĕng tak tö aṙē-ĕlōn tö yip 
kūönyōch kūön ò.  
13Hökngen yip kūön mu-unôich nö rökiṙen, ip tumkölchap, unôich tö e: 
hökngen nup mine-eny cha nö sīchiyö.  
14Hökngen tökööl yik muvöhngö ò nö haköpka nö im Mā Tēv: hökngen nuk 
tökööl ök yöng ò kikānö nö un sīchiyö.  
15Hökngen u nö i kūö ngam Mā Tēv nö örheūheu: hòṅ ò nö rökngen 
inköpkölōn tö cha nö ing panam.  
16Pòn öt fēkö inmeuktö neūkölōn anga-aṅ: öt hakôlò yāich pöri yip tötkôlò 
tarik inrē, yip töhaṙīvölōn inrē nö fëli tö ò.  
17Hôṅ, hangenlōn anga-aṅ tö rinūtngövah, ngaich teungtöre angū-ö nö i kui 
ò: öt ööire anga-aṅ tö inkôlò, marôvat angū-ö tö ò.  
18Hayutlöre anga-aṅ tö rinūtngövah, nö sā re tö inyut; ngaich meuthöt angū-ö 
nö ellōn ò nö sā mak, sā nup tavī-i el tangëḵ ò inrē.  
19Hökngen e yēḵ nö in ò nö sā öp hilā kinṙumngö ò: nyanëkṙat ò ngam 
nyanëkṙat ò nöng örheūheu!  
20Angū-ö ön ngih raneushö yip la-al chu, aṅ im Mā Tēv: acha-a inrē yip töng 
chōchöṙô töng nômö chu.  
21In chu tī pöri Me-eṅ, Ō Tēv, Mā; kūö ngam mine-eny Meh: kūö ngam 
neūkölōn Meh nö tölöök, ṙānyen chu Man yēḵ.  
22Tön yāich chin tötkôlò inrē: ngaich ngih ellōn chu nö nyahav nö latuhēt.  
23Ngaich chin sā chanuhu tö rūöngö nyat: tasòklöng chin, tasòkköti inrē sā 
mufākö.  
24Öt kalē-en nun në kui kinmônö chu, kūö insô-òng aich: öt sangööṙu ngih 
alaha chu.  



1442 

 

 
   Nicobarese Bible 

© 2014, Bible Society of India. 
 

 
 

 

25Minṙēngö cha chin inrē: kichinykūöre cha-a yē cha nö meūkö chu.  
26Holṙen chu, Ō Mā Tēv, Tēv chu: Ō hayööken chu, sā öp neūkölōn Meh.  
27Hòṅ cha nö akahalōn tö ngih nö kël Meh: tö Meh Öm Me-eṅ tö tī-iv tö e.  
28Hökngen cha nö rūtngövah, hakôlò pöri Me-eṅ: sirōngkūö cha-a min yē cha 
nö choholre, ṙāmölōn pöri min ngòh kūön Meh.  
29Hökngen yip lā-al chu nö hayūtö tö minṙēngö: hökngen cha nö kahūmöre tö 
sumrōngkūöre, nö sā kinṙum hilā.  
30Holtö elvāng re chin min Ha-öiny ngam Mā Tēv: hôṅ, ha-öinyan chin min in 
yip tömaṙôngö.  
31Pòn söklöre min Anga-aṅ nö lahāmö yip tötkôlò: nö mahayööken ò nö in 
cha yip ma-akaha fālen nômö ò.  

 Salmai 110 

Ngam Tēv Tö Öp Kalöllö Ò Rācha 

1Ngö ṙô An ngam Mā Tēv tö ngam mā chu: ūichngöre man lāhāmö chu, 
hanöng saha tī chu vītö yip tö kunyaha elmat tö meh nö ranöönö röön meh.  
2Löknyö Siyôn tī An min ngam Mā Tēv nö söömtö öp tinkung kumlēḵ Meh: 
hayöng Man ellōn yip tökunyaha elmat tö Meh.  
3Hòṅ yip tarik Meh nö kētöre ip sakāmö minhôiṅyö Meh: i vanāiyö ngam 
hanëtö meh, im peuheū, ap inyālö nö sā tacham.  
4Chūökuṙô An ngam Tēv nö kilēḵngô re, öt hō nö havanrit el lōn re: tö 
örheūheu Man Me-eṅ kūönṙô, sā öp chöngö Melkisitēk.  
5Lā hāmö meh an ngam Mā: ngaich min lökten i rācha tī nö foh, ip sakāmö 
lanīnö Ò.  
6Akah fālen An min nö i vē pumnāmö tarik, hatööḵlö në chūökö An min tö 
alaha kupah: löktö kūö kui tī An min nö foh i tö ṙōl pumnāmö.  
7Òk töhëm mak An min nö el talöökö: lökten an min nö hachônglö kël re.  

Salmai 111 

Ha-öīny Ngam Mā Tēv 

1Ha-öiny ngam Mā Tēv yin; hol tö ellōn re chin min Ha-öiny ngam Mā Tēv; 
elṙôngö mahalēn tö chiplen, in yip tö maṙôngö inrē.  
2Tökiröng nun minë la-en ngam Mā Tēv: chahöh cha nö ṙòkhöre yip tö ööire 
nö in e.  
3Ineū-euṅ an ngam la-en ò, minā-aṅ inrē nöng örheūheu.  
4Vīten nup pinngangkūö An la-en nö töt vāchi: pò ngam Mā Tēv nö tö aheuk, 
tööḵlö inrē tö miṙēlōn.  
5Kētö nya-aṅkūö cha An yip tö pa-ekūö tö Ò: örheūheu an min nö köpölōn tö 
ngam kinlēḵngô re.  
6Hameukhömat yip tarik re An tö minhôiṅyö i nup la-en Ò: i kinëtö vē 
pumnāmö tarik nö amin cha.  
7Kanô-en, inkaha inrē, la-en minë kël Ò: ṙòkhöre nup chöngö Ò nö tö köp.  
8Haköpiyö nup nö töt chanuhuvṙen: vītu nup nö im kanô-en, chaniplö inrē.  
9Tīntö ṙinānyi Anga-aṅ nö in yip tarik re; hachöngten nup kinlēḵngô re Anga-
aṅ nö töng örheūheu: töhet, tö milēka ap mine-eny Ò.  
10Ranehlö mikah an ngam pinghe-eṅkūö tö ngam Tēv: aṅhaṅv-in yip cha-a tö 
mikah elmat, yip lamök in e, köp ngam nöinyö Ò nö örheūheu.  

 Salmai 112 

Ngam Ṙanāmölōn Öp Tölöök Tarik 

1Ha-öiny ngam Mā Tēv yip: tökôlò ön ngòh tarik ngòh tö pa-ekūö tö ngam 
Mā Tēv, öp tö ööire nö mötlö nö i në chöngö Ò.  
2Kiröng öp min kūön Ò nö ing panam: kôlò yip min tumkölchap yip tö chiplö.  
3El Patī Ò nup tö pōyen kanôlò: köp inrē ngam lanöökö Ò nö örheūheu.  
4Meutlö ap hanātö nö el sinngūlö nö in ngòh tö chiplö: tö aheuk An, tööḵlö tö 
miṙēlōn lanöökö inrē.  

5Löök an nö ip tarik öp tö aheūkölōn, kamëtö tö haṙūöngö inrē: kô an min nö 
ip chöö-önyre ip inkaha fālen.  
6Pò Ò min nö öt hētu nö hanlöinyken: öt vāchiṙen an min ngam tölöök nö 
örheūheu.  
7Öt hō an min nö pa-ekūö tö töchōich töhāngö: köp ngam ellōn Ò, 
hayönglenre nö im Mā Tēv.  
8Haköpi ngam ellōn ò, öt hō min anga-aṅ nö pa-ekūö: hanöng saha ò nö 
meuk öp lōn re nö i yip lā-al re.  
9Michööḵ anga-aṅ, kē-ĕkūö töt kôlò an; köp ngam lanöökö ò nö örheūheu: 
hapōilöng öp min sinrōl Ò nö hol tö ineū-euṅ.  
10Meūkö e min yip tötlöök, ngaich haṙīvölōn; ti-ëaṅt kui kanap re min anga-
aṅ, ngaich chaṙēviyö: öt kôlò min öp lōn ngòh tötlöök.  

Salmai 113 

Ha-öīng Lanöökö Ngam Mā Tēv 

1Ha-öiny ngam Mā Tēv yin, Ha-öiny, Ō yī-ö kūön ngam Mā Tēv: Ha-öiny 
mine-eny ngam Mā Tēv.  
2Tökôlò an yēḵ ngam minë-eny ngam Mā Tēv: löktökūö töngamuh, söl môkö 
örheūheu.  
3Löktökūö maneutlö ngam tavūöi, söl im maneutti ò: ngam mine-eny ngam 
Mā Tēv nö tö hòṅ ha-öinyö.  
4Marô-òlchūök An ngam Mā Tēv tö taṙòkhöre pumnāmö tarik: lātulöng ap 
kanôlò Ò tö minë halīöngö.  
5Achīö ap tö sāta nö im Mā Tēv, ngam Tēv hī: öp tö anūchu nö lātulöng?  
6Ngam mahayāichngöre: nö ngëichkö nup el halīöngö, el tumlat inrē?  
7Hachoholö yāich An nö ṙā-ang el tumlat: tūöklö tötkôlò inrē nö ṙā-ang im 
rung chūök sôḵ nuā;  

8Pòn hòṅ ha-ūichlen ò Anga-aṅ nö holtöṙah kūön rācha: yip kūön rācha yip 
tarik ò.  
9Vīten yip töt mikūönlö Anga-aṅ nö mahayōm patī: nö tö ṙāmölōn nö yöng 
yip kūön re.  

 Salmai 114 

Tinkökö Ngam Chinööḵngö 

1Hē Israĕl nö ṙā-ang Aikup: ngam patī Yāköp nö ṙā-ang i yip tarik tö tohtöre 
ëlô;  
2Töhet chūök Ò ngaich ang Yūtā: pūlngö Ò ang Israĕl.  
3Meukö e ngam mai, ngaich falngöre: harahakūö ngam Yôtön.  
4Tisôköre minë rôngö nö sā röön kūön Sīṅp: minë kun rung inrē nö sā röön 
kūön sīṅp.  
5Ō Mai, asuh ap inlöinyö meh, töp lökten meh falngöre? Me-eṅ Yôtön, töp 
Lökten meh havanrit re?  
6Yī-ö rôngö, töp lökten yīö tisôköre sā röön kūön sīṅp? Yī-ö kun rung, öi sā 
röön kūön sīṅp?  
7Me-eṅ tumlat, kichëyöre man i kūö ngam Mā: i kūö ngam Tēv Yāköp;  
8Ngam vamīngö ngam tökiröng ihong nö mak nö mūlngö: ngam töngëḵ ihong 
inrē nö tö hëmlö mak.  

Salmai 115 

Töng Hĕng Nö Tökò-en Tēv 

1Öt in ih, Ō Mā Tēv, öt in ih, ngam mine-eny Meh pöri tö ha-öinyö: kūö ngam 
miṙēlōn Meh, kūö ngam kanô-en Meh inrē.  
2Kūöyòh ṙöng min vē pumnāmö tarik nö ngö ṙô: Isuh ap Tēv cha töngamuh?  
3El halīöngö An pöri ngam Tēv hī: keuheūten An ip töng sitih lōn re.  
4Rupīö, humlum inrē insā tēv cha: vahīṙen kuntī tarik.  
5Elvāngu nup, rö-ö pöri anū-ö nö ṙô-òv: mātu nup, rö-ö pöri anū-ö nö meuk;  

6Nāngu nup, rö-ö pöri anū-ö nö hang: elmëhevö nup, rö-ö pöri anū-ö nö tong;  
7Këlu nup, rö-ö pöri anū-ö nö ṙāpa: kalröönu nup, rö-ö pöri anū-ö nö 
kiröönngöre; öt rēhĕn anū-ö nö löknyö el kilööp ṙô nö ṙô-òv.  
8Höng sā u yip vamī-i u: hòṅ, ṙòkhöre yip mahayönglenre nö in u.  
9Ō Israĕl, hayönglenre im Mā Tēv: Anga-aṅ An holṙen cha, lanaklö cha inrē.  
10Ō patī Āròn, hayönglenre yin im Mā Tēv: Anga-aṅ An holṙen cha, lanaklö 
cha inrē.  
11Yī-ö tö pa-ekūö tö ngam Mā Tēv, hayönglenre im Mā Tēv, Anga-aṅ An 
holṙen cha lanaklö cha inrē.  
12Kūötenre An ngam Mā Tēv tö hī; hakôlò hī An min: hakôlò patī Israĕl An 
min; hakôlò patī Āròn An min.  
13Hakôlò cha An min yip tö pa-ekūö tö ngam Mā Tēv: hĕnghöre tö kiröng tö 
pōyö inrē.  
14Ṙūölö ṙôken yīö An ngam Mā Tēv öi pōi pōilöreṙen: yī-ö, tö yip kūön yīö.  
15Tökôlò yin i ngam Mā Tēv: ngam vamī halīöngö tumlat inrē.  
16Halīöngö ngam Mā Tēv nun minë halīöngö: kētö ngih tumlat pöri Anga-aṅ 
nö i vē kūön tarik.  
17Rö-ö yin vē kupah nö Ha-öiny ngam Mā Tēv: öt rēhĕn nö hĕngtak tö cha yip 
chamuh el chūök töt ṙô-òv.  
18Hakôlò ngam Mā Tēv pöri min ayī-ö: töngamuhöten, sölmôkö örheūheu 
inrē; Ha-öiny ngam Mā Tēv yin.  

 Salmai 116 

Ha-öiny Ngam Tēv Ṙa-ang I Kinpāha 

1Hāngenlōn chin tö ngam Mā Tēv: pò Ò nö hang minë ṙô chu ve-ekūö Ò.  
2Pò Ò nö asītö elnang re nö in chu: lökten chin havëken Ò i rô-òten chu aṅ.  
3Havīlöng chū-ö tö minë tökuvaha kinpaha; ngaich ngam chanökö el anūlö 
inrē nö kirūmö chu: kôtökūö chin tö kanihngen, miṙivlōn inrē.  

4Ngaich chū-ö havëkö minë-eny ngam Mā Tēv: Ō Mā Tēv, ve-ekūö meh chin 
ṙānyö ngih nômö chu.  
5Tö aṙē-ĕlōn An ngam Mā Tēv, tölöök inrē: hôṅ, tö aṙē-ĕlōn An ngam Mā Tēv 
hī.  
6Aṅtö töt akahaṙa An ngam Mā Tēv: tumṙeūtu chū-ö ngaich hayöölen chu 
Anga-aṅ.  
7Ō Me-eṅ nômö chu, havan man im haneūheure: tön öt milipkötīre An ngam 
Mā Tēv nö in Meh.  
8Pò Meh ngaich ṙānyö ngih nômö chu ṙā-ang im kinpaha: në mat chu, ṙā-ang 
i mak mat, në kalröön chu, ṙā-ang fanukngö.  
9Lök i kūö ngam Mā Tēv chin min: i panam tö aṅ.  
10Ngö ṙô chin, ṙātö ellōn re chin: pōyen kanihten chin.  
11Ngö ṙô chin i pinhe-eṅ kūö re: ṙòkhöre tarik nöng minyôny.  
12Asuh ap min tī chu im Mā Tēv: tö kūö nup tī Ò inkôlò nö in chu?  
13Kē ngam chūök òk inyööken chin min: ngaich havëkö mine-eny ngam Mā 
Tēv.  
14Kētö nup tö chūöku chin min kinlēḵngô re im Mā Tēv: hôṅ i kūö yip tarik Ò 
nö ṙòkhöre.  
15Tölöök An nö i kūö ngam Mā Tēv: ngam kinpaha yip töhet aṅ in Ò.  
16Ō Mā Tēv, kô-en chin tarik Meh: tarik Meh chin, kūön öp tarik Meh kikānö; 
ngāchö tī Man luhngö në nyanëk chu.  
17Kē-ĕkūö Meh chin min, tö ngam tökētu nöinyö: ngaich havëkö mine-eny 
ngam Mā Tēv min.  
18Kētö ap tö chūöku chin min kinlēḵngô re im Mā Tēv: hôṅ, i kūö yip tarik Ò 
nö ṙòkhöre.  
19El mikūkö ngam patī ngam Mā Tēv: ellōn meh, Ō Yērusalem. Ha-öiny ngam 
Mā Tēv yin.  

Salmai 117 

Ha öiny Ngam Tēv 

1Ō Ha-öiny ngam Mā Tēv, ṙòkhöre yī-ö pumnāmö tarik: ha-öinyan ṙòkhöre yī-
ö tarik.  
2Tön pōyen an ngam neūkölōn nö in hī: ngam kanô-en ngam Mā Tēv hī inrē 
nö köp nöng örheūheu. Ha-öiny ngam Mā Tēv yin.  

 Salmai 118 

Nöinyö Kūö Minhòiṅyö 

1Ō Ha-öiny ngam Mā Tēv; tön tölöök An: pò ngam neūkölōn Ò nö köp nöng 
örheūheu.  
2Hökngen Israĕl nö ngö ṙô tö Meh: Tö ngam neūkölōn Ò nö köp nöng 
örheūheu.  
3Hökngen ngam patī Āròn nö ngö ṙô töngamuh: Tö ngam neūkölōn Ò nö köp 
nöng örheūheu.  
4Hökngen cha töngamuh, yip tö pa-ekūö tö ngam Tēv, nö ngö ṙô: Tö ngam 
neūkölōn Ò nö töng örheūheu.  
5Havëkö ngam Mā Tēv chin i kanihngen re: sapṙô chu ngaich ngam Mā Tēv, 
asöklen chu ngaich nö el tö pōiti chūökö.  
6Lā in chu An ngam Mā Tēv; öt hō chin min pa-ekūö: suh kanô-òṅ tarik nö in 
chu?  
7Lā in chu An ngam Mā Tēv, nö in yip holṙen chu: lökten chin min meuk lōn 
re in cha yip tö sumrīk tö chu.  
8Ĕhten an ngam inyönglen nö im Mā Tēv: tö ngam nyanatlö i tarik.  
9Ĕhten an ngam inyönglen nö im Mā Tēv: tö ngam nyanatlö i kūö rācha.  
10Ṙòkhöre yin vē pumnāmö tarik nö havīlen chu: i mine-eny ngam Mā Tēv 
pöri chū-ö rökngen cha.  
11Havīlen chu yin, havīlen chu yin: i mine-eny ngam Mā Tēv chū-ö min 
rökngen cha.  

12Havīlen chu yin sā nup kilamta-ō; hanyāngi yin sā nup tameūyö tö öktikūö i 
kūö chōn: i mine-eny ngam Mā Tēv chū-ö min rökngen cha.  
13Kalē-ētī me-eṅ kuringten chu, pò chu hōtu fukngö: holṙen chu pöri ngam 
Mā Tēv.  
14Ngam Mā Tēv pöri kumlēḵ chu, tinkökö chu inrē: vītöre An inrē nö 
inyööken chu.  
15El inrūkui yip tölöök ap ṙô ṙanāmölōn, inyööken inrē: tī tö öt pinhe-eṅkūö 
an ngam lahāmö ngam Mā Tēv.  
16Hapōilöng an ngam lahāmö ngam Mā Tēv: tī tö öt pinhe-eṅkūö an ngam 
lahāmö ngam Mā Tēv.  
17Öthō chin min kapah, aṅ pöri: ngaich ve-eny nup la-en ngam Mā Tēv.  
18Chökhutī An ngam Mā Tēv, nö chökṙen chu: hö-ö pöri Anga-aṅ nö kēten 
chu im kinpaha.  
19Löpnyökūö minë inkūp lanöökö in chu: hòṅ kuhēthötre chin ël u, hòṅ Ha-
öiny ngam Mā Tēv chin.  
20Ngih ön yih inkūp ngam Mā Tēv: kuhēthötre yip tölöök min nö ël e.  
21Ha-öinyö Meh chin min, pò Meh sap ṙô chu: ngaich Öm inyööken chu.  
22Ngam ihong tö so-òv tö yip mamānö: vītöre nö yöngkūö sinkeukngö.  
23Tī ngam Tēv an angū-ö: pinngangkūö elmat hī An.  
24Angū-ö an sakāmö vahī ngam Mā Tēv: ṙāmölōn in min in e.  
25Ve-ekūö Meh in, Ō Mā Tēv, hayööken ih töngamuh: vē-ekūö Meh in Ō Mā 
Tēv, Öm tīntö kanôlò töngamuh.  
26Tökôlò An ngam yamih nö i mine-eny ngam Mā Tēv: hakôlò Meh in tö aṅ el 
patī ngam Mā Tēv.  
27Ngam Mā Tēv An Tēv, kētö hanātö An nö in hī: nyëk ngam tökētu 
tökuvaha, i sinrōl ngam tahāklö tī.  

28Me-eṅ Man Tēv chu, ha-öinyö Meh chin min: Me-eṅ Man Tēv chu, hapōilen 
Meh chin min.  
29Ō Ha-öiny ngam Mā Tēv; pò Ò nö tölöök: pò ngam neūkölōn Ò nö örheūheu 
nö köp.  

Salmai 119 

Chöngö ngam Tēv 

1Tökôlò yin vē tö teung nö el talöökö: vē lamök im chöngö ngam Mā Tēv.  
2Tökôlò yin vē mahaköp në chöngö Ò: vē chamöhan nö keuheūttö ellōn re.  
3Hôṅ, rö-ö yin cha-a nö la-en tö töchōich: lök el minë talöökö Ò yin.  
4Tölṙô ih Man ngaich i në chöngö: pò ih hōtu haköpö u pētngen.  
5Mah, haköpi nun öre në talöökö chu: nö inköpkö minë chöngö Meh.  
6Ngaich öt sirōngkūö öre chū-ö: yē chu milēḵ tö në chöngö Meh.  
7Ha-öinyö Meh chin min hol tö tö chiplö ellōn: yē chu haköp ngam tö chip 
inkaha aṅ in Meh.  
8Haköpkö minë chöngö Meh chin min: uh chin yēḵ keuheutngöre ṙa-ayö.  

Hināngö Minë Chöngö Ngam Tēv 

9Aṅtī tö yòh ang ngòh ṙāl tarik nö ahetlö el talöököre? Höng ngam inṙēmngen 
nö sā ngam ṙô meh.  
10Chöhö Meh chin keuheūttö ellōn re: Ō, uh chin yēḵ kānngöre tö minë 
chöngö Meh.  
11Halinngen ngam ṙô Meh chin ellōn re: pò chu sōḵ köölö fālen in Meh.  
12Ō Mā Tēv, Tökôlò Man: haköpten chu Man tö minë chöngö Meh.  
13Vënyö nup inkaha fālen chin nö ṙòkhöre, aṅ elvāng Meh: nö löknyö në 
minuh chu.  
14Ṙāmölōn chin i talöökö minë chöngö Meh: sā re tö kanôlò.  
15Piṙūtkö minë chöngö Meh chin min: milēḵ inrē tö minë talöökö Meh.  

16Kumchikngenre chin min i minë chöngö Meh: öt hō öich vaichngö töm ṙô 
Meh.  

Ṙanāmölōn I Minë Chöngö Ngam Tēv 

17Pōyen tī Man i ngòh kūön re, hòṅ chu aṅ: hòṅ chu min haköp ngam ṙô Meh.  
18Löpnyökūö në mat chu: hòṅ chu meuk nup pinngangkūö aṅ im chöngö 
Meh.  
19Töt ngöhaka chin ing panam: un hanyāti minë chöngö Meh nö in chu.  
20Lakuk ön ngih ellōn chu: tö kūö mineūka nö i minë inkaha fālen aṅ in Meh, 
nö marô-òten.  
21Vëkö yip mahakeūlenre Man ngaich, yip tö ngaich nö ötkôlò: yip 
kamānngöre tö minë chöngö Meh.  
22Kēngö ngam minṙēngö nö ṙā-ang in chu: tön haköp në chöngö Meh chin.  
23Ūichhak inrē yip kūön rācha ngaich chōchô nö lā in chu: piṙūtkö minë 
chöngö Meh pöri ngòh kūön Meh.  
24Ööi chu inrē minë chöngö Meh: mahalēnö chu inrē.  

Kalah I Linökö Minë Chöngö Ngam Tēv 

25Tanti ön ngih nômö chu nö el tumlat: ha-aṅhaṅ chu Man sā ngam ṙô Meh.  
26Vënyö në talöököre chin, ngaich Me-eṅ sapṙô chu: haköpten chu tö minë 
chöngö Meh.  
27Vīten chu akaha-elmat tö talöökö minë chöngö Meh: hòṅ chu min piṙūtkö 
nup pinngangkūö la-en Meh.  
28Paṙööyi nômö chin tö kūö lumngan: hangëken chu Man yēḵ sā ngam ṙô 
Meh.  
29Kēnyen chu ṙā-ang i minyôiny: aheūkölōn kētö ngam chöngö Meh nö in 
chu.  
30Atöllö ngam talöökö kanô-en chin: i kūö re tī chin tö minë inkaha fālen aṅ 
in Meh.  

31Haköpngö re chin i minë chöngö Meh: Ō Mā Tēv, uh chin yēḵ sumrōngikūö.  
32Lök el talöökö minë chöngö Meh chin min fal: yē Meh min ṙūönyö ṙôktö 
ellōn chu.  

Invëkö Mikah Elmat 

33Ō Mā Tēv, haköpten chu tö talöökö minë chöngö Meh: ngaich chū-ö min 
haköpö e söl ip manā-aṅ.  
34Kētö mikah elmat chu, ngaich haköp ngam chöngö Meh chū-ö min: hôṅ, 
haköpken e chin min keuheūttö ellōn re.  
35Kiröönngen chu el kanröönö minë chöngö Meh: tön in e chin ööire.  
36Hachōtö ellōn chu i minë chöngö Meh: un im yinikhanga.  
37Havööngökūö chu ṙā-ang i nginëichkö chanök alaha: ha-aṅhaṅ chu el minë 
talöökö Meh.  
38Haköpngö ngam ṙô Meh i ngòh kūön Meh: ngòh tö pa-ekūö tö Meh.  
39Havööngökūö ngam minṙēngö chu, ngam pinhe-eṅ kūö chu: tön tölöök an 
ngam inkaha fālen aṅ in Meh.  
40Yĕh meuk, yīkölōn chin tömrit minë chöngö Meh: ha-aṅhaṅ chu im lanöökö 
Meh.  

Im Chöngö Ngam Tēv Ṙinātö Ellōn 

41Ō Mā Tēv, hökngen minë neūkölōn Meh yēḵ nö yih nö in chu: ngam 
inyööken aṅ in Meh, sā ngam ṙô Meh.  
42Hòṅ chu min sapṙô ò, ngam mumṙēngen chu: tön hayönglenre chin in Meh.  
43Un kē-ĕyö nö ahāti ngam ṙô kanô-en nö elvāng chu: tön maheūṅku chin im 
inkaha fālen aṅ in Meh.  
44Ngaich ngati chū-ö min iṙūhen höng örheūheu: haköpkö në chöngö Meh.  
45Lök im chunhëṅṙen röön re chin min kiröönngöre: pò chu chöh minë 
chöngö Meh.  
46I kūö rācha chin min inrē kakkö në chöngö Meh:  

47Hanyamngen re chin min i në chöngö Meh: në hanāngen chu.  
48Hachônglö në kël re chin inrē i në chöngö Meh, në hanāngen chu: piṙūta 
chin min i në chöngö Meh.  

Im Chöngö Ngam Tēv Inyönglen 

49Köpölōn tö ṙô re i ngòh kūön re: tön vīten chu Man meūka.  
50Angū-ö ön inṙamlōn chu hē el kanihngen chu: pò ngam ṙô Meh nö ha-aṅhaṅ 
chu.  
51Pōyen pinhe-eṅkūö tī yip mahakeūlenre tö chu: hö-ö pöri chū-ö kānköre 
töm chöngö Meh.  
52Ō Mā Tēv, köpölōn chin tök misī inkaha fālen aṅ in Meh: ngaich öich 
haṙamkölōn re.  
53Pinhe-eṅkūö öp in chu: pò yip tötlöök ṙamā-ang chöngö Meh.  
54Höng tinkökö chu nun minë chöngö Meh: el öp patī chu chöh töhet.  
55Ō Mā Tēv, köpölōn chin tö ngam mine-eny Meh tö el hatööm: ngaich öich 
haköpkö ngam chöngö Meh.  
56Angū-ö inkôlò in chu: pò chu haköpkö minë chöngö Meh.  

Hanāngelōn Tö Minë Chöngö Ngam Tēv 

57Minchööḵö chu An ngam Mā Tēv: ngāchô chin tö re min öich haköpkö në 
ṙô Meh.  
58Keuheūttö ellōn re chin havëkö inṙētöre in Meh: aheūkölōn yēḵ tö chu, sā 
ngam ṙô meh.  
59Fēkö el talöökö re chin: ngaich kētö re i minë chöngö Meh.  
60Kurāten chin, öt ahāṅken re: öich haköpkö në chöngö Meh.  
61Vinngö vinöönö chin tö në tökuvaha vē tötlöök: hö-ö pöri öich vaichngö tö 
ngam chöngö Meh.  
62Choholre chin tö chūölhatööm öich ha-öinyö Meh: pò ngam tö chip inkaha 
fālen aṅ in Meh.  

63Nôlö yip tö pa-ekūö chin tö Meh nö ṙòkhöre: acha-a inrē yip mahaköpkö 
chöngö Meh.  
64Ō Mā Tēv, tööḵlö ön ngih panam tö neūkölōn Meh: haköpten chu Man tö 
minë chöngö Meh.  

Kamngö Minë Chöngö Ngam Tēv 

65Löökö tī Man i ngòh kūön re, Ō Mā Tēv: sā ngam ṙô Meh.  
66Haköpten chu tö ngam tölöök inkaha fālen, mikah inrē: tön ṙātö-ellōn re 
chin i në chöngö Meh.  
67Urĕh chin sin kihten ngaich lōngen: ngaich chin töngamuh haköpkö në 
chöngö Meh.  
68Tölöök Man Me-eṅ, tölöökö tī inrē: haköpten chu tö minë chöngö Meh.  
69Vī minyôiny yin vē mahakeūlenre nö lā in chu: keuheūttö ellōn re pöri chū-
ö haköp në chöngö Meh.  
70Sā inpūöṙö ta-öng nup ellōn cha, tö sumngöö re: tö ööire pöri chū-ö tö 
ngam chöngö Meh.  
71Tölöök an nö in chu öch hakihten re sin: hòṅ chu haköp në chöngö Meh.  
72Mötlö an ngam chöngö ngam elvāng Meh nö in chu: tö tököṅnyu humlum, 
rupīö inrē.  

Ngam Lanöökö Minë Chöngö Ngam Tēv 

73Vī-i chu nun minë kël Meh, hachōḵngö inlaha chu inrē: kētö mikah-elmat 
chu hòṅ chu haköp në chöngö Meh.  
74Meūkö chu min yip tö pa-ekūö tö Meh, ngaich ṙāmölōn: pò chu maheūṅkku 
im ṙô Meh.  
75Ō Mā Tēv, akahalōn chin tö minë inkaha fālen aṅ in Meh nö tö chip: tö Meh 
inrē im kanô-en re hakihten chu.  
76Ve-ekūö Meh chin, hökngen ngam hanāngen neūkölōn Meh nö inṙamlōn 
chu: sā ngam ṙô Meh i ngòh kūön re.  

77Hökngen minë miṙēlōn Meh nö yih nö in chu, hòṅ chu aṅ: tön ööi chu aṅ 
ngam chöngö Meh.  
78Hökngen yip mahakeūlenre yēḵ nö sirōngkūö; tön kavalngen chu yip nö 
vaich: piṙūtkö minë chöngö Meh pöri chū-ö min.  
79Hökten cha yip tö pa-ekūö tö Meh nö havöötöre nö in chu: hòṅ cha min nö 
akahakūö tö minë chöngö Meh.  
80Hökngen ngih lōn chu nö teung nö i minë chöngö Meh: hòṅ chu öt 
sirōngkūö.  

Invëkö Ṙinānyö 

81Tayēṙö el lōn chin tö kūö lōn re töm inyööken: im ṙô Meh pöri chū-ö 
meūka.  
82Paṙeūmi elmat chū-ö tö kūölōn re töm ṙô Meh: yē chu ngö ṙô, Ĕhē Öm min 
haṙamlōn chu?  
83Pò chu vītöre sā uk chūök mak el lul: hö-ö pöri chū-ö vaichngö tö minë 
chöngö Meh.  
84Am nup sakāmö ngòh kūön Meh: ĕhē Öm min akah fālen cha vē töt 
mahakôlò chu?  
85Ul anūlö chu yin vē mahakeūlenre: vē töt tamömrit ngam chöngö Meh.  
86Ṙòkhöre nun minë chöngö nö tö kô-en: vaich cha-a nö öt hakôlò chu; 
holṙen chu Me-eṅ yēḵ!  
87Öhtö keuheūt yin tö chu, nö i kūö ngih panam: hö-ö pöri chū-ö ṙāngö minë 
chöngö Meh.  
88Ha-aṅhaṅ chu, sā ngam hanāngan neūkölōn Meh: hòṅ chu min haköp minë 
chöngö nö elvāng chu.  

Mikah I Minë Chöngö Ngam Tēv 

89Ō Mā Tēv, örheūheu an ngam ṙô Meh: nö köpngö nö el halīöngö.  
90Ngam kanô-en Meh nö i vē tumkölchap nö ṙòkhöre haköpngö ngam tumlat 
Man, ngaich köp angū-ö.  

91Köp nun tö töngamuh sā minë chöngö Meh: pò në taṙòkhöre nö kūön Meh.  
92Yĕn öt ööi chu öre ngam chöngö Meh: ngaich chū-ö öre ötkôlò i kanihngen 
re.  
93Öthō chin vaichngö min tö në chöngö Meh: pò Meh aṅtī tö u ha-aṅhaṅ chu.  
94Me-eṅ meh chin, hayööken chu: tön chöh minë chöngö Meh chin.  
95Höngöre yin vē tötlöök nö hòṅ fëlngen chu: ngëichkö minë chöngö Meh 
pöri chū-ö min.  
96Ngaich chin meuk manāngen nup tö teung: pōiti pöri ngam chöngö Meh.  

Hanāngenlōn Tö Minë Chöngö Ngam Tēv 

97Ō, Yöng hanāngen chu töm chöngö Meh! Angū-ö an piṙūtkö chu i el në 
sakāmö nö ṙòkhöre.  
98Akaha chin tö vē lā-al re tökūö tī minë chöngö Meh: pò u nö örheūheu nö 
in chu.  
99Mööḵlö mikah elmat chin tö vē haköptöre nö ṙòkhöre: pò minë chöngö Meh 
nö anū-ö piṙūtkö chu.  
100Mötlö mikah elmat chin tö vē tö köiny: pò chu haköp në chöngö Meh.  
101Ṙā-ang röön re chin el nup talöökö: pò chu haköp ngam ṙô meh.  
102Hö-ö chin kānköre ṙā-ang minë inkaha fālen aṅ in Meh: pò Meh haköpten 
chu.  
103Iṙôkö kumchikkūö öich tö pinchākö minë ṙô Meh: hôṅ, mötlö pinchākö tö 
höni nö elvāng chu.  
104Lökten i minë chöngö Meh chin teūngen tö mikah elmat: lökten chin 
surīkhö tö minyôiny talöökö.  

Hanātö Ṙamā-ang In Minë Chöngö Ngam Tēv 

105Ëāṅvö röön chu an ngam Ṙô Meh: hanātö inrē nö el kanröönö chu.  
106Kilēḵngô re chin, ngaich haköpngö e: tö chu min haköp minë tö chip 
inkaha fālen aṅ in meh.  

107Kiröngö inkihten chin: Ō Mā Tēv, ha-aṅhaṅ chu sā ngam ṙô Meh.  
108Ō Mā Tēv, ve-ekūö Meh chin, hō Man yēḵ tö në tökētu kanahanglōn chu: 
haköpten chu inrē tö në inkaha fālen aṅ in Meh.  
109Örheūheu an ngam nômö chu nöng eltī chu: ngaich sön öich öt vaichngö 
töm chöngö Meh.  
110Ṙātö tinngöp chu ön ngòh tötlöök: sönen chū-ö ötlō-ongkūö ṙā-ang i minë 
chöngö Meh.  
111Kē minë chöngö Meh chin nö amin chu nö örheūheu: pò u nö anū-ö 
ṙanāmölōn chu.  
112Harôntö ellōn re chin öich hateung në chöngö Meh: örheūheu, söl ip manā-
aṅ.  

Kumchikṙen I Minë Chöngö Ngam Tēv 

113Surīkhö yip tö nët kang ellōn chin: hāngenlōn pöri chū-ö tö ngam chöngö 
Meh.  
114Chūök chu Man Me-eṅ hayunngöre; lanaklö chu inrē: im ṙô Meh chin 
meūka.  
115Kē-ĕngre yin tö chu, yī-ö tö la-evṙen tö tötlöök: hòṅ chu haköp në chöngö 
ngam Tēv chu.  
116Ṙapken chu sā ngam ṙô Meh, hòṅ chu aṅ: uh öich hökiṙen sirōngkūö töp 
maheūṅkkö re.  
117Kichöötlen chu lātulöng hòṅ chu öt palā-aiṙen: ngaich iṙuhen öich 
milēḵṙen tö minë chöngö Meh.  
118Töng ranö-ö yin tö tī Meh, vē tö vaich nö i minë chöngö Meh: pò nup 
michīl cha nö minyôiny.  
119Ṙòkhöre yip tötlöök nö ṙā-aiṙen tö Meh nö ing panam sā sīk vët: lökten 
chin hangenlōn tö minë chöngö Meh.  
120Kichëyöre ön ngih alaha chu kūö pinheṅ-eṅkūö tö Meh: ngaich chū-ö pa-
ekūö tö minë inkah fālen aṅ in Meh.  

Hināngö Minë Chöngö Ngam Tēv 

121Keuheūten chin im inkaha fālen, kinṙôka inrē: uh chin hökiṙen i më 
mahakihten chu.  
122Me-eṅ yēḵ ṙënngö ngòh kūön re im tölöök: un hökiṙen ngam mahakeūlenre 
nö hakihten chu.  
123Öt meuk nun në mat chu kūö ngam inyööken aṅ in Meh: kūö ngam tölöök 
ṙô Meh inrē.  
124Sā ngam miṙēlōn re tī Man i ngòh kūön re: haköpten chu inrē tö minë 
chöngö Meh.  
125Kūön Meh chin, kētö mikah elmat chu: hòṅ chu akahakūö tö minë chöngö 
Meh.  
126Ngaich an nö ṙētak ngam Mā Tēv nö kētöre: pò cha nö harööḵngen ngam 
chöngö Meh.  
127Lökten chin hāngenlōn tö minë chöngö Meh: tulöng tö humlum, hôṅ, 
tulöng tö tövai humlum.  
128Lökten chin pōilö lōn tö minë chöngö Meh, i nup töng chip nö ṙòkhöre: 
surīkhö nup talöökö minyôiny chin.  

Kuilōn I Hināngö Minë Chöngö Ngam Tēv 

129Pinngangkūö nun minë chöngö Meh: lökten ön ngih lōn chu nö haköpö u.  
130Kētö hanātö an ngam kanaknyö ṙô Meh: kētö mikah elmat töt akaha inrē.  
131Pōiti elvāng chin vā-ainykūö re: uhā-a nômö ngaich, pò chu yīkölōn tö 
minë chöngö Meh.  
132Havöötökūö re Man yēḵ in chu, aṙē-ĕlōn inrē tö chu: sā tī Meh ṙung in cha 
yip tö hāngenlōn tö ngam mine-eny Meh.  
133Halēntö vāngö chu im ṙô Meh: un höktu öt lanöökö nö hayöngö chu.  
134Ṙānyen chu ṙā-ang el inkihten tö tarik: hòṅ chu min haköp në chöngö 
Meh.  

135Hayangtö kūö re Man yēḵ i kui ngòh kūön re: haköpten chu inrē tö minë 
chöngö Meh.  
136Sā röön mak tahël nun në mak mat chu: pò cha nö öt haköp në chöngö 
Meh.  

Ngam Lanöökö Minë Chöngö Ngam Tēv 

137Ō Mā Tēv, tö chip Man Me-eṅ: chiplö inrē ngam inkaha fālen nö in Meh.  
138Hachöngten minë chöngö Man nö im lanöökö: im kanô-en takô inrē.  
139Keuheūt chin ngaich kā-ayö, tö kūö ngam kumlēḵ lōn re: pò vē vē lā-al chu 
nö vaichngö tö minë ṙô Meh.  
140Töhet takô an ngam ṙô Meh: lökten ngam Kūön Meh nö hāngen tö e.  
141Kūönö chin, ha-āchiṙen inrē: hö-ö pöri öich vaichngö tö minë chöngö Meh.  
142Ngam lanöökö Meh: töt chanuhuvṙen an nö lanöökö: kanô-en ngam 
chöngö Meh inrē.  
143Lökö chin tö kanihngen ellōn, chanökö inrē: söönen minë chöngö nö ööi 
chu.  
144Örheūheu nun minë chöngö Meh nö chip: kētö mikah elmat chu, ngaich aṅ 
chū-ö min.  

Invëkö Ṙinānyö 

145Ō Mā Tēv, sapṙô chu; havëken Meh chin keuheūt tö ellōn re: haköp minë 
chöngö Meh chin.  
146Havëken Meh chin: hayööken chu, hòṅ chu min haköp në chöngö Meh.  
147Urēhĕkūö minlīlö peuheū chin, öich havë-a: i minë ṙô Meh chin meūka.  
148Urēhĕlmat chin tö amahtö hatööm: pò chu hòṅ piṙūtkö ngam ṙô Meh.  
149Hang ṙô chu, sā ngam hanāngen neūkölōn: Ō Mā Tēv, ha-aṅhaṅ chu, sā 
ngam inkaha fālen aṅ in Meh.  
150Ṙūötöre yin vē tamömrit öt lanöökö: marôvat yin tö ngam chöngö Meh.  
151Ō Mā Tēv, röhta Man Me-eṅ: ṙòkhöre inrē në chöngö Meh nö tö kô-en.  

152Misī-iten chin akahalōn, lökten i minë chöngö Meh: tö Meh Öm vīten u 
nöng örheūheu.  

Invëkö Hinòlṙen 

153Ngëichkö në kanihngen chu, ngaich ṙānyen chu: tön öt vaichngö chin tö 
ngam chöngö Meh.  
154Ve-elkui chu, ṙānyen chu inrē: ha-aṅhaṅ chu sā ngam ṙô Meh.  
155Marôvat an ngam inyööken tö ngam tötlöök; pò cha nö öt chöh minë 
chöngö Meh.  
156Ō Mā Tēv, kiröng nun në miṙēlōn Meh: ha-aṅhaṅ chu sā minë inkaha fālen 
aṅ in Meh.  
157Maṙôngö yip mahakihten chu, yip lā-al chu inrē: sönen pöri chū-ö öt 
kānköre ṙā-ang i minë chöngö Meh.  
158Ngëichken vē tö tī tö öt kanô-en chin, ngaich haṙivlōn: pò cha nö öt haköp 
ngam ṙô Meh.  
159Ngëichkö hanāngen chu, tö minë chöngö Meh; ha-aṅhaṅ chu, Ō Mā Tēv: sā 
ngam hanāngen neūkölōn Meh.  
160Kanô-en an ngam ṙôken ngam ṙô Meh: ṙòkhöre nup inkaha fālen aṅ in Meh 
nö örheūheu nö köp.  

Hōltö Ellōnre I Minë Chöngö Ngam Tēv 

161Öt chööḵnyu vē kūön rācha nö hakihten chu: sökhak pöri ngih ellōn chu 
nö pa-ekūö tö minë ṙô Meh.  
162Ṙāmölōn chin im ṙô Meh: sā öp tö kôtökūö tö pôḵ re tö töpōyen.  
163Surīkhö minyôiny chin; sa-òkhö e inrē: hāngen pöri töm chöngö Meh.  
164Satköti heuh chin ha-öinyö Meh i töhĕng sakāmö: pò minë tölöök inkaha 
fālen aṅ in Meh.  
165Kirööngen lanāmö yin vē töhāngen töm chöngö Meh: ngaich öt hētu cha-a 
nö kavē-ĕre.  

166Ō Mā Tēv, meūkkö ngam inyööken chin: ngaich keuheūten i në chöngö 
Meh.  
167Haköpkö në chöngö Meh ön ngih ellōn chu: sāṙaklöng hanāngen chin tö u.  
168Haköpkö minë chöngö Meh chin: pòn i kūö chu minë talöökö Meh nö 
ṙòkhöre.  

Invëkö Hinòlṙen 

169Ō Mā Tēv, hökngen ngam ṙô chu havë-a nö röhta nö i kūö Meh: kētö 
mikah elmat chu, sā ngam ṙô Meh.  
170Hökngen nup ṙô chu ve-elkui nö sölta nö in Meh: ṙānyen chu sā ngam ṙô 
Meh.  
171Hökngen në minuh chu nö ṙô tö nöinyö Meh: tön haköpten chu Man tö 
minë chöngö Meh.  
172Hökngen ngam litāk chu nö tikökngö ngam ṙô Meh: pò minë chöngö Meh 
nö tölöök.  
173Höngöre an yēḵ ngam kël Meh nö holṙen chu: tön atöllö minë chöngö Meh 
chin.  
174Yīkölōn chin tö inyööken aṅ in Meh, Ō Mā Tēv: ngam chöngö Meh an ööi 
chu inrē.  
175Hökngen ngam nômö chu nö aṅ, ngaich ha-öinyö meh min angū-ö: 
hökngen minë inkaha fālen aṅ in Meh nö holṙen chu inrē.  
176Lō-ongkūö chin sā tö chatngen sīṅp: chöh ngòh kūön re Man yēḵ tön öt 
vaichngö chin tö në chöngö Meh.  

 Salmai 120 

Invëkö Hinòlṙen 

1Havëkö ngam Mā Tēv chin hē el kanihngen re: ngaich sapṙô chu Anga-aṅ.  
2Ō Mā Tēv, ṙānyö ngih nômö chu, ṙā-ang i nup minuh tö minyôiny: ṙā-ang 
nup litāk inrē tö michīl.  

3Asuh ap min tö kētu nö in Meh, asuhtöre öp töhēktöre nö in meh: Ō me-eṅ 
litāk tömichīl.  
4Nup tökeut chòk yip tökalēḵ: holtö ta-ök nup chunipör chōn.  
5Töt kôlò chin chū-ö yamih tökūö i Mēsek: öich mi-iyöng el inrūkui Kētar!  
6Marô-òten ön ngih nômö chu nö iyöng: nö holtöṙah tö sumrīk tö lanāmö.  
7Lā i lanāmö chin chū-ö: yē chu kaknyöre ṙô-òv, ngaich lā i kinyūngö cha-a.  

Salmai 121 

Ngam Mā Tēv An Lamaklen Hī 

1Hachônglö mat re chin i minë rôngö: ṙeū-eung yih öp min hinòlṙen chu?  
2Ṙeū-eung im Mā Tēv an ngam hinòlṙen chu: ngam vamī-il halīöngö tumlat 
inrē.  
3Un an yēḵ nö hökngen ngam röön Meh nö halöinyköre: uh An yēḵ nö haṙòh 
ngam amahten Meh.  
4Yĕh meuk ngam amahten Israĕl min nö öt leūmlö: ötrēhĕn nö haṙòh.  
5Ngam Mā Tēv An amahten chu: nyat kui Meh An ngam Mā Tēv, nö lahāmö 
meh.  
6Öt chökhukūö an min ngam tavūöi tö Meh tö sakāmö: öt rēhĕn ngam 
chingëṅt tö hatööm.  
7Laklen Meh An min ngam Mā Tēv, i nup taṙòkhöre kanihngen aṅten mehan 
min.  
8Aṅtö kinröönö Meh An min ngam Mā Tēv, yanīhi Meh inrē: löktökūö 
töngamuh, örheūheu inrē.  

Salmai 122 

Ha-öinyö Yeruselem 

1Ṙāmölōn chin hē cha nö ngö ṙô tö chu: Tā-a töi chuh el patī ngam Mā Tēv.  
2Sökhaka in lā el minë inkūp Meh: Ō Yērusalem.  
3Vīlöngö an Yērusalem: nö el panam nö tö lip.  

4Kūö yip miyöngö, yip miyöngö ngam Mā Tēv, nö minkahngö nö in Israĕl: nö 
Ha-öiny ngam mine-eny ngam Mā Tēv.  
5Pòn umuh nup kantēra, chūök inkaha fālen: nup kantēra ngam pati Tāvit.  
6Havëkö lanāmö Yērusalem: kôlò yip min cha-a tö hāngen tö Meh.  
7Lanāmö yēḵ lā el ngam kinlōngö Meh: kanôlò el minë patī rācha Meh.  
8Pòkūö yip kisānö chu nôlö chu inrē, öch ngö ṙô töngamuh: Lanāmö yēḵ in 
Meh.  
9Pò kūö ngam patī ngam Mā tēv, ngam Tēv hī: öich chöh lanöökö Meh min.  

Salmai 123 

Invëkö Neūkölōn 

1In Meh chin chachônglö mat re: Ō Me-eṅ amūichhaka el halīöngö.  
2Yĕh meuk, sā mat yip kūön kūö, nö ngëichkö el patī yip yöngṙen re, sā mat 
yip kūön kikānö, nö ngëichkö eltī yip yöngṙenre kikānö: ngatī në mat hī nö 
hatīönkö ngam Mā Tēv, hanöng saha Ò nö aṙē-ĕlōn tö hī.  
3Aheūkölōn tö ih: aheūkölōn tö ih: tön töölö in tö mināich.  
4Tööḵlö ellōn in tö nūöngö tö cha, yip töng mingöh, tö mināich: yip 
mahakeūlenre inrē.  

 Salmai 124 

Ngam Mā Tēv An Lamaklen Vē Tarik Re 

1Yĕn öt ngam Mā Tēv öre in hī: hökngen Israĕl nö ngö ṙô töngamuh 
2Yĕn öt ngam Mā Tēv öre in hī: i hē vē tarik nö choholre nö lā-al hī.  
3Ngaich öre cha-a nöng ngeūkten hī höng aṅ: i hē cha nö hūlö kumnyahlōn 
nö in hī.  
4Ngaich minë mak nö pavtökui hī: Pòphöt ngam tö hëm mak nö i nômö hī.  
5Tökôlò An yēḵ ngam Mā Tēv: ngam töt kamëten hī öi pôḵ nup kanap cha.  
6Meutnyi ngam nômö hī sā chehechōn, nö ṙā-ang el tinngöp öp tumngöp 
chehechōn: taṙōl ngam tinngöp, ngaich meutnyi ayī-ö.  

7Aṅ i mine-eny ngam Mā Tēv hī an ngam hinòlṙen hī: ngam vamī halīöngö 
tumlat inrē.  

Salmai 125 

Amahten Vē Tarīk Ngam Tēv 

1Cha-a vē mahayönglenre nö im Mā Tēv, tö sā ngam Rung Siyòn: ngam töt 
hanlöinyken, köp pöri nö örheūheu.  
2Sā nup rôngö nö vinngö nö i Yērusalem: ngatī ngam Mā Tēv nö havīlö vē 
tarik re, töngamuhuten sök môkö örheūheu.  
3Pò ngam kinchīṙö minā-aṅ ngam tötlöök, nö öt kô min nö ngöh nö i kūö 
ngam minā-aṅ ngam tölöök: pòn sōtu ngam tölöök nö kētö tī re nö i öt 
lanöökö.  
4Ō Mā Tēv, löökö tī Man in cha, yip tölöök: acha-a inrē yip tö chiplö ellōn.  
5Acha-a pöri yip kamāntöre nö el minë tökuròk talöökö: hachōtu min cha-a tö 
ngam Mā Tēv nö hol yip tö la-evṙen tö öt lanöökö. Lanāmö yēḵ i kui Israĕl.  

 Salmai 126 

Invëkö Ṙinānyi 

1Hē ngam Mā Tēv nö havantö yip töhakövö aṅ Siyòn: ngaich ayī-ö höng sā 
hameūv.  
2Tööḵlö elvāng ngaich ayī-ö tö nīölö, tikökṙôre inrē në litāk hī: ngaich ngö ṙô 
cha-a nö i vē pumnāmö tarik, Yöng ṙôkö tī ngam Tēv nö in cha!  
3Kiröngö tī An ngam Mā Tēv nö in hī: lökten hī ṙāmölōn.  
4Ō Mā Tēv, havanrit ngam inkövö ih: sā nup tö hëmlö mak lā lòhngö.  
5Yip töng makmatnyöre nö teūich: ṙāmölōn min nö hamūl.  
6Pòrô Anga-aṅ nöng kinröönngöre nö peuiny, nö keun nup kulöl: yih min 
Anga-aṅ nö hēk, kumtö u nö nyëkö sā afō.  

Salmai 127 

Ha-öiny Lanöökö Ngam Tēv 

1Yē ngam Mā Tēv nö öt mānlö ngam patī, chök alaha cha-a yip mamānlö e: 
yē ngam Mā Tēv nö öt aṅtö ngam elpanam, chök alaha ap amahaṅti nöng 
aṅhen.  
2Chök alaha yin yī-ö inrē tö ka-euilö chanôhòl, hāṅngö haneūheu inrē, nya-
avkūö inrē tö lumrāḵre: ngatī tī Anga-aṅ nö kētö inṙôhò nö i yip hanāngen re.  
3Yĕh meuk, amin ngam Mā Tēv yin vē nyīö: raneushö Ò öp ṙòng el chūök 
kanūönö.  
4Sā chòk eltī ngòh tö kalēḵ tarik: ngatī vē nyīö kūön tö ayal.  
5Tö ṙāmölōn ön ngòh tarik tö tööḵlö el chūök chòk tö cha: öthō min cha-a nö 
sirōngkūö yĕn ve-ekūö yip lā-al re, nö i kūö inkūp.  

 Salmai 128 

Raneushö Yip Hamang Chöngö Ngam Mā Tēv 

1Tökôlò ön ngòh tö pa-ekūö tö ngam Mā Tēv: ngòh lamök el talöökö Ò.  
2Pò Meh min nyā nup kūö kuntī re: ṙāmölōn man min, lööken min angū-ö nö 
in Meh.  
3El ngam patī Meh min ngam pīhö meh, nö sā tö pōi ṙòng vāin: sā òliv chōn 
inrē min më kūön, nö havīlö ap mīs Meh.  
4Yĕh meuk, ngatī kanôlò ön min ngòh tarik: ngòh tö pa-ekūö tö ngam Mā 
Tēv.  
5Hakôlò Meh An min ngam Mā Tēv, nö i Siyòn: ngaich Me-eṅ min meuk 
lanöökö Yērusalem i rô-ò tö nômö Meh.  
6Hôṅ, meuk yip kūön yip kūön re Man min. Lanāmö yēḵ i kui Israĕl.  

Salmai 129 

Vinë-elkui In Yip Lā-al Israĕl 

1Ṙōl heuh yin nö hakihten chu, löktökūö nyinī-öṅ chu: hökngen Israĕl nö ngö 
ṙô töngamuh 
2Ṙōlheuh yin nö hakihten chu, löktökūö nyinī-öṅ chu: sönen pöri nö öt kô nö 
lā-al chu.  

3I uk chu tī yip kumköh tumlat: marôta tinkôchö tī yip.  
4Tölöök An ngam Mā Tēv: kö marök tī An nö ngaich nö ṙatngö nuk tökuvaha 
öp tötlöök.  
5Hökngen cha yēḵ nö sirōngkūö, nö havanrit re inrē: ṙòkhöre yip tösumrīk tö 
Siyôn.  
6Hökngen cha yēḵ nö sā nup kiyôp i uk patī: nup tönyīkngö urēhĕkūö re nö 
sīöplö.  
7Minë töt nyūmö tö kuntī: nup töt hamūlö nö sā afō sāiny nö nyëkö.  
8Un rēhĕn yip chamö-ang nö ngö ṙô, I kui Meh an yēḵ ngam inkôlò aṅ im Mā 
Tēv: hakôlò meh in i mine-eny ngam Mā Tēv.  

 Salmai 130 

Invëkö Hinòlṙen 

1Ō Mā Tēv: löknyö lataṙeū ṙô chin havëken Meh.  
2Mā hang ṙô chu: hökngen nup elnang re Man nö hangihtöre tö ṙô chu ve-
elkui.  
3Mā Tēv, yē Meh kaṙötngö öt lanöökö: Ō Mā, achīö ap min tö kô nö köphaka?  
4Inṙēlö pöri öp in Meh: hinôtö Meh pahe-evö.  
5Im Mā Tēv chin höka; höka ön ngih nômö chu: im ṙô Ò chin inrē meūka.  
6Ngëichkö ngam Mā ön ngih nômö chu: mötlö tö yip amahati mameūklö 
peuheū; hôṅ, mötlö tö yip mameūklö peuheū.  
7Ō Israĕl, meūka im Mā Tēv: tön miṙēlōn öp im Mā Tēv, pōyen inrē ap 
ṙinānyi nö in Ò.  
8Ṙānyen Israĕl An min: nö ṙā-ang i nup öt lanöökö re.  

Salmai 131 

Invëkö Im Mineūka 

1Mā Tēv, öt inkeūru ellōn chin, öt rēhĕn në mat chu nö môk lātulöng: rö-ö 
chin rēhĕn harūnöre i nup tökiröngen, hēk nup tö yahlö pinngangkūö, nö in 
chu.  
2Kô-en chin tahngölōn ngam lōn re inrē; sā kūö nyīö tö ṙā-aikūö nö pō pōḵ, tö 
yöng re: in chu an ngam ellōn chu nö sā nyīö tö ṙā-aikūö tö pōḵ.  
3Ō Israĕl, meūka im Mā Tēv: löktökūö töngamuh söl môkö örheūheu.  

Salmai 132 

Nöinyö Ngam Töhet Chūök 

1Mā Tēv, köpölōn tö Tāvit: i nuk kanihngen;  
2Tö Ò nö kilēḵngôre nö im Mā Tēv: chūökuṙô inrē nö im Tökeuheūttöre 
Chöngö Tēv Yāköp.  
3Öt hòṅ kuhēthötre chin min el inrūkui re: öt rēhĕn chuh el chamam re.  
4Öt halöngten në mat re chin nö haṙòh, öt leūmlö inrē;  
5Hanööngen chu kôtökūö min tö chūök ngam Mā Tēv: ap inrūkui ngam 
Tökeuheūttöre Chöngö Tēv Yāköp.  
6Yĕh meuk, hāngö e in i Efrata: kôtökūö tö e nö el inchōnngö.  
7Chuh el minë inrūkui Ò in min: sōntöre in min ip ranöönö röön Ò.  
8Choholre, Ō Mā Tēv, im chūök haneūheu meh: Me-eṅ, tap kasòng chöngö 
kumlēḵ Meh.  
9Hökngen yip kūönṙô Meh nö hayūtö tö lanöökö: hökngen yip töhet Meh nö 
pōitô nö hū-a tö kūö ṙanāmölōn.  
10Pòkūö ngam kūön Meh Tāvit: un havööṙikūö ngam rācha Meh.  
11Chūöku ṙô An ngam Mā Tēv, nö in Tāvit nö kilēḵngô re; öt hō min nö 
heūlköre tö e: ha-ūichlö ngam kūön Meh chin min el ngam kantēra Meh.  
12Yē yip kūön Meh min, nö haköp ngam kinlēḵngô chu ngam chöngö chu 
inrē, öp inköptö cha tö chu min: ūichhak min yip kūön cha nö örheūheu nö el 
ap kantēra Meh.  

13Pò ngam Mā Tēv nö atöllen Siyôn: ahō-o Ò an nö elyöngö Ò.  
14Chūök haneūheu chu ön ngih nö örheūheu: ihih chin iyöng; pò e nö lōn 
chu.  
15Ṙūölö ṙôken nup nya-aṅkūö chin min öich hakôlò ò: hatööḵngen yip yāich 
chin min tö nya-aṅkūö.  
16Hayut yip kūönṙô Ò chin min tö inyööken: ngaich yip töhet Ò min, pōitô nö 
hū-a nö rāmölōn.  
17In e chū-ö min vīten ngam sinrōl Tāvit nö meuiny: halēn ëāṅvö ngam Rācha 
re chin min.  
18Hayutlö yip lā-al Ò chin min tö sumrōngkūö: i kui Ò pöri min ap sapīöv 
tökôlò.  

 Salmai 133 

Ha-öiny Hanāngenlōn Tö Höö 

1Yĕh meuk, sitih lanöökö öng nö i vē hanöngkisānöre: nö holtöṙahre nö mūl 
nö iyöng!  
2Sā ap tavī-i kui an tö pōiṙāi, öp tö hëmti nö i sanôikūö, i sanôikūö Āròn: öp 
töhëmti nö i likeun ap inyut ò.  
3Sā tacham i kui Harmòn, öp tameungtöre nö i kui nup rôngö Siyôn: pòn in e 
ngam Mā Tēv nö chöngu tö inkôlò, ngam nômö tö örheūmköre.  

 Salmai 134 

Invëkö Maha-öiny Ngam Tēv 

1Yĕh meuk, hakôlò ngam Mā Tēv, ṙòkhöre yī-ö tarik ngam Mā Tēv: yip 
tösökhaka tö hatööm nö el patī ngam Mā Tēv.  
2Hachônglö kël re im töhet chūök: hakôlò ngam Mā Tēv yīö.  
3Löknyö Siyôn tī An ngam Mā Tēv nö hakôlò Meh: Anga-aṅ ngam vamī-il 
halīöngö tumlat inrē.  

 Salmai 135 

Tinkökö Nöinyö 

1Ha-öiny ngam Mā Tēv yin, Ha-öiny ngam mine-eny ngam Mā Tēv: ha-
öinyan, Ō yī-ö tarik ngam Mā Tēv.  
2Yī-ö samökhaka el patī ngam Mā Tēv: el milūkö ngam patī ngam Mā Tēv hī.  
3Ha-öiny ngam Mā Tēv yin; tön tölöök An ngam Mā Tēv: tiköknyö nöinyö 
ngam mine-eny Ò: tön angū-ö an tö vai.  
4Pò ngam Mā Tēv nö atöllen Yāköp nö tarik Ò: Israĕl inrē nö tarik Ò.  
5Pò chu akahalōn tö ngam Mā Tēv nö tökiröng: tö ngam Mā Tēv hī tö tulöng 
tö taṙòkhöre tēv.  
6Öp tölöök lōn ngam Mā Tēv, ngaich angū-ö tī Ò: el halīöngö, el tumlat, el 
mai, el ngam tö-aṙū inrē.  
7Vītö nup hanusngö anga-aṅ nö yônlö löklö manā-angkūö ngam tumlat: vī 
hanyālö ngam kumrah Anga-aṅ; kētö kuföt Anga-aṅ nö ṙā-ang öp chūök re.  
8Ngam tö kapaha tī tö yik lanòh i Aikup: tarik, hĕnghöre töṙeūla inrē.  
9Tīntö minkahngö Anga-aṅ, pinngangkūö inrē, nö in Meh, Ō Aikup: in Fërō, 
in yik tarik ò inrē nö ṙòkhöre.  
10Ngam famòhtö kui pumnāmö tarik: tö kiröng rācha inrē;  
11Sihòn rācha yik aṅ Pāsan: ṙòkhöre inrē pūlngö aṅ Kanā-an.  
12Ngaich kētö öp panam cha nö amin: nö amin Israĕl öp tarik Ò.  
13Ō Mā Tēv, köp an ngam mine-eny meh nö örheūheu: Ō Mā Tēv, inköpkölōn 
tö Meh i tumkölchap.  
14Pò ngam Mā Tēv min nö akah fālen vē tarik re: ngaich havöörit lōn re min 
nö i vē tarik re.  
15Rupīö, humlum nun në insā tēv vē pumnāmö tarik: vahīṙen kuntī tarik.  
16Elvāngu nun, öt meuk pöri: mātu nun, öt meuk pöri;  
17Nāngu nun, öt hang pöri: öt rēhĕn nö unhômu nö elvāng re.  
18Höng sā u yip cha-a, yip vamī-i u: hôṅ, ṙòkhöre yip mahayönglenre nö in u.  

19Ō yī-ö aṅ patī Israĕl, hakôlò ngam Mā Tēv: Ō yī-ö aṅ patī Āròn, hakôlò 
ngam Mā Tēv.  
20Ō yī-ö aṅ patī Lēvi, hakôlò ngam Mā Tēv: yī-ö tö pa-ekūö tö ngam Mā Tēv, 
hakôlò ngam Mā Tēv.  
21Tökôlò An yēḵ ngam Mā Tēv nö i Siyôn: ngam mi-iyöng Yērusalem. Ha-öiny 
ngam Mā Tēv.  

Salmai 136 

Tinkökö Maha-öiny 

1Ha-öiny ngam Mā Tēv; tön tölöök An: pò ngam miṙēlōn Ò nö örheūheu nö 
köp.  
2Ō Ha-öiny ngam Tēv vē tēv: pò ngam miṙēlön Ò nö örheūheu nö köp.  
3Ō Ha-öiny ngam Mā Tēv vē mā: pò ngam miṙēlōn Ò nö örheūheu nö köp.  
4In Ò ngam töng hĕngtak nö tī tö yöng pinngangkūö: pò ngam miṙēlōn Ò nö 
örheūheu nö köp.  
5In Ò ngam kūö mikah elmat re nö vīlö ngam halīöngö: pò ngam miṙēlōn Ò 
nö örheūheu nö köp.  
6In Ò ngam mahanyāknyö ngam tumlat nö i kui ngam mai: pò ngam miṙēlōn 
Ò nö örheūheu nö köp.  
7In Ò ngam vamīlö tö kiröng ëāṅvö: pò ngam miṙēlōn Ò nö örheūheu nö köp.  
8Ngam tavūöi mahayöng ngam sakāmö: pò ngam miṙēlōn Ò nö örheūheu nö 
köp.  
9Ngam chingëṅt, taneūsömat inrē mahayöng ngam hatööm: pò ngam miṙēlōn 
Ò nö örheūheu nö köp.  
10In cha ngam famòhtö kui Aikup tö yik lanòh cha: pò ngam miṙēlōn Ò nö 
örheūheu nö köp.  
11Ngaich kēnyen Israĕl nö ṙā-ang in cha: pò ngam miṙēlōn Ò nö örheūheu nö 
köp.  

12Hol tö kumlēḵ kël re, nö hateutnyö kël re: pò ngam miṙēlōn Ò nö örheūheu 
nö köp.  
13In Ò ngam maharēv ngam Töngāṅv Mai nö kö marök: pò ngam miṙēlōn Ò 
nö örheūheu nö köp.  
14Ngaich tölṙô Israĕl nö lök ël e: pò ngam miṙēlōn Ò nö örheūheu nö köp.  
15Afukngen Fërō pöri tö yik kumyung in ò; nö el ngam Töngāṅv Mai: pò 
ngam miṙēlōn Ò nö örheūheu nö köp.  
16In Ò ngam mahachōḵ yik tarik nö el tönyalnyi: pò ngam miṙēlōn Ò nö 
örheūheu nö köp.  
17In Ò ngam famòh tö kui tökiröng rācha: pò ngam miṙēlōn Ò nö örheūheu 
nö köp.  
18Ngaich fëlngö yik tö-eūnyu rācha: pò ngam miṙēlōn Ò nö örheūheu nö köp.  
19Sihòn rācha aṅ Amôr: pò ngam miṙēlōn Ò nö örheūheu nö köp.  
20Ôk rācha aṅ Pāsan: pò ngam miṙēlōn Ò nö örheūheu nö köp.  
21Ngaich kētö nup panam cha nö amin cha: pò ngam miṙēlōn Ò nö örheūheu 
nö köp.  
22Nö amin Israĕl ngam tarik Ò: pò ngam miṙēlōn Ò nö örheūheu nö köp.  
23Ngam tö köpölōn tö hī hē hī lataṙeū: pò ngam mirēlōn Ò nö örheūheu nö 
köp.  
24Ngaich ṙānyen hī nö i yip lā-al hī: pò ngam miṙēlōn Ò nö örheūheu nö köp.  
25Kētö nya-aṅkūö taṙòkhöre An: pò ngam miṙēlōn Ò nö örheūheu nö köp.  
26Ō Ha-öiny ngam Tēv aṅ el halīöngö: pò ngam miṙēlōn Ò nö örheūheu nö 
köp.  

 Salmai 137 

Inrāmöre Tö Yik Israel Nö El Inkövö 

1I kui nup tahël i Pēpilön umuh ihö ūichhaka: hôṅ, peuiny ihö, hē ih fēken 
Siyôn.  

2Seūngö nuk ranöng re īhö: i rōi nuk tö möi chōn.  
3Pò yik mahakövö ih nö hōten ih tikökṙôre, cha-a inrē yik mahakihten ih nö 
hōten ih kuchīkölōn, nö ngö ṙô:  
4Hĕng höiny yin tiköknyö tinkökö ngam Mā Tēv: i tö tohtöre panam?  
5Ō Yērusalem, yē chu vaichngö tö Meh: hökngen në kël chu nö vaichngö tö 
nup huneū-en Ò.  
6Hökngen ngam litāk chu nö tanlö nö el mirāḵlö chu, yē chu öt köpölōn tö 
Meh: yē chu öt sumötlen Yērusalem nö tulöng tö ṙanāmölōn chu.  
7Ō Mā Tēv, köpölōn Man lā-al yip kūön Ētöm i sakāmö Yērusalem nö fukngö, 
yik tö ngö ṙô: Piṙāptö kui e, piṙāptö kui e! Söl ip rööntö machööḵlö e.  
8Ō kikānö kūön aṅ Pēpilön, yī-ö tö halëli min: tö ṙāmölōn öp min anga-aṅ 
rameushen Meh, sā tī Meh tö ih.  
9Tö ṙāmölōn öp min anga-aṅ öp kamë yip kūön Meh: nö pinyāichngen cha nö 
i kui ihong.  

Salmai 138 

Ṙô Maha-öiny 

1Keuheūttö ellōn re chin min ha-öinyö Meh: tikökṙôre chin min tö nöinyö 
Meh i kūö nup tēv.  
2Sōntö re chin min kū-ötö ngam töhet chūök Meh, ngaich Ha-öiny ngam 
minë-eny Meh kūö ngam hanāngen neukölōn Meh, kūö kanô-en Meh inrē: pò 
meh hapōilö ngam ṙô Meh lātulöng tö ngam mine-eny Meh.  
3Ip sakāmö chu havëken Meh ngaich sapṙô chu Me-eṅ: haruhlö alaha chu 
Man ngaich, tö kumlēḵ ellōn chu.  
4Ō Mā Tēv, ṙòkhöre yin min vē rācha ngih panam nö ha-öinyö Meh: pò cha 
nö hang nup ṙô Meh.  
5Hôṅ, tikökngö lanöökö ngam Mā Tēv yin min: pòn kiröng ngam kanôlò 
ngam Mā Tēv.  

6Pòn pòrô nö marô-òl chūök ngam Mā Tēv, sön Anga-aṅ nö milēḵṙen tö 
yāich: ngòh mahakeūlenre pöri akahakūö Anga-aṅ tö ò nö marôvat.  
7Ha-aṅken chu Me-eṅ min, pòrô öich lök ellōn kanihngen: silô tö këlre Man 
min im tanānyö yip lā-al chu, hayöölen chu min ngam lahāmö kël Meh.  
8Kētöre An min ngam Mā Tēv nö holṙen chu: Ō Mā Tēv, köp an ngam miṙēlōn 
Meh nö örheūheu. Unṙā-ayö minë lā-en minë kuntī Meh.  

 Salmai 139 

Mikahlōn Tö Ngam Miṙūöt Ngam Tēv 

1Ō Mā Tēv, ngaich Man kiluhu chu: ngaich akahakūö tö chu.  
2Akahalōn Man tö anūichngö chu, chanôhòlchu inrē: marôvat Me-eṅ Öm 
akah ellōn chu.  
3Kiluh el kanröönö chu Man, el chūök ṙanôlngö chu inrē,: tö ulòhten Man 
inrē i në talöökö chu.  
4Ölnyi ap ṙô nö i rōi litāk chu: ngaich pöri, Ō Mā Tēv, Me-eṅ keuheūtlöre 
mikahlōn tö e.  
5Lā uk chu Man, lā kūö chu inrē: Öm kētö tī re in chu.  
6Pingangkūö chin tö tö ngatī mikah: marô-òlchūök an, öt kô chin söl in e.  
7Isuh kū-ö öich kô ṙāngö Fanöinylö Meh: hēk kū-ö tö yih falngöre tö ngam 
kūö Meh?  
8Yē chu yônlö el halīöngö, umuh Me-eṅ: yē chu haṙĕhtö chamam re el anūlö, 
yĕh meuk umuh Me-eṅ.  
9Yē chu haveutngöre im minlīlö peuheū: öich ip manā-angkūö ngam mai, 
ngaich iyöng in e,  
10Sön ngam kël Meh nö hachō-o chu: ṙapken chu inrē ngam lanāmö kël Meh.  
11Yē chu ngö ṙô, Nyatngö chin tö ngam sinngūlö ngaich ngam hanātö 
mahavīlen chu, nöng hatööm.  

12Öt hanyatngen chu an tö Meh ngam sinngūlö, hat pöri ngam hatööm nö sā 
sakāmö: hĕngren nun tö sinngūlö tö hanātö inrē nö in Meh.  
13Pò Meh vamī në rahēḵ chu: hamūli chin tö Meh el chūök kanūönö öp yöng 
re.  
14Hòṅ ha-öinyö Meh chin; pò ngam vinī-iṅ chu nö pinhe-eṅkūö, pinngangkūö 
inrē: akahalōn Man tö ellōn chu.  
15Öt nyatngö nun në tūmö alaha chu tö Meh: hē chu ulāikaṙen vinī-iṅ, 
akahalōn Me-eṅ töchu umuh.  
16Meuk nup tö öl nö lēnta alaha chu nö ngaich minë mat meh, ngaich i mat 
līpöre Meh nö kūichi nö ṙòkhöre: nup tö vī-i i tum sakāmö, hē u nö öl nö 
rēhĕn.  
17Ō Tēv, iṙôkö lanöökö lōn Öm in chu: i ṙôken nup tūmö u!  
18Yē chu kaheūkö u, ngaich samötlöng ṙôken anū-ö tö kuyāyö: yē chu aṅhen, 
ngaich ṙòngmöng in Meh chū-ö.  
19Ō Tēv, fëlngö yip tötlöök Man min: kē-ĕngre yin tö chu lökten yī-ö tarik tö 
yal tö mahām.  
20Pò cha nö öt löökö ṙô tö Meh: ngaich kē mine-eny Meh yip lā-al Meh nöng 
töl.  
21Ō Mā Tēv, röh öich kunyahaṅ-elmat tö cha yip tö sumrīk tö Meh: röh öich 
haṙīvlōn in cha yip chamôhòlre nö lā-al Meh?  
22Surīkhen cha chin öich kô-en: kaheukten cha chin nö lā-al chu.  
23Kiluhu chu Man, Ō Mā Tēv, akah ellōn chu inrē! Kalaha chu, akah ellōn chu 
inrē!  
24Ngëicha yĕn talööku öp öt lanöökö nö in chu: ngaich hachō-o chu el 
talöökö tö örheūheu-aṅ.  

Salmai 140 

Invëkö Linaklö 

1Ō Mā Tēv, ṙānyen chu ṙā-ang i tötlöök tarik: laklen chu tö tarik tö 
chökhuṙen.  
2Yip töng lōn tö öt lanöökö ellōn re: öt heūmö yin nö hamūlöre nö kiyung.  
3Hakeut litāk re yin sā pēch: tö kapahukūö nup pēch i minuh cha.  
4Ō Mā Tēv, lākö chu tö kël yip tötlöök: laklen chu tö tarik tö chökhuṙen: yip 
tamölngenre nö kuringngen chu.  
5Hayūnö chu yin vē mahakeūṙöre tö tinngöp, nūöt inrē: hanyāknyö inhāṅl 
yin nö i taseū talöökö; vī insuk chu yin.  
6Ngö ṙô chin tö ngam Mā Tēv: Me-eṅ Mā Tēv chu. Ō Mā Tēv, kētö elnang re 
Man i në ṙô chu ve-elkui.  
7Ō Tēv, Mā, kumlēḵ ngam inyööken chu: ramuptö kui chu hē el kinyūngö.  
8Ō Mā Tēv, un kētu lōn ngam tötlöök: un ṙūölöng öp halēnlö cha tötlöök; hòṅ 
cha nö öt hakeūṙö re.  
9Yip mahavīlen chu: hökngen nup öt lanöökö elvāng cha, nö kahultö kui cha.  
10Hökngen nup töhūkūö ta-ök nö fuk kui cha: hökngen cha nö kavalhötvö nö 
i kūö tameūyö, el öp tö aṙū anūlö, hòn öt chōholre nö hēk.  
11Ötköp ön ngòh tö chōchö ṙô nö ing panam: chöhö ön ngòh töchökhuṙen tö 
tarik tö ötlanöökö, nö hòṅ afukngen ò.  
12Akahalōn chin tö ngam Mā Tēv; nö lā ip tö hakihtuṙen, lā i yāich inrē.  
13Ha-öinyö an min ngam mine-eny Meh tö yip tölöök: iyöng i kūö Meh yip 
min tö chiplö.  

 Salmai 141 

Harap Vinë-ekūötēv 
(Sal 141.1-10) 

1Mā Tēv, havëken Meh chin; hēṙen in chu: kētö elnang re i ṙô chu, yē chu 
havëken Meh.  
2Hökngen ngam vine-eṅkūö Meh tö chu, nö ṙātu nö i kūö Meh, nö sā lōpān: 
sā tö kētu tö harap, ngam inchônglö kël chu.  

3Ō Mā Tēv, aṅtö kūö elvāng chu: aṅtö kūö inkūp në minuh chu.  
4Un harūöṙi ngam ellōn chu nö i tötlöök, nö i la-en ötlanöökö, nö in yip tarik 
vamī öt lanöökö: uh inrē öich nyā nup nya-aṅ cha.  
5Hökngen öp tölöök nö kisōlö chu, tī tö hanāngenlōn angu-ö, hökngen ò inrē 
nö vëken chu, ngaich sā tavī-i angū-ö nö i kui: un sōḵ ngam kui chu tö e; tön 
iṙūöhöṙô chin ve-ekūö Meh, lā-al ötlanöökö cha.  
6Suktu yip ma-akah fālen in cha, nö i kaha nup ihong: hang ṙô chu min cha-a; 
pò u nö pachāka.  
7Sā öp hĕng tak kumköhlö chūök tineūchö, nö liraknyö ngam tumlat: pirātö 
Nup tangëḵ hī nö i kūö Anūlö.  
8Pò në mat chu nö in Meh, Ō Mā Tēv: in Meh chin hayönglenre, un ṙā-ai 
ngam nômö chu nö ötkôlò.  
9Laklen chu tö öp tinngöp ṙahātö cha: hinööngö chu, ṙā-ang i nup insuk tī yip 
tötlöökö la-en.  
10Hökngen yip tötlöök nöng fuk el nup inhāṅl re: uh chū-ö kô-òngvah.  

Salmai 142 

Invëkö Hinòlṙen 
(Sal 142.1-7) 

1Hol tö ṙô re chin hūkö ngam Mā Tēv: hol tö re chin ve-elkui im Mā Tēv.  
2Hōngnyö nup miṙiv re chin in Ò: hameuktö kanihngen re chin i kūö Ò.  
3Yē öp ellōn chu nö ötkô nö in chu, akahalōn Me-eṅ tö kanröönö chu: 
hayunngö tinngöp chu yin nö el talöökö chu.  
4Ngëichkö lā hāmö re chin, ngaich meuk; pòn öt tarīku tö akahakūö tö chu: 
öt innyatlu chū-ö; öt tarīku tö kūöngenre töng nômö chu.  
5Hūken Meh chū-ö, Ō Mā Tēv, öich ngö ṙô: Me-eṅ Man innyatlö chu, 
minchööḵö chu i panam tö aṅ.  
6Meuk ngam ṙô chu havë-a; tön kētu chin lā taṙeū: ṙānyen chu ṙā-ang in yip 
töt mahakôlò chu; tön kalēḵ yip tö chu.  

7Kēnyö ngam nômö chu ṙā-ang el chēl, hòṅ chu Ha-öiny ngam mine-eny Meh: 
havīlöng chin min tö yip tölöök; pò Meh min kôlò tī tö chu.  

 Salmai 143 

Invëkö Hinòlṙen 

1Hang vine-eṅkūö re tö chu, Ō Mā Tēv; kētö elnang re i në vine-el kui tö chu: 
in kanô-en Meh, lanöökö Meh inrē sapṙô chu.  
2Uh Man kētö ngòh tarik meh nö im inkaha fālen: tön öt hĕng tak tarik tö aṅ 
tökô nö ṙālöngö.  
3Pò ngam lā-al chu nö hakihten nômö chu; röönten chu an el tumlat: vīten 
chu an iyöng el tö sangūla chūök, sā yik kupah tö ha-ehangen.  
4Lökten ön ngih nômö chu nö öt kalē-en nö in chu: öt aṅhav ap fanöinylö chu 
nö ellōn chu.  
5Köpölōn chin tö nuk sakāmö hötṙeh: piṙūtkö nuk la-en Meh chin; fēken nuk 
la-en minë kël Meh chin.  
6Tarāklö në kël re chin in Meh: haṙeh ön ngih nômö chu tö Meh, sā tö 
ngehngö panam.  
7Hēṙen sapṙô chu, Ō Mā Tēv; öt kalēḵ ön ngòh ma-alaha chu: Um 
hanyatngökūö re tö chu, hòṅ chu öt sā cha yik tö ngaich nö chuh el anūlö.  
8Vīten chu Man hang ngam hanāngen neūkölōn tö el peuheū; tön in Meh chin 
hayönglenre: vīten chu akahakūö tö ngam talöökö Meh ngam lahök ël chu; 
tön kū-ö tö in Meh an ngam ellōn chu.  
9Ō Mā Tēv, ṙānyen chu ṙā-ang in yip lā-al chu: in meh chin hanyatlöre.  
10Haköpten chu öich lök lōn Meh; tön Me-eṅ Man Tēv chu: hökngen ngam 
fanöinylö nö hachōkūö chu, im panam tö ṙā-akūö.  
11Ō Mā Tēv, ha-aṅhaṅ chu, sā Meh Öm Me-eṅ: im lanöökö Meh kēnyen chu 
ṙā-ang el kanihngen.  
12Im hanāngen neūkölōn Meh, rökngen yip lā-al chu, piyāingö yip töt 
mahakôlò ngih nômö chu nö ṙòkhöre.  

Salmai 144 

Ha-öīny Ngam Tēv Ngam Rācha Yěn Mihòiṅ 

1Tökôlò An yēḵ ngam Mā Tēv, ihong chu: ngam mahachōtö tī chu kiyung, në 
kuntī chu inrē nö kilöön.  
2Hanāngen neūkölōn chu, chūök chu kiyung, tö marô-òlkui chūök 
chamônghöl, ṙamānyen chu inrē: lanaklö chu, chūök chu inrē hayönglenre; tö 
mihôiṅ tö yip el katòh chu tarik.  
3Mā Tēv, asuh ang ngòh tarik, töp lökten Meh miṙūöt tö ò: hēk ngòh kūön 
tarik, töp lökten Meh mikūöṙen tö ò?  
4Höng sā tö rö-ö ön ngòh tarik chaṙēvi nuk sakāmö ò nöng sā nyat.  
5Supōn tö ngam halīöngö, Ō Mā Tēv, Öm yônti! lūölkö minë rôngö, hòṅ u nö 
lūlu.  
6Kavaltö ngam hanyālö, pirātngen cha: lirenyngö nup chòk Meh, Öm mihôiṅ 
tö cha.  
7Löktö lātulöng hateutnyö kël re: kē-ĕ chu, ṙānyen chu ṙā-ang el öp yöng 
mak, ṙā-ang eltī yip aṅ tahëng;  
8Yip tö ṙô tö töng rö-ö: ngaich nup lā hāmö kël cha nö kël minyôiny.  
9Ō Tēv, in Meh chin min tiköknyö tufömngöre tinkökö: tikök salmai chin min 
öich ha-öinyö Meh, ip tö sömö inröt ranöng.  
10Anga-aṅ An kamëtö inyööken nö i yip rācha: kamënyen Tāvit ök tarik Ò, nö 
i kūö chökhukūö sanët.  
11Kē-ĕ chu, ṙānyen chu, ṙā-ang eltī yip aṅ tahëng, yip kamhòṅkkö töng rö-ö: 
nup lā hāmö kël cha inrē nöng kël minyôiny.  
12Hē yip kikōnyö kūön hī min nö sā sanīöpö chōn ip inyālö cha: yip kūön hī 
kikānö inrē nö sā ihong sinkeukngö tö hūlö, sā inlahen patī rācha.  
13Hē nup chūök sāiny hī nö tööḵlö tö tökeuheūttöre aṅ panô-òṅ, ngaich nup 
sīṅp hī nö köṅnyu kūön, söm köṅny inrē nö el taṙeū hī;  

14Hē nup nuā hī nö langan tö kum re: öt kiyūngö, ötkē-ĕyö, öt vahënyuvö nö 
el talöökö hī.  
15Ṙāmölōn yip tarik i tö ngatī: hôṅ, ṙāmōlōn yip tarik, yip tö Tēvu tö ngam 
Mā Tēv.  

 Salmai 145 

Tinkökö Nöīnyö 

1Tēv chu, hapōilen Meh chin, Ō Rācha: hakôlò ngam mine-eny Meh chin 
örheūheu.  
2Kaheuk sakāmö chin min hakôlò Meh: Ha-öiny ngam mine-eny meh min inrē 
örheūheu.  
3Tökiröng An ngam Tēv, tö hòṅ tumlönglöng nöinyö: öt chanöhen ap ṙôkö Ò.  
4Hĕng köl chap söl ip tahëng min nö eū minë la-en Meh: vënyö nup tökiröng 
la-en Meh min inrē.  
5Ngam tökôlò ineū-euṅ ngam minā-aṅ Meh: nup pinngangkūö la-en Men min 
inrē, piṙūtkö chu.  
6Vē tarik min inrē nö kakkö kumlēḵ nup tö pahe-ev la-en Meh: vënyö ṙôkö 
Meh chū-ö min inrē.  
7Ṙôtö kanöpölōn re yin min tö ṙôkö lanöökö Meh: ngaich tikökngö ngam 
lanöökö Meh min.  
8Tö aheuk An ngam Mā Tēv, tööḵlö An inrē tö miṙēlōn: öt veūtö lanīnö, tö 
kiröngö miṙēlōn inrē.  
9Löökö tī An ngam Mā Tēv tö taṙòkhöre: i kui nup la-en Ò nö ṙòkhöre nup 
miṙēlōn Ò.  
10Ṙòkhöre nup la-en min nö ha-öinyö Meh, Ō Mā Tēv: hakôlò Meh min inrē 
yip töhet Meh.  
11Ṙô tö kanôlò ngam pūlngö yip min: kahòkkö minhôiṅyö Meh inrē;  
12Nö mikahtölōn kūön tarik: tö nup minhôiṅyö la-en Ò.  

13Tö örheūheu an ngam pūlngö Meh: köp ngam pūlngö min keuheūt 
michaplö tarik.  
14Ṙapkö yip töfukngö An ngam Mā Tēv: ngaich hachohlö yip tö sangôngköti.  
15In Meh mat yin vē taṙòkhöre: ngaich kētö nya-aṅkūö cha Me-eṅ ip tölöök 
ṙētak.  
16Löpnyökūö eltī re Me-eṅ: ngaich hatöö-önglōn në tö aṅ.  
17Tö chip An ngam Mā Tēv i nup talöökö Ò: tö aheūkölōn nö i nup la-en re.  
18Röhta An ngam Mā nö in cha yip mahavëken Ò: in cha nö ṙòkhöre yip tökô-
en nö havëken Ò.  
19Hatööḵngölōn cha An yip tö pa-ekūö tö Ò: hang ṙô cha An min inrē, 
hayöölen cha inrē.  
20Aṅten cha An ngam Mā Tēv, yip tö hāngenlōn tö Ò: ṙòkhöre pöri yip 
tötlöök nö piyāyi.  
21Ṙôtö nöinyö ngam Mā Tēv ön min ngih elvāng chu: hökngen taṙòkhöre 
tarik yēḵ nö örheūheu nö Ha-öiny ngam töhet minënyö Meh.  

Salmai 146 

Nöinyö Ngam Tēv Ngam Mahayööken 

1Ha-öiny ngam Tēv yin, Ō nômö chu: Ha-öiny ngam Mā Tēv.  
2Ha-öiny ngam Mā Tēv chin min isaha re aṅ: tikökṙôre chin tö nöinyö ngam 
Mā Tēv isaha chu öich tarik.  
3Uh man hayönglenre i kūön rācha, un rēhĕn i kūön tarik: im töt kô nö 
hayöölen.  
4Meutnyi ap unhômö ò, havantöre ngaich anga-aṅ nö el tumlat: im hē e angū-
ö sakāmö ngaich, nuk lōn ò nö hatngö.  
5Tö ṙāmölōn öp anga-aṅ öp tö hōluṙen tö aṅ im Tēv Yāköp: öp mī-im Mā Tēv 
maheūṅkka, ngam Tēv Ò.  

6Ngam vamī-il halīöngö tumlat inrē, ngam mai, ṙòkhöre nup ël e inrē: 
örheūheu An nö tö kô-en.  
7Ngam kamhòṅklökui tö hakihtuṙen; kamëtö nyā-aṅkūö tö kapahare inrē: 
ngam Mā Tēv lamuhlö tökē-ĕ;  
8Ngam Mā Tēv lamöpnyökūö mat töt meuk, ngam Mā Tēv mahachohlö tö 
sangônköti: ngam Mā Tēv tö hāngenlōn tö lanöökö.  
9Aṅtö aṅ tahëng An ngam Mā Tēv; ṙapkö kūönyōich An, tafīösi inrē: afatlöng 
pöri öp talöökö tötlöök.  
10Hayöng An ngam Mā Tēv nö örheūheu, ngam Mā Tēv Meh, Ō Siyôn: i 
tumkölchap tarik. Ha-öiny ngam Tēv yin.  

 Salmai 147 

Nöinyö Ngam Tēv Tö Keuheūttöre Chöngö 

1Ha-öiny ngam Mā Tēv yin, tön tölöök an ngam tinköknyö nöinyö ngam Tēv 
hī: pò e nö kumchik ṙô, tölöök ngam nöinyö inrē.  
2Vīten Yērusalem An ngam Mā Tēv: hamūl yip Israĕl An tö parāti.  
3Ṙāmölōn tī Ap tö tö haṙivlōn: haṙung vah cha inrē.  
4Vënyö tūmö në taneūsömat An: kaheuk mine-eny u nö ṙòkhöre.  
5Tö kiröng An ngam Mā hī, kalē-ĕ minhôiṅyö inrē: öt tölngu öp mikah Ò.  
6Ṙapkö yāich An ngam Mā Tēv: kētö yip tötlöök Anga-aṅ nö el tumlat.  
7Tikökhökūö ngam Mā Tēv tö nöinyö: Ha-öiny ngam Mā Tēv hī, hol ṙô tö 
hārap.  
8Ngam mahanyatngö ngam halīöngö tö taṙul: ngam vamī kiyôp i kui rôngö nö 
sīöp.  
9Kētö nya-aṅkūö töṙeūla An: në kūön chehechōn inrē pameunyhökūö Ò.  
10Öt ööire An nö i kumlēḵ kōra: öt kuchīkölōn An nö i kalröön tarik.  
11Kuchīkölōn An ngam Mā Tēv nö in cha yip tö pa-ekūö tö ò: in cha yip 
mameūka nö i miṙēlōn Ò.  

12Ō Yērusalem, Ha-öiny ngam Mā Tēv: Ō Siyôn, Ha-öiny ngam Tēv.  
13Pò Ò nö hangëḵlö inkālkūö minë inkūp: hakôlò yip kūön meh ël meh.  
14Vīten lanāmö An nö i kūöngö meh: hatööḵngen meh An tö atra.  
15Tīntö öp chöngö re An nö i kui ngih panam: veut ap ṙô Ò nö fal.  
16Kētö tacham An tö kënngöre, sā sanôi sīṅp: pirāt nup tö kënngöre An 
tacham.  
17Suktö ngam mak An tö kënngöre sā nya-aṅ: chiāp tökô nö sökhaka nö im 
laneūchö?  
18Söömngö ṙô re Anga-aṅ, ngaich miyëngö u: tölṙô ap kuföt Anga-aṅ nö 
föötöre, ngaich hëm ngam mak.  
19Hameuktö ngam ṙô re Anga-aṅ nö in Yāköp: ngam chöngö Ò in Israĕl, ngam 
inkaha fālen aṅ in Ò.  
20Öt ngati tī nö i vē tahëng tarik: hö-ö yin nö akahakūö tö u, nup inkaha fālen 
aṅ in Meh. Ha-öiny ngam Mā Tēv yin.  

Salmai 148 

Invëtö Taṙòkhöre Aṅ Ngih Panam Nö Ha-öiny Ngam Tēv 

1Ha-öiny ngam Mā Tēv yin, Ha-öiny ngam Mā Tēv yin ṙeū-eung el halīöngö: 
ha-öinyan lātulöng.  
2Ha-öinyan, ṙòkhöre ma-aṅhānga: Ha-öinyan yī-ö tömaṙôngö.  
3Ha-öinyan, tavūöi, chingëṅt: Ha-öinyan ṙòkhöre taneūsömat hanātö.  
4Ha-öinyan, yī-ö halīöngö ngam halīöngö: yī-ö mak inrē lātulöng tö ngam 
halīöngö.  
5Hökngen u nö Ha-öiny ngam Mā Tēv: pòn chöngu Anga-aṅ ngaich tövīlöng 
anū-ö.  
6Haköpngö u inrē Anga-aṅ nö tö örheūheu: vītö chöngö inrē Anga-aṅ, öp töt 
hētu nö chuh.  
7Ha-öiny ngam Mā Tēv, ṙeū-eung el tumlat: yī-ö palēt, ṙòkhöre mai inrē;  

8Tameūyö, tökumul kumṙah inrē tacham tökënngöre, hanusngö inrē: kuföt 
chanôchö, hateungngö ngam ṙô Ò.  
9Rôngö, ṙòkhöre rung inrē: chōn tö ṙôngu, ṙòkhöre sītör inrē.  
10Töṙeūla, ṙòkhöre nuā inrē: ṙameūla: kumteū inrē chehechōn.  
11Rācha ngih panam, ṙòkhöre tarik inrē: kūön rācha, ṙòkhöre ma-akah fālen 
ing panam.  
12Hĕnghöre tö-ayal tarik: tö-ayal kikānö inrē.  
13Hökngen cha nö Ha-öiny ngam mine-eny ngam Mā Tēv; tön höng hĕng an 
ngam mine-eny Ò nö hapōīlöng: lātulöng ap minā-aṅ Ò töng panam, halīöngö 
inrē.  
14Ngaich Anga-aṅ nö hachohlö ap sinrōl yip tarik re, nö nöinyö aṅ i yip töhet 
nö ṙòkhöre: vē kūön Israĕl, vē tarik tö röhta nö in Ò. Ha-öiny ngam Mā Tēv 
yin.  

 Salmai 149 

Tinkökö Nööīnyö 

1Ha-öiny ngam Mā Tēv yin tikökhökūö ngam Mā Tēv tö tufömngöre tinkökö: 
ap nöinyö Ò inrē nö el ṙôngö yip töhet.  
2Ṙāmölōn An yēḵ Israĕl nö in Ò ngam Vamī an: hökngen yip kūön Siyôn yēḵ 
nö ṙāmölōn, im Rācha re.  
3Hökngen cha yēḵ nö Ha-öiny ngam mine-eny Ò nö i kinṙīömö: hökngen cha 
nö tiköknyö nöinyö Ò nö hol ṙô tö timprel, hārp inrē.  
4Tön kuchīkölōn An ngam Mā Tēv nö i vē tarik re: havailö yip 
mahayāichngöre An min aṅtī tö minhôiṅyö.  
5Hökngen yip töhet yēḵ nö kiröngö ṙanāmölōn im minā-aṅ Ò: hökngen cha 
nö i ṙāmölōn re nö tikökṙôre nö el chaman re.  
6Elvāng cha nup yēḵ nöinyö ngam Tēv: eltī cha inrē öp tö āṅngöre keūtö 
sanët;  

7Nö kētö invahalvah nö i yip pumnāmö tarik: nö kētö insaichhanga nö i yip 
tarik;  
8Nö nyëk yip rācha cha tö sayōk: yip mā cha inrē nö halökö tö vët inlök;  
9Nö kētö kui cha tö ngam tö kūichö inkaha fālen; ineū-euṅ yip töhet Ò ön 
angū-ö. Ha-öiny ngam Mā Tēv yin.  

Salmai 150 

Ha-öiny Ngam Tēv 

1Ha-öiny ngam Mā Tēv yin, Ha-öiny ngam Tēv el ngam töhet chūök Ò: Ha-
öinyan el taṙul ngam minhôiṅyö Ò.  
2Ha-öinyan kūö nup la-en Ò tö kalēḵ: Ha-öinyan sā ngam töt asā-av ṙôkö Ò.  
3Ha-öinyan tö ṙô römpet: Ha-öinyan tö salmai hol ṙô tö hārp inrē.  
4Ha-öinyan hol tö timprel, kinrīömö inrē: Ha-öinyan hol tö tö-inrötu ranöng, 
nup töfööṙö inrē.  
5Ha-öinyan tö nup tö pōitô simpòl: Ha-öinyan i nup tö marô-òl chūök ṙô 
simpòl.  
6Hökngen taṙòkhöre mu-uhôm yēḵ nö Ha-öiny ngam Mā Tēv. Ha-öiny ngam 
Mā Tēv yin!  

Inchōḵ-Oṙô 

Inchōḵ-Oṙô 1 

Ṙāi Minë Inchōḵ-oṙô 

1Inchōkoṙô Sòlòmön, ök kikōnyö kūön Tāvit, rācha aṅ Israĕl:  
2Hinôtö tarik nö akahakūö tö mikah inköphöti inrē, akaha elnang tö ṙô öp 
lamātuhēt mineukö,  
3Kē inköphöti ip tölöök tölöökö alaha, lanöökö, kinṙôka tötmichūṙen, töṙong 
inrē;  
4Hòṅ ngam mikah nö kētu nö i töt-akaha, inkaha mikah elmat inrē nö i tö-
ayal 
5Hòn hang inrē tö-akaha tarik ngaich ṙūölö alahare i inköpö, hòn huveū-en 
inrē tö-akaha elmat tarik,  
6Nö akaha el mat tö inchōḵoṙô kaha ṙô inrē tö nup ṙô tö-akaha kinlah huneū-
eu elmat inrē.  

Inlēnö Tö Ayal Tarik 

7Ranehlö an ngam inkaha i pin hë-eṅkūö tö ngam Mā Tēv; ahūöngö mikah vē 
tökulō-ov inköphöti inrē.  
8Kūön chu, hang inköptöre tö yöng re kikānö;  
9Tön tövai nun nö tachöklö kui meh, neūmö likeun meh inrē.  
10Kūön chu, yē tötlöök nö haṙöingen meh, um hōḵ.  
11Yē cha nö ngö ṙô, Tā-a in ih, töi höng finël tarik, tā-a töi tölngenre hayun 
töt akaha,  
12Tā-a töi sā kūö Chūök Tökapah mīktö tö-aṅ nöng nòngre, sā cha yip 
chamuh el Anūlö;  
13Kôtökūö in min tö töpōi ṙāi chehen hatöö-öl patī re min ayī-ö tö tökīlö tö 
hī;  
14hamūltöre man in ih, hòṅ hī höng hēngö inyul pësa 

15Kūön chu, uh man lök el talöökö cha, um vāngtöre el talöökö cha;  
16Tön i tötlöök nup kalröön cha nö fal, kurāten yin nö kitaknyö mahām.  
17Chök alaha öp inhāṅl nö hanyāknyu nö i kūö chehechōn;  
18Ngaich pöri vē tarik nöng höng mahām re, ṙātö inyun nômö re yin.  
19Ngatī talöökö yin nö ṙòkhöre vē töteūngen tö kanôlò re lökten i 
chanökhuṙen; kēngö nômö ngam yōm re an.  

Havë-a Ngam Mikah 

20El talöökö ngam mikah pōitô nö hū-a; el chūök mī-inyih angū-ö nö 
hachônglöṙô re;  
21Hū-a an nö i kui kinlōngö; ṙô-òv an nö i lökhöt inkūp elpanam;  
22Iṙôktören Ō yī-ö töt-akaha, hāngenlōn öm, öm öt akah? Iṙôktören min 
maha-āichngen nö kumchikngenre ip nāichngen tö cha, tökulō-ov inrē 
surīkhö mikah?  
23Kūötenre tö ngam vinëköre tö chu; yĕh meuk, ṙösnyö ellōn re chin in meh; 
hòṅ mikahtölōn meh chin tö në ṙôre.  
24Pò chu havë-a ngaich sō me-eṅ hang, hateutnyö kël re chū-ö ngaich öt hĕng 
tak tökūötenre,  
25Ngaich me-eṅ inrē sō-o nup inlēnö tö chu sō inrē öm vëka tö chu.  
26Hayīölngen öt kanôlò meh chin min inrē; ha-öinyngö vah meh chin min 
yĕm chök tökūö pinhë-eṅ kūö,  
27Yē öp pinhë-eṅkūö nö sā chanôcha panam nö chökhutī tö meh, sā lamfeui 
kuföt inrē ngam öt kanôlò meh nö yih, yē ngam kanihngen mirivlōn inrē nö 
yih nö in meh.  
28Ngaich havëken chu min cha-a, hö-ö pöri min chū-ö sapṙô; haṙēmngenre 
yip min nö chöhö chu hö-ö pöri chū-ö min kôti.  
29Pò cha nö surīkhö mikah öt atöllö ngam pinhë-eṅkūö inrē tö ngam Mā Tēv,  
30Sōḵ tö inlēnö aṅ in chu, hayëḵngen vinëköre tö chu inrē,  

31Lökten yip min nö nyā ṙòng aṅ el talöököre ngaich tööḵngen tö aṅ i 
vahītenre.  
32Pò öp töt akaha nö fëli tökūö ngam invöökūö cha, ngam tanöö-öng lōn 
tökulō-ov inrē nö fëlngen cha; anga-aṅ pöri öp hamang ṙô chu köp min nö 
iyöng kuchīken min inrē, öt pa-ekūö tö tötlöök.  

Inchōḵ-Oṙô 2 

Raneushö Ngam Mikah 

1Kūön chu, yē meh kē në ṙô chu hachūökngö në chöngö chu inrē in meh nö 
töpōiṙāi,  
2Vī ngam elnang meh nö hangihtöre tö mikah harôntö ellōn re inrē i mikah 
elmat;  
3Hòṅ, yē meh havëkö öp lamātuhēt hachônglôre inrē tö mikah elmat,  
4Yē meh chöhö e nö sā rupīö lukken e inrē nö sā tönyatngö töpōiṙāi chehen;  
5Ngaich me-eṅ min akaha elmat tö pinhë-eṅkūö töm Mā Tēv kôtökūö inrē tö 
mikah aṅ im Tēv.  
6Pòn kētö mikah ngam Mā Tēv; lökten elvāng ò nö yih inkaha mikah elmat 
inrē.  
7Hachūökngö tölöök mikah an hinöngken töchiplô; lanaklö cha an yip lamök 
i hinëngö,  
8Aṅtö kanröönö tötmichūṙen kinṙôka haköpkö talöökö yip töhet aṅ in ò.  
9Ngaich me-eṅ min akaha elmat inrē tö lanöökö kinṙôka inrē töt michūṙen 
töṙong, tölöök kanröönö inrē;  
10Pò ngam mikah min nö meuthöt nö ellōn meh kuchik min inrē nö ellōn 
meh ngam inkaha;  
11Aṅten meh an min ngam huneū-eu elmat; aṅten meh min ngam mikah 
elmat;  
12Ṙānyen meh ṙā-ang i talöökö tötlöök, ṙā-ang i tarik töchōchöṙô.  

13Yip ṙāmā-ang kanröönö tölöök nö lök el talöökö sinngūlö.  
14Yip töṙāmölōn nö la-en tö tötlöök tökuchīken inrē nö i chanôchö tötlöök;  
15Tarik tökurôkö kanröönö, yip tö chavīṙa talöökö inrē.  
16Yöölen min me-eṅ tötayōla kikānö, tö nup tövai ṙô löknyö elvāng ò,  
17Ngam ṙāmāngö hol inyālöre vaichngö inrē tö kinlēḵngô nö im Tēv;  
18Pò öp patī ò nö chalipköti nö im kinpaha, kanröönö ò inrē nö i nup nyat;  
19Öt havan yip chamuh in e öt rēhĕn cha-a nö teūngen tö kanröönö nômö.  
20Lökten man hòṅ lök el talöökö tarik tölöök haköp ngam kanröönö tölöök 
inrē.  
21Pò yip töchiplö min nö iyöng im panam, köp inrē nö in e töhēngòng ellōn 
tarik;  
22Rökiṙen pöri öp tötlöök nö ṙā-ang im panam, teuklöngö inrē öp tömichūḵ 
chanökhuṙen nö ṙā-ang in e.  

 Inchōḵ-Oṙô 3 

Inlēnö Tö Ayal Tarik 

1Kūön chu, um vaichngö tö inköptöre tö chu, hökngen ngam ellōn meh pöri 
nö haköp në chöngö chu;  
2Pò rôta sakāmö samyeūheu nômö inrē pōyen inrē lanööken tī u min nö in 
meh.  
3Uh man ṙā-ayö tö hinang chöngö kanô-en inrē; kapòklö u i likeun meh, 
kūichö u i mat tömitāk ihong ellōn meh.  
4Hòṅ meh min kôtökūö tö neūkölōn tölöök ineūkö inrē i kūö ngam Tēv tarik 
inrē.  
5Keuheūttö ellōn re hayönglenre im Mā Tēv, um hayönglenre inrē i ellōn re.  
6Akahan i nup tökeuheūttöre talöökö meh, ngaich anga-aṅ min nö hachip 
kanröönö meh.  

7Um höng akaha tö elmat re; pahë-ekūö töm Mā Tēv, hapungngöre inrē ṙā-
ang i tötlöök.  
8Lööken tī an min angū-ö tö ngam alaha meh tinfömlö nup tangëḵ meh inrē.  
9Milēḵṙen tö ngam Mā Tēv tö nup inlānen meh holtö ranehlö ṙòng nup 
halinten meh inrē;  
10Ngaich tööḵlö min nup sök meh tö töpōyen, lakukköṅny kūö inrē nup pīp 
meh tö vāin.  
11Kūön chu, um öt kūötenre tö talöökö la-en ngam Mā Tēv hēk um cheingö tö 
vinëköre tö ò,  
12Tön vëkö hanāngenlōnre an ngam Mā Tēv, sā inyöngö tökūön re öp chūök 
kumchiklōn ò.  
13Töṙāmölōn ön ngòh tarik tökôtökūö tö mikah, ngòh tarik inrē kamëḵ mikah 
elmat,  
14Pò ngam taneūngen in e nö mötlö tö taneūngen i rupīö ngam kanôlò in e 
inrē mötlö tö humlum.  
15Pōi ṙāi an tö yanöṅtö, ötkô nup lōn meh inrē nö hanṙongten nö in e.  
16Lahāmö ò ap nômö tömarôta; latavē ò nup kanôlò ineū-eu inrē.  
17Kumchikṙen nup talöökö ò, ṙòkhöre nup kanröönö ò inrē nö lanāmö.  
18Chōn nômö an nö in cha yip kumṙapngö tīre nö in ò; yip tököpti tö ò 
kaheūkö nö töṙāmölōn.  
19Lökten i mikah ngam Mā Tēv nö vītö ngam tumlat; lökten i mikah elmat 
anga-aṅ nö haköpngö minë halīöngö;  
20Lökten i mikah ò ngam mai nö töhhaka, minë taṙul inrē nö kitaktö tacham.  
21Kūön chu, haköp tökô-en mikah inkaha inrē; un hökiṙen anū-ö nö kē-ĕngre 
tö mat meh.  
22Ngaich anū-ö min nö nômö nö ip lōn meh yanöṅtö inrē nö i likeun meh.  
23Köp min me-eṅ ngaich lök el talöököre öt kavē-ĕre röön min inrē.  

24Yē meh ūichngöre, öt pa-ekūö min me-eṅ yē meh ṙōlhaka, kuchik min öp 
inṙôhö meh.  
25Um pa-ekūö tötöng vuphë ranötngö rāi, hēk yēn yih öp öt-inkôlò ngam 
tötlöök;  
26Tön ngam Mā Tēv an min inyönglen meh lakngö kalröön meh inrē nö ötkô-
òngvah.  
27Um haköp tölöök in cha yip tö hòṅ lööṙu tö e, yē e nö kanô-òṅ meh la-evṙen 
tö e.  
28Um ngö ṙô töp holre, Kuṙòh, hēk pömchö yih, huṙöich chin kētö ë yē meh 
höng īnu tö e.  
29Uh man halēnlö tötlöök öm lāḵlö öp holre öp töng holtöṙah meh 
mahayönglenre.  
30Un öt chööḵnyu lā-alkūö tarik, yē ò nö öt chökhuṙen tö meh.  
31Un kunyaha elmat töp tarik töchökhuṙen uh inrē atöllö nup aṅ i talöökö ò;  
32Tön sin-òkkūö ngam Mā Tēv an ngam tötlöök tarik, nyanatlö ò pöri ngam 
töchiplö.  
33I patī tötlöök an ngam rinūtngövah tö ngam Mā Tēv hakôlò chūök ngam 
tölöök pöri anga-aṅ.  
34Miyëḵṙen an nö i tömiyëḵṙen, hameuktö neūkölōn pöri nö i yāich.  
35Amintö ineū-eunv an min ngòh tö-akaha, teūngen pöri tökulō-ov tö 
minṙēngö.  

Inchōḵ-Oṙô 4 

Ngam Yanöölen I Ngam Mikah 

1Ō yī-ö nyīö, hang inköptöre tö yöng re, kūötenre inrē, hòṅ meh teūngen tö 
mikah elmat;  
2Tön kē-ĕkūö meh chin tö tölöök chöngö: un ṙā-ayö ngam inköphöti aṅ in 
chu.  

3Hē chu misī nyīö ik yöng chu kikōnyö, ayal, hĕng tak i kūö ök yöng chu 
kikānö,  
4Hököpten chu anga-aṅ ngö ṙô inrē tö chu, Köp an yēḵ ngam ellōn meh tö në 
ṙô chu; haköp në chöngö chu, ngaich ngöh aṅ;  
5Un vaichngö, un hapungngöre inrē tö në ṙô elvāng chu.  
6Kē mikah; kē mikah elmat, uh an nö ṙā-ayö, ngaich köpti min anga-aṅ tö 
meh; hāngenlōn tö ò ngaich anga-aṅ min nö aṅten meh.  
7Ngih ön ranehlö mikah: Hē ngam mikah öp töng yòh kahë meh, kē mikah 
elmat,  
8Kiröngölōn tö ò, ngaich hapōilen meh min anga-aṅ eū-eu meh an min yē 
meh fūölan.  
9Tumchöklö kui meh an min tö tövai tachöklö; kē-ĕkūö meh an min tö sapīöv 
tölöök.  
10Kūön chu, hangihtöre hō-oṙô chu inrē, hòṅ nup samyeūheu nômö meh nö 
pōyen.  
11Haköpten meh chin min ngaich el talöökö mikah; kanröönö töchiplö.  
12Öt sānngö vanāngö man min yē meh kiröönngöre; öt kavē-ĕre man min 
inrē, yē meh fal.  
13Köptī tö inköphöti, un hökiṙen nö kiröönngöre; aṅten ò tön nômö meh an.  
14Un yôkhöt el kanröönö tötlöök, un lök el talöökö tarik tötlöök inrē.  
15Haköölngö e; un lök ël e; hapungtöre tö e ngaich kiröönhökūöre.  
16Tön rö-ö yip nö kô nö haṙòh yĕn öl nö chōichö la-en; chatngen inṙôhò yip 
yĕn öl nö fukngö tī tö töhĕng tak.  
17Pò cha nö nyā nyā-aṅkūö öt lanöökö òk vāin chanökhuṙen inrē.  
18Öp kanröönö tölöök pöri sā minlīlö peuheū, öp töyanglöre yanāngö inrē söl 
ip sakāmö.  

19Sā tökufëi sinngūlö ngam talöökö tötlöök; öt akahakūö cha-a tö kinvēngö 
röönre.  
20Kūön chu, kūötenre tö në ṙô chu; asītö el nang re tö ṙô chu ṙô-òv.  
21Hökngen u nö un kē-ĕngre nö i kūö meh; haköpngö u lā ellōn meh.  
22Tön nômö ò nun öp tökôtökūö tö u, lanööken nup alaha ò inrē.  
23Haköp ellōnre i hinöngöre; tön löknyö in e ap nö hëmnyi mak nômö,  
24Ṙāngö tökuròk ṙô in meh, ṙāngö töchavīṙa ṙô inrē nö marôvat tö meh.  
25Hökngen minë mat meh nö ngëichkö lā-urĕh, hachip kūö matre inrē me-eṅ 
ngëicha.  
26Haṙēmngenre tö kanröönö röön meh, ngaich köp min nup talöökö meh.  
27Um katöngaṙen tö lahāmö hēk latavē; kānngö röönre ṙā-ang im tötlöök.  

 Inchōḵ-Oṙô 5 

Finëlö Im Insēha Inlēnö Ma-asēha 

1Kūön chu, kūötenre tö ngam mikah aṅ in chu, asītö elnang re i mikah elmat 
aṅ in chu;  
2Hòṅ meh haköp mikah el mat, minë minuh meh inrē nö aṅtö mikah.  
3Pòn tö katāka hönī nup minuh ngòh tötayōla kikānö, mötlö finṙëchö inrē ap 
ṙô ò tö tavī-i;  
4Ip lā-unôich pöri anga-aṅ nö angū-öṅvö tö chōn tö-angūövö, keut sā tö-
aṅlākūö sanët.  
5Kū-ötö im kinpaha nup röön lök el kanröönö chūök tökapah nup vanāngö ò;  
6Öt kūötenre anga-aṅ tö talöökö nômö; tayôyi talöökö anga-aṅ, ngaich öt 
akahakūö tö e.  
7Ō yī-ö nyīö, hang ṙô chu töngamuh, ui kē-ĕngre inrē ṙā-ang minë ṙô el vāng 
chu.  
8Ṙūöngö talöököre man marôvat tö ò, um haröhtöre i inkūp öp patī ò;  

9Hòṅ meh öt kēngö ineū-euṅre i tahëng nup samyeūheu meh inrē nö im töt 
aṙē-ĕlōn;  
10Hòṅ yip aṅ tahëng nö öt hatööḵngenre tö kumlēḵ meh, nup la-en meh inrē 
nö chuh patī aṅ tahëng;  
11Ngaich aluhure min me-eṅ ip manā-aṅ nômö meh hē nup alaha ngam alaha 
meh inrē nö keuheūt,  
12Ngaich ngö ṙô me-eṅ, Yöng inlahen chu surīkhö hinang chöngö öt 
chumkūöṙen inrē ellōn chu tö vinëköre.  
13Öt hang ṙô mahaköptöre chin hēk öt asītö elnang re i ṙô mahaköptöre.  
14Ngaich chin lā im öt kanôlò el manūlö tömaṙôngö.  
15Òk el chūök makre man töhëmlö aṅ el öp tö-ūlö mak meh.  
16Höng hökiṙen ṙöng nup töhëmlö mak meh nö parāti chūök, nö töhhaka mak 
el talöökö?  
17Hökngen u nö kanahngen meh, un in yip aṅ tahëng inrē in meh.  
18Hökngen ngam löklö mak meh nö tökôlò, ṙamölōn inrē me-eṅ ip pīhö meh 
tö-ayal,  
19Ngòh tövai hāin, tölöök tō. Hökngen ap hanāngen ò nö hatööḵngen meh nö 
örheūheu holtö kumchiklōn, hatööḵngen öp hanāngenlōn in ò örheūheu.  
20Kūöyòh ṙöng öm hatööḵngen hanāngenlōnre, kūön chu, i tö tayōla kikānö 
fūöl elngòh ngam kamahanglōnre inrē kikānö?  
21Pòn i kūö ngam Mā Tēv nup talöökö ngòh tarik, meuk nup kanröönö ò 
anga-aṅ nö ṙòkhöre.  
22Tingöpan nup öt lanöökö tötlöök, kô-òngvah inrē anga-aṅ nö i la-en tökööl 
re.  
23Kapah anga-aṅ pòn öt hang chöngö, chatngen ngaich kūö yöng kumlō-ovre.  

Inchōḵ-Oṙô 6 

Tö Pōyen Finëḵlö/Inlēnö 

1Kūön chu, yē meh ṙënngö ṙô öp holre, öm kilēḵngôre ṙënngô aṅ tahëng;  
2Yē meh tingöpö tökūö ngam ṙô re, ngaich kô-òngvah iṙô ngam elvāng meh;  
3Kūön chu, hayöölen re me-eṅ la-evṙen tö ngih, tön ngaich man el minhôiṅyö 
ngam holre: kuṙòh, ka-eūyen, mileūchen havë-a ip holre.  
4Un haṙòh ngam mat meh um paleūmköti mat hòṅ haṙòhlö inrē;  
5Hayöökenre mana sā kasēl ip mahacheūḵ, sā chehechōn nö ṙā-ang eltī öp 
tumngöp.  
6Aō töṙahata, kuṙòh chuh i talkeuch; ngëichkö talöökö ò, ngaich akaha 
pömchö.  
7Öt mā-avkūö ana, öt yöngṙenvö, hēk öt mahayöngu,  
8Hamūl nyā-aṅkūö re an tö el sikehngö, hē el kanöinyòng inrē nö hamūl 
anahare.  
9I rô-òten öm min hulalhaka umuh, Aō töṙahata? Ĕhē öm choholre ṙā-ang im 
inṙôhò?  
10Rahëich tamat haṙòh, rahëichtaṙen pinleūmö mat, rahëichtaṙen heūheure 
kirup këlre,  
11Ngaich ngam yanāchö min nö yih nö in meh sā öp famalngöre, öp neūkö 
inrē sā tarik tö aṅhavtī kumyung.  
12Ngòh töt kanôlu ṙô tarik, ngòh tötlöök tarik, havötköre kumtö tökuròk ṙô,  
13Nyichkö matre, kufiöröönre, sōka tö kuntīre,  
14Holtö töchōich ellōn re nö vīlö tötlöök, iṙūöhen nö teūchtö inrēvö;  
15Lökten nöng vuphë yanīhi ötkanôlò nö i kui ò; laköli ngaich anga-aṅ nöng 
öt rô-òtuṙen öt lanë-enṙen ngaich.  
16Tafūöl nup surīkhö ngam Mā Tēv, sat nup sin-òṅkkūö Ò:  
17Tunlēchngö mat, litāk töminyôny, kël inrē kumtaknyö mahām töt akahaṙa,  
18Ellōn mahalēnlö tötlöök, kalröön tökuraten nö fal i tötlöök,  

19Ngòh samūichkö holre mu-uhômnyö minyôny-aṅ, tarik inrē tameūichtö 
inrēvö nö i holre.  

Finëlö Im Insēha/Inlēnö Ma-asēha 

20Kūön chu, haköp chöngö ngam yöngre, un ṙā-ayö inköpö tö meh töm yöng 
meh kikānö.  
21Kapòkngö u ellōn meh örheūheu; nyëkngö u inrē i likeun meh.  
22Yē meh kiröönngöre, hachōkūö meh anū-ö min; yē meh hulalhaka, aṅten 
meh anū-ö min; yē meh inrē aṅhen, vë-ekūö meh min anū-ö.  
23Pò ngam chöngö nö ëāṅvö hanātö inrē öp inköphöti, inmeuktö hinang 
chöngö an ngam talöökö nômö meh,  
24Nö mahaköpö meh i tötlöök kikānö, i tö faṙëcha litāk öp kamlah kanihngen.  
25Um lōntö vanāyö ò ellōn re, um hökngenre kô-òngvah tö tī ò nö mileūch 
mat re;  
26Pò ngòh mi-iyihköre kikānö nö kô-òren nöng ṙātö töhĕng rôti, ngòh ma-
asēha pöri kikānö hayun nômö tarik.  
27Kô-òren ang ngòh tarik nö elngòhre kum tö tameūyö nö öt ökngötī tö 
inyutre?  
28Hēk hĕng tak hòng tö kô nö lökkūö töṙāch ta-ök tameūyö nö öt tafööṙö 
elröön?  
29Ngatī ön ngòh chamuh i pīhö holre; öt hĕng tak lamūölken ò min 
tötfaluṙen.  
30Röh aich vē tarik nö miyëḵ tö mu-ulāya yĕn ulāya nö hatööḵngen re yĕn 
aheuk?  
31Ngaich yē ò nö kôti, sātö ṙënngen tī min anga-aṅ; keuheūttö nup chehen re 
min anga-aṅ el patī re.  
32Töt akaha ön ngòh ma-asēha; famëlngöre ön anga-aṅ tö ngatī la-en,  
33Teūngen an tö vah minṙēngö inrē, öt sīchiyö min öp minṙēngö ò.  

34Vīlö tanānyö tarik an ngam kumnyahṙen, ngaich öt ṙā-al re min anga-aṅ 
yĕn havahalre.  
35Öthō min anga-aṅ tö ṙënngen fālen, ötrēhĕn nö hanlāmen pòrô öm pōyen tī 
tö raneushö.  

 Inchōḵ-Oṙô 7 

1Kūön chu, haköp ṙô chu halinngen në chöngö chu inrē in meh;  
2Haköp në chöngö chu ngaich ngöh aṅ, haköp në inköphöti aṅ in chu nö sā 
ellōn mat meh;  
3Nyëkngö u i kuntī meh, kūichö u i mat tö mitāk ihong ellōn meh.  
4Ngö ṙô tö mikah, Kanānö chu mana, havëkö öp mikah elmat nö milālö hol 
meh;  
5Nö mahaköpö meh ṙā-ang i tö tayōla kikānö, ṙā-ang i kamlah kanihngen tö 
faṙëcha ṙô.  

Ngam Tötlēn Kikānö 

6I lökhöt öp kuföt inkūp öp patī chu, môknyökūö re chū-ö löknyö nup tö 
supānö nyatkūö inkūp,  
7Ngaich meuk yik töt akaha, meuk aṅ in yik ṙālö inrē, öp tarik hĕng tak 
tötmikahavö,  
8Nö lökngö el talöökö ranghö sinkeukngö chūök öp kikānö, kāntöre nö i 
talöökö öp patī ò,  
9I chinṙīv tö harap, hē hatööm sinngūlö inrē.  
10Yĕh meuk, höngkūö ò ök hĕng tak kikānö, inyuttö inyut mi-inyihköre, 
keūṙö ellōn.  
11Pōitô anga-aṅ karöönaröön inrē, öt köpö elröön anga-aṅ nö el patī;  
12El talöökö töngamuh, i chūök mi-inyih töngamuh; keuheūt sinkeukngö 
anga-aṅ inrē nö höng.  
13Kē an ngaich anga-aṅ ngaich hamkūö ò, öt sirōngkūö inrē nö ngö ṙô tö ò;  

14Hòṅ kētö tökētu chin, ngaich taheui öich kētö tö chūöku ṙô re;  
15Lökten chin kunyī-inyre höngkūö meh, kalē-ĕlōn chöhö meh, ngaich öich 
kôtökūö tö meh.  
16Ngaich chin haṙēhtö el chamam re öich hanyöṅtö e, tö mirunmat aṅ Aikup 
linen haṙĕhtu nö ngaich;  
17Ngaich chin tumhuṅslö el ap chamam re tö mūr, alō, sinamon inrē.  
18Tā-a, tai hatööḵngen hanāngenre söllö peuheū; tai kumchikngen re i 
hanāngenlōn.  
19Tön öt i patī öp pīhö chu; ngaich ök nö marô-òlkūö kinröönngö;  
20Kēkö inyul rupīö re öku nö in ò; ip soho öp min nö yih nö i patī.  
21Ngatī inṙöi ṙô anga-aṅ nö mileūchö ṙô tö ò; līpan anga-aṅ nö holtö ṙô 
töfaṙëcha.  
22Ilööṙen ngaich anga-aṅ nö tömrit ò; sā öp kōiny nuā nö kiröönngöre nö i 
ṙamatnyö likeun, hēk sā öp sistek nö köp nö kô-òng vah.  
23Hanöng saha öp chòk nö tanhötkūö; sā öp chehechōn tameungtöre nö el 
tinngöp; öt akahalōn anga-aṅ tö e min nö tö ṙāi tö nômö ò.  
24Ō kūön kikōnyö hangihtö ṙô chu töngamuh, kūötenre inrē tö në ṙô elvāng 
chu.  
25Um hökngen ellōnre nö kānngöre nö i talöökö ò, um lō-ongkūö el kanröönö 
ò,  
26Tön ngaich an nö maṙôngö pôḵ tö töhulalhaka; hôṅ, ṙòkhöre yip pôḵ ò nö 
maṙôngö tökalēḵ.  
27Talöökö Chūök Tökapah ap patī ò, kū-ötö lā taṙeū el nup urôhò kinpaha.  

Inchōḵ-Oṙô 8 

Ha-öiny Ngam Mikah 

1Öt havë-a öng ngam mikah, öt hūnyôre öng ngam mikah elmat?  
2I kui rung i taseū talöökö, el kanröönö anga-aṅ nö sökhaka;  

3I nup inkūp lā kūö öp el inkūp anga-aṅ nö pōitô nö hū-a 
4Ō tarik havëken meh chin lamöö i kūön tarik an ngam ṙô chu.  
5Ō töt akahaṙa, haköp mikah; Ō tökulō-ovö tarik, hangihtöre.  
6Hang, tön ṙô tö tölöök chin min, löknyö i në minuh chu min inrē nö yih öp 
töchip,  
7Pòn ṙô tö kanô-en min ngih elvāng chu; sin-òṅkkūö në minuh chu an ngam 
öt lanöökö.  
8Ṙòkhöre nup ṙô elvāng chu nö tölöök; öt hĕng in u tö löinyi hēk tökumrôki.  
9Ṙòkhöre nun nö chip nö in ò ngòh tö akah elmat tö huveū inrē nö in cha yip 
chamöh mikah.  
10Kēḵ ngam inköphöti aṅ in chu ṙënngen rupīö, mikah inrē nö mötlö tö 
tölöök humlum;  
11Pò ngam mikah nö mötlö tö yanöṅtö, ötkô nö hanṙongten nö in e inrē nup 
taṙòkhöre lōn meh.  
12I yöng i mikah chin chū-ö mikah kôtökūö chin inrē tö inkaha mikah elmat.  
13Sunrīkhö tötlöök an ngam pinhë-eṅkūö tö ngam Mā Tēv. Inkeūlen kanësen 
inrē talöökö tölöök tö hachōchi ṙô inrē surīkhö chu.  
14Inu chin tö inlēnö tölöök mikah inrē, lā tuhēt elmat, öich kumlē-ĕv.  
15Lökten in chu rācha nö hayöng, yip mahayöng inrē nö kētö tölöök chöngö;  
16Lökten in chu kūön rācha nö hayöng, mā inrē nö hayöng ngih tumlat.  
17Hāngen chin tö cha yip tö hāngen tö chu, cha-a inrē yip tö pētngen nö chöh 
kôtökūö tö chu.  
18In chu kanôlò ineū-eu inrē, töt chanūhuvṙen kanôlò lanööken inrē.  
19Mötlö ön ngih ṙòng chu tö humlum, pòrô nö vai humlum në samīöplö in 
chu inrē mötlö tö tölöök rupīö.  
20Lök el talöökö lanöökö chin, el kanröönö tötmichūöṙen kinṙôka,  

21Kētö kanôlò in cha yip töhāngenlōn tö chu, hatööḵlö chūök chehen cha 
inrē.  
22Vīlen chu an ngam Mā Tēv ik raneh tī Ò nö vī, raneh nö tī Ò misī.  
23Sökhakṙen chū-ö ngaich samyeūheuvö, urĕh, tö ranehlö ngih tumlat.  
24Hē mai nö öluvö ngaich chū-ö fötnyu, hē tö pöklö mak nö öluvö nö pōyen 
aṅ tö mak.  
25Urēhĕkūö minë rôngö nö vī-i, urĕh tö minë rung, öich fötnyuvö;  
26Urēhĕkūö tī Ò nö vī tumlat tö minë el kahôyö inrē, hēk ök raneh pitung 
ngam panam.  
27Hē ò nö haköpngö minë halīöngö, umuh chū-ö, hē ò nö kūich tö chuvī nö i 
kui ngam mai,  
28Hē Ò nö ngë-eṅtī nö ngaich nö vī minë taṙūl lā tulöng, hē Ò nö haköpngö 
löklö ngam mai,  
29Hē Ò nö halēnngö tölngökūö ngam mai, pòn sōtu ngam mak nö tôchngen tö 
chöngö ò, hē Ò nö mikahngö chūök rööntö ngam tumlat,  
30Ngaich in ò chū-ö, sā tarik yöngkūö töhuveū-en i la-en; kaheuk sakāmö chū-
ö inrē kumchiklōn ò, ṙamölōn i kūö Ò örheūheu,  
31Ṙamölōn ing tö aṅhavkūö panam ò, kumchikngenre inrē in vē kūön tarik.  
32Kikōnyö kūön chu, hangihtô chu töngamuh: ṙamölōn yip cha-a tö köp tö 
talöökö chu.  
33Hang inköphöti ngaich akaha, un öt mikūöṙen inrē tö e.  
34Ṙamölōn ön ngòh tarik hamang ṙô chu, öt hĕng hang sumkam nö hönga nö 
i kūö inkūp chu, höka nö i kūö inkūp.  
35Pò ngòh tökôtökūö tö chu kôtökūö tö nômö teūngen inrē tö neūkölōn aṅ im 
Mā Tēv;  
36Anga-aṅ pöri öp chamööḵngen chu chökhutī töre; ṙòkhöre yip tösumrīk tö 
chu tö hāngenlōn tö kinpaha.  

 Inchōḵ-Oṙô 9 

Ngam Mikah Tö Ngam Öt Mikah 

1Mānlö patī chu an ngam mikah, asöklö nup tösat an inrē machööḵlö.  
2Ṙatnyö likeun chehenre an tö töṙeūla, katĕh ngam vāin re nö ngaich, lēnö tī 
an nö ngaich tö ngam mīs.  
3Ngaich an nö tīnngö tarikre kikānö nö havëtö yip aṅ lā tulöng chūök: el 
panam,  
4Öp töt akahaṙā, hökngen ò nö kānhötre nö ihih. Ngö ṙô an nö in ò öp töt 
akaha,  
5Tā-a, nyā nyā-aṅkūö chu òk öp katĕh chu inrē vāin.  
6Ṙāngö ngam öt mikah, ngaich ngöh aṅ, lök el ngam talöökö lā tuhēt mat 
inrē.  
7Ngòh vamëkö tö mināich kē öt linëkö elnang re, anga-aṅ ngòh vamëkö 
tötlöök tarik kēḵ inchököre.  
8Un vëkö tö mināich, tön surīkhen meh an min; vëkö tö akaha tarik, ngaich 
hāngenlōn anga-aṅ tö meh min.  
9Haköptö tö akaha tarik, ngaich anga-aṅ nö ṙūölen re nö akahaṙa; haköptö 
tölöök tarik, ngaich ṙūölenre anga-aṅ min nö haköp.  
10Ranehlö mikah an ngam pinhë-eṅkūö tö ngam Mā Tēv, lā tuhēt mat inrē 
ngam inkaha ngam Töhet.  
11Pòn lökten in chu min minë sakāmö meh nö ṙūölöre ṙôken, minë 
samyeūheu meh min inrē nö ṙūötö nômö meh.  
12Yē meh akaha, akaha me-eṅ inrē, yē meh mināich, hĕng kūö min me-eṅ 
keūnö e.  
13Tö maṙën ṙô ön ngòh tö kulō-ovö kikānö; töt lanāken ön öt akahakūö inrē 
tö sumrōngkūö.  
14Ūichhak an i kūö inkūp patī re, kēḵ anūchöre an nö el chūök mā el panam,  

15Havëkö yip töng chamööḵngöre, yip töng mahachipkūöre inrē nö 
kiröönngöre,  
16Öp töt akahaṙa, hökngen ò nö kānhötre nö ihih? Ngö ṙô inrē tö ò öp töt 
aṅhav-in tö mikah,  
17Pachāka nun në tö ulāyi mak, kuchik inrē në nyā-aṅkūö tö ulāika nyinā-aṅ.  
18Öt akahalōn pöri anga-aṅ töp kupah nö umuh, tö ngam ngahöönkö ò inrē 
nö el öp tö-aṙū Chūök Kupah.  

Inchōḵ-Oṙô 10 

Inchōḵ-oṙô Sòlòmön 

1Inchōḵoṙô Sòlòmön, Ṙāmölōn tī ön tö yöngre kikōnyö, ngòh tö akaha nyīö 
kikōnyö, miṙivngölōn yöngre pöri tö kikānö ngòh tö kulō-ovö nyīö kikōnyö.  
2Öt kanôluṙô nup kanôlò aṅ i tötlöök nö teūngen, ṙā-ainy pöri lanöökö ṙā-ang 
kinpaha.  
3Öt hökiṙen an ngam tölöök nö kapahare tö ngam Mā Tēv, harahkūölōn ngam 
tötlöök pöri anga-aṅ.  
4Öt kôlò tī an ngam töṙāhata kël, kôlòti pöri ngam kël töpētngen.  
5Tö akaha ön ngòh nyīö kikōnyö mahamūl hē el sikehngö, kētö sumrōngkūö 
pöri ngòh nyīö kikōnyö mahaṙòh hē inmūlö ṙòng e.  
6I kui tölöök nup inkôlò, hayunngö chanökhuṙen pöri ngam elvāng tötlöök.  
7Inkôlò an ngam kanöpölōn tö tölöök, chahū-ui pöri min minënyö tötlöök.  
8Hangihtöre an ngam ellōn tö akaha tö në chöngö, yīhi pinlāngen pöri ngòh 
mahakeūlôre tökulō-ovö.  
9Ngòh lamök i hinëngö lök i kanöpöre, ngòh mahachōichngö talöököre pöri 
kôti min.  
10Vīten kanihngen ön ngòh nyamichkö matre, vītö lanāmö pöri ngòh töt piyū-
u ṙô nö vë-a.  



1502 

 

 
   Nicobarese Bible 

© 2014, Bible Society of India. 
 

 
 

 

11Löklö nômö an ngam elvāng tölöök, hanyatngö chanökhuṙen pöri ngam 
elvāng tötlöök.  
12Harunnyö linā-alkūö ngam sunrīkhö; hanyatngö fālen pöri hanāngenlōn.  
13Kôti mikah nö i minuh ò ngam tö akaha el mat, chōn pöri i uk ò ngam tö 
hāṅten tö mikah.  
14Hamūlngö mikah yin vē tö akaha tarik, haröhtö öt kanôlò pöri ngam töng 
ṙô elvāng tö kulō-ovö.  
15Ngam töngëḵ elpanam an kanôlò ngòh tarik tökôlò; ngam pinyāingö cha 
ötkanôlò ngam yāich.  
16Chuh im nômö an ngam raneushö tölöök, im tökööl ngam taneūngen 
tötlöök.  
17El kanröönö nômö an ngam mahangihtöre tö inköphöti, lō-ongkūö pöri 
ngam tösōḵ nö vëka.  
18Tö minyôny-aṅ minuh an ngam mahanyatngö sunrīkhö, tökulō-ov inrē 
ngam tö ṙô tö sinūöcha.  
19Öt hāṅten tanôichngen, yĕn maṙôngö ṙô, tö akaha pöri ngòh mahaköp 
minuh re.  
20Tölöök an nö rupīö ngam litāk ngòh tölöök; tö kūöṅnen ṙāi ngam ellōn 
tötlöök.  
21Maṙôngö ha-aṅlö an ngam minuh tölöök, kapah pöri ngòh tö hāṅten tö 
mikah.  
22Vītö kanôlò an ngam inkôlò aṅ im Mā Tēv, öt ṙūöten miṙīvlōn anga-aṅ inrē 
nö in e.  
23Sā minyam an ngam tö vāich la-en nö i ngòh tö kulō-ovö, kumchiklōn tarik 
pöri tö akaha elmat ngam tölöök inlaha.  
24Öp pinhë-eṅkūö öp tötlöök teung hökui ò min, kētu pöri min öp lōn ngòh 
tölöök.  

25Yĕn changāchi öp chanôchö, öt ōtre ngaich ngam tötlöök, örheūheu pöri nö 
köp ngam tölöök.  
26Sā tö hikīölhu vāin nö i kanap, lul inrē nö i mat, ngatī ngòh töṙāhata nö in 
cha yip tamīnngen ò.  
27Marô-òtö tī an tö nômö ngam pinhë-eṅkūö töm Mā Tēv, cheūta pöri min 
nup samyeūheu tötlöök.  
28I ṙanāmölōn manāngen öp maheūṅkkö tölöök, öt teung tö yīhi pöri öp 
maheūṅkkö tötlöök.  
29Töngëḵ an ngam Mā Tēv nö chūök ò öp tö chiplen talöökö, tinṙōlngö pöri 
nö i tötlöök la-en.  
30Öt hētu min nö halönyka ngòh tölöök, öt iyöng panam pöri min ngam 
tötlöök.  
31Kumtö mikah an ngam elvāng tölöök, ṙāti pöri min ngam litāk tö chōich,  
32Akahakūö an ngam minuh tölöök tö tö hō-ovö, ngam elvāng tötlöök pöri 
töp töchōich.  

 Inchōḵ-Oṙô 11 

1Sin-òṅkkūö ngam Mā Tēv an ngam tö minyôiny kinlah lumngan, kumchiklōn 
ò pöri ngam tölöök kinlah lumngan.  
2Yih ngam inkeūlen, ngaich yih ngam miṙē-ĕv, im tö yāchö ellōn pöri ngam 
mikah.  
3Inchōkūö cha an ngam hinëngö töchiplen, ngam tö kuròk tö michūḵ 
chanökhuṙen pöri fëlngen cha.  
4Öt kanôlu ṙô në kanôlò ip sakāmö lanīnö, ngam lanöökö pöri ṙā-ang im 
kinpaha.  
5Haköpö ò an el talöökö re ngam lanöökö tötfāluṙen, fukngö pöri ngam 
tötlöök i öt lanöököre.  

6Ṙānyen cha an ngam lanöökö töchiplö, ngam tö michūḵ chanökhuṙen pöri 
kē-ĕ nö hakövö töp töyal lōn cha.  
7Yē ngam tötlöök nö kapah, payāyi öp maheūṅkkö ò, öt teungtö yīhi ngaich 
öp maheūṅkkö ngam tötlöök.  
8Ṙānyu an ngam tölöök ṙā-ang i kanihngen, ngaich ël e ngam tötlöök nö 
ṙëngen.  
9Aṅtī tö elvāng re an ngam tötlöök tarik nö fëlngö holre, lökten i ngam mikah 
pöri ngam tölöök nö ṙānyuvö.  
10Yē e nö lööken nö palā-aiṙen, pōitô ngaich ngam ṙanāmölōn.  
11Lökten i inkôlò aṅ i chaniplen ngam el panam nö hapōilöngö, tiṙöli pöri 
angū-ö tökūö elvāng tötlöök.  
12Töt akaha ön ngòh mahakūönngö holre, ngòh tarik pöri tö akaha elmat öt 
ṙô-òvö nö höngngöh.  
13Hameuktö töhayunka an ngam kumröönkö re nö söömngöṙô, anga-aṅ pöri 
ngam nyanatlö nö i ellōn haköp tö hayunka.  
14I chūök töt inchō-ovkūö, fukngö tarik; öt palā-aiṙen pöri i töpōyen mahalēn,  
15Anga-aṅ ngòh ṙënngô aṅ tahëng chök min nö in e, köp pöri ngòh tö sōḵ nö 
ṙënngô.  
16Kēḵ ineū-eure ngòh tö aṙē-ĕvlōn kikānö, kēḵ kanôlòre inrē ngòh tö 
chökhuṙen tarik.  
17Ngòh tarik tö aheūkölōn hakôlò re, hachököre pöri ngòh tarik töt milēḵ 
chanökhutī.  
18Ngòh tötlöök tarik hayih raneushö tö michūḵṙen, ngòh tameūchtö lanöökö 
pöri kētö kô-en raneushö.  
19Aṅ an min ngòh tö köp nö i lanöökö, kapah pöri min ngòh tamömrit öt 
lanöökö.  

20Sin-òṅkkūö ngam Mā Tēv yin vē tarik tö chōchö ellōn, kumchiklōn ò pöri 
cha-a yip töt chōchö el talöökö.  
21Köpngöre, öthō ön ngòh tötlöök tarik nö öt sācha, ṙānyu pöri min cha-a yip 
tölöök.  
22Sā humlum kinlong i minuh ha-un ön ngòh tövai kikānö töt akaha.  
23Manāngen tö lanöökö öp lōn ngòh tölöök, i lanīnö ngam maheūṅkūö ngam 
tötlöök.  
24Hĕng tak tarik tö chulöṙen tī nö kē-ĕti, ngaich sön nö sīöplöre kanôlò, ma-iṅ 
tīre öp tahëng nö kē-ĕti ngaich nöng sön nö hāṅten.  
25Ṙūölöng kanôlò ön min ngòh tarik tö chulöṙen tī, ngòh ṙamös inrē min nö 
ṙösö.  
26Rūtngövah ò vē tarik ngòh mam-iṅ sāiṅy, i kui ò pöri öp inkôlò öp mī-
inyihkö e.  
27Anga-aṅ ngòh töpētngen nö chöh tölöök chöh miṙēlōn, yih pöri ngam 
tötlöök nö in ò ngam chamöhö e.  
28Nyangngö ön min ngòh mahyönglen re nö i kanôlò, sā tö ayal rōichōn pöri 
ngòh tölöök min nö kôlòṙen.  
29Amin tö kuföt ön min ngòh mahakihten aṅ patī re, tarik alaha ngòh tö akah 
inrē min ngòh tö kulō-ovö.  
30Chōn an ngam ṙòng ngòh tölöök, kēngö nômö pöri ngam töt aṅhav-in tö 
chöngö.  
31Yē ngòh tölöök nö haṙënhanga nö ing tumlat, mötlötī ngòh tötlöök tököölö 
fālen inrē.  

Inchōḵ-Oṙô 12 

1Ngòh tö hangenlōn tö inköpö chöngö hāngenlōn tö mikah, tökulō-ov pöri 
ngòh tö sōḵ nö vëka.  

2Teūngen ön ngòh tölöök tarik nö in Mā Tēv tö miṙēlōn, öt hakôlöng ṙô pöri 
ngòh tarik vamī-il tö chōich.  
3Hö-ö ön ngòh tarik nö köp tö tī öt lanöökö, öt hētu pöri ngam ṙĕh ngòh 
tölöök min nö hanlönyken.  
4Ngòh tö akaha pīhö kikānö sapīöv ngam pīhö re, ngam kikānö pöri kamëtö 
sumrōngkūö sā tö chahū-uyö el tangëḵ ò.  
5Tölöök nup lōn ngòh tölöök; tömichūḵ chanökhuṙen pöri nup inlēnö tö ngòh 
tötlöök.  
6Hayun mahām nup ṙô ngòh tötlöök, ṙānyö tarik pöri öp elvāng töchiplö.  
7Kurīngiyö ön ngòh tötlöök ngaich öt ōtren, sökhak pöri min ngam patī ngòh 
tölöök.  
8Eūka ön ngòh tarik sā öp tölöök in ò mikah, öt hakūökaṙen pöri ngòh tö 
chōchö ellōn.  
9Ĕhten ön ngòh yāich tarik ngòh mahalinṙenre tö ngòh mahanyatkö elmat nö 
kiröng nö tarik nöng tö nyā-avkūö pöri.  
10Ngòh tölöök tarik akahakūö tö nômö töṙeūla, öt milēḵ chanökhutī pöri 
ngam miṙēlōn ngam tötlöök.  
11Ngòh amulkö tumlat pōyen nyā-aṅkūö min, töng öt akaha pöri ngòh 
tamömkörit töng öt kanôluṙô.  
12Taṙöli an ngam töngëḵ chūök chamông im tötlöök, sökhak pöri nö köp 
ngam ṙĕh ngam tölöök.  
13Tingöpö ön ngòh tötlöök tarik tö tanôichngen aṅ i minuh ò, öt kô-òngvah 
aṅ i munuh ò, öt kô-òngvah pöri ngam tölöök tö kanihngen.  
14Ṙeū-eung im ṙòng nup ṙô ngòh tarik nö tööḵngen tö tölöök, havan nö in ò 
inrē tölöök, havan nö in ò inrē nup la-en kuntī ò.  
15I mat ngam tö kulō-ovö öp talöökö ò, hangihtöre pöri tö inlēnö ngòh tö 
akaha tarik.  

16Iṙūö akahaiṙen an ngam inkihten tö ngòh tö kulō-ovö, öt kūöngenre pöri tö 
akaha tarik tö inchököre.  
17Ngòh tö kô-òṙô ameūkö tökô-en, ṙô töminyôny pöri ngam samūöcha.  
18Hĕng tak ap umuh tökësô sā sanët tö saphötvökūö, kētö lanööken vah pöri 
ngam litāk tö akaha.  
19Örheūheu nö köp nup minuh tökô-en töng rahëchtaṙen pöri litāk 
töminyôny-aṅ.  
20Yip mahalēnlö tötlöök aṅhav ellōn tö inchīlö, ṙāmölōn pöri cha-a yip 
mahalēnlö tölöök.  
21Öt fukhu tölöök tö tö chōich, tööḵngen pöri ngam tötlöök tö kanihngen.  
22Sin-òṅkkūö ngam Mā Tēv nup minuh töminyôny-aṅ, kumchiklōn ò pöri yip 
tö kô-en inlahen.  
23Hanyatngö mikah re ön ngòh tö akaha tarik, ahangnyö kumlō-ov re pöri vē 
tö kulō-ovö.  
24Hayöng an min ngam kël ngòh tö pētngen, kētuṙen pöri min ngam tö ṙāhata 
nö i tökalēḵ la-en.  
25Langanhutī an tö ò ngam pinṙūtölōn ngòh tarik, haṙamlōn ò pöri öp tölöök 
ṙô.  
26Kē-ĕngre an ngam tölöök tarik nö ṙā-ang i tölöök, ngam talöökö ngòh 
tötlöök pöri hachōḵngen cha nö lō-ongkūö.  
27Öt pô-òvö ön min ngòh töṙāhata tarik, teūngen pöri min tö tö pōiṙāi ngòh 
töpētngen tarik.  
28Nômö an ngam kanröönö lanöökö, löö im kinpaha pöri ngam tövaich 
talöökö.  

 Inchōḵ-Oṙô 13 

1Ngòh tö akaha nyīö hang inköptöre tö yöngre, öt hang vinëköre pöri ngòh tö 
mināch.  



1508 

 

 
   Nicobarese Bible 

© 2014, Bible Society of India. 
 

 
 

 

2Nyā tölöök ön ngòh tarik aṅ i ṙòng ngam elvāng ò, ngam lōn tömichūḵ 
chanökhuṙen im chanökhuṙen.  
3Haköp nômöre an ngam amahtö elvāng re; palā-airen ön ngòh vamā-anykūö 
re nö pōitī.  
4Yāla an ngam nômö tö ṙahata, öt taneūnguṙen pöri, kôlò mineukten pöri 
ngam nômö töpētngen.  
5Surīkhö minyôny-aṅ ngòh tölöök tarik, ngòh tötlöök tarik pöri 
sumrōngngökūö re miṙē-ĕngre inrē.  
6Aṅten ò an ngam lanöökö ngam tö chiplö, sukngö ngam tötlöök pöri ngam 
tökööl.  
7Hĕng tak ngòh mahanyatkö elmat töre nö tö kôlò, nöng öt aṅhav-in; 
hanyatkö elmat ngam tahëng töre nö öt kôlò, nöng kiröngö aṅ in tö kanôlò.  
8Ṙāi nômö tarik ngam kanôlò ò, hö-ö pöri tötkôlò tarik nö talööku nö 
havahare.  
9Ṙāmölōn ngam ëāṅvö tölöök, nyangngö pöri min ngam ëāṅvö tötlöök.  
10Vīlö linā-alkūö an ngam inkeūlen ngam töt hòṅ hang, in cha pöri ngam 
mikah yip tö hòṅ halēnö.  
11Ka-eūingen nö keuheūt tö veūtö yanīhi kanôlò, ṙūöhölre sanīöpötī pöri 
ngòh töng rahëch rahëchyen hamūl.  
12Vāhav tī an tö ellōn ngam tö hāṅtö yīhi mineūka, chōn nômö pöri ngam 
töteung tökūölōn.  
13Ngòh tötchumkūöṙen tö ṙô kētö öt inkôlòre, ngòh tö milēḵṙen pöri tö 
chöngö reushuvö min.  
14Löklö nômö an ngam inköphöti aṅ i tö akahaṙa, hinôtö inkūönngö tinngöp 
kinpaha.  
15Teūngen an ngam tölöök mikah tö miṙēlōn, pinlāngen cha pöri ngam tötkô-
en talöökö.  

16I tökeuheūttöre ngòh tö akaha tarik nö holtö mikah nö lā-evṙen, ngam tö 
kulō-ovö pöri kitū im kumlō-ovre.  
17Fuk i kanihngen tī ön ngòh töt akaha ma-ahānga tö tarik, kumtö lanööken 
vah pöri ngòh tökô-en samöömngö ṙô.  
18Öp yanāchö, miṙē-ĕvö inrē yih nö in ò ngòh samô-òṅ inköphöti, eū-eu pöri 
ngòh hamang vinëköre.  
19Kuchīköti tö ellōn ngam lōn tö hateūngi; sin-òṅkkūö pöri nö i tö kulō-ovö 
ngam invööngökūö ṙā-ang i tötlöök.  
20Akaha ön ngòh kumröönngöre nö hol röön tö akaha tarik, palā-aiṙen pöri 
min ngòh hamòl tö kulō-ovö.  
21Lū-u yin vē tököölö fālen tö öt taneunglen, reushuvö pöri tölöök tö 
kanôlôṙen.  
22Ṙā-akūö yip kūön yip kūönre ön ngòh tölöök tarik tö amin, ṙātu pöri nup 
kanôlò tötlöök nö lumnööṙö tölöök,  
23Pōyen aṅ kūö tö nyā-aṅkūö ngam töt vī-i taṙeū ngam yāich, kūö töt 
michūḵṙen pöri kinṙôka anū-ö nö fôhòyi.  
24Ngòh ṙamā-altī re nö chökṙen tö sumrīktö kūönre, anga-aṅ pöri ngòh tö 
hāngenlōn tö ò pētngen nö mikahlö lōn ò.  
25Kô-ònglōn tī ön ngòh tölöök nö hatööḵngen neūköre, öt tööḵngen pöri 
ngam aich tötlöök.  

Inchōḵ-Oṙô 14 

1Mānlö patī an ngam mikah, aṅtī tö kël re pöri ngam kumlō-ov nö chiṙusten 
e.  
2Pa-ekūö an tö ngam Mā Tēv ngam lamök i tö chiplö, öt chumkūöṙen pöri tö 
ò ngam tö chavīṙa talöökö.  
3Fanòh uk ò an ngam ṙô ngòh tökulō-ovö, aṅten cha pöri nup minuh tö 
akaha.  

4I chūök tö rö-övö kōiny nuā, rö-övö sāiny; yih pöri nö pōyen ṙòng sāiny 
lökten i kumlēḵ kōiny nuā.  
5Öt minyôny-aṅ ön ngòh tökô-en ameū-aṅ, uhômnyö minyôiny-aṅ pöri ngòh 
samūöcha.  
6Chök alaha ön ngòh tö mināich nö chöh mikah, lööṙen pöri ngam inkaha nö 
i ngòh tarik tö akaha elmat.  
7Ṙā-angre i kūö tökulō-ovö, tön rö-ö man umuh kôtökūö tö ṙô mikah.  
8Ngam mikah tö akaha tarik chöhlö el talöökö ò, inchīlö pöri ngam kumlō-ov 
tökulō-ovö.  
9Ahūöngö tötlöök an ngam Tēv, im neūkölōn ò pöri ngam tö chiplö nö 
ṙāmölōn.  
10Akahalōn an ngam ellōn tö miṙivlōn re, öt nôlta inrē aṅ tahëng i ṙanāmölōn 
e.  
11Payāyi öp min patī ngòh tötlöök, kôlòṙen pöri min öp rūkui ngòh töchiplö.  
12Talöökö öp umuh tö huveū tölōn öp tarik, kinpaha pöri öp tölngökūö e.  
13Pòrô nö ip nīölö ūngö ngam ellōn, miṙivlōn inrē tölngö ngam ṙanāmölōn.  
14Tööḵngen ön min ngòh tötlöök tarik tö ṙòng nup talöököre, ngòh tölöök 
tarik inrē tö ṙòng nup la-en re.  
15Ṙātö ellōn re ön ngòh yāich i tökeuheūttöre ngëichkö talöökö re pöri ngam 
tö akaha.  
16Ṙēmen ngòh tö-akaha tarik havööngökūö re inrē tö ngam tötlöök, ngòh tö 
kulō-ovö pöri kavalngö sinôtöre öt chumkūöṙen inrē.  
17Kulō-ovṙen ön ngòh tarik tö ka-eūyö tanānyö, tö möi pöri ngòh tarik tö 
akahaṙa.  
18Teūngen ön ngòh yāich tö kumlō-ovö, sumpīövö pöri ngòh tö akaha tö 
mikah.  
19Sōnngöre tötlöök nö i kūö tölöök, ngam tötlöök i kūö inkūp ngam tölöök.  

20Öt hanghuṙen ön ngòh yāich tö holre, pōyen hol pöri ngòh tökôlò.  
21Ngòh tö mināich tö holre tököölö fālen, tö ṙāmölōn pöri ngòh tö aheūkölōn 
tö yāich.  
22Röh yip nö vāich vamī-il tötlöök? Höngökūö pöri yip vamī tölöök tö 
hināngö chöngö kanô-en inrē.  
23I taṙòkhöre la-en nup kanôlò, ngam töng ṙô pöri tī-iv tö neūkö.  
24Ngam mikah an sapīöv ngòh tö akahaṙa, kumlō-ovö pöri aneūmö tökulō-vö.  
25Hayööken nômö an ngam tökô-en ameū-a, ngam tö minyôny-aṅ pöri kamë-
anga.  
26Kiröng an ngam inyönglen ing tö pa-ekūö tö ngam Mā Tēv, chūöku innyatlö 
inrē min yip kūön ò.  
27Löklö nômö an ngam pinhë-eṅkūö tö ngam Mā Tēv, in e öi kôḵ hakūönngö 
tinngöp kinpaha.  
28I ṙôken tarik ineū-eu an ngam rācha, pinyāingö kūön rācha pöri törö-ö 
tarik.  
29Ngòh töṙēmö tanānyö kiröngö mikah elmat, ngòh tö kurātö tanānyö pöri 
hapōilö kumlō-ovö.  
30Kētö nômö alaha an ngam töṙēm ellōn, chahū-uitī pöri tö tangëḵ ngam 
tanānyö.  
31Ngòh tamṙam yāich tarik maha-āichngen ngam Vamīlen ò, ameū an pöri 
anga-aṅ ngam tö aṙē-ĕvlōn tö yāich.  
32Sūkiyö an ngam tötlöök lökten tötlöök la-en re, kôtökūö pöri ngam tölöök 
tö innyatlö lökten i mikah ò.  
33Köp an ngam mikah nö ellōn tö akaha elmat tarik, hö-ö pöri angū-ö nö 
akahaiṙen nö ellōn tökulō-ovö.  
34Hapōilö pumnāmö tarik an ngam lanöökö, minṙēngö tarik pöri ngam 
tökööl.  



1512 

 

 
   Nicobarese Bible 

© 2014, Bible Society of India. 
 

 
 

 

35Ngòh tarik alaha tö lēnötī aheukhuvö tö ngam rācha, fuk in ò pöri ngam 
lanīnö ò öp tö lā-evṙen tö sumrōngkūö.  

 Inchōḵ-Oṙô 15 

1Havööngö kūö lanīnö an ngam törēm sanap ṙô, haruhlö tanānyö pöri ngam 
tökesṙô.  
2Ṙūönyö mikah an ngam litāk tö-akaha, vōknyö kumlō-ov pöri ngam elvāng 
tökulō-ov.  
3Keuheūtngöre chūök mat an ngam Mā Tēv, aṅtö tötlöök tölöök inrē.  
4Chōn nômö an ngam töṙēm litāk, likölngö ellōn pöri öp töchōich in e.  
5Öt chumkūöṙen ngòh tökulō-ov tö inköptöre tö yöngre, tö-akaha pöri ngòh 
mahangihtöre tö inlēnöre.  
6Pōyen nup kanôlò el patī ngòh tölöök, fuk kui pöri tö kanihngen nup yamih 
nö im tötlöök.  
7Pirātngö mikah nun në minuh tö-akaha; öt ngatī lōn tökulō-ovö.  
8Sin-òkkūö ngam Mā Tēv në tökētu tötlöök, kumchiklōn ò pöri ngam invë-a 
tö töchiplö.  
9Sin-òkkūö ngam Mā Tēv an ngam talöökö tötlöök, hāngenlōn pöri anga-aṅ tö 
famchū lanöökö.  
10Kalēḵ öp inköp chöngö nö in ò öp ṙamā-ang el talöököre; kapah an min 
ngam tösōḵ nö vëka.  
11Chūök Kupah Apatön inrē i kūö ngam Mā Tēv nö luvë-ak kūö, hönlöre nup 
ellōn tarik.  
12Öt hāngen ön ngòh tömināich nö vëka; öt hòṅ chuh i tö-akaha an.  
13Ṙāmölōn tī an tö arëkūö ngam ellōn töṙāmölōn, lakūki pöri ngam ellōn 
tökūö miṙivlōn.  
14Chöh mikah ap ellōn ò öp tö-akaha elmat, ha-aṅhalre pöri öp elvāng tökulō-
ov tö kumlō-ov,  

15Ṙòkhöre nup sakāmö ngòh töhakihtuṙen nö tötlöök, ngòh tökuchīkö ellōn 
pöri iṙūöhökūö nö nyā-aṅvkūö.  
16Ĕhten ön ngih törahëchyen holtö pinhë-eṅkūö tö ngam Mā Tēv tö ngam 
töpōyen kanôlò nö holtö kanihngen.  
17Ĕhten an ngam rōi chōn i nyinā-aṅ tö hatööm yĕn chūöku tö hanāngenlōn 
tö ngòh tösumngöönyu alaha kōiny nuā nö holtö sunrīkhö.  
18Harunlö linā-alkūö ön ngòh tötainy tarik, ngòh töṙēmö tanānyö pöri tahngö 
linā-alkūö.  
19Sīöplö ël tö töchökhu ngam talöökö töṙahata, ngam kanröönö töchiplö pöri 
nö töṙā-a ël tökiröng talöökö.  
20Ṙāmölōn tī an tö yöng re ngòh nyīö kikōnyö tö-akaha, ngòh tökulō-ov pöri 
tarik öt chumkūöṙen tö yöngre kikānö.  
21Ṙanāmölōn ön ngih kumlō-ov nö in ò ngòh töt akahaṙa, chīpö röön pöri 
tarik tö akaha elmat nö kiröönngöre.  
22Öt halēnlöng vaich ngaich töhalēnö, ṙōlö ṙô pöri mahalēn teunglen anū-ö.  
23Ṙāmölōn tī öp töchip sanapṙô tö tarik, öp ṙô ip hē, yöng lanöökö e angū-ö!  
24Kū-ötö lātulöng ap talöökö öp tö-akaha tarik im nômö, pò ò nö hòṅ 
hakūnngö Chūök Kupah lātaṙeū.  
25Ṙòngngö patī mahakeūlenre an ngam Mā Tēv, haköp kūöngö panam tafīösi 
pöri.  
26Sin-òkkūö ngam Mā Tēv nuk lōn tö tötlöök, ṙanāmölōn ò nup töhet ṙô.  
27Ngòh töyal tö tötlöök taneūngen, vī kanihngen nö i patī re, aṅ pöri min 
ngòh tö sōḵ tö ṙāi minyôiny-aṅ.  
28Ngëichngö ellōn re ön ngòh tölöök tö öp sanap ṙô, hōngnyö tötlöök öp 
elvāng ngòh tötlöök.  
29Marôvat an ngam Mā Tēv tö ngam tötlöök, hang invë-a pöri anga-aṅ tö 
ngam tölöök.  

30Ṙāmölōn tī an tö ellōn ngam hanātö minë mat, öp tölöök inhānga inrē 
tumfömlö minë tangëḵ.  
31Anga-aṅ ngòh mahangihtö elnang re tö tölöök inlēnö köp min nö i tö-akaha.  
32Anga-aṅ ngòh tösōḵ tö inköphöti mahayëḵngenre, anga-aṅ pöri ngòh 
mahangihtöre tö inlēnö teūngen tö mikah elmat.  
33Ngam pinhë-eṅkūö tö ngam Mā Tēv inköphöti im mikah, urĕh inrē ngam 
yanāchö tö ineū-eu.  

Inchōḵ-Oṙô 16 

1Aṅ i tarik ngam tö halēni ellōn, aṅ im Mā Tēv pöri ngam sanapṙô litāk.  
2Ṙòkhöre nup talöökö ngòh tarik nö het nö i mat ò, kalah lumngan ma-alaha 
pöri ngam Mā Tēv.  
3Im Mā Tēv tī man tö la-enre, ngaich köp min nup halēnlö meh.  
4Chööḵnyu tī an ngam Mā Tēv nö vī tökeuheūttöre, ngam tötlöök inrē ip 
sakāmö kanihngen.  
5Sin-òṅkkūö ngam Mā Tēv an ngam töt akahaṙa; köpölōn, öt kiröönngöre an 
min nö öt sācha.  
6Halāmö tökööl tö hinang chöngö kanô-en inrē, hakūönngö tölöök inrē ngam 
pinhë-eṅkūö ngam tarik tö ngam Mā Tēv.  
7Yē nup talöökö ngam tarik nö ṙāmölōn tī tö ngam Mā Tēv, vīten ngam 
tökunyaha-elmat tö re anga-aṅ nö lām nö in Ò.  
8Ĕhten öp tö rahëichyen nö holtö lanöökö tö tö pōyen masūl nö holtö 
michūḵṙen.  
9Halēn talöökö re an ngam ellōn tarik, hachōḵ vanāngö ò pöri ngam Mā Tēv.  
10I minuh rācha nup tö vīhötvö chöngö, öt köölö fālen öp elvāng ò i kinṙôka.  
11Aṅ im Mā Tēv öp tölöök kinlah lumngan; la-en ò nup el inyul tökalaha 
lumngan.  

12Ngam la-en tötlöök sin-òṅkkūö nö i rācha, pò ngam kantēra nö ṙātu lökten i 
lanöökö.  
13Kumchiklōn rācha nup minuh tölöök, hāngenlōn inrē anga-aṅ tö ò öp tö 
chīpö ṙô.  
14Inhangkö kinpaha an ngam lanīnö rācha, ṙaptö e inrē ngòh tö akaha tarik.  
15Nômö ap umuh i hanātökūö ngam rācha, sā taṙul öp neūkölōn ò inrē 
tökumtö kūö sūng kumṙah.  
16Ĕhten an ngam kinë-eṅ mikah tö kinë-eṅ humlum; ngam intöllö kinë-eṅ 
mikah elmat ĕhten tö rupīö.  
17Kānngöre an ngam tökiröng talöökö tö chiplö tö ngam tötlöök; ngòh lamak 
talöököre haköp nômöre.  
18Urēhĕkūö pinlāngen an ngam inkeūlen nö kiröönngöre, urēhĕkūö fanukngö 
inrē ngam inkeūlen ellōn.  
19Ĕhten an ngam yanāchö ellōn i yāich tö ngam minchööḵö pôḵ hol 
mahakeūlen re.  
20Ngòh mahangihtöre tö ngam ṙô kôlòṙen min, ṙāmölōn inrē anga-aṅ ngòh 
mahayönglen re nö im Mā Tēv.  
21Tarik tö chanöhöv ellōn invëka ngam ellōn tö akaha, tölöök ṙô inrē ṙūölö 
mileūchen linīpö.  
22Löklö nômö an ngam mikah in ò ngam tö aṅhav-in tö e, chinökṙen pöri 
ngam kumlō-ovö nö i tö kulō-ov.  
23Öp ellōn tö akaha vīten ngam ṙô ò nö tö chip kinṙôka, ṙūöten tö mileūchen 
linīpö inrē nö i minuh ò.  
24Nup tölöök ṙô sā chūök hönī, pachāka nö ellōn lanööken alaha inrē.  
25Talöökö ap umuh tölöök tölōn tarik, kinpaha pöri öp tölngö ngam talöökö.  
26Lā-evṙen öp chūök neūkö ngam tarik nö in ò; i ṙūöhö ṙô ngam elvāng tö ò.  

27Vīken tötlöök ön ngòh tarik töt kanôluṙô, sā tö ngehngökūö tameūyö öp ṙô 
ò inrē.  
28Pirātngö linā-alkūö ngòh tölöök tarik, hiṙeūtkôre inrē nö haköhngen 
milālöre hol re.  
29Haṙöingö holre ön ngòh tö tainy tarik hachōḵngen ò inrē nö el öp talöökö 
tötlöök.  
30Ngòh mamumtö kūö re kamënyö nup tötlöök.  
31Ineū-eu nun në pakūkui nö sapīöv; taneūngen an im nômö tölöök.  
32Anga-aṅ ngòh tö ṙēmö tanānyö ĕhten tö tökalēḵ, anga-aṅ inrē ngòh 
mahayöng ellōn re ĕhten tö ò öp kamë el panam.  
33Kavaltu an ngam kinlah taneūngen nö i ṙòng takeun, aṅ im Mā Tēv pöri 
nup chöngö.  

 Inchōḵ-Oṙô 17 

1Ĕhten ön ngih tönyô nyā-akūö nö holtö chanëven tö ngih patī tö tööḵlö tö 
tökiröng nyā-akūö nö holtö linā-alkūö.  
2Ngòh tö akaha inlahen töhakövö hayöng kūön re min öp tö lā-evṙen tö 
sinrōngkūö, amīnu inrē nö holkūö yip mak-alahare.  
3Chūök inṙöich rupīö tanīönyö, tö hūkūö tameūyö inrē i humlum, kalah ellōn 
inrē ngam Mā Tēv.  
4Hangihtöre ön ngòh tötlöökö la-en nö i minuh tötlöök; ngòh töminyôny aṅ 
inrē hangihtöre nö i litāk vamī tötlēn.  
5Ngòh mumnônngen yāich hayëḵngen ap vamī-i ò; anga-aṅ ngòh tö ṙamölōn 
tö öt kanôlò öt kiröönngöre min nö öt sācha.  
6Sapīöv tököiny yin vē nyīö yōm, ineū-eu yip kūön inrē yip yöng cha.  
7Tölöök ṙô öt tölöök nö i tö kulō-ovö; höichngen minyôny-aṅ ṙô nö i kūö 
rācha.  

8Sā tömilūönö ihong an ngam ṙāi minyôny nö i mat ò öp kamëtö e; kôlòṙen 
anga-aṅ ip töng kū-ö ò nö kānngöre.  
9Chamöh hanāngenlōn an ngòh ma-aṙē-ĕl fālen, anga-aṅ pöri ngam 
mahavannyö tö ngaichngen harēvngö holre.  
10Chuh lā taṙeū öp vinëkö nö ellōn ngòh tarik tö akaha elmat mötlö tö tö 
hēngòng kinsōlö i ngòh tökulō-ovö.  
11Höng chöh inhôngen ön ngòh töt löök tarik, ngaich tīntu min öp töt milēḵ 
chanökhutī ma-ahānga nö lā-al ò.  
12Yĕh hökngen öp tarik nö höngkūö öp tö ulāyi kūön kan për, höichngen 
anga-aṅ tö tökulō-ov nö i kumlō-ovre.  
13Yē ngòh tarik nö haṙënngö tölöök tö tötlöök, öt kē-ĕng re min tötlöök nö ṙā-
ang patī ò.  
14Ngam ranehlö linā-alkūö sā tö löpnyukūö mak; lökten kē-ĕngre urēhĕkūö 
öp linā-alkūö.  
15Ang-aṅ ngòh ṙamā-al tötlöök anga-aṅ inrē ngòh töt mahakôlò tölöök 
hĕngren achā-a nö sin-òṅkkūö ngam Mā Tēv.  
16Kūö yòh ang ngòh tökulō-ovö nö aṅhav eltī tö ṙāi nö havah mikah, yē ò nö 
öt kuilōnuvö?  
17Örheūhen ön ngòh hol nö hāngenlōn; fötnyu inrē mak-alaha nö i linā-alkūö.  
18Kilēḵngôre ön ngòh tarik töt akahaṙa, ane inrē kētöre nö ṙënngô nö i kūö 
holre.  
19Ngòh tö hāngenlōn tö tanôichngen hāngenlōn tö linā-alkūö; ngòh 
ṙamūhölkui inkūp re chöh pinlāngen.  
20Öt kôlòṙen ön ngòh tarik tökurôkö ellōn, fukngö inrē ngòh tö chōchö rōi 
litāk nö i öt kanôlò.  
21Miṙīvlōn yöngre ön ngòh nyīö tökulō-ovö, öt ṙanāmulōn ön ngòh yöng ngòh 
tö kulō-ovö inrē.  

22Tölöök an nö lanë-en ngam ṙanāmö ellōn, nyôngötī pöri tö tangëḵ ngam 
miṙīvlōn.  
23Hō-o ṙāi minyôny-aṅ ön ngòh tötlöök tarik nö ṙeū-eung im elngòh nö 
hachōchngö talöökö kinṙôka tötmichūḵṙen.  
24Ngòh tö akaha elmat tarik hachip kūö re nö im mikah, ip tölngö ngih 
tumlat pöri nup mat ngòh tökulō-ovö.  
25Miṙīvngölōn yöngre ön ngòh nyīö tökulō-ovö miṙīvlōn ò inrē ngam 
kamyôḵnyen ò.  
26Ötlöök an angū-ö ngam kinë-eṅ ṙāi fālen nö i tölöök tarik; vaich an angū-ö 
finôhò mā tarik.  
27Tö akaha ön ngòh mam-iṅ ṙô re, tö akaha elmat inrē nö tarik ngòh tö ufōvö 
ellōn.  
28Pòrô ngòh tö kulō-ovö töng öt ṙô-òvö, ngaich tö akaha tö lōn; hē ò nö 
mumtökūö re, sā tö ṙēmen anga-aṅ.  

Inchōḵ-Oṙô 18 

1Anga-aṅ ngòh maharīkngen re chöh löknyö chööḵnyö re nö harēvngö re i 
nup tölöök inkaha fālen.  
2Öt kuchīkölōn ön ngòh tö kulō-ovö i mikah elmat, höng im vinë-enylōn re 
pöri.  
3Yē ngam öt lanöökö nö yih, yih inrē ngam nūöngö; hol ṙinā-ang ineū-eu inrē 
yih ngam minṙēngö.  
4Tö aṙū-uti an nö mak ngam ṙô ellōn tarik; töpòpnyi an nö mak ngam löknyö 
mikah.  
5Öt tölöök an angū-ö intölten tötlöök tarik, hēk inrē ngam kinëngö kinṙôka 
tötmichūṙen nö i tölöök tarik.  
6Kētö linā-alkūö an ngam minuh tö kulō-ovö, havëkö finôhò inrē ngam 
elvāng ò.  

7Lòkngö vah ò an ngam elvāng tökulō-ovö, tinngöp ò inrē minë minuh ò.  
8Nup tö hiṙeūtka ṙô sā tö kuchik nyā-aṅkūö; mënhöt anū-ö lā tuhēt el ngam 
alaha.  
9Ngòh töhā-en nö i la-en re hanöng kisānö ò an ngam tumṙōlhanga.  
10Töngëḵ an nö chūök chamônga ngam minë-eny ngam Mā Tēv; falhötre nö el 
e ngòh tölöök tarik ngaich öt palā-aiṙen.  
11Ngam töngëḵ el panam ò kanôlò ngam tökôlò tarik, sātö marô-òlkui 
kinlōngö inrē nö laklen ò.  
12Keū an ngam ellōn ngòh tarik urēhĕkūö pinlāngen, ngam yanāchö pöri 
kiröönngöre urēhĕkūö ineū-eu.  
13Yĕn hĕng tak öp samap ṙô urēhĕkūö ò nö hang, kumlō-ov ò an angū-ö 
sumrōngkūö inrē.  
14Keun invah tarik an min ngam ellōn ò; chīö pöri tökô nö keun miṙivlōn?  
15Teūngen ön tö mikah ngih tö pētngen ellōn, chöh mikah inrē öp elnang 
ngòh tö akaha.  
16Nup tī ngòh tarik raneushö vītö chūök ò kēten ò inrē ikūö tökiröng tarik.  
17Anga-aṅ öp mu-urĕhnyi ṙô töp fālen re töchipô tö lōn, hanöng saha ngam 
tahëng nö yih ngaich kalahan.  
18Keuheūtngen kinilṙô an ngam kinlah taneūngen vītö talöökö nap tö nët 
tökalēḵ lamā-alkūö re nö lēn.  
19Sā tö ngëḵ an el panam ngam hinòlṙen tö mak alahare, ngam linā-alkūö 
pöri sā inkālkūö ip tökiröng patī.  
20Tööḵngen ön ngòh tarik i ṙòng elvāng re; lökten ṙòng minë minuhre an nö 
töö-önglōn,  
21I minhôiṅyö litāk an ngam kinpaha nômö inrē, ngaich cha-a yip tö 
hāngenlōn tö e nyā ṙòng e min.  

22Anga-aṅ ngòh tö kôtökūö tö pīhöre kôtökūö tö tölöök chehen, ngaich 
teūngen tö neūkölōn nö ṙā-ang im Mā Tēv.  
23Hòṅ aṙētuṙô ngòh yāich tarik. Kësô pöri ngam tökôlò nö sapṙô.  
24Hol yip umuh mahanyatkö elmat nö hol, hĕng tak pöri öp hol nö umuh tö 
tanta mötlö tö mak-alaha.  

 Inchōḵ-Oṙô 19 

1Ĕhten ön ngòh yāich tarik ngòh lamök i mikah re, tö ngòh tarik ngòh 
töchōchô, tökulō-ovö inrē.  
2Öt tölöök an nö in ngòh tarik nöng öt akahaṙa, anga-aṅ inrē ngòh tö 
kurātöröön vāchö talöökö.  
3Yē öp kumlō-ov ngòh tarik nö kētö öp talöökö ò nö im öt kanôlò, tainy 
ngaich öp ellōn ò nö lā-alkūö ngam Mā Tēv.  
4Pōyen hol ön ngih kanôlò tö tufömngöre, ṙā-ai pöri ngòh yāich tarik tö hol 
re.  
5Öt kiröönngöre ön min ngòh samūöchköholre nö öt sācha, anga-aṅ inrē ngòh 
tö minyôny-aṅ öthō inrē nö öt kô-òngvah.  
6Maṙôngö yip chamöh neūkölōn öp tarik tö chulöṙentī nö kē-ĕtī, ṙòkhöre inrē 
nö hol ngòh tarik kamëtö raneushö.  
7Ṙòkhöre yip mak-alaha ngòh yāich nö surīkhen ò; höichngen yip hol ò nö 
ṙāngen ò nö marôvat nö kiröönngöre? Fachūken cha anga-aṅ tö ṙô re, hö-ö 
pöri nö īnu tö cha.  
8Ngòh kamë mikah hāngenlōn töre; kôlòṙen min anga-aṅ ngòh mahaköp 
mikah elmat.  
9Öt kiröönngöre ön min ngòh samūöchkö holre nö öt sācha, anga-aṅ inrē 
ngòh tö minyôny-aṅ palā-aiṙen min.  
10Ötkô ön ngòh tö kulō-ovö nö i yöng i tanë-eṅ, höichngen ngòh kaitī nö 
hayöng kūön rācha.  

11Vītö tarik an ngam mikah nö ṙēmö tanānyö, ineū-eu ò an inrē angū-ö ngam 
töt nginëchkö fālen.  
12Sā sinṙöpö tö lāyön öp lanīnö ngòh rācha, sā tacham pöri i kui kiyôp öp 
miṙēlōn ò.  
13Pinlāngen yöng re ön ngòh tökulō-ov nyīö kikōnyö, sā tö aṙöka kumṙah inrē 
ngam linā-alkūö tö kikānö tö pīhövö.  
14Löktökūö yöng në patī: kanôlò inrē nö amin, aṅ im Mā Tēv pöri ngòh tö 
akaha tö pīhövö kikānö.  
15Lapātö tī an ngam ṙanāhata tö inṙôhò, aheuk min inrē nö kapaha re ngòh tö 
ṙāhata tarik.  
16Aṅhatī ön tö nômöre ngòh mahaköp chöngö; kapah pöri min ngam tösōḵ tö 
ngam ṙô.  
17Mahaṙūönghökūö ngam Mā Tēv an ngam tö aheūkölōn tö yāich, ngaich 
anga-aṅ min nö havantö öp tī ò nö in ò.  
18Mikahlölōn ngam kūön re kikōnyö isaha öp nyanātö meh nö umuh; un ip 
finëlngö ò öp ellōn meh.  
19Kētö sācha öp min tarik tö kiröngö lanīnö; pò meh yē meh ṙānyen ò, höng 
hēkhökūöre me-eṅ min ngatī.  
20Hangihtöre tö inlēnö hō-o inköptöre inrē, hòṅ meh teūngen tö mikah lā 
unôich.  
21Pōyen nup tö halēnlöngö ellōn tarik, ngam chööḵnyö ngam Mā Tēv pöri 
min tököp.  
22Öp hinang chöngö öp tö hòṅ in ngòh tarik, ĕhten inrē ngòh yāich tarik tö 
ngòh tö minyôny-aṅ.  
23Chuh im nômö tī an ngam pinhë-eṅkūö tö ngam Mā Tēv; tööḵngen inrē 
ngam tö aṅhav-in tö e; ötlökö an min tö kanihngen.  
24Chiṙīmtö tīre ön ngòh tö ṙāhata nö el pingāṅl, öt rēhĕn inrē nö havanlö e nö 
elvāng re.  

25Foh ngam tö mināich ngaich haköpö e min ngam yāich tö akaha; vëkö 
ngam tarik tö akaha elmat, ngaich teūngen min anga-aṅ tö mikah.  
26Ngòh tö chökhuṙen tö yöng re tö kikōnyö luḵngö ngam yöng re inrē kikānö, 
kikōnyö an anga-aṅ nö kūön kamëtö sinrōngkūö miṙē-ĕv inrē.  
27Kūön chu, ṙā-angre i hināngö inköphöti në töng lanô-òṅkūö ṙā-ang i nup ṙô 
mikah.  
28Mahayëḵngen kinṙôka töt michūṙen ngam töt kanôluṙô vamë-eny matre, 
ngam elvāng tötlöök inrē, mīktö öt lanöökö.  
29Löö tö mināich an ngam öt inkôlò, ngam finôhò inrē i uk ngam tö kulō-ovö.  

Inchōḵ-Oṙô 20 

1Mahayëḵngen ön ngih vāin, tinṙōllen ngih tökalēḵ ka-eūt; öp tö hachō-oiṙen 
tö e inrē öt akaha.  
2Sā sinṙöpö tö lāyön öp pinhë-eṅkūö tö lanīnö rācha; chūhu nômö ön ngòh 
maharunnyö tanānyö ò.  
3Ineū-eu ngòh tarik an ngam ṙinūöhöng re tö linā-alkūö lā-alkūö re pöri vē tö 
kulō-ovö.  
4Ngòh tö ṙāhata öt kuköhlö tumlat hē el ilūöi; chöh anga-aṅ hē el 
kanöinyông, ngaich öt taneūnguṙen.  
5Sā tö aṙū mak öp chööḵnyö nö ellōn ngòh tarik, tūöklö e pöri ngòh tarik tö 
akaha elmat.  
6Ahangköre ngòh tarik nö hamang chöngö, chīö pöri tökô nö kôtökūö tö tarik 
tökô-en 
7Lök i mikahre ön ngòh tölöök tarik tökôlò yip kūön ò unôichrit ò.  
8Hĕng tak öp rācha amūichhak nö el kantēra inkaha fālen pitōngngö tötlöök 
nö aṅtī tö matre.  
9Chiāp tökô nö ngö ṙô, Ngaich chin vī ellōn re nö het; het chin ngaich öt īnu 
tö tökööl?  

10Ṙōlkangen kinlah lumngan ṙōlkangen kinlah nyanūmö inrē hĕngren nyöre 
nö sin-òṅkkūö ngam Mā Tēv.  
11Pòrô ngòh nyīö ngaich i nup la-en ò nö mikahtökūö tö re, yĕn töhet öp la-
en ò töhet chip inrē.  
12Ngam elnang hamang ngam mat inrē mameuk, vahī ngam Mā Tēv nyöre 
anū-ö.  
13Un hāngenlōn tö inṙôhò, hòṅ meh min ötlöök im öt kanôlò; milaklö matre 
man, ngaich pōyen nyā-aṅkūö min me-eṅ.  
14Ötlöök an, ötlöök an, Ṙô ngam mahavah; hē ò pöri nö kiröönngöre, eū-eure 
anga-aṅ ngaich.  
15Humlum ap umuh, pōyen inrē töpōiṙāi ihong; töpōiṙāi pöri nö yanöṅtö nup 
minuh mikah.  
16Kē öp tökiröng inyut ngam tarik yē ò nö ṙënngô öp aṅ tahëng, haköp ngam 
kinlēḵngô ò inrē yē ò nö ṙënngô aṅ tahëng panam.  
17Pachāka nyā-aṅkūö nö in ngòh tarik töteūngen tö e lökten i inchīlö, unôich 
pöri öp elvāng ò nö tööḵlö tö kiṙūöh.  
18Haköpi nup töhalēnlöng tö inlēnö, kiyūngö ngih kinyūngö lökten ip 
töhuveū inchōkūö.  
19Anga-aṅ ngòh kumröönngöre samöömkö ṙô hameuktö tö hayunka; lökten 
un hĕngtak hanôl töp tö ṙô tö kumlō-ov.  
20Yĕn hĕngtak ramūtngövah kikōnyö yöngre hēk kikānö yöngre, hanyāngi 
min öp ëāṅvö ò nö el tö sangūlö.  
21Öp amin tö kurāten kinë-eṅ ik raneh ötkôlò min ip manā-aṅ.  
22Un ngö ṙô, Tī tö tötlöök chin min havāhal; hökkö ngam Mā Tēv, holṙen meh 
min anga-aṅ.  
23Töṙōlkangen kinlah lumngan sin-òṅkkūö ngam Mā Tēv öt löök inrē 
minyôny-aṅ kinlah lumngan.  

24Hachōtu vanāngö ngòh tarik tö ngam Mā Tēv; sitih kanô-òṅ ang ngòh tarik 
nö akah talöökö ò?  
25Tinngöp ngòh tarik an yĕn ka-eūyö ṙô nö ngö, Töhet an, nöng unôich inrē 
tö ngam tö chūöku kinlēḵngôre nö fē-ĕlre.  
26Pitōngngö tötlöök ön ngòh tö akaha rācha, haröltö kui cha inrē tö kalröön 
inröl.  
27Ëāṅvö ngam Mā Tēv an ngam ma-alaha ngam tarik, chök nup lamā tuhēt 
ngam alaha ò.  
28Haköp ngam rācha an ngam hinang chöngö kanô-en ṙapka inrē ngam 
kantēra ò tö lanöökö.  
29Ineū-eu yip ṙāl tarik an ngam kumlēḵ cha vanāyö tö köiny tarik pöri ngam 
pakūkui cha.  
30Hetngö tī tö tötlöök nup kinsōlö tö kônyitī tö vah; hëtö tī nup finôhò töp lā 
tuhēt alaha.  

 Inchōḵ-Oṙô 21 

1Töhëm an nö mak ngam ellōn ngam rācha eltī ngam Mā Tēv; havēngökūö e 
an i kū-ö lōn ò.  
2Töchip ön ngih talöökö ngòh tarik nö i mat ò, kalah lumngan ellōn ò pöri 
ngam Mā Tēv.  
3Tölöök vahīṙen öt michūḵṙen kinṙôka inrē mötlö hinô-òṅ tö ngam Mā Tēv tö 
tökētu.  
4Tökësen mat mahakeūlenre ellōn inrē, tökööl, ëāṅvö ngam tötlöök.  
5Öp töpētngen inlēnlö lamöö im tanë-eṅ, in cha pöri yip tö kurāten yih ngam 
yanāchö.  
6Ngam kinë-eṅ kanôlò lökten litāk töminyôny-aṅ tö heuingö an hanusngö 
tinngöp kinpaha inrē.  

7Ngam chanökhuṙen aṅ i tötlöök chūhutī min tö cha, pò cha nö sōḵ nö la-
evṙen tö tölöök.  
8Tö kuròk ön ngam talöökö tö fāluṙen, tö chip pöri ngam inlahen töhet.  
9Ĕhten ön ngam inyöngö sinkeukngö i kui patī tö ngam hinòltöṙah kikānö 
lamā-alkūö el patī.  
10Lōntö tötlöök ngam nômö ngòh tötlöök; i kūö ò öp hol ò nö öt kôtökūö tö 
miṙēlōn.  
11Yē ngòh tö mināich nö sācha, akaha ngaich ngam yāich; yĕn haköptu tö 
akaha tarik, teūngen anga-aṅ tö mikah.  
12Ngëichkö patī ngam tötlöök ngam tölöök; fukngö ngam tötlöök nö i 
pinlāngen.  
13Ngòh tumlupngö elnang re tö ṙô yāich nö peuiny, peuiny min anga-aṅ 
ngaich öt hāngö ṙô.  
14Ngam tö ulāitu raneushö lakngö tanānyö; ngih elngòh ṙāi minyôny-aṅ inrē, 
lakngö tökalēḵ lanīnö.  
15Yĕn kēkaṙen töt michūḵṙen kinṙôka, ṙanāmölōn tī angū-ö tö tölöök, 
nganāngö tötlöökö la-en pöri.  
16Ngòh tarik tö karööna nö ṙā-ang talöökö mikah heūheure min el manūlö yip 
tö kapah.  
17Tökôlò ön min nö tarik ngòh töhāngenlōn tö minyam; ötkôlò ön min tö 
chehen ngòh töhāngenlōn tö ka-eūt tavī-i inrē.  
18Ṙāi tarik ön ngòh tötlöök nö i ngòh tölöök ngòh tötkô-en inrē nö im 
töchiplö.  
19Ĕhten inyöngö el tönyaṅlnyi panam tö inyöngö in ngòh kikānö lamā-alkūö 
töng takākaṙô inrē.  
20Köp tö töpōi ṙāi chehen nö elyöngö ngòh tö akaha, ngeūktö u pöri tö kulō-
ov tarik.  

21Ngòh famchūrit lanöökö neūkölōn inrē kôtökūö min tö nômö ineū-eu inrē.  
22Ngòh tö akaha tarik reunglö nö el panam tökalēḵ ngaich tiṙölngö ngam 
töngëḵ chūök inyönglen cha.  
23Ngòh mahaköp elvāng re litākre inrē köptī tö re nö la-uk kanihngen.  
24Mināich, Minë-eny ngam mahakeūlen re tarik tökësen tölā-evṙen tö tökësen 
inkeūlen.  
25Öp lōn ngòh tö ṙāhata tarik fëlngen ò pò minë kël ò nö sōḵ nö la-evṙen.  
26Yikhanga ngòh tötlöök tarik irô-òtö sakāmö, kē-ĕti pöri ngòh tölöök öt ma-
inngenre.  
27Sin-òṅkkūö an ngam tökētu tö ngam tötlöök; höichngen yē ò nö kētö e nö 
holtö tötlöök lōn re.  
28Ngòh samūöchkö holre ötkôlò min, öp ṙô ngòh hamang pöri tarik köp min.  
29Hangëkūöre ngòh tötlöök tarik, ngëichkö talöököre pöri öp tö chiplen tarik.  
30Hö-ö mikah, hö-ö mikah elmat, hö-ö inlēnö, nö kôḵ nö lā-al ngam Mā Tēv.  
31Halēnö an ngam kōra ip sakāmö kinyūngö, aṅ im Mā Tēv pöri ngam 
minhôiṅyö.  

Inchōḵ-Oṙô 22 

1Hòṅ atöllöng tölöök minë-eny nö mötlö tö töpōyen kanôlò, mötlö an inrē 
ngam neūkölōn tö rupīö hēk humlum.  
2Meukkūö höö tökôlò yāich inrē; ngam Mā Tēv an vamī-i cha nö ṙòkhöre.  
3Meuk kanihngen ngòh tö akaha tarik ngaich hayunngöre; iṙūöhöröön pöri 
töt akaha, ngaich kihten tökūö e.  
4Raneushö inyāichngö pinhë-eṅkūö inrē tö ngam Mā Tēv nuk kanôlò, ineū-eu, 
nômö inrē.  
5El talöökö ngòh töchōich nuk tö lòklöre kūö tinngöp inrē, anga-aṅ ngòh 
lamāköre köp min nö marôvat tö u.  

6Haköptö ngam nyīö el talöökö ò nö kiröönngöre, ngaich yē ò nö köiny öthō 
min anga-aṅ nö ṙāngen e.  
7Hayöng yāich ngòh tökôlò, ngòh mahaṙūöng inrē töhakövö tö ngam tö 
haṙūönghukūö.  
8Angā-aṅ ngòh tameūchtö inkaha fālen tö michūḵṙen uvòhlö kanihngen min, 
ötteunglen min inrē öp fanòh aṅ i tanānyö ò.  
9Ngòh tö aṅhav elmat tö mineukṙen kôlò min, pò ò nö holkūö tö yāich tö 
nyā-akūö re.  
10Ahōnyö ngam tö mināich, ngaich kiröönngöre min ngam linā-alkūö, ṙātöre 
min inrē linā-alkūö ötlinëkô inrē.  
11Ngòh töhāngenlōn tö töhet ellōn, öp tö vāyö ṙô inrē nö ṙô-òv, hol ngam 
rācha min anga-aṅ.  
12Aṅtö mikah nun minë mat ngam Mā Tēv, kavalngö nup ṙô tötkô-en pöri 
anga-aṅ.  
13Ngö ṙô an ngam töṙāhata, Lāyön ap amuh el kahôyö? Kapah chin min el 
talöökö!  
14Anūlö tö aṙū öp elvāng ngòh tö tayōla kikānö; fuk ël e min anga-aṅ öp 
chūök tanānyö ngam Mā Tēv.  
15Nyëklöre ap kumlō-ov nö ellōn ngòh nyīö, ahōnyen e pöri nö ṙā-ang in ò 
ngam fanòh inköp mikah.  
16Ngòh tamṙam yāich nö ṙūölö kanôlò re, hēk kē-ĕti nö i tökôlò yih min nö 
im hanāten.  

Tö lūöi anāi ṙô Mikah 

17Asītö elnang re, hang ṙô tö akaha inrē, kētö ellōn re inrē im mikah chu;  
18Tön kumchikṙen an min yē meh haköpö u ellōn re, yē u nö ṙòkhöre nö lēn 
nö i minuh meh.  
19Hòṅ ngam inyönglen meh nö im Mā Tēv, mikahtölōn meh chin ngaich tö u 
töngamuh, in meh takô.  

20Öl öich ngaich kūichtö nup tö lūöi anāi ṙô inlēnö mikah inrē,  
21Inmeukhömat meh tö töchip tökô-en inrē, hòṅ meh kētö tökô-en inrē, hòṅ 
meh kētö tökô-en sanap ṙô in cha yip tamīnngen meh?  
22Un ulāingen yāich, tön yāich ana, hēk kirāchtö kui tökihngen i kūö inkūp;  
23Pò ngam Mā Tēv min nö vë-elkui cha ngaich öt hakôlò nômö cha, yip töt 
mahakôlò cha.  
24Un hanôl ngòh tötainy tarik, unrēhĕn kiröönngöre holröön tö līn tarik,  
25Hòṅ meh öt haköp nup talöökö ò ngaich vönngö me-eṅ el tinngöp.  
26Uh man in cha yip kamëtö kinlēḵngô, yip ṙënngô nö i hötṙeh.  
27Yē meh öt aṅhav-in tö kahëtöre, kūöyòh öng ngam chamam meh nö kē-ĕyö 
nö el katòh meh?  
28Un kē-ĕyö öp hötṙeh minkahngökūö panam ök tī yik yöng yīö.  
29Meuk tarik öm tö milichngen tī nö i vahīṙen? I kūö rācha ap min nö 
sökhaka; Öthō ap min nö sökhaka nö i kūö tönyatngö tarik.  

 Inchōḵ-Oṙô 23 

1Yē meh ūichngöre nyā holkūö mahayöng, ṙēmen ngëichngöre töp i kūö meh,  
2Ṙatnyö likeun re man aṅtī tö surītö yē meh tarik töpōivat nyā-avkūö.  
3Um kuilōnuvö tö nup tö kuchik in ò, tön nyā-aṅkūö nup nö inchīlö.  
4Um harëtnyö elmat re öm hòṅ teūngen tö kanôlò; akaha sòk lākö e.  
5Yē meh ngëichkö e, ngāichen angū-ö; pò e nöng lūk nöng kitūöngöre, sā 
matēṙö nö kiteū kū-ö tö el halīöngö.  
6Un nyā nyā-aṅkūö tarik tö milip; un kuilōn tö tökuchik in ò;  
7Tön sā öp tö hĕng tak an kamhuk nö ellōn re. Nyā man ka-eūt inrē! Ngö ṙô 
anga-aṅ tö meh; öt in meh pöri öp ellōn ò.  
8Kuvavlö nup nyahātöre man min nyā-aṅkūö; mëichngö tölöök ṙô re inrē.  
9Un hāngö ṙô ṙô-òv tö tökulō-ov, tön mināich an min tö mikah nup ṙô meh.  

10Un kē-ĕyö öp hötṙeh minkahngökūö panam hēk un yôkhöt el taṙeū 
kūönyōich;  
11Tön tökalēḵ ap Ṙamānyen cha; lā-al meh ap min nö vë-elkui cha.  
12Kētö ellōn re i inköphöti elnang meh inrē i ṙô mikah.  
13Um ma-īṅtīre tö inköptö chöngö i nyīö; öthō ap min nö kapah, yē meh 
fōhan tö chōn.  
14Yē meh fōhan tö chōn hayööken nômö ò min me-eṅ ṙā-ang el Anūlö.  
15Kūön chu, yē öp ellōn meh nö akaha, ṙāmölōn min inrē öp ellōn chu.  
16Ṙāmölōn min ngih nômö chu yē minë minuh meh nö chīpö ṙô nö ṙô-òv.  
17Um kunyāha ellōn i tököölö fālen, i ṙūöhen pöri i pinhë-eṅkūö töm Mā Tēv i 
rô-òtö sakāmö.  
18Öthō nö öt mū-unôchu umuh, öt rökiṙen ap min inrē maheūṅkkö meh.  
19Kūön chu, hang; hôm akaha, hachōkūö ellōn re inrē el ngam talöökö.  
20Un hol kam-eūt, hēk un i tö pōivat nyamā-avkūö;  
21Pò mihiyōi-aṅ tö pōivat inrē min nö yih im öt kanôlò, höng takācha inyut 
ön min ngòh tarik inrē tö tī ngam inṙòhlö.  
22Hang ṙô ngam yöng re kikōnyö ngam mahakūönten meh, un öt chumkūöṙen 
inrē töm yöng meh kikānö yē ò nö köiny.  
23Havah tökô-en, un inyīhiyö inrē; havah mikah, mikah elmat, inköphöti inrē.  
24Pōyen ṙanāmölōn ön min ngòh yöng tölöök; ngòh mahakūöntö tö-akaha 
nyīö kikōnyö ṙāmölōn min nö in ò.  
25Hökngen ngam kikōnyö yöng, kikānö yöng inrē nö ṙāmölōn, hökngen ò, 
ngam kamyônyen meh nö ṙāmölōn.  
26Kūön chu, kēḵ töp ellōn re in chu, hökngen minë mat meh inrē nö 
ngëichngö në talöökö chu.  
27Tö aṙū-uti anūlö ön ngòh mi-inyihköre kikānö; tö kamlah kanihngen.  

28Sā mū-ulāya an nö hulalhaka nö höng ṙūölö ṙôngö tötkô-en inrē nö i tarik.  
29Chīö tö īnu tö öt inkôlò? Chīap tö īnu tö miṙīvlōn? Chiap tö vahënyu? Chīap 
tö nyahavö nö tö turëṙö elmat?  
30Cha-a yip tö marô-òten nö i vāin, cha-a yip kumröönngöre nö katĕh vāin.  
31Un hatīönka ngam vāin yĕn turë, yē e nö pök el kōp chaleūkköti inrē nö lā 
taṙeū.  
32Unôichngöre angū-ö sā pēch nö kap chökhukūö inrē nö sā pēch.  
33Parīönya elmat min me-eṅ ngaich, ṙô tö töchōich min ap ellōn meh inrē.  
34Ngaich me-eṅ min sā muhulalhak ellōn ngam mai, sā öp muhulalhaka nö el 
kui kanāmö.  
35Fōho chu yin, ṙô meh min hö-ö pöri chu-ö chök; fōho chu yin, öt akahaiṙen 
pöri chū-ö tö e, Ĕhē öich min aṅhen? Hòṅ chu chöh tahëng ka-eūtre.  

Inchōḵ-Oṙô 24 

1Un kunyāha elmat tö tötlöök tarik, un rēhĕn nö in cha;  
2Pò nup ellōn cha nö halēn chanökhuṙen, kakkö tötlēn inrē nup minuh cha.  
3Mānlöngö patī lökten i mikah, köp angū-ö inrē lökten i mikah elmat;  
4Lökten i mikah nup urôhò nö tööḵlö tö tö pōi ṙāi kanôlò inrē tavai.  
5Mötlö kumlēḵ ngòh tö akaha tarik tö tökalēḵ tarik, ngòh tarik tö aṅhav-in tö 
mikah mötlö tö ngòh tö aṅhav-in tö kumlēḵ;  
6Pòn lökten tö akaha inchōkūö öm kô kiyung öp kinyūngö meh, i ṙôken 
mahalēn inrē öp minhôiṅyö.  
7Yahlö rô-òl chūök an ngam mikah nö i ngòh tökulō-ovö; i kūö inkūp anga-aṅ 
nö öt vā-anykūö re.  
8Anga-aṅ ngòh mahalēnlö tötlöök la-en kaheūkö min nö vamī töchōich.  
9Tökööl an ngam vinī-il kumlō-ov, sin-òṅkkūö tarik ngam tö mināich.  
10Yē meh cheingö ip sakāmö öp lā-al meh, kūöṅnen öp kumlēḵ meh.  

11Kē-ĕ cha yip tökē-ĕ tö kinpaha; haköpö cha yip tö fukngö nö ip ṙamatnyö 
likeun.  
12Yē meh ngö ṙô, yĕh meuk, öt akahakūö in tö e, öt meūkö e ang ngam 
kamlah lumngan ellōn? Öt akahalōn anga-aṅ ngam amahtö nômö yīö tö e, 
röh ang min nö havëkö e nö i tarik nö sā öp la-en ò?  
13Kūön chu, nyā hönī, tön tölöök an, öp kintākö öp chūök hönī inrē nö 
pachāka kumchik.  
14Akahalōn man tö ngam mikah nö ngatī ip nômö meh; yē meh kôtökūö tö e, 
mū-unôich min ap umuh, öt rökiṙen min inrē ap maheūkkö meh.  
15Um sā tötlöök tarik hulahaka hayun öm i elyöngö tölöök un chökhuṙen tö 
patī ò;  
16Pò ngòh tölöök tarik nö sat heuh nö fukngö, ngaich chōholre hēk; kavāli 
pöri min tötlöök tö pinlāngen.  
17Un ṙāmölōn yĕn fukngö öp tö kunyaha elmat tö meh, un hökiṙen ap ellōn 
meh nö ṙāmölōn yē ò nö kavē-ĕre;  
18Hòṅ öt meūkö e ngam Mā Tēv, ngaich kunyāhalōn, ngaich havööngökūö 
ngam tanānyöre nö ṙā-ang in ò.  
19Un hakihten re tökūö tötlöököla-en, un kunyāhalōn inrē i tötlöök;  
20Tön rö-ö ön ngòh tötlöök tarik nö mū-unôichu; hanyāngi an min ngam 
eāṅvö ngòh tötlöök.  
21Kūön chu, pa-ekūö töm Mā Tēv ngam rācha inrē, un öt hāngö chöngö nyöre 
cha-a;  
22Tön höng lūk öp min pinlāngen aṅ in cha nö chōholre, chiāp min tö 
akahalōn töp pinlāngen yamih nö ṙā-ang in cha nyöre?  

Tö Ōtngöre Ṙô Mikah 

23Anū-ö min në inrē ṙô tö akaha, Tötlöök an ngam intölten i inkaha fālen.  
24Ngòh tö ngö ṙô tö ngam tötlöök, Öt fāluṙen man Öt lēkaṙen elnang min tö 
tarik, sa-òkhuvö tö pumnāmö tarik;  

25Achā-a pöri yip vamëkö tötlöök kumchīkulōn min, i kui cha min inrē ngam 
tölöök inkôlò.  
26Anga-aṅ ngòh tö chipô nö sapṙô hāmkūö minuh.  
27Halēn la-enre el kahôyö, lēnö tī tö nup el panô-òṅ meh; unôich ngaich 
mānlö patī re.  
28Um öt chööḵnyu vë-eny matre lā-al ngam holre, um hachīl inrē i minuh re.  
29Un ngö ṙô, Sā tī ò chin min chū-ö nö in chu; kētö nup tī ngam tarik chin 
min nö in chu.  
30Chööḵngö panô-òṅ ngam töṙahata chin taheui, ranghö panô-òṅ vāin öp töt 
akaha tarik;  
31Yĕh meuk, ṙòkhöre nup tö chökhukūö nö marô-òlòng in e; keuheūtngöre ël 
ap tumlat tö tö chökhurōi, taṙöli inrē ap ihong kinlōngö e.  
32Meuk chū-ö ngaich fēken e inrē; ngëcha chū-ö kēḵinköptöre inrē.  
33Rahëchta mat haṙòh, rahëchta mat meuchngö matre, rahëchtatī kirup kël re 
heūheure,  
34Kôlò min ngaich öp yanāchö nö in meh sā mu-ulāya, öp hanāten inrē sā 
tarik tö aṅhavtī.  

 Inchōḵ-Oṙô 25 

Tö Ōtngöre Inchōḵoṙô Sòlòmön 

1Inchōḵoṙô Sòlòmön nun në, në tö kūichiyö asā kinūichö yik tarik ök rācha 
Heskīā aṅ Yutā.  
2Ineū-euṅ ngam Tēv an ngam innyathanga, ineū-euṅ rācha pöri chinöhö.  
3Sā minë halīöngö nö marô-òl chūök, ngam tumlat inrē nö aṙū-uti, ngatī öp 
ellōn vē rācha nö töt chanöhen.  
4Kēngö ngam yeich im rupīö, aṅhavtī an inrē ngam ramöm nö ip chūökṙenre;  
5Kēngö ngam tötlöök ṙā-ang i kūö ngam rācha, ngaich köp min ngam kantēra 
ò im lanöökö.  

6Uh man halāḵnyöre i kūö ngam rācha hēk sökhaka i chūök tökiröng;  
7Pò e nö ĕhten yĕm tölöṙô, ṙūöhölre tā-ih ĕhten tö meh tumṙeūtu i kūö öp 
kūön rācha, Nup maheuṅk minë mat meh.  
8Um ilöö kētu el chūök kinṙôka; sitih inlahen ṙöng öm min ip manā-aṅ, yē öp 
hol meh nö sumrōngngö kūö meh?  
9Hakôtôre man ip holre töp fālen, ane inrē un hameuknyu öp hayunken 
tahëng;  
10Hòṅ ò öp hamang ṙô meh nö öt sumrōngngö kūö meh, ngaich öt 
chanuhuvṙen öp tötlöök ineūkö meh.  
11Öp ṙô tölöökö kanaknyi sā öp ṙòng chōn i humlum nö chūök tö rupīö.  
12Sā humlum kinlong hēk yanöṅtö humlum ngòh tö akaha vamë-a nö i elnang 
hamang.  
13Sā öp tö-ufōv tacham tökënngöre hē el inmūlö ṙòng ngòh tökô-en ma-
ahānga nö in cha yip tamīnngen ò, hangëṅlö ellōn yip yöngṙen re anga-aṅ.  
14Sā në taṙul kuföt inrē töt kumṙahav röön ngòh tarik ameū raneushö nup töt 
kahëtö ò.  
15Holtö manöinyö ngòh mahayöng nö vamë-eṅkūö, öp tötngëḵ litāk inrē 
lakölö tī min tö tangëḵ.  
16Yē meh kôtökūö tö hönī, ip ṙôkvat re me-eṅ nyā-aṅ e hòṅ meh öt yaha 
ṙôkvat ngaich kuvavlö e.  
17Uh man ṙöpö röön i patī ap holre, hòṅ ò nö öt uhā-en tö meh ngaich 
surīkhen meh.  
18Ngòh tarik ngòh samūöichkö holre sā laneh aṅtī kumyung, hēk sanët, hēk 
chòk tökeut.  
19Hayönglenre i töt kô-en tarik hē el kanihngen sā chanökö kanap hēk tö 
taleūsi röön.  

20Ngòh tumkökṙôre i töhaṙivlōn sā öp kamëngö kinṙum hē el laneūchö, sā 
töhīkīölhu vāin inrē nö i kūö vah.  
21Yĕn kapahare öp tökunyaha elmat tö meh, kētö nyā-aṅ kūö ò; yē ò inrē nö 
haṙëhe nômö, kētö òk ò tö mak;  
22Pò meh min afônglö ta-ök tameūyö i kui ò, reushen meh an min ngam Mā 
Tēv.  
23Kumtö kumṙah an ngam kuföt lā kapā anë inrē öp litāk vamë-eng nang, 
tānyö mineūkö.  
24Ĕhten an ngam inyöngö i sinkeukngö i kui patī tö el patī holtöṙah kikānö 
lamā-alkūö.  
25Sā tö-ufov mak i töhaṙëhe nômö, ngatī öp tölöök inhānga ṙameū-eung 
tömarôvat panam.  
26Sā tö tilīnu ël mak hēk tömūmu mak ngòh tölöök tarik hamökngenre nö i 
kūö tötlöök.  
27Öt tölöök an ngam nyinā-aṅ höni öi pōivat, ngaich ṙālôre tö nöinyö.  
28Ngòh tarik tötkô nö hayöngöre sā ngih elpanam tö taṙēhĕyö ṙā-ayö ngaich 
nö ötkinlōngu.  

Inchōḵ-Oṙô 26 

1Sā tacham tökënngöre hē inmūlöṙòng ngatī nö öt tölöök ngam ineū-eu 
tökulō-ov.  
2Sā ngòh röchö nö kiteū, sā kinteūṙö likup inrē, öp rinūtngö vah töt chööḵnyu 
nö öt teungtöre.  
3Fanòh i kōra inkāl elvāng i köttö, tinkung inrē i uk tökulō-ov.  
4Un sapṙô tökulō-ov nö sā ngam kumlō-ov ò, hòṅ meh öt sā ò.  
5Sapṙô ngam tökūlō-ov sā kumlō-ov ò hòṅ ò nö öt akaha tö lōnre.  
6Ngòh samöömngö inhānga nö lökngö eltī tökulō-ov ramökngö kalröön re òk 
chanökhuṙen inrē.  

7Sā kalröön tökaròk tarik, öp töng kalöla nöng öt kôlò, ngih inchō-oṙô elvāng 
tökulō-ov.  
8Sā öp töhĕng tak nyamëk ihong chinvil anga-aṅ ngòh ameū tökulō-ov.  
9Sā öp töchökhukūö eltī mihīyōi-aṅ öp inchō-oṙô elvāng tökulō-ov.  
10Sā öp lumreny tökeuheūtngöre hanyahka anga-aṅ ngòh mahaṙāi tökulō-ov 
töng chamööḵ-anga hēk mihiyōi-aṅ.  
11Sā öp am mahavantöre i kuvavre ngòh tökulō-ov töng iṙūöhen nö i kumlō-
ov.  
12Meuk tarik öm ṙung tö-akaha tö lōn re? Maheūṅkku ön ngòh tökulō-ov tö ò 
anga-aṅ.  
13Ngö ṙô ön ngòh töṙahata, Lāyön ap umuh el kanröönö!  
14Takīöka ap inkūp nö i nup tinkīök re ngatī ngòh töṙahata nö el chaman re.  
15Chiṙimtö tīre ön ngòh töṙāhata nö el pingāṅl cheiyö tī angū-ö tö ò nö 
hanyöplö kūöre.  
16Tö-akaha ön ngòh töṙahata tö lōn re tö tösat tak tarik töhuveū-euṙô nö 
sapṙô.  
17Anga-aṅ ngòh töng kamaptöre i linā-alkūö nö öt kanahngen ò sā kamë nang 
am töng chamööḵngöre.  
18Sā tö katūöyaṙen tarik kamvaltö töhūkūö tameūyö chòk, kinpaha inrē.  
19Öp tarik mahachīl holre nö ngö ṙô, Höng minôn chin!  
20Nyangngö an ngam tameūyö yĕn öt ngôhòvö; i chūök öp töhiṙeūtka ṙô inrē, 
ṙātöre linā-alkūö.  
21Sā nup ta-ök nö ṙāchhöt töp tisum ngòh inrē tötameūyu kūö, ngatī tarik 
chöng lamā-alkūö nö tōttökūö linā-alkūö.  
22Sā tökuchik nyā-aṅkūö në ṙô töhiṙeūtka; meuthöt anū-ö keuheūtngöre 
chūök nö el alaha.  

23Sā lanūöp tölūöptu nö i ṙòng tanīöyö në töfaṙëcha minuh tö-aṅhav ellōn tö 
tötlöök.  
24Anga-aṅ ngòh tösumrīk, kavē-ĕre nö i munuh re hachūöklö michīl inrē nö 
ellōn re;  
25Yē ò nö aheūkölōn ṙô, un ṙātö ellōn re in ò, tön sat nup sin-òkkūö ellōn ò;  
26Pòrô nö hanyati öp sunrīkhö tö ò, hameuknyu min nö i tömaṙôngö öp öt 
lanöökö ò.  
27Ngòh amul anūlö fukngö min nö el e, havan an min ngam ihong nö in ò 
ngam pumlönö e.  
28Öp tö minyôiny-aṅ litāk kunyaha elmat tö yip pôre, öp elvāng inrē 
maharōilô vītö pinlāngen.  

 Inchōḵ-Oṙô 27 

1Un eū öp huṙöich, tön tö akahalōn man tö kumṙen öp sakāmö. 
2Hökngen öp tahëng nö eū-eu meh, un öp elvāng meh; aṅ tahëng, un nup 
minuh meh.  
3Langan ön ngòh ihong, langan inrē ngam kuyāyö, öp inrunnyö lanīnö 
tökulō-ov pöri langan tö u nyöre.  
4Öt milēḵ ön ngih lanīnö, mihôiṅ tī pöri tanānyö; chīö pöri tökô nö sökhaka 
nö i kūö kumnyahlōn?  
5Ĕhten töngāṅlnyi vinëkö tö töhanyāti hanāngenlōn.  
6Tökô-en nup nyaha öp hol; pōitī chūök pöri hināmökūö tö tökunyaha elmat.  
7Ngòh tölöökngen nö sa-òkkūö tö höni, i ngòh tökapahare pöri pachāka ngih 
tö-angūöṅvö.  
8Sā chehechōn tölō-ongkūö tö fôngöre, ngòh tarik tölō-ongkūö tö patī re.  
9Tavī-i, tinhus inrē ṙāmö ellōn tī, tikāchi pöri ngam ellōn tö kanihngen.  
10Un ṙā-ayö hol meh, hol öp yöng meh inrē; um chuh patī öp mak-alaha re 
inrē hē sakāmö meh kihngen. Ĕhten öp hol tö röhta töp mak-alaha tömarôvat.  

11Kūön chu, akaha man, haṙamlōn chu inrē, hòṅ chu sapṙô ò öp mumṙēngen 
chu.  
12Hayunngöre ön ngòh tarik tö-akaha yĕn meuk kanihngen; iṙūöhöröön pöri 
ngòh töt-akaha ngaich palā-aiṙen nö in e:  
13Kē öp kinṙum öp tarik yē ò nö ṙënngô öp aṅ tahëng haköp öp kinlēḵngô ò 
inrē yē ò nö ṙënngô aṅ tahëng pumnāmö.  
14Ngòh töpōitô nö hakôlò holre, ka-eūilökūö nö choholre tö peūheu, 
kaheuktu min nö ramūtngö vah.  
15Ngih tö-iṙūöhen tö-aṙöka kumṙah sakāmö, hēngren tö ngòh kikānö lama-
alkūö;  
16ṙap ngam kikānö sā ṙināpö kuföt hēk kinṙapngö tire im tavī-i.  
17Hakeut vët ön ngòh vët, hĕng tak inrē tarik hakeut ngam tahëng.  
18Ngòh mahaṙūötken anychīrchōn nyā ṙòng ò min, anga-aṅ inrē ngòh amahtö 
yöngṙen re ineū-euvö min.  
19Sā ngam kūö el mak nö hameuktö ngam kūö, ngatī öp ellōn tarik nö 
hameuktö ngam tarik.  
20Chūök Kupah Apatön inrē öt hētu nö tööḵngen, në mat tarik inrē öt hētu nö 
tööḵngen.  
21Chūök vinī-i rupīö tanīöyö, töhūkūö tameūyö inrē chūök humlum, akaha ön 
ngòh tarik ip ṙô ò nö eū.  
22Kiṙöpngö tökulō-ovö el chūök sanông nö sōngö nö holre tö sāiny tösōngö, 
sön öp kumlō-ov ò nö öt hōḵ nö ṙāngen ò.  
23Akahalōn man tö inlahen nup pököre meh, chumkūöṙen inrē tö nup sīṅp 
meh;  
24Tön rö-ö kanôlò nö töng örheūheu; köp öng ṙung inrē ngih sapīöv rācha i 
tumköl chap?  

25Yĕn hö-öv nö ngaich kiyôp meūkö sanīöplö inrē tumfömngöre, hamūlö inrē 
nup kun chōn minë rôngö,  
26Meūken me-eṅ min tö hilāre tö në sīṅp, pököre inrē ṙāi taṙeū meh;  
27Kô-òngkūö me-eṅ min tö aṅ teh pököre, nya-aṅkūö yīö hĕng kinëm 
mineukṙen yip kūön yīö kikānö inrē.  

Inchōḵ-Oṙô 28 

1Falngöre ngòh tötlöök yĕn öt hĕng tak lamū, sā lāyön pöri ngòh tölöök nö öt 
pa-ekūö.  
2Yē panam nö tôichngen maṙôngö mahayöng angū-ö, i tarik pöri tö-akaha 
elmat tö-akaha inrē köp min angū-ö nö marô-òten.  
3Ngòh yāich tarik mahakihten yāich sā ngih kumṙah töchahūköti nö öt ṙātö 
nyā-aṅkūö.  
4Yip ṙamāngö chöngö ha-öiny tötlöök yip mahaköp chöngö pöri pītnyöre nö 
lā-al cha.  
5Öt akahakūö vē tötlöök tarik tö kinṙôka tötmichūṙen, yip chamöh ngam Mā 
Tēv pöri keuheūtlöre mikah kūö tö e.  
6Ĕhten ön ngòh yāich tarik lamök i mikah re tö ngòh tökôlò tarik töchōichö 
talöökö 
7Tö-akaha ön nö kūön ngòh mahaköp chöngö, sumrōngkūö yöng re pöri ngòh 
nôlö töpōivat.  
8Ngòh ṙamūöhten kanôlò re lökten i ṙāi inṙūöngö ṙinūhöl ṙôken inrē hamūlö e 
nö in ò öp tö-aheūkölōn tö yāich.  
9Yĕn hĕng tak mahapungngö elnang re tö hināngö chöngö, pòrô öp invë-a tö 
ò ngaich nöng sin-òkkūö.  
10Anga-aṅ ngòh mahalō-ongkūö töchiplö nö el talöökö tötlöök suktöre min nö 
el anūlö öp ahul ò; ngòh töt fāluṙen pöri amīnu min tö tölöök.  

11Tö-akaha ön tölōn re ngòh tökôlò tarik, ngòh tö-akaha el mat pöri yāich 
tarik kôtikūö min tö ò.  
12Yĕn mihôiṅ ngòh tölöök, yöng ineū-eu ò ap umuh; yĕn choholre pöri ngòh 
tötlöök, hayunngöre ngaich tarik.  
13Anga-aṅ ngòh mahayunngö tanôichngenre öt kôlòṙen min, anga-aṅ pöri 
ngòh mahalööknyôre ṙāngö u inrē teūngen min tö miṙēlōn.  
14Tökôlò ön ngòh tarik ngòh tö-örheūheu nö pa-ekūö töm Mā Tēv; ngòh 
mahangëḵngö ellōn re pöri fuk el kanihngen min.  
15Sā töpōitô lāyön hēk për sumṙöp ngòh tötlöök mahayöng i kui yāich tarik.  
16Ngòh mahayöng töhāṅten tö mikah elmat töt milēḵ nö mahakihten; anga-aṅ 
pöri ngòh tösumrīk tö tötlöök taneūngen marô-òten sakāmö min.  
17Yē ap tarik tölangan tö mahām holre, hökngen ò nö tökatūöyaṙen söl 
kinpahare, un hĕng tak hamòlṙen ò.  
18Anga-aṅ ngòh lamök i mikah ṙānyuvö min, ngòh töchōich pöri nö i 
talöököre fuk el anūlö min.  
19Ngòh amul tumlat re pōyen nyā-aṅkūö min, anga-aṅ pöri ngòh famchū töt 
kanôluṙô pōyen yanācha min.  
20Pōyen inkôlò an min ngòh tökô-en tarik, anga-aṅ pöri ngòh tökurāten nö 
hòṅ kôlò öt hō min nö kiröönngöre nö öt sācha.  
21Töchōich an ngam inmeuktö intölten; vaich pöri nö kô-òren ngòh tarik 
tökūö töhĕng mufôkö nyā-aṅkūö.  
22Ngòh tömilip tarik kurāten nö hòṅ kôlò, ngaich öt akahalōn töp neūkö min 
nö yih nö in ò.  
23Ngòh vamëkö tarik unôich min nö kôtökūö tö töpōyen neūkölōn möthë tö 
ngòh maharōi nö litāk re.  
24Ngòh mu-ulāingen yöng re kikōnyö hēk yöng re kikānö nö ngö ṙô, 
Öttanôichngen an angū-ö, nôlö tarik an anga-aṅ öp famëlhanga.  

25Harunnyö linā-alkūö ön ngòh töyal tarik, ngòh mahayönglenre pöri nö im 
Mā Tēv ṙūölöng kanôlò min.  
26Tökulō-ov an anga-aṅ ngòh mahayönglenre nö i ellōn re; ṙānyu pöri min 
lamök i mikah.  
27Ngòh kamë-eṅkūö yāich öt hāṅten min, ngòh mahanyatngö matre pöri 
pōyen taneūngen min tö rinūtngö vah.  
28Yĕn choholre ngam tötlöök, hayunngöre vē tarik, yē cha pöri nö kapah, 
ṙūöhölre ṙôken tölöök.  

 Inchōḵ-Oṙô 29 

1Anga-aṅ ngòh töṙöpen nö vëka, sön nö hakehngö likeun re höng lūk min 
nöng ohngö nö öt hanlinken.  
2Yē ngòh tölöök nö hayöng ṙāmölōn yip tarik; yē ngam tötlöök pöri nö 
hayöng, aluhure yip tarik.  
3Anga-aṅ ngòh töhāngenlōn tö mikah ṙāmölōn tī tö yöng re, anga-aṅ pöri 
ngòh mahanôl kikānö mī-inyihköre mëichngö inlānen.  
4Köpötī ön ngòh rācha tö panam lökten i kinṙôka töt michūṙen, payāyi tī pöri 
tö e öp mahateung raneushö.  
5Hanyāknyö inhāṅl öp tarik öp maharōi holre nö i röön ò.  
6Tingöpöre ön ngòh tötlöök tarik nö i tanôichngenre, ṙāmölōn pöri ngòh 
tölöök tarik nö tikökṙôre.  
7Akahalōn ön ngòh tölöök tarik tö mikahlōn yāich; öt akah tö ngatī mikah 
pöri ngòh tötlöök tarik.  
8Föngtökūö elpanam yin vē tömināich, hapungngöre pöri tö-akaha tarik tö 
lanīnö.  
9Yē ngòh tö-akaha tarik nö lā-al ṙô tökulō-ovö, ngaich ngam tökulō-ovö nöng 
tainy hayīölkūö inrē, öt chanëvuvö ngaich umuh.  

10Surīkhö töfaluṙen yin vē tarik töyal tö mahām, chöh nômö ò inrē ngam 
tötlöök.  
11Kētö talöökö tanānyö an ngam tökulō-ov, ngam tö-akaha pöri tarik 
haṙēmngenre nö ma-īnö e.  
12Yē öp mahayöng nö hang minyôiny-aṅ, ṙòkhöre min yip mā in ò nö ötlöök.  
13Meukkūö höö nan töm yāich tarik töm mahakihten inrē; kētö hanātö mat 
cha nyöre ngam Mā Tēv.  
14Yē ngam rācha nö ṙōngö tī nö kahòkken yāich örheūheu min ngam kantēra 
ò nö köp.  
15Kētö mikah an ngam chinökṙen vinëkö inrē, ngòh nyīö pöri töng 
kanahngenre nö hökiṙen kētö sumrōngkūö nö i yöng re kikānö.  
16Yē tötlöök nö hayöng, ṙūöhölre ṙôken tanôichngen; meūkkö fanukngö cha 
pöri min tölöök.  
17Vīten öp kūön re man nö haköp chöngö, ngaich me-eṅ min heūheure tö tī ò; 
kētö kumchiklōn meh min anga-aṅ.  
18Yĕn rö-övö vinë-eny mu-unôich ngaich yip tarik nö kavalngö ṙināpöre, 
tökôlò pöri anga-aṅ öp mahaköp chöngö.  
19Ötköp an tö chöngö ngòh tarik mahalanṙen tökūö töng ṙô, pòn pòrô nö 
akaha elmat, öthōḵ anga-aṅ nö chumkūöṙen.  
20Meuk tarik öm ṙung tökurat nö i ṙô re? Mötlö ap mineūka ti tökulō-ov töp 
in ò.  
21Anga-aṅ ngòh tö löktökūö nyinī-öṅ tī nö harun tarik alahare, ip manā-aṅ 
min nö kôtökūö tö ò nö tö-amīnu nö in ò.  
22Ngòh tölīn tarik harunlö linā-alkūö, ane inrē ngòh tarik tötany pōyen tī tö 
töchōich.  
23Tumṙeūtu, ön min ngòh tarik tö inkeūlen re, anga-aṅ pöri ngòh töyāichö 
ellōn teūngen min tö ineū-eu.  

24Surīkhö nômö re ön ngòh mahanôl mu-ulāya, hang rinūtngö vah an, öt 
hameuktö e pöri.  
25Ṙātö tinngöp an ngam pinhë-eṅkūö tö tarik, anga-aṅ pöri ngòh 
mahayönglenre nö im Mā Tēv öt pinlāḵnguṙen.  
26Pōyen yip chamöh neukhöre nö i mahayöng, im Mā Tēv pöri ngòh tarik nö 
teūngen tö kinṙôka töt michūḵṙen.  
27Sin-òkkūö tölöök ön ngòh tarik tötchiplö, anga-aṅ pöri ngòh töchiplö 
tölöökö sin-òkūö tötlöök.  

Inchōḵ-Oṙô 30 

Nuk Ṙô Akūr 

1Në ṙô Akur kikōnyö kūön Yakeh aṅ Masā. Ngö ṙô ök tarik nö in Itī-ĕl, in Itō-
ĕl Yūkal inrē:  
2Kô-òngrit chin chū-ö töyahngö kulō-ov öich tarik. Öt aṅhaṅv-in chin tö 
mikah elmat tarik.  
3Hö-ö chin haköp mikah, öt rēhĕn akahakūö tö ngam Töhet Töhĕng.  
4Chiāp tö ngaich nö yônlö nö el halīöngö ngaich yôntī? Achiāp mahamūl 
ngam kuföt nö eltī re achiāp mahaṙung minë mak nö el hilā? Achiāp 
mahaköpngö në manā-angkūö ngam tumlat? Achiāp minë-eny ò, achiāp inrē 
minë-eny ap kūön ò? Akahakūö man me-eṅ!  
5Hameuktu nup nö kô-en ṙô ngam Tēv; lanaklö cha an yip mahanyathötre nö 
in ò,  
6Un ṙūöhtu hol nup ṙô ò, hòṅ meh öt vëka tö ò, kôtī inrē öm töminyôiny-aṅ.  

Tö hēk Inchōḵ-oṙô 

7Nët nup havëkö chu in meh; uh öich öt teūngen tö u urēhĕkūö chu kapah:  
8Marôvat tī ṙūöngö minyôiny-aṅ tö minyôiny inrē; uh chin rēhĕn kētu 
yanāchö un rēhĕn kanôlò; ha-aṅlen chu tö nyā-aṅkūö öp töng kanô-òngkūö 
chu,  

9Hòṅ chu öt tööḵngen, ngaich mahngen meh öich ngö ṙô, Achīö ang ngam Mā 
Tēv? Hēk hòṅ chu öich öt kôlò, ngaich ulāya, hachōichngö minë-eny ngam 
Tēv re inrē.  
10Un vë-eng nang mahalanṙen, in öp yöngṙen ò, hòṅ ò nö öt rūtngövah meh, 
ngaich me-eṅ töfāluṙen.  
11Ramūtngö vah yöng re yip umuh tö kikōnyö hakôlò yöng re inrē tö kikānö.  
12Töhet yip umuh nö i matre hö-ö pöri nö ahetlö mum re.  
13Umuh yip–yöng rô-òl chūök mat cha, yöng rô-òl chūök nup maneuichngö 
mat cha nö hachônglöng.  
14Umuh yip tösā sanët kanap, yip tökanāpu tö sakū, ngameūṅktö yāich ṙā-ang 
i kūö ngih tumlat, yip töhāṅten in vē tarik.  
15Nët maneuk kūön ön ngòh minyôkö tö kan; Kē-ĕtī, Kē-ĕti, ṙô u nö hū-a. 
Lūöi nup töt hētu nö tööḵngen; fën töt hētu nö ngö ṙô, Ṙā-alre chin ngaich:  
16Ngam Chūök Kupah, ngam töt mikūönlö chūök kanūönö, örheūheu ngam 
tumlat nö haṙëhe nômö tö mak, öt hētu inrē ngam tameūyö nö ngö ṙô, Ṙā-
alre chin ngaich.  
17Ngih mat mahayëḵngen yöngre tö kikōnyö mumnônngö chöngö yöngre tö 
kikānö inrē sôki min tö nup kavöö nö el achāṙö kā-a inrē tö nup matēṙö.  
18Lūöi nup töyahlö pinngangkūö nö in chu; fën öt mikah elmat chu:  
19Talöökö ngam matēṙö nö el taṙul, talöökö ngam pēch nö i kui ihong, 
talöökö ngam chōng nö el ngam tökiröng mai, talöökö tarik inrē nö i rēlö.  
20Ngih ön talöökö ngòh kikānö tö asĕhka: nyā an, chūt kūöre inrē, ngaich ngö 
ṙô, Hö-ö chin chanôichuṙen.  
21Kayīna ngih tumlat el katòh nup tölūöi; ötkô nö keun nup töfën:  
22Öp kaitī yē ò nö rācha, tökulō-ov inrē yē ò nö tööḵngen tö nyā-aṅkūö;  
23Öp kikānö töt hanāngen yē ò nö teūngen tö pihöre, öp rēlö inrē yē ò nö i 
chūök öp yöngṙen re kikānö.  

24Lūöi nup ing panam tökūöṅnö, töyahlö mikah pöri anū-ö:  
25Në talkeūich töt kalēḵ nö tarik, sön pöri nö meukṙen nyā-aṅ kūöre tö el 
sikehngö;  
26Në kitēvö tötkalēḵ nö tarik, sön anū-ö nö vī patī re nö i kaha ihong;  
27Öt rāchavö në hāyö, sön anū-ö nö ṙāköröön nö kiröönngöre;  
28Kô-òren me-eṅ kēḵ michākö eltīre, sön anū-ö nö el patī rācha.  
29Lūöi nup, nup tö mā-aṅ kinröönngö; fën tömā-aṅ kinröönngö:  
30Ngam lāyön, tökalēḵ kūö töṙeūla töt hameūheulre nö i kūö töng sitih;  
31Ngòh tamyeūlö hayöm, tö ngam kōiny pököre, tö yip rācha inrē 
kumröönngöre urēhĕkūö yip tarikre.  
32Yē meh sin tökulō-ov, öm hapōilöre, hēk yē meh sin vamīken, tötlöök, 
tilupngökūöre man tö eltīre.  
33Yē meh kicheūchnyö aṅteh ngaich tööi angū-ö, kōk ngam elmeh ngaich 
mahāmu angū-ö, yē meh vīlö tanānyö, kihngen min me-eṅ.  

 Inchōḵ-Oṙô 31 

Inlēnö Ök Rācha 

1Në ṙô Lēmiĕl ök rācha aṅ Masā, në inköptö ò tök yöng ò kikānö:  
2Asuh, kūön chu kikōnyö? Asuh, aṅ el kanūönö kūön chu kikōnyö? Asuh, 
kūön chu kikōnyö im töchūöku kinlēḵngô?  
3Um kētö kumlēḵre i kikānö nup talöökö meh in cha yip fāmëlngö rācha.  
4Hangihtöre me-eṅ Lemi-ĕl, öt nya-aṅkūö rācha an ngam, kin-eūtö vain hēk 
öt mī-i mahayöng ngam lōn tö tökalēḵ ka-eūt;  
5Hòṅ cha nö öthöng ka-eūt vaichngö ngaich tö öp tö kētu chöngö, ngaich 
vaichngö tö nup hanakten yip tarik.  
6Kum-eūtan tö tökalēḵ öp chamuh im nganaichngenre, vāin inrē in cha yip 
më-el tökiröng kanihngen;  

7Hökngen cha nö ka-eūt hòn vaichngö tö öt kanôlòre, ngaich öt ōtre 
kanöpölōn tö kanihngen re.  
8Vā-anykūöre man im töthuveū-euṙô, kahòklö kui yip tö-ōtre nö im öt kanôlò.  
9Vā-anykūöre man, chīpen kahôka, ve-elkui yāich töhāṅten inrē.  

Tö Kò-òre Nö Pīhö 

10Chiāp tökô nö kôtökūö tö tö-akaha inpīhö? Mötlö ana tö töpōi yanöṅtö.  
11In ò inyönglen ellōn öp pīhö ò, öt hanātuṙen min anga-aṅ inrē tö 
taneūngenre.  
12Kôlò tī an tö ò, öt chökhuṙen inrē, i rô-òten ò nö aṅ.  
13Chöh sanôi sīṅp ap flek inrē, hakôtö kuntī re inrē nö vī-i u.  
14Sā nup chōng mī-inyihkö chehen an, ṙā-ang tömarôvat nö kumtö nyā-
aṅkūö.  
15Choholre an yĕn pòrô nö hatööm meukṙen nyā-aṅkūö yip aṅ patī re inrē la-
en yip tarik ò inrē kikānö.  
16Ngëichkö taṙeū an ngaich havaha e; aṅtī tö nup ṙòng eltī ò anga-aṅ nö 
teūich panô-òṅ vāin.  
17Nyëkṙat re an pôn hòṅ kalēḵ vī këlre inrē nö ngëḵ.  
18Meuk nup chehen inyihköre nö kôlò tī tö ò. Öt nyangngö kūö öp ëāṅvö ò tö 
el hatööm.  
19Kētö tīre an nö im vanön yanòh, ṙapkö ngam kinpāt inrē minë kël ò.  
20Hatahtö eltī re an nö i yāich, silôtö tī re nö i töhāṅten.  
21Öt pa-ekūö an tö tacham tökënngöre in yip aṅ patī ò, pòn ṙòkhöre in yip aṅ 
patī ò nö hayūtö tö töngāṅvömat.  
22Vī hīlā re anga-aṅ; tövai linen nup hilā ò töhuṙing tö-amëla mat inrē.  
23Akaha öp pīhö ò nö i kūö inkūp, yē ò nö ūichhaka nö in yip mā aṅ ngam 
panam.  

24Vī linen hilā anga-aṅ inyihken u inrē; kētö nyanëk ṙat anga-aṅ nö in yip mī-
inyih.  
25Hinlāṙö tö kumlēḵ anga-aṅ minā-aṅ inrē, hayīölkūö anga-aṅ i saha öp ṙētak 
nö öl nö yih.  
26Ṙôtö mikah anga-aṅ nö vā-any kūöre, i rōi litāk ò inrē öp inköp tö 
neūkölōn.  
27Milētṙen anga-aṅ nö meūk el talöökö yip aṅ patī re, öt nyā-aṅvkūö inrē tö 
nyā-aṅkūö ṙanāhata.  
28Choholre yip kūön ò ngaich havëken ò nö tölöök, öp pīhö ò inrē, ha-öinyan 
inrē anga-aṅ:  
29Maṙôngö yip kikānö tövāyen la-en, saṙaklöng pöri me-eṅ tö cha nö ṙòkhöre.  
30Inchīl ngih vanāyö, tötöl inrē ngam lanöökö, töhòṅ eū-eu pöri ngòh kikānö 
töpa-ekūö töm Mā Tēv.  
31Kē-ĕkūö ò tö nup ṙòng kuntī ò, hökngen nup la-en ò nö ha-öinyan nö i kūö 
inkūp.  

Mumkahten 

Mumkahten 1 

Töng rö-övö an ngam Nômö 

1Në ṙô ök Mumkahten, ök kikōnyö kūön Tāvit, rācha i Yērusalem.  
2Chanök alaha aṅ i chanök alaha, ṙô ngam Mumkahten, chanök alaha aṅ i 
chanök alaha! Ṙòkhöre aṅ i chanök alaha.  
3Suh ap taneūngen ngòh tarik i nuk la-en nup la-en ò el katòh ngam tavūöi?  
4Kiröönngöre tö hĕng köl chap, yih inrē töhĕng köl chap, örheūheu pöri ngam 
tumlat nöng ngöh.  
5Meutlö ngam tavūöi meutti inrē nö chuh ip chūök löklö ò nö meutlö.  
6Föötöre ngam kuföt nö kū-ö tö lòhngö, havīngöre inrē nö lākapā; chavīṙa 
röön ngam kuföt, havantöre ngam kuföt inrē ip chinvīṙö e.  
7Ṙòkhöre nup töhëm mak nö kū-ötö el mai, öt tööḵlö pöri ngam mai; ip 
chūök tö hëm mak nö hëmti, in e anū-ö nö hëmti nö hēk.  
8Ṙòkhöre nö tööḵngen tö chanëyö; tö kônyô ngòh tarik tö e; öt tööḵngen 
ngam mat tö maheuṅkre, öt rēhĕn ngam nang nö tööḵlö tö ahangre.  
9Öp tö ngaichngen ngaich nö angū-ö min, ök tökeuheūten inrē ngaich angū-ö 
min tökeuheūten; öt tufömngörevö inrē el katòh ngam tavūöi.  
10Chehënu hòng öp tö ngö vinë-eny Yĕh meuk, tufömngöre ön ngòh? Tö ha-
ëhelen ana, i nuk samyeūheu urēhĕkūö hī.  
11Öt kanöpulōn umuh tö nuk lā urĕh, öt rēhĕn min nö kanöpulōn nö umuh tö 
nup tö öltöre yīhi in cha yip lā unôich nö yih.  

Inkahngen Ngòh Tö Akāha 

12Rācha chin chū-ö misī Mumkahten i kui Israĕl öich i Yērusalem. 
13Ngaich kētö ellōn re chū-ö chöh, kiluh mikah inrē i nup el katòh ngam 
halīöngö tö keuheūten; öt kumchiklōn an nö la-en ngam kahëtö ngam Tēv nö 
in vē kūön tarik nö la-en cha.  

14Keuheūt maheuṅkre chin el katòh ngam tavūöi tö tökeuheūten; yĕh meuk, 
ṙòkhöre nöng chanök alaha lāḵlö ngam kuföt nö unôich inrē.  
15Öp tö kuròk ötkô nö vī-i nö chip, öp tö hāṅten inrē ötkô nö kaheuktu.  
16Ngö ṙô ngaich chū-ö tö re, Teūngen chin tö yöng mikah, tôichlö tö yik i 
Yērusalem nö ṙòkhöre urēhĕkūö chu; ngaich inrē ngam ellōn chu nö pōyen 
mikahkūö tö mikah inkaha inrē.  
17Kētö ellōn re chin inrē hòṅ akahakūö tö mikah hòṅ akahakūö inrē tö 
kintūöyen kumlō-ov. Meūkö e chū-ö pöri inrē nö lā-al ngam kuföt nö unôich.  
18Pòn im tö pōyen mikah pōyen inrē ngam kanihngen, anga-aṅ ngam 
ṙamūölö mikahre ṙūölö miṙivlōn.  

 Mumkahten 2 

1Ngö ṙô chū-ö tö re, Tā-a tö ngamuh, hòṅ chu vī kinlahten kumchiklōn; 
kumchikngen re man. Yĕh meuk pöri, chanök alaha an angū-ö inrē.  
2Ngö ṙô chū-ö tö mahayīölkūö, Kintūöyen ana, tö kumchiklōn inrē, Asuh 
kanôlò öng?  
3Kiluh ellōn re chū-ö tö inlahen inṙamlōn ngam alaha nö vāin ṙòngmö 
hachōkūö ngam ellōn chu nö hol tö mikah öp inlāhen kinëtö tīre inrē im 
kumlō-ov, hanöng sāha chu meuk öp tölöök in vē kūön tarik la-en el katòh 
ngam halīöngö irô-òten nup tötṙōl sakāmö cha nö aṅ.  
4Kiröngö vahī chū-ö tö la-en; mānlö patī chin teūichtö el panô-òṅ vāin re 
inrē;  
5Vī pannô-òṅ re chin panô-òṅ pūl inrē, ngaich teūichtö ël u tö chōn tö 
keuheūttöre mihëṅṙö ṙòng.  
6Vī chūök mak chin inrē nö ṙanös nup chōn samīöplöre.  
7Havah tö hakövö chin kikōnyö kikānö inrē, aṅhav-in inrē tö tö hakövö tö 
fötnyu nö i patī chu; pōyen chehen chū-ö inrē tö pököre nuā inrē, mötlö tö 
yik mū-urĕh tö chu i Yērusalem.  

8Hamūllö rupīö re chū-ö inrē humlum inrē töpōi ṙāi chehen rācha inrē tö nup 
panam; īnu chū-ö tö tumkökṙô re, kikōnyö töl, kunchikngölōn tarik.  
9Lökten chu kiröng tôichlö inrē tö yik mū-urĕh tö chu i Yērusalem; höngngöh 
inrē ngam mikah nö in chu.  
10Nuk lōn në mat chu inrē öt lākiṙen anū-ö tö u; öt kētö ellōn re chū-ö i 
kumchiklōn, pò ngam ellōn chu nö kôtökūö tö kumchiklōn i nuk la-en chu, 
angū-ö an raneushö chu i nup la-en chu.  
11Ngëichkö nup la-en në kuntīre chū-ö nuk la-en chu inrē kinheūṅtngö ṙētak, 
ngaich yĕh meuk, ṙòkhöre nöng chanök alaha lā-al ngam kuföt inrē nö 
unôich, ngaich rö-ö nö taneunglenvö nö el katòh ngam tavūöi.  
12Havöötö kūöre chū-ö ngaich ngëichkö mikah, kintūöyen kumlō-ov inrē; suh 
ṙöng öp kanô-òṅ ngam tarik la-en ò ngam yamih nö unôichrit ngam rācha? 
Höng nup tökeuheūten tö tī ò nö ngaich.  
13Meuk ngam mikah chū-ö ngaich nö löök tö kumlō-ovö sā hanātö nö löök tö 
sinngūlö.  
14Elkui re mat ön ngòh tökulō-ovö; ngaich sön chū-ö meuk tö cha nö ṙòkhöre 
nöng hēngö lökngövah.  
15Ngaich ngö ṙô chū-ö töre, Öp lāinyngen ngòh tö kulō-ovö lāinyngen chu 
min angū-ö inrē; kūö yòh öich vö akaha? Ngaich ngö ṙô chū-ö tö re tö e angū-
ö inrē nöng chanök alaha.  
16I tö akaha tarik sā i tö kulō-ovö nö öt köp inköpkölōn, pòn i nup sakāmö 
yamih ṙòkhöre min nö marô-angen nö vāchiyö. Kapah ngam tö akaha tarik sā 
ngam tö kulō-ovö! 
17Lökten chin surīkhö nômö, kūö öp tö keuheūten el katòh ngam tavūöi nöng 
kanihngen chu; pòn ṙòkhöre nöng chanök alaha lā-al ngam kuföt inrē nö 
unôich.  
18Surīkhö nuk la-en re chin nuk tö keuheūten el katòh ngam tavūöi, pò chu 
höng ṙāten e in öp tarik mū-unôich tö chu min;  

19Chiāp tö akahalōn yē öp tarik min nö tö akaha hēk tö kulō-ovö? Ngaich 
pöri min anga-aṅ nö yōmṙen nup la-en chu kēken ngam mikah chu inrē el 
katòh ngam tavūöi. Chanök alaha an angū-ö inrē.  
20Lökten chu havööngö kūö re ngaich kētö ellōn im ranö-anglōn i nup 
taṙòkhöre la-en chu elkatòh ngam tavūöi,  
21Pòn hēkpi ngòh tarik ngòh tö lā-evṙen nö hol tö mikah, inkaha, huneū-en 
inrē nö ṙāngen u nö ip tarik öp töt la-evṙen tö e. Chanök alaha an angū-ö inrē 
tökiröng inrē nö tötlöök.  
22Asuh ap ing tarik aṅ i nup la-en ò nö mā-anyre i nup la-en ò el katòh ngam 
tavūöi?  
23Pò nuk sakāmö ò nö tööḵlö tö chanökö, kanihten inrē i nuk la-en ò; pòrô tö 
hatööm öt haneuhtu öp ellōn ò. Chanök alaha an angū-ö inrē.  
24Öttö ĕhtenvö nö umuh in ngam tarik tö ngam töng nyinā-aṅ inôkö inrē, 
kanôtökūö inrē tö kumchikṙen re i nuk la-en re. Meuk ngih chin inrē, nö 
ṙamā-ang eltī ngam Tēv,  
25Pòn yĕn öt aṅ in ò ngaich chīö tökô nö nyā-avkūö hēk chīö tökô nö 
kumchikngen re?  
26Pò ngam tarik mahaṙamlōn ò kētu mikah tö ngam Tēv, inkaha, ṙanāmölōn 
inrē; im tököölö fālen pöri kētö la-en ò anga-aṅ tö inmūlö infônghanga inrē, 
höng kē-ĕti nö in ò öp mahaṙamlōn ngam Tēv. Chanök alaha an angū-ö inrē 
kumlöön nö unôichrit ngam kuföt.  

Mumkahten 3 

Ṙētaka Nup Taṙòkhöre 

1Ṙētakvö an i tö keuheūttöre, kö ṙētakvö inrē el katòh ngam halīöngö!  
2Ṙētakvö kayônyu, ṙētakvö inrē kapah; ṙētakvö teūich, ṙētakvö inrē teuklö 
ngam tö teūichtu;  
3ṙētakvö kumpah, ṙētakvö halanken; ṙētakvö tiṙölhanga, ṙētakvö inrē 
mānhölö;  

4Ṙētakvö peuiny, ṙētakvö inrē hayīölkūö; ṙētakvö haṙivlōn, ṙētakvö inrē 
kiṙīöm;  
5Ṙētakvö kavalngö ihong, ṙētakvö inrē hamūl ihong, ṙētakvö fūöl, ṙētakvö 
inrē ṙā-angtīre fūöl;  
6Ṙētakvö chöh, ṙētakvö inrē chatngentī; ṙētakvö halinhangen, ṙētakvö inrē 
kavalhanga;  
7Ṙētakvö tikaichhanga, ṙētakvö inrē chōk; ṙētakvö öt ṙô-òvö, ṙētakvö inrē ṙô-
òvö;  
8Ṙētakvö hāngenlōn, ṙētakvö inrē surīkhanga; ṙētakvö kinyungö, ṙētakvö inrē 
lanāmö.  
9Suh ap taneūngen ngòh tö lā-evṙen nö i nup lā-en ò?  
10Meuk la-en chin kahë tö ngam Tēv nö in vē kūön tarik nö hōtu nö vīken u.  
11Vāyö tī anga-aṅ nö i tö keuheūttöre ik hē e; chaphöt tö örheūheu inrē anga-
aṅ nö ellōn tarik, ngaich sönen anga-aṅ nö öt kôtökūö tö nuk tö ngaich tī 
ngam Tēv löktökūö ik raneh söl manā-aṅ.  
12Akahalōn chū-ö tö tö rö-ö tö ĕhten nö in cha tö ngam töng ṙanāmölōn 
kumchikṙen cha inrē isaha cha nö aṅ;  
13Tö e inrē nö inlōntö tarik nö aṅ im Tēv tö ò nöng nyamā-avkūö-òk inrē 
kumchikngenre inrē nö i nup la-en re.  
14Akahalōn chin tö nup töng vahīṙen ngam Tēv nö tö örheūheu nö köp; ötkô 
nö örūheūheu nö köp; ötkô nö ṙūötuṙen, öt rēhĕn nö kanëngen aṅ in; ngatī 
vinī-i an tö ngam Tēv, hinôtö tarik nö pa-ekūö nö i kūö ò.  
15Angū-ö, tö ha-ëhelen nö ngaich; öp tö mòkngöre, ngaich nö tö keuheūten; 
ngaich ngam Tēv nö chöh nuk tö ahōṙiyö.  

Öt Lanöökö Nö Ing Panam 

16Hēk chū-ö inrē meuk el katòh ngam tavūöi tö e nö i chūök kinṙôka töt 
michūḵṙen, uroh nö in e ap öt lanöökö, i chūök lanöökö inrē, uroh nö in e ap 
öt lanöökö.  

17Ellōn re ṙô chū-ö ngaich ngö ṙô, Akah fālen tölöök an min ngam Tēv tötlöök 
inrē, pò ò nö halēnngö ṙētak tökeuheūttöre, la-en inrē. 
18Ngö ṙô chū-ö ngaich ellōn re tö inlahen vē kūön tarik tö ngam Tēv nö 
kalaha cha nö hameukhö mat cha tö cha nöng töṙeūla.  
19Pò ngam chanūhu vē kūön tarik nö hĕngren tö chanūhu töṙeūla; sā ngam tö 
hĕng tak nö kapah, ngatī nö kapah ngam tahëng. Hĕngren unhômö cha-a nö 
ṙòkhöre, öt ĕhten ngam tarik tö në töṙeūla; pòn ṙòkhöre nöng chanök alaha.  
20Ṙòkhöre nö chuh im töhĕng chūök, ṙòkhöre nö ṙameū-eung el pitung, 
ṙòkhöre inrē nö hēk nö havanngöre nö pitung.  
21Chiāp tö akahalōn yē öp ma-alaha ngam tarik nö lā tulöng kū-ö ane inrē öp 
ma-alaha töṙeūla nö chuh lā taṙeū el tumlat?  
22Ngaich chū-ö meuk tö tö rö-övö tö ĕhten nö umuh tö ngam tarik nöng i nup 
la-en re tölngö nö kumchikngen re, pòn angū-ö lumnööṙö ò; achiāp tökô nö 
kēten ò nö meuk öp mu-unôich min tö ò?  

 Mumkahten 4 

1Hēk chū-ö meuk nup inkihten tö harunkaṙen el katòh ngam tavūöi. Yĕh 
meuk, nup mak mat tö hakihtuṙen, ngaich cha-a nö öt hĕng tak 
mahaṙamkölōn! Lā in yip mahakihten cha ap kumlēḵ, ngaich öt hĕng tak 
umuh mahaṙamlōn cha.  
2Ngaich chū-ö fēken tö kapah yik tö ha-ëhangen nö kapah nö ĕhten tö tö-aṅ 
yip tö ṙòngmö aṅ;  
3Ĕhten pöri tö cha nyöre öp töt yamih, töt mameuk tötlöök la-en inrē nup tö 
kēkaṙen el katòh ngam tavūöi.  
4Ngaich chū-ö meuk nup la-en nö ṙòkhöre nup la-en i kumnyah elmat tarik tö 
holre. Chanök alaha an inrē angū-ö kumlöön unôichrit ngam kuföt.  
5Kirup këlre ngam tökulō-ovö, ngaich kāḵ alaha re.  
6Ĕhten an ngam töhĕng më-el tī-i chanëven tö tö nët më-eltī-i la-en kumlöön 
unôichrit ngam kuföt.  

7Hēk, meuk chanök alaha chū-ö el katòh ngam tavūöi:  
8Hĕng taka öp tarik töt hĕng tak aṅ in, tö kikōnyö kūön hēk öt rēhĕn kikōnyö 
kūön hēk hanöng löknyö, sön pöri nö öt ṙanānguṙen nup la-en ò, nup mat ò 
inrē öt hētu nö tööḵngen tö kanôlò, lökten ò nö öt hētu nö hatön, chööḵnyen 
tö chīö öich lā-evṙen harööḵngenre inrē tö minyam? Angū-ö an inrē chanök 
alaha töt ṙanāmölōn lā-en.  
9Ĕhten tö nët tak tö töhĕng tak, pò cha nö raneushuvö tö tölöök tökūö nup la-
en cha.  
10Pò cha yĕn fukngö, hĕngtak ngaich mahachohlö öp holre; tötkôlò pöri öp 
töng hĕng taka yē ò nö fukngö ngaich öt tahëngu mahachohlen ò.  
11Hēk, yĕn nët tak holtöṙah re nö ṙōlhak, ṙāich acha-a; sitih kanô-òṅ pöri öp 
tö hĕng töṙah nö ṙāich?  
12Pôrò inrē öp tarik nö mihôiṅ nö lā-al töhĕng tak öp töng hĕng töṙah, nët tak 
min tökô tö ò. Öp tö lūöi sāḵ tökuvaha öp töt hēṙen nö latòk.  
13Ĕhten ngam yanāchö ngam tö akaha inrē ṙāl tarik tö öp tököiny tökulō-ov 
rācha, öp tö sōḵ nö kēḵ finë-elre,  
14Pòrô anga-aṅ nö ngaich nö ṙamā-ang el kinlōngö nö chuh el kantēra rācha 
hēk ip pūlngö ò nö tö fötnyu nö yāich. 
15Meuk yip tö aṅ chin mahavötköre el katòh ngam tavūöi, nö sā öp ṙāl tarik, 
öp tö hòṅ sökhaka nö i chūökre;  
16Öt latôkaṙen yip tarik; i kui cha anga-aṅ nö ṙòkhöre, söönen yip mu-unôich 
tö yīhi min, nö öt ṙāmölōn nö in ò. Kô-en angū-ö inrē nöng chanök alaha 
kumlöön inrē unôichrit kuföt.  

Mumkahten 5 

Um Veūtô Kilēḵngôre 

1Lak vanāngö re man yē meh chuh el patī ngam Tēv; öm ṙūötöre hangihtöre 
ĕhten an angū-ö tö tökētuvö tö tö kulō-ovö; pò cha nö öt akahalōn tö cha nö 
lā-evṙen tö tötlöök.  

2Um kurātö elvāng, unrēhĕn hökngen ngam ellōn re nö ka-eūyö ṙô nö ṙô-òv 
nö i kūö ngam Tēv, tön el halīöngö an ngam Tēv, el tumlat me-eṅ; lökten nup 
ṙô meh nö un pōyen.  
3Pò heūvö nö yih nö kumröön tö töpōyen la-en, nup ṙô tö kulō-ovö inrē nö 
kumrööntö tö pōyen ṙô.  
4Yē meh chūökuṙô kilēḵngôre im Tēv, um ahāṅkenre kētö e; tön öt kuchiklōn 
an nö i tö kulō-ovö. Kētö öp tö chūöku man töm kinlēḵngô meh. 
5Ĕhten man öm öt chūökuṙô kilēḵngôre tö meh chūökuṙô kilēḵngôre ngaich 
öt kē-ĕti.  
6Uh an ngam elvāng meh nö hachōten meh i tökööl, uh inrē öm ngö ṙô i kūö 
ma-ahānga tö e nö tö vaich; kūöyòh ṙöng ang min ngam Tēv nö līn nö i ṙô 
meh, ngaich piyāingö nup la-en kuntī meh?  
7Pò yē heūvö nö ṙūhölre ṙôken, sīöplö nö pōyen nup töng ṙô: pa-ekūö pöri 
me-eṅ töm Tēv.  

Töng Rö-övö An Ngam Nômö 

8Yē meh meuk yāich nö hakihtuṙen ip töhĕng panam kē-ĕyö inrē kinṙôka töt 
michūḵṙen mikahlōn inrē nö filīnyiyö, um pingangkūö tö e angū-ö; pò yip 
lamā tulöng mā nö aṅtu tö ngam lātulöng, ōtngöre ap lamātulöng tö cha.  
9I taṙòkhöre pöri, ngòh rācha nö tölööken ip panam tö teūchtu aṅkūö tö aṅ 
panô-òṅ.  
10Ngòh tö hāngenlōn tö rupīö öt tööḵngen min tö rupīö; öt rēhĕn anga-aṅ 
ngòh tö hāngenlōn tö kanôlò, nö taneūnguṙen: chanök alaha an angū-ö inrē.  
11Yĕn ṙūölöre ṙôken chehen, ṙūölöre ṙôken cha-a yip nyāmā-aṅ u; ngaich asuh 
taneūngen öp tö inlānuṙen höng meūkö u minë mat ò?  
12Kuchīkö mat ön ngòh tö lā-evṙen nö haṙòh, pôrò anga-aṅ nö pōivat; öt 
halöngtumat pöri nö haṙòh ngòh tökôlò tökūö yanāhakūö re.  
13Öt lanöökö ap umuh tökiröng maheuṅk chu el katòh ngam tavūöi: halīniṙen 
nup kanôlò tö öp yōm u nö inchök ò,  

14Ngaich anū-ö kanôlò nö chatngen ip tötlöök kinlah kanihngen; ngaich anga-
aṅ ngam yöng töhĕng maneuk kūön, hö-ö pöri anga-aṅ nö aṅhav eltī.  
15Ngaich hē ò nö ṙā-ang el chūök kanūönö ök yöng re nö yih, hēk anga-aṅ 
min nö kiröönngöre, chumlal sā yanīhi ò, öt kūmuṙen min inrē tö halinten re, 
nup kahëkö ò öre nö eltī ò.  
16Angū-ö an inrē yöng tötlöök: sā yanīhi ò, ngatī min anga-aṅ nö 
kiröönngöre; suh ap inrē taneunglen ò tö ò nöng halinten ngam kuföt, 
17Keuheūtngö sakāmö re inrē nö el sinngūlö miṙivlōn inrē, pōyen kanihten 
invah inrē kumnyahlōn inrē?  
18Yĕh meuk, nuk maheuṅk chu lang tölöök tökô inrē nö nyā-aṅkūö tö ôkö 
inrē kôtökūö inrē tö kumchikṙen re i la-en nup la-en ngòh töhĕng tak elkatòh 
ngam tavūöi i nuk töt ṙōl sumkam sakāmö nômö ò, kahëtö ngam Tēv nö in ò, 
pòn angū-ö lumnööṙö ò.  
19Ṙòkhöre tarik tökē-ĕvkūö tö ngam Tēv tö kanôlò inlānen inrē kanô-òṅ inrē 
nö kumchikngen re nö in u, hökngen re inrē nö im lumnööṙö ò ngaich 
kôtökūö tö kunchikngen re im la-en ò, tī ngam Tēv an angū-ö raneushö.  
20Pò ò min nö öt pōyen kanöpölōn tö nuk sakāmö nômö ò pò ngam Tēv nö 
asānngen ò tö kumchik ellōn ò.  

 Mumkahten 6 

1Maheuṅk chu ap umuh tötlöök el katòh ngam tavūöi, langan apa nö 
hulalhaka i kui tarik:  
2Öt tarīku tö kē-ĕvkūö tö kanôlò tö ngam Tēv, inlānen, ineū-euṅ inrē, lökten 
ò nö öt hanātuṙen tö nup töng lōn ò, hö-ö pöri ngam Tēv nö kētö kanô-òṅ ò 
nö kumchikngen re tö u, höng aṅ tahëng pöri kumchikngen re tö u; chanök 
alaha an angū-ö; tö chökhu nö kanihngen.  
3Yē öp tarik nö hēngòng hakūönti tö nyīö, ngaich ṙōl samyeūheu nö aṅ, 
lökten nup sakāmö samyeūheu ò nö pōyen, hö-ö pöri anga-aṅ nö 

kumchikngen re i nup tölöök chehen re, ane inrē öt lināpngu; ngö ṙô chin tö 
öp töt hē kinyônyö re nö ĕhten tö ò.  
4Pò e nö yih im chanök alaha ngaich chuh el sinngūlö, el singūlö ngaich öp 
minë-eny e nö hayūni; 
5Hēk inrē angū-ö nö öt meuk ngam tavūöi hēk akahakūö tö yô-òv; sönen 
angū-ö nö kôtökūö tö haneūheu ĕhten tö ò anga-aṅ.  
6Pòrô öre anga-aṅ nö nët köiny samyeūheu nö aṅ, öt kumchikngen re pöri nö 
i tölöök, röh öi ṙòkhöre chuh im chūök töhĕng?  
7Ṙòkhöre nup la-en ngòh tarik nö chööḵnyö tö elvāng, sön pöri nö öt 
tööḵngen öp chūök kinpahare ò.  
8Suh ap kanôlò ngam tarik tö akaha nö im tö kulō-ovö? Asuh öp inrē in ngam 
yāich tarik ngam tö huveū-en nö hayöngöre i kūö tö aṅ?  
9Ĕhten an ngam mineūkö tö mat tö ngam töng karööna kuilōn, chanök alaha 
an angū-ö inrē kumlöön unôichrit kuföt.  
10Ṙòkhöre nup tö lēnngen nö ngaich löktökūö misī ngaich ṙòkhöre öi 
akahalōn tö tarik nö ötkô nö hĕng höiny milôhò ṙô nö ip tarik öp tö kalēḵ tö 
re.  
11I ṙôken nup ṙô ṙūölöre chanök alaha, asuh ap inrē anehten ngam tarik?  
12Chīö ṙöng öp tö akahalōn töp tölöök im tarik isaha ò nö aṅ nö öt ṙōl 
sumkam nö im tötöl nômö, ngam chahööḵngö ò nöng sā nyat? Achīö ṙöng ap 
tökô nö vë-eny nang tarik töp mu-unôich rit ò min el katòh ngam tavūöi?  

Mumkahten 7 

Mufēḵ Im Nômö 

1Ĕhten an ngam tölöök minë-eny tö töpōiṙāi incham alaha: ngam sakāmö 
kinpaha inrē, tö ngam sakāmö kinyôḵnyi.  
2Ĕhten an ngam chinūhu el patī töhaṙīvlōn tö ngam chinūhu el patī tökiröng 
nyinā-aṅ; pò e nö angū-ö manāngen tarik nö ṙòkhöre, ngaich ngam tö aṅ min 
nö ṙātö e nö ellōn re.  

3Ĕhten miṙivlōn tö nīölö pòn lökten im anūnökūö nö vītu ngam ellōn nö 
ṙāmölōn.  
4El patī miṙīvlōn öp ellōn tö akaha; el patī ṙanāmölōn pöri öp ellōn tökulō-
ovö.  
5Ĕhten ön nö i ngòh tarik ngam hināngö vinëkö tö tö akaha tö ngam hināngö 
tinkökö tökulō-ovö.  
6Sā linrôkökūö töchökhu chōn nö i rit tanīönyö, ngatī ngam nīölö tökulō-ovö; 
chanök alaha an inrē angū-ö.  
7Kô-en inkihten nö vīngen tö akaha tarik nö kulō-ov, hachōichngö ellōn inrē 
ngam ṙāi minyôny-aṅ.  
8Ĕhten ön ngam manā-aṅ i chehen tö ngam ranehlö e; ĕhten inrē ngam tömöi 
ellōn tö ngam ellōn mahakeūlenre.  
9Un ka-eūyö tanānyö, pò ngam tanānyö nö iyöng elngòh tökulō-ovö.  
10Un ngö ṙô, Kūö yòh nuk lā urĕh sakāmö nö ĕhten tö në. Tön rö-ö an angū-ö 
nö ṙā-ang i mikah töp lökten meh hatönken e.  
11Tölöök an ngam mikah nö holtö amin, tö kanôlòvö nö in cha yip mameuk 
ngam tavūöi.  
12Ngam inahtö mikah sā inahtö rupīö; ngam kanôlò aṅ i inkaha tö ngam 
mikah nö haköpkö nômö ò öp tö-aṅhav-in tö e.  
13Ngëichkö la-en ngam Tēv; achiāp tökô nö hachip öp tökuròk tö tī ò? 
14Kumchikngenre hē öp sakāmö kanôlòṙen, ngëicha inrē hē sakāmö öp 
kanihngen; vī ngam töhĕng an ngam Tēv nö sā ngam tahëng, hòṅ ngam tarik 
nö ötkôtökūö tö yô-òv min unôichrit ò.  
15Meuk tökeuheūttöre chin ing tö töl nômö chu; tölöök ap umuh tarik tö 
kapah nö i lanöököre, tötlöök ök umuh tarik inrē tö marô-òtö nômö nö i 
tötlöök la-en re.  
16Uh man yahlö lanöökö, uh inrē öm vīlöre yahlö mikah; kūöyòh ṙöng öm 
hòṅ fëlngöre?  

17Uh man yahlö öt lanöökö, um rēhĕn kulō-ovö, yòh ṙöng öm hòṅ kapah 
urēhĕkūö öp ṙētak meh?  
18Tölöök an yē meh kiṙapngö tīre in ngih, ngaich um ṙā-ang tīre in e; pò ò 
ngòh tö pa-ekūö töm Tēv min nö ṙā-ang in u nö meutnyi.  
19Kētö kumlēḵ tö-akaha tarik an ngam mikah mötlö tö tösöm tak mahayöng i 
töhĕng el panam.  
20Kô-òngrit, nö öt hĕng tak tölöök tarik el ngih tumlat öp tö löökö la-en öt 
köölö fālen inrē.  
21Un hangihtöre i nup ṙô vē tarik, hòṅ meh öt hang ṙô öp tarik meh nö 
ötlēkôre tö meh;  
22Akahalōn man töre ṙung ṙōl heuh öt lēḵkôre tö tahëng.  
23Lökten i mikah chin kalahken në nö ṙòkhöre; ngö ṙô chū-ö, Hòṅ akaha chin; 
marôvat pöri angū-ö tö chu.  
24Öp mu-umuh, marôvat, aṙū-uti inrē, aṙū-uti takô; chiāp tökô nö chöhö e?  
25Havöötö ellōn re chū-ö hòṅ akahalōn chöh inrē: lukkö mikah, tūmö u inrē, 
hòṅ akahakūö inrē tö öt lanöökö kumlō-ov, tö kumlō-ov inrē ngam 
kintūöyen.  
26Ngaich chū-ö pōyen kanôtökūö tö tö-angū-uvö, mötlö tö kinpaha tī ngam 
kikānö öp tö tinngöpu nö ellōn re inhāṅl inrē, inlök inrē nup kël ò; anga-aṅ 
ngòh mahaṙamlōn ngam Tēv ötkô-òngvah tö tī ò, kē-ĕ pöri tö ò ngam tö 
köölö fālen.  
27Yĕh meuk, angū-ö an kanôtökūö chu, ṙô töhĕng nö im tahëng pòn hòṅ 
kôtökūö tö ṙôken,  
28Ngam chahöh ngih ellōn chu tö heumköre hö-ö pöri öich kôtökūö. Hĕng tak 
tarik kanôtökūö chu i tö hĕng köiny, hĕng tak pöri kikānö in cha nö ṙòkhöre 
ötkôtökūö chū-ö.  
29Yĕh meuk, höng angū-ö an kanôtökūö chu tö ngam Tēv nö vī tarik nö 
chiplö, ngaich pöri cha-a nö chöhlö töpōyen vahīkenre.  

 Mumkahten 8 

1Achiāp tö sā ngam tö-akaha tarik? Achiāp tö akahakūö tö manah chehen? 
Yāngökūö tī an ngam mikah tö tarik, Haṙī-ingre inrē ngam kūö ò töngëḵ.  

Hang Chöngö Ngam Rācha 

2Haköp chöngö ngam rācha, um ngangngökūö tökūö ngam töhet tö chūökūö 
kinlēḵngô meh;  
3Ṙā-ang i kūö ò kiröönngöre, un ahāṅkenre yē ap lāinyngen nö öt tölöök, pò 
ò nö tī-ivö ip töng kanāhanglōn ò.  
4Pò ngam ṙô ngam rācha nö tökiröng, chiāp tökô inrē nö ngö ṙô tö ò, Suāp la-
en meh? 
5Anga-aṅ ngòh hamang chöngö öthō min nö chök, akahalōn min inrē tö ṙētak 
talöökö ngam tö akaha tarik.  
6Pò në tökeuheūttöre nö ṙētakvö, talööku inrē, pòrô kanihngen ngam tarik nö 
langan nö in ò.  
7Pò ò nö öt akahalōn töp tö min, chīö ṙöng öp tökô nö vë-eny nang ò tö 
inlahen e min? 
8Öt tarīku tökô nö haköp ngam ma-alaha hēk chönguvö ip sakāmö kinpaha; 
öt löknyu aṅ an ngam kinyūngö, ötrēhĕn min öt lanöökö nö ṙānyen cha yip 
kamëtöre nö in e.  

Yip Tötlöök Tö Yip Tölöök 

9Meukngöre chin tö në isaha chu kētö ellōn in nup tö ngaich el katòh ngam 
tavūöi, i saha ngam tarik nö hayöng tarik nö chökhuṙen tö ò. 
10Ngaich chū-ö meuk tötlöök nö lāpi; kuhēthötre ṙung cha-a kunyī-iny re inrē 
nö ṙā-ang el töhet chūök, ngaich eū-eu nö el ngam chūök cha nö ngatī 
inlahen. Chanök alaha an inrē angū-ö.  
11Pò sācha tötlöök la-en nö öt ilööṙen nö kēkaṙen, ngaich ngam ellōn kūön 
tarik nö tööḵlö nö hòṅ im la-en tötlöök.  

12Pòrô öp tö köölö fālen nö hēngòng tumheuh nö lā-evṙen tö tötlöök marô-ò 
tö nômö inrē sön chū-ö akahalōn tö e min nö löök nö in cha yip tö pa-ekūö tö 
ngam Tēv, pò cha nö pa-ekūö tö ngam Tēv, pò cha nö pa-ekūö nö i kūö ò;  
13Ötlöök pöri min angū-ö nö i tötlöök, öt rēhĕn min anga-aṅ nö marô-òten tī 
tö sakāmö re sā nyat, pò ò nö öt pa-ekūö nö i kūö ngam Tēv.  
14Chanök alaha ap umuh i kūö tumlat, tö yip tarik tölöök tö löökö in tö tösā 
la-en tötlöök, tötlöök tarik inrē tölöökö in tö tösā la-en tölöök. Chanök alaha 
an angū-ö inrē tö ṙô chu.  
15Hōtö inṙamlōn chin inrē, pò tarik nö öt aṅhav-in tö tölöök el katòh ngam 
tavūöi höng ngam nyinā-avkūö, inôkö inrē, kumchikngen re inrē anga-aṅ, 
pòn angū-ö min kum ò nö kiröönngöre i nup la-en ò i rô-òtö sakāmö ò nö aṅ 
ngam kahëtö ngam Tēv nö in ò el katòh ngam tavūöi.  
16Hē chu kētö ellōn re hòṅ akahakūö tö mikah, meuk la-en inrē tökeuheūten 
nö el tumlat, nö öt rēhĕn mat nö meuk inṙôhò tö sakāmö öt rēhĕn tö hatööm;  
17Ngaich chū-ö meuk la-en ngam Tēv nö ṙòkhöre, ngaich ngam tarik nö öt 
kôtökūö tö la-en elkatòh ngam tavūöi. Öp tö sitih ṙôken la-en tarik nö chöh, 
ötkôtökūö min anga-aṅ tö e; pòrô tö-akaha tarik nö vë-eny re nö akahakūö 
ötkô anga-aṅ nö kôtökūö tö e.  

Mumkahten 9 

1Ṙātö u pöri chū-ö nö ellōn re, ngëichken u nö ṙòkhöre, tö nup la-en cha yip 
tölöök tö-akaha inrē nö eltī ngam Tēv; yĕn pòrô nö hana-āngenlōn hēk 
sunrīkhö öt akahalōn tarik. Ṙòkhöre nup i kūö cha nöng chanök alaha, 
2Pòn löö i taṙòkhöre öp chanuhngen nöng hĕng, löö tölöök tarik löö i tötlöök 
inrē tarik, löö tölöök i tötlöök inrē, löö i töhet i töthet inrē, löö, in ò ngam 
kamëtötökētu in ò inrē ngam töt kamëtö tökētu. Sā ngam tölöök tarik, ngatī 
ngam tö köölö fālen; anga-aṅ inrē ngam tö chūökuṙô höng sā ò ngam tö sōḵ 
nö chūökuṙô.  

3Tötlöök an angū-ö nö in u nup tö ngaich el töng hĕng chanuhngen nö löö i 
taṙòkhöre; tööḵlö inrē vē tarik tö tötlöök ellōn, i sāha cha nö aṅ inrē öp 
kintūöyen nö ellōn cha, unôich tö e ngaich cha-a nö chuh i tökapah.  
4Anga-aṅ pöri öp töhamūltu nö in yip tö-aṅ maheūṅkku anga-aṅ, pò ngòh tö-
aṅ am nö ĕhten töm tökapah layön.  
5Pò ngam tö-aṅ nö akahalōn tö cha min nö kapah, öt mikahavlōn pöri ngam 
tökapah, ngaich rö-ö cha-a nö ōtre raneushö; chatngen pöri ngam kanöpölōn 
tö cha.  
6Ök hanāngenlōn cha sunrīkhö tö cha inrē tök kumnyah elmat cha ha-
ëhangen nö payāyi, ngaich cha-a nö öt ōtre in tö tö örheūheu minchööḵö i 
nup tö ngaich el katòh ngam tavūöi.  
7Kuṙòh, kumchikngökūö re man nyā-avkūö tö nyā-aṅkūöre, òk vāin re inrē 
holtö ṙanāmölōn; tön ngaich an ngam Tēv nö hōḵ tö vahīṙen meh.  
8Hökngen nup inyut meh nö örheūheu nö isoh; unhökiṙen tavī-i nö hāṅten nö 
i kui meh.  
9Kumchikngenre i pīhöre öp hanāngenlōn meh, i rô-òtö nup sakāmö tö töl 
nômö meh nup kahëtö ò nö in meh el katòh ngam tavūöi, tön angū-ö an 
minchööḵö meh im nômö i la-en meh inrē nup vahīken meh el katòh ngam 
tavūöi.  
10Nup la-en kanôtökūö kuntī meh, mā-anyre me-eṅ umuh hēk lōn, hēk 
inkaha, hēk mikah el Chūök Tökapah, öp chahūhu meh.  
11Hēk chū-ö el katòh ngam tavūöi meuk ngam insōlö nö öt im töveut, ötrēhĕn 
ngam kinyūngö nö im tö kalēḵ, öt rēhĕn nyā-aṅkūö nö im tö akaha, öt rēhĕn 
kanôlò nö im maharëtöre ötrēhĕn hanāngen nö i më tarik tö mileuchngen 
mikah; ṙētak pöri lanūngö inrē mī-in u nö ṙòkhöre.  
12Pò ngam tarik nö öt akahakūö tö ṙētakre. Sā kāḵ öp tö kô-òngvah nö el öp 
inhāṅl tötlöök, sā chehechōn inrē tö kô-òngvah nö el tingööpö tö tötlöök 
ṙētak, hē e nöng vuphë fanukta nö in cha.  

Piṙūt Im Mikah Tö Ngam Kumlō-ov 

13Meuk töngatī chin inrē mikah el katòh ngam tavūöi, ngaich angū-ö nö sā 
tökiröng nö in cha.  
14Hĕng ök umuh kun elpanam öt ṙōl tak aṅ tö tarik, ngaich hĕng tak ök 
tökiröng rācha yih nö lā-al e kayīngö e ngaich, vīlö tökiröng chūök kinyūngö 
e.  
15Hĕngtak pöri ök yāich tö akaha tarik tökôti nö ël e, ngaich anga-aṅ nö 
lökten i mikah re nö ṙānyö ngam elpanam. Sönngen re nö öt hĕng tak 
tököpölōn tök yāich tarik.  
16Ngö ṙô pöri chū-ö tö ngam mikah nö ĕhten tö ngam kumlēḵ, pòrô ngam 
mikah ngam yāich tarik nö öt hakūökaṙen, nup ṙô ò inrē nö öt hāngö.  
17Nup ṙô ngam tö-akaha hāngö nö el chanëven ĕhten tö hinū-a töp mahayöng 
nö i tökulō-ovö.  
18Ĕhten an ngam mikah tö aṅtī kunyung, hĕng tak pöri tököölö fālen töpōyen 
piyāingö tö tölöök.  

 Mumkahten 10 

1Nup tökapah inṙūöi vīten ngam tötahūsa incham alaha nö hangeūṅtu 
tinôngö; ngatī tö rahëchyen kumlō-ov nö langan tö mikah ineū-euṅ inrē.  
2Öp ellōn tö-akaha tarik harônten ò nö lā hāmö, öp ellōn tökulō-ovö pöri kū-ö 
tö lā tavē.  
3Pòrô ngam tö kulō-ovö nö lök el talöökö, hāṅten anga-aṅ tö mikahngen, 
ngaich höng tökulō-ovö ṙô anga-aṅ tö taṙòkhöre.  
4Yē öp tanānyö öp mahayöng nö sīöplöre nö lā in meh, um ṙāngö ngam 
chūök re, pò ngam inrīkngöre min nö halööktit nup tökiröng fālen.  
5Tötlöök ap umuh maheuṅk chu el katòh ngam tavūöi, nö sā tövaich ṙamā-
ang i mahayöng:  
6Ha-ūichlöng tökulō-ovö el nup töpōyen lātulöng chūökö, ngaich ngam tökôlò 
nö ūichhaka nö el chūökö lā taṙeū.  
7Meuk tö hakövö chin nö i uk kōra, kūön rācha inrē nöng kiröön sā töhakövö.  

8Anga-aṅ ngòh amul anūlö fuk ël e min; kāpö ò an min ngam pēch öp 
tumṙölhötre nö ikaha kinlōngö.  
9Anga-aṅ öp amul ihong chök min tökūö u; anga-aṅ inrē öp famung chōn 
palā-aiṙen tökūö u.  
10Yē ngam vët nö öt keut, ngaich öt hĕng tak mahakeutnyö kūö ò, ngaich 
ṙūölö kumlēḵ re anga-aṅ; ngam mikah pöri holṙen öp töhĕng tak nö teunglen.  
11Yē öp pēch nö kap urēhĕkūö ò nö pumlāmö, öt kanôluṙô ngam pinlāmö ò.  
12Teūngen nup ṙô ò elvāng öp tö-akaha tarik tö hanāngen tö ò, mikten ò pöri 
nup minuh tökulō-ovö.  
13Kumlō-ov nup raneh ṙô ngam elvāng, öt lanöökö kintūöyen öp manā-angrit 
ṙô ò.  
14Ṙūölö ṙôken ṙô ön ngòh tökulō-ovö, pòrô nö öt tarīkuvö tö-akahalōn tö e 
min, achīö ap inrē tökô nö vë-eny nang ò töp mu-unôich tö ò min?  
15Chëingö an ngam tökulō-ovö tö kūö la-en re, lökten ò nö öt akahakūö tö 
talöökö nö chuh el panam.  
16Öt kanôlò in meh, Ō panam, yē öp rācha meh nöng nyīö, yip kūön rācha 
meh inrē nö nyā tökiröng nyā-aṅ tö peuheū!  
17Ṙāmölōn man, Ō panam, yē öp rācha meh nö kūön tö hakövö tarik, yē yip 
kūön rācha meh inrē nö nyā tökiröng nyā-aṅkūö ip tölöök ṙētak, yip tö kô nö 
lāköre, rö-ö nö hinyōingö!  
18Chahömköti an ngam uk patī kūö ṙanāhata, kūö ṙanāhata inrē ngam patī nö 
aṙōḵ.  
19Nyā-aṅ mahayīölkūö an ngam rôtī nö vī-i, mahaṙamṙô tökeuheūttöre inrē 
ngam rupīö.  
20Pòrô nö ellōn meh, um ötlēḵkôre tö rācha, un rēhĕn el chamam re ötlēḵkôre 
tö tökôlò; tön söömi ap min ṙô meh tö chehechōn el kuföt, hēk vë-eny e nup 
yô-òv tö sanëôku.  

Mumkahten 11 

Asuh Nup La-en Ngòh Tö Akāha Tarik 

1Kavalngö nyā-aṅkūö re man el minë mak, tön kôtökūö man min tö e 
unôichrit töṙōl sumkam.  
2Kētö minchööḵö i tö sat, hēk i tö hëvhöre, tön öt akahalōn man töp yô-òv 
tötlöök min el tumlat.  
3Yē minë taṙul nö tööḵlö tö kumṙah, chahūköti anū-ö nö el tumlat; yē öp 
chōn nö fuk lā lòhngö hēk lā kapā, ip chūökre min öp chōn töfukngö in e nö 
hulalhaka.  
4Anga-aṅ ngòh ngamëichngö kuföt öt teūich min, anga-aṅ inrē ngòh mameuk 
taṙul öt uvòh min.  
5Sā meh öt akahalōn töp ma-alaha nö yih i nup tangëḵ el chūök kanūönö öp 
kikānö tö kūönu ngatī me-eṅ öt akahalōn tö la-en ngam Tēv vamī tö 
keuheūttöre.  
6Lā peuheū man teūichtö nup kulöl re, lā harap inrē um ṙā-ang tīre; tön öt 
akahalōn man töp tö kô-òl min, ngòh hēk ngô-a, hēk, yĕn hĕngren nyöre nö 
tölöök min.  
7Tövāi an ngam hanātö, kumchik elmat inrē nginëchkö ngam tavūöi.  
8Pò ngòh tarik yĕn ṙōl samyeūheu nö aṅ, hökngen ò nö ṙāmölōn nö in u; 
hökngen ò pöri nö köpölōn tö nup sakāmö sinngūlö nö pōyen min. Ṙòkhöre 
nup yamih nöng chanök alaha.  

Inlēnö Tö Ayal Tarik 

9Ṙāmölōn Ō ṙālö tarik im inyālö meh, hökngen ap ellōn meh inrē nö ahôlen 
meh i nuk sakāmö inyālö meh; lök el talöökö lōn re man i mineūkö tö ngam 
elmat meh inrē, Akahalōn pöri tö u anū-ö nö ṙòkhöre ngam Tēv min nö kēten 
meh nö im kinṙôka.  
10Kēngö kanihten nö ṙā-ang ellōn meh, ṙāngö chanökö inrē ṙā-ang i alaha 
meh; pò inyālö ranehlö nômö inrē nöng chanök alaha.  

 Mumkahten 12 



1565 

 

 
   Nicobarese Bible 

© 2014, Bible Society of India. 
 

 
 

 

1Köplōn inrē më-eṅ tö ngam vamīlen meh i nup sakāmö meh ayal, urĕh tö 
nup tötlöök sakāmö nö yih, ṙūötöre inrē nup samyeūheu, hē meh min ngö ṙô, 
Ötkumchīkuṙen chin in u;  
2Urĕh töm tavūöi, hanātö, chingëṅt, minë taneūsömat inrē nö sangūli tö minë 
taṙul inrē nö havanngöre unôichrit ngam kumṙah;  
3Ip sakāmö hē yip yōm ngam patī nö kichëyöre sangôni inrē yip tökalēḵ tarik, 
ṙā-angtīre inrē tumlön pòn öt ṙōl taka, ngaich cha-a yip mamôknyö kūö re nö 
löknyö kūö inkūp nö paṙūöyamat,  
4Löphakkūö nup inkūp el talöökö; hē öp ṙën ṙô tī tumlön nö öt kalē-ĕ ṙô, i ṙô 
töhĕng nòng chehechōn hūnyôre öp hĕng tak, ṙòkhöre inrē yip tumkökṙôre 
kūön kikānö nö cheukti ṙô;  
5Pa-ekūö cha-a inrē tö öp lā tulöng, el talöökö inrē pinhë-eṅkūö; pöpnyöre 
ṙòng tapōngòng chōn fiṙëchröönre ngam hāyö nö kiröönngöre öt teūngen inrē 
tö lōn re; pò ngam tarik nö chuh im patī re tö örheūheu, ngaich yip 
töhaṙivlōn nö lök el talöökö nö kiröönngöre; 
6Urēhĕkūö lintôkngö ngam rupīö tökuvāha, hēk linkukngö ngam töchilū 
pingāṅl humlum, hēk ngam chūök mak nö likūki nö ip löklö mak hēk öp 
tuyāru inrē nö laköli nö i kui mak,  
7Havantöre ngam pitung nö el tumlat nö sā re misī, havantöre inrē ngam ma-
alaha nö im Tēv ngam kamëtö e. 
8Chanök alaha aṅ i chanök alaha ṙô ngam Mumkanten; ṙòkhöre nöng chanök 
alaha.  

Hamūlö Anū-ö 

9Hol ngam mikah, haköptö tarik inrē ngam Mumkahten tö inkaha, kinlaha 
kanô-en inköpö inrē inlēnö nup inchōḵo ṙô inrē nö holtö tökiröng ṙanëmen.  
10Chöh nup ṙanāmölōn ṙô ngam Mumkahten, chīpötī inrē nö kūich nup ṙô 
tökô-en.  
11Sā tölòkngörekūö nup ṙô tö-akahaṙa, sā kīny inrē tö köpökūö nup töhamūlö 
ṙô tökētu ip yōm pököre tö hĕng tak.  

12Kūön chu, ṙēmen ip tö vānglö tö në. Öt kinheūṅtuṙen vinī-iṅ līpöre töpōyen, 
chanëyö ngam alaha inrē töpōyen inköpö.  
13Manā-aṅgrit ön ngih; keuheūtlöre nup nö ngaich nö hāngö. Pa-ekūö töm 
Tēv, haköp nup chöngö ò inrē; pò e nö angū-ö la-en tarik nö keuheūtlöre.  
14Pò ngam Tēv min nö keuheūtlöre tī nö kētö nup la-en nö im kinṙôka, 
keuheūtlöre nup tö hayunka, pòrô tölöök hēk tötlöök.  

Sòlòmön 

Sòlòmön 1 

1Tinkökö aṅ i nup Tinkökö Sòlòmön.  
Ngam Raneh Tinkökö Kikānö 

2Ō hāmkūö chu man öre öm hāmkūö chu tö minuh re! Pòn mötlö ngam 
hanāngenlōn meh tö vain,  
3Tahūsa ap tavī-i incham alaha meh, ṙöhnyu ap minë-eny meh nö tavī-i; 
lökten yip mahalanṙen kikānö nö hāngenlōn tö meh.  
4Sarōkö chu unôichrit meh, tai ka-eūyen. Kēhöt chu ap rācha el nup urôhò ò. 
Kiröngö ṙanāmölōn in min in meh; hapōilö hanāngenlōn meh in min mötlö tö 
vāin; huveū-en yip nö hāngenlōn tö meh.  
5Saha elmat takô chin chū-ö, vai pöri, Ō kikānö kūön Yērusalem; sā nup rūkui 
Kētār, sā nup ranangkūö Sòlòmön.  
6Uich hatīönka tön saha el mat chin, kūö ngam tavūöi nö ngehngö tī tö chu. 
Tainy yip nö in chu kikōnyö kūön öp kikānö yöng chu, vīten chu yip yōm 
panô-òṅ vāin; hö-ö pöri chū-ö hayōmken panô-òṅ vāin re.  
7Vë-enynang chu, me-eṅ hanāngenlōn chu, tö chūök meh ha-aṅlö nup sīṅp 
meh, tö chūök meh vīten u nö ṙōlhaka tö el sakāmö; kūöyòh ṙöng öich min 
höng karööna sā öp töhĕng tak i nup sīṅp meh nôlö meh?  

Kikōnyö 

8Yē meh öt akahakūö, Ō tölngö tövai aṅ in yip kikānö, tömkö röön nup sīṅp, 
ha-āṅlö nup kūön inrē i nup rūkui öp yōm sīṅp.  
9Haṙōngten meh chin hanāngen chu, i kan kōra inröl Fërō.  
10Vāyö arëkūö man nö yanöṅtu, öm tahūötuvö tö yanöṅtö.  
11Vī yanöṅtö meh in min tö humlum, holtö rupīö nö haṙākö.  

Kikānö 

12I saha ngam rācha nö el anūichö, ngaich öp rōi chōn tötahūsa nö taveūka.  

13Sā tö hĕng misakö mūr öp hanāngen chu nö in chu, öp muhulalhaka nö ihôi 
teh chu.  
14Sā töhĕng tum panöpnyö ṙòng henna öp hanāngen chu nö in chu el panô-òṅ 
vāin i Engkēti.  

Kikōnyö 

15Yĕh meuk, hanāngen chu, vai man; yĕh meuk, vai man;  
Kikānö 

16Yĕh meuk, hanāngen chu, vai man, kô-en lanöökö. Uhāvö elmat ap anūichö 
hā;  
17Sītör nup mikeūnö patī hā, pāin nup kum maha-uk patī hā.  

 Sòlòmön 2 

1Rōschin chū-ö aṅ Sāròn, lilō aṅ el nup achāṙö.  
Kikōnyö 

2Sā lilī i nup töchökhukūö, ngatī hanāngenlōn chu tö rēlö.  
Kikānö 

3Sā ēpöl chōn i nup chōn el inchōn ngatī ngam hanāngen chu i ṙāl tarik. 
Uichngöre chin elnyat, pachāka nup ṙòng ò inrē tökūö chu.  
4Kēten chu anga-aṅ el patī nyamā, ngaich hanāngenlōn ò öp pantēra kinṙum 
chu.  
5Ha-aṅlen chu tö tönyô angkūr, hakaplö nômö chu tö ēpöl: tön vahtö 
hanāngenlōn chin.  
6Ō tanômkui chu ap öre lātavē kël ò, ngaich yūmö chu öp lahāmö kël ò.  
7Chūöku ṙô chin in yīö. Ō kikānö kūön Yērusalem, i nup kāsöl hēk el kahôyö 
hain, hòṅ meh öt halöinyköre öt rēhĕn āṅhënnö tī töp hanāngen hanöng saha 
kanahanglōn e.  

Innëtö Tinkökö 
Kikānö 

8Hangṙô öp hanāngenre chin. Faltöre ap nö löktö kui rung tisòktöre nö löktö 
in minë rôngö nö chuh in chu.  

9Sā kāsēl ap hanāngen chu, hēk kūön istāk. Yĕh meuk, umuh ap nö sökhaka 
lā uk kinlōngö, hatīönkö nup lökhöt kuföt inkūp, tilachmatre nö i tanang.  
10Ṙô-òv öp hanāngen chu nö ngö ṙô tö chu:  

Kikōnyö 

Choholre, hanāngen chu, tövai chu, ta-a kiröönngöre;  
11Yĕh meuk ngaich ök laneūchö, keuheūt ök kumṙah ngaich nö rö-ö.  
12Meūkö nup pūl nö el tumlat, yih öp nö ngaich ṙētak tinkökṙôre hāngö ṙô 
inrē nyö-öṅ nö ing panam.  
13Sīöpnyi ṙòng ngam anychīr chōn, pöpnyö ṙòngre vāin inrē; tahūsa tinôngö 
nup. Choholre, hanāngen chu, tövai chu, tā-a kiröönngöre.  
14Ō pumpa chu, el linrākö ihong, el kinluhu kaha panam, hökngen chu 
ngëichkö kūö meh, hökngen chu hang ṙô meh tön kuchik ap ṙô meh, vai inrē 
ap kūö meh.  
15Kētö aṅ el inchōn am in hī, tökūöṅnö aṅ el inchōn am, mahayëḵngen panô-
òṅ vāin, tön pöpnyö kūö ṙòng re nup vāin el panô-òṅ hī.  

Kikānö 

16Chū-ö chu ap hanāngen chu anga-aṅ chū-ö inrē, ha-aṅlö nup sīṅpre an nö i 
nup lilī.  
17Hanöng saha sakāmö unhômö fanalnyö nyat inrē, havöökūöre, hanāngen 
chu, sā kāsēl, hēk tö-ayal istāk i kui töngasngö rôngö.  

Sòlòmön 3 

1El chamam tö hatööm chū-ö chöh ap hanāngenlōn re; chöhan chū-ö, öt 
kôtökūö pöri tö ò; havëken ò chū-ö, öt sapṙô pöri anga-aṅ.  
2Hòṅ chōholre chin ngaich öich kiröönngöre chuh elpanam, el talöökö el 
tölungāṅhaka inrē; hòṅ chöhan chin öp hanāngenlōn chu. Chöhan chū-ö, 
ötkôtökūö pöri tö ò.  
3Kôtökūö tö chu yip amahati, i saha cha nö kiröön im elpanam, Meūkan öm 
me-eṅ öp hanāngenlōn chu?  

4Öl chū-ö chööḵngen cha, hē chu kôtökūö tö ò öp hanāngenlōn chu. Haköpan 
chū-ö ngaich, öt halöngngen ò nö kiröönngöre hanöng saha chu kēten ò i patī 
öp yöng chu kikānö, el urôhò ò inrē öp kamyôḵnyen chu.  
5Chūökuṙô chin in yīö, Ō yī-ö kikānö aṅ Yērusalem, i kāsĕl hēk hain nup el 
kahôyö, hòṅ meh öt halöinyköre öt rēhĕn ahëṅnö tī töp hanāngen hanöng 
saha kanahanglōn e.  

Linūöyö Tinkökö 
Kikānö 

6Asuh ap umuh yamih löktö el tönyaṅlnyi, sā tinfūnlö lul, tumhuṅslöng tö 
mūr, lōpān inrē, sā tinhūsö töpaṙōnga tötahūsa mī-inyihkö chehen?  
7Yĕh meuk, chūök tökeūnö Sòlòmön ap! I kaha e yip tö tafūöl anāi tökalēḵ 
tarik aṅ in yip tökalēḵ tarik Israĕl.  
8Ṙòkhöre nö i ṙātre sanët töhuveū-en inrē nö i kinyūngö, kö i takeun re sanët, 
hanöng pinhë-eṅkūö tö hatööm.  
9Vī chūökre öp rācha Sòlòmön nö keūnö tö chōn aṅ Lepanön.  
10Vī rupīö anga-aṅ machööḵlö, uktö humlum, lingūṅ elmat öp anūchö; vāyö 
vinī-iṅ angū-ö nö lā-ël tö yip kikānö kūön Yērusalem.  
11Kuṙòh Ō kikānö kūön Siyôn, ngëichkö öp rācha Sòlòmön nö sapīövu tö öp 
tö sumpīövlöng nö in ò töp kikānö yöng ò ik sakāmö inpīhö ò, ik sakāmö 
ṙanāmö ellōn ò.  

 Sòlòmön 4 

Kikōnyö 

1Yĕh meuk, hanāngen chu vai man, yĕh meuk, vai man! Pumpa nun minë 
mat meh nö ël kinṙul kūö meh. Sā töhĕng kiteūm pököre minë keūyö meh 
kahōya nö i paneūti i Kilīöt.  
2Minë kanap meh sā tö hĕng kiteūm tö kamöpi kan sīṅp nup yamôklö nö ṙā-
ang i vinôkö, ṙòkhöre nö tönët nòng kūön, ngaich öt hĕng nòng in u tö 
miṙīvlōn.  

3Minë minuh meh sā laturë ta-īö, vāyö elvāng me-eṅ inrē. Minë arëkūö meh 
sā tö hĕng tāk anār kinṙul kūö meh.  
4Sā chūök chamônga in Tāvit ngam likeun meh, vīlöng nö chūök vinī-iṅ aṅtī 
kumyung, in e, nö seūhaka köinyu lanaklö, ṙòkhöre anū-ö nö lanaklö 
kumyung.  
5Minë teh meh sā tö nët nòng kūön, tö nët nòng kūön kāsöl, nup nyamā nö i 
nup lilī.  
6Hanöng saha yanīhi sakāmö falngöre inrē nup nyat, falngöre chin min im 
rôngö mūr im rung lōpan inrē.  
7Hanāngen chu, keuheūtlöre vanāyö man; öt chanôchu in meh.  
8Tā-a in chu ṙā-ang Lepanön, pīhö chu; tā-a in chu ṙā-ang Lepanön. 
Kiröönngöre ṙā-ang kui Amanā, ṙā-ang kui Sēnir Harmòn inrē, ṙā-ang i nup 
kinlūhu lāyön, ṙā-ang minë rôngö lepöt.  
9Kē-ĕ öp ellōn chu tö meh, kanānö chu, pīhö chu, ngaich man kēḵ ellōn chu 
öm höng hēngö yanöṅtö tö ngam hanūöt meh.  
10Yöng pinchākö ngam hanāngen meh, kanānö chu, pīhö chu. Mötlö ngam 
hanāngen meh tö vāin, tinhūsö tavī-i meh inrē tö tötahūsa!  
11Vī töpachāka nun minë minuh meh, pīhö chu; hönī aṅteh inrē elkatòh litāk 
meh; öp tinhūsö mat inyut meh sā tinhūsö Lepanön.  
12Tö hachāpikūö panô-òṅ kanānö chu, pīhö chu, panô-òṅ tö hachāpikūö, 
löklö mak tö hapānikūö.  
13Panô-òṅ anār nup tö meunylö in meh holtö tö atölka ṙòng chōn, hennā 
holtö nāt,  
14Nāt, manūlö, kalimas uk chōn inrē tötahūsa, holtö nup chōn lōpān, mūr alō 
inrē, holtö nup yöngkūö tötahūsa 
15Panô-òṅ töhëmlö mak, tö-ūlö mak tö-aṅ, töhëm kun mak inrē ṙā-ang 
lepanön.  

Kikānö 

16Aṅhen, Ō kuföt lā kapā, yih inrē, Ō kuföt lòhngö! Fööngö kui ngam panô-òṅ 
chu, hökngen öp tinhūsö e nö parāti nö heūingö. Hökngen öp hanāngen chu 
nö el panô-òṅre nö yih, nyā nup tö-atöllöng ṙòng chōn inrē.  

Sòlòmön 5 

Kikōnyö 

1a Yih chin el ngam panô-òṅre, hanāngen chu, pīhö chu, hamūl mūr chin 
holtö nup tötahūsa chu, nyā chūök hönī chin holtö öp hönī chu, òk vāin re 
chin holtö aṅteh,  

Kikānö 

b Ō hol chu, nyā-avkūö òk inrē: kalēḵĕkūö òk, Ō hanāngen chu!  
Finënö Tinkökö Kikānö 

2Haṙòh chin ngaich, aṅhen pöri öp ellōn chu. Hangihtöre! Kurönga ap 
hanāngen chu.  

Kikōnyö 

Löpnyökūö chu, kanānö chu, hanāngen chu, pumpa chu, töteung in chu; tön 
nyôṅpö kūö chin tö tacham, keūyö chu holtö kintākö aṅ im hatööm.  

Kikānö 

3Luhngö inyutre chin, sitih kanô-òṅ öich vö hayutlö e? Ngaich chin söich 
röön re, sitih kanô-òṅ öich vö hamumngö u?  
4Kētö tīre öp hanāngen chu ip kinchāt inkūp, ngaich ngih ellōn chu nö 
kapahare.  
5Chōholre chū-ö ngaich löpnyökūö öp hanāngen re katāka eltī chū-ö inrē tö 
mūr, tö māku mūr inrē i kuntī chu, i kaha ngam inköpkūö inkūp.  
6Löpnyökūö öp hanāngen re chū-ö, Havöökūöre pöri nö ngaich ök hanāngen 
chu, Paṙööyi ellōn chū-ö ngaich hē ò nö ṙô-òv. Chöhan chū-ö, ötkôtökūö pöri 
tö ò; havëken ò chū-ö, öt sapṙô chu pöri anga-aṅ.  
7Kôtökūö yip amahati tö chu, I saha cha nö kiröön nö el panam; fōhoh chu 
cha-a, hanyahken chu cha-a, kēngö ök kinṙum chu cha-a, yip amahati i minë 
kinlōngö.  

8Chūökuṙô chin in yīö, Ō yī-ö kikānö kūön aṅ Yērusalem, yē yīö kôtökūö töp 
hanāngen chu, vë-eny nang ò yī-ö tö chu vahtö hanāngenlōn.  

Kikānö 

9Suh ap hanāngen meh nö mötlö tö tahëng hanāngen, Ō tövai aṅ i kikānö? 
Suh ap hanāngen meh nö mötlö tö tahëng hanāngen, töp lökten meh 
chūökuṙô in ih?  

Kikānö 

10Yālö elmat ap hanāngen chu turë inrē, Mötlö nö i tö söm köṅny.  
11Humlum ap kui ò nö tövai; paṙëya nup keūyö ò, sah sā kavöö.  
12Sā pumpa nup mat ò mī ip töhëmlö mak, tövōkö tö aṅteh, löökö ṙinā-aṅ.  
13Nup arëkūö ò sā tötahūsa chamam, tahūsa tinveūkö, lilī nup minuh ò, 
töhalööktitvö mak mūr.  
14Humlum nup kël ò nö milön, nö yanöṅtuvö. Kanël ëlifen öp alaha ò, vītu 
aṅmat tö safīr.  
15Ihong nup kalröön ò nö sökhaka, chūök rööntö tö humlum. Ap mineūkö ò 
sā Lepanön, tö atöllöngö sā sītör chōn.  
16Tölngö pinchākö ap ṙô ò; keuheūtlöre inrē anga-aṅ nö lōn. Anga-aṅ ön ngòh 
hanāngen chu ngòh inrē hol chu, Ō kikānö kūön Yērusalem.  

 Sòlòmön 6 

Kikānö 

1Chuh yih ök hanāngen meh, Ō tövai aṅ i kikānö? Lökyih röön ök hanāngen 
meh hòṅ ih hol meh chöhan?  

Kikānö 

2Chuh el ök panô-òṅ re ök hanāngen chu, el chūök tötahūsa, ha-aṅlö nup 
chehen re nö el panô-òṅ, hamūl lilī inrē.  
3Hanāngen ò chin chū-ö hanāngen chu inrē anga-aṅ; ha-aṅhal chehen re ap i 
nup lilī.  

Tinneūyö Tinkökö Kikōnyö 

4Vai man sā Tirsā, hanāngen chu, löök sā Yērusalem, pinhë-eṅkūö sā 
kumyung tö pantēravö.  
5Chingāngö matre man tö chu, tön kilangken chu nun sā töhĕng kiteūm 
pököre minë keūyö meh, tö chahīöma i nup paneūti Kilīöt.  
6Minë kanap meh sā töhĕng kiteūm kan sīṅp, nup pameūlöre nö ṙā-ang 
sinöichöre, ṙòkhöre anū-ö nö nët nòng kūön, öt hĕng nòng in u tö miṙīvilōn.  
7Minë arëkūö meh sā töhĕng tāk anār nö el inyul kūö meh.  
8Tafūöl anāi yip rāni hëvhöre anāi yip pīhö töl, tö kanṙeūken kikānö tarik 
alaha.  
9Pumpa chu, töteung in chu, töng hĕng tak, lālö öp yöng re kikānö, öt 
mirūnuvö ip kamyôḵnyen ò. Meūkö ò yip kikānö tarik alaha havëken ò 
ngaich nö ṙānāmölōn; yip ranī tö yip pīhö töl inrē, ha-öinyan cha-a.  
10Achiāng ngòh tömeūkö sā minlīlö peuheū, vāi sā chingëṅt, yang sā tavūöi, 
pinhë-eṅkūö sā kumyung tö pantēravö?  
11Chuh el panô-òṅ kulöl chin, öich ngëichkö panöpnyö ṙòng el achāṙö, öich 
ngëichkö nup vāin nö meūnylö, yē nup anār nö pöpnyöre kūö ṙòng.  
12Urēhĕkūö chu akahaiṙen, ha-ūichlen chu ngaich tölōn chu holtöṙah kūön 
rācha el inröl.  

Kikānö 

13Kiṙīöm, kirīöm,, kikānö aṅ sulām. Hökngen ih meukröön meh öm kiṙīöm.  
Kikānö 

Kūöyòh öm hòṅ meukröön chu yĕich kiṙīöm ihôi töng ngamë cha?  

Sòlòmön 7 

Kikōnyö 

1Yöng vanāyö minë röön meh nö el hanīöt röön, Ō tösā ranī kikānö tarik 
alaha! Minë takeun meh tö milön sā yanöṅtö, vahī tö milichngen huneū-en.  
2Ngam fun meh töchuvī töchilū pingāṅl töt hāṅten chūök kintēhĕ vāin. Aich 
meh sā töfônghak sāiny havīlöng tö lilī.  

3Minë tönët teh meh sā tönët nòng kūön, tumnëtö kūön kāsöl.  
4Likeun meh sā kanël elifan töchônghaka. Minë mat meh sā törūngö mak i 
Hespòn, i inkūp Patrappim. Ngam elmeh meh sā chūök chamông i Lepanön, 
môktökui Tamāskös.  
5Sapīövu ngam kui meh sā Kārmel, minë töpahīöya keūyö meh inrē sā inmëlö 
tö huring hilā; kô-òngvahtī töp rācha tökūö minë tölöiny keūyö.  
6Yöng vanāyö meh, Ō hanāngen, tölöökö mineūkö kikānö tarik alaha!  
7Sā lanöökö kachūr chōn man, minë teh meh inrē sā mupōkö ṙòng.  
8Hòṅ yônlö chin im kachūr chōn kētötīre inrē i pak ò. Mah, sā mupōkö ṙòng 
vāin nun minë teh meh, sā tinôngö ēpöl inrē unhôṅmö meh,  
9Sā öp tölngö vāin inrē ngam hināmökūö tö meh öp tölööṙen inôkö,  

Kikānö 

nö meuthöt lökhöt i minuh tö kanap inrē.  
10Aṅ im hanāngen chin chū-ö, mī-in chu öp inrē lōn ò.  
11Tā-a, hanāngen chu, tai chu el panô-òṅ, ngaich iyöng i tuhēt;  
12Tā-a tai ka-euilökūö chuh el panô-òṅ vāin, ai ngëichkö nup vāin yēn 
meunylö, yĕn pöpnyörekūö nup ṙòng yĕn pöpnyörekūö inrē ṙòng anār, In e 
chū-ö min kētö hanāngen re in meh.  
13Taveūka nup chōn hanāngen, i kūö inkūp hī inrē nup ṙòng tö atöllöngö, 
tufömngöre hötṙeh inrē, nup hinöngken meh tö chu, Ō hanāngen chu.  

 Sòlòmön 8 

1Ō sā mak alaha chu man öre in chu, öm töharuklöngö tö aṅteh öp yöng chu 
kikānö! Yē chu meuk kūö meh lā el kahôyö, ngaich hāmkūö meh öre chū-ö, 
ngaich öthō nö hĕng tak öre mumṙēngen chu.  
2Ngaich chū-ö öre hachōten meh kēten meh inrē el patī öp yöng chu kikānö, 
el urôhò ò inrē öp kamyôḵnyen chu. Kē-ĕkūö meh öre chū-ö tö vāin òk meh 
tö tumhuslöng, öp mak ṙòng anār chu.  

3Ō el katòh kui chu ap öre lātavē kël ò, ngaich yūmö chu inrē öp lāhāmö kël 
ò!  
4Chūöku ṙô chin in yīö, Ō yī-ö kikānö aṅ Yērusalem hòṅ yīö öt haröthöl öt 
rēhĕn kilangkö hanāngenlōn i rò-òtö lōn e.  

Tinfūölö Tinkökö Kikānö 

5Achīö ap anga-aṅ yamih nö ṙā-ang el tönyaṅlnyi, harônhaka nö im 
hanāngenlōn?  

Kikānö 

Kilanglen meh chin elkatòh ap chōn ēpöl. In e öp yöng meh kikānö nö 
halöiny kinyôḵnyen meh nö halöinyöre.  
6Vīten chu sā inpanngö ellōn meh, sā inpanngö i kël meh; tön kalēḵ an ngam 
hanāngenlōn sā kinpaha, kumnyahlōn sā anūlö tötmilēḵ. Öp pinchôllökūö e 
pinchôlö tameūyö, tökalēḵ nö töhū.  
7Öt kô töpōyen mak nö hanyangngö kūö hanāngelōn, öt rēhĕn ṙanööingö nö 
kô nö hapökngen e. Yē öp tarik nö kētö kanôlòre el öp patī re nö ṙāi 
hanāngenlōn, ngaich angū-ö nö töng ahū-öyö öre.  

Kanônyö ngam Kikānö 

8Hĕng tak öp kun kanānö ih, hö-övö ap nö tö tëhevö. Sitih inlahen tī öi min 
töp kanānö re? Ip sakāmö yē ò nö kakkaṙen?  
9Yē ò nö kinlōngö, vīlö rupīö ihö min i kui öp chūök kumyung in e; yē ò pöri 
nö inkūp, ngaich īhö min tangö e tö savaich sītör:  

Kikānö 

10Kinlōngö chin chū-ö sā chūök chamônga inrē minë teh chu; ngaich chū-ö i 
mat ò sā töhĕng tak tökumtö lanāmö.  

Kikōnyö 

11I pē-alhamòn; ap panô-òṅ vāin Sòlòmön; hökiṙen ngaich öp panô-òṅ vāin nö 
i yip mahayōm; kö kētö ṙāi ṙòng u cha-a tö rupīö hĕng köiny tum tāk.  
12Panô-òṅ vāin chu, kanahngen chu, lumnööṙö chu; Ō Sòlòmön, in meh nup 
yēḵ töhĕng köṅny, nëtòng inrē in yip yōm ṙòng.  

13Ō me-eṅ mi-iyöng el panô-òṅ hangihtöre yip nôlö chu tö ṙô meh töich 
hāngö e chū-ö.  

Kikānö 

14Ka-eūyen hanāngen chu, öm sā kāsöl hēk ṙālö istôk i kui minë rôngö 
tötahūsa.  

Isayā 

Isayā 1 

1Ngam maheuṅk Isayā kikōnyö kūön Amôs, ngam maheuk ò, lāinyngen Yūtā 
Yērusalem inrē, hē nuk sakāmö Usiyā, Yôtam, Ahas, Hēsikiā inrē rācha aṅ 
Yūtā.  

Kunyāhalōn Ngam Tēv Tö Më Tarik Re 

2Ō yī-ö halīöngö, hangihtöre, kētö elnang re inrē, Ō me-eṅ tumlat, tön ngaich 
an ngam Mā Tēv nö ṙô-òv: pōyö tī chin haruklö kūön inrē, ngaich cha-a nö lā-
al chu ahôngen chu inrē.  
3Akahakūö ön ngòh kōiny nuā tö yōm re, akahakūö inrē ngòh köttö tö 
chūökre nö ip yōm re; hö-ö pöri Israĕl nö akahakūö, hö-ö vē tarik chu nö 
ngëicha.  
4Pumnāmö tarik tötööḵlö tö tökööl, tarik tölangan tö ötlanöökö, kūön töt 
löökö la-en nyīö töchōichö la-en: ngaich yin nö ṙāngö ngam Mā Tēv, öt 
chūmkūöṙen yin tö ngam töhet in Israĕl, aṅ tahëng yin nö ngaich, ngaich yin 
nö heūlritre.  
5Kūöyòh öyih ṙòngmö chökngöre, töp lökten yīö höng hēkö kūöre ahôngen? 
Keuheūtngöre an ngam elkui nö vahavö, keuheūtngöre ngam fanöinylö inrē 
nö cheingö.  
6Löktökūö kintāl elröön söl kūi nö öt lanöökuṙen nö in e; höng vah, pinṙôkö, 
tötōngu vah inrē: hö-ö nun nö pēt, öt rēhĕn nö haṙūngö, öt rēhĕn nö sôhòkūö 
tö tavī-i.  
7Ngaich an ngam panam meh nö öt aṅhaṅvkūö; ṙāpngö nuk elpanam meh nö 
ngaich tökūö tameūyö; keuheūt yip nö ngaich aṅ tahëng nö ngeūktö ngam 
panam meh nö i kūö meh, ngaich an nö öt aṅhaṅvkūö, sā tö tiṙöli nö ngaich 
tö yip aṅ tahëng.  
8Ngaich an ngam kikānö kūön Sīyôn nö ṙā-ayö nöng sā sanrā el panô-òṅ vāin 
sā elyöngö el panô-òṅ kiukömpör/pantīaka sā elpanam tökayīngö nö 
havīlöng.  

9Yē ngam Mā Tēv yip tömaṙôngö öre nö öt rahëichyen ṙahāti nö in hī tö 
chööḵṙen, ngaich öre ayī-ö höng sā. Sôtöm, ngaich öre ayī-ö höng sā Kômòra.  
10Hang ngih ṙô ngam Mā Tēv, yī-ö mahayöng i Sôtöm: kētö elnang re in ngam 
chöngö ngam Tēv hī, yī-ö tarik aṅ Kômòra.  
11Suh chööḵnyi nö tö ngatī ṙôken tökētu tö yīö nö in chu? ṙô ngam Mā Tēv: 
Tööḵngen chin tö töföngö tökētu kūön sīṅp, tö tösangöö nup töha-òknyu 
alaha töṙeūla inrē, rö-ö chin kuchīkölōn i mahām kōiny nuā, i mahām kūön 
pököre hēk i mahām kōiny pököre.  
12Yē yīö yih hameuktöre i kūö chu, achiāp töhōḵ tö ngih nö eltī yīö, öi rööntö 
ël ngam patī chu?  
13Uh yin kumtö töng töl tökētu; sā-òkkūö chin ngaich tö lōpān, tö ayöö 
chingëṅt töhet sakāmö inrē, tö ngam invëtö manūlö ötkô chin īnu tö tötlöök 
töp tö-ūnngen inrē inmūlö.  
14Kunyahalōn chin i nup ayöö chingëṅt yīö i nup tökiröng nyinā-aṅ inrē 
tölēnö hē: kanihngen chu nun anū-ö; chei chin keūnö u inrē.  
15Yē yīö hanyāknyö kël re tilupngö matre chū-ö min tö yīö: hôṅ, yē yīö pōyen 
ṙô vë-ekūötēv, öt hòṅ hang chū-ö min; tööḵlö nun minë eltī yīö tö mahām.  
16Söichöre yin ahëtöre yin; ṙāngö ngam tötlöök vahīṙen yīö nö ṙā-ang i kūö 
chu; ṙāngenre kēken tötlöök:  
17Harūnöre vahī-ivṙen tö tölöök; chöh inkaha fālen, meukṙen töhakihtuṙen 
akah fālen kūönyōich, ve-elkui tafīösi.  
18Tā-ih, töi ve-ekūöre, ṙô ngam Mā Tēv: pòrô nup tökööl yīö nö sā töngāṅvö 
elmat, ngaich anū-ö min nö isoh sā tökënngöre tacham; pòrô anū-ö min nö 
turë sā tököinyö mat laturë, sā sanôi sīṅp min anū-ö.  
19Yē yīö töhōḵ hamang chöngö inrē, ngaich yī-ö min nyā-aṅvkūö tö tölöök aṅ 
im panam:  
20Yē yīö pöri sōḵ ahôngen inrē, ngaich keuheūtngöre vah yī-ö min tö kūö fël: 
pòn ngam elvāng ngam Mā Tēv tö ṙôten e.  

Tötlöök Panam 

21Sitih ang ngam elpanam tökô-en nö vītöre nö kikānö mī-inyihköre, ngam 
tötööḵlö tö inkaha fālen! Iyöng ël e lanöökö, ngaich pöri töngamuh nö chūök 
famëlngö tarik.  
22Yëichu nuk nö ngaich rupīö meh, katēhĕ nuk vāin meh tö mak.  
23Ma-ahôngen yip kūön rācha meh, mahanôl mū-ulaya inrē; ṙòkhöre nö 
hāngenlōn tö rineushö, ngaich fachūrit raneushö: hö-ö cha-a nö akah fālen 
kūönyōich, öt rēhĕn nup fālen tafīösi nö yih nö in cha.  
24Lökten ṙô ngam Mā, ngam Mā Tēv yip tömaṙôngö, ngam tökalēḵ aṅ Israĕl, 
Hāöö, hòṅ heūheul alaha re chin tö vē tökunyaha-elmat tö chu, havahalre 
inrē tö vē lā-al re:  
25Havöötökūö eltī re chin min inrē in meh, ngaich ahetngö nup yech in meh 
inrē, kēngö nup kôpöre inrē in meh:  
26Ngaich chū-ö min inrē havantöre kamhôṅka in meh nö sā lā-urĕh, 
mahalēnö meh inrē nö sā ik ranehlö: ngaich unôich min më-eṅ havëkö ngam 
elpanam lanöökö, ngam tökô-en elpanam.  
27Havānö an min Sīyôn nö holtö inkaha fālen, yip mahavan min nö in e inrē 
nö holtö lanöökö.  
28Ngam tinṙōlngö tököölö fālen pöri tö yip tötôichlen inrē min nö holre, cha-a 
inrē yip ṙamāngö ngam Mā Tēv nö keuheūtngöre vah min.  
29Pò cha min nö sirōngkūö tö nup ōk nup lōn yīö, ngaich yī-ö min kalūöchöre 
el kui tökūö nup panô-òṅ tö-atöllöng tö yīö.  
30Pò yīö sā ōk öp tönyangngö rōi, sā öp panô-òṅ inrē töt māku.  
31Ngaich yip tö kalēḵ min nö sā tö tūökö, öp la-en ò inrē sā linròklö kūö 
tameūyö; ngaich nëtre anū-ö min nö ökngö, ngaich öt hĕng tak min 
mahanyangngökūö u.  

 Isayā 2 

Tötchanūhuvṙen Haneūheu 
(Maik 4.1-3) 

1Ngam ṙô tömeūkö tö Isayā ök kikōnyö kūön Amôs lāinyngen Yūtā Yērusalem 
inrē.  
2Ngaich ngö inlahen min angū-ö i nup sakāmö mu-unôichrit ngam raneh, tö 
ngam rôngö ngam patī ngam Mā Tēv min nö köpngö nö i kui minë rôngö, 
hapōilöng inrē min nö tulöng tö minë rung; ṙòkhöre inrē min pumnāmö tarik 
nö chahīömköti nö in e.  
3Maṙôngö min tarik kumröönngöre ngaich ngö ṙô, Tā-ih, tā-a töi peūlöre im 
rôngö ngam Mā Tēv, i patī ngam Tēv Yāköp; ngaich anga-aṅ min nö haköpten 
hī tö nup talöökö ò, ngaich ayī-ö min lök ël nup talöökö ò: pòn löknyö Sīyôn 
min ngam chöngö nö kunyī inrē, ngam ṙô ngam Mā Tēv inrē nö ṙā-ang 
Yērusalem.  
4Ngaich anga-aṅ min nö akah fālen i hôi pumnāmö tarik, ngaich vëkö 
tömaṙôngö min tarik, ngaich cha-a min nö römngö nup sanët re nö kunköh 
tumlat, nup vöi cha min inrē nö kinmöpngö pak chōn: hö-ö yip min 
pumnāmö tarik nö hachônglö sanët re nö lā-al pumnāmö tarik, öt rēhĕn cha-a 
min nö haköptöre nö i kinyūngö nö hēḵ.  
5Ō patī Yāköp tarik, ta-a töi lök im hanātö aṅ im Mā Tēv.  

Pisū-uyö Nup Min Chin-eūṙökūö Tarik 

6Pò meh ṙāngö yip tarik re yip aṅ patī Yāköp, pò cha nö hatöö-ölre tö kui 
panam aṅ lā chuhöt, ngaich vītenre nö chamòng alaha sā yip aṅ Filistain kē 
eltī höö cha-a ngaich tö kūön aṅ tahëng.  
7Tööḵlö an inrē ngam panam cha tö rupīö humlum inrē, öt rēhĕn nö 
kinheūṅtu töpōi ṙāi chehen cha inrē; tööḵlö an inrē ngam panam cha tö kōra, 
öt rēhĕn nö kinheūṅtu nup inröl cha.  
8Tööḵlö an inrē ngam panam cha tö insātēv salām vahīṙen kuntī re cha-a, nup 
vahīṙen nup kuntī cha.  
9Ngaich ngam yāich tarik nö sōntöre, ngam tökiröng tarik inrē nö tumṙeūtu: 
lökten un aṙēlöng cha-a.  

10Meuthöt el ngam ihong, hayunngöre me-eṅ inrē el tumlat, öm ṙā-ang i kūö 
ngam pinhe-eṅkūö aṅ im Mā Tēv, ṙā-ang im kanôlò ngam minā-aṅ ò inrē.  
11Tumṙeūtu an min ngam chin-eūṙökūö tarik, tumṙeūtu min inrē ngam nganë-
eṅkūö tarik; ngaich höng hĕng tak min ngam Mā Tēv nö töhapōilöngö ip 
sakāmö angū-ö.  
12Pòn sakāmö ngam Mā Tēv yip tömaṙôngö min öp umuh mī-ikui 
mahakeūlenre nö ṙòkhöre töngë-eṅkūö inrē, i kui yip mahchônglöre inrē nö 
ṙòkhöre; Ngaich angū-ö min nö tumṙeūtuvö:  
13I kui nup sītör chōn Lëpanön inrē nö ṙòkhöre, nup tömarôlòng töchônghaka 
inrē, i kui nup ōk chōn Pasān inrē nö ṙòkhöre;  
14I kui nup tömarô-òl kui rôngö nö ṙòkhöre inrē i kui nup rung inrē 
töchônghaka nö ṙòkhöre;  
15I kui nup chūök chamônga tömarô-òlkui, i kui nup ihong kinlōngö inrē;  
16I kui nup chōng aṅ Tārsis inrē nö ṙòkhöre, i kui nup chūök chamônga inrē 
nö ṙòkhöre.  
17Yupūttu min öp inkeūlen tarik, tumṙeūtu inrē min öp nganë-eṅkūö tarik: 
ngaich hĕng tak min ngam Mā Tēv nö töhapōilöngö ip sakāmö angū-ö.  
18Hatngö min nup insā tēv inrē.  
19Ngaich tarik min nö meuthöt nö el kinluhu në ihong, el manëngö ngam 
tumlat inrē, ṙā-ang i kūö ngam pinhë-eṅkūö aṅ im Mā Tēv, ṙā-ang im kanôlò 
ngam minā-aṅ ò inrē, yĕn chōholre anga-aṅ nö kiyin ngih panam nö kalē-ĕtī.  
20Ip sakāmö angū-ö min öp tarik nö kavalngö nup rupīö insātēv ò, nup 
humlum inrē insātēv ò nup vahī cha nö tö salāmö tö ò, i nup kamlök taṙeū 
ane inrē tayām;  
21Nö chuh el nup ṙeūvö nup ihong, el nup linrākö tökeūtö taseū ihong, ṙā-ang 
i kūö ngam pinhë-eṅkūö aṅ im Mā Tēv, ṙā-ang im kanôlò ngam minā-aṅ ò 
inrē, yĕn choholre anga-aṅ nö kiyin ngih panam nö kalē-ĕtī.  

22Ṙāngenre yin im tarik, ngam töng elmeh re unhômö: isuh ṙöng ang nö 
kanṙeukten?  

Isayā 3 

Öt Lanënö Nö I Yeruselem 

1Yĕh meuk, pò ngam Mā, ngam Mā Tēv yip tömaṙôngö, nö kēngö ngam inköp 
nö ṙā-ang Yērusalem Yūtā inrē, keuheūtngöre ngam inköp nyā-aṅkūö, 
keuheūtngöre inrē ngam inköp mak;  
2Öp tökalēḵ tarik, öp tarik kumyung inrē; öp ma-akah fālen pròfĕt inrē, 
chamòng alaha, mā misī inrē;  
3Öp yöngkūö tö taneui anāi, tö-akaha tarik, mahalēn inrē, öp tömilichngen 
inrē tömilūönö, öp töhuveū-en inrē mahachū.  
4Ngaich chū-ö min kētö nyīö nö mākūö cha, tënö nyīö inrē nö mahayöngö 
cha.  
5Ngaich hakihtuṙen min yip tarik, kö hakihtuṙen inrē tö holre: ngaich min 
ngam tököiny, ngam yāich inrē nö im tökôlò.  
6Yē öp tarik min nö kētö tīre nö ip mëm re kikōnyö nö el patī öp yöng re 
kikōnyö, nö ngö ṙô, Inyūtu man me-eṅ; hayöngö hī man yĕh, hökngen ngih 
töpayāyi nö eltī meh:  
7Ip sakāmö angū-ö anga-aṅ min nö pōitô, nö ngö ṙô, Hö-ö chin chū-ö hòṅ 
mahalinken tövahavö; pò chu öt aṅhaṅv patī rēhĕn tö nyā-aṅkūö öt rēhĕn 
inyut: uh yin pöchö vīlen chu mahayöng vē tarik.  
8Pò Yērusalem nö payāyi, fukngö inrē Yūtā: kūö ngam litāk cha ngam vahīṙen 
cha inrē nö lā-al ngam Mā Tēv, nö harunnyö mat ngam kanôlò ò.  
9Hameuktö arëkūöre cha-a nö inmeuktö e nö lā-al cha; ve-eny tökööl re cha-a 
sā Sôtöm, hö-ö cha-a nö hayunngö e. Tökôklò an yēḵ ngam nômö cha? Pò cha 
nöng kahngenre nö reushöre tö öt lanöökö.  
10Ngö ṙô yin tö ngam tölöök, tö e min nö lööken nö in ò: pò cha min nö nyā 
ṙòng nup la-en re.  

11Tötkôlò an yēḵ ngam tötlöök! ötlööken an min nö in ò: pò nup raneushö tī 
min nö kētu nö in ò.  
12Vē tarik chu pöri, hakihtuṙen tö yip nyīö, ngaich kikānö min mahayöngö 
cha, Ō yī-ö tarik chu, lō-ongkūö tī yin tö meh më mahachōkūö meh, ngaich 
yin nö pasū-utī tö ngam töng kanröönö talöökö meh.  

Akah Fālen Tarik Re Ngam Tēv 

13Söklöre an ngam Mā Tēv nö hòṅ hāngö ṙô, söklöre inrē nö akah fālen vē 
tarik.  
14Kuhēthötre an min ngam Mā Tēv nö im inkaha fālen nö holtö yip mā vē 
tarik ò, tö yip kūön rācha inrē umuh: yī-ö yin tökeūheūt nyāngö ap panô-òṅ 
vāin; el patī yīö nuk tökīlö tö yīö nö i yāich:  
15Asuh öng angū-ö kinrāchngö yik tarik chu, kinröichngö kūö yip yāich inrē? 
Ṙô ngam Mā ngam Mā Tēv yip tömaṙôngö.  
16Hēkngö ṙô inrē ngam Mā Tēv, Kūö yip kikānö kūön Sīyôn nö ngë-eṅkūö, 
kiröönngöre cha-a nö hakeh likeun re chilī matre inrē, kiröönngöre uṙākūöre 
inrē, nö kiröönngöre, ngaich piring kalröön re.  

Mikahlöng Lōn Yip Kikānö I Yeruselem 

17Lökten an min ngam Mā nö hachök aṅtī tap vah tömôlnyi nö el chalòng kui 
yip kikānö aṅ Sīyôn, ngaich min ngam Mā Tēv nö lingānyö nup töhayūni 
alaha cha.  
18Ip sakāmö angū-ö ngam Mā min nö kēngö nup tövai mörkul cha, tö nup 
tösā mat inhāṅl, nup tösā vanônö chingëṅt inrē;  
19Tö nup kinlöl kūö aneūmö, sayōk inrē, tö inyul kuntī inrē:  
20Tö yanöṅtö keūyö, sayōk kël inrē, tövöntu hilā, kasòng chūök tötahūsa inrē, 
kane-engkūö tötlöök inrē: 
21Kinlong, inlök elmeh inrē;  
22Inyut el tökiröng sakāmö, kinṙum, vanön likeun inyul inrē;  
23Tinmël kūö tökiṙapka, tövai linen hilā, vanön kui, kinṙulkui inrē.  

24Ngaich ngö inlahen angū-ö min, nö ṙënngen nup tötahūsa min öp 
chinhūngö; ṙënngen öp nyanëkṙat min öp pisik tölöinyö; ṙënngen öp tövai 
keūyö min öp nganānyö kui; ṙënngen öp nyanëk aich öp sāk min nö vöntu; 
ṙënngen öp vanāyö tarik öp töfönghötvö minkahngö alaha.  
25Fukngö yip min tarik meh tökūö sanët, yip tökalēḵ kūö meh inrē nö fukngö 
nö i kinyūngö.  
26Ngaich nup inkūp ò min nö haṙivlōn nö harāmöre; öt aṅhaṅvkūö min 
ngaich anga-aṅ höng ūichhakṙen nö el tumlat.  

 Isayā 4 

Hachohlöngö Min Yeruselem 

1Ngaich sat tak min yip kikānö ip sakāmö angū-ö nö kēḵ tö tī re ip tö hĕng 
tak tarik, nö ngö ṙô, Höng nyā-aṅkūöre in min, kafānöre inrē tö hilā re: höng 
hökngen ih pöri minë-eny tö minë-eny meh; kēngö ngam sinrōngkūö ih me-
eṅ.  
2Ip sakāmö angū-ö ngam pak aṅ im Mā Tēv nö vai löök takô inrē, nup ṙòng 
ngam tumlat inrē min nö kiröngö lanöökö vai inrē nö in cha yip töt kô-
òngvah in Israĕl.  
3Ngaich ngö inlahen angū-ö min, tö ò öp töṙā-ayö nö i Siyôn, anga-aṅ inrē öp 
tö-ōtre nö in Yērusalem, havëka min nö töhet, ṙòkhöre inrē yip tökūichi i yip 
tö-aṅ i Yērusalem:  
4Hē ngam Mā Tēv min nö söichngö mum yip kikānö kūön Siyôn, ahetlö 
mahām Yērusalem min nö ṙā-ang ellōn e, aṅtī töp tö kalēḵ kuföt inkaha fālen, 
aṅtī tö öp tökalēḵ töhūkūö inrē.  
5Ngaich ngam Mā Tēv min nö hēk nö keuheūtlöre tī nö vīlö elyöngö aṅ kui 
rung Siyôn, i kui nup manūlö ò inrē, öp taṙul lul inrē tö sakāmö, öp pinchālö 
hanūkūö tameūyö inrē tö hatööm: pòn ṙòkhöre min nö i kui ngam kanôlò öp 
inrūkui nö hanyāṅknyuvö.  
6Hĕng min öp inrūkui umuh innyat kui hē el öp tö ṙāich sakāmö, innyatlö ane 
inrē rananglö hē el chanôchö kumṙah inrē.  

Isayā 5 

Tinkökö Panò-òṅ Vāin 

1Höknyô chu tikökṙôre im hanāngenlōn chu tö tinkökö ngam hanāngenlōn 
chu tö inlahen öp panô-òṅ vāin ò. Hĕng öp panô-òṅ vāin öp hanāngenlōn chu 
nö ip rung töpōyen ṙòng aṅkūö:  
2Ngaich anga-aṅ nö ul talöökö mak nö havīlö e, ngaich hamūl nup ihong 
umuh ngaich teūchtö aṅ e tö tö atöllöngö vāin, ngaich vīlö chūök chamônga 
nö ellōn e ngaich ël e inrē nö hulhöt kinrān vāin: ngaich meūkken re anga-aṅ 
tö e min nö ṙôngu aṅ, ngaich angū-ö nöng ṙòng tö tötkôlò.  
3Yĕh pöchö Ō yī-ö aṅ Yērusalem tarik Yūtā inrē, vë-ekūö yīö chin, akah fālen 
yin in chu tö ngam panô-òṅ vāin chu inrē.  
4Asuh öp tö ngaich tī chu i ngam panô-òṅ vāin chu, öp tö-öl töre nö tī chu in 
e? Hē chu meūkken e nö ṙôngu, kūöyòh ngaich angū-ö nö ṙòngtö töng öt 
kôlò?  
5Yĕh ngaich kuṙòh; töich ve-enynang meh töp tī chu min tö ngam panô-òṅ 
vāin chu: hòṅ ṙòngngö ngam kinlōngö e chin min, ngaich nya-aṅyö min angū-
ö; likölngö ngam kinlonglö e chin min ngaich angū-ö min nö rööntu kui:  
6Piyāingö e chin min; ngaich angū-ö min nö öt kamöpka rōi aṅ öt rēhĕn nö 
fūngö tumlat; sīöplö pöri min nö umuh vòk nūötö töchökhu kūö inrē: ngaich 
tölṙô minë taṙul chū-ö min nö kumṙah nö i kui e.  
7Pò ngam panô-òṅ vāin ngam Mā Tēv yip tömaṙôngö nö ngam patī Israĕl, yip 
tarik Yūtā inrē nö tölöök nö chōn: ngaich anga-aṅ nö ngëichkö inkaha fālen 
ngaich höng meuk pineūnyö.  

Ngam Tökööl kahëken ngòh tarik 

8Tötkôlò yip cha-a yēḵ tamaptö patī re nö im tahëng patī, tamap tö taṙeū re 
nö im tahëng taṙeū, hanöng saha tö rö-ö chūökö, ngaich yī-ö vītuṙen höng 
hĕngtöṙah ellōn ngam panam!  
9Elnang chu ṙô an ngam Mā Tēv yip tömaṙôngö, nö ngö ṙô, Kô-en nup patī nö 
ṙōl min nö öt kôlò, tökiröng tövai, nöng öt aṅhavö.  

10Pòn söm kamnāchö öp panô-òṅ vāin nö hĕng kinlaha aṅ, ngaich hĕng 
hōmör (10 hectores) nö kulöl ngaich pöri nöng hĕng efa (8 Ltrs) min.  
11Tötkôlò yip cha-a yēḵ töka-euilökūö nö choholre tö el peuheū, pò cha nö 
hòṅ ka-eūt tököiny ka-eūt; cha-a inrē yip tösöl aṙū hatööm nö ngöh, hanöng 
saha öp vāin nö kalēḵ nö in cha!  
12Ngaich hāp lūt inrē, tapret fanöö inrē, tö vāin inrē, in nup tökiröng nyinā-
aṅ tö cha: hö-ö pöri cha-a nö kūötenre tö la-en ngam Mā Tēv, öt rēhĕn cha-a 
nö ngëichkö vahīṙen minë kuntī ò.  
13Lökten yip tarik chu nö chuh el inkövö, pòṅ hāṅten tö mikah: yip mā tarik 
cha inrē nö takngö nö aheuk, yip ṙôngö cha inrē nö nyôngö el kilööp nö yal.  
14Lökten an ngam anūlö nö ṙūönyö ṙôktö lōn re, vā-anykūöre inrē nö pōitī 
kūö: ngaich ngam ineū-eu cha, ṙôngö cha inrē, tö ngam inkeūlen kanôlò cha, 
anga-aṅ inrē ngam töṙāmölōn nö in cha, nö meutti min nö ël e.  
15Ngaich öp yāich tarik nö sōnngöre, hayāichngöre inrē öp tökiröng tarik, 
nup mat öp tömarô-òl chūök inrē nö hayāichi:  
16Hapōilöng pöri ngam Mā Tēv yip tömaṙôngö nö im inkah fālen, ngam Tēv 
inrē ngam Tönghĕng nö Töhet nö ahetlöngö im lanöökö.  
17Ngaich min nup kūön sīṅp nö nyā-aṅvkūö i nup nyā-aṅkūö re kiyôp, ngaich 
min nup töt aṅhavkūö chūök nup tö-alahavö nö nyā-aṅkūö nup aṅ tahëng 
min.  
18Tötkôlò yip cha-a yēḵ yip tamūök tö öt lanöökö nö aṅtī tö tökuvaha chanök 
alaha, aṅtī tö tökööl inrē nö sā rehen kūö inröl:  
19Yip tö ngö ṙô, Hökngen ò nö haveūtöre, hökngen ò nö kurāten nö ip la-enre, 
hòṅ hī meūkö e: ngaich hökngen ngam inlēnö aṅ im Töhĕng Töhet i Israĕl nö 
ṙūötöre yih inrē, hòṅ hī meūkö e!  
20Tökôlò yip cha-a yēḵ yip tölööku ṙô tö tötlöök, yip tötlööku ṙô inrē tö 
tölöök; yip ṙamātö sinngūlö nö hanātö, hanātö inrē nö sinngūlö yip ṙamātö 
tö-angūṅövö nö töpachāka, töpachāka inrē nö tö-angūṅövö!  

21Tötkôlò yip cha-a yēḵ yip tö-akaha nö i mat re, tö-akaha inrē i mat re nö 
meūköre!  
22Tötkôlò yip cha-a yēḵ yip tö kalēḵ nö òk vāin, tö kalēḵ inrē tarik nö katĕh 
tökalēḵ òk re:  
23Yip hamôten tötlöök nö ineū-euvö, ngaich kēngö ngam lanöökö ngam 
tölöök nö ṙā-ang in ò!  
24Lökten sā ngam litāk tameūyö nö ṙāpngö kūö tö kaṙālö afō, sā tönyô kiyôp 
inrē nö tahömköti nö el tö hūkūö tameūyö, ngatī min öp ṙĕh cha nö sā tö 
chahū-uyö, öp sēt cha min inrē nö sā pintūilö pitung nö lātulöng: pò cha nö 
sō-o ngam chöngö ngam Mā Tēv yip tömarôngö, ha-āichngen ṙô ngam 
Töhĕng Töhet i Israĕl inrē.  
25Lökten ngam lanīnö ngam Mā Tēv nö hūlökūö nö in yip tarik ò, ngaich 
anga-aṅ nö hateutnyö kël re nö lā-al cha, ngaich hachökö cha, ngaich minë 
rung nö kayīna inrē, ngaich nup tökapah alaha cha nup sin-òkkūö nö ellōn 
minë talöökö. Pòrô anū-ö në, ngaich rö-ö ngam tanānyö ò nö havööṙikūö, 
sönen pöri ngam kël ò nöng teuthakaṙen.  
26Ngaich anga-aṅ min nö hachônglö ngam pantēra nö in yip tömarôvat 
pumnāmö tarik, hisngen cha min inrē ṙā-ang i manā-angkūö ngih tumlat: yĕh 
meuk, yih yip min nö veut:  
27Öt hĕng tak min töchei öt rēhĕn nö kavē-ĕre yip in cha; öt hĕng tak min 
mahaṙòhlö öt rēhĕn nö haṙòh; öt rēhĕn min nup inmöpṙat cha nö tiyōlnyu, öt 
rēhĕn nup yanòhkūö kunröpö cha nö latòk:  
28Yip tökeūtö chòk, sōnhaka inrē nup linreiny cha; sā töngëḵ ihong nup 
kinsòh kōra cha nup kalröön inröl cha inrē sā lamfeui kuföt.  
29Sā ṙô lāyön nup tinrōlöṙô cha, sā ṙô kūön lāyön cha-a nö taṙōla ṙô: hôṅ, 
tiṙōl ṙô re yip min, ngaich kētö tīre nö ip pôḵre, ngaich kēḵngen e min nö 
halīniṙen, ngaich öt hĕng tak min umuh öp ṙamā-any.  

30Ngaich cha-a min nö tiṙōl ṙô re nö lā-al cha ip sakāmö angū-ö sā tinṙōlö ṙô 
ngam mai: ngaich yĕn hĕng tak öp ngamëchkö ngam panam ngaich meuk 
sinngūlö kanihngen inrē; sinngūlö ngaich ngam töhat nö el minë taṙul.  

 Isayā 6 

Invëkö Īsayā Nö Prôfēt Tö Ngam Tēv. 

1Im samyeūheu ök rācha Usāya nö kapah meuk ngam Mā chū-ö nö el kantēra 
nö ūichhaka, lātulöng hatāilöng inrē, tööḵlö ël ngam töhet chūök tö kanôlò ò 
tö aṅ në töhĕng chuvi panam.  
2Sökhak nö lātulöng tö ò yip seraf: nö kö tafūölö saneòk; nëtö innyatngö kūö 
anga-aṅ, ane inrē nëtö innyatngö kalröön, nëtö kinteū anga-aṅ inrē.  
3Ngaich kö ṙô-òvö cha-a tö höö, nö ngö ṙô, Töhet, töhet, töhet an ngam Mā 
Tēv yip tömaṙôngö: tööḵlö an ngam panam tökanôlò ò.  
4Ngaich nuk chūök röön tö kanëchkūö nö kē-ĕng re i ṙô ò öp hamū-a, ngaich 
ngam patī nö löpngö ël tö lul.  
5Ngaich ngö ṙô chū-ö, Töt kôlò chin chū-ö! Pò chu öich tököölö fālen; pò chu 
öich tarik töthëtö minuh, ngaich iyöng ellōn vē tarik chū-ö töt hëtö minuh: 
pò në mat chu nö ngaich nö meuk ngam Rācha, ngam Mā Tēv yip tömaṙôngö.  
6Ngaich hĕng tak ök aṅ i seraf kumteūtöre nö in chu, aṅhav eltī tök ihong 
töṙāch, ök tahôpnyö ò nö ṙā-ang ël ök tahāklö 
7Suöhtö e anga-aṅ nö i minuh chu, nö ngö ṙô, Yĕh meuk ngaich man suöhtöre 
minuh tö e; ngaich öp kanöölö meh nö kē-ĕyö, ahëti nö ngaich öp tökööl 
meh.  
8Ngaich chū-ö hang ṙô ngam Mā, nö ngö ṙô, Chiāp min tahīnngö chu, achīö 
min inrē kumröönngöre tahölṙô ih? Ngaich ngö ṙô chū-ö, Ihih chin chū-ö; 
tīnngen chu.  
9Ngö ṙô ngaich anga-aṅ, Kuṙòh, ve-enynang vē tarik, Iṙūöhen yin hang, öt 
akaha elnang pöri; iṙūöhen yin meuk, öt akaha elmat pöri.  

10Vītö tösangöö nö ellōn vē tarik, vīlö lumngan elnang cha inrē, tilupngö mat 
cha inrē; hòṅ minë mat cha nö öt meuk minë elnang cha inrē nö öt hang, hòn 
öt akaha ellōn cha-a, ngaich havantöre nö hēk, ngaich lööken.  
11Ngaich ngö ṙô chū-ö, Mā, i ṙôktören? Ngaich sap ṙô anga-aṅ nö ngö ṙô, 
Hanöng saha në elpanam nö piyāyi nö öt aṅhavkūö, öt aṅhavö inrē nup patī 
tö tarik, ngaich ngam panam inrē nö lëlngö nö keuheūtngöre,  
12Ngam Mā Tēv inrē nö marôvat tī nö kēngö tarik, ngaich pōyen nup tö ṙā-
ayö chūökö ellōn ngam panam.  
13Ngaich yē e nö umuh nö ṙòngmö hĕng tit i tösöm in e, nyā-aṅyö min angū-ö 
nö hēk: sā öp tarpin sā ōk, öp töng ōtre yĕn pòrô nö sukngö re rōi, ngatī öp 
töhet kulöl nö aṅhav-in töp töhet alaha re.  

 Isayā 7 

Ṙô, Chamuh In Rācha Āhās 

1Ngaich ngö inlahen angū-ö i nup sakāmö Ahas ök kikōnyö kūön Yôtam, ök 
kikōnyö kūön Usāya, rācha aṅ Israĕl, ang Rēsin ök rācha aṅ Sīria, Pēkah inrē 
ök kikōnyö kūön Ramalaya, rācha aṅ Israĕl, nö chuh Yērusalem nö kiyung nö 
lā-al e, ötkô pöri tö e.  
2Ngaich vënyu angū-ö nö i patī Tāvit, nö ngö ṙô, Hol ellōn re nap nāṅ Sīria tö 
Ifrēm inrē. Ngaich ök ellōn ò nö halöinyköre, ellōn yik tarik ò inrē, sā chōn 
elinchōn tö halöinyka tö kuföt.  
3Ngaich ngö ṙô ngam Mā Tēv tö Israyā, Kuṙòh höngkūö Ahas, me-eṅ Sī-
aryasup inrē ap kikōnyö kūön meh, ip tölngö hanëmnyö kūö ap mak ap 
lātulöng törūḵngö mak ip tökiröng talöökö öp chūök samöch hilā;  
4Ngö ṙô tö ò, Haṙēmngenre, ṙātö alahare inrē; un pa-ekūö, un rēhĕn ngam 
ellōn meh nö pa-ekūö, tökūö në tönët lamrit öp lul töhūkūö tameūyö Rēsin, 
Sīria inrē, tökūö öp kikōnyö kūön Ramalaya inrē.  
5Pò Sīria nö halēnlö töchōch nö lā-al meh, Ifrēm inrē, ngam kikōnyö inrē 
kūön Ramalaya, nö ngö ṙô,  

6Tā-a tai kiröönngöre lā-al Yūtā, hakihten e inrē, tā-a inrē tai hamëngnyö 
lökhötre in e, ngaich ha-ūichlö rācha hĕng tak nö ellōn e, öp kikōnyö kūön 
Tapīl: 
7Ngöṙô an ngam Mā Tēv: Öt kô-òl kui öp min, öt rēhĕn nö teungtökūö, min;  
8Pò öp kui Sīria nö Tamāskös, öp kui Tamāskös inrē nö Rēsin: ngaich i ël tö 
tafūöl anāi tafūöl samyeūheu min Ifrēm nö panyeny nö lāköl, lökten e nö öt 
tarik:  
9Samariā inrē kui Ifrēm öp kikōnyö inrē kūön Ramalaya kui Samariā. Yē yīö 
öt ṙatö ellōn re, öthō yin min köp.  

Ngam Minkahngö Immanuel 

10Ngaich ngam Mā Tēv nö hēk nö vë-ekūö Ahas, nö ngö ṙô,  
11Havëkö minkahngö man hĕng im Mā Tēv ngam Tēv meh; kömayē-ĕ chūök 
ṙô öm havëkö e i lātarṙeū, hēk inrē lātulöng.  
12Ngö ṙô pöri Ahas, Hö-ö chin hòṅ havë-a, öt rēhĕn chin hòṅ kalah ngam Mā 
Tēv.  
13Ngaich ngö ṙô anga-aṅ, Hangihtöre yin töngamuh, Ō yī-ö aṅ patī Tāvit, 
tökūöṅnen öng angū-ö ngam incheikö tarik tö yīö, tö yīö hòṅ hacheikö ngam 
Tēv chu inrē?  
14Lökten an ngam Mā min nö kē-ĕkūö yīö tö minkahngö. Yĕh meuk hĕng tak 
öp min töt chô-òv rēlö pumrūkö nyīö, ngaich kayôḵnyö kikōnyö nyīö, ngaich 
kaheuk minë-eny ò min nö Immanuĕl.  
15Nyā ta-öng öp min höni inrē, hòṅ ò nö akahalōn nö sōḵ tö tötlöök, ngaich 
atöllö tölöök.  
16Pòn urēhĕkūö ngam nyīö min nö akahakūö nö sōḵ tö tötlöök, ngaich atöllö 
tölöök, ngam panam min tönët tak rācha sahō-o min yī-ö nö ṙā-ayö.  
17Kētö kui meh an min ngam Mā Tēv, i kui më tarik meh inrē, i kui patī öp 
yöng meh inrē, nup sakāmö tö-öl tö yīhih, löktökūö ök sakāmö Ifrēm nö ṙā-
ang Yūtā; anga-aṅ ök rācha aṅ Asiriā 

18Ngaich ngö inlahen angū-ö min ip sakāmö angū-ö, tö ngam Mā Tēv nö 
hisngö öp inṙūöi öp i manā-angkūö nup tahël Aikup, hisngö ngam kilamta-ō 
inrē ngam mī-ip panam Asiriā.  
19Ngaich yih min anū-ö ngaich teungtöre min nö i nup töt aṅhavkūö achāṙö, 
el manëngö nup ihong inrē, i rōi nup töchökhukūö, i kui nup töyul inrē.  
20Im sakāmö angū-ö ngam Mā min nö kuhākö tö kunhāk öp töhaṙūöngka, öp 
mi-i nup chūökö lāmuh tö ngam Tahël, ip rācha aṅ Asiria, nö kuhāk kui 
kuhāk sanôi kalröön inrē: kuhākngö sanôi samā kūö min angū-ö inrē.  
21Ngaich ngö inlahen min ip sakāmö angū-ö, öp tarik min nö haruklö kun nuā 
kan, nët nòng sīṅp inrē.  
22Ngaich ngö inlahen min anū-ö, pòn pōyen aṅteh u min ngaich nyā ta-öng 
min anga-aṅ: pò ta-öng min höni inrē nö ṙòkhöre kūö nyamā tö yip tö-ōtren 
ellōn ngam panam.  
23Ngaich ngö inlahen min ip sakāmö angū-ö, nö keuheūtngöre chūök, i chūök 
nup tököṅnyu vāin tököṅnyu ṙāi tö rupīö, ngaich nöng chūök töchökhu kaha 
kun chōn.  
24Kumtö chòk linreiny inrē min öp hĕng tak min nö yih nö umuh; pòn 
ṙòkhöre ngam panam min nö aṅtö töchökhu kaha kun chōn.  
25Ṙòkhöre inrē nup rung tö-ūlö tö patuh, öt chuh muh me-eṅ min kūö pinhe-
eṅkūöre tö töchökhu kaha kun chōn, ngaich pöri min angū-ö nö 
tösöömhukūö tö kōiny nuā, chūök röön sīṅp inrē.  

Isayā 8 

Ök Kūön Īsayā Nö Minkahngö Nö I Më Tarik 

1Ngaich ngö ṙô ngam Mā Tēv tö chu, Hēngö kahë man tö tökiröng tömitāk 
ihong, ngaich kūich mat e aṅtī tö kanūich tarik, löö in Mahersalālhaspās;  
2Ngaich chū-ö min kēḵ tökô-en vamë-eny maheukre nö kūichngen e, Uriyā ök 
kūönṙô, Sakarīa inrē öp kikōnyö kūön Yeparikiā. 

3Ngaich chū-ö chuh ip kikānö pròfĕt; pirūkö nyīö ngaich anga-aṅ kayôḵnyö 
kikōnyö nyīö ngaich. Ngaich ngö ṙô ngam Mā Tēv tö chu, Kaheuk mine-eny ò 
nö Mahersalalhaspās.  
4Pòn urēhĕkūö ngam nyīö min nö huveū-euṙô nö ngö ṙô, Yöng chu kikōnyö, 
ane inrē, yöng chu kikānö, ngaich nup kanôlò aṅ Tamāskös, nup tökīlö inrē 
Samarīa min nö kē-ĕyö urēhĕkūö ngam rācha aṅ Asiria.  

Yanīhi Ngam Rācha Aṅ Asirīā 

5Hēk ngam Mā Tēv nö vë-ekūö chu; nö ngö ṙô,  
6Pò vē tarik nö sō-o minë mak Sailoh töṙēmö röön ngaich ṙāmölōn nö in 
Rēsin ök kikānö kūön Remalaya;  
7Lökten, yĕh meuk, kēten minë mak an ngam Mā nö i kui cha aṅ ngam Tahël, 
tökalēḵ töpōyen inrē, anga-aṅ öp rācha Asiria nö im minā-aṅ ò: Ngaich anga-
aṅ min yamih nö lök el nup pak e, ngaich havāngngöre min nö i kui e:  
8Ngaich anga-aṅ min nö lāp röön re nö chuh Yūtā; taṙēchlöngö min anga-aṅ 
nö lökngö umuh; söllö min anga-aṅ nö i likeun, ngaich ngam innyāṅknyö 
saneòk ò min nö töö-öl tī tö ṙôktö ngam panam meh, Ō Immanuĕl.  
9Ayôṙa yin, Ō yī-ö tarik, ngaich yī-ö min panyeny öi liköli; kētö elnangre inrē, 
ṙòkhöre yī-ö aṅ nup tö marôvat panam: nyëk ṙat re yin, ngaich yī-ö min 
panyeny öi liköli.  
10Halēnöre holṙen re, ngaich angū-ö min nöng öt teunglen; ṙô-òv tö ngam ṙô, 
ngaich öt köp min angū-ö: pò ngam Tēv nö in hī.  

Ṙô Ngam Mā Tēv Nö In Ök Prôfět 

11Pòn ngö ṙô ngam Mā Tēv tö chu nö holtö kumlēḵ këlre, ngaich haköpten 
chu inrē öich sōḵtu lök talöökö vē tarik, nö ngö ṙô,  
12Uh yin ngö ṙô, Inmūlngö töchōch lōn, nup ṙô vē tarik min, uh yī-ö rēhĕn 
vöö tö e. 
13Ngam Mā Tēv yip tömaṙôngö, anga-aṅ ahetlö yīö hökngen Ò nö anga-aṅ 
pinhe-eṅkūö yīö, hökngen Ò inrē nö anga-aṅ vanööṙö yīö.  

14Ngaich anga-aṅ min nö töhet chūök; Ihong pöri nö kinvē-ĕre, tökiröng 
ihong inrē nö löknyö fālen nup patī Israĕl nö nët re, nö insuk tinngöp yip aṅ 
Yērusalem inrē.  
15Ngaich maṙôngö min tökavēköti nö umuh, fukngö, ngaich oh, tingöpö inrē, 
ngaich kē-ĕ.  

Ṙô, Un Chöh I Tökapah 

16Nyëklö ngam chöngö man, hapanngö ngam inköphöti inrē in yip haköp tö 
meh.  
17Hòṅ hökkö ngam Mā Tēv chin, ngam mahanyatngö kūö re tö ngam patī 
Yāköp, chôngken ò chin min.  
18Yĕh meuk, tö chu tö vē nyīö inrē kahëtö ngam Mā Tēv nö in chu nö 
minkahngö pinngangkūö inrē nö in Israĕl aṅ im Mā Tēv yip tömaṙôngö öp 
mī-iyöng i kui rung Siyôn.  
19Ngaich yē cha nö ngö ṙô tö yīö, Chöhtö mameuk ma-alaha in cha i yip 
tömilūönö inrē, yip töchëṅcha ṙô, tökūönti ṙô inrē: hö-ö hòng tarik nö hòṅ 
chöh ngam Tēv re? Chöh i tökapah ṙöng cha-a nö tö-aṅ?  
20Im inköphöti yĕh im chöngö inrē! Yē cha nö öt asā ngih ṙô ṙô nö ṙô-òv, kô-
òngrit yip min cha-a nö töt peuheū-euvö:  

Hē El Kanihngen 

21Ngaich lökngö in e min cha-a, ötkô nö halöinyköre kapahare inrē: ngaich 
ngö inlahen angū-ö min, hē cha nö kapahare, ngaich cha-a min nö kapahare, 
ngaich cha-a min nö hakihtenre, ötlēkôre inrē tö ngam rācha re tö ngam Tēv 
re inrē, ngaich tuvööklö kūöre cha-a nö lātulöng:  
22Ngëchkö el tumlat min cha-a inrē, ngaich meuk, kanihngen singūlö inrē, 
sinngultö miṙivlōn inrē; ngaich ahōṙi min cha-a nö el tökufëi sinngūlö.  

 Isayā 9 

1Hö-ö pöri min nö tin ūnnguṙen nö umuh nö in ò öp mī-im miṙivlōn. Ik lā-
urĕh misī anga-aṅ nö minūöṙô tö ngam panam.  

Öp Rācha Min Yamih 

Sepulön panam Naftalī inrē; lā unôich pöri anga-aṅ nö vīlen e nö tövai, ip 
talöökö i kūö mai, lāmuh tö Yôtön, i Kelelī yip tahëng mihëṙö tarik.  
2Meuk yöng hanātö yip tarik lamök el singūlö: yang ngam hanātö nö i kui cha 
yip mi-iyöng elnyat kinpaha.  
3Ngaich man ṙūölö ṙôken pumnāmö tarik, ngaich man ṙūölö ṙôken ṙanāmölōn 
cha: ṙāmölōn yin nö i kūö meh sā ṙanāmölōn mahamūl ṙòng taneūch re, sā 
ṙanāmölōn tarik yē cha nö michö-ö tö pôḵ re.  
4Pò ngam kaneun lumngan ò, ngam el ranôṙö ò inrē kaneun, ngam kaneun 
inkihten ò, nö ngaich nö liköli tö meh nö sā ök sakāmö hē yik aṅ Mitia.  
5Pò nup lanaklö yip tarik kumyung el tinṙōlen tömaṙôngö, nup inyut inrē nö 
māchngö tö mahām, ngaich min nö töng föngiyö, nö ngòh kūö tameūyö.  
6Pòn in hī öp hĕng tak nyīö nö fötnyu, in hī öp kikōnyö nyīö hĕng tak nö 
kētu; ngaich elranôṙö ò min öp inyöngö: kaheūkö inrē min öp mine-eny ò nö 
Pinngangkūö, Mahalēn, Tēv Tökeuheūttöre Chöngö, Yöng Tö-örheūheu-aṅ, 
Rācha kūö Lanāmö.  
7Aṅ im töṙūölöng ṙôken inyöngö aṅ im lanāmö inrē nöng öt chanūhuvṙen, nö 
el kantēra Tāvit, i kui ngam pūlngö ò inrē, nö haköpngö e, ṙapkö e inrē nö 
aṅtī tö inkaha fālen aṅtī tö lanöökö inrē löktökūö ing töngamuh höng 
örheūheu. Ngam kumlēḵlōn aṅ im Mā Tēv yip tömaṙôngö min mahateungten 
e.  

Chökṙen Israel An Min Ngam Mā Tēv 

8Söömtö ṙô an ngam Mā nö in Yāköp, ngaich teungtöre angū-ö nö i kui Israĕl.  
9Ngaich ṙòkhöre min tarik nö akahalōn, Ifrēm tö yip aṅ Samarīa inrē, yip 
mahakeūlô re i ngane-eṅ ellōn re inrē, nö ngö ṙô,  
10Taṙöli nuk īt, vīlö e pöri min ayī-ö nö ihong tö töfāsö: kūöltu nup nö ngaich 
sikamôr chōn, haṙī-ing u pöri min ayī-ö tö sitör chōn,  
11Lökten an ngam Mā Tēv min nö ha-ūichtö öp lā-al ò nö lātulöng öp lāḵlö 
Rēsin, ngaich haruhlö alaha yip tökunyaha elmat tö ò;  

12Lā kūö yip aṅ Siria, lā unôich yip aṅ Filistain; ngaich cha-a min nö 
ngeūkten Israĕl nö vā-akakūö. Pòrô angū-ö ngih ngaich ngam lanīnö ò nö öt 
havööṙikūö, ṙòngmöng teuthak pöri ngam kël ò.  
13Sönngenre yip tarik nö öt havöötökūöre nö in ò ngam famôhò cha, öt rēhĕn 
cha-a nö chöh ngam Mā Tēv yip tömaṙôngö.  
14Lökten an min ngam Mā Tēv nö rökngö kui Israĕl rökngö lamrit ò inrē, ṙal 
tö talëḵ kachūr fangngö chōn el silāng inrē, nöng hĕng sumkam tī.  
15Anga-aṅ an kui yip mā misī mā tarik inrē; tö yip pròfĕt inrē mahaköp tö 
minyôiny-aṅ, anga-aṅ an lamrit.  
16Pò cha yip mahachōḵ kūö vē tarik nö vīngen cha nö vāchö kū-ö; ngaich 
cha-a yip töhachō-o kūö tö cha nö lëlngö 
17Lökten an ngam Mā min nö öt ṙāmölōn nö in yip ṙāl tarik cha, öt rēhĕn min 
anga-aṅ nö aṙē-ĕlōn nö in cha yip kūönyōich cha tafīösi inrē: pòn ṙòkhöre nö 
chōich töla-evṙen inrē tö tötlöök, ṙòkhöre elvāng inrē nö ṙô tö kumlō-ov, kūö 
në nö ṙòkhöre ngam lanīnö ò nö öt havööṙikūö, ṙòngmöng teuthak pöri ngam 
kël ò.  
18Pò ngam öt lanöökö nö öktikūö nö sā tameūyö; ngaich an nö ṙāpngökūö tö 
nup töchökhu kaha chōn; hòṅ öktikūö an tö nup töyul elinchōn, ngaich anū-ö 
nö tafūönlöng lul nö kū-ötö lātulöng nö el tökufëi taṙul.  
19Ökngö an ngam panam kūö lanīnö ngam Mā Tēv yip tömaṙôngö: ngaich yip 
tarik inrē nö sā ngòh kūö tameūyö; öt tarīkuvö ṙamā-al hanöng kisānö re.  
20Hĕng tak min kumchötngö lā hāmö eltī, ngaich nöng aheuk; ngaich nyā 
anga-aṅ nö lātavē eltī re, ngaich hö-ö cha-a min nö tööḵngen: höng kö kā 
alaha takeun kël re yip min tarik:  
21Manasē Ifrēm; Ifrēm inrē Manasē: hol re cha-a min nö lā-al Yūtā, kūö në nö 
ṙòkhöre ngam lanīnö ò nö öt havööṙi kūö, ṙòngmö teuthak pöri ngam kël ò.  

Isayā 10 

1Tötkôlò yip cha-a mahachöngten tötlöök chöngö, yip kamūich inrē kamūich 
tö ötlöök;  
2Nö halō-ongkūö yāich tö ngam inkaha fālen, kēngö mikahlōn yip yāich tarik 
chu inrē, pòn hōtu yip tafiösi nö pôḵ cha, hòṅ cha inrē nö vīten yip 
kūönyōich nö kā-ai tö cha!  
3Suh öp min la-en yīö ip sakāmö chinöhkö, im inlëlngö inrē yamih min nö ṙā-
ang tömarôvat? In chīö öi min falkö hinòlṙen re? Isuh tī öi min ṙāngö ngam 
ineū-eu yīö?  
4Höng sōnngöre yin min elkatòh yip tökē-ĕ, fukhu kui min inrē tö yip töfëli. 
Kūö në anū-ö öp lanīnö ò nö öt havööṙi kūö; ṙòngmöng teuthak pöri ngam kël 
ò.  

Chëhëtī Ngam Tēv Öp Mahayöngö Asirīa 

5Mah yī-ö aṅ Asiriā, chanökṙen aṅ im lanīnö chu, tö-aṅhav eltī tö ngam 
tinkung lanīnö chu!  
6Tīnten ò chin min nö lā-al öp töchōich pumnāmö tarik, lā-al yip tarik chūök 
lanīnö chu öich kētö chöngö ò min, nö kēḵ pôḵ re, kēḵ kāḵ re inrē, rööntö kui 
cha inrē sā tilin el nup talöökö.  
7Hö-ö pöri anga-aṅ nö hòṅ ngatī tī, öt rēhĕn öp ellōn ò nö ngatī, ellōn ò pöri 
angū-ö ngam tinṙōlhanga, rinökngen pumnāmö tarik inrē öt kūöṅ nen.  
8Pòn ngö ṙô anga-aṅ, Hö-ö yip kūön rācha in chu nö ṙòkhöre nö rācha cha?  
9Röh öp Kalnō nö sā Karkimes? Röh öp Hamat nö sā Arpat, röh öp Samaria 
nö sā Tamāskös?  
10Sā ngih kël chu nö vīten nup pūlngö insātēv nup tövai töka-īpö insā i 
Yērusalem i Samaria inrē;  
11Hö-ö öich min sā tīre tö Samaria tö nup insātēv ò inrē, öich ngatī tī tö 
Yērusalem tö nup insātēv ò inrē?  

12Lökten an min nö ngö inlahen, hē ngam mā nö hateungngö la-en re nö i kui 
rung Siyôn i kui Yērusalem inrē, chöhken öp kūön öp rācha aṅ Asiriā chin 
min öp tö ngë-eṅ ellōn, öp ineū-eu öp chin-eūṙökūö ò inrē.  
13Pò ò nö ngaich nö ngö ṙô, I kumlēḵ kël re chin keuheūten ngaich tö e, i 
mikah chu inrē; pò chu tö-akaha: ngaich chin inrē kēngö kūö panam yip 
tarik, ngaich inrē öich ulāingen cha tö nup chehen cha, ngaich kumten cha 
chū-ö inrē öich sā tökalēḵ tarik yip amūchhak nö el kantēra rācha:  
14Ngaich ngam eltī chu inrē nö kôtökūö tö ngam fôngö kanôlò yip tarik: sā öp 
töhĕng tak inrē mahamūl nup uhöö töng ṙā-ayö, ngatī tī öich hamūl në 
tumlat; ngaich öt hĕng tak umuh mahanyāṅknyö sanëôk re, hēk vamā-any 
kūö re, hēk öp tö sā ṙô chehechōn.  
15Eū-eure ang ṙung ngam hanīöng nö in ò ngam tö aṅhavtī tö ò nö fung? 
Hapōilöre hòng ngam ṙanat nö in ò ngam ṙamat tö kūö ò? nö sā öp chōn nö 
kiyanngö re nö ip chamātlöre, hēk inrē sā öp tinkung chamātlen ò öp töt 
chōn.  
16Lökten an min ngam Mā, ngam Mā yip tömaṙôngö, nö söömtö lanëvö in yip 
tökiröng alaha; ngaich ṙënngen ngam ineū-eu ò min nö tōttukūö nö hū nö sā 
hanūkūö tameūyö.  
17Ngaich ngam hanātö Israĕl min nö tameūyö hanūkūö inrē ngam Töhĕng 
Töhet in ò: ngaich angū-ö min nö ökti tī ngaich haṙāpngö nup töchökhu kaha 
chōn nöng hĕng sumkam.  
18Ngaich anga-aṅ min nö ṙāpngö kūö tö ngam lanöökö öp el inchōn ò, tö ṙòng 
aṅ taṙeūḵ ò inrē, hĕnghöre nômö alaha inrē: ngaich angū-ö min nö sā öp 
kumṙapkö pantēra nö tayē alaha.  
19Ngaich öp chööḵ nup chōn ò el inchōn nöng rahëchtitṙen min, nöng kô-òre 
tī min öp nyīö nö kūichö u.  

Haroh Tumtit Taka Min Yip Mahavan 

20Ngaich ngö inlahen angū-ö min ip sakāmö angū-ö, tö yip chööḵ Israĕl, cha-a 
inrē yip töt kô-òng vah aṅ patī Yāköp, nö öt köpen min nö lātulöng töp 
famëlö cha; im Mā Tēv pöri min nö köp, ngam töhet aṅ Israĕl, nö im kanô-en.  
21Havan yip min chööḵ, yip chööḵṙen Yāköp, nö im tökalēḵ Tēv. 
22Pôn pòrô më tarik Israĕl nö sā kuyāyö mai, höng yip chööḵṙen cha min 
mahavan: kalēḵ öp kinheūtngö vah, taṙēchlöngö nö holtö lanöökö.  
23Pò ngam kinheūtngövah, ngam tökalēḵ lōn inrē, ngam Mā min, ngam Mā 
Tēv yip tömaṙôngö, nö vīlö e nö ellōn ngam tumlat.  

Chökṙen Asirīa Min Ngam Mā Tēv 

24Lökten an ngam Mā nö ngö ṙô, ngam Mā Tēv yip tömaṙôngö, Ō yī-ö tarik 
chu mī-iyöng Siyôn, uh yin pa-ekūö tö yip aṅ Asiriā: pòrô anga-aṅ min nö 
hachökö meh nö aṅtī tö chōn, ngaich hanyāṅklöp aṅtī re nö in meh nö sā 
inlahen yip aṅ Aikup.  
25Tön höng rahëchtöreṙen, ngaich ngam tökiröng lanīnö min nö 
hateungtukūö, ngam tanānyö min nö hateungtukūö, ngam tanānyö chu inrē, 
nö ip tinṙōlngö cha.  
26Ngaich ngam Mā Tēv yip tömaṙôngö min nö haruhlö alaha lā-al ò tö aṅtī 
famòh, sā finëlngö yip aṅ Mītia nö ip ihong Ôrep: ngaich öp tinkung ò min nö 
i kui ngam mai, ngaich hachônglen ò min anga-aṅ nö sā inlahen tī yik aṅ 
Aikup.  
27Ngaich ngö inlahen angū-ö min ip sakāmö angū-ö, tö ngam tayuk ò min nö 
kē-ĕngre nö ṙā-ang el ranôṙö meh, ngam kaneun ò inrē nö ṙā-ang i likeun 
meh ngaich ngam kaneun min nö laköli tökūö finòhtö tavī-i.  

Kuhēt Më Lā-al 

28Kiröönngöre ök, ngaich tölngö Rimmòn, yih anga-aṅ nö i Ayat, lökngö 
Mikrōn anga-aṅ; afônglö nup inṙung chehen re anga-aṅ nö i Mikmës.  
29Ngaich yik nö havāngngöre nö el talöökö; iyöng töre yip nö ngaich nö i 
Kipā; kayīna öp Rāmā; falngöre ngaich ngam Kipiā Sôl.  

30Pōitô man hū-a, Ō më-eṅ kikānö kūön Kāllim! Hangihtöre, Ō Laisah! Ō me-
eṅ yāich Anatôt!  
31Ma-afalngöre öp Matmenah: hamūlöre yip aṅ Këpim nö falngöre.  
32Sökngöre öp min nö i Nòp ip sakāmö: aṅtī tö kël re anga-aṅ nö harutkö 
ngam rung ngam kikānö kūön Siyôn, ngam rung Yērusalem.  
33Yĕh meuk, ngam Mā Tēv yip tömarôngö, nö ṙalngö nup pak min nö aṅtī tö 
pinhe-eṅkūö kūöltu nup min tömarôlòng, tumṙeūtu min nup tökūöltu kui.  
34Ngaich anga-aṅ min nö kusehngö nup töyul elinchōn nö aṅtī tö vët, fukngö 
min ngaich Lepanön tö tī öp tökalēḵ.  

 Isayā 11 

Ngam Pūlngö Lanāmö 

1Ngaich yih min nö umuh öp lamöknyö kaha Yēsī nö meuinynyi, ngaich 
ṙôngu min öp pak lamöknyö ip ṙĕh:  
2Ngaich ngam ma-alaha aṅ im Mā Tēv min nö teungtöre nö i kui ò, ngam ma-
alaha mikah mikah elmat inrē, ma-alaha inkaha pinhe-eṅkūö inrē tö ngam 
Mā Tēv;  
3Angū-ö min ööi ò im pinhe-eṅkūö tö ngam Mā Tēv: hö-ö min anga-aṅ nö 
akah fālen nö sā matre, öt rēhĕn nö vë-a nö sā elnang re nö hang:  
4Holtö lanöökö pöri min ang-aṅ nö akah fālen yāich, ṙōngö tī inrē anga-aṅ nö 
vëkö töyāichö ellōn ing panam: chökṙen ngih panam min anga-aṅ nö aṅtī tö 
öp tinkung elvāng ò, fëlngö tötlöök inrē nö aṅtī tö unhômö nup minuh ò.  
5I ṙat ò min ap lanöökö nö nyanëk ṙat, ngam kanô-en inrē nö nyanëk el ulāvö 
ò.  
6Ngaich min öp am aṅ el inchōn nö iyöng nö holtöṙah kūön sīṅp, ṙōlhak inrē 
min lepöt nö holtöṙah tökūöṅnö sīṅp; holre inrē kūön nuā tö kūön lāyöng 
inrē tö töha-òknyu alaha, hachō-o min anū-ö tö tökūöṅnö nyīö.  
7Holkūöre min kan nuā tö öp për nö nyā-aṅvkūö; ngaich nup kūön u min nö 
holtöṙahre nö ṙōlhaka: nyā kiyôp min ngam lāyön nö sā kūö kōiny nuā.  

8Öp nyīö min inrē töṙòngmö pamôḵ nö nyamtô nö i kui kilmīṙö pēch, öp nyīö 
min inrē töṙā-ai kūö nö pōḵ nö sëphöt tīre nö el kilmīṙö pēch.  
9Hö-ö cha-a min nö chök öt rēhĕn nö kapah nö i kui minë töhet rôngö chu: pò 
ngam panam min nö tööḵlö tö inkaha aṅ im Mā Tēv, sā minë mak nö 
hatööḵlö ngam mai.  

Havan Min Yip Töhakövö (Tökēḵ-ě) 

10Ngaich ngö inlahen angū-ö min ip sakāmö angū-ö, tö öp ṙĕh Yēsī, öp tö 
sökhaka nö minkahngö yip tarik, chöhö ò min vē pumnāmö tarik; ngaich öp 
chūök ò min nö ineū-euvö.  
11Ngaich ngö inlahen min ip sakāmö angū-ö, tö ngam Mā min nö havan tö 
tīre nö hēk im innët heuh nö havan yip chööḵṙen yip tarik ò, yip tö-ōtren 
min, ṙā-ang Asīriā, Aikup, Patrôs, Kus, Ēlam, Aīnār, Hamat, ṙā-ang i nup kun 
panam ngam mai inrē.  
12Ngaich anga-aṅ min nö asöklö minkahngö nö i pumnāmö tarik, hamūl yip 
tökavāli inrē aṅ Israĕl, hamūlö inrē yip tö parāti aṅ Yūtā löktökūö në töfën 
sinkeukngö ngih panam.  
13Kē-ĕngre min inrē öp kumnyah elmat Ifrēm, cha-a min inrē yip mahakihten 
Yūtā nö rökiṙen: öt kunyaha elmat öp min Ifrēm tö Yūtā, öt hakihten Ifrēm 
inrē Yūtā.  
14Ngaich cha-a min nö kiteūtöre nö el ranôṙö Filistain nö lā sūng; holre cha-a 
min nö hayëḵngen yip kūön aṅ lā chuhöt: kētö tīre cha-a min nö in Etöm Mô-
ap inrē; ngaich yip kūön Amön min nö hang chöngö cha.  
15Ngaich ngam Mā Tēv min nö hatngö tī tö ngam litāk ngam mai Aikup; 
ngaich anga-aṅ min nö aṅtī tö ngam tönyô kuföt nö aṅtī tö këlre nö harutkö 
ngam Tahël, ngaich fohngen e min nö sātö talöökö nö kun töhëm mak, 
ngaich vīten tarik nö lök in e nö nyôṙö röön nö kiröönngöre.  
16Ngaich talöökö yip chööḵṙen tarik min öp umuh tökiröng, öp tö ōtre min, 
nö ṙā-ang Asīriā; sā re misī nö in Israĕl hē ò nö kunyī-inyre nö ṙā-ang panam 
Aikup.  

Isayā 12 

Tinkökö Nöinytö Tī Ngam Tēv 

1Ngö ṙô min me-eṅ ip sakāmö angū-ö, Ha-öinyö meh chin, Ō Mā Tēv; pò meh 
pòrô līn in chu, ngaich ök lanīnö meh nö havööṙikūö, ngaich me-eṅ haṙamlōn 
chu.  
2Yĕh meuk, inyööken chu an ngam Tēv; hayönglenre chin, ngaich öthō min 
pa-ekūö: kumlēḵ chu an tinkökö chu inrē ngam Mā Tēv Yavē; inyööken chu 
an inrē nö vītenre.  
3Lökten yin min ṙāmölōn fòk mak el nup tö-ūlö mak aṅ im inyööken.  
4Ngaich ip sakāmö min angū-ö öi ngö ṙô min, Ha-öinytö tī ngam Mā Tēv, 
havëkö minë-eny ò, vënyö nup vahīṙen ò in yip tarik, kakkö öp minë-eny ò nö 
hapōilöng.  
5Tikökṙôre im Mā Tēv; tön tītö pinngangkūö An: hökngen e nö akahaiṙen i në 
taṙòkhöre panam.  
6Pōitô hū-a inrē, me-eṅ aṅ Siyôn; tön kiröng an ngam töhet aṅ in Israĕl nö el 
ṙôngö meh.  

 Isayā 13 

Chöken Min Pēpilön Tö Ngam Tēv 

1Ngam lumngan Pĕpilön, tömeūkö tö Isayā ök kikōnyö kūön (Amôs).  
2Asöklö minkahngö yin i kui ngam töngasngö rôngö, hachônglö ṙôre in cha, 
kuvāi kël re, hòṅ cha nö kuhēthötre nö el inkūp yip mā.  
3Ngaich chin tölṙô ngam ahetlö chu, hôṅ, ngaich chin havëkö yip tökalēḵ 
tarikre kūö ngam lanīnö chu, cha-a yip töhapōilöngö nö i minā-aṅ chu.  
4Sā ṙô yip tö kiröng tarik ap ṙënṙô yip tömaṙôngö nö i kui minë rôngö. Ṙënṙô 
tökalūöchöre nup pūlngö yip pumnāmö tarik tömūlhaka! Hamūl yip 
kumyung an ngam Mā Tēv yip tömṙôngö nö im kinyūngö.  

5Yih yip nö ṙeūngö tömarôvat panam löktökūö manā-angkūö ngam halīöngö, 
anga-aṅ ngam Mā Tēv, nup aṅtī ngam tökiröng lanīnö ò inrē, nö tīṙōlngö 
ngam panam nö keuheūtngöre.  
6Ayôṙa yin; tön röhta an ngam sakāmö ngam Mā Tēv; nö sā inlëlngö yanihih 
min nö ṙā-ang im Tökeuheūttöre Chöngö.  
7Lökten min ṙòkhöre nup kël nö öt kalē-en, paṙöiyi ellōn tarik min nö ṙòkhöre 
inrē:  
8Vööngö cha-a min; tarulköti chanökö haṙivlōn inrē cha-a min; chök yip min 
sā kikānö mahalöinyöre nö hòṅ kayôḵ: kö uṙëh yip min nö in höö sā tameūyö 
min nup arëkūö cha.  
9Yĕh meuk, yih an ngam sakāmö ngam Mā Tēv, tötlē-ĕ, holtö tanānyö 
ingëṅṙö inrē; nö vīngen ngam panam nö öt aṅhavkūö, nö fëlngö tököölö fālen 
inrē nö in e.  
10Pò minë taneūsömat ngam halīöngö minë tömūl taneūsömat inrē in e nö öt 
kētö yanāngö mat re min: sangūli min ngam tavūöi im röön ò nö 
kiröönngöre, hö-ö min ngam chingëṅt inrē nö kētöp yanāngö re.  
11Ngaich chū-ö min sācha tī töm panam tökūö tökööl cha, yip tötlöök inrē 
tökūö kanöölö fālen cha; ngaich chū-ö min, vīten ngam nganë-eṅkūö 
mahakeūlenre nö rö-ö, ane inrē tumṙeūtö kanësen ngam töpahë-evö.  
12Vīten tarik chin min nö iyāich sā tö pahīöya humlum, ngam tarik nö sā 
inyāichö töhet humlum aṅ Ôfir.  
13Lökten chin min vīten minë halīöngö nö kayīna kiyinka inrē min ngam 
tumlat nö ip chūök re, i lanīnö ngam Mā Tēv yip tömaṙôngö, ip sakāmö 
inngëṅṙô tanānyö ò.  
14Ngaich ngö inlahen angū-ö min, nö sā töt hamūlö tö tarik, cha-a min nö kö 
kö havööngökūö tarik nö in yip tarik ò, kö falngöre inrē min tarik nö i panam 
re.  
15Kö kuringnyu min yip tö kē-ĕ tökūö sanët.  

16Yip tënö kūön cha min inrē nö pinyënyö i kūö cha; kē-ĕ aṅ min nup patī 
cha inrē, ötlēkaṙen inrē yip pīhö cha.  
17Yĕh meuk, haruhlö alaha yip aṅ Mīt chin nö lā-al cha, yip tötkūöngenre min 
tö rupīö, i humlum inrē, hö-ö cha-a nö ööire tö e.  
18Ngaich nup linreny cha min nö panyënyö kūö tö yip ṙāl tarik; hö-ö cha-a 
min inrē nö aṙē-ĕlōn nö i aṅ el chūök kanūönö; öt ṙā-al nyīö min nup mat 
cha.  
19Ngaich Pĕpilön ngam ineū-euṅ në pūlngö, tövai nö tö-eū-eu aṅ Kaltī min nö 
sā hē tinṙōlngö Sôtòm Kômòra inrē tö ngam Tēv.  
20Öt hētu min angū-ö ngaich nö aṅhaṅvkūö, ötrēhĕn min angū-ö nö iyöngka 
ël i tumköl chap tarik: öt rēhĕn min yip aṅ Arēpia nö vītö rūkui re nö umuh; 
öt rēhĕn min yip yōm sīṅp nö tölṙô nup sīṅp re nö hulalngöre nö umuh.  
21Umuh pöri min nö ṙōlhaka nup tötainy aṅ el inchōn el ngam tönyalnyi; 
tööḵlö min nup el patī cha inrē tö nup töhaṙivlōn ṙô chehechōn; iyöng umuh 
inrē min ôsrich, kiṙīöm inrē min nup satīör nö umuh.  
22El nup chūök kumyung cha min inrē nup am aṅ el inchōn nö av, el nup patī 
rācha tö vai inrē nup chakāl: röhta yanihih öp ṙētak ò, ngaich nup sakāmö ò 
min nö öt marô-òten.  

Isayā 14 

Invānö Yip Tökēḵ-ě 

1Pò ngam Mā Tēv min nö aṙē-ĕlōn tö Yāköp, ṙòngmö atöllen Israĕl an min, 
ngaich ha-ūichten cha nö im panam cha; hamūltöre min ap aṅ tahëng nö in 
cha, ngaich cha-a min nö köpta nö i patī Yāköp.  
2Ngaich min yip tarik nö kē-ĕ cha, ngaich kēten cha nö i chūök cha: ngaich 
ngam patī Israĕl min nö amīnu tö cha i panam ngam Mā Tēv nö kikōnyö tarik 
cha kikānö inrē tarik cha: ngaich cha-a min nö kē-ĕ cha nö töhakövö, më 
töhakövö, ngaich cha-a min nö hayöng yip mahakihtenre.  

I Panam Kupah Min Yip Rācha Pēpilön 

3Ngaich ngö inlahen angū-ö min ip sakāmö ngam Mā Tēv min nö kē-ĕkūö 
meh tö haneūheu ṙā-ang ip miṙīvlōn meh, ṙā-ang i lumngan nuk la-en meh 
inrē i chūök meh vītuṙen kūönkūö,  
4Lökten man kēlö ngih inchō-oṙô in öp rācha aṅ Pĕpilön ngö ṙô, Sitih 
ṙanāngen ang ngam mahakihten! öt ngöhören an ngaich ngam humlum 
elpanam!  
5Likölngö ngam tinkung tötlöök an nö ngaich ngam Mā Tēv, ngam tinkung 
yip mahayöng;  
6Ngam fanòh yip tarik im lanīnö nöng iṙūöhöti, yip mahayöng pumnāmö 
tarik nö im tanānyö, nö aṅtī tö inkihten öp tötkô nö lanakngen.  
7Heūheure ön nö ngaich ngih panam, chēvhakaṙen: ngaich yin nö sayah köny 
ṙô nö tikökṙôre.  
8Hôṅ, ṙāmölōn nö in meh në för chōn, nup sītör aṅ Lëpanön inrē, nö ngö ṙô, 
Hēngen tö meh tumṙeūtuvö, öt hĕng tak ngaich yamih kamūöl tö chōn in ih.  
9Lataṙeū ngam anūlö nö kē-ĕyö nö pòkūö meh nö höng kūö meh ip yanīhih 
meh: kūö meh an nö halöinyka yip kupah, urōsen nö ṙòkhöre yip mākūö yip 
rācha pumnāmö tarik nö ṙā-ang el kantēra cha.  
10Ngaich cha-a min nö ṙòkhöre nö ngö ṙô nö sapṙô meh. Ngaich öm me-eṅ 
inrē vīngöre öt kalē-en sā ih? Vingöre öm ngaich sā ih?  
11Ngaich ök inkeūlen kanôlò meh nö kētu nö el Anūlö, öp ṙënṙô nup ranöng 
meh inrē: elkatòh meh nup kamlökö nö chamam meh, kinṙum meh inrē nup 
kamlökö.  
12Sitih lökten öm suktöre ṙā-ang el halīöngö, Ō Taneūsömat Sakāmö kūön 
ngam Peuheū! Sitih lökngen öm kūöltuvö el tumlat, me-eṅ muhulaltö vē 
pumnāmö tarik nö lātaṙeū!  
13Ngaich ngö ṙô me-eṅ ellōn re, Hòṅ yônlö chin el halīöngö, hapōilö ngam 
kantēra chin min lātulöng tö minë taneūsömat ngam Tēv; ngaich chū-ö min 
ūichngöre i kui ap rung rôngö tarik, i nup manā-ang kūö ngam lākapā:  

14Yônlö chin min lātulöng tö rô-òl chūök minë taṙul; ngaich chū-ö min sā 
ngam Tötulönghöre.  
15Sön pöri me-eṅ min kētu lātaṙeu el anūlö, ip manā-angkūö ngam Anūlö.  
16Acha-a min yip mameūkö meh nö ngëichken meh nö lökhöt mat töcheūkti 
manëngö ngëichken meh min cha-a nö ngö ṙô, Anga-aṅ ang ngòh tarik 
vamīten ngam tumlat nö kayīna, ngam kumyinkö në pūlngö;  
17Ngam vamīngen ngih panam nö el tönyalnyi, ane inrē tumṙōlngö nuk 
elpanam in e; ngam töt lamuhnyö yik tökē-ĕ tö ò nö chuh patī re?  
18Ṙòkhöre yip rācha pumnāmö tarik, ṙòkhöre cha-a, haṙòh kui kanôlò re, nö 
kö el patī re.  
19Ngaich pöri me-eṅ marôvat kavāliyö öm ṙā-ang im kui kupah re sā pak sin-
òkkūö, inyut töfëli, öp tösāpiyö tö sanët, yik mameutti nö lātaṙeū nö i nup 
ihong el Anūlö; sā alaha kupah törööntukui.  
20Hö-ö man min hamūltu in cha öm lāpi, pò meh piyāingö ngam panamre, 
ngaich tī man fëlngö yik tarik re; hö-ö öp min kūön tötlöökö la-en nö 
örheūheu nö köpö minë-eny.  
21Halēn chūök finëlngö yip kūön ò tökūö kanöölö fālen yik yöng cha; hòṅ cha 
nö öt chōholre, nö amīnu töng tumlat, ngaich hatööḵöl kūö ngih panam tö 
nup elpanam.  

Piyāyi Min Pēpilön Tö Ngam Tēv 

22Chōholre chin min lā-al cha, ṙô ngam Mā Tēv yip tömaṙôngö, ngaich rökngö 
minë-eny tö yip chööḵṙen inrē nö ṙā-ang Pĕpilön, tö ngam kūön tökūön ngam 
kūön inrē, ṙô ngam Mā Tēv.  
23Vīten e chin min inrē nö amin pôrkupain, törūḵngö mak inrē: ngaich chū-ö 
min aṅtī tö fanòh pinyāingö öich fòhngen e, ṙô ngam Mā Tēv yip tömaṙôngö.  

Piyāyi Min Asirīa Tö Ngam Tēv 

24Chūöku ṙô an ngam Mā Tēv yip tömaṙôngö, nö ngö ṙô, Kô-en nö sā ngam 
lōn chu, ngatī taneungtökūö min angū-ö; sā ök chööḵnyö chu inrē, ngatī min 
angū-ö nö sökhak:  

25Likölngö öp aṅ Asīriā chin min ip panam chu i kui minë rôngö inrē öich 
rööntö kui ò: ngaich min ap kaneun ò nö kiröönngöre nö ṙā-ang in ò, ap 
lumngan ò min inrē nö kē-ĕngre nö ṙā-ang el ranôṙö ò.  
26Angū-ö ön ngih chööḵnyi nö ing tumlat nö keuheūtngöre chūök: angū-ö ön 
ngih kël töhateutnyu nö i kui në pumnāmö tarik nö ṙòkhöre.  
27Pò ngam Mā Tēv yip tömaṙôngö nö lōn tö e, achīö ap min tökô nö tahngen 
e? Ngam kël ò inrē nö hateutnyu, achiāp min tökô nö havöökūö e?  

Piyāyi Min Filistāin Tö Ngam Tēv 

28Ik samyeūheu ök rācha Ahas nö kapah ngih ṙô ngam Tēv.  
29Ō Filistain, ṙòkhöre yī-ö, ui ṙāmölōn, tö ngam tinkung nö laköl nöng fanòh 
yīö: tön löknyö ip ṙĕh öp pēch min nö meutnyi öp pēch töhĕng rök kūö, 
ngaich ap kūön ò min nö tötameūyukūö kumteū nö pēch.  
30Nyā öp min lanòh kūön yāich, ṙōlngöre min öp töhaṅten nö öt pinlānguṙen: 
ngaich chū-ö min fëlngen öp kūön meh aṅtī tö inyāichö, fëliyö min inrē yip 
chööḵṙen meh.  
31Ō inkūp, ayôṙa man; hū-a man Ō elpanam; ngaich man höng changāchiṙen, 
Ō Filistain ṙòkhöre nup in meh; pòn löktö lā kapā öp lul nö yih ngaich öt 
hĕng tak tö payāyi nö ip mitöökö ò ip hē ṙētak.  
32Asuh ap min töhĕng sanap ṙô yip ma-ahangkö pumnāmö tarik? Ngam Mā 
Tēv an vamītö chūök Siyôn ngaich in e min nö hanyathötre yip töhakihtuṙen 
tarik ò.  

 Isayā 15 

Piyāyi Min Môāp Tö Ngam Tēv 

1Ngam ṙô ngam Tēv nö in Mô-āp. Pòn i el töhĕng mitööm Ār öp i Mô-āp nö 
piyāyi, ngaich vītu nö rö-övö, pòn i el töhĕng mitööm Kir öp i Mô-āp nö 
piyāyi, ngaich kētu nö rö-övö.  
2Ngaich ök nö chuh Tīpòn inrē, chuh i nup chūökö latulöng, nö peuiny: 
ayôngö vah Nepō an Mô-ap, Metapā inrē: ṙòkhöre yin nö ngāṅnyö kui, 
ṙòkhöre nö kamöpngö sanôi samā re.  

3El talöököre cha-a nö fūömṙatre tö sāk: i kui patī re inrē kö ayôṙa cha-a pōitô 
nö peuiny.  
4Hū-a Hespòn Eliāleh inrē; sölngö nup pöönyṙô cha nö hāngö nö i Yāhas: 
lökten yip kumyung tarik aṅ Mô-āp nö pōitô nö hū-a; kichëyöre ap nômö ò 
nö in ò.  
5Peūinyö Mô-āp ap nômö chu; pāngö yik mā ò nö i Sō-ar, i Eklātselīsīya. Pòn 
i paneūlö Lūhit cha-a nöng paneunyngöre nö peūlöre; pòn el talöökö 
Heronēm cha-a nö hūnyôre tö pinyāingö e.  
6Kūö nup mak i Nimrim nö öt aṅhaṅvö min: pòn nyangngö nup kiyôp, öt 
teunglen inrē tö-ayal kiyôp, öt tö-ayāluvö inrē rōi nö umuh.  
7Lökten nup töpōyen taneūngen cha, nuk halinngen cha inrē, min nö keūni tö 
cha nö ip kun töhëm mak i nup chōn tö tanyika.  
8Pòn ngaich ök hinū-a nö vinngö chūök nö i kūöngö panam Mô-āp; sölngö nö 
i Eklēm ök inyôṙö ṙô, sölngö inrē nö i Pīrelim ök inyôṙö ṙô.  
9Pòn tööḵlö nup mak Timòn tö mahām: pò chu min pōitöre kum tö lamöö in 
Timòn, in ò ap min lāyön tumlungnyöre nö ṙā-ang Mô-āp, i kui yip chööḵṙen 
im panam inrē.  

Isayā 16 

Öt Maheūṅkkuvö Yip Môāp 

1Söömtö nup kūön sīṅp in öp mahayöng ngam panam nö ṙā-ang Sēla ök lamā 
im tönyalnyi, in öp rung kikānö kūön Sīyôn.  
2Pò e min, nöng sā nup chehenchōn sā töpayāyi fôngö, ngatī yip min kikānö 
kūön Mô-āp nö el ap talöökö invāngngö el mak i Āmön.  
3Kētö inlēnö, akah fālen; vīten ngam nyat meh nö sā hatööm nö ellōn öp 
törònglö sakāmö: hayunngö yip töha-uknyu; un asōktu öp töt kamngu kū-
öröön nö kiröönngöre.  
4Hökngen öp töha-uknyu tö chu nö iyöng in meh; Mô-āp pöri, me-eṅ man yēḵ 
innyatngö ò i kūö öp kamë taneūngenre: pò ngam tömileūchen nö kil nö kētu 

nö im ranö-övö, ṙāngenre ngam kinīlö holre, keuheūtngöre vah mahakihten 
holre nö ṙā-ang im panam.  
5Haköpi min öp kantēra rācha nö i miṙēlōn, hĕng tak inrē min öp amūichlöre 
nö ël e im kanô-en, nö el inrūkui Tāvit; kahôka, chöh inkaha fālen, veūten 
inrē nö la-evṙen, tö lanöökö.  
6Ngaich in hang öp inkeūlen Mô-āp, yāhah inkeūṙö ana; ngam nganë-eṅkūö 
ò, inkeūlen ò, tanānyö ò inrē; höng törö-öv an ngam ineū-eure tö ò.  
7Lökten an min Mô-āp nöng ayôngen Mô-āp, höng kö ayôṙa yip min: kūö 
ngam rööntö Kirharēsĕt min nö haṙivhu tö yīö, keuheūtngöre vah min nö 
hachökö.  
8Pò nup taṙeūḵ Hespòn nö lëvngö tö öp vāin Sipma inrē; yip mākūö 
pumnāmö tarik ngaich nö likölngö nup chōn tökôlò in e; sölngö yip nö uroh 
nö i Yāsör, höng alēṙaṙen yip nö el tönyalnyi; ngaich nup pak ò nö 
nyākhakaṙen, havāngngöre nup nö ngaich tö ngam mai.  
9Lökten chin min peuiny hol ṙô Yāsör nö peuiny öp vāin Sipma: ṙöösö meh 
chin min tö makmat re, Ō Hespòn, Ēlē-aleh inrē: pò ngam ṙô kinyūngö min 
nö fuk kui nup ṙòng sikehngö i kui nup töhamūlö inrē tö meh ṙòng taneūich.  
10Kē-ĕyö ök inrē ṙanāmölōn, tök kumchiklōn inrē nö ṙā-ang ip panô-òṅ 
töpōyen aṅ tö ṙòng; öt tinkökuvö min el nup panô-òṅ vāin, öt rēhĕn ṙënṙô 
töṙāmölōn: öt ramöönnyuvö vāin nö ip kincheūich; vīten ngam kinrān vāin 
chin nö hūkö ṙināngenre.  
11Lökten ngam aich chu nö ṙô-òv sā ṙô hāp tö pòkūö Mô-āp, minë puhū chu 
inrē tö pòkūö Kirhērĕs.  
12Ngaich ngö inlahen angū-ö min, hē Mô-āp nö hameuktöre, hē ò nöng 
hacheiköre nö ip chūökö latulöng, ngaich yih min inrē nö vë-ekūötēv nö el öp 
töhet chūök ò, ngaich rö-ö pöri min anga-aṅ nö kô.  
13Angū-ö ön ngih ṙô ngam Mā Tēv nö ṙô-òv nö in Mô-āp misī.  

14Ngaich pöri ngam Mā Tēv nö ṙô-òv töngamuh, nö ngö ṙô, I el tölūöi 
samyeūheu sā samyeūheu ngòh töhaṙāyö la-en, ngaich ngam kanôlò Mô-āp 
min nö tumṙeūtu nö ahū-öyö, tö yip tömaṙôngö tarik; kūöntit min inrē yip 
chööḵṙen nöng öt kaheuku.  

 Isayā 17 

Chöken Min Sirīa, Israel Inrē 

1Ngam ṙô ngam Tēv nö in Tamaskös. Yĕh meuk, kē-ĕyi an Tamaskös nö öt 
elpanam, ngaich min angū-ö nö fônghaka nö tinṙōltit.  
2Ṙā-ayö nuk elpanam Arōer: chūök töṙeūla nup min, nup muhulalhaka min, 
ngaich öt hĕng tak min tökuṙë-etī tö u.  
3Öt ngöhören min inrē ngam chūök kumyung nö in Ifrēm ngam pūlngö inrē 
nö in Tamaskös, yip chööḵṙen inrē aṅ Sīriā; ngaich cha-a min nö sā kanôlò 
yip kūön Israĕl, ṙô ngam Mā Tēv yip tömaṙôngö.  
4Ngaich ngö inlahen angū-ö min ip sakāmö angū-ö, tö ngam kanôlò Yāköp 
min nö ahöyi, ngam tökiröng alaha ò inrē min nö cheukyeungngöre.  
5Ngaich angū-ö min nö sā öp tarik mahamūl ṙòng taneūich re i nup 
tösökhakṙen sāiny, ngaich nup kël ò min nö uvòhlö nup ṙòng, hôṅ, sā öp 
töhĕng tak min angū-ö chamap pintū-u sāiny nö el Achāṙö Rifēm.  
6Sön min umuh tö-ōtre töchāpö, sā kinyinkö öp ôliv chōn, el kui öp 
lamātulöng pak nët hēk lūöi nup ṙòng, fën hēk taneūi i rōi nup manā-angkūö 
pak öp töpōyen ṙòng chōn, ṙô ngam Mā Tēv, ngam Tēv Israĕl.  
7Ip sakāmö angū-ö min hĕng tak öp tarik ngamëchkö ngam Vamī-ire ngaich 
nup mat ò min nö milēḵṙen tö ngam Töhĕng Töhet in Israĕl.  
8Hö-ö min anga-aṅ nö ngëichkö kuntī ò, öt rēhĕn min anga-aṅ nö milēḵṙen tö 
u nup vahīṙen kuntī ò, öt rēhĕn tö ngam Asērim, hēk inrē minë insā ngam 
tavūöi.  
9Ip sakāmö min angū-ö nup tökalēḵ elpanam ò nöng sā nup chūökö töṙā-aiṙen 
nö el inchōn i kui rôngö inrē, nup töṙā-aiṙen nö ṙā-ang i kūö yip kūön Israĕl; 
ngaich angū-ö min nö töthaṅhavkūö.  

10Pò meh ngaich vaichngen ngam Tēv re ngam inyööken meh, öt chumkūöṙen 
inrē tö ngam ihong kumlēḵ meh: lökten man teūichtö tökôlò chōn, ngaich 
asöklen ò ip töharīkngöre insök:  
11Ip sakāmö meh teūichten e ngaich kalonglen e me-eṅ, ngaich ip peuheū me-
eṅ vīten ap kulöl nö pöpnyörekūö ṙòng: ngaich pöri öp ṙòng nö falngöre ip 
sakāmö miṙivlōn tökalēḵ miṙivlōn inrē.  

Ötkô Min Yip Tö Kunyahalōn 

12Mah, ngam inyôṙö ṙô tarik tömaṙôngö, ngam inyôṙö ṙô sā ṙôktô minë mai; 
ngam tinfālen pumnāmö tarik inrē, yip tö tafālṙen nö sā röön nup tökalēḵ 
mak!  
13Tafālaṙen yip min pumnāmö tarik sā röön töpōyen mak: vëken u pöri min 
anga-aṅ, ngaich anū-ö min nö marôvat nö falngöre, ngaich lū-u min nö sā uk 
nëlö nö urēhĕkūö ngam kuföt nup mī-i kui rôngö, ane inrē sā pitung öp 
töchavīlöng nö urēhĕkūö öp chanôchö.  
14Ip harap ngaich meuk pinhë-eṅkūö; ngaich hö-övö anū-ö urēhĕkūö ngam 
peuheū. Angū-ö ön min minchööḵö cha yip kamīlö hī minchööḵö cha inrē yip 
mu-ulāingen hī.  

Isayā 18 

Chökṙen Sutān Min Ngam Tēv 

1Mah, ngam panam tölapūpaṙô rōi kël ngam lāmuh tö nup tahël Itīöpia:  
2Ngam tamīntö yip lööṙöṙô nö lök el mai, nö chōng tö līpöre nö i kui mai, nö 
ngö ṙô, Kuṙòh, yī-ö töveut ma-ahānga, chu ip pumnāmö tarik tömarôlòng 
töfaṙëcha inrē, in yip tarik pinhë-eṅkūö löktökūö ök ranehlö cha höng 
iṙūöhen; öp pumnāmö tarik öp mumchööḵngö ramöön tö kui inrē öp tö 
panāmu tö tökāliṙat tö nup tahël!  
3Ṙòkhöre yī-ö aṅ ngam panam, yī-ö inrē mī-i yöng el tumlat, ngëicha yin, yē 
ngam pantēra nö hatūöilöng nö i kui minë rôngö; hang yī-ö inrē yē ngam 
römpet nö föönyukūö.  

4Tön ngaich an ngam Mā Tēv nö ṙô-òv nö in chu, nö ngö ṙô, Öt halönyköre 
chin min, el ngam chūök re chin min inrē ngëicha; sā öp ṙanācha hē el ranëtö 
mat ngam tavūöi sā öp taṙul tacham ip ṙanāchö hē ṙòng taneūich.  
5Pòn lā-urĕh ngam ṙòng taneūch, yĕn ngaich nö paṙōngi öp panöpnyö ṙòng 
ngaich ngam pūl nö vīngöre nö tököiny nö angkūr, ngaich anga-aṅ min nö 
kamöpngö nup kun pak nö aṅtī tö kinmöp rōi chōn, ngaich min nup pak 
tölarāiköti nö kē-ĕyö tö ò ṙāli inrē.  
6Ngaich anū-ö min nö holre nö ṙā-ayö nö i nup töyal chehechōn ngam rôngö i 
nup töṙeūla inrē el ngam tumlat: ngaich min nup töyal chehechōn nö i kui u 
tö sikehngö ṙòkhöre inrē nup töṙeūla ing tumlat nö i kui u min hē el 
laneūichö.  
7Hē e min angū-ö öp raneushö nö kētu im Mā Tēv yip tömaṙôngö aṅ in yip 
tarik tömaṙôngö aṅ in yip tarik tömarôlòng töfaṙëcha inrē aṅ in yip tarik inrē 
pinhe-eṅkūö hētentö ranehlö cha höng iṙūöhen; öp pumnāmö tarik öp 
mumchööḵngö ramööntö kui inrē öp tö panāmu tö tökāli ṙat tö nup tahël, ip 
chūök minë-eny ngam Mā Tēv yip tömaṙôngö i kui Rung Siyôn.  

 Isayā 19 

Chökṙen Aikup Min Ngam Tēv 

1Ngam ṙô ngam Tēv nö in Aikup. Yĕh meuk ngam Mā Tēv nö i kui töyit taṙūl, 
yih inrē nö i Aikup; ngaich nup insātēv Aikup min nö kē-ĕngre nö i kūö ò 
ayëṙi min inrē öp ellōn Aikup nö el ṙôngö e.  
2Haruhlö alaha yip aṅ Aikup chin min nö lā-al aṅ Aikup: ngaich cha-a min 
nöng kilöönö höö tö mak alahare, ane inrē höng kö lā-al holre; elpanam lā-al 
elpanam, pūlngö inrē lā-al pūlngö.  
3Öt ōtre min ngam ma-alaha Aikup nö ël e; ngaich chū-ö min inrē piyāingö 
öp inlēnö in e: ngaich cha-a min nö chöh nö in nup insātēv, in yip töchëṅcha 
ṙô inrē, in cha inrē yip mameuk ma-alaha, in yip tömilūönö inrē.  

4Ngaich chū-ö min kēten yip aṅ Aikup nö eltī öp mā tötmilēḵ; ngaich hĕng 
tak min öp rācha tötainy mahayöngö cha, ṙô ngam Mā, ngam Mā Tēv yip 
tömaṙôngö.  
5Nyôngö inrē min minë mak nö ṙā-ang el mai yëḵngen inrē ngam Tahël min 
ngaich nyôngö.  
6Ngaich hangeūṅtu min nup Tahël; kūönngöre min nup kun töhëm mak i 
Aikup nyôngö inrē: nyangngö min nup tafūyu tö nup kunyôkö rōi kiyôp.  
7Nup tingūyö i taseū kui ap Nā-il, i kui Nā-il, ṙòkhöre inrē nup töteūichtu nö i 
kui Nā-il, nö nyangngö min, ahōṙiyö, öt ōtren inrē.  
8Harāmöre min inrē yip kamëḵ kāḵ, ṙòkhöre cha-a inrē min yip 
kamvalhöinykūö nö el öp Nā-il nö haṙīvölōn, cha-a inrē min yip ṙamātö 
inhaṅl nö el nup mak nö cheingö.  
9Hēk inrē cha-a yip töla-evṙen nö kūöt ta-īö cha-a inrē kumpāt tö-isoh hilā nö 
sirōngngörekūö.  
10Panyëny min öp rööntö machööḵlö ò nö laköl, ṙòkhöre min cha-a yip 
töhaṙāyö nö la-evṙen nö haṙivö ellōn.  
11Kulō-ov takô-en yip kūön rācha aṅ Sō-an; inlahen töṙeūla öp inlēnö tö yip 
tölngö mikah aṅ in yip mahalēnö Fërō; sitih ṙô öi in Fërō, Chū-ö chin kūön 
tö-akahaṙa, kūön mā misī rācha?  
12Isuh yip pökeh tö-akaha tarik? Yē höknyö ṙô cha nö ṙô-òv töngamuh nö in 
meh; hökngen cha inrē nö akahalōn töp chööḵnyö ngam Mā Tēv yip 
tömaṙôngö nö in Aikup.  
13Kulō-ov yip nö ngaich kūön rācha aṅ Sō-an hachīlö yip kūön rācha aṅ 
Memfis; pô-òvkūö yip nö ngaich tö Aikup nö lō-ongkūö, cha-a ihong kūö 
sinkeukngö yip miyöngö ò.  
14Ngaich an ngam Mā Tēv nö kalūöichtö ma-alaha ötlanöökö nö ellōn ò; pô-
òvkūö yip nö ngaich tö Aikup nö lō-ongkūö i nup tökeuheūttöre la-en ò 
umuh, sā mihiyōi tarik tölatēvah nö kuvav.  

15Ötrēhĕn min umuh i Aikup nö la-envö, tö la-en kui hēk lamrit, hēk rōi ta-
ôkö hēk töng kahanyöre chōn.  

Vë-ekūö Ngam Tēv Min Aikup 

16Ip sakāmö angū-ö min Aikup nöng sā kikānö; kichëyöre ap min pa-ekūö 
inrē tö inlākö kël ngam Mā Tēv yip tömaṙôngö ngam töhalākö tö ò nö i kui e.  
17Ngaich min ngam panam Yūtā nö pinhe-eṅkūö Aikup, kö pa-ekūö min ip 
chūök e nö kakka, kūö ngam chööḵnyö ngam Mā Tēv yip tömaṙôngö, ngam 
chööḵnyö ò nö lā-al e.  
18Ip sakāmö angū-ö min taneui nup elpanam im panam Aikup tö ṙôtö ëlô 
Kanā-an, ngaich chūöku ṙô nö im Mā Tēv yip tömaṙôngö. Hĕng ap min 
tökaheūkö nö ngam elpanam tinṙōlngö.  
19Ip sakāmö angū-ö min umuh hĕng ap tahāklö ngam Mā Tēv ellōn ngam 
panam Aikup, hĕng ap machööḵlö inrē i kūöngö panam ngam Mā Tēv. 
20Ngaich angū-ö min nö mikahngö inmeukti inrē im Tēv yip tömaṙôngö im 
panam Aikup: pò cha min nö peuinyhökūö ngam Mā Tēv kūö yip töt 
mahakôlò, ngaich anga-aṅ min inrē nö tīntö mahayööken hĕng tak, hĕng tak 
inrē lamaklö, ngaich ṙānyen cha inrē min anga-aṅ.  
21Ngaich ngam Mā Tēv nö akahaiṙen nö i Aikup, ngaich yip aṅ Aikup min 
inrē nö akahakūö tö ngam Mā Tēv ip sakāmö angū-ö; hôṅ, salām yip min nö 
kumtö tökētu inlām tökööl inrē, kilēḵngôre min inrē nö chūöku ṙô nö im Mā 
Tēv, ngaich hateungngö e min.  
22Hachökö Aikup min ngam Mā Tēv, hachök lë-en inrē; ngaich cha-a min nö 
havantöre nö im Mā Tēv, ngaich hōḵ min anga-aṅ nö vë-evkūö tö cha ngaich 
lë-en cha inrē.  
23Ip sakāmö angū-ö min hĕng öp tökiröng talöökö lamöknyö Aikup nö chuh 
Asiriā ngaich yih min Asiriā nö iyöng Aikup yip aṅ Aikup inrē nö i Asīriā; 
ngaich min yip aṅ Aikup nö salām nö hol yip aṅ Asīriā.  
24Ip sakāmö angū-ö min ang Israĕl nö linūöyö nö hol Aikup hol Asirīā inrē 
inkôlò nö ellōn ngih tumlat;  

25Pò ngam Mā Tēv yip tömaṙôngö nö hakôlò u, nö ngö ṙô, tarik chu tö kôlò 
man yēḵ Asiriā inrē vahīṙen në kuntī chu, amin chu inrē Israĕl.  

Isayā 20 

Minkahgö Ök Linchôyö Tö Ök Prôfět 

1Ik samyeūheu hē Tārtan nö yih nö i Astòt, hē Sarkòn ök rācha aṅ Asiriā nö 
tīnten ò, ngaich anga-aṅ nö kiyung nö lā-al Astòt ngaich kē-ĕ e;  
2Hē e ngam Mā Tēv nö lökten in Isayā ök kikōnyö kūön Amôs nö ṙô-òv, nö 
ngö ṙô, Kuṙòh, luhngö ngam sāk man hilā i ṙat meh, hōknyö ngam kunröpö 
meh inrē nö ṙā-ang i röön meh. Ngaich ngatī anga-aṅ, kiröönngöre nöng 
chumlal öt kunröpu inrē.  
3Ngaich ngö ṙô ngam Mā Tēv, Sā ngam tarik chu Isayā nö lūöi samyeūheu nö 
chumlal nö kiröönngöre öt kunröpu inrē nö mikahngö pinngangkūö inrē nö i 
kui Aikup i kui Itī-ōpia inrē;  
4Ngatī min öp rācha aṅ Asīriā nö hachōḵngö yip tökē-ĕ aṅ Aikup, yip tö-ahöti 
inrē aṅ Itī-ōpia, tö-ayal tököiny inrē, chumlal öt kunröpu inrē, chumlālö 
ṙòngrit inrē nö minṙēngö Aikup.  
5Ngaich cha-a min nöng ngangngö kūö sirōngkūö inrē, tökūö ngam tömeūkka 
tö cha aṅ Itī-ōpiā ngam kanôlò cha inrē i Aikup. 
6Ngaich ngö ṙô min yip aṅkūö ngih i kūö mai panam ip sakāmö angū-ö, Yĕh 
meuk, angū-ö an yih tömeūkka tö ih, ip chūök ih falkö hinòlṙenre öi hòṅ 
ṙānyuvö ṙā-ang ip rācha aṅ Asīriā: Ngaich īhö, Sitih lökngö öivö min öt kô-
òng vah?  

 Isayā 21 

Mineukö Tinṙölngö Pēpilön 

1Ngam ṙô nö ip el tönyalnyi im mai. Sā ngam lamfeui kuföt lā lòhngö nö 
tafūni röön, löktö el tönyalnyi angū-ö nö yih, ṙeū-eung ip panam pinhe-
eṅkūö.  
2Vënyu an nö in chu ngam tömeūkö tökihngen; ngam tömichūḵ inlahen nö i 
vahīṙen re tītö michūḵṙen inlahen nö i la-en re, kil an ngam kamil, Kuṙòh, Ō 

Ēlām; kayīngtöre, Ō Mītiā ṙòkhöre nup tin-ūnen meh nö vītu tö chu nö 
ṙāngenre.  
3Lökten nup el ulāvö chu nö tööḵngen tö miṙivlōn; keuheūtngöre vah chin 
tökūö nup tö salòklöng chanökö, sā sinlòkö chanökö ngòh kamyôḵ kikānö: 
chök takô chin ngaich lökten chin ötkô hang; ngangngökūö chin ngaich 
lökten chu ötkô meuk.  
4Uhā-a nômö chin pinëṅka chin ngaich tö pinhë-eṅkūö: ngaich öp chinṙivtö 
harap öp lōn chu nö vītöre nö kinchëyöre chu.  
5Halēn mīs cha-a, ṙātö amahati cha-a, nyā cha-a ka-eūt cha-a: chōholre, yī-ö 
kūön rācha, hacham ngam lanaklö.  
6Tön ngö ṙô an ngam Mā tö chu, Kuṙòh, ṙātö tarik amahati; höknyö ṙô ò nö 
ve-eny öp maheuṅkre:  
7Ngaich hē ò nö meuk töhĕng kiteūm kumyung, tötahôlu nö i uk kōra, hĕng 
kiteūm köttö hĕng kiteūm ūṅt, ngaich hangihtöre min anga-aṅ nö i tölngö 
chumkūöṙen re.  
8Ṙô-òv ngaich anga-aṅ nö sā lāyön: Ō Mā, öt heumkenre chin sökhaka i kui 
ngam chūök chamônga tö sakāmö ngaich ūichhakṙen el urôhòre hĕng 
mitööm:  
9Yĕh meuk, yih yin nö ngaich vē tarik kumyung, tahôlre aṅ i uk kōra tarik: 
Ngaich ngö ṙô anga-aṅ nö sapṙô chu, Fukngö ök nö ngaich Pēpilön, fukngö ök 
nö ngaich; ṙòkhöre inrē nuk insā nuk tēv ò nö laköl nö el tumlat.  
10Ō Me-eṅ pumṙōngnyö ṙòng sāiny chu, minë sāiny inrē im ël patī chu: ap 
ahang chu ngaich ṙā-ang im Mā Tēv yip tömaṙôngö, ngam Tēv Israĕl, vënyu 
nö ngaich tö chu nö in yīö.  

Ṙô I Alāha Ītòm 

11Ngam ṙô in Tūmah. Hĕng taka öp hamūken chu löknyö Sēir, Amahati tarik, 
sitih ang ngam hatööm? Amahati tarik, sitih ang ngam hatööm?  
12Ngö ṙô ngaich ök amahati tarik, Ngaich an ngam peuheū nö yih, ngatī inrē 
ngam hatööm: Yē yīö min hòṅ hatöntöre, hatöntöre yī-ö: ngaich yih yī-ö hēk.  



1617 

 

 
   Nicobarese Bible 

© 2014, Bible Society of India. 
 

 
 

 

Ṙô I Alāha Arab 

13Ngam ṙô in Arēpiā. El-inchōnngö Arēpiā yin min iyöng, Ō yī-ö tömūlö 
kinröönngö aṅ Tītān.  
14Kētö mak cha-a nö in ò ngam töhaṙëhe nômö; ngaich yip aṅ öp panam 
Tīmā, nö höngkūö yip töpāngö nö kumtö nyā-aṅkūö.  
15Pò cha nö falngöre tö nup sanët, nup sanët töhōknyu, ṙā-ang i nup linreny 
inrē tösōntu, ṙā-ang i tökalēḵ kinyūngö inrē.  
16Pòn ngö ṙô ngam Mā nö in chu, I ël töhĕng samyeūheu, sā samyeūheu 
töhaṙāyö la-en, ngaich nup kanôlò Kītar min nö öt kô-òl kui:  
17Öp chööḵṙen tum tak lumreny inrē, yip tökalēḵ tarik aṅ in yip kūön Kītar 
min nö öt ṙōl tit taka: pò ngam Mā Tēv ngam Tēv Israĕl, nö ṙô-òv tö e nö 
ngaich.  

Isayā 22 

Ṙô I Alāha Yerusalem 

1Ngam ṙô ip achāṙö heūvö elmat. Asuh ap halöiny meh töngamuh tö yīö 
ṙòkhöre i kui patī?  
2Ō me-eṅ tötööḵlö tö inyôṙö ṙô tö taṙōlaṙen tökiröng elpanam, töṙāmölōn kun 
elpanam? Öt kūö sanët yik töfëli aṅ in meh nö fëli, hö-ö yik nö rēhĕn nö i 
kinyūngö nö kapah.  
3Ṙongngörit yik mahayöng nö falngöre nö ṙòkhöre nyëkö yik tö yik lumreny: 
ṙòkhöre yik tökôti nö in meh nö nyëkö, yik tömarô-òlkūö nö falngöre.  
4Lökten chin ngö ṙô, Chingā-angkūöre tö chu, hòṅ kihīökkūö chin peuiny; ui 
pītnyöre haṙamlōn chu, tökūö inyëngen ngam kikānö kūön ök tarik chu.  
5Tön sakāmö ötkanô-òṅ an, rinööntö kui inrē, kinlūöchöre el kui inrē, aṅ im 
Mā, ngam Mā Tēv yip tömaṙôngö, el öp achāṙö heūvö elmat; tinṙölngö nup 
kinlōngö, pineunyhökūö minë rôngö inrē.  
6Kēkö chòk an Ēlam, holre tö inröl tarik aṅ uk kōra inrē tarik; ngaich an Kir 
inrē nö ṙòngngö inyul lanaklö.  

7Ngaich ngö inlahen angū-ö min, tö nup achāṙö min tö-atöllöng nö tööḵlö tö 
nuk inröl, tö aṅ uk kōra tarik inrē nö hatöököre nö i uk u nö i kūö inkūp.  
8Ngaich anga-aṅ nö kēngö öp innyatngö Yūtā. Ngaich me-eṅ ip sakāmö öm 
ngëichkö öp lanaklö vët inyut el ngam patī el inchōn.  
9Ngaich yī-ö meuk manëngnyö kaha ngam elpanam Tāvit, nö ṙōl anū-ö: 
ngaich yī-ö hamūl nup mak öp lātaṙeū törūngö mak. 
10Ngaich yī-ö inrē kaheuk nup patī i Yērusalem, tiṙölngö nup patī yī-ö ngaich 
öi hangëṅlö ngam kinlōngö.  
11Vī inchūökngö mak yī-ö inrē ihôi minë tönët kinlōngö nö chūök mak aṅ 
ngam hötṙeh törūngö mak: hö-ö pöri yī-ö ngëichken ò ngam tötī-iv tö e, öt 
rēhĕn yī-ö milēḵṙen tö ò ngam vamī-il e i tömisī.  
12Im sakāmö angū-ö ngam Mā, ngam Mā Tēv yip tömaṙôngö, nö havëtö 
pineūinyö, miṙīvlōn inrē, nganānyö kui finūmṙat re inrē tö sāk hilā:  
13Yĕh meuk ngaich, ṙanāmölōn kumchiklōn inrē, ṙinatnyö likeun kōiny nuā 
sīṅp inrē, kā alaha ngaich òk vāin inrē: tā-a töi nyā-aṅvkūö òk inrē, tön 
huṙöich in min kapah.  
14Ngaich ngam Mā Tēv yip tömaṙôngö nö hameuktöre nö elnang chu, Kô ön 
min ngih ötlanöökö nö öt anhetlen nö ṙā-ang in yīö yē yīö öl kapah, ṙô ngam 
Mā Tēv, ngam Mā Tēv yip tömaṙôngö.  

Ṙô Chamuh In Sěpnā 

15Ngö ṙô an ngam Mā, ngam Mā Tēv yip tömaṙôngö, Kūṙòh, yihtöre man ip 
yōm chehehen in Sepna, öp yōm ngam patī, ngö ṙô,  
16Asuh ap la-en meh ihih? Achīö ap in meh ihih inrē tö meh ngaich hulhöt 
anūlöre ihih? Hulhöt anūlö ò nö lātulöng, vīhöt chūök re inrē el ihong!  
17Yĕh meuk, kalē-ĕti an min ngam Mā Tēv nö kavalngen meh nö sā tī tökalēḵ 
tarik; hôṅ, ngënö tī an min nö haṙūngö meh.  

18Chuvilen meh an min kavallen meh inrē sā öp tökumul öm ël öp töpōiti 
panam; in e me-eṅ min kapah in e min inrē nup inröl nö kanôlò meh, me-eṅ 
sumrōngkūö ngam patī ngam Mā meh. 
19Ngaich chū-ö min kuringngen meh ṙā-ang ip la-en meh, ṙā-ang öp chūök 
meh inrē öm tūöktu min tö ò lātaṙeū.  
20Ngaich ngö inlahen angū-ö min ip sakāmö angū-ö, tö chu min havëkö öp 
tarik re Ēliyākim töp kikōnyö kūön Hilkiyā:  
21Ngaich chū-ö min hayūtan tö tökiröng inyūt, ngaich hangëken ò min tö 
ngam fanūm ṙat meh, ngaich kētö eltī ò chū-ö min tö ngam inyöngö meh: 
ngaich anga-aṅ min nö yöng vē aṅ Yērusalem, ip patī Yūtā inrē.  
22Ṙātö elranôṙö ò chū-ö min tö ngam tinkīök ngam patī Tāvit; ngaich 
löpnyökūö e min anga-aṅ, ngaich öt hĕng tak lamöptökūö; löptökūö e min 
anga-aṅ, ngaich öt hĕng tak lamöpnyökūö.  
23Ngaich chū-ö min haköpngen ò sā kīny nö ip tököp chūök ò; ngaich anga-aṅ 
min nö kantēra rācha nö tö-eū-eu nö i patī ap yöng ò.  
24Ngaich cha-a min nö eūmlen ò tö nup taṙòkhöre ineū-eu aṅ patī ap yöng ò, 
öp kūön lamöknyö in ò inrē, ṙòkhöre nup kun chūökṙen, löktökūö nup kōp 
chūökṙen, söl i nup kulah chūökṙen.  
25Ip sakāmö angū-ö, ṙô ngam Mā Tēv yip tömaṙôngö, öp kīny tököp nö ip 
tököp chūökö nö tahöököinykūö min; kūöltu min angū-ö nö ngaich, fukngö 
ngaich, ngaich ap lumngan öp mi-in e nö rökiṙen; pò e nö ṙô ngam Mā Tēv.  

 Isayā 23 

Ṙô I Alāha Fūnisīa 

1Ngam ṙô in Tūrös. Ayôṙa yin, yī-ö chōng aṅ Tārsis; tön ngaich an nö piyāyi, 
lökten e nö ngaich nö öt aṅhaṅvkūö tö patī, öt lökhötvö: hameuktu an nö in 
cha nö ṙā-ang ip panam Saiprös.  
2Ui halöinyköre, yī-ö i kūö mai panam; yī-ö töhatööḵlöngö tö yip mi-inyihkö 
chehen aṅ Sītōn, yip mahavāng nö lök el mai.  

3I kui nup tökiröng mak inrē öp kulöl aṅ Sīhōr, ṙòng taneūich aṅ ap Nā-il, 
anū-ö rupīö taneūngen ò; chūök innyihkö chehen pumnāmö tarik an angū-ö 
inrē.  
4Ō Sitōn, sirōngkūö man yĕh tön ṙô-òv an ngam mai nö ngaich, ngam tökalēḵ 
mai, nö ngö ṙô, Rö-ö chin paṙēlaṙen öt rēhĕn kayônyö, öt rēhĕn haruklö rēlö.  
5Yē ngam ineūkö e nö yih nö i Aikup, pōihangen cha-a min nö halöinyöre 
tökūö ineūkö Tūrös.  
6Havāngngöre yin i Tārsis; ayôṙa yī-ö aṅ ngam panam i kūö mai.  
7Angū-ö öng ngih elpanam ṙanāmölōn yīö ngam tö-eūnyu i nup sakāmö misī 
ngam tö kalröönu tö nup kameunngen ò nö chuh tömarô-òlkūö?  
8Öm töchööḵnyu tö ngih lā-al Tūrös, ngam elpanam kamëtö sapīöv rācha, 
ngam tö mī-inyihkuvö chehen tö kūön rācha nup tösöömka tö yip töminā-aṅv 
aṅkūö ngih tumlat?  
9Ngam Mā Tēv yip tömaṙôngö an töchööḵnyu tö e, nö hachōichngö inkeūlen 
nup kanôlò, pòn hòṅ kēten u nö nūöngö yip töminā-aṅv tarik ing tumlat.  
10Lök im panam re man sā tinṙēchlö Nā-il, Ō me-eṅ kikānö kūön Tarsis: hö-ö 
man ngaich ōtren fanūmṙat.  
11Hateutnyö kël re an nö ngaich nö i kui ngam mai, ngaich an nö kiyin minë 
pūlngö: kētö chöngö an ngam Mā Tēv nö in Kanā-an, nö tiṙōlngö nup töngëḵ 
chūökö umuh.  
12Ngö ṙô anga-aṅ, Uh man ngöhören ṙanāmölōn, Ō me-eṅ töhakihtuṙen rēlö 
kikānö kūön Sītōn; chōholre havāngngöre i Kitim; in e min me-eṅ pòrô sön öt 
haneūheuvö.  
13Yĕh meuk ngam panam yip aṅ Kāltī; öt ōtre yin vē tarik; tī yip aṅ Asīriā an 
angū-ö nö vīten e nö el tönyalnyi chūök töṙeūla: vīlö chūök re cha-a nö 
chônga, tiṙölngö nuk patī rācha cha-a umuh; vīten e an nö payāiyi.  
14Ayôṙa yin, yī-ö chōng aṅ Tarsis: pò ngam töngëḵ chūök yīö nö ngaich nö 
piyāyi.  



1621 

 

 
   Nicobarese Bible 

© 2014, Bible Society of India. 
 

 
 

 

15Ngaich ngö inlāhen angū-ö min ip sakāmö angū-ö, tö Tūrös min nö sat anāi 
samyeūheu nö vāchiṙen sā tūmö sakāmö ngòh töhĕng tak rācha: i kinheūṅten 
nup tösat anāi samyeūheu angū-ö min nö i Tūrös nöng sā tinkökö mi-
inyihköre kikānö.  
16Kē ngam hāp re man, kuṙòh havöt el ngam elpanam, me-eṅ mi-inyihköre 
kikānö öm tövāchiṙenl vāyô tikökṙôre, ṙōlö tinkökö, hòṅ meh fēkaṙen.  
17Ngaich ngö inlahen angū-ö min unôichrit kinheūten nup tösat anāi 
samyeūheu, tö ngam Mā Tēv min nö chöhken Tūrös, ngaich anga-aṅ min nö 
havanten ò nö töhaṙāyö kikānö ngaich inyihköre anga-aṅ min nö i nup 
pūlngö ngih panam i kūö ngih tumlat.  
18Ngaich nup chehen ò tö-inyihka nup inṙāyö ò inrē nö töhet min nö im Mā 
Tēv hö-ö min anū-ö nö halīniṙen nö sā töpōiṙāi: pò nup chehen ò tö inyihka 
min nö lumnööṙö cha yip mi-iyöng i kūö ngam Mā Tēv, nö kô-òngkūö nö nyā-
aṅvkūö, hilā inrē nö tömarô-òl kui.  

Isayā 24 

Piyāiyngö Ngam Tumlat Min Ngam Tēv 

1Yĕh meuk, vīten ngam tumlat an ngam Mā Tēv nö öt aṅhaṅvkūö, vīten e 
inrē nö payāiyi, ane inrē havānglöp lātaṙeū alaha e nö lātulöng, ngaich inrē 
nö marôvat tī nö pirātngö yip aṅkūö e.  
2Ngaich angū-ö min, sā e nö in yip tarik ngatī min nö in yip kūönṙô; sā e nö 
ip tarik alaha, ngatī min nö in öp yöngṙen ò kikōnyö; sā e nö in öp kikānö 
tarik alaha, ngatī nö in öp yöngṙen ò kikānö; sā e nö in öp mī-inyīha, sā e nö 
ip töhaṙūönghukūö; sā e nö in öp kamëḵ ṙāi inṙūöngkö rupīö, ngatī in öp 
kamëtö ṙāi inṙūöngkö rupīö nö in ò.  
3Hatngö aṅkūö an min ngam tumlat, keuheūtngöre inrē nö öt hakôlöngṙô, pò 
ngih ṙô nö ṙô ngam Mā Tēv.  
4Haṙivlōn ön ngih tumlat changāchiṙen inrē, cheingö ön ngih panam 
changāchiṙen inrē cheingö yip inrē tarik ngih tumlat lamātulöng.  

5Chōichngöre inrē ngih tumlat nö el katòh yip aṅkūö e; pò cha nö köölö fālen 
nö i nup chöngö, haṙīngö töhachöngtuṙen filalngö ngam töt chanūhuvṙen 
kinlēḵngô.  
6Lökten an ngam rinūtngen nö keuheūt nö mīktö ngam tumlat, ngaich cha-a 
inrē yip mi-iyöng in e nö kôti nö fāluṙen lökten yip aṅ ngam tumlat nö föngi, 
ngaich höng haroh tumtit taka tarik tö-ōtre.  
7Haṙivlōn an ngam tufömngöre vāin, cheingö an ngam chōn vāin, ṙòkhöre yip 
töṙāmö ellōn nö sīklö unhômö.  
8Ṙāngenre nup kumchikṙô tāpret sökngöre nup ṙënṙô cha yip töṙāmölōn, 
ṙāngö kumchikṙôre ngam hāp.  
9Öt òk vāin yip min nö tikökṙôre; angū-öṅvö nup min tökalēḵ nö in cha yip 
amôkö u.  
10Taṙöli an nö ngaich ngam elpanam tömëchiṙen: kö löphak kūö nuk patī, 
pòn sōtu tarik nö kuhēthötre.  
11Ṙënṙô ap umuh el nup talöökö kūö vāin; sangulköti nup ṙanāmölōn, 
chuhngöre nö ngaich nö el inkövö ṙanāmölōn ngam panam.  
12Ṙā-ayö an nö ngaich, ngam elpanam nöng öt aṅhaṅvkūö, ngaich an ngam 
inkūp nö piyāyiyö.  
13Pòn ngö inlahen min nö ellōn ngam tumlat in yip tarik nö sā tö kayīna ôliv 
chōn, sā angkūr nö chāpö hē el inmūlö ṙòng.  
14Ngaich chā-a min nö hachônglôre, hū-a min cha-a; pò ngam minā-aṅ ngam 
Mā Tēv nö pōiti hinūka tö cha nö löktö el mai.  
15Kūöyòh öi hapōilö ngam Mā Tēv lā chuhöt, ngam minë-eny ngam Mā Tēv 
ngam Tēv Israĕl, i nup panam i kūö mai.  
16Löktökūö manā-angkūö ngam tumlat in hang tinkökö ineū-eu ngam tölöök. 
Ngö ṙô pöri chū-ö, Lëvngö chin chū-ö, lëvngö chin chū-ö, tötkôlò chin chū-ö 
më tömichūṙen chanökhutī, michūṙen chanökhutī nö ngaich; hôṅ, ngaich an 
ngam tömichūṙen chanökhutī nö michūṙen chanökhutī.  

17I kui meh, pinhë-eṅkūö, anūlö, insuk inrē, Ō yī-ö aṅ ngih tumlat.  
18Ngaich ngö inlahen angū-ö min, tö ò öp famalngöre tö pinhë-eṅkūöre tö 
ṙënṙô nö fuk el anūlö min; ngaich anga-aṅ öp mameutlö nö ṙā-ang el anūlö nö 
kētu nö el insuk: pò nup inkūp lökhöt kuföt nö luvë-akkūö nö lātulöng, 
ngaich nup rööntö ngih tumlat nö kalöka.  
19Keuheūtngöre vah ngam tumlat nö payāyi keuheūtngöre ngam tumlat nö 
yëngö, kalē-ĕ inlöinyköre ngam tumlat.  
20Kahööka min ngam tumalt sā mihiyōi tarik, kalöka min inrē nö halöinyköre 
sā talīkö; ngaich i kui e min öp tökööl fālen nö langan, fukngö min ngaich 
angū-ö, ngaich öt hēk nö chōholre.  
21Ngaich ngö inlahen min angū-ö ip sakāmö angū-ö, tö ngam Mā Tēv min nö 
sācha tī tö yip tömaṙôngö lātulöng, yip rācha ngih tumlat i kui ngih tumlat.  
22Ngaich cha-a min nö hamūlö, sā tökē-ĕ nö hamūlö nö el kinlōngö, ngaich 
öpikūö min nö el kinlōngö, ngaich unôichrit töṙōl sumkam min cha-a nö kētu 
sācha.  
23Ngaich ngam chingëṅt min nö kalūöchöre elkui, sirōngkūö inrē ngam 
tavūöi pò ngam Mā Tēv yip tömaṙôngö min nö hayöng nö i kui rung Sīyôn, i 
Yerūsalem inrē, nö i kūö yik mā misī ò nö i minā-aṅre.  

 Isayā 25 

Tinkökö Nöinyö 

1Ō Mā Tēv, me-eṅ man Tēv chu, hapōilen meh chin, ha-öiny ngam mine-eny 
meh chin min; pò meh ngaich tītö pingangkūö, tö inlēnö ik misī i kanô-en, i 
tökô-en inrē.  
2Pò meh ngaich vīten öp elpanam nö fônghaka; ap tölaklöngö elpanam nö 
payāyi: patī rācha aṅ tahëng ngaich nö rö-ö nö elpanam; öt hētuvö ap min nö 
vīlöngö.  
3Lökten yip min tökalēḵ nö hapōilen meh, pa-ekūö min tö meh öp elpanam 
yip pumnāmö tarik töpahë-evö.  

4Pò meh ngaich töngëḵ öm chūök töhāṅten hē el kanihngen ò, innyatlö hē el 
chanôchö panam, nyatkui hē el ṙanāchö, hē öp töpahë-evö nö sā chanôich 
panam nö fohtöre nö i kaha patī.  
5Sā öp ṙanāchö i tönyôḵṙökūö chūök tī meh min öm kētö nup ṙënṙô aṅ 
tahëng; sā ngam ṙanāchö nö innyat ngam taṙul, ngam tinkökö yip töpahë-evö 
min nö tumṙeūtu.  

Halēn Tökiröng Nyinā-aṅ Ngam Tēv 

6Ngaich i kui ngih rôngö min ngam Mā Tēv yip tömaṙôngö nö vītö nyā-aṅkūö 
yip tarik tö tösangööṙö alaha, tökiröng inôḵö vāin, i kui nuk kintū-ö rit, 
tösangöö alaha tööḵlö tösangöö eltangëḵ, nup vāin i kui kintū-örit nö tö 
halööktitvö.  
7Ngaich anga-aṅ min nö i kui ngih rôngö nö piyāingö öp innyatngö tökahultu 
nö i kui yip tarik, öp kinṙulkui inrē tö kahultu nö i kui yip tarik, öp kinṙulkui 
inrē töhanyāknyu nö i kui taṙòkhöre pumnāmö tarik.  
8Ngaich an nö keuheūt nö ngeūṅktö ngam kinpaha nö urāngen; ngam Mā Tēv 
inrē min nö chūtngö mak mat nö ṙā-ang i kūö taṙòkhöre ngam minṙēngö yip 
tarik ò min inrē nö kē-ĕyö tö ò ṙā-ang i kūö në tumlat; pò e nö ṙô ngam Mā 
Tēv.  
9Ngaich min öp ṙô ip sakāmö angū-ö nö ngö, Yĕh meuk, anga-aṅ ön ngòh Tēv 
hī; höng hamökken ò in, anga-aṅ an min inrē mahayööken hī: anga-aṅ ngòh 
Mā Tēv; höng hamökken ò in, ṙāmölōn in min ngaich haṙamlōnre im 
inyööken aṅ in ò.  

Piyāyi Min Môāp 

10Pòn i kui ngih rôngö min öp kël ngam Mā Tēv nö töönglöre, ngaich Mô-āp 
min nö rööntukui nö im chūökre, sā rinööntökui afō nö el öp mak ip rung 
chūök sôḵ nuā.  
11Ngaich anga-aṅ min nö hateutnyö kël re nö ellōn e, sā öp yamöö nö 
hateutnyö kël re nö yöö: ngaich anga-aṅ min nö tumṙeūtö öp inkeūlen ò tö 
nup vahīṙen kuntī ò inrē.  

12Ngaich ngam chūök kumyung ip lātulöng chūök kumyung i minë kinlōngö 
meh tumṙeūtu anū-ö ngaich tö ò, piṙāpi, haṙongtu nö i kui tumlat inrē, nö el 
ngam tumlat.  

Isayā 26 

Kētö Minhôiṅyö Më Tarik Re Min Ngam Tēv 

1Ip sakāmö angū-ö min nö tikökö ngih tinkökö nö im panam Yūtā: Elpanāmu 
in tö töngëḵ; vīlö ngam inyööken an min nö kinlōngö inrahkūö inrē.  
2Löpnyökūö minë inkūp yin, hòṅ yip tölöök pumnāmö tarik yip tököptī tö 
kanô-en nö kuhēthötre.  
3Haköpö ò man min nö i kumchikṙen takô, öp tököpngö ellōn nö in meh: pò ò 
nö hayönglenre nö in meh.  
4Hayönglenre yin im Mā Tēv örheūheu: pò ngam Mā Tēv Yāvē nö ihong töt 
chanūhuvṙen.  
5Pò ò nö ngaich nö kēten cha nö lātaṙeū yip mi-iyöng lātulöng, im lātulöng 
elpanam: lātaṙeū tī an nö ṙātö e nö i kui tumlat; kēten e an nö i kui tumlat.  
6Rööntu kui min angū-ö tö elröön; tö elröön yip yāich, vanāngö yip töhāṅten 
inrē.  
7Tölöök an ngam talöökö töchiplen: ngaich me-eṅ töchiplen hachōtö talöökö 
yip tölöök.  
8Hôṅ, im talöökö minë inkaha fālen aṅ in meh, Ō Mā Tēv, höng hamökken 
meh in; ngam minë-eny meh tö ngam inköpkölōn tö meh angū-ö an lōn ngih 
nômö ih.  
9Holtö ellōnre chin hòṅ īnu tö meh tö el hatööm; hôṅ, hol töp ma-alahare 
chin nö in chu öi ka-euilökūö chöhöh meh, pò ngam inkaha fālen aṅ in meh 
yē e nö el tumlat ngaich yip aṅkūö ngih panam nö haköp lanöökö.  
10Hameuktö miṙēlōn yēḵ im tötlöök, ngaich sön min anga-aṅ nö öt haköp 
lanöökö; i panam ngam tötchiplen min anga-aṅ nö vāchö tī, ngaich öt meuk 
ngam minā-aṅ ngam Mā Tēv.  

11Mā Tēv chônghaka an ngam kël meh, sönngenre cha-a nö öt meuk: meuk 
ngam kumlēḵlōn meh pöri min cha-a nö in yip tarik, ngaich sirōngngöre kūö; 
hôṅ, ṙāpngö kūö an min ngam tameūyö tö yip lā-al meh.  
12Mā Tēv vītö lanāmö man min in ih: pò meh ngaich inrē la-evṙen tö nup la-
en ih öm ṙënngen ih.  
13Ō Mā Tēv, Tēv ih, hayöngö in tö tahëng mā nö hol meh; höng in meh pöri 
īhö min kakkö ngam minë-eny meh.  
14Kapah yip tökapah, öt aṅ yip min, kapah yip nö ngaich öt chōholre min 
lökten man chöhken cha fëlngen cha inrē, vīten öp kanöpölōn tö cha nö 
chuhngöre.  
15Ṙūölö ṙôken pumnāmö tarik man ngaich, Ō Mā Tēv ṙūölö ṙôken pumnāmö 
tarik man ngaich; ngaich man ineū-euvö: ngaich man ṙūönyö ṙôkti kūöngö 
ngam panam.  
16Mā Tēv, ngëichken meh yin hē el kanihngen, kalē-ĕṙô yin nö vë-ekūötēv yē 
cha nö ṙònghöichṙen nyahaṅ nö chöken.  
17Sā öp kikānö puyōsö, öp töröhten hē nö hòṅ kayôḵnö halöinyöre ngaich 
ayôkö sinlòklö chanököre; ngatī in īhö ngaich i kūö meh, Ō Mā Tēv.  
18Piyōsö in īhö, ngaich in halöinyöre, ngaich pöri, īhö höng sā kamyôḵnyö 
kuföt; hō-ov in kayôḵnyuvö ing tumlat; ötrēhĕn yip aṅ ngam panam nö 
kūönngöre.  
19Aṅ yip min tökapah nö in meh; chōholre ön min ngih tökapah alaha chu. 
Chōholre tikökṙôre yī-ö mi-iyöng el tumlat: pò öp tacham meh nö sā tacham 
nup kun chōn, ngaich ngam tumlat min nö kavallö yip tökapah.  

Inkaha Fālen töm Inchohlö chanôhòl 

20Ta-ih, yī-ö tarik chu, kuhēthötre el minë urôhò yīö, ngaich öptökūö minë 
inkūp mahavīlen meh: rahëchtaṙen öm hayunngöre, hanöng saha chanuhu 
ngam lanīnö.  

21Yĕh meuk, pò ngam Mā Tēv nö kunyī-inyre nö ṙā-ang el öp chūökre nö kētö 
sācha yip aṅkūö ngam tumlat tökūö tökööl fālen cha: hameuknyö mahāmre 
an min ngam tumlat inrē, ngaich rö-ö min nö kahulngö kui yip töfëli.  

 Isayā 27 

1Ip sakāmö angū-ö ngam Mā Tēv nö ip manā-anyre tökiröng töngëḵ inrē sanët 
nö hachök ngam Ṙēv ngam töveut pēch, ngam Ṙēv pēch tösalūöna; ngaich 
anga-aṅ min nö kapahatī tö ngam tulan el mai.  
2Ip sakāmö angū-ö: hĕng öp panô-òṅ vāin, tikökhökūö e yin.  
3Haköpkö e chin chū-ö Mā Tēvl kaheuk ṙētak chin min ṙösö e: hòṅ e nö öt 
hachökka tö yô-òv, aṅten e chin min tö hatööm sakāmö inrē.  
4Öt in chu tanānyö; hōḵ nup öre töchökhu kaha kun chōn nö lā-al chu 
kiyung! Ngaich öre chū-ö öich lök i kui u, ngaich föngngö u öre chū-ö.  
5Hēk inrē hökngen ò nö kiṙapkö ngam kumlēḵ chu hòṅ ò nö vī lanāmö nö in 
chu; hôṅ, hökngen ò nö vī lanāmö nö in chu.  
6I nup sakāmö yamih min ang Yāköp nö ṙēhtöre, pöpnyöre kūö ṙòng min inrē 
Israĕl: ngaich hatöö-ölkūö ngih panam min cha-a tö ṙòng.  
7Ngāichö vah tī ang tö ò nö fëlö cha yip famëlan? Hēk inrē kapahatī ang nö 
sā finëlngö cha yik töfëli tö ò?  
8Ip kinlaha ṙôkö, hē meh tīnngörit ò, ngaich lā-al kūö ò me-eṅ; ngaich anga-
aṅ nö kēngen ò nö aṅtī tö chanökhuṙenre ip sakāmö kuföt chuhöt.  
9Lökten ön ngih min kanöölö fālen Yāköp nö ahetlöngö, angū-ö an tökôlò tī 
ngam kinëngö tökööl ò; hē ò nö vī nup ihong öp tahāklö nöng sā töpaṙöla 
ihong nup tösōngö ngaich laköli, hòn öt hēk nö asöklöngö Asērim tö ngam 
insā tēv tavūöi inrē.  
10Pò ngam tölaklöng elpanam nö kapöyiṙen, ṙā-aiṙen nö öt elyöngö, sā el 
tönyalnyi: in e min nup kun nuā nö nyā-aṅvkūö, in e inrē nö ṙōlahaka, ngaich 
keuheūt tö nup pak umuh.  

11Ngaich yē nup pak umuh nö nyangngö, ngaich cha-a min nö likölngö u; yih 
min yip kikānö, ngaich föngtökūö u; pò cha nö tarik töt akahaṙa; lökten anga-
aṅ öp vamī-i cha nö öt aheūkölōn min tö cha, anga-aṅ inrē öp vamī-i cha min 
nö öt hameuktö miṙēlōn nö in cha.  
12Ngaich ngö inlahen min angū-ö ip sakāmö angū-ö, tö ngam Mā Tēv min nö 
pitōngnyö nup ṙòng nö ṙā-ang im tötaṙēchlöng Tahël i nup Kun Töhëm Mak i 
Aikup, ngaich yī-ö min hĕng hĕng tak inmūlö, Ō yī-ö kūön Israĕl. 
13Ngaich ngö inlahen angū-ö min ip sakāmö angū-ö, tö öp yöng römpet min 
nö föönyukūö; ngaich kunyī-inyre min cha-a yip tö-öhngen nö rö-övö ip 
panam Asīriā, acha-a inrē yip tökavali nö ip panam Aikup; ngaich min cha-a 
nö salām ngam Mā Tēv nö i kui ngih töhet rôngö i Yerusalam.  

Isayā 28 

Ṙô, Chamuh Im Lā Kapā Pūlngö 

1Tötkôlò an ngam sapīöv inkeūlen mihiyōi-aṅ aṅ Ifrēm, tö ngam tö-
umāingöre pūl ngam vanāyö ò, ngam mi-ikui ngam tökôlò achāṙö cha yip 
tötkôtökūö vāin!  
2Yĕh meuk aṅhaṅv-in an ngam Mā tö tömihôiṅ tökalēḵ inrē; sā chanôichö 
tökënngöre kumṙah, töpalā-aiṙen kūö chanôchö, sā chanôchö ngam tökalēḵ 
mak nö taṙēchi, tī ò min nö tiṙölngö ngih panam nö aṅtī tö kël re.  
3Rööntu kui min tö elröön öp sapīöv inkeūlen yip mihiyōi-aṅ aṅ Ifrēm:  
4Tö ngam tö umāingöre pūl ngam vanāyö ò, ngam mi-ikui öp tökôlò achāṙö, 
min nö sā raneh ṙòng anychīr töngāṅv urēhĕkūö ngam sikehngö: öp tömeūkö 
töp mahatīönken e yē e nö ṙòngmö eltī ò ngaich nyā-aṅyö tö ò.  
5Ip sakāmö angū-ö min ngam Mā Tēv yip tömaṙôngö nö sapīöv kanôlò, sapīöv 
inrē nö tövai, nö in yip chööḵṙen yip tarik ò:  
6Ma-alaha inkaha fālen inrē nö in ò öp amūichhak nö akah fālen, kumlēḵ inrē 
nö in cha yip mahavööngökūö ngam kinyūngö nö i kūö inkūp.  

Īsayā Tö Yip Mihiyōi-aṅ Prôfět I Yūtā 

7Ngaich pöri vē inrē nö kūö vāin nö lō-ongkūö, kūö tökalēḵ inrē ka-eūt nö 
chatngen; lō-ongkūö yip kūönṙô tö yip pròfĕt inrē tökūö tökalēḵ ka-eut, 
ngaich yip nö ngeūṅktu tö ka-eūt, lō-ongkūö yik nö ngaich tö kūö tökalēk kā-
eūt; vāchö mat yip tö maheuṅk re, kavē-ĕre yip nö i inkaha fālen.  
8Pò nup mīs nö ṙòkhöre nö tööḵlö ël tö kuvav mum inrē lökten nö öt 
chūökuvö töhet.  
9Chiāp min haköptö ò tö mikah, chiāp min inrē vahīlen ò nö tö akaha elmat 
tö ngam inhānga? Chā-a yip tufömngöre ṙinā-angkūö nö ṙā-ang i minë teh?  
10Pò e nö chöngö i kui ngam chöngö, ṙak i kui ngam töṙak rahëchyen ihih, 
rahëchyen umū-aṅ.  
11Hö-ö, tön lökten i tarik yip tökichëyöre ṙô tö tahëngö litāk inrē min anga-aṅ 
nö ve-ekūö vē tarik:  
12Yip tö ngö elnang tö ṙô ò, Ngih an haneūheu, kētö haneūheu ò yin ngam 
töchei; ngih ön inrē haneūheul alaha; sönngenre cha-a nö öt hang.  
13Lökten min ngam ṙô ngam Mā Tēv nö in cha nö chöngö i kui ngam chöngö; 
ṙak i kui ngam töṙak; rahëchyen ihih, rahëchyen umū-aṅ; hòṅ cha nö 
kiröönngöre, ngaich parātirit nö fukngö; laköl ngaich, tingöpöre inrē, kē-ĕ 
inrē.  

Rööntö Machööḵ-lö Sīyôn 

14Lökten yin hang ṙô ngam Mā Tēv, yī-ö mumnônhanga tarik, yī-ö mahayöng 
vē tarik vē aṅ Yērusalem:  
15Pò yīö ngaich ngö ṙô, Ngaich in vītö kinlēḵngô im kinpaha, ngaich in inrē 
hō-en höö lōn tö ngam chūök kupah; yē ngam töyahlö chinökṙen min nö lök 
muh, öthō min angū-ö nö söl in ih; pò ih ngaich vīten minyôiny-aṅ inrē öi 
hayunngöre:  
16Lökten an ngam Mā Tēv nö ngö ṙô, Yĕh meuk, ngaich chin ṙātö ihong 
rööntö machööḵlö Sīyôn, tö kalaha nganëḵeṅ ihong, töpōiṙāi ihong 
sinkeukngö nö tököp: öp ṙamātö ellōnre min öt kunrātuṙen.  

17Ngaich chū-ö min vī ngam töṙak nö inkaha fālen, lanöökö inrē ngam 
kinlahkūö panam: ngaich min öp tökënngöre kumṙah nö ahëmngö nup 
innyatngö minyôiny-aṅ, ngaich min nup mak nö ṙööingö tī töp chūök 
inyunngö.  
18Ngaich min ngam kinlēḵngô meh i kinpaha nö hö-övö, ngam hanô-òlōn 
meh inrē i chūök tökapah nö ötköp min; hē ngam, töyahlö chinökṙen nö lök 
umuh min, ngaich yī-ö min rööntukui tö e.  
19I tum van e nö lök muh, kumröön e min yī-ö; pòn kaheuk peuheū min angū-
ö nö lök umuh, kaheuk sakāmö hatööm inrē: ngaich angū-ö min nö rö-ö, 
höng pinhë-eṅkūö pöri ngam mikah elmat tö ngam inhānga.  
20Pò ngam chamam nö cheūta yĕn hateūtnyöre ngam tarik nö ël e; ngaich 
ngam kinṙum inrē nö cheūktāk yē ò nö kahūmöre tö e.  
21Pò ngam Mā Tēv min nö chōholre sā re nö i kui öp rung Perasim ngaich 
tainy min anga-aṅ sāre nö el achāṙö Kīpiön, pò ò nö hòṅ la-evṙen tö ngam la-
enre, tötohtöre la-en ò, hateungtökūö ngam tīre anga-aṅ inrē, tötoh hë tī ò.  
22Uh yin yĕh ngaich lökten töngamuh öi mumnônhanga, hòṅ minë inlök yīö 
nö öt vī-i nö ngëḵ: nö kinheūtngen, nö tötheūliṙen inrē, ngam ahang chu ṙā-
ang im Mā, ngam Mā Tēv yip tömaṙôngö, i kūö ngih tumlat nö ṙòkhöre,  

Mikah Ngam Tēv 

23Kētö elnang re yin, hang ṙô chu inrē; hangihtöre, hang vanë-eṅ chu inrē.  
24Höng iṙūötī öp ṙung tarik kumköh tumlat nö kuköh tumlat yĕn hòṅ teūich? 
Höng irūhötī öp ṙung nö fung tumlat kiṙöp tökumulngöre inrē nö el ngam 
taṙeū ò?  
25Yē ò nö ngaich nö ṙākö tī tö kūö ngam tumlat röh öp ṙung nö tūingö tösah 
vīt, pirāt nuk kūmin inrē, ngaich hatöök nup vīt tö pārli inrē nö el nup 
töhalēnö chūök nup tahëng mihëṅṙö inrē vīt nö lā kūöngö?  
26Pòn chīpö tī ngam Tēv ò nö hachōten ò, ngaich nö haköpten ò inrē.  

27Pò nup tösah vīt nö öt sōngnyu ṙòng tö nup tökeut aṅtī, öt rēhĕn öp kalröön 
inröl nö chuvālö nö i kui nup kūmin; fohnyu pöri nup tösah vīt tö chōn, nup 
kūmin inrē tö kun chōn.  
28Kiṙöpö nup sāiny rôtī; pò ò min nö ötkô nö örheūheu tī nö pirōngö u; pòrô 
nup kalröön inröl ò kōra ò inrē nö pirātö u, hö-ö anga-aṅ nö pahīöyi tī tö u.  
29Angū-ö ön ngih inrē, ṙamā-ang im Mā Tēv yip tömaṙôngö nö yih, nö 
pinngangkūö inlēnö, mikah inrē tölngö lanöökö.  

Isayā 29 

Tötlöök Sakāmö Yeruselem 

1Mah Ariĕl Ariĕl, ngam elpanam chūök Tāvit nö iyöng! Ṙūöhtö kūö ngam 
samyeūheu yin töm tahëng samyeūheu, nup tökiröng nyinā-aṅ nö havīöl ritre 
nö yih:  
2Ngaich möl chū-ö min hakihten Ariĕl, ngaich öp miṙivlōn min nö umuh 
inrāmöre inrē; ngaich angū-ö min nö in chu nöng sā Ariĕl.  
3Ngaich chū-ö min iyöngtöre lā-al meh öich havīlen meh, ngaich vītö chūök 
kinyīngö meh nö aṅtö chūök kumyung, afônglö nup chūök kinyīnhö chin min 
in meh.  
4Ngaich me-eṅ min tumṙeūtuvö, ngaich löknyö kui tumlat ṙô min öm ṙô-òv, 
ap vanë-eṅ meh min inrē nö löklö el tumlat; ngaich ap ṙô meh min nö sā ṙô 
öp tö ulòhten nö i ma-alaha, löklö kui tumlat ap vamë-eṅ kūö meh inrē min 
nö chëṅcha ṙô nö löklö el tumlat.  
5Ngaich pöri min öp ṙôken yip lā-al meh nö sā töpahīöya tumlat, ṙôken yip 
töpahë-evö inrē nö sā uk nëlö nöng chaṙēviṙen: hôṅ, höng chalôkö ti ap min.  
6Chöhka an min tö ngam Mā Tēv yip tömaṙôngö nö hol tö kunṙôkö, 
kumyeūnö inrē, töpōyen ṙënṙô inrē, holtö lamfeui kuföt chanôchö mai inrē, 
hanūkūö tameūyö inrē mahaṙāphanga.  
7Lā-al Ariĕl min yip ṙôngö pumnāmö tarik nö kiyung, ṙòkhöre yip lā-al ò nö 
kiyung öp töngëḵ chūök ò inrē, ap mahakihten ò inrē min nöng sā heūvö, öp 
heūvö hatööm.  

8Ngaich ngö inlahen angū-ö min hē öp tarik tökapahare nö heūv ngaich yĕh 
meuk, heūvöre anga-aṅ nö nyā; aṅhen pöri ngaich ap ellōn ò nöng öt aṅhāṅv: 
hēk inrē sā ap tarik töhaṙehe nômö nö heūv, ngaich yĕh meuk, òk anga-aṅ; 
aṅhen hë pöri, ngaich yĕh meuk takngö anga-aṅ, ngaich ap ellōn ò inrē nö 
yal tönyā-aṅkūö: ngatī min vē ṙôngö pumnāmö tarik nö ṙòkhöre, vē kumyung 
nö lā-al ngam rung Sīyôn.  

Töt-hakumkaṙen Ṙô 

9Sökngöre yin pingangkūö inrē; kumchikngenre yin öt meuk inrē: mihiyōi-aṅ 
yin, hö-ö pöri nö kūö vāin; kalöva yin, hö-ö pöri nö kūö tökalēḵ ka-eūt.  
10Pò ngam Mā Tēv nö hōngtö kui yīö tö ngam ma-alaha tölapat inṙôhò ngaich 
inrē nö tilupngö mat yīö, tö yik pròfĕt, kahultu kui yin inrē, tö yip mameuk 
inrē.  
11Ngaich nup tömeūkö tö yīö nö vītöre nöng sā ṙô öp līpöre tö haköpikūö, öp 
tö kētu tö yip tarik nö ip töhĕng tak töhuveū-en nö kūich, nö ngö ṙô, Vë-ekūö 
meh chin, vë-ekūö ngih man: ngaich ngö ṙô anga-aṅ, Ötkô chin, pò e nö 
haköpikūö.  
12Kētu ngaich ngam līpöre nö in ò öp töt kamūich, ngö ṙô, Vë-ekūö meh chin, 
vë-ekūö ngih man: ngö ṙô ngaich anga-aṅ, Hö-ö chin chū-ö kamūich.  
13Ngaich ngam Mā nö ngö ṙô. Pò vē tarik nö ṙuöhtöre nö in chu, ngaich cha-a 
nöng elvāngre i minuh cha inrē nö milēḵṙen tö chu, kēngöp ellōn re pöri cha-
a nö marôvat tö chu, ngaich ngam pinhe-eṅkūö cha tö chu nöng chöngö tarik 
nöng inköptö cha:  
14Lökten, yĕh meuk hòṅ iṙūhen chin vī unṙëhe la-en in vē tarik, öp unṙëhe la-
en pinngangkūö inrē ngaich payāyi min öp mikah cha yip tö-akaha tarik, 
hayūni min inrē öp mikah elmat nö in yip tö-akaha tarik cha.  

Mineūkkö Mu-unôich 

15Tötkôlò yip cha-a yip chamöh tö-aṙū-uti nö hayunngö öp inlēnö aṅ im Mā 
Tēv, el sinngūlö inrē nuk vahīṙen cha, ngaich ngö ṙô cha-a, Chiāp mameūkö 
hī? Chīāp inrē tö-akahakūö tö hī?  

16Yī-ö mahavāngtö öp lātulöng alaha nup chehen nö lātaṙeū kaheuktu öp min 
vamī tanīönyö nö tilin; tö lökten ngam tövī-i min nö ngö ṙô tö ò ngam vamī-i 
e, Öt vī-i chu an; hēk inrē ngam tövī-i nö ngö ṙô tö ò ngam vamī-i e, Höng öt 
akaha an?  
17Röh öng nöng rahëchtöreṙen, ngaich Lëpenön min nö vītu nö taṙeū 
tömiṙònglö; ngaich kaheuktu min ngam taṙeū tö miṙònglö nö el chūöl chōn.  
18Ip sakāmö angū-ö yip töt hang min nö hang në ṙô ngam līpöre; nup mat yip 
töt meuk inrē min nö meuk; nö löknyö el öp tönyatngö löknyö el sinngūlö 
inrē.  
19Yip yāich inrē min nö ṙūölöre ṙanāmölōn nö im Mā Tēv, yip yāich inrē min 
in vē tarik nö ṙāmölōn nö im Töhĕng Töhet in vē Israĕl.  
20Pò ngam pinhe-eṅkūö min nö vītu nö rö-öv, ngam mumnônhanga inrē nö 
ṙāngenre, ngaich ṙòkhöre cha-a inrē yip hamökkö ötlanöökö nö rökiṙen yip 
vamīten tarik nö töfāluṙen nö ip chööḵnyi, ngaich ṙātö tinngöp ò öp vamë-a 
nö i kūö inkūp, ngaich hakānngökūö yip tölöök nö ip töng rö-ö.  
21Lökten an ngam Mā Tēv nö ngö ṙô, ngam ṙamānyen Aprahām tö inlahen 
ngam patī Yāköp: Öt sirōngkūö an min Yāköp töngamuh, öt rēhĕn öp kūö ò 
min töngamuh nö lunyīngöre.  
22Hē ò pöri nö meuk yip kūön re, nö ellōn ò, yip vahī në kuntī chu, cha-a yip 
min ma-ahetlö minënyö chu: hôṅ, ahetlö ngam Töhĕng Töhet yip min nö in 
Yāköp, söklöre inrē min cha-a nö ngāng alaha tö ngam Tēv Israĕl.  
23Cha-a inrē yip tölō-ongkūö ellōn min nö vītöre nö akahaṙa, cha-a inrē yip 
mu-uyë-a min nö haköp minkahten.  

Isayā 30 

Chök Alāha Lanāmö Nö In Aikup 

1Tötkôlò yin vē nyīö ma-ahôngen, ṙô ngam Mā Tēv, vē kamë inlēnö, hö-ö pöri 
nö ṙā-ang in chu; vē mahanyatngöre tö inyatngö, hö-ö pöri nö ngam aṅ in 
chu ma-alaha, pò cha nö hòṅ ṙūöhten ngam tökööl nö im tökööl.  

2Yip kumröönngöre nö hòṅ chuh Aikup, hö-ö pöri nö havëtôre nö elvāng chu; 
nö hangë-eṅre cha-a nö i kumlēḵ Fërō, hayönglen re inrē nö elnyat Aikup.  
3Lökten ap min kumlēḵ Fërō nö sinrōngkūö yīö, ap inyönglen inrē elnyat 
Aikup nö chinvīlö elkui yīö.  
4Pò yip kūön rācha ò nö i Sō-an yip tanölöṙô ò inrē aṅ hôi nö yih nö i Hanes.  
5Ṙòkhöre yip min nö sirōngkūö tö yip tarik tötkô nö kôlò tī tö cha, yip töt 
hamòlṙen ötrēhĕn nö kôlò tī, sinrōngkūö pöri minṙēngö inrē.  
6Ngam ṙô ngam Tēv i nup töṙeūla Nēkĕp, Lökten impanam kanihngen 
chanökö inlöinyö inrē, löktö öp kan lāyön nö yih ap kōiny lāyön inrē, töp 
pēch inrē, tayuk nup kanôlò re cha-a nö i neūyö nup tö-ayal köttö, nup töpōi 
ṙai chehen cha inrē nö i uk ūṅt, nö chuh in yip tarik yip töthōḵ nö kôlò tī tö 
cha.  
7Pò Aikup nöng chök alaha nö holṙen, öt taneungluṙen inrē: lökten chin 
kaheūkan nö Rāhap ap töt mahalöinyköre nöng ūichhaka.  

Milôṙen Tarik 

8Yĕh pöichö kuṙòh, kūichö e i ikūö cha i mat öp tömitāk, kūichö e inrē i mat 
līpöre, hòṅ e nö töhēṙu yanīhih nö töng örheūheu.  
9Pò vē tarik nö ma-ahôngen, nyīö tö minyôiny-aṅ, nyīö töt hòṅ hang chöngö 
ngam Mā Tēv:  
10Vē tö ngö ṙô tö yip mameuk, Uh yin meuk; tö yip pròfĕt inrē uh in vënyu 
nang tö nup töchiplen, vë-ekūö ih tö nup töfaṙëcha ṙô, vë-eny minyôiny-aṅ:  
11Kānngöre yin töm talöökö, kānngöre töm kanröönö, viten ngam Töhĕng 
Töhet in Israĕl nö ṙā-ang re nö i kūö ih.  
12Lökten an nö ngö ṙô ngam Töhĕng Töhet in Israĕl, Pò yīö ötkūöngen tö ngih 
ṙô, ngaich hayönglenre i inkihten öt lanöökö inrē, ngaich haköpngöre i kui u;  
13Lökten ön ngih ötlanöökö min nö in yīö nö sā öp tömëngö töhòṅ fukngö, 
tikōlnyöre nö marô-òl chūök i kaha öp kinlōngö, öp tötaṙöli min nöng 
lūktenre.  

14Ngaich anga-aṅ min nö sā tī öp vamī tanīöyö nö likukngö e, likukngö e nö 
kiṙöpiyö nö öt aṙēlöng nyaha; hòṅ e min nö öt hĕngtit linrākö tökôti nö 
tanôpnyö tameūyö nö ṙā-ang el tisum, hēk inrē ötkô nö fanòk mak nö el öp 
chūök mak.  
15Pòn ngö ṙô ngam Mā Tēv, ngam Töhĕng Töhet in Israĕl, Yöölen yin min yĕi 
havan heuhtöre inrē; im höng nganöhö an ngam kumlēḵ yīö im inyönglen 
inrē: ngaich yī-ö sōḵ.  
16Ngö ṙô pöri yī-ö, Hö-ö, pò ih hòṅ falngöre i uk kōra; lökten yin min 
falngöre: ane inrē, I uk nup töveut in min; lökten yip min lamū-u yīö nö 
töveut.  
17I kanësô öp töhĕng tak min nö falngöre yip töhĕng köiny; i kanësô yip 
tötaneui tak min yī-ö falngöre: hanöng saha yīö min ötōtren höng sā kanāmö 
i kui ngam rôngö, sā pantēra inrē i kui ngam rung.  
18Lökten an min ngam Mā Tēv nö höktöre, pò ò nö hòṅ aṙē-ĕlōn tö yīö, lökten 
ò min inrē nö hapōilöngö, pòn hòṅ aheūkölōn tö yīö: pò ngam Mā Tēv nö Tēv 
inkaha fālen; tökôlò yip cha-a yip hamökken ò.  
19Pò yip tarik min nö iyöng Sīyôn nö i Yērsalem: hö-ö min me-eṅ ngaich 
ngöhöre ṙô peuiny; kô-en ap min nö aṙē-ĕlōn tö ṙô meh peuiny; yē ò min nö 
hang, sapṙô meh min anga-aṅ.  
20Pòrô ngam Mā nö kē-ĕkūö meh tö nyā-aṅkūö inkihten mak inkihten inrē, 
sön min yip mahaköpten meh nö öt hanyāti nö hēk, kôta mat pöri min me-eṅ 
meuk yip Mahaköptöre.  
21Minë elnang meh min inrē nö hang ap ṙô lā-uk meh, nö ngö ṙô, Ngih ön 
talöökö lök in e yin, yē yīö kān lāhāmö, yē yīö inrē kān lātavē.  
22Ngaich yī-ö min hachōichngö kaha nup rupīö töka-īpö insātēv meh ane inrē 
nup töhaṙungtu ip töhaṙöichö humlum insātēv meh: kavalngö u min me-eṅ 
nö sā sin-òkkūö: ngaich ngö ṙô min me-eṅ tö ò, Kē-ĕngre man ṙā-ang hih.  
23Ngaich anga-aṅ min nö kētö kumṙah kulöl meh, hòṅ meh aṅtī tö u teūich 
ngam tumlat: nya-aṅkūö inrē nup tösīöplöre ṙôken nö el ngam tumlat kôlò 

min angū-ö pōyen aṅkūö inrē: ip sakāmö angū-ö nup nuā meh min nö pōiti 
chūök nö nyā-aṅvkūö.  
24Ngatī inrē nup kōiny nuā tö nup tö-ayal köttö kumköh ngam tumlat nö nyā 
tökuchik tönyô kiyôp, nup tö-ahetlöngö tö sanël tumlat haneui inrē.  
25Ngaich kö aṅhaṅv kui min tömarô-òl kui rôngö, tömarô-òl kui rung inrē, 
tahël kun töhëm mak inrē, ip sakāmö tökiröng finëlhanga, hē nup chūök 
chamônga nö fukngö.  
26Hēk inrē ngam yanāngö ngam chingëṅt min nö sā yanāngö ngam tavūöi ane 
inrē ngam yanāngö ngam tavūöi min nö sat chap, sā yanāngö tösat sumkam, 
ip sakāmö hē ngam Mā Tēv nö haṙung pinlāngen yip tarikre, ngaich halanken 
nup kūö nyaha cha.  

Piyāyi Min Asirīa Töm Tēv 

27Yĕh meuk, yih an ngam minë-eny ngam Mā Tēv ṙā-ang tömarôvat, hūkūö 
nö holtö tanānyö ò, ane inrē im lul tökufëi nö tafūnlöngö: tööḵlö minuh an tö 
tanānyö, ngam litāk ò inrē sā töhūkūö tameūyö:  
28Ngam unhômö ò inrē sā öp tötaṙēchlöng töhëm mak, öp tösöllö nö i likeun, 
nö kichang vē pumnāmö tarik nö el kinchang sāiny öt inkôlò: inkāl elvāng 
inrē inlō-ongkūö nö el samā yip tarik.  
29Tinköku yin min sā re tö el hatööm yē öp tökiröng nyinā-aṅ nö ahetlöngö; 
ṙanāmu ellōn inrē sā öp töhĕng tak kumröönngöre töfanööṙu yamônlö nö i 
kui ngam rôngö ngam Mā Tēv im Ihong Israĕl.  
30Ngaich ngam Mā Tēv min nö vīten öp tölöök ṙô re nö hāngö, ngaich 
hameuktöre min nö ṙātö ngam këlre nö holtö lanīnöre nö tainy, öp tö 
hūṙökūö tameūyö inrē, nö larôka kūö, chanôich panam inrē, tökënngöre 
kumṙah inrē.  
31Pòn kūö ṙô ngam Mā Tēv min yip aṅ Asīriā nö panyeny nö laköl, yip tö aṅtī 
tö chōn nö foh.  

32I tum höt kūö öp töhalēnlöng tinkung, öp famuk kui ò min tö tī ngam Mā 
Tēv kumrööntö tāpret, hārp inrē: ngam kinyīnga kinyūngö inrē min aṅtī ò nö 
kiyūngö cha.  
33Pòn tö misī-ilen Tôfet nö halēnlöng; hôṅ, halēnka an tökūö öp rācha; vī-i an 
tö ò nö aṙū-uti pōiti inrē: fônghaka nö umuh öp tameūyö pōyen ngòh inrē; öp 
unhômö ngam Mā Tēv nö sā nup töhëmlö töhūkūö Ihong, nö tōttökūö e.  

 Isayā 31 

Laklen Yerusalem Min Ngam Tēv 

1Tötkôlò yip cha-a yip chamuh Aikup nö lukkö holṙen re, chūökre inrē tö 
kōra; hayönglenre inrē nö i inröl, pò cha nö maṙôngö, i tarik aṅ uk kōra inrē, 
pò cha nö tökalēḵ; hö-ö pöri cha-a nö ngëichkö ngam Töhĕng Töhet in Israĕl, 
öt rēhĕn nö chöh ngam Mā Tēv!  
2Akaha pöri min anga-aṅ inrē, kētö tötlöök inrē ngaich öt hēk min nö 
havanrit nup ṙô re: chōholre pöri min nö lā-al öp patī yip töla-evṙen tötlöök, 
lā-al cha inrē yip hamòlṙen cha nö la-evṙen tö öt lanöökö.  
3Höng tarik yip aṅ Aikup, öt tēv; höng alaha nup kōra cha, öt ma-alaha: 
ngaich hē ngam Mā Tēv min nö hateutnyö kël re, nëtre taka cha-a min tö 
ngam hamòlṙen nö fukngö, ngaich anga-aṅ inrē min ngam töhōluṙen nö 
fukngö, ngaich ṙòkhöre cha-a min nö ötteunglen.  
4Pòn ngö ṙô ngam Mā Tēv tö chu, Sā ngam kōiny lāyön nö siṙöp nyā-aṅkūöre 
tö ngam tökūöṅnö lāyön inrē, yĕn maṙôngö yip yōm pököre nö havëtu nö lā-
al ò, öthō min anga-aṅ nö vöö tö ṙënṙô cha, öt rēhĕn nö heulngöre tökūö 
inyôṙö cha: ngatī min ngam Mā Tēv yip tömaṙôngö nö yih nö kiyung nö i kui 
ngam rung Sīyôn, i kui nup rung e inrē.  
5Sā kinteūngö chehechōn, ngatī min ngam Mā Tēv yip tömaṙôngö nö laklen 
Yērusalem; lakhölö an min ṙānyö e inrē, havāngngöre min anga-aṅ ngaich 
haköpken e.  
6Havantöre yin in ò ngam tö-ahôṙiṙen tö yīö, Ō yī-ö kūön Israĕl.  

7Pòn ip sakāmö angū-ö cha-a min nö kö kavalngö nup rupīö insātēv ò, nup 
humlum inrē insātēv ò, nup vahīṙen minë kuntī yīö nö tökööl.  
8Ngaich min yip aṅ Asiriā nö fukngö tökūö sanët, öt tī tarik; ngam sanët inrē, 
öt aṅ i tarik, tökeuheūtökūö min tö ò; ngaich falngöre min anga-aṅ nö ṙā-ang 
ikūö ngam sanët, ngaich yip ṙāl tarik ò min nö kamëtö masūl.  
9Ngaich öp ihong ò min nö chaṙēvi tökūö pinhe-eṅkūö, yip kūön rācha ò min 
inrē nö vöö tö ngam minkahngö, ṙô ngam Mā Tēv, öp tö tameūyuvö töp i 
Sīyôn, i Yērusalem inrē öp chūökkūö tameūyö.  

Isayā 32 

Rācha Hol Tö Lanöökö 

1Yĕh meuk, hĕng tak öp min rācha mahayöng nö i lanöökö, hayöng inrē yip 
kūön rācha nö i inkaha fālen.  
2Ngaich min öp tarik nö sā chūök innyatlö tö kuföt, innyatlö inrē tö chanôchö 
panam; sā nup tahël mak i tönyôṙökūö chūökö, sā nyat öp tökiröng ihong ip 
tö cheingö panam.  
3Ngaich nup mat cha yip mameuk min nö öt paṙeūma nup elnang cha inrē 
yip hamang min nö hang.  
4Öp ellōn inrē tökurat min nö akaha elmat tö mikah, öp litāk yip tösiknyô 
min nö kaknyöre nö löökö ṙô.  
5Öp tökulō-ov tarik min öt ngöhöre invëka nö tö-akaha, öt rēhĕn öp tö-akaha 
nö töt milip invëka min.  
6Pò öp tökulō-ov tarik min nö ṙôtö kumlō-ov ngaich öp ellōn ò min nö vī öt 
lanöökö, harūnöre nö i inchōichngö, kaknyö tövaich inrē nö lā-al ngam Mā 
Tēv, nö ahatnyö aṅ ellōn ngam tökapahare, ngaich vīngen òk ngam töhaṙëhe 
nômö nö öt teunglen.  
7Nup aṅtī ngam töt akaha inrē nö öt lanöökö: vī aṅtī re anga-aṅ tö tötlöök nö 
fëlngö ngam yāich nö aṅtī tö ṙô minyôiny-aṅ, nö pòrô ngam yāich nö chīpö 
ṙô.  

8Ngam töt milip pöri vī talöökö nup töt milip; ngaich im öt milip min anga-aṅ 
nö iṙūöhen.  

Inkāha Fālen Tö Ngam Chanòhòl 

9Yī-ö kikānö töng kumchikngenre, chōholre yin, hang ṙô chu; yī-ö nyīö 
kikānö töt chumkūö-aṙen, kētö elnang re yin i ṙô chu.  
10Pò nup sakāmö unôichrit töhĕng samyeūheu min nö tökihngen nö in yīö, yī-
ö kikānö töt kūöngen re: pò öp panô-òṅ vāin min nö öt kôlò, öt yih min öp hē 
inmūlö.  
11Yī-ö kikānö töng kumchikngenre, kichëyöre yin; hakihtenre, yī-ö 
tötkūöngenre: luhngö hilā re yin, chumlal inrē ngaich fūmlö sāk i ṙat yīö.  
12Pò cha min nö kōk elngòh re tökūö nup tökôlò panô-òṅ, kūö nup töṙônguvö 
inrē vāin.  
13Pò ngam tumlat vē tarik chu min nö sīöplö aṅkūö tö töchökhu kaha kun 
chōn; hôṅ, i kui nup patī ṙanāmölōn nö ṙòkhöre im töṙāmölōn elpanam.  
14Pò nup patī rācha min nö ṙā-ayö; öp elpanam min töpōyen aṅkūö nö ṙā-ayö 
min; ngam rung töm chūök chamônga inrē min nöng kinlūhu nöng örheūheu, 
chūök ṙanāmölōn nup hanchōn köttö chūök nup töṙeūla inrē nö nyā;  
15Hanöng saha öp ma-alaha nö hōngtu nö i kui hī nö ṙā-ang lātulöng, ngam 
tönyalnyi inrē nö vītöre nö panô-òṅ tötööḵlö tö ṙòng, ane inrē ngam töpōi aṅ 
panô-òṅ nö kaheuktu nö elchūölchōn.  
16Ngaich min öp inkaha fālen nö iyöng el tönyalnyi, ngaich ap lanöökö min 
nö köp nö el ap panô-òṅ töpōyen aṅ tö ṙòng.  
17Lanāmö min öp la-en ngam lanöökö; ṙanëmen öp tī ngam lanöökö 
inyönglen inrē nöng örheūheu.  
18Ngaich min vē tarik chu nö tölām nö aṅ panam, iyöng el töt kanyīcha 
chūökö inrē, i töchēvhak inrē chūök haneūheu.  
19Ha-öinytu pöri min angū-ö ngam fanukngö ngam elchūölchōn; ngaich ngam 
elpanam min nö piṙāptukui.  

20Tökôlò yin yī-ö tameūich i taseū mak, samöömtö kalröön nuā köttö inrē.  

 Isayā 33 

Invëkö Hinòlṙen 

1Tötkôlò man me-eṅ, me-eṅ kamil töt chehenre, ngaich rö-ö me-eṅ kīlö 
chehen; me-eṅ inrē tömichūḵ chanökhuṙen, ngaich cha-a nö öt michūḵ 
chanökhuṙen tī nö in meh! Yē meh ṙāngenre kil töt chehen re, ngaich kīlö 
min me-eṅ; yē meh keheūten michūḵ chanökhuṙen, ngaich cha-a nö in meh.  
2Ō Mā Tēv aṙē-ĕlōn man yēḵ tö ih; ngaich in höng hökken meh: kaheuk 
peuheū man yēḵ öm kël cha, inyöölen ih inrē hē el kanihngen.  
3Falngöre yip tarik i ṙënṙô öp tinṙōlen; parāti vē pumnāmö tarik i hē meh 
hachônglöre.  
4Ngaich nup pôḵ meh min nö hamūlö sā tī nup kata-ëm nö hamūlö: sā röön 
hāyö cha-a min nö kumööi kui e.  
5Hapōilöng an ngam Mā Tēv; pò ò nö iyöng lātulöng hatööḵlen Sīyôn an tö 
inkaha fālen lanöökö inrē.  
6I nup hē meh min nö köp inyöölen nö pōyen, mikah, inkaha inrē: ngam 
pinhe-eṅkūö tö ngam Mā Tēv töpōi ṙāi nö chehen ò.  
7Yĕh meuk, hū-a yin më töt pa-ekūö in ò nö lā-uk: kihīökkūö yin nö peuiny 
më tanölöṙô aṅ hôi nö vame-eny lanāmö.  
8Piyāyi nup tökiröng talöökö, ṙā-ang röön re yip tarik kumröönköre: ngaich 
an nö filalngö ngam kinlēḵngô, öt kūöngen re an tö në elpanam, öt 
chumkūöṙen an tö tarik.  
9Haṙivlōn an ngam panam öt kalē-en inrē: sirōngkūö an Lëpanön nyangngö 
inrē nö ngaich: sā elnyalnyi an Saròn; ngaich Pasān Kārmel inrē nö piṙōngngö 
nup rōi re.  

Ṙô Ngam Tēv Nö In Yip Lā-al Re 

10Ngaich chin hòṅ chōholre, ṙô ngam Mā Tēv; ngaich chin hòṅ hachônglöre; 
ngaich chin töngamuh hapōilöngö.  

11Hakūön tö uk nëlö yin min, kumṙen tö kaṙālö afō yin min: tameūyö ap 
unhômö yīö mahaṙāpngen yīö min.  
12Ngaich min yip tarik nöng sā finöngö lanit: sā kinūöltö töchökhu kaha, nup 
töfönghötvö nö i kūö tameūyö.  
13Hangihtöre, tö tī chu, yī-ö tömarôvat: yī-ö inrē töröhta, akahngen ngam 
kumlēḵ chu.  
14Pa-ekūö yip tököölö fālen i Sīyôn; rötlö yip töt tēv tö kinchëyöre. Achīö öp 
in hī min mi-iyöng el kūö ngam tameūyö töṙāpngö kūö? Achīö ap in hī min 
mi-iyöng el ngam tötnyangngö hanūṙökūö?  
15Ngòh tölöök röön nö kiröönngöre, tölöökö ṙô inrē; ngòh töt chumkūöṙen tö 
taneunglen lamökten i inkihten, ngòh fumlinynyö kël re nö i ṙinapkö 
raneushö minyôiny-aṅ, ngòh tumlupngö kūö mahām, meuichngö mat re inrē 
nö i nginëchkö tötlöök;  
16Iyöng lātulöng min anga-aṅ: ap chūök lanaklö ò min tö nyahatī tö ihong: 
kētu nyā-aṅkūö min anga-aṅ; köp min nup mak ò.  

Ngam Kanòlò Min Unôich 

17Meuk ap rācha min nup mat meh ip vanāyö: meuk öp töpōiti panam cha-a 
min.  
18Piṙūtken pinhe-eṅkūö min ap ellōn meh: isuh ap kamūich, isuh ap kamlah 
lumngan masūl? Isuh ap kamheuṅk chūök chamônga?  
19Öt meuk yip tötainy man min tarik, yip tarik lamöklö el kilööpre ṙô ötkô 
me-eṅ meūkö cha; yip tötohtöre ëlô lökten meh öt akaha elnang.  
20Ngëichtökui Sīyôn, ngam elpanam chūök tökiröng nyinā-aṅ: meūkö 
Yērusalem nup min mat meh nö chēvhakaṙen aṅkūö, rūkui töt kē-ĕyö min, öt 
teuklöng min inrē nup tösaptu chōn, öt rēhĕn nup tökuvaha nö latôki.  
21Umuh pöri ngam Mā Tēv nö in hī nö ip minā-aṅre, ip chūökö töpōiti ël 
tahël kun töhëm mak inrē; ötkô nup kupòk tö kaneūtu nö in e min, öt rēhĕn 
nup chōng töt pinhë-eṅvkūö nö lök umuh.  

22Pò ngam Mā Tēv nö ma-akaha fālen hī, kamëtö chöngö hī ngam Mā Tēv, 
rācha hī an ngam Mā Tēv; anga-aṅ an min mahayööken hī.  
23Tayōla nup inröt kanāmö meh; ötkô nup nö hangëḵlö rööntö ngam kanāmö 
meh, öt nyāknyi tī min tö ngam intĕh: ngaich michöö-öyö nup töpōyen aṅ 
kinīlö; kē lumnööṙöre ngaich ngam tökaròk.  
24Öt ngö ṙô min yip aṅ panam, vahav chin: aṙēlöng tökööl min ngaich yip 
tarik mi-iyöng in e.  

Isayā 34 

Öt Hakòlò Yip Lā-al Re An Min Ngam Tēv 

1Haröhtöre tā-ih, öi hang yī-ö pumnāmö tarik; hangihtöre inrē yī-ö tarik; 
hökngen ngih tumlat nö hang, nup tanöö-öl e inrē; ngam panam, nup chehen 
lamöklö in e inrē.  
2Pò ngam Mā Tēv nö lanīnuvö nö in vē pumnāmö tarik nö ṙòkhöre, angëṅṙö 
tanānyö inrē nö in yip kumyung in cha: hatngö tī an min nö fëlngen cha, 
kēten cha an nö in öp famëlhanga:  
3Kavāli min inrē yip töfëli in cha, veūklö min öp inngeūṅtö nup tökapah 
alaha cha, yëngö min inrē minë rôngö nö i nup mahām cha.  
4Ngaich ṙòkhöre min nö ayëṙi nup aṅ ngam halīöngö, ngaich minë halīöngö 
min nö löömi sā chatrāi: ṙòkhöre nup aṅ u min inrē nö chaṙēvi, sā öp 
tönyīkngö rōi chōn inrē ip anychīr chōn.  
5Pò ngam sanët nö töö-öngkūö nö òk nö el halīöngö: yĕh meuk, yônti an min 
nö i kui Ētöm, i kui yip tarik inrē törūtivah tö chu, nö im inkaha fālen.  
6Tööḵngen an ngam sanët ngam Mā Tēv tö mahām, kiröng alaha an nö 
ngaich tökūö tösangöö holtö mahām kun pököre tökiröng pököre, holtö tö 
sangö el kilpong kūön sīṅp: pò ngam Mā Tēv nö kētö tökētu nö i Pòrah, i 
panam Ētöm inrē yip tö pōihangvah nö fëli.  
7Peūtöre min nö hol cha nup hanchōn kōiny nuā, holtö nup kōiny inrē nup 
nuā; ngaich min ap panam cha nö hiyōi tökūö mahām nup pitung cha inrē nö 
sangööṙu nö kiröng alaha.  

8Pò e nö sakāmö invahalvah aṅ im Mā Tēv, samyeūheu inṙënngen i kinīlö 
Siyôn.  
9Ngaich nup kun töhëm mak min in e nö vīngöre nö paröm, nup tumlat e inrē 
nö ihong töhūkūö, ngaich min ap panam umuh nö vītöre nö paröm töhūkūö.  
10Ötrēhĕn tö hatööm ötrēhĕn tö sakāmö min angū-ö nö hannyangngen kūö; 
ngaich min öp lul e nö öt heumköre nö kū-ötö lātulöng: ngaich angū-ö min 
nö öt aṅhaṅvkūö nö kaheuk tumköl chap; öt hĕng tak min lamök in e nöng 
örheūheu söl môkö.  
11Yōm e pöri min nup Peliken Pôrkupāin inrē; iyöng ël e min mingeūṅkö 
kavöö inrē: ngaich anga-aṅ min nö hateut öp tökuvaha kinlūöich elkui nö i 
kui e, öp ihong inrē töng öt aṅhaṅv alaha.  
12Havëkö yip mā min cha-a aṅ kūö ngam pūlngö, öt hĕng tak pöri min umuh; 
ṙòkhöre min yip kūön rācha min nöng törö-övö.  
13Sīöplö min inrē nup töchökhu nö ël nup patī rācha ò, nup töchökhu rōi inrē 
nö el nup chūök kumyung; ngaich angū-ö min nö elyöngö am aṅ el inchōn, 
chūök nup Ôsrich.  
14Ngaich min nup hanchōn töṙeūla el tönyalnyi nö meuk kūö re tö nup am aṅ 
el inchōn, nup kōiny pököre inrē nö mëkö öp holre; hôṅ, iyöng in e min öp 
tökiröng chehechōn mahavöt hatööm, ngaich kôtökūö min tö chūök re nö 
heūheure.  
15In e min öp mingeūkö nö vīlö uhum re, ṙōlhaka ngaich, yum uhöö inrē 
hamūlö u inrē nö el nyat ò: hôṅ, in e min nup matēṙö nö hamūlöre, kö hol tö 
pīhöre.  
16Chöh aṅmat ngam līpöre ngam Mā Tēv yin, vë-ekūö e ngaich: öt hĕng hang 
min tö në törö-övö; öt hĕng nòng min töhòṅ pīhövö: pò ngam elvāng chu nö 
chöngu nö ngaich tö e, hamūlö cha inrē öp ma-alaha aṅ in ò.  
17Ngaich anga-aṅ inrē nö kalah taneūngen tökūö cha, ngaich öp kël ò nö 
michöö-öng e nö in cha nö aṅtī tö tökuvaha: ngaich cha-a min nö örheūheu 
nö amīnutö e, iyöng in e min cha-a nö kaheuk tumköl chap.  

 Isayā 35 

Talöökö Hanëtö 

1Ṙāmölōn min öp elinchōn töp chūökö inrē töngesngö; ṙāmölōn ngam 
tönyalnyi inrē, pöpnyöre kūö ṙòng inrē sā pūl.  
2Pōyen panöpnyöre kūö ṙòng angū-ö min, ngaich ṙāmölōn ṙô nö tikökṙôre: 
kētu min öp kanôlò Lëpanön nö in e, öp tölngö lanöökö Kārmel Saròn inrē: 
meuk kanôlò ngam Mā Tēv min cha-a ngam tölngö minā-aṅ Tēv hī.  
3Hangëken nup töt kalē-en yin kël hakôpkö nup tökichëyöre kui kinmônö.  
4Ngö ṙô tö cha yip töt kalē-en ellōn, Hangëṅeṅre yin, ui pa-ekūö: yĕh meuk, 
yih an min ngam Tēv yīö nö kumtö invahalvah, kumtö inṙënngö aṅ im Tēv: 
yih an min nö hayööken yīö.  
5Ngaich min yip tötmeuk nö löpnyöre kūö mat, nup elnang yip töthang inrē 
nö löpnyörekūö.  
6Ngaich öp tökaṙòk tarik min nö tisôköre sā hāt, tikökṙôre min inrē öp litāk 
öp tötsalōhoṙō: pòn eltönyalnyi min nup mak nö pòplö, el tönyalnyi inrē nup 
kun töhëm mak.  
7Ngaich min ngam töpachāla elmat kuyāyö nö vītöre nö mak törūngö ngaich 
ngam töyal tumlat nö löklö mak: im elyöngö nup am aṅ elinchōn, i chūök u 
nö hulalhaka, nup kiyôp min holtö tafūyu tö nup kinpāp inrē.  
8Ngaich tökiröng talöökö min ap umuh, talöökö inrē ngaich kaheūkö min 
angū-ö nö Talöökö Hanëtö; öt lök in e min yip tökuvīö; talöökö cha pöri min 
angū-ö: öt kānken e min yip kumröön tarik, hôṅ, yip tökulō-ov.  
9Öt umuh min lāyön, ötrēhĕn nup töyal töṙeūla min nö kiröönngöre nö umuh, 
öt kôti anū-ö min nö umuh; yip töhavaha pöri mahavötköre nö umuh:  
10Ngaich havantöre min yip töhavaha tö ngam Mā Tēv, ngaich yih nö i Sīyôn 
nöng tikökṙôre; ngaich i kui cha min öp tötchanūhuvṙen ṙanāmölōn: ngaich 
cha-a min nö teūngen tö ṙanāmölōn, ngaich ngam miṙivlōn töngam anū-
unglōn min nö falngöre.  

Isayā 36 

Lökṙen Yeruselem Yip Aṅ Asirīa 
(2 Rāch 18.13-27; 2 Kinṙöt 32.1-19) 

1Ngaich ngö inlahen angū-ö ik finën sīön samyeūheu ök rācha Hēsikiā ang 
Senakarip rācha aṅ Asīria yih nö lā-al nup tökinlōngu elpanam i Yūtā, ngaich 
kē-ĕ u.  
2Tīnten Rapsakē öp rācha aṅ Asīria nö i Yērusalem nö in ök rācha Hēsikiā nö 
holtö töpōyen kumyung nö ṙā-ang Lakis söklöre ngaich anga-aṅ nö ranghö ök 
inchūökngö mak ip lātulöng mak törūngö el ap talöökö samöich hilā 
elkahôyö.  
3Ngaich yihtöre ang Ēliyakim ök kikōnyö kūön Hilkiā, ök yōm patī, Sipnah 
inrē ök kamūich, Yô-ah inrē ök kikōnyö kūön Asaf yōm kinūichö töhaköpiṙen.  
4Ngaich ngö ṙô Rapsakē tö cha, Ngö ṙô yin tö Hēsikiā, Ngö ṙô tökiröng rācha 
ap rācha aṅ Asīria, Asuh öng ngih nyanatlö ngam chūök meh öm 
hayönglenre?  
5Ngö ṙô chin tö meh, chanök alaha nun minë ṙô meh halēn ngam kumlēḵ meh 
inrē im kinyūngö: in chīöm töngamuh hayönglenre, töp lökten meh ahôngen 
chu öm lā-al chu?  
6Yĕh meuk hayönglenre man i ngòh tinkung ngòh tökaṙöp tafūyu, anga-aṅ 
ngòh Aikup; ngam chūök ngòh tarik nö harônlöre ngaich angū-ö min nö lòk 
eltī ò, ngaich tafūni angū-ö, ngatī an Fërō ngòh rācha aṅ Aikup nö in vē 
mahayönglenre nö in ò.  
7Yē yīö pöri ngö ṙô tö chu, Hayönglenre in im Mā Tēv ngam Tēv ih: röh ang 
nö anga-aṅ, ngam töchūöku tö minë lātulöng ngam tö tahāklu inrē tö nup 
tökē-ĕyö tö Hēsikiā, ngaich ngö ṙô tö Yūtā Yērusalem inrē. I kūö ngih tahāklö 
yin min salām?  
8Yĕh lökten, vë-ekūö meh chin, kilēḵngôre yin in öp mā chu öp rācha aṅ 
Asīria, ngaich chū-ö min kē-ĕkūö yīö tö kōra nët köiny, yē yīö kô kahngenre 
ha-ūichlö aṅ uk u.  

9Sitih kanô-òṅ ṙöng öi hĕng tak havöökūö tö yöngṙen kumyung öp manā-
angkūö ṙôngòng nö in yip tarik öp mā chu, ngaich hayönglenre yī-ö i nup 
inröl Aikup in yip tarik inrē aṅ uk kōra? 
10Yih öichu öich öt holṙen tö ngam Mā Tēv öich lā-al ngih panam öich 
tiṙōlngö e? Ngö ṙô An ngam Mā Tēv tö chu, Kuṙòh kiröönngöre man lā-al 
ngih panam, tiṙōlngö e inrē.  
11Ngaich ngö ṙô Ēliakim, Sipnah, Yôah inrē tö Rapsakē; Vë-ekūö meh in, vë-
ekūö vē tarik re man i ëlô aṅ Sīriā, möl ihö akaha elnang tö e um ṙôtö ëlô 
Yahūti vë-ekūö ih, öm elnang vē tarik mi-ī kui ngam kinlōngö.  
12Ngö ṙô pöri Rapsakē, Röh öp mā chu nö tīnten chu nö ip mā yīö, in yīö inrē, 
öich ṙônyö në ṙô? Röh ap nö tīnten chu nö in më tarik amūichhak nö i kui 
kinlōngö, nö nyā sôḵ re, òk hakön re inrē nö holkūö yīö?  
13Söklöre ngaich Rapsakē, ngaich pōitô nö hū-a nö i ëlô Yahūti, nö ngö ṙô, 
Hang në ṙô öp rācha yin tökiröng, öp rācha aṅ Asīria:  
14Ngö ṙô ap rācha, Uh yin hachīlö tö Hēsikiā; tön ötkô ap nö ṙānyen yīö:  
15Un rēhĕn Hēsikiā nö tölṙô yīö hayönglenre im Mā Tēv, nö ngö ṙô, Öthō an 
ngam Mā Tēv nö öt ṙānyen hī; öthō ön ngih elpanam min nö kētu nö eltī öp 
rācha aṅ Asīria.  
16Un hāngö ṙô Hēsikīa: tön ngö ṙô an ngam rācha aṅ Asīria, Vī lanāmö yin in 
chu, kunyī-inyre inrē öi in chu; kö nyā-aṅvkūö inrē tö ṙòng anychīr re, kö òk 
aṅ chūök makre inrē:  
17Hanöng saha yanihih chu öich kēngen yīö ip panam tö sā panam yīö panam 
sāiny vāin inrē, panam rôti panô-òṅ vāin inrē. 
18Höngöre hòṅ Hēsikiā nö öt līpö yīö, nö ngö ṙô, Ṙānyen hī an min ngam Mā 
Tēv. Tēvu hòng aṅ i yip tēv pumnāmö tarik ṙamā-any panam re nö ṙā-ang eltī 
öp rācha aṅ Asīria?  
19Isuh yip tēv aṅ Hamat aṅ Arpat inrē? Isuh yip tēv aṅ Sēfarvēm? Ṙānyu ap 
Samariā tö cha nö ṙā-ang eltī chu?  

20Asuh yip cha-a nö tēv në panam, nö ṙāmānyö në panam nö ṙā-ang eltī chu, 
tö ngam Mā Tēv min nö tökô nö ṙānyen Yērusalem nö ṙā-ang eltī chu?  
21Ngaich pöri cha-a nöng öt ṙô-òvö, öt hĕng höiny milôhò inrē nö sapṙô ò; 
pòn ngö ngam chöngö ngam rācha un sāpöṙô apa.  
22Ngaich yih ang Ēliakim ök kikōnyö kūön Hilkia, ök yōm patī, Sipnah inrē 
ök kamūich, Yôah inrē ök kikōnyö kūön Asaf ök kamūich töhaköpiṙen nö in 
Hēsikia nö inyut tö töng takaich, ngaich vë-enynang ò tö nup ṙô Rapsakē.  

 Isayā 37 

Hòṅ Halēnö Ngam Rācha Tö Īsayā 
(2 Rāch 19.1-7) 

1Ngaich ngö inlahen angū-ö, hē ök rācha Hēsikiā nö hāngö e, tikachngö inyut 
re ngaich anga-aṅ, ngaich kahumlöre tö sāk, chuh el patī ngam Mā Tēv 
ngaich.  
2Tīnngen Ēliākim ngaich anga-aṅ, ök yōm patī, Sipnah inrē ök kamūich, tö 
yik minṙöinylen kūönṙô inrē nö kahūmöre tö sāk, nö chuh in ök pròfĕt Isayā 
ök kikōnyö kūö Amôs.  
3Ngö ṙô ngaich cha-a tö ò, Ngö ṙô öp Hēsikia; Sakāmö kanihngen ön ngih, 
inkësö inrē, öt linëken inrē: pò vē nyīö nö yih nö im fīnötnyö re, ngaich öt 
kumlē-ĕvö nö kayô-òinyre.  
4Lohten an ngam Mā Tēv ngam Tēv meh nö hang nuk ṙô Rapsakē, ök tötīntu 
tök yöng re rācha aṅ Asīriā nö miṙēngö ngam tö-aṅ Tēv ngaich vëkö nuk ṙô 
min nuk töhāngö tö ngam Mā Tēv ngam Tēv meh: lökten man yēḵ vë-ekūötēv 
vë-elkui vē chööḵṙen tö-ōtre.  
5Yihtöre ngaich yik tarik ök rācha Hēsikiā nö in Isayā.  
6Ngö ṙô ngaich Isayā tö cha, Ngö ṙô yin tö yöng re, Ngö ṙô An ngam Mā Tēv, 
Uh yin pa-ekūö tö nuk ṙô ahang yīö, nuk ṙô yik tarik ap rācha aṅ Asīriā nö 
ötlēkôre tö chu.  

7Yĕh meuk, kēhöt ma-alaha chin min in ò, ngaich anga-aṅ min nö katūöya 
elnang nö hang, ngaich havantöre min nö i panam re; ngaich chū-ö min inrē 
vīten ò nö fukngö tökūö fël nö i panam re.  

Söömtö Tahëng Chamökṙen Hēk Yik Aṅ Asirīa 
(2 Rāch 19.8-19) 

8Havanritre ngaich Rapsakē, ngaich kôtökūö tök rācha aṅ Asīriā nö kiyung lā-
al Lipna: pò ò nö hāngan nö ngaich nö ṙā-ang Lakis.  
9Ngaich anga-aṅ nö hang ineūkö Tīörhaka ök rācha aṅ Itiōpia, yih ap nö lā-al 
meh nö kiyung. Ngaich hē ò nö hāngö e, tīnngö ma-ahānga ngaich anga-aṅ 
nö in Hēsikiā, nö ngö ṙô,  
10Ngö ṙô yin vë-ekūö ap rācha Hēsikiā aṅ Yūtā, ngö ṙô, ngö ṙô, Uh an ngam 
Tēv nö hachīlö meh ngam chūök meh hayönglenre, nö ngö ṙô, Öt kētu an min 
Yērusalem nö eltī ap rācha aṅ Asīria.  
11Yĕh meuk, ngaich man hang tī yip rācha aṅ Asīriā tö në panam nö ṙòkhöre 
nö hatngö tī nö tīṙōlngö u: ṙānyu öm min me-eṅ?  
12Kô nup tēv vē pumnāmö tarik nö ṙānyen cha, nup tötiṙōli tö yik yöng chu, 
Kōsen, Haran, Rēsef, tö yip kūön Ēten yip mi-ī Telasār?  
13Isuh ap rācha aṅ Hamat, Isuh ap rācha aṅ Arpat, ap rācha inrē aṅ elpanam 
Sefarvēm, aṅ Hēna, Aivah inrē?  
14Ngaich kē ök līpöre Hēsikiā nö ṙā-ang eltī yik ma-ahanga, vë-ekūö e ngaich: 
chuh el patī ngam Mā Tēv ngaich ang Hēsikiā, fehnyö mat e ngaich nö i kūö 
ngam Mā Tēv.  
15Ngö ṙô ngaich ang Hēsikiā nö vë-ekūö ngam Mā Tēv,  
16Ō Mā Tēv yip tömaṙôngö, Tev Israĕl amūichhaka nö ihôi nup kërup, Më-eṅ 
man Tēv, Me-eṅ höng hĕng tak i në pūlngö ngih tumlat nö ṙòkhöre; Me-eṅ 
man vamīlö halīöngö tumlat inrē.  
17Ō Mā Tēv asītö elnang re man, öm hang; Ō Mā Tēv, milaklö mat re, öm 
ngëicha: hang në ṙô Senakerip në tö söömtu nö minṙēngö ngam tö-aṅ Tēv.  

18Mā Tēv, kô-en yip rācha aṅ Asīriā nö tiṙōlngö nuk panam nö ṙòkhöre tö 
panam cha inrē.  
19Ngaich nö kavalhöt nuk tēv cha nö i kūö tameūyö: pò u nö öt tēv, tön vahī 
kuntī tarik, chōn ihong inrē; lökten yip nö tiṙōlngö u.  
20Ō Mā Tēv, Tēv ih, lökten man ngaich hayööken ih töngamuh ṙā-ang eltī ò, 
hòṅ në pūlngö në tumlat nö akahakūö tö meh öm Mā Tēv, Öm me-eṅ höng 
hĕng tak.  

Ṙô Īsayā Nö Ik Rācha 
(2 Rāch 19.20-37) 

21Ngaich ang Isayā ök kikōnyö kūön Amôs nö ngö ṙô, nö söömhöti nö in 
Hēsikiā, Ngö ṙô An ngam Mā Tēv, ngam Tēv Israĕl, Pò meh vë-ekūö chu öm 
lā-al Sanakerip öp rācha aṅ Asiria,  
22Ngih ön ṙô ngam Mā Tēv tö inlahen ò: Öt kūöngenre an tö meh ngam rēlö 
kikānö kūön Sīyôn minônngen meh an inrē nö hayīölngen meh: kichinykūöre 
an nö in meh ngam kikānö kūön Yērusalem.  
23Achiāp miṙēngö meh öt lahēkö el nang meh inrē, lā-al chīö öm inrē öm 
hapōilö ṙô re môklökūöre inrē öm lātulöng? Öm höng lāklö ngam Töhĕng 
Töhet in Israel.  
24Miṙēngen ngam Mā man ngaich öm lökten in yip tarik meh, ngaich inrē öm 
ngö ṙô, Holtönë töpōyen chin inröl min öich yih i kui minë tömarô-òl kui 
rôngö, öich asöl hötre in nup latuhēt alaha Lëpanön: ngaich chū-ö min inrē 
kūöltö nup sītör chōn tömarôlòng nup för inrē chōn tölöök umuh: ngaich 
kuhēthötre chū-ö min el ap manā-angkūö rô-òlkui ap in ò, in öp el inchōn ò 
töpòyen aṅkūö tö ṙòng el panô-òṅ ò.  
25Keuheūten chin ngaich ul, òk mak inrē, aṅtī tö kulôichröön re chin min inrē 
hanyôngö nup tahël Aikup.  
26Hö-ö öm ngaich hang tī chu misī tö e marô-angen, ngaich vīlö e hē nuk 
misī? Ngaich chin töngamuh hateungtökūö e, tö meh min öm piyāingö nup 
tökinlōngu panam nö payāi nö fônghakṙen.  

27Lökten yip aṅkūö e nö tökūöṅnö kumlēḵ, vööngen yip nö ngaich kalūöchöre 
el kui inrē; höng sā kiyôp ngam el kahôyö yip, sā nup tö-ayālö rōl kun chōn 
inrē, sā nup tingūyö i kui patī, sā öp panô-òn sainy inrē urēhĕkūö e nö sīöplö 
aṅkūö.  
28Akahalōn pöri chū-ö tö anūichö meh, tö kunnyī-iny meh, tö kunhēthöt meh 
inrē, tö ngam tanānyö meh tö chu inrē.  
29Kūö ngam tanānyö meh tö chu, ngam kanësen meh inrē nö yih nö elnang 
chu, lökten chin kavòkhötkūö ngam inkāl elvāng inrē nö i minuh meh, ngaich 
chū-ö min havöökūö meh ip talöökö löktö meh sin öm yih.  
30Angū-ö ön min ngih minkahngö nö in meh: i ngih yin min samyeūheu nyā-
aṅvkūö tö nup töng samīöplöre, ngaich im innët samyeūheu tö nup ṙamā-ang 
in u nö sīöp; ngaich im linūöi samyeūheu yī-ö teūich hamūl inrē, teūichtö 
vāin inrē, ngaich nyā ṙòng u.  
31Ngaich yip chööḵṙen töt kô-òngvah aṅ patī Yūtā min nö hēk nö ṙēhtöre nö 
eltumlat, ngaich ṙôngu nö lātulöng. 
32Pòn löknyö ël Yērusalem min nö kiröönngöre yip chööḵṙen, löknyö ip Rung 
Sīyôn inrē yip töt kô-òngvah min; hateungngö e an min ngam kumlēḵlōn 
ngam Mā Tēv yip tömaṙôngö.  
33Lökten an; ngam Mā Tēv nö ngö ṙô tö inlahen ap rācha aṅ Asīriā, Öt yih ap 
min nö i ngih elpanam, ötrēhĕn nö lirenynyö chòk, öt rēhĕn nö yih nö i kūö e 
nö kumtö lanaklö, ötrēhĕn nö afônglö chūök re nö lā-al e.  
34Löktö im talöökö ò nö yih, ngaich lök in e min anga-aṅ nö havanritre, 
ngaich öt hēk min anga-aṅ nö yih nö i ngih elpanam, ṙô ngam Mā Tēv.  
35Pò chu min laklö ngih elpanam öich hayööken e, öich chööḵnyöten tö re, 
chööḵnyötentö ök tarik chu inrē Tāvit.  
36Kiröönngöre ngaich ök ma-ahanga ngam Mā Tēv, ngaich ik elyöngö yik aṅ 
Asīriā nö fëlngö yik tö taneui köiny hēngòng hëvhöre anāi: ngaich hē yik 
tarik nö ka-euilökūö nö chōholre tö peuheū, yĕh meuk ṙòkhöre cha-a nöng 
alaha kupah.  

37Lökten Senākerip ök rācha aṅ Asīriā nö kiröönngöre ngaich havan, nö iyöng 
Ninēve.  
38Ngaich ngö inlahen angū-ö hē ò nö salām nö el pati Nisròk ök tēv ò, ngaich 
Atrammelek Sarēsĕr inrē tö yik kūön ò kikōnyö nö fëlngen ò nö aṅtī tö fël: 
meutngö cha-a ngaich nö ip panam Araret. Hayöng ngaich nö ṙënngen ò ang 
Ēsarhatön ök kikōnyö kūön ò.  

Isayā 38 

Vāhav rācha Hesikīa, Öölö Inrē 
(2 Rāch 20.1-11; 2 Kinṙöt 32.24-26) 

1Hē nuk sakāmö anū-ö ang Hēsikia nö vahavö nö hòṅ kapah, yihtöre ngaich 
ök pròfĕt Isayā ök kikōnyö kūön Amôs, nö in ò, ngaich ngö ṙô tö ò, Ngö ṙô an 
ngam Mā Tēv, Halēnngen ngam patī re man; tön kapah man min, öt aṅ.  
2Havööngökūöre ngaich Hēsikia nö i kaha patī, ngaich vë-ekūö ngam Mā Tēv,  
3Nö ngö ṙô, Vë-ekūö meh chin Ō Mā Tēv, köpölōn tö inlaha chu ngaich lök i 
kūö meh i kanô-en holtö töteung ellōn inrē, ngaich Hēsikia nö peuiny.  
4Ngaich yih ngam ṙô ngam Mā Tēv nö in Isayā, nö ngö ṙô,  
5Kuṙòh, ngö ṙô man tö Hēsikia, Ngö ṙô an ngam Mā Tēv, ngam Tēv ök yöng 
meh Tāvit, Ngaich chin hang ṙô meh vë-ekūötēv, ngaich öich meuk nuk mak 
mat meh: yĕh meuk, taneui sīön samyeūheu tī chin ṙūöten në sakāmö meh. 
6Ṙānyen meh chin inrē tö ngih elpanam ṙā-ang eltī öp rācha aṅ Asīriā: laklö 
ngih elpanam chin min inrē.  
7Ngih ön min minkahngö nö in meh aṅ im Mā Tēv, tö ngam Mā Tēv min nö 
la-evṙen tö ngih ṙô ò;  
8Yĕh meuk, vīten ngam nyat chin min i kui minë vanāngö meh, ngam tö 
ngaich nö lataṙeū tö vanāngö Ahas nö im tavūöi, nö heūlrit re nö söm 
vanāng, lökten ngam tavūöi nö söm vanāng nö heūlrit re nö im vanāngö ò sin 
nö kū-ötö lataṙeū.  
9Tökūichö ön ngih tö Hēsikia rācha aṅ Yūtā, hē ò nö vahavö, ngaich lööken 
nö hēk tök invah re:  

10Ngö ṙô chin, I saha ranòngti nuk sakāmö chu ngaich chū-ö min chuh kūö 
inkūp Anūlö; ngaich chin haṙöömiṙen tö chööḵ nuk samyeūheu re.  
11Ngö ṙô chin, Hö-ö chin min meuk kūö ngam Mā Tēv, Anga-aṅ ngam Mā 
Tēv, i panam tö-aṅ; Hö-ö chin min ōtre mat meuk tarik öich in yip aṅ ngam 
panam.  
12Ṙūöhöyö an ngam ṙētö chu, kē-ĕyö an inrē nö ṙā-ang in chu sā rūkui yōm 
pököre: lömngö ngam nômö re chin ngaich sā tī kumpāt hilā; rökiṙen chin 
min tö ò ṙā-ang im chūöktī kumpāt hilā: löktökūö ngih sakāmö i ngih hatööm 
min me-eṅ keuheūtö tī tö chu.  
13Söllö peuheū chin hachēvngenre; sā lāyön, lökten anga-aṅ ngaich nö 
likölngö në tangëḵ chu: löktökūö ngih sakāmö i ngih hatööm me-eṅ min 
keuheūtngen chu.  
14Sā öp tömarô-òl likeun chehechōn, ngatī tinkākö ṙô chū-ö; sā miṙivlōn 
pumpa chin: öt meuk në mat chu nö ngëichkö lātulöng; Ō Mā Tēv; taṙamtöre 
chin, me-eṅ man yēḵ chūök inköpngö chu.  
15Sitih ṙô öich min? Hĕnghöre ṙô-òv an nö in chu ngaich tī tö e inrē: hòṅ 
haṙēmngö röönre chin kiröönngöre i tūmö në samyeūheu chu kūö ṙôkö 
miṙivlōn chu.  
16Ō Mā lökten i në yin vē tarik nö aṅ, keuheūthötre inrē ngam nômö nö im 
ma-alaha chu: lökten man yēḵ havānö chu, vīten chu inrē aṅ.  
17Yĕh meuk kūö lanāmö an nö in chu lökten chu kiröngö miṙivlōn: Hāngen 
pöri me-eṅ tö ngih nômö chu öm ṙānyö e ṙā-ang el anūlö chūök töchahū-uyö: 
pò meh ngaich kavalngö nuk tökööl chu nö lā-uk chu.  
18Pò ngam Anūlö nö ötkô nö ha-öinyö meh, ötkô ngam kinpaha nö hapōilen 
meh: yip chamuh el anūlö ötkô nö meūkkö ngam kanô-en meh.  
19Ngam tö-aṅ, anga-aṅ min maha-öinyö meh, sā chu chū-ö in ngih sakāmö: 
ngam yöng vē nyīö min meumkahtölōn cha tö ngam kanô-en meh.  

20Höngöre an ngam Mā Tēv nö hayööken chu: lökten in min tikökṙôre tö në 
tinkökö chu i tö-inrötu ranöng irô-òtö sakāmö hī aṅ el patī ngam Mā Tēv.  
21Ngaich ngö ṙô ang Isayā, Hökngen cha nö kē anychīr tömūlö, ngaich ṙātö e i 
kūö ngam vah nö intāp, ngaich lööken min anga-aṅ:  
22Ngö ṙô inrē Hēsikia, Asuh ap min minkahngö hòṅ chu chuh el patī ngam 
Mā Tēv.  

 Isayā 39 

Ma-ahānga Ṙamā-ang Pēpilön 
(2 Rāch 20.12-19) 

1Hē e ang Merotakpalātön ök kikōnyö kūön Palātön, rācha aṅ Pĕpilön, nö 
söömtö nuk līpöre töchūichö, raneushö inrē nö in Hēsikia: pòn hāngan anga-
aṅ nö vahavö, ngaich lööken nö hēk.  
2Ṙāmölōn ngaich Hēsikia tö cha, hameukhömat cha ngaich anga-aṅ tök patī 
chūök chehen, rupīö, humlum, tötahūsa töpōiṙāi tavī-i, keuheūtlöre nuk el 
patī lanaklö ò nö kiyung, ṙòkhöre inrē nuk töng kôti nö el ök chūök chehen ò: 
öt hĕng hang nuk el patī ò, öt rēhĕn nuk im pūlngö ò, töt hameuktu tö 
Hēsikiā nö in cha.  
3Yih ngaich ök pròfĕt Isayā nö ik rācha Hēsikiā, ngaich ngö ṙô tö ò, Asuh öp 
ṙô vē tarik? Ṙeū-eung yih aich inrē nö yih nö in meh? Ngö ṙô ngaich ang 
Hēsikiā, Yih yin nö in chu ṙā-ang tömaṙôvat panam, ṙā-ang Pĕpilön.  
4Ngö ṙô anga-aṅ, Ngaich suh ap taheui maheuk cha nö el patī meh? Ngaich 
ngö ṙô Hēsikiā nö sapṙô ò, Ṙòkhöre maheuk yin tö nuk aṅ el patī chu: Öt 
hĕng hang i nup chehen chu töt hameuktu tö chu nö in cha.  
5Ngö ṙô ngaich ang Isayā tö Hēsikiā, Hang ngam ṙô ngam Mā Tēv yip 
tömaṙôngö.  
6Yĕh meuk, yih nup sakāmö, hē nup el ngam patī meh nö ṙòkhöre, tö nup 
hamūllö yik yöng meh inrē nö söl ing töngamuh tī, nö kē-ĕyö min nö i 
Pĕpilön: öt hĕng tit min töṙātu, tö ṙô ngam Mā Tēv.  

7In yip kūön meh kikōnyö inrē yip lamöknyö in meh, yip hakūön tö meh, nö 
kē-ĕyö min tö cha; ngaich acha-a min nö kumkantöre nö el patī öp rācha aṅ 
Pĕpilön.  
8Ngö ṙô ngaich Hēsikiā tö Isayā, Tölöök an ngam ṙô ngam Mā Tēv ngam 
ṙahônyö meh. Pòn ngö lōn anga-aṅ, Lanāmu min innyatluvö inrē i në sakāmö 
cha.  

Isayā 40 

Ṙô Mimeūka 

1Haṙamlōn, haṙamlōn më, tarik chu, ṙô ngam Tēv yīö.  
2Vë-ekūö Yērusalem ṙēmöṙô, vë-enynang ò inrē tö ngam kinyūngö ò nö 
keuheūten, tö nup tökööl ò inrē nö aṙēlöngö; tö ò nö nëtö taneūngen nö eltī 
ngam Mā Tēv nö ṙënngen nup tökööl ò.  
3Ngam ṙô öp töhĕng tak hamū-a, Halēn tölöökö ngam Mā Tēv yin el 
tönyaṅlnyi, hachip tökiröng talöökö ngam Tēv hī nö el tönyaṅlnyi.  
4Kö aföhlöng ël nup min achāṙö ṙòkhöre inrē rôngö rung inrē nö piṙāptu kui: 
hachīpö inrē min tökuròk, halööktu kui inrē töpikakköre nö ṙong:  
5Ngaich hameuktu min ngam minā-aṅ ngam Mā Tēv, ṙòkhöre mat min inrē 
tarik nö meūkö e; pòn ṙô elvāng ngam Mā Tēv angū-ö.  
6Ngih ṙô öp töhĕng tak nö ngö ṙô, Hū-a. Ngaich ngö ṙô chū-ö, Sūāp min ṙô 
chu hū-a? Ṙòkhöre min në alaha nöng kiyôp, ṙòkhöre nup lanöökö in u inrē 
nöng sā panöpnyö ṙòng chōn elkôyö.  
7Nyangngö kiyôp, nyīkngö panöpnyö kūö ṙòng chōn; pòn föötöre ngam 
unhômö ngam Mā Tēv nö i kui u: kô-òngrit ön ngòh tarik nöng kiyôp:  
8Nyangngö kiyôp, nyīkngö panöpnyö kūö ṙòng chōn: örheūheu pöri min nö 
sökhaka ngam ṙô ngam Tēv hī.  
9Ō më-eṅ vamë-eny tölöök inhānga i Siyôn, yônlö man in tömaṙô-òl kui 
ṙôngö; Ō me-eṅ vamë-eny tölöök inhānga i Yērusalem, holtö kumlēḵ re man 

pōitô; pōitô, um pa-ekūö; ngö ṙô tö nup elpanam Yūtā, Yĕh meuk Tēv meh 
an!  
10Yĕh meuk yih an ngam Mā Tēv min nö sā tökalēḵ, hayöng ap min kël nö 
ṙënngen ò: Yĕh meuk, in ò ap tī ò raneushö, urēhĕkūö ò inrē ap tī ò 
inṙënngen.  
11Sā yōm pököre ap min nö ha-aṅlö nup pököre, hamūl nup kūön pököre ap 
min nö el kël re, tayūkö u inrē nö el ranôṙö re, ṙēmen min inrē nö hachōkūö 
u nup tökūöṅnö kūön.  

Töt Insā-avö Ngam Tēv Israel 

12Achīö ap ṙung kamlah ṙôken mak nö ël kintāl eltī re, ane inrē mumkahngö 
ngam halīöngö nö aṅtī tö ṙôktāk eltī re, ngaich hachūökngö tumlat ngih 
panam nö el chūök nyanūmö, ane inrē kamlah lumngan në rôngö tö kinlah 
lumngan, në rung inrē nö el kinlah lumngan?  
13Achīö ap mahachōkūö ngam Töhet Fanöinylö ngam Mā Tēv, hēk inrē öp 
mahalēnan nö haköpten ò?  
14In chīö ang nö kēḵ inlēnö re, achīö ap inrē mahachōten ò, öp mahaköpten ò 
tö talöökö inkaha fālen, öp mahaköpten ò inrē tö inkaha, öp 
mahameukhömat ò inrē tö talöökö mikah elmat?  
15Yĕh meuk, tö vē pumnāmö tarik nöng sā kintak tö mak nö el pālti, ngaich 
kaheuktu nöng pinṙōngö nö el kinlah lumngan: Yĕh meuk tö në kun panam 
nö ṙapka tö ò nöng sā töpahīöya pitung.  
16Öt kô-òre an Lepenön nö ngòh, öt rēhĕn nup töṙeūla in e nö kô-òre nö 
töföngö tökētu.  
17I kūö ò vē pumnāmö tarik nöng törö-övö, kaheuktu yin tö ò nö kūöṅen tö 
töng rö-övṙen, töt aṅhāvö inrē.  
18Sā tī chīö-öi pökah haṙongten ngam Tēv, hēk inrē sā yòh tī öi asīnten ò?  
19Töhaṙöichö ön ngòh insā tēv töp vamī-ire tarik, hapātö humlum inrē nö in ò 
öp ramöm humlum, vī rupīö sayōk inrē nö chehen.  

20Anga-aṅ ngam tölāḵngö yanāchö nö atöllö kahëtöre tö tökētu tö chōn töt 
hōḵ nö chahū-uyö; chöh tarik anga-aṅ töhuveū-en nö vī insā tēv öp töt 
mahalöinyköre.  
21Öl öyih akahalōn? Öl öyih hang? Öt vënyu öng nö in yīö nö löktökūö ik 
ranehlö? Hö-ö öyih löktökūö ṙinātö rööntö ngih tumlat öi akahalōn?  
22Anga-aṅ an amūichhaka nö i kui chinvīṙö ngam tumlat, ngaich yip aṅ e inrē 
nöng sā hāyö; ngam pumnyūtnyö minë halīönyö nö sā ranangkūö, hanyāknyö 
u inrē sā rūkui nö elyöngö:  
23Ngam kamëten yip kūön rācha nö im ranö-övö; vīten yip ma-akah fālen 
anga-aṅ ing tumlat nöng töng rö-övö.  
24Hôṅ, öl nö rēhĕn nö ultu, öl nö rēhĕn nö teūichtu, öl nö rēhĕn ngam kaha u 
nö ṙĕhtöre nö el tumlat, hē ò nö fööngö kui u ngaich nyangngö anū-ö ngaich 
kumröön ngam lamfeui kuföt nöng sā kaṙālö afō.  
25Sā tī chīö öm min asīnten chu, öich hōtu ṙongta in ò? ṙô ngam Töhet 
Töhĕng tak.  
26Ngëicha yin môklökūöre lātulöng: öi ngëichkö ap vamīlö në, öp kamënyö u 
nö maṙôngö i tūmö u; havëken u anga-aṅ nö minënyu ṙô; lökten i ṙôkö 
kumlēḵ ò, kūö nganë-eṅ ngam minhôiṅyö ò inrē nö öt hĕng törö-övö.  
27Ō Yāköp, kūöyòh öm ngö ṙô, Ō Israĕl ngö ṙô man, Nyatngö öp talöökö chu 
nö im Mā Tēv, chööḵökūöre hòng inrē ngam aṅ in chu inkaha fālen tö ngam 
Tēv chu?  
28Hö-ö ömeh akahalōn? Öt hang ömeh? Tö ngam tö-örheūheu nö aṅ Tēv, 
ngam Mā Tēv, ngam Vamī-il në manā-angkūö ngam tumlat, nö öt chaṙīvi, öt 
rēhĕn nö cheingö; ÖT Chanöhen öp mikah elmat ò.  
29Kētö kumlēḵ ngòh tö chaṙīvi an; in ò inrē ngam töt kalē-en anga-aṅ nö 
ṙūölö kumlēḵ ò.  
30Chaṙīvi yip min ṙālö tarik cheingö inrē, ṙòkngöre inrē min yip ṙāl tarik nö 
fukngö:  

31Acha-a pöri yip hamökkö ngam Mā Tēv nö tumfömlöng kumlēḵ min: 
kiteūlöre yip min cha-a nö sā kël matēṙö; fal yip min, ngaich öt hōk nö chei; 
kiröönngöre yip min, ngaich öt chaṙīvi.  

 Isayā 41 

Kinlēḵngô Ngam Tēv Nö I Yik Israel 

1Ō yī-ö kun panam höng hangihtöre yin tö ṙô chu ui ṙô-òv; hökngen yip tarik 
nö tumfömlö kumlēḵre; hökten cha nö söntöre, ngaich möl yĕh nö ṙò-òv: tā-a 
töi hol re ṙūötöre im inkaha fālen.  
2Achīö apa mahachohlö öp töhĕng tak aṅ lā chuhöt, öp töteūngen tö 
minhôinyö i tum vanāngöre? Kēngö pumnāmö tarik an nö ṙā-ang i kūö ò pò ò 
nö hòṅ rööntö kui yip rācha nö elkatòh röön re; vīten cha anga-aṅ nö sā 
pitung i kūö öp sanët ò, sā nup kaṙālö afō töheuilö nö ip linreny ò.  
3Lū-u cha anga-aṅ, ngaich iṙūöhngö röön nö öt fëhevṙen; lök im talöökö anga-
aṅ tötha-eh nö röönka tö ò.  
4Achīö ap vamīken e nö tökeuheūten tö e, öp mahavëkö tumköl chap tarik nö 
löktökūö ik raneh? Chū-ö chin, Öich Mā Tēv, mu-uṙĕh, ngaich hol öp manā-
aṅ, öich chū-ö Anga-aṅ.  
5Meuk minë kun panam, ngaich pa-ekūö; kayīna nup manā-angkūö ngam 
tumlat; ṙūöltöre ngaich anū-ö nö yihtöre.  
6Kö holṙen hanöng kisānöre cha-a; ngaich kö ngö ṙô tö hol re, Ui pa-ekūö.  
7Lökten ök vamī chōn nö hangë-eṅl alaha öp ramöm humlum, anga-aṅ inrē 
öp mahamën nö aṅtī tö mūngöre nö röm nö i kui ngam rūlö, ngö ṙô töp 
pirum inpanngökūö, Vāi ana: ngaich haköpngö e anga-aṅ nö aṅtī tö kīny 
lökten e nö öt halöinyköre.  
8Me-eṅ pöri, Israĕl, tarik chu Yāköp ngam katöllö chu, ngam kūön Aprahām 
ap hol chu.  
9Me-eṅ töṙapka tö chu löktökūö manā-angkūö ngih tumlat, ngaich ṙā-ang kūö 
sinkeukngö e öich havëken meh, öich ngö ṙô tö meh, Tārik chu man me-eṅ, 
katöllöng man tö chu rö-ö öm kavāliyö;  

10Uh man pa-ekūö, tön in meh chin; um ngangngökūö, tön chū-ö chin Tēv 
meh: hangëṅlen meh chin min; hôṅ, holṙen meh chin min; hôṅ, ṙapken meh 
chin min aṅtī tö lahāmö kël ngam lanöökö chu.  
11Yĕh meuk, ṙòkhöre yip töföinyö ellōn nö lā-al meh min nö sirōngkūö 
kalūöchöre el kui inrē: cha-a yip kamlahare nö lā-al meh min nö sā töng rö-
övö ngaich payāyi min.  
12Chöhöh cha man min, ngaich öt kôtökūö tö cha, cha-a yip töhòṅ lā-al meh: 
cha-a yip kumyung nö lā-al meh min nöng sā töng rö-öv, sā töng hö-övö inrē.  
13Pò chu Mā Tēv öich Tēv meh ṙamapkö lahāmö meh, öich ngö ṙô tö meh, 
Um pa-ekūö; holṙen meh chin min.  
14Um pa-ekūö, Me-eṅ kamlökö Yāköp! Yī-ö inrē tarik Israĕl; holṙen yīö chin 
min ṙô ngam Mā Tēv; ngam Töhĕng tak Töhet aṅ Israĕl ṙamānyen meh.  
15Yĕh meuk, vīten meh chin min öm tufömngöre pinṙongnyö ṙòng sāiny öm 
keut öm kanāpuvö: ngaich me-eṅ min piṙöhngö minë rôngö, ngaich sōngö u 
öm kiṙöpö u nö kūöṅnö, vīten minë rung inrē nöng sā uk nëlö.  
16Heūyö u min me-eṅ, ngaich ngam kuföt min nö kumten u nö marô-òlkūö, 
pirātngen u min inrē ngam lamfeui kuföt: ngaich me-eṅ min ṙāmölōn im Mā 
Tēv, eū-eure min me-eṅ im Töhĕng Töhet in Israĕl.  
17Chöh mak öp yāich öp tö hāṅten inrē ngaich rö-övö angū-ö, kavôṙa litāk 
cha-a ngaich kūö yanālöre; ngaich chū-ö min samap ṙô cha öich Mā Tēv, chū-
ö Tēv Israĕl min öich öt ṙāngen cha.  
18Löpnyö kūö tahël chin min i kui nup töngasnyi lātulöng, töhëmnyi mak inrē 
löknyö ellōn nup achāṙö: vī ngam tönyalnyi chin min nö chūök törūḵngö 
mak, ngam tönyô panam inrē nö chūök töpöklö mak.  
19Ul tö sītör chin min el tönyalnyi, tö akasīa chōn martil inrē, tö chōn tavī-i; 
el tönyalnyi tī chin min tö för chōn, tö pāin, chōn kasòng inrē nö holre:  

20Hòṅ tarik nö meuk, nö akahalōn, nö ngëicha, ngaich holre nö akaha elmat, 
tö e nö ngam kël ngam Mā Tēv tötī-iv tö e, tö ngam Töhĕng Töhet inrē aṅ 
Israĕl nö vīten e.  
21Hameuktö ngam chööḵnyöre man, ṙô ngam Mā Tēv; kētö öp inmeuktö 
kanô-en ngam chööḵnyö meh, ṙô ngam rācha Yāköp.  
22Hökngen cha nö kēnyö u, vënyö öp lāinyngen u min inrē nö in hī: ve-eny 
nup lamā urĕh yin, asuh nūpa, hòṅ hī mikahtö elmat re tö u, ngaich 
akahakūö töp manāngen u nö lā-unôich; hēk inrē hameukhöti in ih tö nup 
yamih.  
23Vë-eny nuk yamih nö unôichrit ngih, hòṅ ih akahalōn tö yīö öi tēv: hôṅ, la-
evṙen tö tölöök, hēk la-evṙen tö tölöök, hēk la-evṙen tö tötlöök hòṅ ih 
ngònglökūö, ngaich holre inrē öi hatīönkö e.  
24Yĕh meuk, aṅ i töng rö-öv yin yī-ö höng ranö-ö inrē ngam la-en yīö, sin-
òkkūö ngam kamtöllen yīö an.  
25Ngaich chin hĕng tak hachōhlö ṙā-ang lā kapā, ngaich an nö yih, löktö lā 
maneutlö ngam tavūöi hĕng tak öp mahavëkö minë-eny chu: yih ap min nö i 
kui yip mahayöng nö sā sanông, sā tī öp vamī tanīöyö inrē tö ngam tilin.  
26Achīö ap vamënyö e nö ngaich nö löktökūö ik raneh, hòṅ ih akahalōn, ök 
lamā urĕh inrē, hòṅ ih ngö ṙô, Anga-aṅ an tölöök, hôṅ, öt hĕng tak töṙô-òvö, 
hôṅ, öt hĕng tak mahameukhöti, hôṅ, öt hĕng tak hamang nup ṙô meh.  
27Ngö ṙô chin min tö Sīyôn, Yĕh meuk, ngëichken cha; hĕng tak kahëti chin 
min i Yērusalem töp tö kumtö tölöök inhānga.  
28Ngaich hē chu ngëicha, öt hĕng tak tarik umuh; öt rēhĕn cha-a nö īnu tö 
mahalēn, lökten, hē chu hatönö cha, öt hĕng tak tökô nö hĕng milôhò sahap 
tö ṙô.  
29Yĕh meuk, ṙòkhöre yip nö la-evṙen tö chanök alaha ranö-övö inrē: kuföt 
kinlūöchöre el kui inrē nup insā tēv cha töhaṙöichö.  

Isayā 42 

Tarik Ngam Tēv 

1Meuk ngam tarik chu, ngam ṙahapkö chu; katöllö chu, in ò ap kumchiklōn 
chu: in ò tī chin tö ngam töhet fanöinylö chu; kētö inkaha fālen an min nö in 
vē pumnāmö tarik.  
2Öt hū-a öp min öt rēhĕn nö pōitö ṙô, öt rēhĕn öp ṙô ò min nö hāngö nö el 
talöökö.  
3Öt lakölö tī ap min tö tökaṙöp tafūyu, ane inrē öt nyangngö tī min anga-aṅ 
töp törahëch tit hanūṙö kūö tö hilāṙu ëāṅvö: i kanô-enre ap min nö kēnyö 
inkaha fālen.  
4Öt hō ap min nö öt teunglen öt rēhĕn nö öt ngëṅngöre alaha, hanöng saha tī 
ò nö haköpngö inkaha fālen nö ing tumlat; ngaich në kun panam min nö 
hökkö öp chöngö ò.  
5Ngö ṙô an ngam Tēv, ngam Mā Tēv, ngam vamīlö minë halīöngö hanyāknyö 
u inrē, ngam mahaṙīöngnyö ngih tumlat tö nup samīöp ël e inrē, ngam 
kamëtö unhômö tarik yip aṅkūö e kētö ngam ma-alaha inrē nö in cha yip 
kumröön nö el e:  
6Chū-ö chin Mā Tēv, havëten meh chin im lanöökö, ṙapkö kël meh chin inrē 
min aṅten meh inrē, ngaich kē-ĕkūö meh öm kinlēḵngô i vē tarik, hanātö in 
vē pumnāmö tarik;  
7Lamöpnyö kūö mat tötmeuk, kamënyö töhakövö nö ṙā-ang el insongngö cha, 
cha-a inrē yip amūchhaka nö el sinngūlö nö ṙā-ang ël öp patī chūök inkövö.  
8Chū-ö chin Mā Tēv; angū-ö an minë-eny chu: hö-ö chin min kēngö ngam 
kanôlòre nö i tahëng, öt rēhĕn ngam nöinyö chu nö i töka-īpö insā tēv.  
9Yĕh meuk, teungtökūö nuk lamā-urĕh nö ngaich, vë-eny tufömngöre chin 
töngamuh; vë-enynang meh chin tö u urēhĕkūö maneuinylö u.  

Tinkökö Nöinyö 

10Tikökhökūö ngam Mā Tēv tö tufömngöre tinkökö öp nöinyö ò inrē löktökūö 
manā-angkūö ngam tumlat; yī-ö chamuh el mai, ṙòkhöre nup aṅ e inrē, minë 
kun panam, tö yip aṅ u inrē.  

11Hökngen öp tönyalnyi tö nup elpanam ël e inrē nö pōitô, nup tuhēt chūök 
Kētar nö iyöng; hökngen yip aṅ Sēla nö tikökṙôre nö ṙāmölōn, hökngen cha 
nö ayôṙa nö löktökui minë rôngö.  
12Hökngen cha nö eū ngam Mā Tēv vë-eny ngam nöinyö ò inrē nö i nup kun 
panam.  
13Kiröönngöre an min ngam Mā Tēv sā tarik tökalēḵ; sā kumyung an min 
tarik nö haruhlö tanānyöre: hū-a an min, hôṅ, pōitô an min nö ayôṙa hameuk 
tö kumlēḵre an min nö in yip lā-alre.  

Kinlēḵngôre Ngam Tēv Nö Holṙen Më Tarik Re 

14Marô-angen chin öt ṙô-òv; öt halöinyköre chin, höng ṙāpöre: ngaich chin 
töngamuh hū-a sā ök kikānö kamyôḵ; kisak unhômöre chin min.  
15Tiṙōlngö minë rôngö chin min, Tö minë rung inrē, hanyangngö nup kun 
chōn u chin min; ngaich vītö nup tahël nö kun panam, ngaich hanyôngö nup 
törūngö mak.  
16Kētö tötmeuk chin min nö el ap talöökö töt mikahkūö cha; el kanröönö öich 
hachō-o cha min öp töt mikahkūö cha: vītö sinngūlö chin min i kūö cha nö 
hanātö, tökuròk inrē nö chip. Anū-ö nun min tī chu, hö-ö chin min ṙāngen 
cha.  
17Havānörit yip min, ngaich cha-a min nö aṙū-angen nö sirōngkūö, yip 
mahayönglenre nö i töka-īpö insātēv yip tö ngö ṙô tö nup töhaṙöichö insātēv, 
Yī-ö yin tēv ih.  

Töt Kanöpölōn Yik Israel 

18Hangihtöre, yī-ö töthang; ngëicha inrē yī-ö tötmeuk, hòṅ yīö meuk,  
19Achiāp tötmeuk, tön höng ngòh tarik chu? Hēk töthang, nö sā ngòh 
tanīnöṙô chu ngòh tahīntö chu? Achīö ap tötmeuk nö sā ò ngam mī-in chu nö 
lāmta, tötmeuk inrē nö sā ngam tarik ngam Mā Tēv?  
20Pōyen maheuṅk man, hö-ö pöri töpömat öm meūkö u; luvë-akkūö nup 
elnang ò, hö-ö pöri anga-aṅ nö hang.  

21Kuchīkölōn ngam Mā Tēv, tökūö ngam lanöökö ò, nö hapōilö ngam chöngö, 
vī-i e inrē nö tö-eū-eu.  
22Tarik pöri vē tö-ulāyiṙen tökīlö inlānen inrē, ṙòkngöre vah yin nö tingöpö 
nö el nup anūlö hayūni inrē nö el kinlongngö tarik; pôḵ yin nö töt hĕng tak 
ṙamānyi, pôḵ yin nö öt hĕng tak tö ngö ṙô, Havan tö e.  
23Achiāp umuh in yīö öp kamëtö elnang re min nö i ngih? Öp mahangihtöre 
min nö hang öp yamih ṙētak inrē?  
24Achīö ap kamëngen Yāköp nö pôḵ, Israĕl inrē nö i tötūmu? Röh ang nö 
ngam Mā Tēv? Anga-aṅ ngam chūök ò nö köölö fālen, ngam tö talööku inrē 
tö nup sahō-o cha nö talöökö cha, ngam töchöngu inrē tö ngam ahôngen cha.  
25Lökten nö hōngtö kui ò tö ngam tanānyö lanīnö ò, tö kumlēḵ ngam 
kinyūngö inrē; ngaich angū-ö nö ṙāten ò nö havīlöng tö tameūyö, sönngenre 
anga-aṅ nö öt akahalōn; ökngö kūö ngaich angū-ö tö ò, sönngenre anga-aṅ nö 
öt ṙātö e nö ellōn re.  

 Isayā 43 

Kilēḵngôre Ngam Tēv Töre Min Nö Ṙānyen Më Tarik Re 

1Ngö ṙô pöri ngam Mā Tēv töngamuh, anga-aṅ ngam vamīlen meh, Ō Yāköp, 
anga-aṅ inrē ngam mahachipngen meh, Ō Israĕl: Um pa-ekūö tön ngaich chin 
ṙānyen meh: havëken meh chin tö ngam minë-eny meh, chū-ö chu mana.  
2Yē meh lök el mak, in meh chū-ö min; lök el tahël inrē ngaich anū-ö min nö 
öthōḵ nö pökngö tī tö meh: yē meh lök kūö tameūyö, ngaich öthō me-eṅ min 
ökngö; öt rēhĕn min ngam töhū kūö nö pachôllöngkūö nö i kui meh.  
3Pò chu chū-ö Mā Tēv, Tēv meh Töhĕng Töhet in Israĕl, Mahayööken meh; 
kēten Aikup chin ngaich nö ṙāi meh lumnööṙö meh inrē Itī-ōpia, Sepa inrē.  
4Pò meh töpōiṙāi i kūö chu, tö-eū-eu inrē, hāngenlōn chū-ö inrē tö meh; 
lökten chin min kētö tarik nö lumnööṙö meh, tarik tömaṙôngö inrē nö 
ṙënngen nômö meh.  
5Um pa-ekūö; tön holtöṙah meh chin: kētöp kūön meh chin min nö ṙā-ang lā 
chuhöt, hamūlö meh inrē löktökūö lā sūng;  

6Ngö ṙô chin min tö ngam lā kapā, Ṙā-angtī re; tö ngam lòhngö inrē, 
Heūlngöre man; kētö yip kikōnyö kūön chu ṙā-ang tömarôvat, yip kikānö 
kūön chu inrē ṙā-ang manā-angkūö ngam tumlat.  
7Ṙòkhöre yip töhavëka tö minë-eny chu, yip tövīlöng tö chu inrē tö ineū-eu 
chu; vahī chu an; hôṅ, chū-ö chin vamī an.  

Yik Israel Yik Mameuk Ngam Tēv 

8Kētö yip tötmeuk tarik yip töng mātu, töthang inrē yip töng nānguvö.  
9Hökngen yip pumnāmö tarik nö hēngö mūlö, hökngen yip tarik inrē nö 
hamūlö: Achiāp tökô in cha nö vë-eny ngih, hameukhömat ih inrē tö nuk 
lamā-urĕh? Hökngen cha nö kētö yip vamë-eny nö lā in cha, hòṅ cha nö 
chipngen: hēk hökngen cha nö hang, ngaich ngö ṙô, Kô-en ana.  
10Yī-ö yin mameūkö chu, ṙô ngam Mā Tēv ngam tarik chu inrē katöllö chu: 
hòṅ yīö akahalōn ṙātö ellōn re inrē in chu, ngaich akaha elmat tö chu öich 
anga-aṅ; urēhĕkūö chu öt tēvu tö tö vī-i öt rēhĕn min nö lā unôichngöre tö 
chu,  
11Höng chū-ö chin Mā Tēv; öt hōlu chin tö mahayööken.  
12Ngāichô chin ve-eny, ngaich chin inrē hayööken, ngaich inrē hameukhöti, 
ngaich rö-öyö inrē tötohtöre tēv in yīö: lökten yin yī-ö vamënyen chu, ṙô 
ngam Mā Tēv, chū-ö chin inrē Tēv.  
13Hôṅ, löktökūö ik misī chin Öich chū-ö Anga-aṅ; Öt hĕng tak tökô ṙamā-any 
nö ṙā-ang eltī chu: lā-evṙen chin ngaich achīö tökô nö asökngö tī chu tö e?  

Rinānyö Ṙā-ang Pepilòn 

14Ngö ṙô An ngam Mā Tēv, ngam ṙamānyen meh, ngam Tönghĕng Töhet aṅ 
Israĕl: Pòkūö yīö chin öich tīnhanga i Pĕpilön, ngaich kēten cha chū-ö min nö 
ṙòkhöre nö sā ma-afalngöre, pòrô yip aṅ Kāltī, ngaich nup ṙanāmölōn cha 
min nö havāngtu nö inrāmöre.  
15Chū-ö chin Mā Tēv, Töhet in Meh, Vamīlen Israĕl, öp rācha yīö.  
16Ngö ṙô an ngam Mā Tēv, ngam vamī talöökö nö el mai, kanröönö inrē nö el 
tökalēḵ mak;  

17Ngam kamënyö inröl, kōra inrē, kumyung inrē nö kiyung; hulalngöre cha-a 
nö holtö ṙahre, Öt chōholre min cha-a hanyāngi cha-a min, ngaich sā hilā 
ëāṅvö nö nyangngö.  
18Uh yin köpölōn tö nuk mu-urĕh, un rēhĕn nö ngëichka nuk hötṙeh.  
19Yĕh meuk, vī tufömngöre chin; ngaich an nö sīöplöre öt meūkö e ömeh? Vī 
talöökö chin min el tönyalnyi kuyāyö.  
20Eū-eu chin min tö töṙeūla aṅ elinchōn chakāl ôsrich inrē: pò chu kētö mak 
el tönyalnyi, tahël inrē el tönyalnyi kuyāyö, nö òk yip tarik chu, katöllö chu:  
21Yip tarik vahī chu nö tarik chu pòn hōtu cha-a nö ṙô-òv tö nöinyö chu.  

Tökööl Israel 

22Sönngenre me-eṅ öt havëken chu, Ō Yāköp; me-eṅ pöri, Ō Israĕl, 
mahaṙeiken chu.  
23Hö-ö man kētö kun sīṅp nö töföngö tökētu, öt rēhĕn öm eū-eu chu tö nup 
kahëtö meh in chu. Rö-ö chin lumnganken meh kētö tökētu, öt rēhĕn haṙiken 
meh tö tötahūsa paröm.  
24Hö-ö me-eṅ havah lam-euṅh chu nö ṙāi tö rupīö öt rēhĕn öm hatööḵngen 
chu tö tösangöö kahëtö meh. Lumngānö chu pöri me-eṅ tö tökööl re, hachëyö 
chu me-eṅ tö öt lanöököre.  
25Höng chū-ö chin Anga-aṅ samichngö nuk tanôichngen meh öich höng 
chööḵnyö töre: ngaich chū-ö min öt köpölōn tö nuk tökööl meh.  
26Fēlen chu tā-a töi vë-ekūöre; hameuknyö ngam kahòkköre man, hòṅ meh 
hameuktu töchip.  
27Köölö fālen ök yöng meh, ap vame-elkui meh inrē nö tôichngen nö in chu.  
28Lökten chin hachōichngö yip mā ngam chūök töhet, ngaich chū-ö min kēten 
Yāköp, nö im öt inkôlò, Israĕl inrē im ötlinëkö elnang.  

Isayā 44 

Höng Ngam Tēv An Mā 

1Hangihtöre pöri yēḵ, Ō Yāköp tarik chu; Israĕl inrē ngam katöllö chu:  

2Ngö ṙô An ngam Mā Tēv ngam vamī-i meh, nö löktökūö el chūök kanūönö, 
hamòlṙen meh inrē min: Um pa-ekūö, Ō Yāköp tarik chu; me-eṅ inrē Yēsurun 
katöllö chu.  
3Pò chu min ṙöstö mak i kui ngam panam töyal, töhëm mak inrē im tönyô 
tumlat: ṙöstö ngam Töhet Fanöinylöre chin min i kui yip kūön meh, inkôlò 
inrē i kui yip samīöplö nö löklö in meh.  
4Ngaich acha-a min nö sīöp sā kiyôp nö ellōn mak.  
5Ngaich hĕng tak min öp tö ngö ṙô, Aṅ im Mā Tēv chin chū-ö, ngaich öp 
tahëng min nö kaheūktöre tö minë-eny Yāköp, ngaich öp tahëng min nö 
kūich kël re, nö ngö tī, aṅ im Mā Tēv, kaheūköre min inrē anga-aṅ tö minë-
eny Israĕl.  
6Ngö ṙô An ngam Mā Tēv, ngam Rācha Israĕl ngam Mā Tēv yip tömaṙôngö 
Ṙamānyen ò, Chū-ö chin raneh, chū-ö inrē manā-aṅ; öt hōlu chin tö tahëng 
tēv.  
7Achīö ap tösā chu? Hökngen ò yĕh nö ahangnyö e, hökngen ò nö vë-eny e 
ṙātö e inrē nö i kūö chu, Achīö ap ma-ahangnyö nup yamih nö löktökūö misī? 
Höknyö ṙô cha nö ve-enynang hī tö nup tö-öltöre.  
8Un pa-ekūö, un rēhĕn nö vöö; röh öich ngaich ve-enynang yīö löktökūö misī 
öich ṙô tö e? Yī-ö yin hamang ṙô chu! Tēvu hòng nö hol chu? Hôṅ, öt 
Ihōnguvö; hö-ö chin akahakūö tö inrē.  

Hanāchiṙen Ngam Vinë-ekūö Insātēv 

9Ṙòkhöre yip vamī isātēv nöng törö-öv, ngaich nup lōn cha vāhī cha nöng öt 
tökanôluṙô: öt rēhĕn yip mameuk nö meuk, öt rēhĕn nö akahalōn, tö cha min 
nö sumrōngikūö.  
10Achīö ap vamī tēv, hēk mahaṙöich insātēv, öp töng rö-ö nö kanôluṙô?  
11Yĕh meuk, ṙòkhöre yip hol ò min nö sumrōngikūö; höng tarik yip tö vahī-
ivṙen: hökngen cha yĕh nö hamūlö nö ṙòkhöre, hökngen cha nö sökhaka, pa-
ekūö yip min, holre yip min nö sumrōngikūö.  

12Vī hanīöng ngam ramöm vët, ngaich i kūö ta-ök tameūyö nö halöökan nö 
aṅtī tö mūngöre, ngaich aṅtī tö töngëḵ këlre nö röman: hôṅ, kapahare ngaich 
anga-aṅ, öt ōtren kumlēḵ inrē; öt ôku anga-aṅ tö mak ngaich tayē alaha.  
13Hateutnyö tökuvaha ngam töhuveū nö vī chōn; mikahngö e ngaich anga-aṅ 
nö aṅtī tö tökupōpökūö kanūich; halöökö e anga-aṅ nö aṅtī tö supīli, ngaich 
mikahngö e nö aṅtī tö töchuvī, vī-i e ngaich nö sā tarik, sā tarik tövai, nö 
iyönglöng nö el patī.  
14Kūöltö sītör anga-aṅ chōn; hēk inrē anga-aṅ nö atöllö hōm chōn, hēk ōk, 
ngaich hökiṙen nö sīöp nö ngëḵ nö i nup chōn anga-aṅ, ngaich ngam kumṙah 
nö haruklen ò.  
15Ngaich anga-aṅ min nö inmeui tameūyö ngam tarik; kē alaha ò anga-aṅ, 
ngaich hameūyöre; hôṅ, tōttökūö e anga-aṅ, ngaich vī rôtī: hôṅ, vī tēv anga-
aṅ, ngaich vë-ekūö ò; vī insātēv anga-aṅ ngaich afukngöre nö i kūö ò.  
16Föng höt alaha ò anga-aṅ nö kā alaha; kural tökurālö anga-aṅ, ngaich 
hatööḵngenre: hôṅ, hameūyöre anga-aṅ, ngaich ngö ṙô, Ā, ṙāich chin, meuk 
tameūyö chin ngaich:  
17Ngaich ök hol u nö vī-i tö ò nö tēv, nö insātēv ò: afukngöre anga-aṅ nö in ò 
nö salāman, vë-ekūö ò, nö ngö ṙô, Ṙānyen chu; töm tēv chu man.  
18Öt akahalōn cha-a, öt rēhĕn nö ngëicha: pò ò nö tilupngö mat cha, lökten 
cha nö öt meuk; tilupngö ellōn cha inrē, lökten cha nö öt akaha ellōn.  
19Öt hĕng tak inrē famë-elre, ötrēhĕn öp inkaha öt rēhĕn mikah elmat, öp tö 
ngö ṙô, Föngngö ök alaha ò chin nö i kūö tameūyö; hôṅ, ahòk rôti chin i kūö 
nuk ta-ök ò: kural alaha chin inrē ngaich kā-a e: ngaich hòng chū-ö min vī ap 
hol e nö sin-òkkūö? Ngaich hòng chū-ö min afukngöre im töhĕng mirökö 
chōn?  
20Nyā tisum anga-aṅ; halō-ongkūö ò ngaich ngam inchīlö ò, ngaich rö-ö anga-
aṅ nö kô nö ṙā-any re hēk ngö ṙô, Röh ap minyôiny-aṅ nö lahāmö chu?  

Mā Tēv, Vamī-il, Mahayööken Inrē 

21Ō Yāköp, köpölōn tö në; chū-ö chin vamī-i meh: tarik chu mana: Ō Israĕl 
öthō man vāchiyö tö chu.  
22Ngaich chin sichngö nuk tanôichngen meh, nuk tökööl meh inrē, nö sā 
taṙul: havantöre man in chu; tön ngaich chin havaha meh.  
23Ō yī-ö halīöngö, tikökṙôre, tön tī ngam Tēv an angū-ö; pōitô hū-a, yī-ö 
lataṙeū alaha ngam tumlat; tiṙōlnyôre tikökṙôre, yī-ö rôngö, Ō elchūölchōn, 
ṙòkhöre inrē nup chōn in e: pò ngam Mā Tēv nö havaha Yāköp, ngaich 
hapōilöre min nö in Israĕl.  
24Ngö ṙô an ngam Mā Tēv ngam mahavaha meh, ngam mahalēnngö chūök 
meh inrē el chūök kanūönö: Chū-ö chin Mā Tēv, öich vamīlö taṙòkhöre; 
tönghĕng tak öich chumṙeūichnyö minë halīöngö; mahanyāknyö ngam 
tumlat; achīö ap tösā chu?  
25Öp maharahngö minkahngö töminyôiny-aṅ, ngaich vī yip chamòng alaha 
nö kulō-ov yip mahavöökūö tö-akaha tarik, ngaich vīngen nup huneū-en cha 
nö kumlō-ov:  
26Öp mahaköpngö öp ṙô öp tarik chu, ngaich hateungngö inlēnö aṅ in yip 
Tanīnöṙô ò; öp tö ngö ṙô tö Yērusalem, Aṅhavkūö an min; tö nup elpanam 
Yūtā inrē, Mānlöng nup min, ngaich chū-ö min inrē asöklö nup tö taṙöli 
chūök umuh:  
27Öp tö ngö ṙô tö ngam mai, Nyôngö man, ngaich chū-ö min inrē hanyôngö 
nup tahël meh:  
28Öp tö ngö ṙô tö Sairös, Yōm pököre chu ana, ngaich min anga-aṅ nö 
hateungngö nup lōn chu: öp tö ngö ṙô tö Yērusalem, Mānlöng ap min; 
Yērusalem, Mānlöng ap min; töp töhet chūök inrē, Ṙātu ap min rööntö 
machööḵlö meh.  

 Isayā 45 

Katöllen Sairös Ngam Mā Tēv 

1Ngö ṙô an ngam Mā Tēv tö ngam hacham el kui ò, tö Sairös, ngam töṙapka 
lahāmö kël tö chu nö tömihôiṅ tö vē pumnāmö tarik i kūö ò, tiyōlnyö ṙat yip 

rācha chin min inrē; öich löpnyökūö nup inkup i kūö ò ngaich min nup inkūp 
kūö talöökö nö öt öpikūö;  
2Urēhĕkūö meh chin min kiröönngöre öich piṙāptö kui nup rôngö: liköl nup 
mās chin min inkūp nö panyëny, kö maröktī inrē öich ṙatngö nup vët kālkūö:  
3Kē-ĕkūö meh chin min tö aṅ el sinngūlö chehen töpōiṙāi tö nup töhayūni 
chūök inmūlngö chehen inrē hòṅ meh akahalōn tö chu öich chū-ö, Mā Tēv 
öich töminënyu ṙô havëken meh tö ngam minë-eny meh, öich Tēv Israĕl.  
4Kūö ök tarik chu Yāköp ök katöllö chu inrē Israĕl, öich havëken meh tö 
ngam minë-eny meh: minë-eny tö minë-eny yöngre man tö tī chu pòrô me-eṅ 
öt akahakūö tö chu.  
5Chū-ö chin Mā Tēv öt tahënguvö; öt hōlu chin tö tēv: nyëklö ṙat meh chin 
min, pòrô me-eṅ öt akahakūö tö chu:  
6Hòṅ cha nö akahalōn nö löktökūö maneutlö ngam tavūöi, löktö lā sūng inrē, 
tö chu öt hōlu tö inrē: Chū-ö chin Mā Tēv, öt tahënguvö inrē.  
7Vī hanātö chin, vīlö sinngūlö inrē; vī lanāmö chin, vīlö öt kanôlò inrē; chū-ö 
chin Mā Tēv, öich vamī në nö ṙòkhöre.  
8Kumṙah yēḵ löktö lātulöng yī-ö halīöngö, hökngen minë taṙul nö chahūköti 
kūö tö kumṙah lanöökö: hökngen ngam tumlat nö vā-anykūöre hòn sīöplö ap 
inyööken, hökngen e nö tī tö lanöökö nö sīöplö nö holre inrē; chū-ö chin Mā 
Tēv vamī-il e.  
9Tötkôlò ap anga-aṅ öp töhòṅ lā-al ngam Vamī-ire! Tanīöyö ap nö ip Vamī 
tanīöyö! Kô öng ngih tilin nö ngö ṙô tö ò ngam Vamī-i e, Kūöyòh öm vī-i chu? 
hēk inrē öt haṙahahav öng ngam la-en meh?  
10Tötkôlò ap anga-aṅ öp tö ngö ṙô tö yöng re kikōnyö, Asuh ap hakūöntö 
meh? hēḵ inrē tö yöng re kikānö, Asuh ap inlöinyö meh?  
11Ngö ṙô an ngam Mā Tēv, ngam Töhĕng Töhet in Israĕl, ngam Vamī an inrē: 
Hòṅ hatönö chu ömeh tö nup tö-öltö yihih; i inlahen yip kūön chu kikōnyö, 
hēk inrē tölṙô chu hòng i në la-en në kël chu?  

12Ngāichö tī chin vī ngam tumlat, ngaich inrē vīlö tarik i kūö e: kôtö tī chin 
chiṙeūchnyö minë tömaṙôngö u inrē.  
13Hachohlen ò chin im lanöökö, ngaich chū-ö min inrē hachip nup talöökö ò 
nö ṙòkhöre: vīlö ap elpanam chu ap min, ngaich anga-aṅ min inrē nö ṙānyö 
yip tarik chu tö-ahötiyö öt kūöre nö töreushu, öt rēhĕn nö kūö ṙāi re, ṙô ngam 
Mā Tēv yip tömaṙôngö.  
14Ngö ṙô An ngam Mā Tēv, Ap kanôlò Aikup, tö chehen, tö-inyihka tö aṅ Itī-
ōpia aṅ Sīpīa inrē, tarik tömarôlòng, yih min nö havāngtöre nö in meh, 
ngaich cha-a min nö tarik meh; tömrit meh yip min; inlöktöhëch yip min nö 
havāngtöre nö yih inrē nö in meh. Vë-ekūö meh yip min, nö ngö ṙô, Kô-en an 
ngam Tēv nö in meh; öt tahënguvö inrē, öt tēvu hol ò.  
15Kô-en man me-eṅ Tēv öm mahanyatngöre, Ō Tēv Israĕl, mahayööken.  
16Sirōngkūö yip min, hôṅ, kalūöchöre elkui inrē, nö ṙòkhöre cha-a: holre yip 
min nö kiröönngöre yip vami insā tēv nöng kalūöchöre elkui.  
17Hayöökaṙen pöri min Israĕl tö ngam Mā Tēv nö aṅtī tö ngam 
tötchanuhuvṙen inyööken: öt sirōngkūö yin min yī-ö öt rēhĕn kalūöchöre 
elkui söl môkö örheūheu.  
18Pòn ngö ṙô ngam Mā Tēv ngam vamīlö minë halīöngö; anga-aṅ an Tēv; 
ngam mamul ngih tumlat vī-i e inrē; haköpngö e an, vī-i an tö ò nö öt 
payāyaṙen, mūlö e an nö chūök elyöngö: Chū-ö chin Mā Tēv öt tahënguvö.  
19Rö-ö chin ulāiköṙôre, öich ip panam chūök sinngūlö; rö-ö chin ngö ṙô töp 
kūön Yāköp, Chöhö chu man el kupööiṙen: Tö ṙô tö lanöökö chin chū-ö Mā 
Tēv, vë-eny nup töchip chin inrē.  

Mā Tēv Ngih Panam Ngaich Insātēv Yip Aṅ Pēpilòn 

20Tā-a hamūlöre yin; ṙūhtöre öi holre yī-ö tö ōtren aṅ in yip pumnāmö tarik: 
öt akahalōn yip cha-a yip tamyuk öp chōn insātēv cha, ngaich vë-ekūö ap tēv 
ap tötkô nö hayööken.  
21Vë-eny e yin, kēnyö e: hôṅ, hökngen cha nö halēnöre: achīö ap 
mahameukten ngih nö ṙeū-eungrit tö misī? Achiāp tö ngaich nö vënyen e ik 

misī? Röh öich chū-ö öich Mā Tēv? Öt Tēvu nö hol chu; tölöök Tēv 
mahayööken inrē; öt hōlu chin.  
22Havantöre in chu, hòṅre hayöökaṙen, ṙòkhöre aṅ manā-angkūö ngih tumlat: 
tön chū-ö chin Tēv, öt tahënguvö.  
23In re ṙô chin chūökuṙô, ngaich ök ṙô nö ṙā-ang elvāng chu im lanöökö, 
ngaich öt havan min, hòṅ ṙòkhöre në kui kinmônö nö simtöre nö in chu, 
ṙòkhöre inrē litāk nö chūökuṙô min.  
24Ngö ineūka chin min, Höng im Mā Tēv nup lanöökö nganë-eṅ inrē: in ò min 
tarik nö yih, ngaich sirōngökūö, nö ṙòkhöre yip töharuhlöng alaha nö lā-al ò.  
25Im Mā Tēv yip kūön Israĕl min nö ṙòkhöre nö mihôiṅ ineū-euvö inrē.  

Isayā 46 

1Sōntöre an Pel, sōnngöre Nepō; i uk töṙēula nun minë insātēv cha, i uk nuā 
inrē minë tökeūnö tö yīö nö lumngan nö chaplöng nö i uk töchei töṙeūla.  
2Sōnngöre anū-ö, holre anū-ö nö sōntöre, ötkô anū-ö nö ahöhölre tö ngam 
lumngan, holre pöri nö chuh el inkövö.  
3Hangihtöre tö ṙô chu Ō patī Yāköp, ṙòkhöre inrē chööḵṙen aṅ patī Israĕl, me-
eṅ tötayukka tö chu löktökūö finötnyö meh löktökūö el chūök kanūönö öm 
tētka:  
4Chū-ö chin anga-aṅ, pòrô me-eṅ ngaich öm köiny, söl i pakūkui meh min 
öich tētö meh: vī chin, keun min inrē; hôṅ, tēt chin min, hayööken inrē.  
5Sā chīö min tö tī yīö öich haṙongtu, haṙongtu chū-ö inrē, pò ai hōtu 
hĕngren?  
6Yöng ṙôken humlum nö löknyö el inyul, rupīö inrē tökalaha lumngan nö el 
chūök kinlah lumngan, haṙāi ramöm humlum cha-a, ngaich anga-aṅ nö vī e 
nö tēv; afukngöre cha-a, ngaich ve-ekūö ò.  
7Keūnan cha-a nö el ranôṙöre, keūnan cha-a, ngaich asöklen ò nö ip chūök ò, 
sökhaka ngaich anga-aṅ; öt kē-ĕngre min anga-aṅ nö ṙā-ang im chūök re: 

hôṅ, hĕng tak min öpvamë-eṅkūö ò, ngaich rö-ö anga-aṅ nö kô nö sapṙô, öt 
rēhĕn nö kô nö hayööken ò nö ṙā-ang i kanihngen ò.  
8Köpölōn tö ngih, ngëicha inrē fē-ĕlre hēk tö e, Ō yī-ö tötôichngen.  
9Köpölōn tö nup misī urĕh: tön chū-ö chin Tēv, öt tahëngu; Tēv chin, öt 
tahëngu inrē tösā chu;  
10Vënyö öp manā-aṅ löktökūö ök ranehlö, löktökūö nuk misī hēk nup tö-öl 
inrē an ngam inlēnö aṅ in chu, hateungngö nup chööḵnyöre chin min:  
11Öich havëtö öp chehechōn aṅ lā chuhöt öp tökapahare, öp aṅ panam 
tömarôvat öp tarik aṅ ip halēnlö chu; hôṅ, ṙô-òv chin ngaich, ngaich 
hateungtökūö e min inrē chööḵnyu chin, ngaich la-evṙen min tö e.  
12Hangihtöre tö ṙô chu, yī-ö töngë-eṅ ellōn, öi tömarôvat tö lanöökö:  
13Kētö ngam ṙinānyö chin nö röhta, hö-ö an nö marôvat, öt hangöhngöre min 
inrē ngam inyööken tö chu: ṙātö öp inyööken chin min i Sīyôn, lumnööṙö 
Israĕl ngam ineū-euṅ chu.  

 Isayā 47 

Inkāha Fālen Pēpilòn 

1Tā-a yôkti, ūichngöre el tumlat, Ō rēlö kikānö Pĕpīlön; ūichngöre el tumlat 
öm öt kantēravö, Ō kikānö kūön aṅ Kāltī: tön rö-ö man ngöhören invëka tö-
ayālö alaha.  
2Kē ngam ihong kinṙīöt, ngaich kiṙīöt atra, kēngö ngam kinṙul kūö re, luhngö 
ngam tökiröng inyut meh, haṙīöngnyö ngam kalröön, lök el minë tahël 
kiröönngöre.  
3Hameuknyu ap min linchôyö meh, hôṅ, meūkö ap min sinrōngkūö meh: Kē 
invahal vah chin min, hö-ö chin min aṙēlu tö tarik.  
4Ṙamānyen ih, Mā Tēv yip tömaṙôngö an ngam minë-eny ò, ngam töhĕng 
töhet in Israĕl.  
5Ūichngöre un takākaṙô kuhēthötre inrē el sinngūlö, Ō me-eṅ kikānö kūön aṅ 
Kāltī: tön rö-ö man ngöhören invëka öm mā kikānö i nup pūlngö.  

6Līn chin in yip tarik re, ngaich öich hachōichngö amin re, öich kēten cha nö 
eltī meh: ngaich öt hameukhömat cha me-eṅ tö miṙēlōn; hakeunlö yip 
tököiny man töp kaneun meh tölangan.  
7Ngaich ngö ṙô me-eṅ, tötchanūhuvṙen chin mā kikānö: Lökten meh öt ṙātö 
në nö ellōn meh, öt rehĕn öm afēkö öp unôich manāngen e.  
8Lökten hangihtöre tö ngih me-eṅ kumchikngenre i kumchiklōn, mi-iyöng ël 
töt vīnëku öm tö ngö ṙô ellōnre, Chū-ö chin, öt hōlu chin tö inrē; hö-ö chin sā 
anūchö tafīösi kikānö öt rēhĕn min öich akahakūö tö kinpahlöre tö kūön re;  
9Teunghö kui meh nun min në tönët nöng vuphë i töhĕng sakāmö, kinpahlö 
tö kūön re tinfiösngö inrē: yih nup min nö i kui meh nö tööḵlö nö el 
nyanūmöre, pòrô yip töpōyen in meh tömilūönö, nup töpōyen inrē in meh 
inchūṙö.  
10Pò meh hayönglenre i öt lanöököre: öm ngö ṙô, Öt hĕng tak mameuk chin; 
halō-oikūö man ngaich tö ngam mikah re ngam huneū-eu elmat meh inrē: 
ngö ṙô me-eṅ inrē ellōn re, Chū-ö, hö-ö chin hōluvö.  
11Lökten öp tötlöök min nö teunghökui meh; öt akahatenre man min tö öp 
yanīhih e fuk kui man min tö öt inkôlò; ötkô min me-eṅ lakngö e: ngaich min 
nöng vuphë yanīhih öp tinṙōlngö meh öp öt mikahlōn meh.  
12Söklöre man öm hachū holtö yip tömaṙôngö tömilūönö ip la-en meh öm 
löktökūö nyinī-öṅre: yē meh min kô teunglen, lohten min inrē öm vīlö pinhë-
eṅkūö.  
13Cheingö man ngaich tö nup töpōyen inlēnö, hökngen u ngaich nö sökhak, 
nö hayööken meh nö ṙā-ang i nup, tameunghö kui meh, acha-a yip maharēv 
minë halīöngö, yip tötēltamat nö i minë taneūsömat, yip mu-urĕhnyô nö vë-
eny öp tameunghökui meh ip tufömngöre chingëṅt.  
14Yĕh meuk, höng sā kaṙālö afō yip; ṙāpngö yip min tökūö tameūyö; hö-ö yip 
min nö ṙānyöre nö ṙā-ang i kumlēḵ kūö ngam tameūyö: hö-ö ap min nö ta-ök 
tameūyö nö meūi cha, öt rēhĕn nö tameūyö chūök hī kô ūichhakaṙen.  

15Ngatī nup min nö in meh ip chūök meh öm la-evṙen, cha-a yip mi-inyihkö 
chehen nö hol meh löktökūö nyinī-öṅ meh min nöng kö alēṙa nö ip chūökre; 
öt hĕng tak min umuh mahayööken meh.  

Isayā 48 

Ngam Tēv An Mā Ip Tö Mòkngöre 

1Hang ngih, Ō yī-ö aṅ patī Yāköp, öi töhavëka tö minë-eny Israĕl, öi yamih 
löknyö i ṙat Yūtā; ngam Mā Tēv, kamakkö ngam Tēv Israĕl inrē, hö-ö pöri nö 
im kanô-en öt rēhĕn nö im lanöökö.  
2Pò cha nö havëköre nö aṅ ngam töhet elpanam, ngaich hayönglenre nö im 
Tēv Israĕl; Mā Tēv yip tömaṙôngö ap minë-eny ò.  
3Vë-eny nuk aṅ i tö misī chin; hôṅ, ngaich nuk nö ṙā-ang elvāng chu, ngaich 
chū-ö inrē mikahtölōn yīö tö u; höng vuphë tī chū-ö tö u ngaich teungtö yīhih 
anū-ö.  
4Pò chu akahalōn tö meh tömi-ô, ngam likeun meh inrē nö vët nö rahēḵ, mās 
inrē ngam māl meh;  
5Lökten chin vë-eny u in meh löktökūö tö misī; vë-eny u chin in yīö urēhĕkūö 
u nö yih; hòṅ meh öt ngö ṙô, Tī ngam insātēv chu nun, ngam töka-īpö insātēv 
chu tö ngam töhaṙöichö insātēv inrē töchönguvö tö u.  
6Ngaich man hang; meuk në; ngaich hö-ö hòng min me-eṅ vë-eny u? 
Löktökūö töngamuh chin ahangnyö elnang meh tö nup tufömngöre, nup 
tönyatngö, tö-öl mikahlōn meh.  
7Vīlöng nup töngamuh, hö-ö nö maṙô-angen; öthāngö u me-eṅ urēhĕkūö ngih 
tötaheui sakāmö, Hòṅ meh öt ngö ṙô, Yĕh meuk, akahalōn chin tö u.  
8Öl man hāngö u, öt hĕng heuk inrē akahalōn, hôṅ, löktökūö misī an ngam 
elnang meh nö öt löpnyukūö: pò chu akahalōn tö meh mu-ulāikenre ahôngen 
chöngö, ngaich löktökūö el chūök kanūönö öm kaheūkö ma-ahôngen.  
9Kūö ngam minë-eny chu öich ahāṅtö yīhih ngam lanīnöre kūö ngam ineū-eu 
chu öich ṙapken e nö öt löö in meh, hòṅ chu öt rökngen meh.  

10Yĕh meuk, halööktit meh chin, rö-ö pöri öm sā rupīö kalaha meh chin el öp 
töhūkūö inkihten.  
11Pòkūö chu, öich la-evṙen tö e, sitih ṙöng öng min ngam minë-eny chu nö 
hachōchi? Hö-ö chin hòṅ kētö ngam ineū-eure i tahëng.  
12Hangihtöre tö ṙô chu Ō Yāköp, Israĕl inrē ngam havëkö chu: chū-ö chin 
Anga-aṅ; chū-ö chin raneh, chū-ö min anga-aṅ; chū-ö chin Raneh, chū-ö inrē 
Manā-aṅ.  
13Hôṅ, ṙātö rööntö ngam tumlat ön ngih kël chu, hanyāknyö minë halīöngö 
inrē ngih lāhāmö kël chu: hē chu havëken u, holre ngaich anū-ö nö söklöre.  
14Hamūlöre yin ṙòkhöre öi hang, achiāp in cha vamënyö në? Hāngenlōn an 
ngam Mā Tēv tö ò; hateungten ap chöönyö re an min nö i Pēpilön, lā-al yip 
aṅ Kālti ap min kël ò.  
15Chū-ö takô chin tö ṙô-òv; hôṅ, havëken ò chin, kēten ò chin, ngaich kôlò 
min anga-aṅ nö el talöököre.  
16Hang ngih, ṙūötöre in chu; löktö kūö ik raneh chin öt ulāikôre ṙô-òv, 
hētentö ök yanīhih e ngaich chū-ö umuh: ngaich töngamuh ngam Mā Tēv nö 
tīnten chu tö ngam Töhet Fanöinylö ò.  

Lōn Ngam Tēv Tö Yip Tarik Ò 

17Ngö ṙô an ngam Mā Tēv, ngam Ṙamānyen meh, ngam Töhĕng Töhet aṅ in 
Israĕl: Chū-ö chin Mā Tēv, Tēv meh, öich mahaköpten meh hôṅ meh 
kanôluṙô, öich mahachō-o meh el öp hinôtö meh talöökö lahök meh.  
18Mah hangṙô chu man öre i minë chöngö chu! Ngaich öre ngam lanāmö in 
meh nöng sā tahël, ngam lanöökö meh inrē nöng sā mahūvö ngam mai:  
19Sā kuyāyö öre inrē yip kūön meh, yip lamöknyö in meh inrē nö sā pinhīöyö 
kuyāyö: öthō öre öp minë-eny ò nö rökiṙen öt rēhĕn nö piyāyi nö i kūö chu.  
20Kunyī-inyre yin ṙā-ang Pēpilön, falngöre ṙā-ang in yip aṅ Kaltī, pōitô yin vë-
eny e höltö ṙanāmölōn, ahangkö e, söömngö e söl ip manā-angkūö ngih 
tumlat; ngö ṙô, Ngaich an ngam Mā Tēv nö ṙānyö öp tarik re Yāköp.  

21Öt haṙëhe nômö cha-a hē ò nö lök eltönyalnyi nö hachōnyen cha: pòn vītö 
mak anga-aṅ òk cha nö löknyö ik Ihong nö hëmnyi: lirak ök Ihong inrē anga-
aṅ ngaich pòpnyi ök mak.  
22Ngö ṙô an ngam Mā Tēv öt lanāmuvö umuh in yip tötlöök.  

 Isayā 49 

Israel, Nö Hanātö Ngih Panam 

1Yī-ö kun panam, hangihtöre tö ṙô chu; hang inrē yī-ö tarik aṅ tömarôvat. 
Ṙeū-eung el chūök kanūönö chin havëka tö ngam Mā Tēv; löktökūö ellōn öp 
yöng kikānö anga-aṅ nö kakkö minë-eny chu:  
2Ngaich vī elvāng chu anga-aṅ nö sā tökeut tachôi, elnyat kël re tī anga-aṅ nö 
hayunngen chu; ngaich vī-i chu anga-aṅ öich chòk töfaṙëcha alaha, halinngen 
chu anga-aṅ el chūök chòk:  
3Ngaich ngö ṙô anga-aṅ tö chu, Kūön alaha chu man; Israĕl, ngam chūök 
ineū-eu chu min.  
4Ngö ṙô pöri chū-ö, Chök alaha tī chin la-evṙen, mëichngö kumlēḵre chin 
chöö-önytö töng rö-öv chanök alaha: sön pöri öp huneū-en chu nö im Mā 
Tēv, ap invahal vah chu inrē nö im Tēv chu.  
5Ngaich yi ngam Mā Tēv nö ngö ṙô, ngam mamūlö chu ṙā-ang el chūök 
kanūönö öich tarik ò, öich kamëten Yāköp hēk nö in ò, hòṅ Israĕl inrē nö 
hamūltu nö in ò; pò chu ineū-euvö i kūö ngam Mā Tēv, ngaich vītöre ngam 
Tēv chu nö kumlēḵ chu:  
6Ngö ṙô anga-aṅ, töhöhövṙen an angū-ö tö meh öm tarik chu mahachohlö 
miyöngö Yāköp, mahavantö ngam töma-īṅlöng ang Israĕl; kēten meh chin 
min öm ëāṅvö i yip pumnāmö tarik, hòṅ ngam inyööken aṅ in chu nö sölngö 
i manā-angkūö ngih tumlat.  
7Ngö ṙô An ngam Mā Tēv, ngam ṙāmānyen Israĕl ngam Töhĕng Töhet inrē, tö 
ngam tö yāich nāichngen, tösō-ovö tö pumnāmö tarik, ngam tarik aṅ i 
mahayöng: meuk min yip Rācha chōholre inrē; kūön rācha, cha-a inrē min 



1676 

 

 
   Nicobarese Bible 

© 2014, Bible Society of India. 
 

 
 

 

fātngökūöre; kūö ngam Mā Tēv, ngam tökô-en, Töhĕng Töhet in Israĕl, ngam 
kamtöllen meh.  

Chanòhlö Yeruselem 

8Ngö ṙô An ngam Mā Tēv, Sapṙô meh chin ik töhō-ov ṙētak, holṙen meh chin 
ik sakāmö inyööken: haköpken meh chin ngaich kēten meh öm kinlēḵngô in 
vē tarik, öm mahaköpngö ngam panam ngaich michööḵ ngam töngasngö 
panam nö amin;  
9Ngö ṙô tö yip tö-asōngi, Kunyī-inyre, in cha yip më-el sinngūlö, Hameuktöre. 
Nyā yip min nö el talöökö i nup töngasngö rôngö nup kiyôp nyā-aṅkūö;  
10Öt kapahare yip min hēk öt haṙëhe nômö, öt rēhĕn nö ngesngö tökūö kuföt 
öt rēhĕn ngam tavūöi min nö chökhutī tö cha, pò ò ngam tö aṙē-ĕlōn tö cha 
min nö hachō-o cha, ngaich lök i nup töhëmlö mak nö hachōkūö cha min.  
11Vī në rôngö chin min ṙòkhöre nö talöökö, ṙūölö chūök tö kiröng chin min 
talöököre.  
12Yĕh meuk, cha-a yin vē min yamih nö ṙeū-eung tömarôvat, yĕh meuk vē 
ṙameū-eung lā kapā, lā sūng inrē, cha-a vē inrē ṙeū-eung panam Sī-enī.  
13Tiköknyö ṙanāmölōn, Ō yī-ö halīöngö, kiröngö ṙanāmölōn, Ō më-eṅ tumlat: 
tiṙōlnyôre, öi tikökṙôre Ō yī-ö rôngö: tön ngaich an ngam Mā Tēv nö 
haṙamlōn yip tarik re, ngaich min nö aṙē-ĕlōn tö yip tökihten tarik ò.  
14Ngö ṙô pöri Sīyôn, Ṙā-ai chin tö Yāvē, vaichngen chu inrē ngam Mā.  
15Kô ang ngòh nyīö nö vaichngö tö ngam pamôḵ kūön re, nö öt aṙē-ĕlōn tö 
ngam nyīö kikōnyö aṅ el chūök kanūönö ò? Hòṅ, vaichngö yin cha-a nö kô-
òren, hö-ö pöri chū-ö hō vaichngen meh.  
16Yĕh meuk, ka-iphötnen meh chin el kintāl eltī re; örheūheu nun minë 
kinlōngö meh nö i kūö chu.  
17Veūtö tī yip mamānlen meh tö yip pumyāihanga; ngaich cha-a inrē yip 
tumṙölngen meh nö kiröönngöre min nö ṙā-ang in meh.  

18Môklökūöre man öm ngëicha havinngö mat re: ṙòkhöre yin nö hamūlöre, 
yih yin nö in meh. Sā chu tö aṅ, ṙô ngam Mā Tēv, ngaich me-eṅ min 
hanyöṅtlöre tö cha nö ṙòkhöre nö sā yanöṅtö, nyëklen cha min me-eṅ inrē sā 
tī ap töhapīhö.  
19Kô-òngrit nun minë töpiyāyi töt aṅhavkūö inrē chūökö, ngam panam meh 
inrē tö-ahātiṙen, ngaich man min kô-òngrit inrē öm cheūkti, chūök yip aṅkūö 
meh, ngaich cha-a inrē yip ngameūkten meh min nö marôvat.  
20Ngaich yip nyīö min töfötnyu i hē ngih miṙivlōn meh nö ngö ṙô min nö 
elnang meh, Cheūkti ön ngih chūökö nö chūök chu: kētö chūök chu hòṅ chu 
iyöngtöre.  
21Ngaich ngö ṙô min me-eṅ elōnre: Achiāp kamyônyö vē nö kūön chu, yē chu 
misī tömiṙīvilōn tö yip kūön re, ngaich öich höng hĕng töṙah, tö-ahötiyö, töng 
apāṙaṙen inrē ihī-a umū-a? Achiāp uvö maharuklö vē? Yĕh meuk, töng 
hĕngtöṙah chin ṙā-ayö ṙamā-ang yih aich vē nö yih?  
22Ngö ṙô an ngam Mā Tēv, Yĕh meuk, hachônglö kël re chin min in vē 
pumnāmö tarik, i vē tarik inrē öich asöklö ngam minkahngö; ngaich cha-a 
min nö kumtö yip kikōnyö kūön meh nö elngòh cha, keūnö min inrē yip 
kikānö kūön meh nö el ranôṙö cha.  
23Harūkö meh min yip rācha nö kūön re yip rānī cha inrē nö yöngnyīö nö 
harūkö meh: sōntöre min cha-a nö in meh nö lā-ël tumlat kūö, ngaich kurak 
pitung röön meh, ngaich akahalōn min me-eṅ tö chu öich chū-ö Mā Tēv; yip 
hamökken chu örhō min nö sumrōngikūö.  
24Kô yip min pôḵ nö kē-ĕ nö ṙā-ang im tökalēḵ, hēk inrē yip tökē-ĕ tö öp 
pinhë-eṅkūö nö ṙanānyen?  
25Ngö ṙô pöri ngam Mā Tēv, Kē-ĕ yip min yip kahë öp tökalēḵ nö pòrô, öp 
pôḵ öp pinhë-eṅkūö inrē min nö ṙānyuvö pò chu min lā-al cha yip lā-al meh, 
ngaich chū-ö min hayööken yip kūön meh.  
26Ngaich chū-ö min vīten yip mahakihten meh nö kā alaha re, ngaich hiyōi 
min cha-a tökūö mahām re, sā hinyōyöre tökūö vāin. Ngaich ṙòkhöre min 

tarik nö akahalōn tö chu öich Mā Tēv mahayööken meh, ṙamānyen meh inrē, 
hĕng tak tökalēḵ aṅ in Yāköp.  

Isayā 50 

1Ngö ṙô an ngam Mā Tēv, Isuh ap līpöre kinūichngö ṙināngö ap yöng meh 
kikānö, öp tötī-iv tö chu ṙāngen ò? Hēk inrē achiāp chūök chu hötṙëhevö öp 
tö-inyīhivökūö tö chu tö meh? Yĕh meuk, kūö tökööl re yin inyīhiyö, kūö 
tanôichngen yīö inrē ök kikānö yöng yīö nö ṙā-ayö.  
2Kūöyòh öi öt tarīku umuh, hē chu yih? Hē chu havë-a, öt tarīku hòng umuh 
samap ṙô chu? Cheūngöre rôta öng ngih kël chu, töp lökten e nö ötkô nö ṙā-
any? Hēk inrē öt kanô-òṅvö öichu öich ṙā-any? Yĕh meuk, ngam mai nö 
nyôlö tökūö vinëköre tö chu, vītö minë tahël chin nö elnyalnyi; hangeūṅtu 
ngaich nup kā ël u kūö törö-ö mak, ngaich kapah tö inṙëhe nômö re.  
3Hayut minë halīöngö chin tö tösah, ngaich vī sāk nö kinṙumngö u.  

Hang Chöngö Yip Tarik Ngam Tēv 

4Kē-ĕvkūö chin tö ngam Mā Tēv tö litāk cha yip töhaköptu; pò chu hōtu 
akahalōn tö tīre ṙāpa aṅtī tö ngam ṙô ò ngam töcheingö. Kaheuk peuheū 
anga-aṅ nö aṅhen ngaich mi-īhenkö elnang chu öich hōtu hang sā cha yip 
töhaköptu.  
5Löpnyö elnang chu an ngam Mā Tēv, ngaich hö-ö chū-ö ahôngen, hö-ö chū-ö 
havöökūöre.  
6Kētö uk re chin in yip famòh, tameuk sanôi samā; hö-ö chin hanyatngökūöre 
tö sumrōngkūö öt rēhĕn i kinösngö elmat.  
7Pò ngam Mā Tēv min nö holṙen chu; lökten chin öt kalūöchöre elkui; lökten 
chin hangëkūöre sā töngëḵ ihong, ngaich akahalōn chū-ö tö chu min öt 
sumrōngikūö;  
8Anga-aṅ öp tökô nö holṙen, röhta ap nö in chu. Chiāp min lā-al chu? Tā-a tai 
kösöklöre. Achīö ap lā-al chu? Hökten ò nö haröhtöre nö in chu.  
9Yĕh meuk, ngam Mā Tēv An holṙen chu; chiāp min töṙô-òv tö chu fāluṙen? 
Yĕh meuk, ṙòkhöre yip min nö hūöinyngö sā hilā; kāti yip min tö maneūi.  

10Achīö ap in yīö töpa-ekūö tö ngam Mā Tēv, hamang ṙô ò inrē in yīö öi tarik 
ò, öi lamök el sinngūlö öi öt ëāṅvu, ngaich öi hayönglenre i minë-eny ngam 
Mā Tēv hayönglenre inrē im tēv re?  
11Yĕh meuk, ṙòkhöre yī-ö tamôttö kūö tameūyö, töhūkūö tī inrē tö löktökūö 
tameūyö! Kiröönngöre man el hanātö kūö tameūyöre, i hanūkūö ngam 
löktökūö tameūyö inrē ngam tahōttökūö meh! Angū-ö an in meh min 
lamökten eltī meh: ṙōlngöre man min el ngam inkihten meh.  

 Isayā 51 

Ṙô In Ngëṅkö Nö I Yeruselem 

1Hangihtöre tö ṙô chu yī-ö tamömken tölöök, yī-ö chamöh ngam Mā Tēv; 
ngëichkö ngam ihong ngam löknyö yīö öi faslöngö, ngam chūök ihong inrē 
ngam löklö yīö öi ullöngö.  
2Ngëichken Aprahām kikōnyö yöng yīö Sërah inrē kamyôḵnyen yīö; havëken 
ò chin misī hē ò nö ṙòngmöng hĕng tak, hakôlò ò chū-ö inrē ngaich vīlen ò nö 
maṙôngö.  
3Pò ngam Mā Tēv min nö haṙamlōn Sīyôn; ṙòkhöre haṙamlōn an min tö nup 
tötaṅhavkūö chūökö, ngaich vī ngam tönyalnyi ò min nö sā Ēten, ngam 
kuyāyö tönyalnyi inrē nö sā ngam panô-òṅ ngam Mā Tēv; kumchiklōn 
ṙanāmölōn inrē min kôti nö in ò, nöinyö ṙô, tinkökö inrē.  
4Hangṙô chu, yīö tarik chu, kētö elnang re in chu, yī-ö pumnāmö tarik chu; 
tön löknyö in chu öp min chöngö nö kunyī-inyre, öp töt michūḵṙen kinṙôka 
inrē nö ëāṅvö nö in yip tarik.  
5Röhta an nö ngaich nö veūten ngam ṙinānyö aṅ in chu, ngaich ök inyööken 
aṅ in chu nö kiröönngöre, ngaich në kël chu min nö hayöng vē tarik; hökken 
chu nun në kun panam, meūka nun nö ing kël chu.  
6Môklökūöre yin i minë halīöngö, ngëichkö ngam tumlat lātaṙeū; tön sā lul 
nun min minë halīöngö nö chaṙēviṙen, ngam tumlat min nö sā hanūönyngö 
hilā, ngaich cha-a yip mī-iyöng in e min nö kapah sā ṙūöitöhòk; öt 

chanūhuvṙen pöri ngam inyööken aṅ in chu, ngam ṙinānyö inrē aṅ in chu 
höng öt keuheūtaṙen.  
7Hangihtöre tö ṙô chu yī-ö tö-akahakūö tö lanöökö, yī-ö tarik tö-aṅhav ellōn 
töm chöngö chu; uh yin pa-ekūö töm minṙēngö aṅ i tarik, ui ngangngö kūö 
inrē tö öt linëkö ṙô re tö cha.  
8Tön kā-ayö yip min tö maneui nö sā hilā, kā-ayö min inrē cha-a tö kamlökö 
nö sā sanôi sīṅp; höng örheūheu pöri min ngam ṙinānyi aṅ in chu, ngam 
inyööken inrē aṅ in chu söl i tumköl chap.  
9Aṅhen, Aṅhen, kē kumlēḵ re Ō kël ngam Mā Tēv; aṅhen, sā hē nup sakāmö 
hötṙeh, nup tumköl chap tömarô-angen. Röh öm me-eṅ misī ramökö Rāhap 
nö panyeny, tötafūni tī tö ngam tulan?  
10Röh öm me-eṅ misī tönyôlö tī töm mai, töm mak ngam tö-aṙū-uti; vamīten 
ngam lataṙeū ngam mai nö talöökö yik töṙānyuvö nö chööḵngö kui e?  
11Ngaich havantöre min yip töhavaha tö ngam Mā Tēv, ngaich yih nö i Sīyôn 
nö holtö tinkökṙôre; öt chanūhuvṙen öp ṙanāmölōn min nö i kui cha; teūngen 
yip min tö kumchik lōn ṙanāmölōn inrē, falngöre min nö marôvat miṙīvlōn 
anū-unglōn inrē.  
12Höng Chū-ö chin mahaṙamlōn meh; achīö öm me-eṅ töpa-ekūö tö töng 
kapah tarik tö kūö tarik töng sā kiyôp,  
13Tövaichngö inrē tö ngam Mā Tēv, ngam vamī-i meh, ngam mahanyāknyö 
minë halīöngö ṙamātö rööntö ngam tumlat ngaich iṙūöhö pinhe-eṅkūö irô-òtö 
ngam sakāmö tökūö tanānyö öp mahakihten yē ò nö söklöre nö hòṅ 
fëlhanga? Isuh apa tanānyö ngam mahakihten?  
14Anga-aṅ öp samônngöre min ka-eūyen nö luhnyu; öt kapah ap min anga-aṅ 
nö chuh el Anūlö, öt rēhĕn öp nyā-aṅkūö ò min nö keuheūt.  
15Pò chu chū-ö Mā Tēv, Tēv meh inrē, pumyavlö ngam mai lökten e nö pōitô 
mahūṅvö Mā Tēv yip tömaṙôngö ap minë-eny ò.  

16Ngaich chū-ö chaphöt minë ṙôre elvāng meh, ngaich hanyatngen meh el 
nyat ngam kël chu, hanyāknyö minë halīöngö ṙātö rööntö ngam tumlat inrē, 
ngaich ngö ṙô tö Sīyôn, Tarik chu yin yī-ö.  

Kinheūtö Kanihngen Yeruselem 

17Haruhkö alahare yin, haruhkö alahare, Ō Yērsalem, söklöre yī-ö amòk eltī 
ngam Mā Tēv el chūök òk ngam lanīnö ò, yī-ö amòk kūö ngam töchilū 
pingāṅl öi hiyōi ngaich palēviyö.  
18Öt hĕng tak umuh mahachōḵkūö ò in yip kikōnyö kūön ò kayônyö ò; öt 
hĕng tak umuh kamëlö kël ò in yip kikōnyö haruklö ò kūön ò.  
19Nët nun në famuk in meh chiāp min mahaṙamkölōn meh? Inhatngö 
pinyāingö inrē inyāichö tachôi fël inrē: chiāp min mahaṙamlōn meh?  
20Tayē alaha yik kūön meh kikōnyö keuheūt kui talöökö yip nö hulalhaka sā 
Entelòp nö el inhāṅl; tööḵngen yip tö lanīnö ngam Mā Tēv, tö ngam vinë-a aṅ 
im Tēv yīö.  
21Lökten yin hang ngih yī-ö töhakihtuṙen, öi mihiyōi, ötkūö vāin pöri:  
22Ngö ṙô an ngam Mā, ngam Mā Tēv, Tēv yīö ngam vamë-el kui vē tarik re: 
Yĕh meuk, ngaich chin kē eltī meh tö ngam chūök òk pinlēvngö; ngam 
töchīlu pingāṅl chūök lanīnö chu, hö-ö yin ngöhöre kūö ôkö e hēk;  
23Kētö e chin min eltī yip mahakihten yīö, yip tö ngö ṙô tö yīö, Sōnngöre, hòṅ 
ih lökngö kui yīö; ngaich yī-ö vī ngam ukre nö sā tumlat sā talöökö cha inrē 
nö tövāngi kui.  

Isayā 52 

Ṙānyu Min Yeruselem Töm Tēv 

1Aṅhen, aṅhen, kē ngam kumlēḵ re man, Ō Sīyôn; hayutlöre tö nup tövai 
tökiröng inyūt, Ō Yērusalem, töhet elpanam; pòn öt hēk min nö yih nö in 
meh yip töt tunyīnyi töthet inrē.  
2Piyònglöre man tö minë pitung choholre, ūichngöre, Ō tö hakövö Yērusalem; 
luhngö minë nyanëk re nö ṙā-ang I likeun meh, Ō me-eṅ tökē-ĕ kikānö kūön 
Sīyôn.  

3Tön Töng öt ṙāyuvö man inyīhiyö, ṙāḵnyu man min öt ṙāyu tö rupīö. 
4Pòn ngö ṙô ngam Mā Tēv; Urĕh yik tarik chu nö chuh Aikup nö töt urāngen 
nö iyöng nö umuh, hakihten cha inrē yik aṅ Asiriā nöng öt chööḵnyu.  
5Lökten, ngö ṙô ngam Mā Tēv, Suh ap in chu ihih tö yik tarik chu nö kē-ĕyö 
nöng öt ṙāyu? Harāmöre yip mahayöngö cha, iṙūöhen inrē i rô-òtö sakāmö 
ngam minë-eny chu nö miṙē-ĕyö, ṙô ngam Mā Tēv.  
6Lökten yip tarik chu min nö akaha kūö tö minë-eny chu; lökten cha min nö 
akahakūö ip sakāmö angū-ö tö chu öich chū-ö töṙô-òvö; yĕh meuk, chū-ö 
chini.  
7Yöng vanāyö röön ò nö i kui minë rôngö ngam tökumtö tölöök inhānga, 
ngam pumrātngö lanāmö, ngam tökumtö tölöök inhāṅnga aṅ i tölöök, ngam 
pumrātngö chūök inyööken, ngam tö ngö ṙô tö Sīyôn, Hayöng an ngam Tēv 
meh.  
8Hangihtöre, pōitô yip amahten meh, hol ṙô re yip nö ṙāmölōn nö tikökṙôre; 
pò cha nö kôtamat nö meuk invantö ngam Mā Tēv nö i Sīyôn.  
9Hol ṙô re yin kaknyöre tikökṙôre, yī-ö töt aṅhavkūö chūökö i Yērusalem; tön 
haṙamlōn yip tarik re an ngam Mā Tēv, ngaich an nö ṙānyen Yērusalem.  
10Hameuknyö ngam töhet kël re an ngam Mā Tēv nö i kūö yip pumnāmö 
tarik nö ṙòkhöre; söl manā-angkūö ngih tumlat yip min nö ṙòkhöre nö meuk, 
ngam inyööken aṅ im Tēv hī.  
11Ngaich yin, ngaich yin, ṙā-ang hih kiröönngöre, un lūölkö töthet; ṙā-ang 
ellōn ò kunyī-inyre, ahetlöre yī-ö, yī-ö lamūölkö nup chūökṙen ngam Mā Tēv.  
12Pò yīö rö-ö min kurātö kunnyīnyi, rö-ö yin min inrē höng pāngö fanalngö 
pòn urēhĕkūö yīö min ngam Mā Tēv lā-unôich yīö an min inrē ngam Tēv 
Israĕl nö aṅten yīö.  

Tö Kihngen Nö Tarik Ngam Tēv 

13Yĕh meuk, kôlòṙen ap min tarik chu, hapōilöng ap min hatāilöng inrē, 
ngaich marô-òl chūök min.  

14I ṙôngö yip töpingangkūö nö in ò, höng yô-òv mineūkö anga-aṅ, öt 
rahëichyen nö sāta nö i tarik, lāngö höng yanô-òv inrē tö vē kūön tarik,  
15Ngatī min anga-aṅ nö harötlö tömaṙôngö pumnāmö tarik; tilupngö elvāng 
re min yip rācha tö pòkūö ò; pò cha min nö meuk nup tö-öl nö vënyu nö in 
cha, ngaich akahalōn min cha-a inrē tö nuk töthāngö tö cha.  

 Isayā 53 

1Achīö ap ṙamātö ellōnre nö i në ṙô tö ngaich nö hāngö tö ih? In chīö öng 
inrē nö ngaich ngam kël ngam Mā Tēv nö hameuktu?  
2Pò ò nö sīöplö nö i kūö ò nö sā tö-ayal chōn, sā ṙĕh inrē nö sīöplö nö löklö el 
tönyô tumlat; öt sāta ana hēk ötvāyö mineūkö inrē, töp lökten hī hòṅ 
ngëichken ò, ane inrē öt löökö sanöökö töp lökten hī hāngenlōn tö ò.  
3Töt hakūökaṙen an tösō-ovö inrē tö tarik; tarik miṙivlōn an, tö-īnu inrē tö 
miṙivlōn; sā öp töhĕng tak an inrē chūök tarik nö hanyatngö kūö re öt 
hakūökaṙen anga-aṅ rö-ö ayīö inrē hāngen tö ò.  
4Kô-en an nö ngaich nö keun miṙivlōn hī, tayuk miṙivlōn hī inrē, ngaich ayī-ö 
höng hökngen ò nö fōhoh? Hachökö tö ngam Tēv, hakihtuṙen inrē.  
5Ngaich pöri anga-aṅ nö nyāhavö kūö tökööl hī paṙôkö alaha anga-aṅ kūö öt 
lanöökö hī; i alaha ò ap chinökṙen tölööken tī tö hī, ngaich ayī-ö lökten i nup 
tinfônö ò öi lööken.  
6Ṙòkhöre in ayī-ö sā sīṅp tölō-ongkūö; kö havööngökūö re in i talöökö lōn re; 
ngaich ngam Mā Tēv nö hakeunlen ò tö nup tökööl hī ṙòkhöre.  
7Taṙāmö ana, hakihtuṙen inrē hö-ö pöri anga-aṅ nö vā-anykūöre; sā öp kūön 
sīṅp tö tūöktu nö ip ṙamatnyö likeun, sā öp sīṅp inrē i kūö yip kammöp nöng 
öt ṙô-òvö.  
8Kē-ĕyö anga-aṅ lökten i inkihten inkaha fālen inrē; in yip tumköl chap ò, 
achiāp ngamëchngöre tö ò nö rökiṙen nö ṙā-ang i panam tö-aṅ, fōhoh kūö 
tökööl vē tarik chu?  

9Holtöṙah tötlöök anga-aṅ tö tī cha nö el anūlö holtö tarik pöri tökôlò im 
kinpaha ò, pòrô anga-aṅ nö öt chökhuṙen öt rēhĕn nö aṅhav elvāng tö 
inchīlö.  
10Ngaich pöri nö lōn ngam Mā Tēv nö piṙòknyö alaha ò; kēten ò anga-aṅ nö i 
miṙivlōn: hē meh vīten öp nômö ò nö tökētu kūö tökööl, meuk öp kūön re an 
min, ngaich ṙūötö sakāmö ò min anga-aṅ; kôlò ap min lōn ngam Mā Tēv nö 
eltī ò.  
11Meuk ṙòng kanihngen an min nö ellōnre ngaich tööḵönglōn; lökten ngam in 
ò inkaha ngam tölöök min, ngam tarik chu, nö pōyen vahīten tö tölöök; 
ngaich anga-aṅ inrē min nö keun nup tökööl cha.  
12Lökten chin min michööḵ an tö minchööḵö tökiröng, ngaich anga-aṅ min 
inrē nö michööḵ pôḵ nö in öp tökalēḵ; pò ò nö vōknyö aṅ i nômö re nö im 
kinpaha, kaheuktuvö inrē anga-aṅ nö i tötlöök; sön anga-aṅ nö keun tökööl 
tömaṙôngö, ane inrē ve-elkui tököölö fālen.  

Isayā 54 

Hanāngenlōn Ngam Tēv Tö Israel 

1Ō Më-eṅ tötkūönu, tikökṙôre man me-eṅ tötkamyôḵnyö nyīö; kaknyöre 
tikökṙôre, pōitô inrē hū-a, më-eṅ töt mahalöinyöre i kinyôḵnyö nyīö: tön 
saṙaklöngkūö yip kūön öp töt aṅhavökūö tö yip kūön ò öp töpīhövö, tö ṙô 
ngam Mā Tēv.  
2Ṙūönyö chūök rūkuire man, hökngen nup ranangkūö nup chūökṙen meh nö 
ṙūönyu ṙôktāk; um heūlköre, ṙūönyö rôta nup tökuvaha meh hangëkö nup 
tötōktu inrē chōn.  
3Tön pirātngöre man min öm pōiti chūök lāhāmö meh lātavē meh inrē; 
ngaich yip kūön meh min nö amintö vē pumnāmö tarik, ngaich aṅhavkūö 
min tö tarik minë töt aṅhav elpanam.  
4Um pa-ekūö tön öthō man min siṙōngkūö um kalūöchöre elkui, tön öthō 
man min sumrōngikūö; pò meh min vaichngö ök sumrōngkūöre öm ayal, ök 
minṙēngö meh inrē öm tafīösī hö-ö me-eṅ min köpölōn tö e.  

5Pò ngam Vamī-i meh nö anga-aṅ kikōnyö pīhö meh, Mā Tēv yip tömaṙôngö 
ap minë-eny ò; ngam Töhĕng Töhet inrē in Israĕl nö Ṙamānyen meh, Tēv 
ngih panam nö ṙòkhöre ap invëkö ò min.  
6Pò ngam Mā Tēv nö havëken meh nö sā ṙô öp inpīhö töṙā-ayö töhaṙīvö ellōn 
inrē, sā öp inpīhö tö-ayal yē ò nö kavāli, tö ṙô ngam Tēv.  
7Pò chu höng rahëchhangkūö ṙāngen meh, holtö tökiröng miṙēlōn pöri min 
chū-ö hamūlö meh.  
8I tinṙēchlö ngam lanīnöre chin rahëchhangkūö öich hanyatngö kūöre tö meh, 
holtö ngam, tötchanūhuvṙen pöri min hanāngenlōn öich aṙē-ĕlōn tö meh, ṙô 
ngam Mā Tēv ngam Ṙamānyen meh.  
9Pò ngih nö in chu nö sā nup sakāmö Nō-a: sā ṙô chu chūöku ṙô tö nup mak 
hē Nō-a nö sōtu nö havantöre nö i kui ngih tumlat, ngatī chū-ö chūökuṙô töre 
min öt līn in meh öt hatānyö meh min inrē.  
10Pò në rôngö nö pòrô nö kiröönngöre kē-ĕngre inrē në rung, hö-ö pöri ngam 
tököp hanāngenlōn chu nö kiröönngöre nö ṙā-ang in meh, ngam kinlēḵngô 
lanāmö inrē min nö öt kē-ĕyö, ṙô ngam Mā Tēv, ngam tö-aṙē-ĕlōn tö meh, ṙô 
ngam Mā Tēv.  
11Ō me-eṅ töhakihtuṙen tö tasôka el chanôchö mai, töng öt inṙamkulōn inrē, 
yĕh meuk, ṙātö nup ihong meh chin min in nup töng lingūṅ elmat ihong, ṙātö 
chūök rööntö machööḵlö meh inrē in nup safīr.  
12Vī nup tulkui patī meh chin min nö akēt, nup inkūp meh min inrē nö 
töngāṅvö mat nö ihong, ṙòkhöre min inrē ip kinlōngö meh nö ihong töpōiṙāi.  
13Ṙòkhöre inrē min yip kūön meh kikōnyö nö haköptu tö ngam Mā Tēv, 
ngaich pōyen inrē min kanôlòṙen yip kūön meh kikōnyö.  
14Haköpi man min im lanöökö: marôvat yin min tö öp inkihten lökten yīö 
min öt pa-ekūö; ip vanööṙö inrē, pò e min nö öt yih nö röhta nö in yī-ö.  
15Yĕn hĕng tak öp maharuhlen linā-alkūö, öt aṅ in chu ap angū-ö; öp 
maharuhlen linā-alkūö nö in yīö ngaich in yīö min angū-ö nöng pòtī yīö.  

16Yĕh meuk, vīlö ngam ramöm vët chin ngam famöölökūö tameūyö nö im ta-
ök, ngaich vīlö töchökhukūö aṅtī nö ip chööḵnyö e; vīlö ngam mahalëlhanga 
chin inrē nö piyāihanga.  
17Öt hĕng nup min nyahati tövīlöng nö nyahā meh nö kô-òlkui, ngaich me-eṅ 
min asökngö litāk öp chamôhòlre nö lā-al meh ip inkaha fālen. Angū-ö ön 
ngih amin yip tarik ngam Mā Tēv minhôinyö cha inrē ṙamā-ang in chu, ṙô 
ngam Mā Tēv.  

 Isayā 55 

Kētö Ngam Neūkölōn Re Ngam Tēv 

1Mah, yihtöre i minë mak yip töhaṙëhe nômö; anga-aṅ inrē öp töt āṅhav-in tö 
rupīö, tā-ih, havah hòṅ re nyā-aṅvkūö; ta-ih, havah vāin aṅteh inrē öt ṙāi tö 
rupīö höng öt ṙāyu inrē.  
2Kūöyòh öi mëichngö rupīö i ngam töt nyā-aṅkūö, kūöyòh inrē mëichngö la-
enre i ngam töt töö-önglōntī? Haṙēmngenre hang ṙô chu, ngaich nyā-aṅvkūö 
tö tölöök, ngaich kumchikngenre i kanôlò.  
3Asītö elnang re yin, yihtöre inrē in chu; hangihtöre hòṅ ngam nômö yīö nö 
aṅ; hòṅ vīten ngam töt chanuhuvṙen kinlēḵngô chin in yīö, ngam kanöpö 
chu, ngam tökô-en hanāngenlōn chu inrē tö Tāvit.  
4Yĕh meuk, vīten ò chin nö mahameukhöti nö in më tarik, mahachōkūö 
töchöngu inrē nö in vē tarik.  
5Yĕh meuk, havëtö öp töt mikahkūöre man min pumnāmö tarik, yip 
pumnāmö tarik inrē töt akahakūö tö meh min nö faltöre nö in meh, kūö 
ngam Mā Tēv ngam Tēv meh, kūö ngam Töhĕng Töhet inrē in Israĕl, pò ò nö 
hapōilen meh.  
6Chöh ngam Mā Tēv isaha ò nö ṙòngmö kôti, havëken ò isaha ò nö ṙòngmö 
röhta:  
7Hökngen ngam tötlöök nö ṙāngö ngam talöököre, ngam tarik inrē tötchiplö 
ellōn nö ṙāngö ellōnre: hökngen ò nö havantöre nö i ngam Mā Tēv, hòṅ ò nö 

aṙē-ĕlōn tö ò; havantöre inrē nö pōyen tī nö aṙē-ĕlōn tö ò; havantöre inrē nö 
im Tēv hī, hòṅ ò nö pōyen tī nö aṙē-ĕl.  
8Pò nup lōn chu nö öt lōn meh, öt rēhĕn nup talöökö chu nö talöökö meh, ṙô 
ngam Mā Tēv.  
9Pòn sā minë halīöngö nö marô-òl chūök töm tumlat, ngatī në talöökö chu nö 
marô-òl chūök tö minë talöökö meh në lōn chu inrē nö marô-òl chūök tö 
minë lōn meh.  
10Pòn sā ngam kumṙah tö ngam tökënngöre tacham inrē nö yih nö ṙā-ang el 
halīöngö ngaich öt havanritre nö in e nö hēk, hamak ngih tumlat pöri ngaich 
vīten e nö asīöplö manôlnyö ṙòng chōn, kētö kulöl tī ngam tameūich nup 
tönyā-aṅ inrē nya-aṅkūö:  
11Ngatī min ngam ṙô chu ṙameū-eung elvāng chu: öt havantöre nö in chu 
nöng ötkūmuṙen, hateungngö öp lōn chu pöri min angū-ö, ngaich kôlòṙen nö 
in öp tinīnngöre tö chu.  
12Pò yīö min ṙāmölōn kiröönngöre hachōḵo inrē im kumchikṙen: tikökṙôre 
nun min minë rôngö tö minë rung nö urēhĕkūö meh, ngaich ṙòkhöre min 
minë chōn ngam el kahôyö nö fatāk eltī re.  
13Ṙënngen töchökhu kaha nup för chōn min nö yih, ngaich ṙënngen nup 
pīkōḵ nö yih nup tötahūsa rōi chōn min; ngaich min nö inköpkölōn tö ngam 
Mā Tēv, minkahngö nö töt ranökngenṙen.  

Isayā 56 

Hanôlhöt Taṙòkhöre Pumnāmö Tarik Min Yip Kūön Ngam Tēv 

1Ngö ṙô An ngam Mā Tēv, Haköp kinṙôka yin tötmichūṙen ngaich la-evṙen tö 
lanöökö: tön ka-euitö yīhih öp min nö yih inyööken aṅ in chu, ngaich 
hameuktu ngam ṙinānyö aṅ in chu.  
2Tökôlò öp tarik öp töla-evṙen tö e, öp tököptī inrē tö e kūön tarik; mahaköp 
ngam töhet sakāmö, nö öthachōichngö e, mahaköp këlre inrē nö öt la-evṙen 
tö ngam tötlöök.  

3Ör rēhĕn öp aṅ tahëng, öp mahamūltöre nö im Mā Tēv nö ngö ṙô, Kô-en an 
min ngam Mā Tēv nö haköhngen hī tö yip tarik ò; un rēhĕn öp kumkantöre 
nö höknyuṙô nö ngö ṙô, Yĕh meuk, tönyangngö chin chū-ö chōn.  
4Tön ngö ṙô An ngam Mā Tēv: yip kumkantöre mahaköpkö töhet sakāmö chu, 
nö atöllö nup kumchiklōn chu köptī inrē tö ngam kinlēḵngô chu:  
5Kētö ap patī re chin min ngaich lā-ël nup kinlōngö öp in köpkölōn minënyi 
inrē tömötlö tö kikōnyö kūön, tö kikānö kūön inrē; kētö minë-eny cha chin 
min töp töt chanūhuvṙen öp töt rökiṙen min.  
6Ngaich yip aṅ tahëng inrē mahamūltöre nö im Mā Tēv, nö meukṙen ò, nö 
hāngenlōn tö minë-eny ngam Mā Tēv, nö hòṅ tarik ò inrē, ṙòkhöre yip 
mahaköpkö ngam töhet sakāmö nö öt hachōichngö e, köptī inrē tö ngam 
kinlēḵngô chu;  
7Cha-a yip min tökētu nö im töhet rôngö chu, vītu cha-a nö ṙāmölōn inrē nö 
el ngam patī chu chūök vinë-eṅkūötēv; hō-ovö nup min nö el ngam tahāklö 
chu nup kahëtö cha inrē; pò ngam patī chu min nö havëka nö patī chūök 
vinë-eṅkūötēv vē taṙòkhöre tarik.  
8Ngö ṙô An ngam Mā Tēv, ngam mahamūl yip töha-uknyu aṅ in Israĕl, 
Hamūltö yip tahëng chin min in ò nö holtö yip tö ngaich nö hamūlö.  

Kôti Fālen Yik Mahayöngö Israel 

9Ṙòkhöre yī-ö töṙeūla el ngam kahôyö, yih, öi kāngö u, ṙòkhöre yī-ö töṙeūla 
el inchōn.  
10Öt meuk yip tarik amahten ò, ṙòkhöre yip nö öt aṅhav-in tö mikah; ṙòkhöre 
yip nö am töt salōho ṙô, ötkô yip nö av; höng heūva, hulalhaka, hāngenlōn tö 
inṙôhò.  
11Kalē-ĕ yanālö nup am tö nyā-aṅkūö; höng öt hētu nup nö tööḵngen; ngaich 
yip yōm pököre, inrē nö öt aṅhav-in tö mikah: ṙòkngöre yip nö havöötökūöre 
nö kö i talöököre, kö i taneūngenre ngòh töhĕng tak, nö ṙòkhöre cha-a.  
12Ngö ṙô yip, Tā-ih, töi kē vāin, tā-a töi hatööḵngenre tö tökalēḵ ka-eūt hòṅ 
öp huṙöich min nö sā ngih sakāmö, nö töyahlö ṙôkö.  



1689 

 

 
   Nicobarese Bible 

© 2014, Bible Society of India. 
 

 
 

 

 Isayā 57 

Öthakòlöngṙô Yik Vamë-ekūö Insātēv I Israel 

1Öt kôlòṙen yip tölöök, ngaich öt hĕng tak mahaköpngö e nö ellōnre; kē-ĕyö 
yip tö kalē-ĕlōn nö im Tēv, öt hĕng tak tö-akahalōn tö ngam tölöök tarik nö 
kē-ĕyö nö ṙā-ang im tötlöök yamih.  
2Kuhēthötre anga-aṅ ngaich nö im kumchikṙen; el chamam re cha-a ngaich 
nö heūheure, yip lamök i chanīpöre.  
3Haröhtöre pöri yī-ö ihih yī-ö kūön vamīngen, kūön ma-asĕha mī-inyihköre 
kikānö inrē.  
4Achiāpa minônngen yīö? Lā-al chīö öi pōiti elvāng vā-anykūöre öi kichalnyö 
litāk re. Röh öi yī-ö kūön tököölö fālen, öi kūön inchīlö.  
5Yī-ö tö holtö yanālöre öi föng i nup ōk chōn, el katòh tö-ayālö rōi chōn, öi 
fëlngö kūön re el achāṙö el katòh linrākö nup ihong inrē?  
6I nup töfaṙëcha alaha ihong el achāṙö nup minchööḵö yīö; anū-ö nup 
minchööḵö yīö; in u tī yī-ö ngaich röstö tö-ôkö tökētu, kumtö sāiny yī-ö inrē 
nö tökētu. Lām öich min ngaich tökūö në?  
7Vītö chamanre me-eṅ latulöng i kui tömaṙô-òl kui rôngö, ngaich chuh in e 
me-eṅ kētö tökētu.  
8Lā uk nup inkūp ngaich tö öp machööḵlö öp inkūp tī më-eṅ vītö minkahngö: 
pò meh chumlal el chamam re, öm ṙāngen chu, ngaich man yôklö ël e, ngaich 
man pōiti tī vī-i e; ngaich me-eṅ inrē kē taneūngenre öm in cha, hāngenlōn 
man töp chamam cha, ngaich man meuk töchumlal.  
9Chuh in Mōlek man ngaich öm kumtö tavī-i ngaich ṙūölö ṙôken tötahūsa 
tavī-i me-eṅ; marô-òlkūö tī me-eṅ tīnngö ma-ahānga, uroh öm tīntö chamuh 
el chūök tökapah.  
10Chei man ngaich törô-òlkūö talöökö, hö-ö pöri më-eṅ ngö ṙô, chanök alaha 
an; kôtökūö me-eṅ tö tufömngöre inlaha nö kumlēḵ meh ngaich hö-ö me-eṅ 
cheingö.  

11Achiāpa vanööṙö meh pinhë-eṅkūö meh inrē, töp löknyô meh minyôiny-aṅ 
ngaich rö-ö köpölōn tö chu öt fēken chu inrē ellōn re? Röh öich höng öt ṙô-
òvö, öich marô-òten ngaich lökten meh öt pa-ekūö tö chu?  
12Hôṅ, vënyö öp lanöökö meh chin la-en meh inrē, hö-ö pöri min anū-ö nö 
yöölen tī tö meh.  
13Yē meh havë-a, hökngen nup insātēv hamūl meh nö ṙānyen meh! Heuingö 
nup min tökūö kuföt, kum umhômö nup min. Anga-aṅ pöri ngòh 
mahanyatlöre nö in chu amīnu min töng panam, ngaich hayōm ngam töhet 
rôngö chu min.  

Ṙô Hinòlṙen Töm Inlinken Tö Ngam Tēv 

14Ngö min öp ṙô, Afônglö e, afônglö e, halēn ngam talöökö, kēngö nup 
inrahkūö nö ṙā-ang el talöökö më tarik chu.  
15Tön ngö ṙô An ngam lātulöng ngam tömarô-òl chūök, ngam mī-iyöng im 
tötchnūhuvṙen, ngam tö minënyu tö ngam Töhet: Iyöng lātulöng chin Töhet 
chūökö inrē hol ò inrē öp tö haṙivlōn tö tökööl re, töyāichö ellōn inrē, mahā-
aṅ ma-alaha öp yāich, ane inrē mahā-aṅ nômö öp töhaṙivlōn tö tökööl re.  
16Pò chu sō örheūheu lā-alkūö, öt rēhĕn öich öt örheūheu min līn; pòn löknyö 
in chu ngam ma-alaha, chū-ö inrē vamī unhômö ngam nômö.  
17Kūö ngam tökööl yinikhanga chin öich tainy, fōhan chin, hanyatngö kūöre 
ngaich tainy inrē; höng iṙūöhen pöri anga-aṅ nö heūlritre nö i talöökö ellōn 
re.  
18Ngaich chin meuk nup talöökö ò, ngaich pöri min öich halīnken ò; hachōḵ 
an chin min ngaich reushen ò holtö inṙamlōn, vīlö ṙòng minë minuh nö in yip 
mahaṙivhen ò.  
19Lanāmö, lanāmö, i tömarôvat i töröhta, ṙô ngam Mā Tēv; ngaich chū-ö min 
halinken ò.  
20Ngaich pöri ngam tötlöök nöng sā panāvö el mai; pò e nö ötkô nö heuhtöre, 
ngaich öp mak e nö payavlöng tī tö tilin mum inrē,  
21Öt lanāmu in ngòh tötlöök, ṙô ngam Tēv chu.  

Isayā 58 

Tö Kò-en Inhikö 

1Pōitô hū-a, un aṙēlôre, sā ṙô römpĕt hachônglö ṙôre; ve-enynang yip tarik 
chu tö öt lanöökö cha, yip aṅ patī Yāköp inrē tö nup tökööl cha.  
2Söntenre cha-a nö kaheuk sakāmö nö chöhö chu, kuchīkölōn inrē nö hòṅ 
akahakūö tö në talöökö chu: nö sā cha öre nö pumnāmö tarik nö tölöökö la-
en, töt ṙamāngö ngam chöngö ngam Tēv cha inrē, havëkö töchip cha-a inkaha 
fālen nö in chu, kuchīken cha-a nö hòṅ ṙūötöre nö im Tēv,  
3Kūöyòh öi īhö ahik, ṙô cha, ngaich me-eṅ öt meuk? Kūöyòh öi īhö 
hayāichngöre, ngaich rö-ö me-eṅ akahngen e? Yĕh meuk, ip sakāmö meh ahik 
ngaich me-eṅ chöh kumchikṙenre, ngaich hakihten yip töla-evṙen nö in meh.  
4Yĕh meuk, ahik yin öi höng lamā-alkūöre, kilöönö höö inrē, kisōlö höö öi 
aṅtī tö tötlöök uktī re: rö-ö an ngam inhīkö tö yīö i ngih sakāmö nö vīten ap 
ṙô yīö min nö hāngö nö lātulöng.  
5Angū-ö öng inhīkö atöllö chu, nö sakāmö tarik nö hayāichngöre? 
Sinôntökūöre önguh nö sā tafūyu, ngam inṙĕhtö sāk inrē tö ngam pinṙōngö 
tisum nö elkatòh ò? Inhīkö öng angū-ö tö ṙô yīö, sakāmö inrē hòng nö töhō-
ovö tö ngam Mā Tēv?  
6Röh öng ngih inhīkö atöllö chu? Linuhnyö inlök öt lanöökö, linuhnyö nup uk 
nyanëk tö ngam kaneun, ṙināḵlö ngam töhakihtuṙen, linkölngö ngam kaneun 
inrē?  
7Röh öng nö hē meh hòṅ hōlukūö nyā töp tö-aheuk, hē meh inrē kētö ap 
yāich tötpatī-ivö nö el patī meh? Hē meh inrē meuk tö lichôi ngaich kafānan 
ngaich uh öre me-eṅ hanyatngöre tö ngam alahare?  
8Ngaich möl ngam ëāṅvö meh nö hūlökūö sā minlīlö peuheū, ka-euilö min 
inrē ngam inlinken meh nö meutlö: ngam lanöökö meh min inrē urēhĕkūö 
meh nö kiröönngöre, lā-unôich meh min ngam kanôlò ngam Mā Tēv nö aṅten 
meh.  

9Ngaich sapṙô meh min ngam Mā Tēv, yē meh havëken ò; havë-a min me-eṅ, 
ngaich ngö ṙô min anga-aṅ, Ihih chīni, Yē meh kēngö ngam kaneun nö ṙā-ang 
elṙôngö yīö, ngam sin-ôkömat, ngam kinakkö tötlöök inrē;  
10Ngaich yē meh luvë-enykūö ellōn re im tö-aheuk öm hatööḵngenlōn öp 
tökihngen, ngaich min öp ëāṅvö meh nö hūkūö nö el sinngūlö, ngaich ngam 
sinngūlö meh min nö sā tö kamlö tavūöi:  
11Ngaich ngam Mā Tēv min nö öt ṙākenre nö hachōkūö meh, hatööḵngen 
meh inrē tö nup lōn meh tölöök chehen, ngaich vī nup tangëḵ meh nö ngëḵ; 
ngaich me-eṅ min inrē sā öp panô-òṅ töhamākö, sā öp mak töhëmlö, öp töng 
ötheumköre aṅ.  
12Ngaich min minë töhötṙeh hanāngen tötaṙöli nö mānlöngö: ngaich me-eṅ 
min katöplö rööntö machööḵlö töṙōl köl chap; ngaich kaheūkö min me-eṅ 
vamītit tömëngö: mahavanlö nup talöökö elyöngö.  

Raneushö Kinëken Ngam Töhet Sakāmö 

13Yē meh kānngöre tö ngam töhet sakāmö, i nup kumchiklōn meh inrē im 
töhet sakāmö chu, ngaich havëkö ngam töhet sakāmö nö ṙanāmölōn ineū-euṅ 
inrē nö töhet sakāmö ngam Mā Tēv; yē meh milēḵṙen tö e, öm öt hönglök 
taköököre, hēk chöh kumchikṙenre, hēk kahôkkö töng minônṙô:  
14Ngaich me-eṅ min tökuchīkölōn im Mā Tēv, ngaich vīten meh chū-ö min 
sāttö elrākre i kui ngih tumlat; ha-aṅlen meh chū-ö min tö ngam amin ök 
yöng meh Yāköp pò e nö ṙô elvāng ngam Mā Tēv.  

 Isayā 59 

Pehngö Nup Ötlanöökö Tarik Ngam Prôfĕt 

1Yĕh meuk, öt cheūḵngöre rôta kël an ngam Mā Tēv, töp lökten e nö ötkô nö 
hayööken, hēk öt filngö elnang, töp lökten nö ötkô nö hang:  
2Nup tökööl yīö pöri tököhngen tī tö hôi yīö tö ngam Tēv yī-ö inrē, 
hanyatngö kūö ò inrē nup tökööl yīö tö yīö, lökten an nö öt hang.  

3Pò minë eltī meh nö chōich tökūö mahām, minë kuntī meh inrē tökūö öt 
lanöökö; ṙô-òvö mine minug inrē tö minyôiny-aṅ kakkö öt lanöökö inrē ngam 
litāk meh.  
4Öt hĕng tak töchiplen nö i kinṙòkkö fālen, öt hĕng tak töt michūṙen nö chuh 
im chöngö: hayönglenre yin i töng kaṙū-aṙôre, ṙô-òv yin nö minyôiny-aṅ, 
halēn ellōn re yin tö tötlöök ngaich kēnyö öt lanöökö.  
5Ruknyö kūö uhöö pēch yin, kupāt haveūngö kilrööngö yin inrē: ngaich 
kapah öp kamā uhöö u ngaich löknyö ël ngam tölakukköiny kūö nö ruknyi 
kūö öp pēch.  
6Hö-ö nup haveūngö u nö kanfantenkūö min nö hilā, öt rēhĕn nö kafānöre 
min yip tarik tö nup kupāt cha. Öt lanöökö nup nö la-en cha, chanökhuṙen tī 
inrē nö eltī cha.  
7Fal nup röön cha nö kū-ötö ngam tötlöök, ka-eūyen cha-a inrē nö kitaknyö 
mahām tötakhaṙa: lōn ötlanöökö nup lōn cha, inhatngö tinṙōlngö inrē nup el 
talöökö cha.  
8Rö-ö yin nö akahakūö tö talöökö tölām, öt el talöökö cha inrē ngam kinṙôka 
cha inrē ngam kinṙôka tötmichūṙen: vī talöököre yin nö kuròk; ngaich yip 
töng lamök umuh nö öt akahakūö tö lanāmö.  

Vë-eny Tökööl Re Më Tarik 

9Lökten an ngam kinṙôka töt michūṙen nö marôvat tö hī, ngam lanöökö inrē 
nö ötkôlö nö in hī; ngëichkö hanātö ayī-ö, yĕh meuk, ngaich nöng sinngūlö; 
ngëichö töyang ayī-ö, ngaich pöri öi höng lök ël sinngūlö.  
10Ṙēpkö kaha kinlōngö in sā tötmeuk, ṙēpa inrē sā töng ötmātu: kavē-ĕre in i 
ranònglö ngam tavūöi sā hē ranaklö ò; ngaich in cha ayī-ö yip tökalēḵ alaha 
öi höng sā tarik tökapah.  
11Ayôṙa ṙô in sā ṙô për, sā ṙô nyö-öṅ inrē öi haṙīvölōn ngëichkö inkaha fālen 
in, hö-övö pöri nö umuh; ngëichkö inyööken in, marôvat pöri angū-ö tö hī.  

12Pòn ṙūölöre ṙôken në tanôichngen ih nö i kūö meh nö tökööl ih inrē nö 
hameuktöre nö lā-al ih; pò në tanôichngen ih nöng in ih, akahalōn in tö në 
kanöölöre:  
13Mahngö ngam Mā Tēv in i në tanôichngenre, ngaich havööngökūöre i 
tinömörit ngam Tēv ih, kahôkkö inkihten in inhôngö chöngö inrē, löknyö 
ellōn nup minyôiny-aṅ ṙô nö chöhlöng löklö, ngaich kaknyuvö nö ṙô.  
14Havööri kūö an ngam tötmichūṙen kinṙôka, sökhak inrē ngam lanöökö nö 
marôvat: pò ngam kanô-en nö fukngö nö el talöökö, ngaich ngam chaniplen 
nö ötkô nö kuhēthötre.  
15Hôṅ, hāṅten an ngam kanô-en; ngaich anga-aṅ ngam kumröönngöre nö ṙā-
ang im tötlöök nö vītöre nö pôḵ:  

Halēnkö Ṙinānyö Më Tarik Re Ngam Tēv 

Meūkö e ngaich ngam Mā Tēv, kunyāhalōn ngaich tö pòn öt kinṙôkavö töt 
michūṙen umuh.  
16Meuk törö-övö anga-aṅ tarik, ngaich pingangkūö tö törö-övö vamë-elkui: 
ngaich ap kël ò nö kētö minhôiṅyö ò, öp lanöökö ò inrē nö haköpka nö in ò.  
17Hayutlöre anga-aṅ tö lanöökö nö lanak elngòh ò, i kui ò inrē nö sapīöv 
ngam inyööken; hayutlöre anga-aṅ tö tökiröng inyut nö invahal vah, 
kahūmöre inrē tö kinṙum nö i tanānyöre.  
18Sā nuk la-en cha ngatī tī min anga-aṅ nö kē-ĕti, lanīnö in yip lā-al ò 
inṙënhanga in yip tökunyāha elmat tö ò; kētö invahal min anga-aṅ nö i nup 
kun panam.  
19Lökten cha min nö löktökūö lā sūng nö pa-ekūö tö minë-eny ngam Mā Tēv, 
löktökūö lā maneutlö ngam tavūöi öp kanôlò ò: pòn yih min anga-aṅ sā 
töpôpnyi töhëm mak töföönyuvö tö ngam kuföt ngam Mā Tēv.  
20Ngaich yih min anga-aṅ nö i Sīyôn nö sā ṙamānyö, nö in cha yip 
mahavööngökūöre in Yāköp tö öt lanöökö ṙô ngam Mā Tēv.  
21In chu pöri, ngih ön kinlēḵngô chu in cha, Ṙô ngam Mā Tēv: öp töhet 
fanöinylö chu öp mī-ikui meh, nup ṙô chu inrē töchaphötvö nö elvāng meh tö 

chu, hö-ö min nö meutnyi nö ṙā-ang elvāng meh, ṙā-ang elvāng yip kūön meh 
hēk ṙā-ang elvāng yip kūön yip kūön meh, ṙô ngam Mā Tēv, löktökūö ngih hē 
höng örheūheu.  

Isayā 60 

Kanòlò Min Nö I Kui Yeruselem 

1Choholre, hayāngöre; tön yih an ngam hanātö meh, meutlö inrē ngam 
kanôlò ngam Mā Tēv nö i kui meh.  
2Yĕh meuk, pò ngam sinngūlö min nö kahultökui ngam tumlat, tökufëi 
sinngūlö inrē nö i kui yip tarik; choholre pöri min ngam Mā Tēv meh, ngaich 
meūkö min ngam kanôlò ò nö i kui meh.  
3Ngaich yih min yip pumnāmö tarik nö im hanātö meh, yanāngökūö ngam 
maneutlö meh.  
4Havīngömatre man môklökūöre, ngëicha: ṙòkhöre yin nö hamūlöre, yih yin 
nö in meh: ṙā-ang tömarôvat yip kūön meh kikōnyö min nö yih, fulka min 
inrē yip kikānö kūön meh nö el kël.  
5Ngaich me-eṅ min meuk tö-ayānga inrē, kiröngö ṙanāmölōn min me-eṅ ellōn 
re; pò nup kanôlò ngam mai min nö kū-ötö in meh, yih min inrē nup kanôlò 
vē pumnāmö tarik nö in meh.  
6Nyatngö man min tö ṙôken nup ūṅt, nup tö-ayal ūṅt aṅ Mītiā, Efāh inrē; 
ṙòkhöre nup min nö yih nö ṙā-ang Sīpā. Kumtö humlum nup min tötahūsa 
inrē, ngaich ahangnyö nöinyö ngam Mā Tēv min.  
7Hamūlöre min nup töṙeūla töhĕng mihëṅṙö aṅ Kētar nö in meh, nup kūön 
sīṅp inrē aṅ Nēpayòt nö meukṙen meh min: yih min anū-ö nö el ngam 
tahāklö meh nö töhō-ovö, ngaich chū-ö min hapōilö ngam tövai patī re.  
8Achīö aich vē tö sā vaneūtö röön taṙul, sā pumpa inrē nö i lökhöt kuföt 
inkūp cha?  
9Pò nup kun panam min nö hökken chu, urĕh inrē nup chōng aṅ Tarsis, nö 
kumtö yip kikōnyö kūön meh nö ṙā-ang tömarôvat, kum cha nup rupīö 

humlum cha inrē, nö i mine-eny ngam Mā Tēv ngam Tēv yīö, im Töhĕng 
Töhet inrē aṅ in Israĕl, pò ò nö hapōilen meh.  
10Katöplö kinlonglö meh yip min aṅ tahëng meukṙen meh min inrē yip rācha: 
pò chu fōho meh i lanīnöre, aṙē-ĕlōn pöri tö meh i miṙēlōnre,  
11Urāngen nup min inkūp meh nö luvë-akkūö; hö-ö nup min nö öpikūö tö 
sakāmö hatööm inrē; hòṅ yip tarik min nö kumtö kanôlò vē pumnāmö tarik 
nö yih nö in meh, nö hol re tö yip rācha cha nö ṙākö röön nö kiröönngöre.  
12Pò öp töt lamök la-en chu min pumnāmö tarik, pūlngö inrē nö öt kôlò; hôṅ, 
hatngö yip min cha-a pumnāmö tarik.  
13Yih öp min kanôlò Lëpanön nö in meh, nup sītör chōn, pāin, holre tö nup 
kasòng chōn inrē; nö havailö ngam chūök el ngam töhet chūök chu, ngaich 
chū-ö min havailö ngam chūökröön re öich vī-i e.  
14Ngaich yih min nö in meh yip kikōnyö kūön yip mahakihten meh nö 
tumṙeūtöre nö sōnngöre nö in meh; ṙòkhöre min inrē yip tömināch tö meh nö 
sōnngöre nö i röön meh; Elpanam ngam Mā Tēv ngö ṙô yip min nö havëken 
meh, ngam Sīyôn aṅ im Töhĕng Töhet in Israĕl.  
15Ngaich me-eṅ sin töṙā-ayö tö surīkiyö inrē nö öt hĕng tak lamök umuh, 
vīlen meh chin min örheūheu kiröngö lanöökö, ṙanāmölōn i tum samyeūheu.  
16Pōḵ aṅteh yip pumnāmö tarik man min, pōḵ teh yip rācha man min; ngaich 
akahalōn min me-eṅ tö chu Mā Tēv Mahayööken meh, Ṙamānyen meh inrē, 
Töhĕng tak aṅ in Yāköp Tömihôiṅ:  
17Kumtö humlum chin min ṙënngen mās, kumtö rupīö chin min ṙënngen vët, 
mās ṙënngen chōn, vët ṙënngen ihong: ngaich chū-ö min vītö lanāmö in meh 
in yip mameukken meh, lanöökö inrē in yip yöngṙen meh la-evṙen.  
18Öt ōtre hināngö min chanökhuṙen nö im panam meh, inhatngö hēk 
tinṙōlhanga nö ellōn ngam panam meh; Inyööken pöri min ṙô meh tö minë 
kinlonglö meh, nöinyö inrē minë inkūp meh.  

19Öt ngöhören min ngam tavūöi nö hanātö mat meh tö sakāmö; öt rēhĕn 
ngam yanāngö mat ngam chingëṅt min nö hātö tī tö meh tö hatööm: ngam 
Mā Tēv meh pöri min nö in meh nö töng örheūheu nö hanātö, ngam Tēv meh 
inrē min nö lanöökö meh.  
20Öt meutti min ngam tavūöi, öt rēhĕn ngam chingëṅt nö heūlngöre; pò ngam 
Mā Tēv min nö in meh nö örheūheu nö hanātö, keuheūten min nup sakāmö 
miṙīvlōn meh.  
21Ṙòkhöre min inrē yip tarik meh nö tölöök, amīnu yip min tö ngam panam 
nö örheūheu; ngam maneuinylö ngam taneūich chu, vahī në kuntī chu, hòṅ 
chu hapōilöngö.  
22Öp manā-angkūö tökūöṅnö min vītöre nö yöngkūö minyöngö tarik, öp 
tökūöṅnö inrē tökalēḵ nö pumnāmö tarik; chū-ö chin Mā Tēv; kumeuiten e 
chin min ip hē e.  

 Isayā 61 

Tölöök Inhangkö Ṙinānyi 

1I kui chu an ngam Töhet Fanöinylö ngam Mā Tēv, pò ngam Mā Tēv nö 
hacham kui chu öich kētö tölöök inhānga in yip töhakihtuṙen; tinngen chu an 
chömlö tölakūki ellōn, ahangkö ṙinānyö tökē-ĕ, linöpnyö kūö chūök 
insongngö tarik tö yip tönyëki ël e;  
2Ahangkö ngam töhō-ov samyeūheu ngam Mā Tēv, ngam sakāmö invahalvah 
inrē aṅ im Mā Tēv; inṙamlōn yip töhaṙivlōn inrē;  
3Kē-ĕkūö yip töhaṙivlōn inrē i Sīyôn tö neūmö ṙënngen tisum, tavī-i 
ṙanāmölōn inrē nö ṙënngen miṙivlōn, nöinyö inrē kinṙum nö ṙënngen tötkalē-
en ellōn; hòṅ cha nö kaheūkö nö ōk chōn lanöökö, nö taheūichtö ngam Mā 
Tēv, hòṅ ò nö hapōilöngö.  
4Mānlö ngam hötṙeh yip min töpiyāyi, katöplö ngam mu-urēhĕ pinyāingö yip 
min; vītit nup elpanam yip min töpiyāyi nup piyāingö töṙōlkölchap tarik.  
5Sökhak yip aṅ tahëng min nö ha-aṅlö kiteūmö töhĕng mihëṅrö chehen meh 
aṅ tahëng min inrē yip kumköh el panô-òṅ meh kamrān vāin inrē.  

6Kaheūkö pöri min yī-ö öi kūönṙô ngam Mā Tēv mameukṙen ngam Tēv hī yin 
min tö ṙô yip tarik; nyā-aṅvkūö yin min tö kanôlò pumnāmö tarik, eū-eu yin 
min i nup kanôlò cha.  
7Nëtö minchööḵö yin min nö ṙënngen sumrōngkūö yīö, ṙāmölōn yin min inrē 
nö ṙënngen minṙēngö yīö; lökten yin min im panam re öi nëtö amin: öt 
chanūhuvṙen ṙanāmölōn min yī-ö.  
8Pò ngam Mā Tēv nö hāngenlōn tö tötmichūṙen kinṙôka surīkhö unlāya chin 
tövaich inrē; kô-en chin min kē-ĕkūö cha tö invāhal in cha, vītö ngam 
tötchanūhuvṙen kinlēḵngô min chū-ö in cha.  
9Akaha yip min mumātö cha nö i vē pumnāmö tarik, yip kūön cha inrē nö el 
ṙôngö vē tarik; akaha cha min nö ṙòkhöre yip mameūkö cha, tö cha nö tarik 
töhakôlöng ṙô tö ngam Mā Tēv.  
10Pōyen ṙanāmölōn im Mā Tēv ṙamö ellōn chin min im Tēv chu; pò ò nö 
kafānö chu tö hilā inyööken, kahūmö chu an tö tökiröng inyut lanöökö sā 
ngam kikōnyö töhapīhö nö eūmlöre ngam kikānö inrē töhapīhö nö 
hanyöṅtlöre tö töpōiṙāi yanöṅtö.  
11Pòn sā ngam tumlat nö meunylö aṅkūö ngam panô-òṅ inrē nö sīöplö aṅkūö 
tö nup töteūichtu nö ël e, ngatī ngam Mā Tēv min nö vītö ngam lanöökö 
nöinyö inrē nö sīöplö nö i kūö pumnāmö tarik.  

Isayā 62 

1Kūö Sīyôn chin öt hòṅ ṙāngôre, kūö Yērusalem chin inrē öt hòṅ heuhtöre, 
hanöng saha ngam lanöökö ò nö kiröönngöre nö sā töyang, ngam inyööken ò 
inrē nö sā töhūkūö ëāṅvö.  
2Meuk lanöökö meh yip min pumnāmö tarik, meuk kanôlò meh inrē yip 
rācha: ngaich me-eṅ min kaheūkö minë-eny tö tufömngöre, öp kahëtö ngam 
elvāng ngam Mā Tēv min.  
3Tövai man min sapīöv rācha eltī ngam Mā Tēv, sapīöv rācha eltī ngam Mā 
Tēv meh.  

4Hö-ö man min Töṙā-aiṙen invëka; öt rēhĕn ngam panam meh min nö 
Tötaṅhaṅvkūö invëka: Kaheūkö pöri min me-eṅ öm In ò, ap ṙanāmölōn chu, 
Pīhövö inrē ngam panam meh: pò ngam Mā Tēv nö ṙāmölōn nö in meh, 
ngaich ngam panam meh min nö pīhövö.  
5Sā ṙāl tarik nö pīhö tö rēlö, ngatī yip kikōnyö kūön meh min nö pīhö meh, sā 
ngam kikōnyö töhapīhö nö ṙāmölōn nö im kikānö töhapīhö, ngatī min ngam 
Tēv meh nö ṙāmölōn nö in meh.  
6Ō Yērusalem, ṙātö amahaṅti chin i kui minë kinlonglö meh; öt ṙāngö ṙôre yip 
min irô-òtö sakāmö hatööm inrē, yī-ö famëḵlö ngam Mā Tēv, uh yin 
heūheure.  
7Ui kētö haneūheu ò inrē hanöng saha Ò nö köpö tī tö Yerusalem nö vīten e 
nö ineū-eu nö ing tumlat.  
8Chūökuṙô an ngam Mā Tēv nö im lāhāmö kël re im tökalēḵ inrē kël ò, hö-ö 
chin min kēngö ngam sāiny meh nö nyā-aṅkūö yip tökunyaha elmat tö meh; 
öt ôkö nup min inrē vāin meh nup halinten meh tö aṅ tahëng;  
9Acha-a pöri min nyamā-aṅvkūö tö u yip mahachūökngö u acha-a inrē yip 
mahamūlö u min nö ôkö u el milūkö ngam töhet chūök.  
10Kuṙòh, kuṙòh kiröönngöre lök i minë inkūp; halēn talöökö yip tarik, 
afônglö, afônglö ngam tökiröng talöökö; kēngö nup ihong; hatamlö ngam 
minkahngö in yip tarik.  
11Yĕh meuk, söl manā-angkūö ngih tumlat an ngam Mā Tēv nö ahangka, ngö 
ṙô yin tap kikānö kūön Sīyôn, Yĕh meuk, yih an ngam inyööken meh; yĕh 
meuk, kum ò ap raneushö, urēhĕkūö ò an inrē ngam invahalvah.  
12Ngaich cha-a min nö kaheūkö nö Töhet tarik, Töṙānyu tö ngam Mā Tēv; 
ngaich me-eṅ min kaheūkö Töchöhöh, elpanam tötṙā-aiṙen.  

 Isayā 63 

Minhòiyö Ngam Tēv I Kui Pumnāmö Tarik 

1Achīö ang ngòh yamih nö ṙā-ang Ētöm, töngāṅvö mat inyut ṙamā-ang 
Pòsrah, ngam tövai nö im inyutre, kiröönngöre an nö i ṙôkö kumlēḵ re? Chū-
ö chin tö ṙôtö lanöökö, tökalēḵ hayööken.  
2Kūöyòh öng ngam inyut meh nö ngāṅvö mat, ngam hilā meh inrē nö sā mat 
hilā ramöön kinrān vāin?  
3Höng hēngö röön chin röön ngam kinrān vāin öt hĕng tak hol chin inrē tö aṅ 
in yip tarik; i tanānyöre chin rööntö kui cha i lanīnö re inrē öich kirāichtö kui 
cha; mahām nômö cha an ngam tökachenyköti nö i mat hilā chu, 
keuheūtngöre mat an nö ngaich ngam hilā chu nö paṙòk.  
4Pòn ellōn chu ngam sakāmö invahalvah, ngaich nö yih inrē ngam 
samyeūheu ṙinānyi tö chu.  
5Ngëicha chū-ö ngaich öt hĕng tak töhòṅ holṙen; pingangkūö chū-ö ngaich, 
pòn öt hĕng tak ṙamāpa: lökten ngam kël chu nö kētö minhôiṅyö chu, ṙapken 
chu inrē ngam lanīnö chu.  
6I tanānyöre chin rööntö kui yip tarik, mihiyōingen cha chin tö ngam 
lanīnöre, ngaich vōknyö mahām nômö cha nö el tumlat.  

Lanöökö Ngam Tēv Nö I Kui Israel 

7Hòṅ kakkö hanāngen neūkölōn ngam Mā Tēv chin, ineū-euṅ ngam Mā Tēv 
inrē sā ṙôken tī ngam Mā Tēv nö kē-ĕti nö in hī, ngam tökiröng lanöökö inrē i 
patī Israĕl ngam kahëtö ò nö in cha sā ṙôkö miṙēlōn ò, sā ṙôkö öp tököp 
hanāngenlōn ò.  
8Pòn ngö ṙô anga-aṅ, Tārik chu tal yin vē tarik, kikōnyö kūön töthō nö 
michūṙen; lökten ò nö Mahayööken cha.  
9Kihngen anga-aṅ i nup kanihngen cha nö ṙòkhöre, hayööken cha inrē öp ma-
ahānga in ò; i hanāngenlōn ò i miṙēlōn ò inrē anga-aṅ nö ṙānyen cha; chātlen 
cha anga-aṅ ngaich tayuklen cha löktö kūö nuk sakāmö hötṙeh.  
10Ahôngen ò pöri cha-a miṙivngölōn ngam Töhet Fanöinylö ò inrē; lökten ò 
nö vītöre nö lā-al cha, kôten inrē anga-aṅ nö lā-al cha.  

11Fē-ĕlre ngaich anga-aṅ tö nuk sakāmö misī, tö Môsös ök tarik ò. Isuh öku ök 
kamënyen ih ṙā-ang ël ap mai yip yōm nup pököre ò? Isuh ap anga-aṅ ap 
chamaphöt ngam Töhet Fanöinylöre nö elṙôngö cha,  
12Öt tötī-iv tö ngam tökôlò kël ò nö lök lāhāmö Môsös, ök maharēv minë mak 
nö i kūö cha nö vītö minë-enyre tö tötchanūhuvṙen,  
13Ök mahachōkūö cha nö lök ël tö-aṙū? Sā kōra nö el kuyāyö tönyaṅlnyi nö 
öt kavē-ĕre.  
14Sā nuā pameūtöre nö el achāṙö, ngam töhet Fanöinylö ngam Mā Tēv nö 
kētö haneūheu cha. Ngatī tī me-eṅ hachōkūö vē tarik, öm vīlö minë-enyre tö 
tökôlò.  

Invëkö Miṙēlōn Töm Hinòlṙen 

15Löktö el halīöngö mat man ngëicha, ṙā-ang im töhet tölöök elyöngö meh. I 
chūök kumlēḵlōn meh kumlēḵ meh inrē? Öp kū-ö öp lōn meh ngam miṙēlōn 
meh inrē nö haköpi nö öt in chu.  
16Pò meh me-eṅ yöng ih, pòrô Aprahām nö öt akahakūö tö ih rö-ö inrē Israĕl 
nö akahngen ih: Ō Mā Tēv me-eṅ man Yöng ih, Ṙāmānyen ih lamöktökūö 
misī ngam minë-eny meh.  
17Ō Mā Tēv, kūöyòh ömeh vī-i ih vāichö kū-ötö ngam talöökö meh öm öt 
hangëṅngö ellōn ih inrē, tö lökten ih öt pa-ekūö tö meh? Chö-öinytö tarik re 
man yēḵ havantöre, vē miyöngö yip amin meh.  
18Höng rahëchtaṙen yin vē töhet tarik meh nö amīnu tö ngam töhet chūök 
meh, ngaich yip tökunyaha-elmat tö ih nö rööntö kui e.  
19Ngaich īhö sā cha yip töt hayöngö tö meh, sā cha yip töt havëka tö ngam 
minë-eny meh.  

Isayā 64 

1Mah, tikachnyö kūö minë halīöngö man öre öm yônti, hòṅ në rôngö nö 
kayīna nö i kūö meh;  

2Sā anöktö kūö ap tameūyö nö elyul chōn sā tameūyö inrē nö pököti tö mak, 
öm vīten ngam minë-eny meh nö akahaiṙen tö yip tökunyaha elmat tö meh, 
hòṅ vē pumnāmö tarik nö kichëyöre nö i kūö meh!  
3Yē meh tī tö pinhë-eṅkūö nup töt akahten ih, yônti me-eṅ ngaich, kayīna 
ngaich minë rôngö nö i kūö meh.  
4Löktökūö misī nö öt hĕng tak hamang hēk öt akaha elnang, öt hĕng tak 
mameuk Tēv öp hol meh, öp töla-evṙen tö pòkūö cha yip hamökken ò.  
5Höngkūö ò me-eṅ öp tö ṙāmölōn nö la-evṙen tö lanöökö, acha-a yip tö 
köpölōn tö meh i nup talöökö meh, Yĕh meuk, līn man, köölö fālen īhö: 
marô-òten in ngaich i në tökööl re, hayöökaṙen öi min?  
6Ṙòkhöre in ngaich vītöre sā öp töthet, ṙòkhöre nup tölöök la-en ih nö sā 
tömūmu mat hilā. Nyīkngö in sā rōichōn; kē-ĕyö in tö nup tökööl re, sā kuföt.  
7Öt hĕng tak mahavëkö minë-eny meh öp mahachohköre nö ṙapngö tī re nö 
in meh; pò meh hanyatngökūöre tö ih, ngaich kēngen ih eltī nup öt lanöökö 
ih.  
8Töngamuh pöri me-eṅ ngaich Yöng ih, Ō Mā Tēv; tilin in īhö vamī tanīöyö 
me-eṅ; ṙòkhöre in īhö vahī minë kuntī meh.  
9Ō Mā Tēv uh man kalē-ĕ lanīnö, um köpölōn inrē örheūheu tö kanöölö ih; 
yĕh meuk, ngëicha, tarik meh in īhö ṙòkhöre.  
10El inchōn nun minë töhet elpanam meh nö ngaich, vītöre an Sīyôn nö el 
inchōn, öt aṅhavkūö Yērusalem.  
11Haṙāpi tö tameūyö nup töhet tövai patī ih, i chūök yik muvöhngö ih nö ha-
öinyö meh; ṙòkhöre nuk tölöök chehen ih nö piyāyi.  
12Ō Mā Tēv ṙāpöre ömeh in u? Öt hòṅ ṙô-òvö ömeh, hakihten ih inrē öm kalē-
ĕtī?  

 Isayā 65 

Chöken Yip Töt Hamang Tö Ngam Tēv 

1Lēnen chin öich chöhöh tö cha yip töt mahatönken chu; tölēn chin ngaich 
öich kôti tö tī cha yip töt chamöhöh chu. Ngö ṙô chū-ö, Ihih chīni, ihih chīni, 
tö pumnāmö tarik öp töt mahavëkö minë-eny chu.  
2Sumkāmu chin hanyāknyö kël re i tarik ma-ahôngen, yip lamök ip talöökö 
öp tötlöök, nö tömrit kuilōn re;  
3Yip tarik tö-iṙūöhen nö harunnyö lanīnö nö i kūö chu, kētö tökētu nö el 
panô-òṅ föng tötahūsa inrē nö i kui īt;  
4Yip amūchhaka nö i kui mitīlö, ngaich keuheūtngö hatööm nö ël nup 
töhayūni chūökö; yip kamā alaha ha-un, hūt inrē nup sin-òkkūö el nup 
tanīönyö cha;  
5Yip tö ngö ṙô, Um halöinyköre, um haröhtöre in chu tön töhet chin tö meh. 
Lul elmeh chu nun anū-ö, tameūyö töhĕng sumkam nö hū.  
6Yĕh meuk, kūichiyö an nö i kui chu; hö-ö chin min hòṅ ṙāngöre, 
haṙënhangen pöri, hôṅ, elngòh cha tī chin min haṙënngen,  
7Nup kanöölö cha nö holre tö nup kanöölö yik muvöhngö cha, ṙô ngam Mā 
Tēv; pò cha nö föng tötahūsa nö i kui minë rôngö ötlēkôre inrē tö chu nö i 
kui minë rung, kalah nup invahalvah chin elngòh cha tī kūö nuk lā-urĕh la-en 
cha.  
8Ngö ṙô an ngam Mā Tēv, Sā ngam vāin nö kôti nö im töhĕng tum, ngaich 
ngö ṙô cha-a, Uh an nö filösi mat, tön in e ap inkôlò, ngaich ngatī chū-ö min 
tökūö yip tarik re öich öt fëlngen cha nö ṙòkhöre.  
9Kēnyö yip kūön chin min nö löknyö in Yāköp, löknyö in Yūtā inrē yip tö-
amīnu tö në rôngö chu; aminten e yip min katöllö chu, iyöng umuh min inrē 
yip tarik chu.  
10Vītöre min Sāròn nö kiyôp nyā-aṅkūö töṙeūla, ngam Achāṙö Akōr inrē nö 
chūök töṙeūla nö hulalhaka, pòkūö yip tarik chu chamöhö chu.  

11Yī-ö pöri ṙamāngö ngam Mā Ṭev, öi tövachngö tö ngam töhet rôngö chu yī-
ö vamīlö mīs Kanôlò ngaich hatööḵlö nup kulah tö vāin tökatēhĕ tö öp 
Tölngökūö;  
12Tölngökūö ngam sanët tī chin tö yīö ṙòkhöre min yī-ö inrē sōnngöre i kūö 
öp famëlhanga; pò yīö öt sapṙô chu hē chu havëken yīö, öt hang yī-ö, hē chu 
vë-ekūö yīö, ngaich pöri yī-ö öi i kūö chu la-evṙen tö tötlöök, ngaich atöllö 
ngam töt chūök kumchiklōn chu.  
13Lökten an ngam Mā Tēv nö ngö ṙô: Yĕh meuk, nyā-aṅvkūö yip min tarik 
chu, kapahare pöri min yī-ö; Yĕh meuk, òk yip min tarik, chu, haṙëhe nômö 
pöri min yī-ö; Yĕh meuk, ṙāmölōn yip min tarik chu, sumrōngikūö pöri min 
yī-ö;  
14Yĕh meuk, tikökṙôre yip min tarik chu tökūö ṙanāmö ellōn re peuiny pöri 
min yī-ö tökūö chanökö ellōn re, harāmöre min inrē tökūö yöng miṙivlōn.  
15Ṙāngö ngam minë-eny re man min in yip katöllö chu nö ranôichngen, 
ngaich fëli min me-eṅ tö ngam Mā Tēv; ngaich pöri min yip tarik ò nö 
kaheūkö minë-eny tö ò tö tahëng.  
16Lökten ò ngam mahakôlòre nö ing panam nö lökten im Tēv kanô-en min nö 
hakôlòre, anga-aṅ inrē öp töchūöku ṙô nö ing panam im Tēv kanô-en chūök 
ṙô min; pò nuk lā-urĕh kanihngen nö vāchiyö nyatngö inrē nö i mat chu.  

Vinīlö Tufömngöre 

17Lökten yĕh meuk, vīlö tufömngöre chin halīöngö tufömngöre tumlat inrē: 
ngaich nup lamā-urĕh min nö vāchiyö hēk nup mu-unôich min nö öt fēkaṙen.  
18Ṙāmölōn pöri yī-ö yēḵ örheūheu i ngam vahīlö chu; yĕh meuk, pò chu vīlen 
Yērusalem nö ṙanāmölōn, yip tarik ò min inrē nö inṙamlōn.  
19Ṙāmölōn chin min in Yērusalem ṙāmölōn inrē in yip tarik re; öt hāngö ṙô 
min pineūinyö nö hēk nö in e öp inyôṙö ṙô kanihngen inrē.  
20Öt tënuvö min nyīö inrē tö aṅ nöng öt ṙōl sumkam, hēk öt tököinyu tarik 
tötkumheūṅtngö sakāmö re, pò ngòh nyīö min nö hēngòng samyeūheu ṙēti nö 

kapah, öp tököölö fālen min inrē nö hēngòng samyeūheu ṙēti nö öthakôlöng 
ṙô.  
21Mānlö patī re min cha-a iyöng ël u inrē, teūich vāin min cha-a nyā ṙòng u 
inrē.  
22Hö-ö cha-a min nö mānö ngaich iyöngö ël angū-ö tö tahëng; öt teūich min 
cha-a ngaich nyā-aṅ anū-ö tö tahëng pòn sā nup sakāmö ngam chōn ngatī 
nup sakāmö vē tarik chu, marô-òten yip min katöllö chu nö kumchikngenre 
nö i nup vahīṙen kuntī cha.  
23Öt chök alaha yip min nö la-evṙen, hēk öt chök alaha nö kayônyö nyīö nö 
lamöö i kanihngen; pò cha min nö lamökngörit tökôlò aṅ im Mā Tēv, hol cha 
inrē yip kūön cha.  
24Sapṙô cha min chū-ö urēhĕkūö cha nö havë-a, hang chū-ö min yē cha nö 
ṙònghöichṙô.  
25Holkūöre min nö nyā-aṅvkūö am aṅ el inchōn tö kūön sīṅp, nyā kiyôp min 
ngam lāyön nö sā nuā; tumlat pöri min nyā-aṅkūö ngam pēch. I kui ngam 
töhet rôngö chu nup min nö ṙòkhöre nö öt hachök öt fëlhanga inrē, ṙô ngam 
Mā Tēv.  

Isayā 66 

Ngam Tēv Kamhòkken Në Panam 

1Ngö ṙô an ngam Mā Tēv: Kantēra chu an ngam halīöngö ranöönö röön chu 
inrē ngam tumlat; patī yòh öp min patī mahānlö yīö patī chu? Asuh ap chūök 
chu min heūheure?  
2Vahīṙen në kuntī chu nun në, lökten në taṙòkhöre nö chū-ö chu, ṙô ngam Mā 
Tēv Ngòh pöri tarik ngahëichkö chu min, ngòh yāich töhaṙivlōn tö tökööl re 
inrē, tökichëyöre inrē tökūö ṙô chu.  
3Ngòh ṙamatnyö likeun nuā sā ò an ngam famëlngö tarik; ngam kamëtö kūön 
sīṅp tökētu sā ò an ngam lumreukngö likeun am; ngòh kamëtö sāiny nö 
tökētu, sā ò an ngam kamëtö mahām ha-un, ngam kamëtö tötahūsa 

inköpkölōn tökētu, sā ò an ngam mahakôlò insātēv. Atöllö talöököre yin cha-
a, kumchikngö ellōnre inrē, nö i sin-òkkūö;  
4Atöllö kanihngen chin chū-ö inrē in cha, kētö pinhe-eṅkūö cha inrē i kui cha; 
pòn öt hĕng tak samap ṙô hē chu havë-a, öt hang cha-a hē chu ṙô-òv; ngaich 
pöri cha-a nö i kūö chu nö la-evṙen tö tötlöök, ngaich atöllö e ngam töt chūök 
kumchiklōn chu.  
5Hangihtöre tö ṙô ngam Mā Tēv, yī-ö tökichëyöre tökūö ṙô ò; öp sumrīkhen 
meh hanöng kisānö meh kamvalngen meh inrē pòkūö ngam minë-eny chu, 
ngö ṙô ana, Hökngen ngam Mā Tēv nö ineū-euṅv, hòṅ ih meuk ṙanāmölōn 
meh; acha-a pöri min tö sumrōngikūö.  
6Hangihtöre, tinṙōlö ṙô ap elpanam! Ṙënṙô ap el ngam töhet chūök! Ṙënṙô 
ngam Mā Tēv, nö kētö invahal nö i yip lā-al ò!  
7Urēhĕkūö inlöinyö ò, kayônyu ngaich ngam nyīö; urēhĕkūö chanökö ò nö 
yih nö in ò ngam nyīö kikōnyö nö talōköiny.  
8Achīö ap hamang tö ngatī? Achīö ap mameuk tö ngatī? Höng hĕng sumkam 
kinyônyi öng ngih panam min höng ilööṙen sanīöplö öng ngih pumnāmö 
tarik? Pòn hē Sīyôn nö halöinyöre ngaich möl anga-aṅ nö kayônyö kikōnyö 
kūön re.  
9Höng talōköiny kūön öich min, öich öthalöinynyö kunyī-i ò? ṙô ngam Mā 
Tēv; kô-òren öichu löpngökūö chūök kanūönö re, öich mahalöinynyö 
rinööichnyö ò? ṙô ngam Mā Tēv.  
10Hol Yērusalem yin ṙāmölōn, ṙāmölōn inrē tökūö ò, yī-ö töhāngen tö ò; hol ò 
yin ṙāmölōn, ṙòkhöre yī-ö töhaṙivlōn tö ò;  
11Hòṅ yīö pōḵ ngaich tööḵngen tö aṅteh ò inṙamlōn; hòṅ yīö hatööḵöngkūöre 
pōḵ holtö kumchik ellōn re öi im töpōiyen kanôlò ò.  
12Tön ngö ṙô an ngam Mā Tēv: Yĕh meuk, ṙūönyö kanôlò ò chin min nö sā 
tahël, nup chehen pumnāmö tarik min inrē nö sā tinṙēchlö töhëm mak; 
ngaich pōḵ min yī-ö, ngaich tētö öi i kūö takeun ò, ngaich kiṙīömö öi i kui 
kinmônö ò.  

13Öi sā töhaṙamölōn tö yöng re kikānö, ngatī chū-ö min haṙamlōn yīö; 
ṙāmölōn yin min i Yērusalem.  
14Meuk yin min, ngaich ṙāmö ellōn yī-ö min ayallöre min nup tangëḵ yīö nö 
sā kiyôp; ngaich akahaiṙen min angū-ö tö ngam kël ngam Mā Tēv nö in yip 
tarik ò, in yip lā-al ò pöri ngam lanīnö ò,  
15Yĕh meuk, tameūyö an min ngam Mā Tēv nö yih, nup inröl ò min inrē sā 
lamfeui kuföt, nö kētö öp tanānyö ò nö kalēḵ, öp inkësö tö ò inrē nö holkūö 
tö hanūkūö tameūyö.  
16Pòn lökten i tameūyö min ngam Mā Tēv nö kahôka im inkaha fālen, lökten 
im sanët ò, i kui taṙòkhöre tarik; pōyen yip min töfëliyö tö ngam Mā Tēv.  
17Acha-a yip ma-ahetlöre nö chuh el minë panô-òṅ, tömkörit öp hĕng tak 
ellōn, kāḵ alaha ha-un nup sin-òkkūö kumit inrē, öt ngöhören min angū-ö, ṙô 
ngam Mā Tēv.  
18Pò chu akahalōn tö la-en cha, lōn cha inrē, ngaich chū-ö yih hamūl 
pumnāmö tarik, ëlô inrē; ngaich yih min cha-a ngaich meuk kanôlò chu.  
19Ngaich chū-ö min asöklö minkahngö in cha. Ṙeū-eung in cha min chū-ö 
tīntö yip tö-aṅ in yip pumnāmö tarik, i Tarsis, Put, Lut inrē, yip lumreiny, i 
Tūpòl, Yavān inrē, i nup kun panam tömarôvat, yip tö öl nö hang ineūnyö 
chu hēk öt meuk kanôlò chu; ngaich cha-a min nö vënyö kanôlò chu in vē 
pumnāmö tarik.  
20Ngaich cha-a min nö kētö yip makalaha yīö nö ṙòkhöre nö ṙā-ang in yip 
pumnāmö tarik nö sā tökētu nö im Mā Tēv, i uk kōra, el inröl, el tö keūnö 
chūök tarik, i uk köttö, i uk ūṅt inrē, nö im töhet rôngö chu Yērusalem, ṙô 
ngam Mā Tēv, höng sā yip aṅ Israĕl nö kētö sāiny tökētu nö el töhet chūökṙen 
nö el patī ngam Mā Tēv.  
21Haroh tum tak in cha inrē min tökē-ĕ tö chu nö kūönṙô i la-en Lēvi inrē, ṙô 
ngam Mā Tēv.  

22Pòn sā minë tufömngöre halīöngö tufömngöre tumlat inrē nup vahī chu min 
nö ōtre nö i kūö chu, ṙô ngam Mā Tēv; ngatī yip kūön meh min tö ngam 
minë-eny meh inrē nö ōtre.  
23Löktökūö ngam tufömngöre chingëṅt söl im tufömngöre chingëṅt, löktökūö 
ngam töhet sakāmö inrē söl im töhet sakāmö min vē taṙòkhöre tarik nö yih 
nö afukngöre nö i kūö chu, ṙô ngam Mā Tēv.  
24Ngaich kiröönngöre min cha-a nö ngëichkö alaha yip tökapah tarik aṅ in 
yik tarik yik ma-ahôngen chu; pò nup kamlökö cha min nö öt kapah, öp 
tameūyö cha min nö öt hanyāngi kūö, ngaich acha-a min nö sin-òkkūö 
taṙòkhöre tarik.  

Yerimiā 

Yerimiā 1 

Yeremīa 

1Në ṙô Yarimiā, ök kikōnyö kūön Hilkia, yik kūöṙô mi-i-yöng Anatòt i panam 
Penyamin.  
2Yik lööṙö ngam ṙô ngam Mā Tēv nö yih i nup sakāmö Yōsayā ök kikōnyö 
kūön Amön, rācha aṅ Yūtā, ik linūöi sīön samyeūheu ò nö hayöng.  
3Yih angū-ö inrē i nuk sakāmö Yēhōyakim ök kikōnyö kūön Yōsayā, rācha aṅ 
Yūtā, söl i kiheūtö ök kinhōk sīön samyeūheu Sētikayā, ök kikōnyö kūön 
Yōsayā, rācha aṅ Yūtā, söl i kinë-eṅ Yērusalem nö hakövö im tinneūyö 
chingëṅt.  

Invëkö Yeremīa 

4Yih ngam ṙô ngam Mā Tēv nö in chu nö ngö,  
5Akahakūö chin tö meh urēhĕkūö ti chu vī-i meh el chūök kanūönö, urēhĕkūö 
finötnyö meh chū-ö inrē ahetlen meh; vīlen meh chū-ö ngaich pròfĕt vē 
pumnāmö tarik.  
6Ngaich ngö ṙô chū-ö, Mah, Mā Tēv! Yĕh meuk, hö-ö chin huveū-euṙô ṙô-òv, 
pò chu höng ṙālö tarik.  
7Ngö ṙô pöri ngam Mā Tēv tö chu, Uh man ngö ṙô, Höng ṙālö chin tarik; hòṅ 
kiröönngöre man in yip chūök tinīnngömeh tö chu, ngaich ṙô-òv min me-eṅ 
tö öp töng tinölô meh tö chu.  
8Uh man pa-ekūö tö cha, tön in meh chin öich ṙānyen meh, ṙô ngam Mā Tēv.  
9Hateutnyö kël re ngaich ngam Mā Tēv ngaich lūölkö elvang chu; ngö ṙô 
ngaich ngam Mā Tēv tö chu, Yĕh meuk, ngaich chin chaphöt në ṙô re, el vāng 
meh.  
10Yĕh meuk, i ngih sakāmö chin ngaich vīten meh i kui pumnāmö tarik 
pūlngö inrē, öm tameuklö, lumkölhang inrē, pumyāihang kamvalhang inrē, 
mamānlö, tameūch inrē.  

11Yih inrē ngam ṙô ngam Tēv nö in chu, nö ngö, Yarimiā asuh öp maheuk 
meh? Ngaich ngö ṙô chū-ö, Meuk öp tinkung chin almön chōn.  

Nët Nuk Tömeūkö. 

12Ngaich ngö ṙô ngam Mā Tēv tö chu, Huveū-eu mat man, pò chu aṅten ngam 
ṙô re öich hateungngö e.  
13Ngaich im in nët heuh ngam ṙô ngam Mā Tēv nö yih nö in chu, nö ngö, 
Asuh ap maheuk meh? Ngaich ngö ṙô chu-ö, Meuk tinlī mak chin tanīöyö, nö 
marôvat kū-ötö ngam lā kapā.  
14Ngaich ngö ṙô ngam Mā Tēv tö chu, Löktö lā kapā öp min tötlöök tö 
salòklöng nö i kui vē aṅ ngih panam.  
15Yĕh meuk, tö chu havëkö vē miyöngö në pūlngö aṅ lā kapā, ṙô ngam Mā 
Tēv; ngaich cha-a min nö yih ngaich kö ṙātö kantēra re nö i nup inkūp lökhöt 
i Yērūsalem, nö vinngö nö havīlö minë kinlōngö e, nö lā-al nup elpanam Yūtā 
inrē.  
16Ngaich chū-ö min kaknyöre lā-al cha i nup inkaha fālen, kūö nup tökööl cha 
nö ṙāngen chu; föng tötahūsa yin nö ngaich nö i tahëng tēv, afukngöre inrē 
nö vë-ekūö nup vahī kuntī cha.  
17Nyëk ṙāt re pöri yī-ö; chōholre ngö ṙô tö cha keuheutnyöre ṙô tö nup tinölô 
yīö tö chu. Ui pöö-öng kūö tö cha, hòṅ chu öt pinhëṅtökūö yīö i kūö cha.  
18Yĕh meuk, vīlen meh chin töngamuh chūök kumyung elpanam, vët 
machööḵlö, mās kinlōngö, lā-al töhĕng pumnāmö, lā-al ip rācha aṅ Yūtā, lā-al 
ip kūön rācha e, lā-al yip kūönṙô e, lā-al yip tarik ngam panam inrē.  
19Lā-al meh yip min nö kiyung; öt kô pöri min cha-a nö lā-al meh, pò chu in 
meh, öich ṙānyen meh, ṙô ngam Mā Tēv.  

Yerimiā 2 

Hakumken Israel Ngam Tēv 

1Ngaich yih ngam ṙô ngam Mā Tēv nö in chu, nö ngö,  

2Kuṙòh, ahangtö hāngö Yerusalem, Ngö ṙô an ngam Mā Tēv, köpölōn chin tö 
kanô-en hanāngen meh tö sā tö hapīhö, tö inlahen meh tömkörit chu el 
inchōn tönyalnyi, ip panam töt teūichtu aṅkūö.  
3Töhet an Israel nö im Mā Tēv, lanòhlòng nup hamūl ṙòng ò. Ṙòkhöre yip 
nyamā-aṅ e nö töfāluṙen; teunghukui yip min tö tötlöök, ṙô ngam Mā Tēv.  

Tökööl Yik Muvöhngö Israel 

4Hangihtöre tö ṙô ngam Mā Tēv, Ō patī Yāköp, ṙòkhöre inrē mupīhö aṅ patī 
Israel.  
5Ngö ṙô an ngam Mā Tēv: Asuh ap kanôtökūö yik muvöhngö yīö tövaich in 
chu töp lökten cha nö marô-òl-kūö nö kiröönngöre nö ṙāngen chu, ngaich 
tömrit töt kanôluṙô, ngaich vītöre nö töt kanôluṙô?  
6Hö-ö cha-a nö ngö ṙô Isuh ap Mā Tēv öp kamënyen ih ṙā-ang panam Aikup, 
öp mahachō-o ih el inchōn tönyalnyi, ip panam tönyalnyi kuyāyö tö-anūlu 
inrē ip panam tönyô tökufëi sinngūlö inrē, ip panam töhĕng tak lamök i 
chūök törö-ö tarik nö iyöng?  
7Ngaich kēten yīö chū-ö i tökôlò panam öi kumchikngenre tö nup ṙòng chōn 
tölöök chehen e inrē in e. Chalô hë pöri me-eṅ in e ngaich hachōichngö ngam 
panam chu, ngaich vītö ngam amin chu nö sin-òkkūö.  
8Hö-ö yip kūönṙô nö ngö ṙô Isuh ap Mā Tēv? Yip mahayōm ngam chöngö öt 
akahakūö tö chu; köölö fālen yip mahayöng nö in chu; lökten i Pē-al ṙô yip 
profĕt nö ve-eny tömeūkö; ngaich tömrit nup töt kanôluṙô.  

Lā-al Kūö Më Tarik Re Ngam Tēv 

9Lökten chin ṙòngmö lā-alkūö meh, ṙô ngam Mā Tēv, lā-al-kūö yip kūön yip 
kūön meh inrē.  
10Havāngngöre in minë kun panam Kūpös ngëicha inrē, hēk tīnhang i Kētar 
milētṙen mikahtö elmat re; ngëicha yĕn töngatī-ivö nö ngaich.  
11Haṙīkö tēv re aich ṙung vē pumnāmö tarik, nö pòrô anū-ö nö öt tēv? Ngaich 
pöri vē tarik chu nö haṙīngö lanöököre nö im töt kanôluṙô.  

12Ō yī-ö halīöngö, pingangkūö yin yēḵ tö e, rötngö ṙāi yin yēḵ, hatngö yin yēḵ 
keuheūtngöre, ṙô ngam Mā Tēv,  
13Pòn nët nup tötlöök kahëken vē tarik chu: ṙāngenchu yin nö ngaich, öich 
löklö tö-aṅ mak, ngaich hulhöt chūök makre, tölakuk chūök, tötkônö köpö aṅ 
tömak.  

Ṙòng Ngam Töt Hināngö Chöngö Tö Yik Israel 

14Töhakövö ang Israel? Mī-i patī finötnyi ang nö tarik alaha? Kūö yòh ang nö 
vītöre nö pôḵ holre?  
15Siṙöpan nup lāyön, pōitô nup nö siṙöp. Vīten ngam panam ò nup nö öt aṅ-
haṅvkūö; taṙöli nup ĕlpanam Ò, höng öt-aṅhavkūö.  
16Hēk inrē, yip tarik aṅ Memfis aṅ Tāpenhes inrē nö likuknyö kui meh.  
17Röh öm me-eṅ kamëtö kuire tö e kūö ṙināngö ngam Mā Tēv ngam Tēv meh, 
Hē ò nö hachōkūö meh el ngam talöökö.  
18Asuh ap töngamuh taneūngen meh i chinūhuh Aikup, inôkö mak nup Na-īl? 
Hēk asuh ap taneūngen meh i chinūhuh Asīriā inôkö up mak Yūfrātīs?  
19Chöken man min tö ngam öt lanöököre, vëka man min tö ngam ṙināngö 
ṙinātö ellōn. Akahalōn man yĕh tö e nö tötlöök tö-angūṅövö inrē nö in meh 
ngam ṙināngö ngam Mā Tēv ngam Tēv meh;  

Öthòṅ Vë-ekūötēv Yik Israel 

20Pò meh ngaich marô-angen likölngö ngam kaneunre litòkngö nyanëkngöre 
inrē; ngaich ngö ṙô me-eṅ, Hö-ö chin hòṅ lök la-en meh. Hôṅ, i kui rung man 
tö-marô-òlkui el katòh tö-ayālö rōi chōn inrē öm sōn-ngöre sā mī-inyihköre 
kikānö.  
21Töteūichtuvö pöri tö chu öm vāin tö-atöllöng öm aṅ i tölöök kulöl. Sitih 
ömeh vīngöre ötkôngöre ṙô ngaich vīngöre öm vāin aṅ el inchōn?  
22Pòrô me-eṅ itölngöre söichöre tö tisum, savòng inrē sön öp pinṙôkö öp fālen 
meh nöng i kūö chu, ṙô ngam Mā Tēv.  

23Sitih kanô-òṅ öi ngö ṙô, Hö-ö chin chōich, hö-ö chin tömrit Pē-al? Ngëichkö 
talöököre man el ngam achāṙö; öm akahalōn tök töngaich la-en re, töveut 
man öm kūön ūṅt öm lök el ngam talöököre;  
24Tö-ulòhten öm köttö el inchōn tönyalyi, el ngam töṙāch ël e inrē nö 
hangòskö ngam kuföt! Achiāp tökô nö tahngölōn ò? Öt hĕng tak 
mahacheiköre tö yip chamöhan; kôtökūö yip min ip hē öp chingëṅt ò.  
25Uh man kiröönngöre öt kunröpu lak ngam likööpre inrē tö inṙëhe nômö. 
Ngö ṙô pöri yī-ö, Chök alaha aṅ, pò chu ngaich hāngenlōn tö aṅ tahëng, 
ngaich tömrit cha chū-ö min.  

Töhòṅ Chöken Min Israel 

26Sā ngam mu-ulāya nö sirōngkūö yē ò nö kôti, ngatī min ngam patī Israel nö 
sirōngkūö; cha-a, yip rācha cha, in cha, kūön rācha in cha, yip kūönṙô in cha, 
yip pròfĕt in cha inrē,  
27Yip tö ngö ṙô tö chōn, Me-eṅ man yöng chu kikōnyö, tö ngö ṙô inrē tö 
ihong, Me-eṅ man kamyôḵnyen chu. Pò cha nö ngaich nö hapungtö uk re tö 
chu, öt havöötökūöre cha-a. Ngö ṙô pöri cha-a hē ël kanihngen cha, chōholre 
hayööken ih!  
28Isuh pöri nup tēv yīö nup vahī kanahngen yīö? Höklen u yēḵ nö choholre, 
yē u nö kô nö hayööken yīö, hē el kanihngen yīö; Ō Yūtā, pòn iṙôken nup 
elpanam yīö, tēv yīö anū-ö.  
29Kūöyòh öi vë-eny kanihngenre in chu? Tö yīö ṙòkhöre ahôngen chu, ṙô 
ngam Mā Tēv.  
30Chök alaha tī chin chökṙen yip kūön yīö, hö-ö cha-a nö kēḵ chinökṙenre; 
keuheūtngöre yik pròfĕt tökūö sanët yīö sā ngòh lāyön töyal.  
31Ō yī-ö tumköl chap, hang ṙô ngam Mā Tēv. El inchōn öichu tönyalnyi in 
Israel, hēk öichu tönyalnyi in Israel, hēk panam öichu öich tökufëyö 
sinngūlö? Kūöyòh ṙöng aich vē tarik chu nö ngö ṙô, Öt töhakövö in īhö, hö-ö 
in hòṅ hēka yihtöre in meh?  

32Kô-òren ang ngòh rēlö nö vaichngö yanöṅtöre, hēk ngam töpīhöv kikōnyö 
nö vaichngö hilā re, sönngenre vē tarik chu nö vaichngen chu nö öt 
kanṙeūken tum sumkam.  
33Yöng chanīpö kū-ö meh lukkö töhāngenlōn ngaich uroh haköp tö tötlöök 
talöököre I tötlöök kikānö.  
34I mat kinhôi meh inrē nö kôti ngam mahām nômö tötfāluṙen yāich; öt 
kôtökūö me-eṅ tö cha nö tilunghötre. Pòrô pöri anū-ö në nö ngatī 
35Ngaich ngö ṙô me-eṅ, Hö-ö chin chū-ö fāluṙen; ngaich öp lanīnö ò nö 
havööngökūöre tö chu. Yĕh meuk, kēten meh chin i inkaha fālen, pò meh ngö 
ṙô, Hö-ö chin köölö fālen.  
36Yöng minhôiṅyö meh öm havötköre haṙīkö talöököre sumrōngikūö man 
min tö Aikup sā meh ngaich sumrōngikūö tö Asīriā.  
37Ṙā-ang in e man min inrē kiröönngöre öm holtö nup eltī re nö elkui meh, 
pò ngam Mā Tēv nö sōḵen cha yip chūök meh hayönglenre, hö-ö man min 
inrē kanôluṙô lā-in chu.  

 Yerimiā 3 

Töt Ṙinātö Ellōn Israel 

1Yē ngòh tarik nö mayūngö pīhöre ngaich kiröönngöre ngam kikānö nö ṙā-
ang in ò, ngaich kētöre nö pīhö ngam tahëng kikōnyö, hō ang ngam kikōnyö 
nö havantöre nö in ò? Röh öng ngam panam nö pōihangṙen min nö chōich? 
Ngaich man me-eṅ sā mī-inyihköre kikānö ṙōl tak hanāngenlōn; ngaich hòṅ 
havan hòng in chu, ṙô ngam Mā Tēv.  
2Môklökūöre man im töngāsö kui rung, ngëicha! Isuh ap töt chūök meh 
ṙōlhaka? I taseū talöökö man yih ūichhaka hökkö öp hanāngenlōn re sā öp 
Arap nö el inchōn tönyalnyi. Chōichö tī man ngaich tö ngam panam tökūö 
meh inyihköre.  
3Lökten an ngam kumṙah nö öt chahūköti, ngam kumṙah kūö-arūṙö inrē nö öt 
yih; sönen me-eṅ māl tö māl mī-inyihköre kikānö, sō me-eṅ öm sirōngkūö.  
4Röh öm möl töngamuh havëken chu, Kayöngö hol chu man ik nyinī-öṅ chu,  



1715 

 

 
   Nicobarese Bible 

© 2014, Bible Society of India. 
 

 
 

 

5Örheūheu ang min nö līn, söl ip manā-aṅ min nö tainy? Yĕh meuk, ṙô-òv 
man ngaich, ngaich pöri öm keuheūten tö nup kanô-òṅ meh tötlöök.  

Havöötö Ellōn Re Min Israel Nāṅ Yūtā 

6Hēk inrē ngam Mā Tēv nö ngö ṙô tö chu i nup sakāmö öp rācha Yōsayā: Hö-
ö öm me-eṅ meuk tī ò, ang Israel, ngam töt kô-en tö inlahen ò nö peūlöre nö i 
kui rung el katòh tö-ayālö rōi chōn inrē, umuh inrē nö nyamhötô sā mī-
inyihköre kikānö?  
7Ngaich ngö lōn chū-ö, Havantöre an min nö in chu i kinheūten ò tö në; hö-ö 
pöri anga-aṅ nö havan, meūkö e öp tö minyôiny-aṅ kanānö ò ang Yūtā.  
8Meūkö e anga-aṅ pò yik ma-asĕhkö ngam töt kô-en, Israel, tīnngörit ò chū-ö 
ngaich nö kumtö chöngö minyūngö ò; sönngenre nö öt pa-ekūö ngam tö 
minyôiy-aṅ kanānö ò, Yūtā, kiröönngöre pöri anga-aṅ nö i nyihköre 
9Pòn töng höhövṙen ngam innyihköre nö in ò, chōichö tī an nö ngaich töng 
panam, nö asĕhkö ihong chōn inrē.  
10Pòrô pöri anū-ö në, sönngenre Yūtā ngam töminyôiny-aṅ kanānö ò nö öt 
havantöre nö in chu nö keuheūttö ellōn re, höng hanyatkö elmat pöri, ṙô 
ngam Mā Tēv.  
11Ngaich ngö ṙô ngam Mā Tēv tö chu, Hameuktöre an ngam töt kô-en Israel 
nö kūöṅnlö fālen tö ngam töminyôny Yūtā.  
12Kuṙòh ahangkö në ṙô kū-ötö lā kapā, ngö ṙô, Töt kô-en Israel, havantöre, ṙô 
ngam Mā Tēv. Hö-ö chin min ngëchken meh i lanīnöre, pò chu tö-aṙē-ĕlōn, ṙô 
ngam Mā Tēv; rö-ö chin min hō örheūheu līn.  
13Höng akahngenre pöri me-eṅ fāluṙen öm ahôngen ngam Mā Tēv ngam Tēv 
meh, ngaich pirātngö nuk lōn re i tahëng el katòh tö-ayālö rōi chōn, tö meh 
inrē öt hang ṙô chu, ṙô ngam Ma Tēv.  
14Havantöre yin, Ō yī-ö nyīö tötkô-en, ṙô ngam Mā Tēv; tön chū-ö chin 
yöngṙen yīö; kē-ĕ yīö chin min, hĕng tak i töhĕng elpanam nët tak inrē i 
töhĕng mupīhö, ngaich kēten yīö chū-ö min i Sīyôn.  

15Kē-ĕkūö yīö chin min inrē tö yip yōm pököre sā öp ellōn chu, yip maha-
āṅlen yīö min tö mikah, mikah elmat inrē.  
16Ngaich yē yīö ṙūölöre ṙôngö sīöplöre ṙôken inrē im panam, i nup sakāmö 
anū-ö, ṙô ngam Mā Tēv, öt ngöhöre ṙô min cha-a nö ngö, Ngam kasòng 
kinlēḵngô ngam Mā Tēv. Öt yihtöre min angū-ö nö ellōn, hēk öt fēkaṙen, hēk 
öt ulòhngen; öt hēk min angū-ö nö vī-i.  
17Ip hē e min Yērusalem nö havëka nö kantēra ngam Mā Tēv, ngaich ṙòkhöre 
min pumnāmö tarik nö hamūlöre nö in e, i kūö ngam Mā Tēv i Yērusalem, 
ngaich cha-a min nö öt ngöhören nö kalēḵ nö tömrit tötlöök lōn re.  
18I nup sakāmö anū-ö min öp patī Yūtā nö hamūltöre nö ip patī Israel, ngaich 
anū-ö nyöre min nö yih nö löktö im panam lā kapā nö im panam kahëtö chu 
in yik muvöhngö yīö nö amin yīö.  

Vinë-ekūö Insātēv Tö Tarik 

19Ngö lōn chū-ö, yik chin hòṅ hamūlten yīö in yip kūön re kikōnyö, öich kē-
ĕkūö yīö tö tölöök panam, amin nö tölngö tövai in vē pumnāmö tarik nö 
ṙòkhöre, Yöng chu, ngö ṙô min me-eṅ öre havëken chu, ngaich uh öre öm 
havööngökūöre ṙā-ang i tinömrit chu.  
20Kô-en man, sā öp töt kô-en kikānö töpīhöv nö ṙāngö öp pīhöre, ngatī me-eṅ 
ngaich öt kô-en in cha, Ō aṅ patī Israel ṙô ngam Mā Tēv.  
21Hāngö ap ṙô i kui minë tö ngasngö kui rung, pineūnyö invë-a inrē tö yip 
kikōnyö kūön Israel pò cha nö ngaich nö hachōichngö talöököre, ngaich yip 
nö vaichngö ngam Mā Tēv ngam Tēv cha.  
22Havantöre yin, Ō yī-ö nyīö kikōnnyö tötkô-en, hòṅ chu halanken ap öt 
kanô-en yīö. Yĕh meuk, yih in öi in meh; pò meh öm me-eṅ Mā Tēv, Tēv ih.  
23Kô-en nun mine rung nö inlō-ongkūö, minë rôngö inrē nö chūök vine-eṅkūö 
insā tēv. Kô-en ap inyööken Israel nö im Mā Tēv ngam Tēv hī.  
24Löktökūö inyālö hī pöri ngam sumrōngkūö nö keuheūtökūö tö nuk vahīten 
yik muvöhngö hī nup pököre cha nuk sīṅp cha inrē, yik kikōnyö kūön cha tö 
yik kikānö kūön cha inrē 

25Tā-a töi ṙōlngöre i sumrōngkūöre, hökngen ngam minṙēngökūöre, hökngen 
ngam minṙēngö hī nö hanyatngen hī; tön ngaich in köölö fālen im Mā Tēv 
ngam Tēv hī, ayī-ö tö yik muvöhngö hī, löktökūö nyinī-öṅ hī söl ing 
töngamuh; hö-ö in hang ṙô ngam Mā Tēv ngam Tēv hī.  

Yerimiā 4 

Havëtu Im Invöötö Ellōn 

1Ō Israel, yē meh havan, ṙô ngam Mā Tēv hòṅ in chu man havantöre. Yē meh 
kēngö nup sin-òkkūö nö ṙā-ang i kūö chu, öm uh katöngaṙen,  
2Yē meh inrē chūökuṙô, sā ngam Mā Tēv nö tö-aṅ, im kanô-en, im öt 
michūṙen kinṙôka im töchiplen inrē, ngaich yip pumnāmö tarik min nö 
hakôlòre nö in ò, in ò cha-a min inrē nö eū-eure.  
3Pòn ngö ṙô ngam Mā Tēv tö yip tarik Yūtā tö yip aṅ Yērusalem inrē; Liruklö 
nup tumlat re man töt ūlö, um teūich öm ël töchökhu kaha.  
4Tunyiny ngöre man im Mā Tēv, kēngö öp laneūichlökūö nö ṙā-ang ellōn 
meh, Ō me-eṅ tarik Yūtā aṅ Yērusalem inrē; hòṅ ngam lanīnö chu nö öt sā 
tameūyö nö hūlökūö, ngaich öktikūö min ngaich nöng öt mahanyangngukūö, 
tökūö nup tötlöök la-en yīö.  

Havööka Yūtā Tö Kinë-eṅ Ngam Panam 

5Vë-ëny e in Yūtā, ahangkö e i Yērusalem, ngö ṙô, Föönyö kūö ap römpĕt 
keuheūt im panam; pōitô hū-a ngö ṙô, Hamūlöre, tā-a töi chuh i nup elpanam 
tökalonglöng tö chūök kumyung!  
6Kū-ötö Sīyôn tī asöklö ap pantēra, un höng ngöh, tön kētö tötlöök chin ṙā-
ang lā kapā, tökiröng inrē tinṙōlhanga.  
7Ngaich ök lāyön nö ṙā-ang ip chūök re töyul, ngaich an nö kiröönngöre 
ngam famëlngö pumnāmö tarik; ngaich an nö ṙāngö ngam chūök re nö vīten 
ngam panam yīö nö töt-aṅhavkūö; taṙōli nup min elpanam yīö nö öt aṅ-
havkūö.  
8Kūö e lökten öm hayutlöre tö sāk, harāmöre kihīökkūö, kalēḵ tanānyö ngam 
Mā Tēv nö öt havanritre nö ṙā-ang in hī 

9Ip sakāmö angū-ö ṙô ngam Mā Tēv, öt kalēḵngöre min rācha tö kūön rācha 
inrē: pa-ekūö min yip kūönṙô pingangkūö yip pròfĕt inrē.  
10Ngaich ngö ṙô chū-ö, Aōla, Mā Tēv yahlötī man hachīl vē tarikre, Yērusalem 
inrē, öm ngö ṙô, Löök an min nö in meh; ngaich ngam sanët nö sölhötkūö nö 
i nômö cha.  
11Ip hē angū-ö min öp ṙô min lamöö in vē tarik i Yērusalem inrē, tö ngö, 
Töṙāch öp kuföt löktö kui minë töngāṅsö kui rung im kuyāyö, tönyalnyi nö 
kū-ötö ip kikānö kūön yip tarik chu, rö-ö nö pintōngngö ṙòng sāiny hēk öt 
inhetlö,  
12Kuföt töyahlö kumlēḵ yih nö in chu. Chū-ö chin töngamuh töṙô-òv tö ngam 
inkaha fālen i kui cha.  

Havīlöngö Yūtā Tö Yik Lā-al Re 

13Yēh meuk, yih an sā taṙul, sā lamfeui kuföt nup inröl ò; veut nup kōra ò tö 
matēṙö, Aōla ayī-ö, pò hī ngaich lëlngö!  
14Ō Yērusalem, söichngö ap tötlöök man ṙā-ang ellōn re hòṅ meh 
hayöökaṙen. Irô-òten nup min tötlöök nö iyönghötvö nö in meh?  
15Pòn löknyö Tën ap ṙô nö vënyu ahangka inrē tötlöök nö löktökui rung 
Ifrēm.  
16Hatūitö elnang pumnāmö tö Ò nö yih; ahangnyö e i Yērusalem, ṙeū-eung 
tömaṙôvat yip panam kamyīng; hū-a yip nö lā-al nup elpanam Yūtā.  
17Sā amah tö panô-òṅ yip havīlen ò nö lā-al ò, pò ò nö lā-al chu nö ahôngen 
chu, ṙô ngam Mā Tēv.  
18Nup talöökö meh tö nup la-en meh kamëtö ngih nö i kui meh. Fuk ël e man 
ngaich, angū-ö-vö an inrē sölhöt an nö ngaich nö ip Fanöinylö meh takô.  

Haṙivlōn Yeremīa Tö Yik Tarik Re 

19Chanökö chu, tö miṙivlōn, chanökö chu tö miṙivlōn! Chuvālöre chin i 
chanököre! Kamôḵyö, veūtö tinrūkö an ngam fanöinylö nö el ranūmö chu! 
Ötkô chin ṙāngôre; pò chu hang ṙô öp römpet pinnëlökūö töp kinyūngö.  

20Öt kanôlò tömrit öt kanôlò nöng röpta, keuheūtngöre an ngam panam nö 
halëli höng lūk nup inrūkui chu nö piyāyi nup ranangkūö chu inrē nöng öt 
rô-òtuṙen.  
21I rò-òtö mat öich min meuk ngam pantēra, hang ṙô öp römpĕt inrē?  
22Pò vē tarik chu nö kulō-ovö, hö-ö yin nö akahakūö tö chu; tötkaha yin nö 
nyīö, hö-ö yin nö īnu tö mikah elmat. Milichngen yin nö vī tötlöök, hö-ö pöri 
cha-a nö akahakūö tötīre nö vī tölöök.  

Meuk Öp Yamih Kanihngen Ang Yeremīa 

23Ngëichtökui ngam tumlat chin, ngaich meuk, tö e nö hatngö nö öt 
aṅhavkūö; ngëichkö minë halīöngö inrē, öt eāṅvu anū-ö inrē.  
24Ngëichtökui minë rôngö chin ngaich meuk tö u nö kalöka, ṙòkhöre inrē 
minë rung nö havötköre chūök.  
25Ngëicha chin ngaich meuk, öt hĕng tak tarik umuh, keuheūtngöre nuk 
chehechōn el kuföt nö kiteūngöre.  
26Ngëicha chin, ngaich meuk ngam töṙônguvö panam nö kuyāyö el tönyalnyi, 
ṙòkhöre inrē nup elpanam nö piṙāpi nö tiṙöli i kūö ngam Mā Tēv, i kūö öp 
tökiröng tanānyö ò.  
27Pòn ngö ṙô ngam Mā Tēv, Keuheūtngöre an ngam panam min nö öt 
aṅhavkūö; hö-ö pöri min chū-ö ahatngen e takô.  
28Kūö e min ngih tumlat nö haṙivlōn sah inrē min minë halīöngö latulöng; pò 
chu ngaich ṙô-òvö chööḵnyuvö chin hö-ö chin ṙā-ang lōnre öt rēhĕn min 
havanritre.  
29I ṙënṙô öp aṅ uk kōra tarik lumreny inrē kö pāngö min elpanam; meuthöt 
cha-a min nö eltöyul yônlö cha-a min i nup tökiröng ihong ṙòkhöre nup 
elpanam nö ṙā-ayö, öt tarīku inrē mi-īyöng ël u.  
30Ō Me-eṅ töt aṅhavkūö, me-eṅ inrē, asuh ap lōn meh öm hayūtöre tö lāturë, 
öm hanyöṅtöre inrē tö humlum yanöṅtö, tö meh inrē ṙūönyö ṙôkö mat re tö 
sanunmat? Nyātölōn man havāyöre. Ahūöngen meh yip töhāngenlōn tö meh; 
chöh nômö meh yip.  

31Pò chu hang ṙô öp kikānö nö halöinyöre nö kayôḵ, nö sā chanökö 
kamyônyö öp lanòh kūön re, töhāngö ṙô öp kikānö kūö Sīyôn nö kisakngö 
umhômöre, nö hateutnyökëlre, Aōla chū-ö! Chaṙīvi chin ngaich i kūö famël 
tarik.  

 Yerimiā 5 

Ötlanöökö Yeruselem 

1Fal yin lök el nup talöökö Yeruselem ngëicha mikāhang inrē! Chöh el nup 
talöökö ò ngëicha yē meh kôtökūö tö töhĕng tak tarik öp tö la-evṙen tö töt 
michūṙen kinṙôka chamöh kanô-en inrē; hòṅ chu aṙēlen ò.  
2Pòrô yin ngö ṙô, Sā ngam Mā Tēv nö tö-aṅ, sön cha-a nö minyôiny-aṅ nö 
chūöku-ṙô.  
3Ō Mā Tēv, röh ön minë mat Meh nö ngamëchkö kanô-en? Ngaich Man fōhoh 
cha, hö-ö pöri cha-a nö lökngöre tö chanökö; keuheūtngöre vah yin tö tī Meh, 
sōḵ pöri cha-a nö kēḵ chinökṙen re.  
4Ngaich ngö ṙô chū-ö; Höng vē yāich yin vĕh, öt īnu yin tö mikah; pò cha nö 
öt akahakūö tö talöökö ngam Mā Tēv, öp chöngö ngam Tēv cha.  
5Hòṅ chuh i yip tökiröng chin, vë-ekūö cha min inrē; pò cha nö akahakūö tö 
talöökö ngam Mā Tēv, ngam chöngö ngam Mā Tēv cha. Ṙòkhöre pöri cha-a 
nö hĕngren nö likölngö ap kaneun, litòkngö nuk nyanëkngö yin.  
6Lökten öp lāyön nö löktö el inchōn, löktö el nyaṅlnyi kuyāyö min nö 
kāḵngen cha. Lëpöt höng höngöre nö i nup elpanam cha, öp töng kumyī-inyre 
min nö ṙā-ang ël u panyeny tökūö u min nö teūchö; pòn pōyen nup tökööl 
cha, kiröng inrē nup ṙināngö ṙinātö ellōn.  
7Sitih kanô-òṅ öich aṙēlen meh? Ngaich yik kūön meh nö ṙāngen chu, ngaich 
nö chūöku ṙô nö kilēḵngôre nö in u nup törö-ö nö tēv, yē chu ha-aṅlen cha nö 
tööḵngen, ngaich asĕha cha-a kiteūmtöre inrē nö i patī kikānö mī-inyihköre.  
8Kōra yin tökalē-ĕlōn alaha, tö kô-òng kūö nö nyā-aṅvkūö, ngaich nöng kö 
hatōhkörit pīhö holre.  

9Uh öich min sācha tī tö cha tökūö në? Ṙô ngam Mā Tēv; uh öich inrē min 
havalvah re i pumnāmö tarik tö ngatī.  
10Kuṙòh kiröönngöre lök i töökö nup vain chōn piyāingen u inrē, uh pöri 
hatngö tī; lirakngö nup pak u, tön amin ngam Mā Tēv nup.  
11Pò ngam patī Israel patī Yūtā inrē nö kô-òngrit nö öt kô-en nö im chu, ṙô 
ngam Mā Tēv.  

Sō-en Israel Ngam Tēv 

12Minyôiny-aṅ ṙô yin nö im Mā Tēv, ngaich nö ngö ṙô, Öthō ap nö tī-iv tö yô-
òv; öthō yin min tötlöök nö teunghukui, öt rēhĕn in öi hō min meuk sanët 
hēk inyāichö.  
13Vingöre yip min pròfĕt nöng kuföt; öt īnu yip tö ngam ṙô. Ngö öp min 
lāinyngen cha!  
14Lökten an ngam Mā Tēv nö ngö ṙô, ngam Tēv yip tömaṙôngö, pò cha nö 
ngaich nö ṙô tö ngih, Yĕh meuk, vītö minë ṙôre chin nö elvang meh nö 
tameūyö, ngòh inrē vē tarik, ngaich ngam tameūyö min nö ṙāpngökūö tö cha.  
15Yĕh meuk kētö kui yīö chin töp pumnāmö tarik ṙeū-eung tömarôvat, Ō patī 
Israel, ṙô ngam Mā Tēv. Töt keuheūt öp nö pumnāmö tarik aṅ i misī nö 
pumnāmö tarik, pumnamö tarik, öt huveū-eu ṙô yī-ö tö ëlô cha, öt rēhĕn yī-ö 
kô akaha elnang tö ṙô cha.  
16Sā anūlö öp chòk cha töluvë-akkūö, ṙòkhöre yip nö tökalēḵ nö tarik.  
17Nyāngö ṙòng taneūich yīö yip min nyā-aṅkūö yīö inrē; kāḵngö yip kikōnyö 
kūön yīö min cha-a tö yip kikānö kūön yīö inrē; kāḵngö nup pököre yīö tö 
nup sīṅp yīö inrē; nyāngö nup vain yīö yip min tö nup anychīr chōn yīö; tiṙöli 
nup min tö cha nö aṅtī tö sanët nup elpanam yīö tökalonglöng tö chūök 
kumyung chūök yīö hayönglenre.  
18Pòrô pöri i nup sakāmö anū-ö, ṙô ngam Mā Tēv, öthō chū-ö min ahatngen 
yīö.  
19Ngaich ip hē yip tarik yīö nö ngö ṙô, Kūöyòh anga ngam Mā Tēv ngam Tēv 
hī nö ngati tī tö në nö in hī? Ngaich ngö ṙô min me-eṅ tö cha, Sā yīö ṙāngen 

chu ngaich lök la-en aṅ tahëng tēv i panam re, ngatī yī-ö min kūönkūö aṅ 
tahëng ip panam öp töt panam yīö.  

Vëtö Nang Mëṅ Tarik Re Ngam Tēv 

20Ve-eny ngih i patī Yāköp, ahangkö e in Yūtā:  
21Hang ngih yin, Ō yī-ö tökulō-ovö töt akaha tarik inrē, yī-ö tö mātu, öt meuk 
pöri, yī-ö tönāngu öt hang pöri.  
22Öt pa-ekūö öyih tö chu? ṙô ngam Mā Tēv. Röh öyih kichëyöre i kūö chu? 
Ṙātö ngam kuyāyö chin ngaich nö tölngökūö ngam mai, töt chanūhuvṙen nö 
inrahkūö ap öt kanô-òṅ e nö havāngngöre; pòrô minë mahūvö nö pavlöre, 
ötkô pöri anū-ö, pòrô anū-ö nö ṙënuṙô, ötkô pöri nö havānglöre tö e.  
23Ngaich pöri vē tarik nö tö-ngë-eṅ ellōn ma-ahôngen inrē, kānngöre yin nö 
ngaich ngaich kirööngöre.  
24Hö-ö yin nö ngö ṙô nö ellōn re, Tā-a töi pa-ekūö töm Mā Tēv ngam Tēv hī, 
ngam kamëtö kumṙah ip hē re, kumṙah ilūöi, kumṙah kūö-arūṙö inrē, ngaich 
haköpi pòkūö hī në sinat sumkum tövīlöngö tökūö inmūlö ṙòng taneūich.  
25Havööṙikūö nuk nö ngaich tö öt lanöökö yīö, nup tökööl yīö inrē nö 
harahngökūö tölöök nö in yīö.  
26Pòn kôti yip tötlöök tarik nö in yip tarik chu; hayun cha-a sā tumngöp 
chehechōn nö hulalhaka nö höng. Ṙātö tinngöp cha-a; ngaich kô-òngvah tī tö 
tarik.  
27Sā öp kuvôkö tö tööḵlö tö chehechōn nup patī cha nö tööḵlö tö michūḵ 
chanökhuṙen; lökten yip nö kiröng, kôlò inrē,  
28Sīöpnyi tösangöö cha-a ngaich faṙëcha alaha inrē. Öt tölngukūö lā-en cha-a 
ngaich tö ötlanöökö; öt kahòklö kui kūön yōich cha-a nö im öt michūṙen 
kinṙôka, nö hakôlò cha, hö-ö cha-a nö laklö öp töchip in yip töhāṅten.  
29Uh öich min sācha tī tö cha tökūö në? Ṙô ngam Mā Tēv; uh öich inrē min 
havahlvah re i pumnāmö tarik tö ngatī?  
30Ngaich ap nö im panam vanööṙö pinhe-eṅkūö inrē:  



1723 

 

 
   Nicobarese Bible 

© 2014, Bible Society of India. 
 

 
 

 

31Minyôiny-aṅ ṙô yip pròfĕt, ṙô-ôv, hayöng yip kūönṙô inrē nö i kū-ölōn cha; 
hāngenlōn yip tarik chu tö e nö ngatī, sitih inlahen öm min me-eṅ yē öp 
manāngen nö yih?  

Yerimiā 6 

Havīlöngö Yeruselem Tö Yik Lā-al Re 

1Falkö chūök re öt kô-òngvah, yī-ö tarik Penyamin, ṙā-ang ellōn Yērusalem! 
Föö öp römpĕt i Tēkō-a, asöklö öp minkahngö i kui Pethakcherem; tön löklö 
lā kapā öp tötlöök nö tafūnlöngö, tökiröng inrē tinṙōlhanga.  
2Fëlngö öp kikānö chin min kūön Siyôn tövai tökôlò inruklö inrē.  
3Yih yip min nö lā-al ò yip yōm pököre nö hol tö nup pököre cha; havīlen ò 
yip min nö vītö rūkui re kö i chūök re yip min nö ha-aṅhal chehen re tö 
kiyôp.  
4Halēnöre kiyung lā-al ò; hōklöre, tā-a töi kilöönan i kanānglö ngam sakāmö! 
Aōla ayī-ö, pò ngam sakāmö nö ngaich nö rūöngö, pò minë nyat ngam harap 
nö ṙūönyöre rôta!  
5Hōklöre, ta-a töi kilöönö ò tö hatööm, taṙōlngö nup patī rācha ò inrē!  
6Tön ngö ṙô an ngam Mā Tēv yip tömaṙôngö: Kūöltö nup chōn ò; hakutlö 
chūök re kayīng lā-al Yērusalem. Angū-ö ngih elpanam töhòṅ kētu sācha; pòn 
höng inkihten nyöre in e.  
7Haköp öp mak re an nö tufömngöre ngatī inrē anga-aṅ nö haköp öt 
lanöököre nö tufömngöre; chanökhuṙen tinṙōlngö inrē hāngö nö in e; invah 
ane inrē innyahkö örheūheu nö i kūö chu.  
8Ō Yērusalem, höngöre man yēḵ, hòṅ chu öt haköhngen re ṙāngen meh; hòṅ 
chu öt vīten meh payāyi, töt aṅhaṅvkūö panam.  

Israel Tumṙōl Chöngö 

9Ngö ṙô ngam Mā Tēv yip tömaṙôngö: kô-òtī chap yip chööḵṙen Israel sā tī re 
tö vain; sā tī öp mahamūl ṙòng angkūr silôlö kël re hēk i minë pak.  

10In chīö ṙô öich min ṙô-òvö öich kētö mu-urĕh vine-eny-nang, hòṅ cha nö 
hang? Yĕh meuk löphakkūö nup elnang cha, hö-ö yin nö kô nö hang; yĕh 
meuk, höng minôn an ngam ṙô ngam Mā Tēv nö im cha, hö-ö yīn nö 
kumchīkulōn nö in e.  
11Lökten chin tööḵlö tö ngam tanānyö ngam Mā Tēv; chei chin haköpken e. 
Ṙöstö e i kui yip nyīö el talöökö I kui yip tömūlhaka inrē ṙāl tarik; kumngöre 
nö kē-ĕlre min kikōnyö töpihövö kikānö tö pihövö inrē, tököiny tarik, tököiny 
takô inrē.  
12Kētu nup patī cha min nö i tahëng, nup taṙeūḵ cha hol re tö yip pīhö cha 
inrē; pò chu min hateutnyö kël re lā-al yip aṅ ngam panam, ṙô ngam Mā Tēv.  
13Löktökūö tökūönö söl i yip tökiröng kūö cha, ṙòkhöre yin nö töyal tö 
michūṙen taneūngen; löktökūö, pròfĕt inrē söl I kūönṙô, ṙòkhöre yin nö 
michūṙen nö i la-en re.  
14Höng höhen tī yin nö halanken innyahkö vē tarik chu, ngaich ngö ṙô, Lām, 
lām, yĕn rö-övö nö lanāmu nö umuh.  
15Sirōngkūö yip vö yĕn lūölken sin-òkkūö? Hö-ö, öt sinrōngukūö yip hö-ö yip 
nö akahakūö tö miṙē-ĕv. Löken yip min nö fukngö nö in yip töfukngö; kavāli 
yip min ip hē chu sācha tī tö cha, ṙô ngam Mā Tēv.  

Sō-o Talöökö Ngam Tēv Yik Israel 

16Ngö ṙô an ngam Mā Tēv: Söklöre yin el talöökö, ngëicha inrē, ngaich 
havëkö ngam hötṙen talöökö, ngam tölöökö, ngam tölöök talöökö, ngaich lök 
in e, ngaich chöh haneūheu nômö yīö. Ngö ṙô pöri cha-a, Hö-ö in hòṅ lök in 
e.  
17Ṙātö amahati chin tarik I kui yīö, öich ngö ṙô, Hangihtö-ṙô öp römpĕt! Ngö 
ṙô pöri cha-a, Hö-ö in hòṅ hangihtöre.  
18Lökten hang Ō yī-ö pumnāmö tarik, akahalōn inrē, Ō yip ṙôngö tarik 
tölāinyngen cha min.  

19Hangihtöre Ō tumlat; yĕh meuk, kētö tötlöök chin i kui vē tarik, öp ṙòng 
nup harunten cha, pò cha nö ötkūötenre tö në ṙô chu; ngam chöngö chu, sō-
en e cha-a.  
20Chöngö tö yòh tötahūsa nö yih nö in chu nö ṙā-ang Sīpā, hēk lameuṅh nö 
ṙā-ang tömarôvat panam? Öt hō-ov nuk kahëtö meh töföngö, öt rēhĕn nup 
tökētu tö meh nö ṙāmölōn tī tö chu.  
21Lökten an ngam Mā Tēv nö ngö ṙô: Yĕh meuk ṙātö kinvē-ĕre chin i kūö vē 
tarik kinvē-ĕre cha min; kumngöre tö yöng re, tö kūön re kikōnyö, aṅ ranghö 
tarik hol inrē min nö palā-aiṙen.  

Kilöönö Tö Aṅ Lā Kapā 

22Ngö ṙô ngam Mā Tēv: Yĕh meuk, yih yip tarik löktö ap panam lā kapā, 
halöinylöre öp tökiröng pumnāmö tarik löklö ip tö marôvat alaha ngih 
tumlat.  
23Ṙapkö linreny re yip, vöi inrē, tötmilēḵ yip öt īnu inrē tö miṙēlōn, sā ṙô mai 
öp hināngô cha; i uk kōra yip, haṙāköre sā tarik kumyung, lā-al meh, Ō 
kikānö kūön Sīyôn!  
24Hang vine-eny in, kalöli në kël ih ngaich nö öt kalē-en; ngaich el ngam 
chanökö miṙivlōn īhö, chök sā kikānö kamyôḵ.  
25Uh yin chuh el kahôyö ui rēhĕn lök el talöökö; tön sanëtu ap tökunyaha 
elmat, keuheūtngöre lā-a öp pinhë-eṅkūö.  
26Ō kikānö kūön yip tarik chu, kafānöre tö sāk, pilönöre el tisum; sanòk sā i 
töhĕng maneuk kikōnyö nyīö, kalē-ĕṙô harāmöre; tön höng röt-ta yanīhih an 
ngam famël nö in hī.  
27Vīlen meh chin ngaich kamlah lanöökö töngëḵ chehen ane inrē kamlah öm i 
vē tarik chu hòṅ meh akahalōn kalah nup talöökö cha inrē.  
28Töngëḵ yin nö ṙòkhöre nö ma-ahôngen, havötköre nö kumtö vine-engnang; 
mās yin, vët inrē, ṙòkhöre yin nö chōichö la-en.  

29Kalē-ĕkūö an nö föö ngam fanöö kūö tameūyö, keuheūt ök nö ngaich pirum 
tökūö ngam tameūyö; chök alaha ngam mahalöök tit nöng iṙūöhen, pò ngam 
tötlöök nö öt kē-ĕyö.  
30Rupīö yin nö tö-sō-ovö tö ṙô, pò ngam Mā Tēv nö sō-en cha.  

 Yerimiā 7 

Mikāhaten Yeremīa Nö Ël Töhet Chūök 

1Ngam ṙô yamih aṅ im Mā Tev nö löö in Yarimiā.  
2Söklöre i kūö inkūp ngam patī ngam Mā Tēv, ngaich umuh ahangkö ngih ṙô, 
ngö ṙô, Hangihtöre tö ṙô ngam Mā Tēv ṙòkhöre yī-ö tarik aṅ Yūtā 
kumhĕthötre lökhöt i në inkūp öi vë-ekūö ngam Mā Tēv.  
3Ngö ṙô An ngam Mā Tēv yip tömaṙôngö, ngam Tēv Israel, Halööktit nup 
talöököre yin nup la-en yīö inrē, ngaich hökngen yīö chū-ö min iyöng i ngih 
chūökö.  
4Ui hayönglenre i në innyatkö el mat ṙô: töhet chūök ngam Mā Tāv ön ngih, 
töhet chūök ngam Mā Tēv, töhet chūök ngam Mā Tēv.  
5Yē yīö kô-en halööktit nup talöökö nup lā-en yīö inrē, yē yīö kô-en in höö im 
töt michūṙen kinṙôka.  
6Yē yīö öt hakihten aṅ tahëng, kūönyōich hēk tafiösi, hēk öt kitaknyö mahām 
töt akahaṙa i ngih chūökö, yē yīö inrē öt kiröönngöre tömrit tahëng tēv öi 
höng hachököre,  
7Ngaich chū-ö min halöngten yīö iyöng i ngih chūökö, ing panam kahëtö chu 
in yik muvöhngö yīö nöng örheūheu.  
8Yĕh meuk, ötkanôluṙô man i inyönglen re i minyôiny-aṅ ṙô.  
9Hòṅ ulāya ömeh, kumpah tarik, asĕha, minyôiny-aṅ chūöku ṙô, föng 
tötahūsa i Pē-al, ngaich tömrit tahëng tēv nup tötmikahkūö meh;  
10Ngaich yih söklöre inrē ikūö chu ël ngih patī, ngih tökaheūkö Tö minë-eny 
chu, ngaich ngö ṙô, Ṙānyu in! iṙūöhen la-evṙen tö në sin-òkūö?  

11Ngaich öng ngih patī, ngih tökaheūkö tö minë-eny chu, nö vītöre nö 
kinluhu tötūmu nö i mat yīö? Yĕh meuk, meūkö e chin chū-ö, ṙô ngam Mā 
Tēv.  
12Kuṙòh chuh im chūök chu töngamuh öp Sailō misī, i chūök chu la-urĕh 
vīten ngam minë-eny chu nö iyöng, ngëichkö tī chu tö e inrē tökūö ötlanöökö 
yip tarik chu Israel. 
13Ngaich töngamuh, kūö yīö ngaich la-evṙen tö në, ṙô ngam Mā Tēv, ngaich 
hē chu ötṙākôre vë-ekūö yīö hö-ö yī-ö hang, hē chu havëken yīö,  
14Hö-ö yī-ö sap ṙô, Lökten chin min tinī-iv töng patī tö kaheūkö tö minë-eny 
chu ngam chūök yīö hayönglenre, im chūökö inrē kahëtö chu in yīö, in yik 
muvöhngö yīö inrē, sā tī chu tö Sailō.  
15Kavalngen yīö chin min ṙā-ang i kūö chu, sā tī chu tö yik mah akalaha yīö 
ṙòkhöre yik kūön Ifrēm.  

Milôṙen Tarik 

16Uh pöri yī-ö vë-elkui vē tarik, hēk hachônglö ṙô re havë-a, hēk ve-elkui cha, 
uh inrē ve-elkui cha in chu, tön rö-ö chin hangṙô yīö.  
17Ötmeuk öyih tö tī cha i nup elpanam Yūta ël kanröönö Yērūsalem inrē?  
18Hamūl ngòh yip nyīö, tōttökūö tameūyö yip muvöhngö cha, kirāich atta 
inrē yik kikānö nö ël tökachavu, nö vī pikoh nyā-aṅ öp kikānö rācha ngam 
halīöngö; asënyö tö-ôkö cha-a inrē tökētu nö i tahëng tēv, nö harunnyö 
lanīnö chu. 
19Chū-ö öichu töharunnyu lanīnö tö cha? Ṙô ngam Mā Tēv. Röh aich nöng 
acha-a, nöng kalūöch elkui re?  
20Lökten ön nö ngö ṙô ngam Mā Tēv: Yĕh meuk, ṙöhtö ngam lanīnöre chin 
tanānyö chu inrē ikui ngih chūökö, ikui tarik, töṙeūla inrē, ikui chōng 
elkahôyö ikui ṙòng aṅ ngih tumlat inrē; hūkūö öp min öthannyangngenkūö.  
21Ngö ṙô An ngam Mā Tēv yip tömaṙôngö, ngam Tēv Israel: Ṙūöhten nup 
töföngö man tökētu i nup kahëtö meh, ngaich kā öp alaha.  

22Pòn ik sakāmö hē chu kēnyen cha ṙā-ang öp panam Aikup, öt vë-ekūö yik 
muvöhngö cha chū-ö, hēk tölṙôcha tö inlahen töföngö tökētu in nup tökētu 
inrē.  
23Ngih pöri chöngö kahëtö chu in cha, Hang ṙô chu, ngach Tēv yīö chū-ö min, 
ngaich yī-ö min tarik chu; lök ël nup talöökö chu inrē tinölô yīö tö chu, hòṅ 
yīö lööken in re.  
24Hö-ö pöri cha-a nö hang hēk asītö elnang re, lök i lōn re pöri i nganë-eṅ 
tötlöök lōn cha inrē, ngaich heūlrit re öt kū-ö tö lā-urĕh. 
25Löktökūö ök sakāmö yik muvöhngö yīö nö kunyī-iny re nö ṙā-ang öp panam 
Aikup söl ing töngamuh, öich höng iṙūöhen tīntö yip tarik re pròfĕt nö in cha, 
kaheuk sakāmö;  
26Sönngenre cha-a nö öt hang ṙô chu, hēk asītö elnang re, hangëṅ-eng likeun 
re pöri cha-a. Höichngen yin tö yik muvöhngö re.  
27Lökten man ṙô tö në ṙô in cha, hö-ö pöri min cha-a nö hangṙô meh. Havëten 
cha min me-eṅ, hö-ö pöri min cha-a nö sapṙô meh.  
28Ngö ṙô min me-eṅ tö cha, Angū-ö ön ngih pumnāmö tarik töt hamang ṙô 
ngam Mā Tēv ngam Tēv cha, rö-ö inrē nö hō nö vëka; falāliyö öknö ngaich 
kanô-en; ngaich ök nö ṙöökiṙen nö i minuh cha.  

Tötlöök La-en El Achāṙö Hīnòm 

29Kamöpngö keūyö re yin kavalngö e ngaich; harāmöre pōitô ikui minë rung 
töngāsökui, pò ngam Mā Tēv nö sō-en ane inrē ṙāngen ngam tumköl chap nö 
i lanīnöre.  
30Pò vē kikōnyö kūön Yūtā nö ötlöökö la-en nö ikūö chu, ṙô ngam Mā Tēv; 
asöklö sin-òkkūö yinnö ël ngam patī ngam tökaheūkö tö minë-eny chu, nö 
hachōichngö e.  
31Vīlö chūök yin nö lātulöng i Tōfĕt, öp el achāṙö öp kikōnyö kūön Hinnôm 
nö föng kikōnyö kūön re kikānö kūön re inrē nö i kūö tameūyö; ngam töt 
chöngö chu, öt rēhĕn nö yamih nö ellōn chu. 

32Lökten yĕh meuk, yih nup sakāmö, ṙô ngam Mā Tēv, ip hē Tōfĕt nö 
ötngöhöre invëka, hēk achāṙö öp kikōnyö kūön Hinnôm achāṙö chūök 
finëlhanga pöri: pò cha min nö lāpngöre nö i Tōfĕt, pòn ötchūöku i 
tahëngngöre chūök.  
33Ngaich min nup tökapah alaha vē tarik nö nya-aṅkūö nup chehechōn ël 
kuföt, nup töṙeūla inrē el tumlat; ngaich öt hĕng tak min ma-ahōngen u.  
34Vīten ṙānāmölōn ṙô chin min nö ṙā-ang re nö i nup elpanam i Yūtā el 
kanröönö Yērusalem inrē, ṙô kikōnyö töhapīhö kikānö tö hapīhö inrē; pò 
ngam panam min nö öt aṅhavkūö.  

Yerimiā 8 

1Ip hē e, ṙô ngam Mā Tēv, nup tangëḵ yip rācha aṅ Yūtā, tangëḵ yip kūön 
rācha e, tangëḵ yik kūönṙô tangëḵ yip pròfĕt, tangëḵ yip aṅ Yērusalem inrē 
min nö kēnyu nö ṙā-ang ëlnup anūlö u,  
2Ngaich anū-ö min nö pirātö nö i kūö ngam tavūöi töngam chingëṅt tö nup 
tömaṙôgö inrē aṅ el halīögö nup lahök la-en cha nö hāngenlōn, nup tö 
tömörit tö cha nup töchöhö tö cha inrē nö vë-evkūö: hö-ö anū-ö min inrē nö 
vë-evkūö: hö-ö anū-ö min inrē nö hamūlö hēk ulīya; sā sôḵ nuā nup min nö i 
kūö ngam tumlat.  
3Lahëlōn yip tö ōtren min tö kinpaha yip aṅ ngih tötlöök mupīhö i nup chūök 
cha min nö ahōṙiyö tö chu, ṙô ngam Mā Tēv yip tömaṙôngö.  

Chinökṙen Kūö Tökööl 

4Ngö ṙô min me-eṅ tö cha, Ngö ṙô An ngam Mā Tēv: Hē tarik nö fukngö röh 
yip cha-a nö choholre nö hēk? Yĕn hĕng tak mahavööngökūöre, hö-ö hòng 
anga-aṅ nö havantöre?  
5Kūöyòh aich vē tarik nö havööngökūöre nöng iṙūöhen nö heūlritre? 
Haköptīre yin tö inchīlö, sōḵ yin nö havantöre.  
6Hangihtöre chin hang inrē, hö-ö pöri cha-a nö chīpö ṙô; öt tarīku mahavöötö 
ellōn re tö tötlöök la-en re, ngö ṙô, Asuh ap fālen chu, Kö havööngö kūöre yin 
nö i talöököre, sā kōra kum-mööyöre nö i kinyūngö.  

7Pòrô nup Istòk chehechōn el minë halīöngö sön nö akahakūö tö ṙētak re; 
nyö-öṅ inrē, likup, krēn chehechōn inrē haköp ṙētak re nö yih; öt akahakūö 
pöri vē tarik chu tö chöngö ngam Mā Tēv.  
8Sitih kanô-òṅ öm ngö ṙô, Akaha, in īhö, in ih an inrē ngam chöngö ngam Mā 
Tēv? Yĕh meuk, vī e pöri nö minyôiny-aṅ ngam töminyôiny-aṅ kanūch yip 
kamūich.  
9Sumrōngikūö yip min tö akahaṙa tarik, ngangngökūö yip min kē-ĕ inrē; yĕh 
meuk, tö cha nö sō-o ṙô ngam Mā Tēv, asuh ap mikah in cha?  
10Lökten chin min kētö yip pīhö cha nö i tahëng nup taṙeūḵ cha inrē in yip tö-
mihôiṅ, pòn löktökūö tökūöṅnö söl i tökiröng öp yanālö tömichūṙen 
taneūngen; löktökūö pròfĕt söl i kūönṙô ṙòkhöre nö kēken michūṙen.  
11Hönghöhen tī yip nö halanken innyahkö vē tarik chu, ngö ṙô, Lām, lām, yĕn 
rö-ö nö lanāmuvö nö umuh.  
12Sirōngkūö aich cha-a hē cha nö kēken sin-òkkūö? Hö-ö, öt sinrōngukūö yin; 
hö-ö yin nö akahakūö tö miṙē-ĕv. Lökten yin min nö fukngö nö in yip 
töfukngö; kavāli yin min, hē chu sācha tī tö cha, ṙô ngam Mā Tēv.  
13Hē chu min hòṅ hamūlö cha, ṙô ngam Mā Tēv, öt ṙôngu min ngam vāin nö i 
rōi re, ötrēhĕn anychīr nö ṙôngu nö i rōi ngam anychīr chōn; nyangngö rōi 
chuhngöre nö ṙā-ang in cha inrē nup tö-kētu tö chu nö in cha.  
14Kūöyòh öi ayī-ö öt halöinyköre höng ūichhakṙen? Hamūlöre yin, tā-a töi 
kuhēthöre i nup elpanam töchūöku kumyūnglö, ngaich umuh öi kapah; pò 
ngam Mā Tēv ngam Tēv hī nö kētö kui hī tö kinpaha ane inrē kē-ĕkūö hī öi 
òk mak tökapahhukūö; pò hī köölö fālen im Mā Tēv.  
15Meūkken lanāmö in, öt tölöökuvö pöri yamih, öp hē inlanken, yĕh meuk 
pöri, pinhë-eṅkūö.  
16Hāngö ṙô nup kōra cha nö hangòs nö löktö Tën; i ṙô nup kōiny kōra cha nö 
më-a keuheūtlöre ngih panam nö kayīna. Yih yip nö ngeūṅktö ngam panam 
tö nup tanööḵöl e inrē, ngam elpanam tö yip aṅ e inrē.  

17Yĕh meuk, pò chu tīntö pēch in yīö, pēch tökapahhukūö töt hanlēmen, 
ngaich anū-ö min nö kāpö yīö, ṙô ngam Mā Tēv.  

Miṙīvlōn Yeremīa Nö In Yik Tarik 

18Öt hanlanken an ngam miṙivlōn chu, vahavö fanöinylö chu nö ellōn chu.  
19Hang, tö ṙô öp kikānö kūön yip tarik chu löktökūö rôta, ṙôkti ngam panam 
inrē: Hö-ö öng ngam Mā Tēv nö i Sīyôn? Hö-ö öp rācha nö in e? Kūöyòh yip 
nö harunnyö lanīnö chu tönup töka-īpö insā tēv cha, nup aṅ tahëng insā tēv 
cha inrē?  
20Ngaich ök hē inmūlòng, keuheūt ök nö ngaich sikehngö, ngaich rö-ö ayī-ö 
hayöökaṙen.  
21Pò öp nyāha öp kikānö kūön yip tarik nö nyahā ngam fanöinylö chu, 
Haṙivlōn chin, kē-ĕ chu an inrē ngam nganangngökūö chu.  
22Öt sanôhòvkūö vah hòng i Kilīöt? Öt lamë-en vah vö hòng umuh? Ngaich 
kūöyòh ngam lanööken ap kikānö kūön yip tarik chu nö öthavantu?  

 Yerimiā 09 

1Ō mak an öre ngam elkui chu, löklö mak mat inrē në mat chu, hòṅ chu 
peuny yik töfëli aṅ in ök kikanö kūön yip tarik chu tö sakāmö hatööm inrē!  
2I kuyāyö tönyalnyi öp öre chūök inchūöklö töng kumröön tarik, hòṅ chu 
ṙāngö vē tarik re ngaich kiröönngöre tö cha! Pò cha nö ṙòkhöre nöng ma-
asĕha, manūlö tarik tömichūḵ chanökhuṙen.  
3Sōntö litāk re yin sā linreny; sīöplö minyôiny-aṅ nö kalēḵ im panam ngaich 
rö-ö kanô-en; pò cha nö löktökūö im tötlöök nö im tötlöök, ngaich rö-ö cha-a 
nö akahakūö tö chu, ṙô ngam Mā Tēv.  
4Kö haṙēmngenre yin yēḵ tö aṅ ranghöre, ui hayönglenre inrē i mëm, kahëm 
re; pò vē mëm kahëm nö kamil chūök holre, vē aṅ ranghö inrē nö mahavöt 
vamë-eng nang.  

5Kö mahachīl yin vē aṅ ranghö, öt hĕng tak tö ṙô tökanô-en; haköptö litāk re 
yin nö ṙôtö minyôiny-aṅ; lūölken ötlanöökö yin ngaich yaha chanëyö nö 
havöötö ellōn re.  
6Afônglö inkihten yin nö i kui inkihten michīl inrē nö i kui michīl, sōḵ yin nö 
akahakūö tö chu, ṙô ngam Mā Tēv.  
7Lökten ngam Mā Tēv yip tömaṙôngö nö ngö ṙô: Yĕh meuk, Halööktit cha 
chin min kalaha cha inrē, suh ṙöng ap tahëng tī chu kô tö kūö tö vē tarik 
chu?  
8Chòk an ngam litāk cha tökapahukūö; minyôiny-aṅ ṙô ana kö elvāng re yin 
nö lāmöṙô nö ve-ekūö aṅ ranghöre, ellōnre pöri anga-aṅ nö halēnlö inyun ò.  
9Uh öichu sācha tī tö cha tökūö në? Ṙô ngam Mā Tēv; uh öichu inrē 
havahalvah re i pumnāmö tarik tö ngatī?  
10Yĕh peuiny haram minë rôngö inrē, inrāmöre tökūö minë kiyôp el tönyalnyi 
el inchōn, pò u nö ahātiyö pòn sōtu nö hĕng tak lamök umuh öt hāngö ṙô inrē 
nup nuā nö mū-a; hĕnghöre chehechōn elkuföt, töṙeūla inrē ngaich nö falngö 
re nö kiröönngöre.  
11Vīten Yērusalem chin min nö fanôngö tinṙöltit, chūök am aṅ el inchōn; 
vīten nup elpanam Yūtā chin min inrē nö töt aṅhaṅvkūö, öt iyöngö tö tarik.  
12Achiāp tarik tö yahlö mikah töp lökten ò nö kô nö akaha elmat tö ngih? In 
chīö öng ngam elvāng ngam Mā Tēv nö ṙô-òv, hòṅ ò yēḵ nö ve-eny e? Kūöyòh 
öng ngam panam nö payāyi ahāti inrē sā tö nyalnyi el inchōn, tö lökten nö 
öthĕng tak lamök muh?  
13Ngö ṙô ngaich ngam Mā Tēv: Pò cha nö ṙāngö ngam chöngö chu ngam 
ṙahātö chu i kūö cha, rö-ö inrē nö hang ṙô chu, hēk öt lök i talöökö e,  
14Ngaich pöri nö hangë-eng ellōn re nö tömrit ellōn re ngaich nö tömrit Pē-al 
sā inköptö cha tö yik muvöhngö cha. 

15Lökten ngam Mā Tēv yip tömaṙôngö, ngam Tēv Israel nö ngö ṙô: Yĕh meuk, 
ha-aṅhal vē tarik chin min tö tö-angū-öṅvö chōn, kē-ĕkūö cha inrē tö mak 
tökapahukūö nö òk.  
16Pirātngen cha chin min i pumnāmö tarik yip töt rēhĕn nö mikahkūö cha öt 
rēhĕn nö mikahkūö yip muvöhngö cha; tīnngö ngam sanët chū-ö min inrē nö 
unôichrit cha, hanöng saha chu keuheūt tö cha.  

Ayôkö Hinòlṙen Re Yeruselem 

17Ngö ṙô an ngam Mā Tēv yip tömaṙôngö: Ngëicha, havëtö yip kikānö nö yih 
nö im miṙivlōn lukken yip töhuveū-en kikānö nö yih;  
18Hökngen cha nö kurāten nö pōitô nö harāmö hī, hòṅ në mat hī nö hëmnyi 
mak mat, në tasēu mat hī inrē nö pòpnyi aṅ tö mak.  
19Tön hāngö ṙô öp inrāmöre nö löktö i Sīyôn: yöng tinṙōlngö hī! Sirōngkūö 
takô in ngaich, pò hī ṙāngö ngam panam re, pò cha nö tiṙölngö nup chūök hī.  
20Hangihtöre, Ō yī-ö kikānö, tö ṙô ngam Mā Tēv, hökngen ngam elnang yīö 
nö kē ngam ṙô aṅ elvāng ò; haköp tö yip kūön re yin kikānö tö inrāmöre, kö 
haköptö yip aṅ ranghö re tö tinkökö lināpö.  
21Tön yih an ngam kinpaha nö lökhöt inkūp kuföt ngaich an nö kuhēthötre 
nö el pati rācha hī, rökngen yip nyīö nö el kanröönö, yip ṙāl tarik inrē el 
talöökö.  
22Ṙò-òv, Ngö ṙô An ngam Mā Tēv: Fukngö nup min alaha tökapah tarik nö el 
kahôyö sā sôḵ nuā, sā rōi sāiny tö kinheūten yip mu-uvôhòl, ngaich öt hĕng 
tak min mahamūlö u.  
23Ngö ṙô An ngam Mā Tēv: Un eū-eure ngam tö-akaha tarik nö i mikah re, un 
eū-eure ngam tökalēḵ tarik nö i kumlēḵ re, Un eū-eure ngam tökôlò tarik nö i 
kanôlò re;  
24Hökngen ò pöri ngam ameū-eure nö eū-eure nö i ngih, tö ò nö akaha elmat 
akahakūö inrē tö chu, tö chu öich chū-ö Mā Tēv maharūnöre i tököp 
hanāngenlōn, öt michūḵṙen kinṙôka, lanöökö inrē ing tumlat; pò chu in në 
kumchiklōn, ṙô ngam Mā Tēv.  

25Yĕh meuk, yih nup sakāmö, ṙô ngam Mā Tēv hē chu min sācha tī tö cha nö 
ṙòkhöre yip tötunyīnyi, ṙòngmöng öt tunyī-nyi pöri 
26Aikup, Yūtā, Itöm, yip kikōnyö kūön Amön, Mō-ap, ṙòkhöre inrē yip mi-
iyöng el kuyāyö tönyalnyi yip kammöpngö keūyöre i lā taseū re kui: pòn 
ṙòkhöre vē pumnāmö tarik nö öttunyīnyi, ṙòkhöre inrē nup patī Israel nö öt 
tunyīnyi ellōn.  

Yerimiā 10 

Insātēv Tö Ngam Tökò-en Tēv 

1Ō patī Israel, hang ngam ṙô ngam ṙô, ngam Mā Tēv nö vë-ekūö yīö.  
2Ngö ṙô ngam Mā Tēv: Ui haköp talöökö vē pumnāmö tarik, ui rēhĕn 
ngangngökūö i nup minkahngö el halīöngö tön ngangngökūö yin vē 
punmāmö tarik nö in u,  
3Pò në kui panam vē tarik nö töminyôiny. Kūöltu öp chōn nö el inchōn, vī-i 
ngaich tö hanīöng töp töhuveū tarik.  
4Hanyöṅtö ngaich angū-ö tö tarik, tö rupīö humlum inrē; haköpngen e cha-a 
nö aṅ tī tö mūngöre kīny inrē pòn sōten e nö halöinyköre.  
5Sā inhôngö Kavöö nup insā tēv cha nö el panô-òṅ kukumör, öt huveū-euṙô 
anū-ö inrē nö ṙô-òv; hòṅ keūnö anū-ö, pò u nö ötkô nö kiröönngöre. Ui pa-
ekūö tö u, tön ötkô nup nö öt löököti, ötrēhĕn nö īnu töhuneū-en nö vī 
tölöök.  
6Ō Mā Tēv, öt hĕng tak tösā meh: kiröng man me-eṅ, kiröng ngam minë-eny 
meh inrē nö im minhôiṅyö.  
7Chīöp öre töt pa-ekūö tö meh, Ō me-eṅ tö meh, rācha vē pumnāmö tarik? Pò 
e nö lumnööṙö meh; pòn vē tö-akahaṙa in vē pumnāmö tarik i nup pūlngö cha 
inrē nö ṙòkhöre öt hĕng tak tösā meh.  
8Tökulō-ov mikah, hĕnghöre tökulō-ov anū-ö: höng chōn öp inköphöti tö nup 
insā tēv!  

9Törömö rupīö tökētu nö ṙā-ang Tarsis, humlum inrē tökētu nö ṙā-ang Ufās 
vahī tarik töhuveū-en nun anū-ö aṅ kuntī ramöm humlum inrē; tö-ulöö-ö 
nganāvömat nup inyut u tököinyö hunṙīngö mat inrē: ṙòkhöre anū-ö nö vahī 
töhuveū-en tarik,  
10Tökô-en pöri nö Tēv ngam Mā Tēv; tö-aṅ an nö Tēv rācha inrē tö-örheūheu 
nö aṅ. Kayin ngih tumlat i lanīnö ò, ötkô vē pumnāmö tarik inrē nö keun öp 
tökiröng lanīnö ò.  
11Ngö ṙô in tö cha: Nup tēv töt vamī halīöngö tumlat inrē payāyi min nö ṙā-
ang im tumlat, ṙā-ang el katòh ngam halīöngö inrē.  

Tikökkö Nöinyö Ngam Tēv 

12Anga-aṅ An vamī tumlat lökten i minhôiṅyö ò, ngam mahaköpngö ngih 
panam lökten i mikah ò, hanyāknyö minë halīöngö inrē lökten i mikah elmat 
ò.  
13Yē ò nö kaknyö ṙôre payāvlöng ngaich nup mak el halīöngö, vīlö minë vang 
ṙanāchö anga-aṅ inrē nö tafūnlöng nö ṙā-ang i manā-angkūö ngam tumlat. 
Vīlö hanyālö anga-aṅ tökūö ngam kumṙah, kēnyö ngam kuföt anga-aṅ inrē nö 
ṙā-ang el chūök chehen ò.  
14Ṙòkhöre tarik nö tökulō-ov mikah öt īnu inrē tö mikah; ṙòkhöre ramöm 
humlum nö sumrōngikūö min tö insā tēv re; pòn töminyôiny-aṅ minë insā tēv 
in ò, öt īnu nup tö unhômö.  
15Öt kanôluṙô nup vahīṙen inchīl elmat; ip hē cha min nö sācha, ötkôlò min 
cha-a.  
16Öt ngatī an anga-aṅ ngam minchööḵö Yāköp, pòn anga-aṅ vamī taṙòkhöre, 
miyöngö ò inrē Israel aṅ ip amin ò; Mā Tēv yip tömaṙôngö ap minë-eny ò.  

Yanīhi Ngam Inkövö 

17Hamūl nup inṙung chehen re man el tumlat; Ō me-eṅ mi-iyöng el ngam 
tökayīngö!  
18Tön ngö ṙô An ngam Mā Tēv: Yĕh meuk chuvilnyö vē aṅ ngam panam chin 
ing töngamuh, kētö kui cha inrē tö kanihngen, hòṅ cha nö akahaiṙen tö e.  

19Aōla chū-ö, kūö ngih chanökö chu! Pōyen an ngih vah nyaha chu. Ngö ṙô 
pöri chū-ö, Kô-en ön ngih nö kanihngen, ötkô chin öt keūnö e.  
20Piyāyi ök rūkui chu, keuheūtngöre nuk tökuvaha nö latòk; ngaich yip kūön 
chu nö kiröönngöre nö ṙāngen chu, hö-övö yik nö ngaich; öt hĕng tak 
mahanyāknyö ngam rūkui chu nö hēk ma-asöklö minë ranangkūö inrē.  
21Pò yip yōm pököre nö kulō-ov mikah, öt hatöntöre inrē nö im mā Tēv; 
lökten yik nö ötkôlò, ṙòkhöre inrē nuk pököre cha nö pirāti.  
22Hangihtöre töhāngö ap umuh! Yĕh meuk, yih ap nö ngaich! öp yöng 
tinṙōlen löklö im lā kapā panam nö vīten nup elpanam Yūtā nö öt aṅhaṅvkūö, 
chūök am aṅ el inchōn.  
23Akahalōn chin, Ō Mā Tēv, tö talöökö ngòh tarik nö öt in ò, tö e inrē nö öt in 
ngam tarik ngam kumröönngöre nö hachōḵ vanāngöre.  
24Ō Mā Tēv, vëken chu, im tölöök pöri kinlah ṙôken; Un im tanānyö meh, hòṅ 
meh öt kēten chu im ranö-ö.  
25Vōknyö ngam lanīnöre man i kui vē pumnāmö tarik, vē töt akahakūö tö 
meh, i kui vē tarik inrē vē mahavëkö minë-eny meh; tön ngaich yip nö 
ngeūṅkten Yāköp; ngeūṅkten ò yip nö ngaich inrē nö tiṙōlngö elyöngö ò.  

 Yerimiā 11 

Yeremīa Ngaich Ngam Kinlēḵngô 

1Ngam ṙô yamih nö in Yarimiā nö ṙā-ang im Mā Tēv:  
2Hangihtöre tö në ṙô ngih kinlēḵngô, vë-ekūö yip tarik aṅ Yūtā inrē tö yip aṅ 
Yērusalem. 
3Ngö ṙô me-eṅ tö cha, Ngö ṙô An ngam Mā Tēv, ngam Tēv Israel: Tötkôlò öp 
yēḵ tarik öp töthamang në ṙô ngih kinlēḵngô.  
4Ngih tinölô yik muvöhngö yīö tö chu hē chu kēnyen cha ṙā-ang ap panam 
Aikup, ṙā-ang ip vët töhūṙökūö, öichngö ṙô, Hangihtöre tö ṙô chu, la-evṙen 
inrē tö nup tinölô yīö tö chu nö ṙòkhöre. Hòṅ yīö min tarik chu, Tēv yīö chū-
ö min inrē,  

5Hòṅ chu hateungngö öp töchūöku kinlēkngôre in yip muvöhngö yīö, öich kē-
ĕkūö cha tö panam töhëmö aṅkūö tö aṅteh töpachāka inrē, sā e ing 
töngamuh. Ngaich ngö ṙô chū-ö sapṙô, Ngatī an yēḵ, Mā Tēv.  
6Ngaich ngö ṙô ngam Mā Tēv tö chu, Ahangkö në ṙô i nup elpanam Yūtā, el 
nup kanröönö Yērusalem inrē: Hang në ṙô ngih kinlēḵngô la-evṙen inrē tö u.  
7Pò chu ṙēmen urĕhnyôre in yik muvöhngö yīö hē chu kē-nyen cha ṙā-ang ap 
panam Aikup, mu-urĕhnyôre öt ṙākôre ing cha, söl in töngamuh sakāmö, öich 
ngö ṙô, Hang ṙô chu.  
8Sönngenre cha-a nö öt hang hēk öt asītö elnang re, höng kö lök im tötlöök 
nganë-eṅ ellōn re pöri cha-a. Lökten chu kētö kui cha nö ṙòkhöre tö në ṙô 
ngih kinlēḵngô, ngam la-en cha nö tölô tö chu, hö-ö pöri cha-a nö teūngen.  
9Hēk ngam Mā Tēv nö ngö ṙô tö chu, Inhôngen chöngö ap umuh in yip tarik 
aṅ Yūtā aṅ Yērusalem inrē.  
10Havantöre yip nö hēk nö i nup kanöölö yik muvöhngö cha, yik tösōḵ nö 
hang në ṙô chu: ngaich yik nö tömrit tahëng tēv nö lök la-en u; finlalngö 
ngam kinlēḵngô chu yip nö ngaich aṅ patī Israel aṅ patī Yūtā inrē ngam 
vahīten chu in yik yöng cha.  
11Lökten an ngam Mā Tēv nö ngö ṙô, Yĕh meuk, kētö tötlöök chin i kui cha 
öp lökngen cha nö öthō nö ötkô-òngvah; pòrô cha-a nö peuinyhökūö chu öt 
hang ṙô cha chū-ö min.  
12Ngaich nup elpanam Yūtā tö yip aṅ Yērusalem inrē min nö kiröönngöre nö 
peuiyhökūö nup tēv nup chūök tī cha nö föng tötahūsa, hö-ö pöri anū-ö nö kô 
nö hayööken cha hē el nup kanihngen cha.  
13Pò nup tēv yīö nö vītöre nö sā tūmö nup elpanam yīö, Ō Yūtā; sā tūmö nup 
kanröönö Yērusalem inrē nup tahāklö tö-asöklöng tö yīö nö sinrōngkūö, 
tahāklö chūök finöngö tötahūsa nö in Pē-al.  
14Lökten un vëlöng kui vē tarik, hēk un pōitô peuiny hēk un vë-elkui nö 
ṙënngô cha, tön rö-ö chin min hang yē cha nö havëken chu hē kanihngen cha.  

15Asuh huneū-en ang ngam hanāngen chu nö el patī chu, yē ò nö ngaich nö 
chōichö la-en? Kô-òren nup töchūöku kinlēkngô alaha inrē tökētu nö lakngö 
ngam öt inkôlò meh? Kô-òren ṙöng öm kiröngö ṙanāmölōn. 
16Hĕng heuh an mīsi ngam Mā Tēv nö kaheūkö meh, Tö-ayal chōn ôlìv, tövai 
tökôlò ṙòng; i ṙôktô öp tökiröng chanôchö pöri anga-aṅ min nö föngtökūö e, 
ngaich ṙāpngö min nup pak e.  
17Ngam Mā Tēv yip tömaṙôngö an, ngam tameūchten meh nö ṙônyö ngih 
tötlöök nö in meh pò ngam tötlöök tī yip aṅ patī Israel aṅ patī Yūtā inrē nö 
harunnyö lanīnö chu nö föng tötahūsa nö in Pē-al.  

Hayunkö Ellōnre Nö I Finëlngen Yeremīa 

18Mikahtölōn chu an ngam Mā Tēv tö e, ngaich akahalōn chū-ö; ngaich me-eṅ 
hameukhömat chu tö nup tötlöök la-en cha.  
19Ngaich pöti chū-ö sā öp tö-ṙēm kūön sīṅp töhachōtu nö ṙatnyu likeun. Öt 
akahalōn chū-ö tö e tö cha nö lukken tīre nö in chu, nö ngö ṙô, Tā-a töi 
kūölngö ngòh chōn, holre tö nup ṙòng ò, tā-a töi rökngen ò nö ṙā-ang i panam 
tö-aṅ, hòṅ öp minë-eny ò nö öt ōtren inköpka.  
20Ō Mā Tēv yip tömaṙôngö, Achīö ap rih tö chiplen nö akah fālen, öp kamlah 
ellōn, el kuilōn inrē, yĕh töich meuk ngam invahal aṅ in meh nö i kui cha, 
tön in meh tī chin tö ngam chööḵnyöre.  
21Lökten an ngam Tēv nö ngö ṙô tö inlahen yip tarik aṅ Anatòt, yip chamöh 
nômö meh, tö ngö ṙô inrē. Uh man vë-eny yanīhih mu-unôich i minë-eny 
ngam Mā Tēv, tön kapah man min tö tī ih 
22Lökten an ngam Mā Tēv yip tömaṙôngö nö ngö ṙô: Yĕh meuk, sācha tī chin 
min tö cha, kapah yip min ṙāl tarik tökūö sanët; kapah yip min kūön cha 
kikōnyö kikānö inrē tökūö inyāichö;  
23Ngaich öt hĕngtittak min tö cha tö ōtre nö ṙā-ai, pò chu min kētö tötlöök i 
kui yip tarik aṅ Anatòt, samyeūheu cha nö sācha.  

Yerimiā 12 

Hatön Kūö Ngam Tēv Yeremīa 



1739 

 

 
   Nicobarese Bible 

© 2014, Bible Society of India. 
 

 
 

 

1Ō Mā Tēv tölöök man, yē chu vë-eny miṙivlōnre in meh söönen chū-ö vë-eny 
ngam fālenre i kūö meh. Kūöyòh öng ngam talöökö tötlöök nö kôlò? Kūöyòh 
aich nö ṙòkhöre vē tömichūḵ chanökhuṙen nö kôlòṙen.  
2Me-eṅ man tameūichten cha, ngaich ṙĕhtöre cha-a; sīöp cha-a ngaich 
ṙônguvö; elvāng cha me-eṅ röhta marôvat ngam ellōn cha.  
3Ō Mā Tēv, akahakūö pöri me-eṅ tö chu; meūkö chu man, ngaich kalah 
kuilōn chu in meh. Tūöknyen cha sā sīṅp töṙatnyu likeun, haköhngen cha ip 
sakāmö ṙinatnyö likeun.  
4I rô-òten öng min ngih panam nö haṙīvölōn, në kiyôp el në taṙeū nö 
nyangngö? Kūö öt lanöökö cha yip mi-iyöng in e töṙeūla, chehechōn inrē 
ngaich nö hatngö, pòn ngö ṙô tarik, hö-ö an min nö meuk öp manāngen ih.  
5Yē meh asōl tarik öm höng kiröön, ngaich cha-a nö chëyö tī tö meh, sitih 
kanô-òṅ öm min lā-al kōra? Yē meh öm suktöre ip panam chūök töt 
pinlāngen, sitih inlahen öm min el inchōnngö Yôtön?  
6Pòn pòrô yip mëm meh yip aṅ patī ök yöng meh inrē, ngaich acha-a inrē nö 
michū chanökhuṙen nö in meh; pōitô yip nö ayôṙâ nö lā-unôich meh; um ṙātö 
ellōn re in cha pòrô cha-a nö vāyö ṙô tö meh.  

Haṙivlōn Ngam Tēv Tö Më Tarik Re 

7Ṙāngö patī re chin ngaich, ṙāngö amin re chin ngaich; ngaich chin kētö 
ngam hanāngen ellōn re nö eltī cha yip lā-al ò.  
8Ngaich an ngam amin chu nö vītöre nö in chu nö sā lāyön el inchōn, ngaich 
an nö pōitô nö lā-al chu; lökten chin surīkhen ò.  
9Ngaich an ngam amin chu nö in chu nö sā nup tömirun kaha chehechōn 
kamā alaha? Havīlöng ang tö nup chehëchōn kamā alaha? Kuṙòh, hamūl nup 
töṙēula tötany; kētö u nö kamāngö u.  
10Maṙôngö yip yōm pököre tumṙōlngö ngam panô-òṅ vāin chu, kirāich tökui 
ngam minchööḵö chu yip nö ngaich; ngaich yip nö vīten ngam tölöök 
minchööḵö chu nö el inchōn töt aṅhavkūö.  

11Vīten e yip nö ngaich nö öt aṅhavkūö; ötaṅhavkūö, miṙīvilōn chin tö e. 
Keuheūtngöre an ngam panam nö vī-iyṙen nö hatngö, hö-ö pöri tarik nö ṙātö 
e nö ellōn re.  
12I kui minë tö ngasngö kui rung el tönyalnyi yip tumṙōlhang nö yih; pò 
ngam sanët ngam Mā Tēv nö löktökūö manā-ang kūö ngam panam söl im 
tahëng nö keuheūt; öt lām tarik.  
13Teūich tö sāiny cha-a ngaich uvòhlö töchökhu kaha, hacheiköre cha-a öt 
kanôluṙô pöri. Sirōngkūö yip min tö nup ṙòng taneūich re pò ngam tökiröng 
lanīnö ngam Mā Tēv.  

Kilēḵkôre Ngam Tēv Nö I Yik Ranghö Israel 

14Ngö ṙô an ngam Mā Tēv tö yip tötlöök aṅ ranghö chu yip lamūölkö ngam 
amin ngam kahëtö chu nö amin yip tarik chu Israel: Yĕh meuk, teuklen cha 
chin min ṙā-ang ip panam cha, teuklö ngam patī Yūtā chin min inrē nö ṙā-ang 
in cha.  
15Ngaich yē chu keuheūten teuklen cha, hēk min chū-ö aṙē-ĕlōn tö cha, kēten 
cha min inrē chū-ö hēk nö kö i amin re kö i panamre inrē.  
16Ngaich ngö inlahen angū-ö min, yē cha min nö haṙēmngenre nö haköp nup 
talöökö yip tarik chu, nö chūökūṙô nö i minë-eny chu, Sā ngam Mā Tēv nö tö-
aṅ, sā ṙô cha nö haköptö yip tarik chu nö chūöku ṙô nö in Pē-al, ngaich acha-
a min nö mānlöngö nö ellōn yip tarik chu.  
17Yē öp pumnāmö tarik pöri min nö öt hang ṙô, ngaich chū-ö min 
keuheūtlöre tī teuklen e ngaich piyāingen e inrē, ṙô ngam Mā Tēv.  

 Yerimiā 13 

Linen Kinfan 

1Ngö ṙô an ngam Mā Tēv tö chu, Kuṙòh havah līnen man kinfan ngaich 
kafanlö ṙatre tö e, un sumtu angū-ö inrē nö el mak.  
2Lökten chu havah kinfan hĕng sā ngam ṙô ngam Mā Tēv, kafanlöṙat re 
ngaich tö e.  
3Yih ngam ṙô ngam Mā Tēv nö in chu ik innët heuh,  

4Kē ngam kinfan ngam havah meh, ngam mī-iṙat meh, chōholre, chuh i 
Yūfratīs, hayunngöre e umuh el linrākö ihong.  
5Kiröönngöre ngaich chū-ö, ngaich hayunngö e nö röhta nö Yūfrātis, sā tinölô 
chu tö ngam Mā Tēv.  
6Unôichrit töṙōl sumkam ngam Mā Tēv nö ngö ṙô tö chu, Choholre, kuṙòh 
chuh i Yūfratis, ngaich kē ap kinfan umuh ap tinölô meh tö chu nö hayūni.  
7Ngaich chū-ö chuh i Yufratīs ul ngaich, ngaich kē ök kinfan chū-ö ṙā-ang ip 
chūök e nö hayūni tö chu. Ngaich meuk, öt kôlò ngaich ök kinfan; öt 
kanôluṙô ngaich angū-ö.  
8Ngaich yih ngam ṙô ngam Mā Tēv nö in chu:  
9Ngö ṙô an ngam Mā Tēv: Ngatī tī chin min öthakôlò ngam inkeūlen Yūtā 
ngam tökiröng inrē inkeūlen Yērusalem.  
10Vē tötlöök tarik tösōḵ nö hang në ṙô chu, töngëḵnö tömrit kuilōnre ngaich 
kiröönngöre nö tömrit nup tahëng tēv ngaich vë-ekūö u, sā ngih kinfan min, 
ngih töng öt kanôluṙô.  
11Pòn sā ngam kinfan nö köp nö i ṙat tarik, ngatī chū-ö vīten yip aṅ patī Israel 
nö ṙòkhöre tö yip aṅ patī Israel nö ṙòkhöre töyip aṅ patī Yūtā inrē nö ṙòkhöre 
nö köp nö in chu, ṙô ngam Mā Tēv, hòṅ cha öre nö tarik chu minë-eny, 
nöinyö, ineū-eu inrē, hö-ö pöri cha-a nö hō nö hang.  

Neū-euṅ Vāin 

12Vë-ekūö cha man min tö ngih ṙô; Ngö ṙô An ngam Mā Tēv, ngam Tēv Israel, 
kö hatööklöng nup min neū-euṅ tö vāin. Ngaich ngö ṙô min cha-a tö meh, Kô-
òngrit öi ihö öt akahakūö tö neū-euṅ nö kö hatööḵlöng tö vāin? 
13Ngaich ngö ṙô min me-eṅ tö cha, Ngö ṙô An ngam Mā Tēv: Yĕh meuk, 
hatööḵngen yip aṅ ngam panam chin min tö hinyōyö yip rācha amūchhak nö 
el kantēra Tāvit, yip kūönṙô, yip pròfĕt, ṙòkhöre inrē yip aṅ Yērusalem. 
14Ngaich chū-ö min pinyānyen cha nö lā-al höö, kikōnyö yöng tö kikōnyö 
kūön inrē, ṙô ngam Mā Tēv. Öt miṙe-ĕvlōn chin min hēk öt ṙā-al hēk öt aṙē-
ĕlōn, töp lökten chu öt piyāingen cha.  

Ṙôtö Ngam Tanāilölōn Ang Yeremīa 

15Kētö elnang re hang inrē: un hakeūṙöre, tön ṙô-òvö an ngam Mā Tēv nö 
ngaich.  
16Eū ngam Mā Tēv ngam Tēv yīö urēhĕkūö ò nö kumtö sinngūlö, urēhĕkūö 
yīö kavē-ĕre i chinṙivtö minë rôngö, hē yīö inrē meūkkö hanātö ngaich 
havāngtö e anga-aṅ nö im chinṙīvö, vīten e inrē nö tökūfëi sinngūlö.  
17Yē meh pöri min öt hòṅ hang, ngaich ngih nômö chu min nö ulāikôre nö 
peuny inkeūlen meh; kalē-ĕṙô në mat chu min nö peuiny nö kāti mak mat, pò 
nup pököre ngam Mā Tēv nö kē-ĕyö nö hakövö.  
18Ngö ṙô tö ngam ṙācha tö ngam rāni yöng nyīö inrē: Kē lataṙeū anūichöre, 
tön ṙūötö chūökre an ngam tövai sapīöv meh nö ṙā-ang i kui meh.  
19Öpikūö nup elpanam Nēkep nö öt hĕng tak lamöpnyö kūö, keuheūtlöre 
Yūtā nö kē-ĕyö nö ahöti, ṙòkngöre nö kē-ĕyö nö ahöti.  
20Môklökūöre ngëicha inrē yip yamih nö löktö lā kapā. Isuh nup pököre 
tökētu nö in meh, nup tövai pököre meh?  
21Sītih ṙô öm min yē cha nö ūichhak nö yöngṙen nö i kui meh, cha-a yip 
töhaköptu tö meh nö hol meh? Röh öm min lökö tö saneônglöre chanökö, sā 
öp kikānö i kinyô-ò?  
22Ngaich yē meh, ngö ṙô ellōn re, Kūöyòh ön në nö teunghö kui chu? Kūö 
ṙôkö öp öt lanöökö meh öp mamëchlö ngam kinhôi meh, ngaich kihngen me-
eṅ tö chanökhuṙen.  
23Kô ang ngòh aṅ Iti-ōpia nö haṙīngö uk alaha re hēk ngòh Liōpāt nö harīngö 
pintōhore? Ngaich kô-öre më-eṅ inrē löökö la-en öm tö-u-lòhten la-evṙen tö 
tötlöök.  
24Pirātngen meh chin min sā uk nëlö töheuingö tökūö kuföt nö ṙā-ang el 
ngam tö-nyalnyi kuyāyö.  
25Ngatī man min, ngam kalah ṙôken chu minchööḵö meh, ṙô ngam Mā Tēv, 
pòmeh vaichngen chu ngaich hayönglenre i minyôiny-aṅ.  

26Hakôtenre chin chū-ö min mëchlö kinhôi meh nö i kūö meh ngaich meūkö 
min ap sumrōngkūö meh.  
27Ngaich chin meuk nup sin-òkkūö in meh, insĕha inrē, ngam öt lanöökö meh 
i mi-inyihköre kikānö, i kui rung el töngāṅ. Ō Yērusalem, öt kôlò man! Irô-
òten öng min urēhĕkūö meh öm ahetlöngö?  

Yerimiā 14 

Tökiröng Nganëhngö 

1Ngam ṙô ngam Mā Tēv yamih nö in Yarimiā inlahen ök nganasngö:  
2Haṙivlōn Yūtā nuk inkūp e inrē nö salīnköti; harāmöre yip tarik nö el tumlat, 
kööilöṙô Yērusalem inrē nö peuiny.  
3Tīnngö tarik re nö fòk mak yip mā tö-akaha; sölta cha-a ngaich nö i nup 
inchūökngö mak, ötkôtökūö cha-a tö mak havan cha-a ngaich nöng öt aṅhav 
chūök kum; sirōngkūö cha-a kalūöchöre el kui inrē ngaich kahultö kui re.  
4Pò ngam tumlat ngam töng ngangngökūö, kūö törö-ö kumṙah im panam, 
sirōngkūö yip tameūch kahulkuire cha-a.  
5Uroh nup Hain el kahôyö nö ṙāngö tufömnyöre kinyôḵnyi kūön re pòn öt 
kiyôpu umuh.  
6Sökhak nup köttö aṅ el inchōn nö i kui nup rung töt aṅhavkui, hangòskö 
kuföt anū-ö sā am aṅ el inchōn; öt meuk nup mat u kūö törö-ö rōi chōn.  
7Pòrô nup öt lanöökö ih nö hameuktö chanôchö in ih, Ō Mā Tēv, tī-iv yĕh 
tökūö ngam mine-eny meh; pòkūö nup hineūlrit nö pōyen, köölö fālen in 
ngaich in meh.  
8Ō me-eṅ maheūṅkkö Israel, mahayööken el hē kanihngen, kūöyòh öm hòṅ sā 
aṅ tahëng im panam, sā töng kumrööna öp kamānngöre nö sökngöre tökūö 
hatööm?  
9Kūöyòh öm ngatī sā öp tarik tökalūöchöre elkui, sā öp tarik tökalēḵ tötkô nö 
hayööken? Ō Mā Tēv, sön me-eṅ elṙôngö ih, ngaich īhö minë-eny meh öi 
havëka; uh in yĕh ṙā-ai.  

10Ngö ṙô an ngam Mā Tēv tö inlahen vē tarik: Hāngen yin nö ngatī invötö, 
hö-ö yin nö ma-iṅh röönre; lökten ngam Mā Tēv nö öt hō-en cha, ngaich ön 
töngamuh nö köpölōn tö ötlanöökö cha ngaich sācha tī inrē tö tökööl cha.  
11Ngö ṙô an ngam Mā Tēv tö chu: Un havëka lanööken vē tarik.  
12Pòrô cha-a nö ahik, öt hòṅ hangrô cha chū-ö nö peuiny, pòrô cha-a inrē nö 
kētö töföngö tökētu, sāiny inrē tökētu hö-ö chū-ö min hō-en u; ahetngen cha 
pöri min nö pôḵ sanët, pôḵ inyāichö, pôḵ invah tölëlngökūö inrē.  
13Ngö ṙô chū-ö ngaich: Aōla, Mā Tēv, yĕh meuk, ngö ṙô yip pròfĕt tö cha, Hö-
ö yin min meuk sanët, öt rēhĕn inyāichö nö in yīö, kē-ĕkūö yīö pöri min chū-
ö tö tökô-en lanāmö i ngih chūökö.  
14Ngaich ngö ṙô ngam Mā Tēv tö chu: Minyôiy-aṅ ṙô yip pròfĕt nö i minë-eny 
chu; hö-ö chin tīnten cha, ötrēhĕn tölṙô cha hēk vë-ekūö cha. Vë-eny 
maheuṅkre; yip nö in yīö tö miynôiny-aṅ; chinông alaha töt kanôluṙô, inchīlö 
inrē aṅ el kuilōn cha. 
15Lökten ngam Mā Tēv nö ṙô tö inlahen yip pròfĕt yip vamë-eny nö i minë-
eny chu pòrô chū-ö öt tīnngen cha, yip tö ngö ṙô inrē, Öthō sanët, inyāichö 
inrē nö yih min nö ing panam: keuheūtngöre vah yip cha-a min pròfĕt tökūö 
sanët, inyāichö inrē.  
16Ngaich yip tarik chūökṙô cha nö vë-eny min nö kavāliyö nö el kanröönö 
Yērusalem, pôḵ inyāichö sanët inrē, öt hĕngtak amulngö cha-a-cha-a, pīhö 
cha, kūön cha kikōnyö, kūön cha kikānö inrē. Pò chu min vōknyö ngam öt 
lanöökö cha nö i kui cha.  
17Ngö ṙô man in cha min tö ngih ṙô: Hökten në mat chu nö kāti makmat, 
hatööm sakāmö inrē, un ṙākenre inrē anū-ö, pò rēlö kūön yip tarik chu 
kikānö nö nyahav tö vah tökiröng, nö kūö tökalēḵ tī famël.  
18Yē chu kunyī-inyre el kahôiṙen, yĕn meuk, ip töfëli tö sanët! Yē chu inrē 
kuhēthötre im elpanam, yĕh meuk, invah inyāichö! Pò yip pròfĕt tö yip 
kūönṙô nö kēken innyihkö chehen nö im panam, ngaich rö-ö nö akahalōn.  

Havëkö Kūö Ngam Tēv Yik tarik 

19Keuheūtyöre öng Yūtā nö sō-ov tö meh? Sa-òkkūö lōn öm tö Sīyôn? Kūöyòh 
öm hachökö ih töp lökngen ih ötlanë-enṙen? Ngëichkö lanāmö in, öt yih pöri 
tölöök; ṙētak linë-en, meuk pöri nöng pinhë-eṅkūö.  
20Ō Mā Tēv akahngen öt lanöököre in, tö ötlanöökö yik yöng ih inrē, pò ih 
ngaich köölö fālen in meh.  
21Uh in rööniyö, lökten im minë-eny meh; un miṙē-ĕyö ngam tökôlò kantēra 
meh; köpölōn ane inrē un piyāyi ngam kinlēḵngô nö in ih.  
22Tökô-òv hòng umuh i nup tötkò-en tēv pumnāmö tarik nö kētö kumṙah? 
Hēk kô ön minë halīöngö nö kētö tö-aṙöka kumṙah? Ō Mā Tēv Tēv ih, röh öm 
me-eṅ anga-aṅ? In meh in öi meūka, pò në nö ṙòkhöre nö tī meh.  

 Yerimiā 15 

Lanëlngö Nö I Yūtā 

1Ngaich ngö ṙô ngam Mā Tēv tö chu Pòrô Môsös Samu-ĕl inrē nö sökhak nö i 
kūö chu, sönngenre öp ellōn chu nö öt hanvööten nö lā i vē tarik. Tinngen 
cha nö ṙā-ang i kūö chu, hökngen cha nö kiröönngöre!  
2Ngaich yē cha nö hatönö meh, Chuh yih öi min? Ngö ṙô min me-eṅ tö cha, 
Ngö ṙô an ngam Mā Tēv: Cha-a yip pôḵ tölëlngökūö invah, im tölëlngökūö 
invah, acha-a yip lamöö kūö sanët, löö im sanët; acha-a yip lamöö ip 
inyāichö, löö ip inyāichö acha-a inrē yip lamöö i inkövö, löö i inkövö.  
3Fën mihëṅṙö nup min tī chu i kui cha inlëlngö, ṙô ngam Mā Tēv: ngam sanët 
famëlhanga minë am tameuchhanga minë chehechōn el kuföt tö minë töṙeūla 
el tumlat kama-anga famëlhanga inrē.  
4Vīten cha min nö pinhë-eṅkūö i në pūlngö ngih tumlat kūö tī Manasē ök 
kikōnyö kūön Hēsikia, rācha aṅ Yūtā, nö i Yērusalem.  
5Ō Yērusalem, chīap min tö-aṙē-ĕlōn tö meh hēk chiāp min pameuiny 
miṙivlōnre tö meh? Chiāp min kamāntöre nö hatönkö lanööken meh?  
6Sō-en chu man ngaich ṙô ngam Mā Tēv, höng heūlökūöre mana; hateutnyö 
këlre ngaich chū-ö lā-al meh öich fëlngen meh; chei chin ṙākö tanānyöre.  

7Kichāngö cha chin öich aṅtī tö lanòk kinchang i kūö minë inkūp ngam 
panam; miṙivngölōn cha chin, fëlngö yik tarik re chin; hö-ö cha-a nö 
havöötöre nö ṙā-ang i nup talöököre.  
8Ṙūölöng ṙôngö yip tafiösi cha tö chu nö pōyen tö kuyāyö ngam mai; kētö lā-
al yip yöngnyīö chin yöng yip ṙāl tarik tö famëlhanga i ra-nònglö ngam 
tavūöi; vīten miṙivlōn chin pinhë-eṅkūö inrē nöng löö nö fukkui cha.  
9Anga-aṅ öp tösat tak kūön ngaich nö lëvngö; ngaich an nö kiratngö vahre; 
meutti ök tavūöi ò nö ngaich hē e nö ṙòngmö sakāmö; sumrōngikūö ana miṙē-
ĕi inrē. Ngaich yip chööḵ cha min nö kētu tö chu nö im sanët i kūö yip lā-al 
cha, ṙô ngam Mā Tēv.  
10Aōla chū-ö me-eṅ yöng chu kikānö tö meh kayôḵyen chu öich tarik 
kanihngen linā-alkūö inrē ing panam nö ṙòkhöre! Hö-ö chin kēngö 
töhaṙūöngö, öt rēhĕn öich haṙūöng, sön cha-a nö ṙòkhöre nö rūtngövah chu.  

Vë-eny Miṙīvlōn Re Yeremīa Nö Im Tēv 

11Lökten hökngen e yēḵ, Ō Mā Tēv, yē chu rö-ö vë-elkui cha in meh öich 
hōten cha nö löök, yē chu rö-ö mileūchô havë-a in meh öich ṙënngô ngam 
tökunyaha elmat i hē kanihngen; ane inrē i hē kanihten ellōn!  
12Hĕng tak hòng tökô nö liköl vët, vët ṙameū-eung lā lòhngö, mās inrē?  
13Kētu nuk kanôlò meh töpōi ṙāi chehen meh inrē nö ngaich ngen, öt ṙāyu, 
tökūö nuk tökööl yīö keuheūtngöre chūök im panam yīö.  
14Vīten yīö chin min lök la-en yip lā-al yīö ip panam tötmikahkūö yīö, pò öp 
tameūyö lanīnö nö hulökūö öp mahaṙāpngen yīö min nöng örheūheu.  
15Ō Mā Tēv akahalōn man; köpölōn tö chu chöhken chu inrē, havāhalvah chu 
inrē in yip tötmahakôlò chu. Ip manöiyö meh uich kē-ĕyö; akahalōn tö chu 
keun minṙēngö tö pòkūö meh.  
16Kôti nup ṙô meh nö ngaich, ngaich chin nyā-aṅ u, ngaich nup ṙô meh nö in 
chu nö ṙanāmölōn kumchik ellōn chu inrē; pò chu tö kaheūkö tö ngam minë-
eny meh. Ō Mā Tēv, Tēv yip tömaṙôngö.  

17Öt ūichhak chin elṙôngö yip mumnôn, öt rēhĕn chin ṙāmölōn; hĕng töṙah 
chin ūichhak, pò ngam kël meh nö I kui chu, pò meh hatööḵngen chu tö 
inngëṅ tachōich.  
18Kūöyòh öng ngam chanökö chu nö öt ṙātöre, ngam nyaha chu inrē nö öt 
hanpēten, sō nö hapētö? Hòṅ sā tömichīl öm kun töhëm mak in chu, sā nup 
mak samökngöre?  
19Lökten an ngam Mā Tēv nö ngö ṙô: Yē meh havan havanten meh chū-ö min, 
ngaich sökhak min me-eṅ i kūö chu. Yē meh ṙô-òv tö tölöök, un öp töt 
kanôluṙô, ngaich min me-eṅ sā elvāng chu. Havöötöre min cha-a nö in meh, 
hö-ö pöri min me-eṅ havöötöre in cha.  
20Ngaich chū-ö min vīten meh in vē tarik öm mās kinlōngö chūök kumyung; 
lā-al meh min cha-a nö kiyung, hö-ö pöri min cha-a nö kô tö meh, pò chu in 
meh öich hayööken meh, ṙānyen meh inrē, ṙô ngam Mā Tēv 
21Ṙānyen meh chin ṙā-ang eltī öp tötlöök ṙānyen meh inrē ṙā-ang ip kinṙāpö 
meh tö ngam töt milēḵ.  

Yerimiā 16 

Ṙô Lōn Ngam Tēv Nö In Yeremīa 

1Yih ngam ṙô ngam Mā Tēv nö in chu:  
2Uh man min kē pīhöre, uh rēhĕn min öm kūönu tö kikōnyö hēk kikānö inrē i 
ngih chūökö.  
3Tön ngö ṙô An ngam Mā Tēv tö yip nyīö kikōnyö nyīö kikānö inrē yip 
töfötnyu nö i ngih chūökö, tö yip yöngnyīö inrē kamyôḵnyen cha tö yip 
kikōnyö yöng inrē yip mahakūönten cha nö i ngih panam:  
4Kapah yip min tökūö nup invah tökapahukūö. Hö-ö yip min nö harāmö, öt 
rēhĕn min cha-a nö lāpiyö; höng sā sôḵ nuā yip min nö i kui ngam tumlat. 
Kapah yip min kūö sanët inyāichö inrē, ngaich nup tökapah alaha cha min nö 
nyā-aṅkūö nup chehechōn el kuföt tö nup töṙeūla inrē el tumlat.  

5Tön ngö ṙô ngam Mā Tēv: Un kuhēthötre el öp patī miṙivlōn hēk un 
kiröönngöre i inrāmöre, hēk un haṙivhen cha; tön kēngö ap lanāmöre chin ṙā-
ang in vē tarik, ṙô ngam Mā Tēv, ap hanāngenlōn chu tököp miṙēlōn inrē.  
6Hĕnghöre tökiröng tökūönö inrē min nö kapah nö i ngih panam; öt lāpiyö 
yip min, öt hĕng tak min inrē maharāmö cha hēk kamötnyö alahare hēk 
kumhāk ngöre tö pòkūö cha.  
7Öt hĕng tak min famòk rôti nyā-aṅ yip töhaṙīvölōn, nö haṙāmlōn ò kūö yik 
tökapah; öt rēhĕn min nö hĕng tak kamë-eṅkūö ò tö kulah inṙāmkölōn nö òk 
tökūö ök yöng ò kikōnyö hēk kūö ök yöng ò kikānö.  
8Uh yin chuh el patī chūök tökiröng nyina-aṅ öi ūichhak hol cha, öi nyā òk 
inrē.  
9Tön ngö ṙô an ngam Mā Tēv yip tömarôngö, ngam Tēv Israel. Yĕh meuk, 
vīten ṙô nīölö chin min ṙô ṙānāmölōn inrē, ṙô öp kikōnyö töhapīhö, ṙô öp 
kikānö tö hapīhö inrē, nö ṙāngenre i ngih chūökö i kūö yīö i sakāmö yīö inrē.  
10Ngaich yē meh vë-enynang vē tarik tö në ṙô, ngaich ngö ṙô cha-a tö meh, 
Kūöyòh öng ngam Mā Tēv nö ṙônyö ngih tökiröng tötlöök nö in ih? Asuh ap 
öt lanöökö ih? Asuh ap tökööl kahëken ih im Mā Tēv ngam Tēv ih? 
11Ngö ṙô min me-eṅ tö cha: Pò yik yöng yīö nö ṙāngen chu, ṙô ngam Mā Tēv, 
ngaich nö kiröönngöre nö tömrit tahëng tēv, lök la-en u, vë-ekūö u inrē, 
ngaich nö ṙāngen chu öt haköp ngam chöngö chu inrē,  
12Pò yīö inrē höichngen tö yik yöng re, yĕh meuk, höng kö tömrit lōnre yin 
töm töthanvööken kūö tötlöök, sō öi hang ṙô chu;  
13Lökten chin kavalngen yīö ṙā-ang i ngih panam öi ip panam ap töt rēhĕn nö 
mikahkūö yīö öt rēhĕn nö mikahkūö yik yöng yīö, ngaich in e min yī-ö lök la-
en tahëng tēv sakāmö hatööm inrē, pò chu min öt hameukhötmat yīö tö 
hanāngen.  

Invānö Ṙā-ang El Inkövö 

14Lökten, yĕh meuk, yih nup sakāmö, ṙô ngam Mā Tēv, hē e min nö öt 
ngöhören nö ṙô nö ngöh, Sā ngam Mā Tēv nö tö-aṅ ngam kamënyö yip tarik 
Israel nö ṙā-ang Aikup,  
15Ngö pöri, Sā ngam Mā Tēv nö tö-aṅ ngam kamënyö yip tarik aṅ Israel nö 
ṙā-ang ap panam lā kapā nö ṙā-ang i nup panam chūök cha nö ahōṙi tö ò. Pò 
chu min hēk kēten cha ip panam cha takô öp kahëtö chu in yik yöng cha.  

Në Min Tī Ngam Tēv 

16Yĕh meuk, maṙôngö tahīnti chin tö kamëḵ kā, ṙô ngam Mā Tēv, ngaich cha-
a min nö kē-ĕ u; ngaich unôich chū-ö maṙôngö tahīntö tö mahacheūḵ, ngaich 
hacheūḵeu cha, keuheūtkui rôngö rung inrē, el kinluhu ihong inrē. 
17Pò në mat chu nö i kui nup talöökö cha; hö-ö yin nö nyatngö tö chu, öt 
rēhĕn öp öt lanöökö cha nö hanyāti tö në mat chu.  
18Ngaich chū-ö min nëtö ṙënngen tī tö öt lanöökö cha tökööl cha inrē, pò cha 
nö hachōichngö ngih panam chu tö alaha kupah nup sin-òkkūö insā tēv cha, 
ngaich nö hatööḵlö ngih amin chu tö ngam sin-òkkūö tö cha.  

Höng Im Tēv Inyönglen Ang Yeremīa 

19Ō Mā Tēv, kumlēḵ chu chūök chu inrē töngëḵ, innyatlö chu ip sakāmö 
kanihngen, löö in meh yin nö yih vē pumnāmö tarik löktökūö i nup manā-
angkūö ngih tumlat ngaich ngö ṙô: Öt amīnu yik yöng ih höng minyôiny-aṅ, 
chehen töt kanôluṙô nö töt taneunglen.  
20Kô ang ngòh tarik nö vī tēvre? Hö-ö nup tö ngatī nö tēv!  
21Lökten yĕh meuk, vīten cha chin nö akahalōn, höng hĕngtöre heuh öich 
vīten cha nö akahalōn tö kumlēḵ chöngö chu kumlēḵ chu inrē, ngaich 
akahalōn min cha-a tö ngam minë-eny chu nö ngam Mā Tēv.  

 Yerimiā 17 

Chinökṙen Kūö Tökööl Yūtā 

1Kūichi öp tökööl Yūta tö kanūich tö haṙah tö vët; nö kūö tö taimön ka-
iphötvö ap nö ip tömitāk ihong ellōn cha, i kui sinrōl nup tahāklö cha inrē, 

2Köpölōn yip kūön cha tö nup tahāklö cha nup Asērim cha inrē, nö kö i nup 
tö-ayālö rōi chōn i kui nup tömarô-òl kui rung inrē,  
3I kui rôngö el öp töngāṅ panam. Nup kanôlò meh töpōi ṙāi chehen meh inrē 
kē-ĕyö min tö chu nö nāichngen ṙāi öp tökööl meh keuheūtngöre chūök im 
panam meh. 
4Ṙā-angtīre man min tö ngam amin meh ngam kahëtö chu in meh, ngaich 
vīten meh chū-ö min lök la-en yip tökunyaha elmat tö meh ip panam töt 
mikah kūö meh, pòn i lanīnö chu öp tameūyö nö tōttukūö öp töhū min nö 
örheūheu.  

Tö Ṙōlkahngen Vanë-eṅ 

5Ngö ṙô An ngam Mā Tēv, Tötkôlò ap tarik mahayönglenre nö I tarik ngaich 
vī alaha nö këlre, öp tö ellōnu töp mahavööngökūöre nö ṙā-ang im Mā Tēv.  
6Höng sā kun chōn ap el tönyalnyi kuyāyö öt maheūṅku min tö tökôlò 
samīöp. Ngaich anga-aṅ min nö iyöng i nup töngesngö chūök ngam el inchōn 
tönyalnyi ip töt aṅhavkūö panam sāl.  
7Tökôlò ap tarik mahayönglenre nö im Mā Tēv, öp mī-im Mā Tēv inyönglen.  
8Sā chōn ap anga-aṅ töteūichtu nö i kui mak öp mahameuttö nup ṙĕhre nö ip 
kun töhëm mak, ngaich öt pa-ekūö hē öp ṙanāchö nö yih, pò nup rōi ò nö 
ngöhöre inyālö, ngaich hö-ö anga-aṅ nö pinṙūtulōn ip samyeūheu nyanôngö, 
pò ò nö öt ṙākenre nö ṙôngu.  
9Tulöng michīl an ngam ellōn tö taṙòkhöre öt kôlò takô inrē; chiāp tökô nö 
akaha elmat tö e?  
10Chöh kuilōn chin chū-ö Mā Tēv kalah ngam fanöinylö inrē, öich kö kē-ĕkūö 
tarik sā nup talöökö ò. Sā öp ṙòng nup vahīṙen ò.  
11Sā ngam Patrich mahamūl kūönre tö nup töt yahum ò ngatī anga-aṅ ngam 
kamëḵ kanôlòre rö-ö pöri nö inlānen ò; i tūmö nup sākāmö ò anū-ö min nö 
ṙāngen ò, ip manāngen ò anga-aṅ min inrē nö tökulō-ov.  
12Öp kantēra rācha töṙātu nö lātulöng löktökūö ik ranehlö nö chūök ngam 
töhet chūök hī.  

13Ō Mā Tēv, maheūṅkkö Israel, ṙòkhöre yip min ṙamāngen meh nö 
sumrōngikūö; cha-a yip mahavööngökūöre tö meh nö kūichiyö min nö im 
tumlat, pò cha nö ṙāngö ngam Mā Tēv ngam panöklö tö-aṅ mak.  

Havëkö Hinòlṙen Re Yeremia Nö Im Tēv 

14Le-en chu, Ō Mā Tēv ngaich lööken min chū-ö, hayööken chu, ngaich 
hayöökaṙen min chū-ö, pò meh me-eṅ ineū-euṅ chu.  
15Yĕh meuk, ngö ṙô yip tö chu, Isuh ap ṙô ngam Mā Tēv? Höktö yīhih e!  
16Rö-ö chin līpö meh tīnngö tötlöök, öt rēhĕn chin hōḵtö öp sakāmö öt 
kanôlò, akahalōn man; tö nup lamöknyö elvāng chu nö ngaich nö i kūö meh.  
17Uh man yēḵ pinhë-eṅkūö chu; me-eṅ man in-nyatlö chu ip sakāmö tötlöök.  
18Hökngen cha nö sumrōngikūö yip töt mahakôlò chu, uh pöri chū-ö yēḵ 
sumrōngikūö; hökngen cha nö ngònglökūö; kētö kui cha töp sakāmö tötlöök; 
aṅtī tö tö nët tinṙōlngö öm fëlngen cha!  

Ik Inköpkö Ngam Töhet Sakāmö 

19Ngö ṙô an ngam Mā Tēv tö chu: Kuṙòh söklöre ip Inkūp Penyamin, öp 
lökhöt yip rācha Yūtā nö kuhēthötre löknyö cha inrē nö kunyi-inyre, i nup 
Inkūp Yērusalem inrē nö ṙòkhöre,  
20Ngö ṙô: Hang ngam ṙô ngam Mā Tēv, yī-ö rācha Yūtā, ṙòkhöre inrē Yūtā, 
ṙòkhöre inrē aṅ Yērusalem yip kumhēthötre nö lökhöt i në inkūp.  
21Ngö ṙô an ngam Mā Tēv: Haṙēmngenre chöḵönytö nup nômö yīö, un keun 
kūmö hē el anôilö sakāmö hēk un kēhĕt e nö lökhöt nup inkūp Yērusalem.  
22Un keun kūmö inrē ṙā-ang patī yīö hē el anôilö hēk un la-evṙen tö yô-òv, 
haköpkö ngam sakāmö anôilö pöri nö töhet, sā tinölô yik yöng yīö tö chu.  
23Sönngenre cha-a nö öt hang hēk öt asītö elnangre, hakeh likeunre pöri cha-
a, pòn sō nö hang sō inrē nö kē inköptöre.  
24Yē yīö pöri hangṙô chu, ṙô ngam Mā Tēv, öi öt kūmu lökhöt minë inkūp 
ngih elpanam, hē el anôilö sakāmö, haköp ngam sakāmö anôilö pöri nö töhet 
ui la-evṙen hē e inrē,  

25Ngaich möl nö kūhēthötre min nö lökhöt minë inkūp ngih elpanam yip 
rācha amūichhak nö el kantēra Tāvit, el inröl i uk kōra inrē, cha-a tö yip 
kūön rācha inrē in cha, yip tarik Yūtā tö yip aṅ Yērusalem inrē; ngaich ngih 
elpanam min nö örheūheu nö aṅ-havkūö. 
26Ngaich yip tarik min nö yih löktökūö i nup elpanam Yūtā i nup chūökö inrē 
mahavīlen Yērusalem, löktökūö panam Penyamin, löktökūö Sëfēlah, löktökūö 
rung panam, löktökūö Nēkep inrē, kumtö töföngö tökētu, inṙöömngen tökētu 
inrē, sāiny tökētu tötahūsa inrē kumtö tökētu nöinyö inrē nö i patī ngam Mā 
Tēv.  
27Yē yīö pöri öt hang ṙô chu, öi haköp ngam anôilö sakāmö nö töhet ui keun 
kūmö inrē öt kuhēthötre lökhöt minë inkūp Yērusalem hē el anôilö nup inkūp 
e, ngaich angū-ö min nö ṙāpngö kūö tö nup patī rācha i Yērusalem, ngaich 
hö-ö min nö hanyāngikūö.  

Yerimiā 18 

I Chūök Vamī Tanīö-yö Ang Yeremīa 

1Ngam ṙô yamih nö in Yarīmiā nö ṙā-ang im Mā Tēv:  
2Chōholre, kuṙòh kirööngöre chuh patī öp vamī tanīöyö in e chin min 
ahangtö elnang meh tö në ṙô chu.  
3Lökten chu kiröönngöre chu patī ap vamī tönīöyö, ngaich umuh anga-aṅ nö 
la-evṙen ik tö chuvīlö kalröön inröl.  
4Ngaich ök tanīöyö vahī ò tilin nö pala-aiṙen nö eltī ök vamī tanīöyö, ngaich 
vītit e anga-aṅ nö tahëng nö tanīöyö, sā inlahen ök tölöök lōn ngam vamī 
tanīöyö nö vī e.  
5Ngaich yih ngam ṙô ngam Mā Tēv nö in chu:  
6Ō patī Israel, ötkô öichu sā tī ngòh vamī tanīöyö öich in yīö? Ṙô ngam Mā 
Tēv. Yĕh meuk, sā ngam tilin nö eltī ngam vamī tanīöyö, ngatī yī-ö eltī chu, 
Ō patī Israel.  
7Yē chu ṙô-òv i pumnāmö tarik hēk pūlngö, tö chu min öich teuklö e, likölngö 
e inrē ngaich piyāingö e,  

8Ngaich yē öp pumnāmö tarik, öp chūök ṙô chu tö e, nö havööngökūöre tö 
ngam tötlöök, ngaich chū-ö ṙā-ang lōnre tö ngam tötlöök ngam lōn chu tī chu 
in e.  
9Ngaich yē chu vë-eny inlahen öp pumnāmö tarik hēk ip pūlngö tövīlöng tö 
chu min töteūichtu inrē,  
10Ngaich yē e nö la-evṙen tö tötlöök nö i kūö chu, nö öt hangṙô chu, ngaich 
chū-ö min ṙālö öp tölöök lōn chu tī chu in e.  
11Lökten töngamuh, ṙô-òv in yip tarik Yūta yip aṅ Yērusalem inrē: Ngö ṙô An 
ngam Mā Tēv, Yĕh meuk, vī tötlöök chin lā-al yīö ane inrē halēnlö tī re lā-al 
yīö. Kö havan yin, ṙā-ang i tötlöök talöököre, halööktit nup talöökö yīö nup 
la-en yīö inrē.  
12Ngö ṙô pöri cha-a, Chök alaha an angū-ö! Hòṅ tömrit nup halēnlöre in īhö, 
ngaich kö la-evṙen min sā öp töt hanvööken kūö tötlöök ellōn re.  

Sō-en Ngam Tēv Më Tarik 

13Lökten an ngam Mā Tēv nö ngö ṙô: Hatön i pumnāmö tarik, chīö ap 
hamang tö ngatī? La-evṙen an nö ngaich tö pinhë-eṅkūö ngam rēlö Israel.  
14Ṙā-ang nup linrākö Sirīön nup rung tökënngöre tacham Lēpanön? Höng nyô 
nup ṙung mak nö hëm, ngam tö-uföv töhëm mak?  
15Ngaich pöri vē tarik chu nö vaichngö tö chu, föng tötahūsa yin nö i tötkô-en 
tēv; kavē-ĕre yin nö el talöököre, i minë hötṙeh talöökö, lök i kanānngö yin 
nö ngaich inrē, öt im tökiröng talöökö,  
16Vīngen ngam panam re nö pinhë-eṅkūö, nö töng sīhiyö nö örheūheu. 
Ṙòkhöre yip chamöḵöng e nö pa-ekūö ngaich kichinykūöre.  
17Sātī ngam kuföt chuhöt chin min pirātngen cha i kūö yip lā-al cha. Hameuk 
tö ukre chin in cha, öt ngam kūö chu, ip sakāmö öt kanôlò cha.  

Chöh Talöökö Fīnëlngö Yeremīa 

18Ngaich ngö ṙô cha-a, Tā-a, töi vī lökngö vah Yarimiā, hòṅ ngam chöngö nö 
öt kēngöre nö ip kūönṙô, un rēhĕn ngam inlēnö nö ṙā-ang in yik tö-akaha un 

rēhĕn ngamṙô nö ṙā-ang ip pròfĕt. Tā-a, töi fëlan aṅtī tö litāk, uh in tā-a inrē 
hang nup ṙô ò.  
19Ō Mā Tēv, hangṙô chu, hang ngam vinë-elkui tö chu inrē,  
20Invahal tötlöök öng ngam tötlöök? Ngaich yin yih nö ul anūlö ngih nômö 
chu. Köpölōn tö chu sökhaka i kūö meh öich ṙô tö tölöök in cha, öich 
havööngökūö ngam lanīnö meh nö ṙā-ang in cha.  
21Lökten kētö yip kūön cha nö ip inyāichö; kēten cha ip tökalēḵ kūö ap sanët, 
hökngen yip pīhö cha nö öt kūönu nö tafiösi inrē. Kapah yip yēḵ min tarik 
cha tökūö invah tölëlngökūö, yip ṙāl tarik cha inrē fëliyö tökūö sanët i 
kinyūngö.  
22Hāngö öp yēḵ ṙô pameuiny nö i patī cha yē meh min kētö yip kumlöön 
chehen nöng lūk nö in cha! Pò cha nö ngaich nö ul anūlö nö kē-ĕ chu, ngaich 
ṙātö tinfötröön chu.  
23Ō Mā Tēv tö-akahalōn man tö nup töhayuntu tī cha nö fëlngen chu. Un 
aṙēlöng nup öt lanöökö cha, un rēhĕn nö sīchi nup tökööl cha nö ṙā-ang i kūö 
meh. Hökngen cha nö kavaliyö nö i kūö meh; lök alaha cha ip ṙē-tak tanānyö 
meh.  

 Yerimiā 19 

Tö Lakuk Neū-euṅ 

1Ngö ṙô an ngam Mā Tēv Kuṙòh havah tanīöyö chūök òk ip vamī tanīöyö kē 
yip mākūö yip tarik tö yip minṙöinylen inrē kūönṙô,  
2Ngaich kunyī-inyre in öp Achāṙö öp kikōnyö kūön Hinôm ip lökhöt linrākö 
tanīöyö inkūp, ngaich ahangnyö në ṙô umuh në ṙô chu tö meh.  
3Ngö ṙô min me-eṅ, Hang ngam ṙô ngam Mā Tēv, Ō yī-ö rācha aṅ Yūtā yī-ö 
aṅ Yērusalem inrē. Ngö ṙô an ngam Mā Tēv yip tömaṙôngö, ngam Tēv Israel 
Yĕh meuk, kētö tötlöök chin i kui ngih chūökö hòṅ nup elnang öp hamang 
min nö kāthöt elnang tö e.  
4Pò vē tarik nö ṙāngen chu, ngaich hachōichngö ngih chūökö nö föng 
tötahūsa nö in e nö i tahëng tēv nup töt mikahkūö cha, öt rēhĕn yik yöng cha, 

öt rēhĕn yik rācha aṅ Yūtā; pò cha inrē nö hatöḵöl ngih chūökö tö mahām 
tötakahaṙā.  
5Ngaich nö vīlö tömarô-òl chūök, chūök Pē-al nö föng kūön re tö kikōnyö nö i 
kūö tameūyö nö töföngö tökētu nö in Pē-al, ngam töt hachöngten chu hēk 
chöngö, öt rēhĕn angū-ö nö yih nö ellōn chu, 
6Lökten, yĕh meuk, yih nup sakāmö, ṙô ngam Mā Tēv, hē ngih chūökö min nö 
öt ngöhöre invëka nö Tōfĕt hēk Achāṙô öp kikōnyö kūön Hinôm Achāṙö 
Finëlhanga pöri.  
7Ngaich i ngih chūökö chū-ö min öich vītö kamngö Yūtā Yērusalem inrē nö 
hö-övö, vīten yip tarik cha inrē nö fukngö tökūö sanët nö i kūö yik lā-alre, 
lökngö eltī cha inrē yip chamöh nômö cha, Kētö nup tökapah chin min alaha 
cha nö nyā-aṅkūö chehechōn aṅ elkuföt töṙeūla inrē aṅ el tumlat.  
8Ngaich chū-ö min vīten ngih elpanam nö pinhe-eṅ-kūö, nö töng hīsiyö, 
ṙòkhöre min yip chamöhö meh nö pa-e-kūö ngaich hisngö e tökūö minë 
ötkanôlò e.  
9Ngaich vīten cha chū-ö min nö kā alaha kūön re tö kikōnyö kikānö inrē, 
ngaich min cha-a nö kö kā alaha holre ip invīlö cha tö yip kumyung 
kanihngen inrē, tī yip lā-al cha min acha-a inrē yip chamöh nômö cha nö 
hakihten cha.  
10Ngaich me-eṅ min i kūö yip tarik yip hol röön meh nö kiröönngöre öm 
likukngö ngam chūökkūö amòk,  
11Ngaich ngö ṙô tö cha, Ngö ṙô an ngam Mā Tēv yip tömaṙôngö, Ngatī tī chin 
min likuknngö vē tarik tö ngih elpanam inrē, sā linkukngö öp tanīöyö öp 
vami tanīöyö, hòṅ e nö öt vanītitṙen. Lāpi min tö tarik nö i Tōfĕt pòn öt 
chūöku tī tö tahëng nö lāpö. 
12Angū-ö an min tī chu i ngih chūökö, ṙô ngam Mā Tēv, in yip aṅ e inrē, vīten 
ngih elpanam nö sā Tōfĕt.  

13Nup patī i Yērusalem nup patī yip rācha inrē aṅ Yūtā ṙòkhöre nup patī tö-
aṅhaṅvkūö töföngö tötahūsa nö in minë tömaṙôngö el halīöngö, nup töṙösnyu 
òk tökētu nö i tahëng tēv nö hachōchi min sā ök chūök Tōfĕt.  
14Yih ngaich Yarimīa nö ṙā-ang Tōfĕt i chūök tinīnngö ò tö ngam Mā Tēv nö 
vë-eny nup ṙô, sökhak ngaich anga-aṅ nö el milūkö ök patī ngam Mā Tēv, 
ngaich ngö ṙô tö yik tarik nö ṙòkhöre:  
15Ngö ṙô an ngam Mā Tēv yip tömaṙôngö, ngam Tēv Israel, Yĕh meuk, kētö 
tötlöök chin i kui ngih elpanam i kui në kun elpanam e inrē nup tötlöök tö 
ngaich nö ahangnyu nö in e, pò cha nö hakehngö likeunre, sō nö hang në ṙô 
chu.  

Yerimiā 20 

Chö-öl Kūö ök Kuönṙô Pasūr ang Yeremīa 

1Ngaich ök kūönṙô ang Pasūr, ök kikōnyö kūön Imör, ök yöngkūö mā el patī 
ngam Mā Tēv, hangṙô Yarimiā nö vë-eny në.  
2Ngaich Pasūr nö fōhoh Yarimiā ök pròfĕt, ngaich halökngen ò nö i nup inlök 
el ap Lātulöng Inkūp Penyamin ip patī ngam Mā Tēv.  
3Im huṙöich, hē Pasūr nö luhlen Yarimiā nö ṙā-ang i nuk inlök, ngö rô ngaich 
Yarimiā tö ò, Hö-ö an ngam Mā Tēv nö havëkö ngam minë-eny meh nö Pasūr, 
Pinhe-eṅkūö pöri nö āṅngöre lā-a. 
4Pòn ngö ṙô ngam Mā Tēv: Yĕh meuk, vīten meh chin min höng pin-he-eṅkūö 
töre pinhe-eṅkūö yip holre inrē nö ṙòkhöre. Fukngö yip min tökūö sanët yip 
lā-alre höng hatīöna min më-eṅ. Keuheūttöre tī chū-ö min kēten Yūtā elti ap 
rācha an Pēpilön; Kēngen cha min anga-aṅ nö i Pēpīlön nö töhakövö, ngaich 
aṅtī tö sanët min nö fëlngen cha.  
5Hēk inrē chū-ö min kētö nup kanôlò ngam elpanam nup taneunglen e, nup 
aṅ in e töpōi ṙāi, aṅ in yip rācha aṅ Yūtā nö eltī yip lā-al cha, yip kamīlö cha 
min, kē-ĕ u inrē, ngaich kēngen u nö i Pēpilön.  
6Ngaich me-eṅ, Pasūr, ṙòkhöre inrē yip mi-iyöng el patī meh, nö kiröönngöre 
nö im inkövö; chuh Pēpilön min me-eṅ; in e min inrē me-eṅ kapah in e inrē 



1757 

 

 
   Nicobarese Bible 

© 2014, Bible Society of India. 
 

 
 

 

me-eṅ lāpi, me-eṅ ṙòkhöre yip hol meh inrē, yip chūökṙô meh minyôiny-aṅ 
vë-eny.  

Vë-eny Miṙivlōn Re Yeremīa Nö Im Tēv 

7Ō Mā Tēv hachīlö chu man ngaich, ngaich chū-ö öich hachīlö; mötlö kumlēk 
man tö chu, ngaich öm mihôiṅ. Ngaich chin chū-ö aṅkūö inyīölhanga hĕng 
sumkam; ṙòkhöre yin nö hayëḵngen chu.  
8Yē chu höng ṙô-òvö chū-ö, hūnyôre chū-ö, cha-nökhuṙen tinṙōlngö inrē! Pò 
ngam ṙô ngam Mā Tēv nö vītöre nö in chu nö minṙēngö pinhë-eṅkūö inrē 
sumkāmu nö marô-òten.  
9Yē chu ngö ṙô, Öt hòṅ kakken ò chin min hēk öt hòṅ ṙôtö ò chin min hēk öt 
hòṅ ṙôtö minë-eny ò chin ngaich, ngaich ellōn chu ap umuh sā töhūkūö 
tameūyö öpngö-rekūö nö el nup tangëḵ chu, ngaich chū-ö cheingö haköpken 
e nö lātuhēt, ngaich ötkô chū-ö.  
10Pòich pōyen ahang tö töhīṙeūtka ṙô. Pinhë-eṅkūö keuheūtngöre lā-al! 
Vënyen ò nö töfāluṙen! Tā-a töi vënyen ò nö töfāluṙen! yip töha-eh nö hol 
chu, nö ngëichngö fanukngö chu. Lohten öp min nö hachīlö, ngaich möl ayī-ö 
kô mihôiṅ tö ò, havahalre inrē in ò.  
11In chu pöri ngam Mā Tēv nö sā kumyung töpahë-evö; lökten yip töt 
mahakôlò chu min nö kavē-ĕre, ötkô yip min nö mihôiṅ tö chu. Kiröngö 
sumrōngkūö yip min, pò cha min nö öt teunglen, vāchi ap min töt 
chanūhuvṙen minṙēngö cha.  
12Ō Mā Tēv yip tömaṙôngö, kamlah tölöök mameuk fanöinylö kuilōn inrē, 
yĕh töich meuk ngam invahalvah aṅ in meh nö i kui cha, tön in meh tī chin 
kētö ngih fālen re.  
13Tikökhökūö ngam Mā Tēv; ha-öiny ngam Mā Tēv! Pò ò nö ṙānyö nômö 
ngam töhòṅ ṙānyu nö ṙā-ang eltī yip tötlöökö la-en.  
14Rūtpööḵ tötkôlò an yēḵ ngam sakāmö hē chu fötnyu! Ngam sakāmö hē 
ngam kikānö yöng chu nö rööchnyen chu, hökngen e yēḵ nö tötkôlò!  

15Rūtpööḵ tötkôlò ap yēḵ tarik öp ma-ahangtö nang ap yöng chu kikōnyö, 
Kikōnyö ap töfötnyu kūön meh, ngaich ṙāmölōn tī tö ò.  
16Hökngen öp tarik anga-aṅ yēḵ nö sā minë elpanam minë tö tiṙöli tö ngam 
Mā Tēv nö öt aṙē-ĕlōn; hökngen ò nö hang hinū-a tö peuheū pinhe-eṅkūö inrē 
i ranònglö ngam sakāmö,  
17Pò ò nö öt kumpaha chu el chūök kanūönö; ngaich öre ök yöng chu kikānö 
nö el anūlö, ngaich kirönghöre ap chūök kanūönö ò.  
18Kūöyòh öichu meutnyi ṙā-ang el chūök kanūönö öich meuk kanihngen 
miṙivlōn inrē, ngaich keuheūtngö në sakāmö re i sinrōngkūö?  

 Yerimiā 21 

Ahangnyu öt kanò-òṅ Yeruselem 

1Ngih ön ṙô ngih yamih nö in Yarimiā nö ṙā-ang im Mā Tēv, hē ök rācha 
Sētikia nö tīnten Pasūr nö in ò ök kikōnyö kūön Malkiyā Safāniā inrē ök 
kūönṙô, ök kikōnyö kūön Ma-asāya, nö ngö ṙô,  
2Hatöntöre im Mā Tēv ṙënngen ih, tön kiyung öp nö lā-al ih Nēpukatrēsör 
rācha aṅ Pēpīlön; lohten an min ngam Mā Tēv nö tī-iv nö in ih tö tösā nup 
pinngangkūö la-en ò, ngaich heūlngen ò min nö ṙā-ang in ih.  
3Ngaich Yarimiā nö ngö ṙô tö cha:  
4Ngö ṙô yin tö Sētikia, Ngö ṙô an ngam Mā Tēv, ngam Tēv Israel: Yĕh meuk, 
havanrit nup aṅtī kumyung chin min nup eltī meh nup aṅti meh inrē kiyung 
lā-al öp rācha aṅ Pēpilön lā-al yip aṅ Kālti inrē yip lā-uk minë kinlōngö nö 
havīlen yīö; kēten cha chin min nö holre nö ellōn ngih elpanam.  
5Hakôtenre chin min kiyung lā-al yīö öich teuthaka kël tö tökalēḵ kël, i 
tanāinyö, i inngëṅṙö, i tökiröng inrē lanīnö. 
6Fël yip aṅ ngih elpanam chin min inrē, hĕng höre tarik, töṙeūla inrē; kapah 
yip min tökūö öp yöng tölëlngökūö invah.  
7Ngaich unôich, ṙô ngam Mā Tēv, öich kēten Sētikia rācha aṅ Yūtā, tö yip 
tarik ò, tö yip tömaṙôngö inrē i ngih elpanam yip töt kapah tökūö ök invah 

tölëlngö kūö, tökūö sanët, kūö inyāichö inrē nö eltī Nëpukatrēsör rācha aṅ 
Pēpilön eltī yip lā-al cha inrē, eltī cha yip chamöh nômö cha. Fëlö cha min 
anga-aṅ nö aṅtī tö taseūkūö sanët; Öt aṙē-ĕlōn ap min tö cha, hēk öt ṙālen 
cha, hēk öt miṙē-ĕvlōn:  
8Ngö ṙô me-eṅ min tö vē tarik: Ngö ṙô an ngam Mā Tēv: Yĕh meuk, i kūö meh 
tī chin ṙātö talöökö kinpaha inrē.  
9Anga-aṅ öp mahangöhngöre nö i ngih elpanam kapah min tökūö sanët, kūö 
inyāichö, kūö invah tölëlngökūö inrē; anga-aṅ pöri öp kumnyī-inyre nö 
hökngenre nö kē-ĕ tö aṅ Kālti yip mahavīlen yīö, aṅ min ngaich teūngen min 
tö nômö re nö raneushö kinyūngö.  
10Pò chu kētö kūö re lā-al ngih elpanam kūö tötlöök rö-ö nö tölöök ṙô ngam 
Mā Tēv: kētu an min nö eltī öp rācha aṅ Pēpīlön ngaich föngngö e min anga-
aṅ tö tameūyö.  

Mikah elmat i Kui mahayöngö Yūtā 

11Ip patī öp rācha inrē aṅ Yūtā ngö ṙô, Hang ngam ṙô ngam Mā Tēv,  
12Ō patī Tāvit! Ngö ṙô an ngam Mā Tēv: Kahôka i töt michūṙen kinṙôka tö 
peuheū, ṙānyö eltī ngam mahakihten tö ò ngam tö-ulāyiṙen, hòṅ ngam lanīnö 
chu nö öt kiröönngöre nö sā tameūyö, ngaich öt hĕng tak mahanyangngökūö 
e yĕn hūkūö nup tötlöök la-en yīö.  
13Yĕh meuk lā-al yīö chin, Ō yī-ö aṅ el achāṙö, Ō ihong ngam töṙā-akūö 
panam, ṙô ngam Mā Tēv; yī-ö tö ngö ṙô, Achīö ap min yamih nö lā-al ih, hēk 
achīö ap min kumhēthötre nö ing elyöngö hī?  
14Sācha tī chin min tö meh asā ṙòng nup la-en meh, ṙô ngam Mā Tēv,; 
tōttökūö tameūiyö ngam el inchōn meh chin min, ngaich angū-ö min nö 
ṙāpngökūö tö nup mahavīlen ò.  

Yerimiā 22 

Ṙô Yeremīa nö i yik Mahayöngö Yūtā 

1Ngö ṙô An ngam Mā Tēv: Kuṙòh kiröönngöre i patī ap rācha aṅ Yūtā, umuh 
ṙôtö ngih ṙô,  

2Ngö ṙô, Hang ngam ṙô ngam Mā Tēv, Ō rācha aṅ Yūtā, amūchhak el kantēra 
Tāvit, me-eṅ, yip tarik meh inrē, yip kumhēthötre inrē tömaṙôngö tarik meh 
nö lökhöt në inkūp.  
3Ngö ṙô an ngam Mā Tēv: Kahôka im töt michūṙen kinṙôka lanöökö inrē, 
ṙānyö eltī ngam mahakihten ò ngam tö ulāyiṙen. Un la-evṙen tö töchōich hēk 
chanökhuṙen im töt aṅ panam meh, i kūön yōich, i tafiösī inrē, un rēhĕn 
kitaknyö mahām töt akahaṙa i ngih chūökö.  
4Pò meh yē meh kô-en hang ngih ṙô chu min, ngaich lökhöt i në inkup ngih 
patī rācha min nö kuhēthötre öp amūichlöre nö el kantēra Tāvit, el inröl i uk 
kōra inrē, cha-a tö yip tarik cha, yip tömaṙôngö tarik cha inrē.  
5Yē meh pöri min öt hòṅ hang në ṙô, chūöku ṙô chin in re, ṙô ngam Mā Tēv, 
tö ngih patī min nö vītöre nö öt aṅhaṅvkūö. 
6Pòn ngö ṙô ngam Mā Tēv tö inlahen ngam patī ngam rācha Yūtā: Sā ṙēngen 
Kilīöt man in chu, sā chalòng kui Lëpanön, vīngen meh pori chū-ö öthō öm öt 
kuyāyö tönyalnyi, elpanam töt aṅhavkūö.  
7Halēn yip famëlhanga chin min nö lā-al meh, kö aṅ-havtī tö nyahatīre; 
ngaich cha-a min nö kūöltö nup atöllö meh sītör chōn, ngaich kavalhöt u nö i 
kūö tameūyö.  
8Ṙōl yip min pumnāmö tarik chamööḵngö ngih elpanam, ngaich kö ngö ṙô 
min tarik töholre, Kūöyòh öng ngam Mā Tēv nö ngatī tī tö ngih tökiröng 
elpanam?  
9Ngö ṙô min cha-a nö sapṙô, Pò cha nö ṙāngö ngam kinlēḵngô ngam Mā Tēv 
ngam Tēv cha, ngaich vë-ekūö tahëng tēv lök la-en u inrē.  

Ṙô I alāha Yòās 

10Un peūinyö an ngam tökapah un rēhĕn haṙivhen ò: kalē-ĕṙô pöri peūinyö ò 
ngam kumröönngöre, tön öt hētu an min nö havan nö meuk öp panam chūök 
finötnyö ò.  

11Pòn ngö ṙô ngam Mā Tēv tö inlahen Sālum öp kikōnyö kūön Yôsayā, rācha 
aṅ Yūtā ök mahayöng nö ṙënngen Yôsāya ök kikōnyö yöng ò, ök ṙamā-ang 
ngih chūökö nöng paneuinyngöre: Öthētu ap min nö havan nö ihih.  
12Ip chūökö pöri chūök tī cha nö kēngen ò nö hakövö, in e anga-aṅ min nö 
kapah, öt hētu min anga-aṅ inrē nö meuk ngih panam nö hēk.  

Ṙô I alāha Yehoyākim 

13Tötkôlò ap anga-aṅ ap ma-mānlö patī re nö lökten i michūḵṙen, nup urôhò 
ò lātulöng inrē nö lökten i michūṙen kinṙôka; öp vamīten holre nö kūönkūö ò 
nöng öt ṙāyu, hö-ö inrē nö kētö raneushö ò;  
14Öp tö ngö ṙô, Mānlö patī re chin min tö tökiröng nö pōiti ël nup lātulöng 
urôhò ṙat nup inkūp e inrē lökhöt kuföt, afāha e tö sītör chōn hatīnö e inrē tö 
tösā el mat manūlö.  
15Rācha öm tö lōnre nö pò meh kasal i sitör chōn? Röh ök yöng yīö nö nyā òk 
inrē ngaich la-evṙen tö kinṙôka töt michūḵṙen lanöökö inrē? Ngaich angū-ö 
nö lööken nö in ò.  
16Akah fālen yāich anga-aṅ töhāṅten inrē; ngaich lööken angū-ö. Röh öng 
angū-ö nö mikahkūö tö chu? ṙô ngam Mā Tēv.  
17Höng mātu pöri me-eṅ fanöinyluvö inrē nöng tö chööḵnyö tö michūḵṙen tö 
taneūngen, chööḵnyö tö kintaknyö mahām tötakahaṙa, chööḵnyö tö inrūnöre 
i inkihten chanökhuṙen inrē.  
18Lökten an ngam Mā Tēv nö ngö ṙô tö inlahen Yēhōyakim ök kikōnyö kūön 
Yôsayā, rācha aṅ Yūtā; Rö-ö yip min nö harāman, nö ngö ṙô, Aōla mëm chu! 
Hēk Aōla kanānö chu! rö-ö yip min nö harāman, nö ngö ṙô, Aōla mā chu? hēk 
Aōla ök rācha!  
19Anòngngö inulngö köttö min anga-aṅ nö lāpi, fiṙëchö kavāli ngaich nö 
havāngngö kui inkūp Yērusalem.  

Ṙô I Falngen Ngam Panam Yeruselem 

20Kuṙòh kiröönngöre i Lëpanön pōitô hū-a, hachônglöṙôre i Pasān; peuny 
löknyö i Aparim, tön ṙòkngöre vah yik hanāngenlōn meh nö fëliyö.  

21Vë-ekūö meh chin misī ik hē meh kôlò, ngö ṙô pöri me-eṅ, Hö-ö chin hòṅ 
hang. Angū-ö an misī talöökö meh löktökūö nyinī-öṅ meh, öm öt hangṙô chu.  
22Hachōkūö yip yōm pököre meh an min ngam kuföt, yip hanāngenlōn meh 
inrē min nö kiröönngöre nö im inkövö: ngaich sirōngkūö min me-eṅ 
kalūöchöre elkui inrē tö kūö nuk öt lanöökö meh.  
23Ō yī-ö aṅ Lëpanön mumtīlöre i nup sītör chōn, yöng inluhu yīö min yĕn yih 
ap chanökö nö i kui yīö sā chanökö kikānö kamyôḵ!  

Mikah Elmat Ngam Tēv Nö In Yehoyāchin 

24Sā chu tö-aṅ, ṙô ngam Mā Tēv, pòrô Kônayā ök kikōnyö kūön Yēhōyakim, 
rācha aṅ Yūtā nö kinlong minā-aṅ nö lahāmö chu, sönngenre chū-ö öre öich 
silötnyen meh.  
25Ngaich kēngen meh eltī cha yip chamöh nômö meh, öm eltī cha yip pinhë-
eṅkūö meh, eltī Nēpukatrēsör rācha aṅ Pēpīlön eltī yip aṅ Kālti inrē.  
26Kavalngen meh chin min tö kikānö yöng meh inrē ap kamyôḵnyen meh 
öich i tahëng panam, öp töt chūök meh fötnyu, ngaich in e me-eṅ min kapah.  
27Ip panam pöri chūök lōn cha nö hòṅ havan, öt havan cha-a nö in e.  
28Ngòh ang tarik Kônayā töha-āchiṙen tölakuk tanīöyö, chūökṙen nö tö 
hakūökaṙen? Kūöyòh aich më kūön ò nö hateūyi nö kavāli nö ip panam töt 
mikahkūö cha?  
29Ō panam, panam, panam hang ngam ṙô ngam Mā Tēv!!  
30Ngö ṙô an ngam Mā Tēv, Kūichngö ngòh tarik nö tötkūönu, tarik 
tötteunglen min i nup sakāmö ò; pòn öt hĕng tak min kūön ò töteunglö nö 
ūichlöre nö el kantēra Tāvit, nö hēk nö hayöng nö i Yūtā.  

 Yerimiā 23 

Tö Meūkka Min Unòich 

1Tötkôlò yip yōm pököre yip famël hang ane inrē pumrātngö nup sīṅp nö ṙā-
ang el öp chūök u nö nyā-aṅvkūö! Ṙô ngam Mā Tēv.  

2Lökten an ngam Mā Tēv nö ngö ṙô, ngam Tēv Israel, tö inlahen yip yōm 
pököre yip mahayōm vē tarik chu: Paratī nuk pököre chu tö yīö, ngaich 
marôvat tī öi ahōngö u, ngaich hö-ö yī-ö in u. Yĕh meuk, hòṅ in yīö chin chū-
ö tökūö nup tötlöök la-en yīö, ṙô ngam Mā Tēv.  
3Ngaich chū-ö min hamūl nup chööḵṙen nup pököre chu ṙā-ang i nup panam i 
chūök tī chu ahōngen u, ngaich havanten u min chū-ö ip chūök u nö mūl, 
ngaich anū-ö min nö kūönu ngaich ṙūölöre ṙôken.  
4Ṙātö yōm pököre chin min i kui u, yip töṙūötökūö min tö u, ngaich anū-ö 
min nö ötngöhören nö pa-ekūö, öt rēhĕn nö ngang-ngökūö, öt rēhĕn min nö 
hĕng hang nòng töchatngen, ṙô ngam Mā Tēv.  
5Yĕh meuk, yih nup sakāmö ṙô ngam Mā Tēv, hē chu min hachohlö öp tölöök 
Pak in Tāvit, ngaich sā rācha min anga-aṅ nö hayöng nö huveū-eutī inrē, 
kahôka min inrē im öt michūṙen kinṙôka lanöökö inrē im panam. 
6Hayöökaṙen min Yūtā i nup sakāmö ò, iyöng min inrē Israel nö köp. Ngih öp 
min minënyö ò nö havëka: Ngam Mā Tēv an lanöökö hī.  
7Lökten yĕh meuk, yih nup sakāmö ṙô ngam Mā Tēv, hē tarik min nö öt 
ngöhören nö ngö ṙô, Sā ngam Mā Tēv nö tö-aṅ ngam kamënyö yip tarik chu 
Israel nö ṙā-ang ap panam Aikup.  
8Ngö ṙô pöri, Sā ngam Mā Tēv nö tö-aṅ ngam kamënyö ane inrē 
mahachōḵnyö yip kūön aṅ patī Israel nö ṙā-ang i nup panam inrē chūök tī ò 
nö ahōngen cha. Ngaich cha-a min nö iyöng panam re takô.  

Ṙô I Alāha Yip Prôfĕt 

9I inlahen yip pròfĕt: lakūki ap ellōn chu nö lātuhēt, ṙòkhöre nup tangëḵ chu 
nö kichëyöre; sā tarik chin mihīyōi, sā tarik tötkô tökūö vāīn, kūön ngam Mā 
Tēv kūö minë töhet ṙô ò inrē.  
10Pò ngam panam nö tööḵlö töma-asĕha; kūö ngam rinūtngövah ngam panam 
nö haṙivlōn, ngaich nup kiyôp nö nyangngö el ngam el inchōn tönyalnyi. 
Tötlöök ap talöökö cha, öt töhuveū inrē ngam kumlēḵ.  

11Pròfĕt kūönṙô inrē nët re nö ötlöök; uroh chin el patī re kôtökūö tö öt 
lanöökö cha, ṙô ngam Mā Tēv.  
12Lökten ap talöökö cha min nö in cha nö sā tötaleūcha kanröönö el sinngūlö, 
ip chūök cha min nö ahōṙiyö ngaich fukngö; pò chu min kētö tötlöök i kui 
cha ip samyeūheu cha nö sācha, ṙô ngam Mā Tēv.  
13In yip pròfĕt i Samariā hĕng öp maheuṅk chu tökunyah: lökten Pē-al yip nö 
vë-eny ṙô ngaich nö hachōngö yip tarik Israel nö lō-ongkūö.  
14In yip pròfĕt pöri i Yērusalem öich meuk pinhë-eṅkūö: asĕha yip lök i 
minyôny-aṅ inrē; hangëḵlö kël yip tötlöökö la-en cha-a, lökten nö öthĕng tak 
mahavööngökūöre töngam öt lanöökö ò; ṙòkhöre yip nö vītöre nö sā Sôtöm 
nö in chu, yip aṅ e inrē sā Kômòra.  
15Lökten ngam Mā Tēv tömaṙôngö nö ngö ṙô tö inlahen yip pròfĕt: Yĕh meuk, 
ha-aṅlen cha chin min tö tö-angū-öṅvö chōn, kētö òk cha inrē tö mak 
kinpahangvah; pòn löktö in yip pròfĕt i Yērusalem öt lanöökö nö ngaich nö 
kirööngöre im panam nö ṙòkhöre.  
16Ngö ṙô an ngam Mā Tēv yip tömaṙôngö: Uh yin hang nup ṙô yik pròfĕt yip 
vame-eny ṙô nö in yīö, hatööḵngen yīö tö töngtöl tömeūkka; höng ve-eny 
maheuṅk nup ellōn re yip, rö-ö nö ṙāmā-ang elvāng ngam Mā Tēv. 
17Höng iṙūöhö ṙô yip tö cha yip töt chumkūöṙen tö ṙô ngam Mā Tēv, nö ngö, 
Lööken an min nö in yīö; in ò inrē ap töthanvööken kūö nö tömrit lōnre, ngö 
rô cha-a, Öthō yin teunghukui tö tötlöök.  
18Achīö ap in cha ṙöng samökhaka nö im inlēnö aṅ im Mā Tēv mameuk hang 
ṙô ò inrē hēk achīö ap töchumkūöṙen nö hangihtöre tö ṙô ò?  
19Yĕh meuk, ngam chanôchö panam aṅ i ngam Mā Tēv! Ngaich ök lanīnö nö 
kiröön-ngöröönre, chanôchö lamfeui kuföt; lakukköṅny ap min nö i kui 
tötlöök.  
20Öt havanritre an min ngam tanānyö ngam Mā Tēv hanöng saha ò nö 
keuheūtö tī nö hateungngö ap chööḵnyö ellōn re. In öp unôichngöre sakāmö 
yī-ö min löökö mikah elmat tö e.  

21Hö-ö chin tīntö yip pròfĕt, ngaich sön cha-a nöng fal; hö-ö chin vë-ekuö 
cha, ngaich sön cha-a nöng vë-eny ṙô.  
22Yē cha pöri nö sökhaka nö ip inlēnö tö chu, ngaich cha-a öre nö ahangkö në 
ṙô chu nö i vē tarik chu, ngaich öre cha-a nö havööngökūö cha nö ṙā-ang im 
tötlöök talöökö la-en cha inrē.  
23Tēv öich chū-ö töröhta, ṙô ngam Mā Tēv, hö-ö öich Tēv tömarôvat? 
24Kô ang ngòh tarik nö hayunngöre nö i tönyatngö chūökö hòṅ chu ötkô 
meūkan? ṙô ngam Mā Tēv. Rö-ö öichu tööḵlö tī tö ngam halīöngö tumlat 
inrē? ṙô ngam Mā Tēv.  
25Hang ṙô yip pròfĕt chin yik vamë-eny töminyôinyaṅ ṙô nö i minë-eny chu 
ngö ṙô, Heūv chin, heūv chin!  
26I rô-òten ap min minyôiny-aṅ nö ellōn yip pròfĕt yip vamë-eny minyôiny, 
yip vamë-eny inchīlö aṅ ellōn re inrē,  
27Yip tölōn tö yip tarik chu nö vaichngö minë-eny chu tökūö nup heūvö cha 
tövënyu tö cha nö in höö, sā yik yöng cha nö vaichngö minë-eny chu tökūö 
Pē-al?  
28Hökngen ap pròfĕt hameūv nö vë-eny heūvöre hökngen ò pöri öp tö-aṅhav-
in tö ngam ṙô chu nö ṙô-òv tö ngam ṙô chu nö kô-en. Asuh ön në rōi kiyôp nö 
sāta nö i sāiny? ṙô ngam Mā Tēv.  
29Röh öng ngam ṙô chu nö sā tameūyö, ṙô ngam Mā Tēv, sā mūngöre inrē öp 
lumkuk ihong nö kaṙöp?  
30Lökten, yĕh meuk, lā-al yip pròfĕt chin, ṙô ngam Mā Tēv, yip mī-i litāk re 
nö ngö ṙô, Ṙô ngam Mā Tēv, yip mī-in höö nö ulāingen ngam ṙô chu.  
31Yĕh meuk, lā-al yip pròfĕt chin ṙô ngam Mā Tēv, yip mī-i litāk re nö ngö ṙô, 
Ṙô ngam Mā Tēv.  
32Yĕh meuk, lā-al cha chin yip vamë-eny töminyôiny-aṅ heūvö, ṙô ngam Mā 
Tēv, yip vamë-eny nang cha inrē mahachōngö yip tarik chu inrē nö lō-ongkūö 
tökūö minyôiny-aṅ cha ane inrē kūö öt pinhë-eṅkūö cha tö pinlāngen, hē chu 

rö-ö tīnten cha hēk tölṙô cha; lökngen cha nö öt kanôluṙô tī tö vē tarik, ṙô 
ngam Mā Tēv.  

Lumngan Ngam Mā Tēv 

33Hē öp töhĕng tak aṅ in vē tarik, hēk hĕng tak pròfĕt, hēk hĕng tak kūönṙô 
mahatönö meh, Suh ap tölangan aṅ im Mā Tēv? Ngaich ngö ṙô min me-eṅ tö 
cha, Yī-ö yin lumngan, kavalngen yīö chin min, ṙô ngam Mā Tēv. 
34In öp pròfĕt pöri, kūönṙô, hēk töhĕng tak aṅ in yip tarik öp tö ngö ṙô, Ngam 
lumngam aṅ im Mā Tēv, sācha tī chin min töp tarik anga-aṅ tö yip aṅ patī ò 
inrē.  
35Ngaich ngö ṙô min me-eṅ, kö i holre kö i mak alahare inrē, Asuh ap sanapṙô 
ngam Mā Tēv? Hēk asuh ap ṙô ngam Mā Tēv?  
36Un kakka pöri nö hēk tö meh ngam lumngan aṅ im Mā Tēv, pò ngam 
lumngan nöng kö ṙô töhĕng tak tarik, ngaich me-eṅ inrē hachōichngen minë 
ṙô ngam tö-aṅ Tēv Mā Tēv tömaṙôngö, ngam Tēv hī.  
37Ngö ṙô min me-eṅ töp pròfĕt, Sitih ṙô min me-eṅ töp pròfĕt, Sitih ṙô ang 
ngam Mā Tēv nö sapṙô meh? Hēk sitih ṙô ang ngam Mā Tēv?  
38Yē meh pöri ngö ṙô, Ngam lumngan aṅ im Mā Tēv, ngö rô an ngam Mā Tēv, 
Pò meh ṙôtö në ṙô, ngam lumngan aṅ im Mā Tēv, hē chu söömhöti in meh, 
öich ngö ṙô, Uh man ngö ṙô, Ngam lumngam aṅ im Mā Tēv,  
39Lökten, yĕh meuk, kô-òti chin min chātlen meh kavalngen meh inrē ṙā-ang i 
kūö chu, me-eṅ töm elpanam inrē ngam kahëtö chu in meh in yik yöng meh 
inrē.  
40Kētö kui meh chin min inrē tö ngam minṙēngö töt chanūhuvṙen ngam tö öt 
heumköre inrē sinrōngkūö, ngam törö-öv min nö vāichiṙen.  

Yerimiā 24 

Kuvòkö Anychīr 

1Unôichrit Nēpukatnēsar ök rācha aṅ Pēpīlön nö kēngen Yakôniah nö ahöti 
nö ṙā-ang Yērusalem ök kikōnyö kūön Yēhōyakim, rācha aṅ Yūtā, holre tö yik 
tarik vamī chehen, ramöm vët inrē ngaich kētu cha-a tö ò nö i Pēpilön, 

ngaich ngam Mā Tēv nö hameukhömat chu tö ngih tömeūkö: Yĕh meuk, nët 
nup kuvôkö anychīr töṙātu nö i kūö ök patī ngam Mā Tēv.  
2Hĕng ök kuvôkö tö aṅtö tökôlò anychīr, sā raneh töngāṅv anychīr, ngaich 
pöri ök tahëng kuvôkö nö aṅtö tötkôlò anychīr chahū-ui takô lökten u nö öt 
nyanā-en.  
3Ngaich ngö ṙô ngam Mā Tēv tö chu, Yarimiā, asuh ap maheuṅk meh? Ngaich 
ngö ṙô chū-ö, Anychīr, tökôlò takô anychīr, tötkôlò anychīr inrē, chahū-ui 
takô lökten u nö öt nyanā-en.  
4Ngaich ngam ṙô ngam Mā Tēv nö yih nö in chu:  
5Ngö ṙô an ngam Mā Tēv, ngam Tēv Israel: Sā në tökôlò anychīr, ngatī 
lanöökölōn min chū-ö tö ngam inhötngö nö ṙā-ang Yūtā, yip tahīnngö chu nö 
ṙā-ang i ngih chūökö nö ip panam yip aṅ Kālti.  
6In cha min në mat chu nö i tölöök, havanten cha chū-ö min inrē nö i ngih 
panam. Mānlen cha chin min, nö tiṙölngen cha teūichten cha min, öt teuklen 
cha.  
7Kētö ellōn cha chin min nö akahakūö tö chu öich chū-ö Mā Tēv; ngaich 
acha-a min nö tarik chu ngaich chū-ö min inrē Tēv cha, pò cha min nö 
havantöre nö in chu nö keuheūttö ellōn re.  
8Ngö ṙô pöri ngam Mā Tēv: Sā nup tötkôlò anychīr nup töyahngö chinhūngö 
nö tötnya-nā-eṅ, ngatī inlahen tī chin min tö Sētikia öp rācha aṅ Yūtā, yip 
kūön rācha ò, yip chööḵṙen i Yērusalem yip tö-ōtre nö i ngih panam, cha-a 
inrē yip mī-iyöng ngam panam Aikup.  
9Vīten cha chin min nö pinhë-eṅkūö in nup pūlngö ngih tumlat nö ṙòkhöre, 
nö minṙēngö, inchō-oṙô, inkeūlô, rinūtngövah inrē, i nup chūökö nö ṙòkhöre 
chūök cha nö ahōṙi tö chu min.  
10Tīntö sanët chin min, inyāichö, invah tölëlngökūö inrē, nö i kui cha, hanöng 
saha cha min nö hatngö nö kapah nö ṙā-ang i kūö ngam panam ngam kahëtö 
chu in cha in yik yöng cha inrē.  

 Yerimiā 25 

Lā-al, Löktö Kapā 

1Ngam ṙô yamih nö in Yarimiā inlahen yik tarik Yūtā nö ṙòkhöre, im finën 
samyeūheu Yēhōyakim ök kikōnyö kūön Yôsayā, rācha aṅ Yūtā (Angū-ö ök 
raneh samyeūheu Nēpukatnēsar rācha aṅ Pēpilön),  
2Ngam ṙô ngam pròfĕt Yerimīā nö in yik tarik aṅ Yūtā nö ṙòkhöre yik aṅ 
Yērusalem inrē nö ṙòkhöre:  
3Nët anāi lūöi samyeūheu rô-òten löktökūö ik linūöi sīön samyeūheu Yôsayā 
ök kikōnyö kūö Amön, rācha aṅ Yūtā, söl i ngih sakāmö, ngam ṙô ngam Mā 
Tēv nö yih nö in chu, Ngaich chū-ö öt ṙākôre öich ṙô-òv in yīö, hö-ö pöri yī-ö 
hang.  
4Rö-ö yin rēhĕn hang öt rēhĕn asītö elnang re öi hang, pòrô ngam Mā Tēv nö 
öt ṙākenre nö tīntö yip tarik re pròfĕt nö in yīö,  
5Nö ngö ṙô, Köhavööngökūöre yin, ṙā-ang i tötlöök talöököre i tövaich inrē la-
enre, iyöng im panam inrē ngam kahëtö ngam Mā Tēv nö in yīö in yik yöng 
yīö inrē löktökūö misī höng örheūheu;  
6ui tömrit tahëng tēv öi lök la-en u vë-ekūö u inrē, hēk harunnyö tanānyö chu 
i nup vahīṙen minë kuntī yīö. Ngaich chū-ö min öt chökhutī tö yīö.  
7Sönngenre yī-ö öt hangihtöre tö ṙô chu, ṙô ngam Mā Tēv, pò yīö hòṅ 
harunnyö tanānyö chu i nup vahīṙen kuntī yīö öi hachököre.  
8Lökten an ngam Mā Tēv yip tömaṙôngö nö ngö ṙô: Pò yīö öt hang në ṙôchu,  
9Yĕh meuk, tīnngö lamukkö yip miyöngö tarik chin aṅ lā kapā, ṙô ngam Mā 
Tēv, lamukken Nēpukatnēsar rācha aṅ Pēpilön tarik chu, kēten cha chin min 
nö lā-al ngih panam tö yip aṅkūö e inrē, lā-al vē pumnāmö tarik i chīṙö; 
ahatngen cha chin min, vīten cha inrē nö pinhë-eṅkūö, töhīsi, töt 
chanūhuvṙen inrē nö minṙēngö.  
10Hēk inrē, ahōngö nīölö chin min ṙā-ang in cha ṙô ṙānāmölōn inrē, ṙô 
töhapīhö kikōnyö, ṙô töhapīhö kikānö inrē, ṙô nup kinṙīöt ihong yanāngökūö 
ëāṅvö inrē.  

11Keuheūtngöre min ngih panam nö payāyi öt aṅhavkūö inrē sat anāi 
samyeūheu yin min vē tarik nö kūön öp rācha aṅ Pēpīlön.  
12Keuheūthëṙen minë tösat anāi samyeūheu, sācha tī min chū-ö ngaich töp 
rācha aṅ Pēpilön ap pumnāmö tarik inrē ap panam yip aṅ Kālti, kūö nup öt 
lanöökö cha, ṙô ngam Mā Tēv, nö vīngen ngam panam nö örheūheu nö öt 
aṅhavkūö.  
13Kētö kui ap panam chin min angū-ö tö nup ṙô chu nö ṙòkhöre nup 
kahaknyö chu öich lā-al e, nup tökūchiyö nö i mat ngih līpöre, nup vahë-eny 
Yarimiā nö lā-al vē pumnāmö tarik.  
14Pòn maṙôngö yip pumnāmö tarik tökiröng rācha inrē nö vīten cha min nö 
töhakövö; ngaich chū-ö min havahlö nup tösā la-en cha nup vahīṙen nup 
kuntī cha.  

Mikah Elmat Ngam Tēv Tö Minë Panam 

15Pòn ngö ṙô ngam Mā Tēv tö chu ngam Tēv Israel; Kē ngam kulah vāin 
lanīnö nö ṙā-ang eltī chu, vīten yip pumnāmö tarik nö ṙòkhöre yip chūök yīö 
tīntu tö chu nö ôkö e.  
16Òk yip min ngaich latēvi katūöyaṙen inrē tökūö ngam sanët ngam tötīntu tö 
chu nö in cha.  
17Ngaich chū-ö kē ök kulah ṙā-ang eltī ngam Mā Tēv, ngaich vīten yip 
pumnāmö tarik yip chūök chu tīntu tö ngam Mā Tēv nö ôkö e.  
18Yērūsalem tö nup elpanam Yūtā, yip rācha e kūön rācha inrē, öich vīten cha 
nö töpayāyi tötaṅhavkūö inrē, töhīsi törūtivah inrē, sā e i ngih sakāmö;  
19Fërō rācha aṅ Aikup, yip tarik alaha ò, kūön rācha, ṙòkhöre yip tarik ò, 
20ṙòkhöre inrē yip aṅ tahëng in cha; ṙòkhöre yip rācha ap panam Ūs ṙòkhöre 
inrē yip rācha ngam panam Filistain (Eskēlòn, Kāsa, Ĕkròn, yip chööḵṙen 
Astòt inrē);  
21Ētöm. Mō-ap, yip kikōnyö inrē kūön Amön: 

22ṙòkhöre yip rācha aṅ Tūrös, ṙòkhöre yip rācha aṅ Sītōn tö yip rācha aṅ 
panam lākūö mai lāmuh tö ngam mai;  
23Tētān, Tēma, Pus, ṙòkhöre inrē yip kammöplö taseū kuire;  
24ṙòkhöre rācha aṅ Arēpiā; ṙòkhöre inrē rācha yip tökalūöchöre miyöngö 
tarik mi-iyöng el tönyalnyi kuyāyö;  
25ṙòkhöre rācha aṅ Simrī, ṙòkhöre rācha aṅ Ēlam, ṙòkhöre inrē rācha aṅ 
Mītiā;  
26ṙòkhöre rācha aṅ lā kapā, marôvat röhta inrē, kö unôichrit höö, ṙòkhöre 
inrē nup pūlngö ngam panam nup mī-ikūö ngam tumlat. Unôich tö cha ngam 
rācha aṅ Pēpilön nö òk min.  
27Ngaich ngö ṙô min me-eṅ tö cha, Ngö ṙô an ngam Mā Tēv yip tömaṙôngö, 
ngam Tēv Israel; Òk, hiyōi yēḵ, kuvav inrē, fukngö un chōholre nö hēk, kūö 
ngam sanët ngam tahīntö chu in yīö.  
28Ngaich yē cha nö sōḵtö ngam kulah nö ṙā-ang eltī meh nö òk, ngaich ngö ṙô 
me-eṅ min tö cha, Ngö ṙô an ngam Mā Tēv yip tömaṙôngö: Ötkô yin öt ôkö e?  
29Yĕh meukl pò chu rultöre la-evṙen tö tötlöök i ngam elpanam ngam 
töhavëka tö minë-eny chu, hòṅ kiröönngöre ṙöng öm öt sācha? Hö-ö man 
kiröönngöre öt sācha pò chu havëtö sanët lā-al yip aṅngih tumlat, ṙô ngam 
Mā Tēv yip aṅ ngih tumlat, ṙô ngam Mā Tēv yip tömaṙôngö.  
30Lökten man, lā-al cha vë-eny në ṙô, ngö ṙô inrē tö cha; Pôti ṙô aṅ min ngam 
Mā Tēv nö löktö lātulöng ṙā-ang im töhet elyöngöre inrē nö kaknyö ṙôre; 
kalē-ĕṙô ap min nö pōitô nö lā-al nup pököre ò, hū-a inrē, sā yip ramöönnyö 
ṙòng angkūr, lā-al yip aṅkūö ngih tumlat nö ṙòkhöre.  
31Sölngö ap min pööinyṙô nö i manā-angkūö ngam tumlat, pò ngam Mā Tēv 
nö vë-eny fālen yip pumnāmö; kuhēthötre an nö ngaich nö el chūök inkaha 
fālen nö holtö taṙòkhöre tarik, sāpi min inrē tö sanët öp tötlöök, ṙô ngam Mā 
Tēv.  

32Ngö ṙô an ngam Mā Tēv yip tömaṙôngö: Yĕh meuk, ngaich ök tötlöök nö 
kiröönngöre nö löktökūö ngam pumnāmö tarik nö im pumnāmö tarik, ngaich 
öp chanôichö panam nö kalēḵ löktökūö im tömarôvat alaha ngam tumlat!  
33Yip töfëli tö tī ngam Mā Tēv ik sakāmö angū-ö min nö löktökūö im töhĕng 
manā-ang-kūö ngam tumlat söl im tahëng. Hö-ö yip min nö harāmö, hēk 
hamūlö, hēk lāpi; höng sā sôḵ nuā yip min nö ikūö ngam tumlat.  
34Harāmöre, yī-ö yōm pököre, peuiny inrē, pilönöre el tisum, yī-ö mākūö nup 
pököre, tön yih nup sakāmö finëlngö yīö pinrātngö yīö inrē, ngaich yī-ö min 
fukngö sā nup tö-atöllöng kūön sīṅp.  
35Öt ōtre min innyatlö yip yōm pököre öt rēhĕn nö chūöku nö öt kô-òngvah 
yip mākūö nup pököre.  
36Hangihtöre, tö ṙô yip yōm pököre nö peuiny, tö ṙô yip mākūö pököre inrē 
nö harāmöre! Pò ngam Mā Tēv nö öt hakôlò ngam kiyôp cha,  
37Ngaich nup töchēvhakṙen pököre nö ahātiyö, tö ngam tökalēḵ tanānyö 
ngam Mā Tēv.  
38Sā lāyön an nö ṙāngö ngam chūök innyangö ò, pò ngam panam cha nö 
ngaich nö öt aṅhavkūö tökūö sanët ngam mahakihten ane inrē kūö ngam 
tökalēḵ tanānyö ò.  

Yerimiā 26 

Kētu Yeremīa Nö I Kūö Kamhòṅka 

1In ranehten Yēhōyakim nö hayöng ök kikōnyö kūön Yôsaya, rācha aṅ Yūtā, 
yih ngih ṙô nö ṙā-ang im Mā Tēv,  
2Ngö ṙô an ngam Mā Tēv: Söklöre el milūkö ngam patī ngam Mā Tēv, vë-ekūö 
nup elpanam Yūtā nö ṙòkhöre yip yamih nö vë-ekūö-tēv nö el ngam patī 
ngam Mā Tēv tönup ṙô tinölô meh tö chu öm ṙô-òv in cha; um hēngö ma-iṅka 
tö ṙô.  
3Lohten yip min nö hangihtöre, ngaich kö havööngökūöre nö ṙā-ang im 
tötlöök talöököre, hòṅ chu ṙā-al lōn re tö ngam tötlöök ngam lōn chu tī chu 
in cha kūö nup tötlöök la-en cha.  

4Ngö ṙô pòmchö tö cha, Ngö ṙô an ngam Mā Tēv: Yē yīö min öt hangṙô chu, 
öi lök im chöngö chu ngam ṙahātö chu i kūö yīö,  
5Kūötenre inrē tö minë ṙô yip tarik chu pròfĕt yip tahīntö chu in yīö öich 
mileūchen, pòrô yī-ö öt hakūötenre,  
6Ngaich chū-ö min vīlö ngih patī nö sā Sailō, ngaich chū-ö inrē min vīten 
ngih elpanam nö tö rūtiṙen tö vē pumnāmötarik ngih tumlat.  
7Ngaich yip kūönṙô tö yik pròfĕt inrē ṙòkhöre inrē yik tarik nö hang ṙô 
Yarimiā tö në ṙô nö el patī ngam Mā Tēv.  
8Ngaich hē Yarimiā nö keuheūtö ṙô tö në nö ṙòkhöre tinölô ò tö ngam Mā 
Tēv, nö vë-ekūö yik tarik nö ṙòkhöre, ngaich yik kūönṙô tö yik pròfĕt ṙòkhöre 
inrē yik tarik nö kētö tīre nö in ò, nö ngö ṙô, Kapah man min!  
9Kūöyòh öm vë-eny mu-unôich i minë-eny ngam Mā Tēv, öm ngö ṙô, Sā Sailō 
ön min ngih patī, ngih panam inrē ngih min nö piyāyiyö, nö öt aṅhavkūö? 
Ṙòkhöre ngaich yik tarik nö hamūlöre nö in Yarimiā nö elngam patī ngam Mā 
Tēv.  
10Hē yik kūön rācha aṅ Yutā nö hang në, yih cha-a ngaich nö ṙā-ang patī ök 
rācha nö el ök patī ngam Mā Tēv ūichngöre ngaich nö ik lökhöt ök 
Tufömngöre Inkūp ök patī ngam Mā Tēv.  
11Ngaich yik kūönṙô tö yik pròfĕt nö ngö ṙô nö in yik kūön rācha in yik tarik 
inrē nö ṙòkhöre, Töhòṅ sācha tö kinpaha ön ngòh tarik, pò ò nö chōchöṙô nö 
i ngih elpanam, sā ahang minë elnang yīö ngaich.  
12Ngaich Yarimiā nö vë-ekūö yik kūön rācha tö yik tarik inrē nö ṙòkhöre, nö 
ngö ṙô, Tīnten chu an ngam Mā Tēv öich vë-eny töchōich i ngih patī i ngih 
elpanam inrē tö minë ṙô ahang yīö ngaich.  
13Lökten yin töngamuh halööktit nup talöököre tö nup la-en yīö inrē, ngaich 
hangṙô ngam Mā Tēv ngam Tēv yīö ngaich ṙā-allōnre min ngam Mā Tēv töp 
tötlöök öp ṙô ò nö ngaich nö lā-al yīö.  

14Yĕh meuk, eltī yīö pöri chū-ö. Kahanglōnre yin tö chu sā öp tölöök lōn yīö 
töhuveū inrē in yiö.  
15Höng akahalōn tö yīö yē yīö kumpaha chu, kētö kui re min yī-ö tö mahām 
tötakahaṙa tarik i kui ngih elpanam inrē tö yip aṅ e, pò ngam Mā Tēv nö kô-
en nö tīnten chu vë-eny në ṙô elnang yīö.  
16Ngaich ngö ṙô yik kūön rācha yik tarik inrē nö ṙòkhöre nö in yik kūönṙô in 
yik pròfĕt inrē, Hö-ö ön ngòh tarik nö töhòṅ sācha tö kinpahangvah, pò ò nö 
ṙô-òv nö in hī nö i minë-eny ngam Mā Tēv ngam Tēv hī.  
17Ngaich rīkre yik mā aṅ impanam chamôhòlre ngaich vë-ekūö yik tömūl 
tömaṙôngö tarik, nö ngö ṙô,  
18Vë-eny mu-unôch tö yīhih ök misī Maika ök aṅ Mōrēset hē nuk sakāmö 
Hēsikaya rācha aṅ Yūtā, nö ngö ṙô tö yik tarik i Yūtā: Ngö ṙô an ngam Mā 
Tēv yip tömaṙôngö, Kuköhö an min Siyôn nö sā panô-òṅ, fônghak min 
Yērusalem nö taṙöli, ngam rôngö ngam patī inrē nö chūök chōn nö i kui e.  
19Ngaich kumpahangvah ò hòng ang Hēsikaya ök rācha aṅ Yūtā, ṙòkhöre inrē 
yik aṅ Yūtā? Röh ök nö pa-ekūö tö ngam Mā Tēv ngaich havëkö inṙē-ĕlre nö i 
ngam Mā Tēv, ngaich röh hòng ngam Mā Tēv nö ṙā-al lōnre tök tötlöök ök ṙô 
ò nö lā-al cha? Ngaich pöri ayī-ö hòṅ kētö tökiröng tötlöök i kui re.  
20Tahëng ök inrē umuh tarik misī vamë-eny mu-unôich nö i minë-eny ngam 
Mā Tēv, ang Yurayā ök kikōnyö kūön Sēmaya an Kiriyatyerim. Vë-eny mu-
unôich anga-aṅ nö lā-al ngih elpanam lā-al ngih panam inrē nöng sā nuk ṙô 
Yarimiā.  
21Ngaich hē ök rācha Yēhoyakim, hol re tö yik kumyung in ò ṙòkhöre inrē yik 
kūön rācha, nö hang nuk ṙô ò, lukkenre ngaich ök rācha nö hòṅ kumpahan; 
hē Yurayā pöri nö hāngö e, pa-ekūö ngaich anga-aṅ falngöre ngaich nö i 
Aikup ngaich öt kô-òngvah.  
22Ngaich ök rācha Yēhoyakim nö tīnngö tarik hĕng tak nö i Aikup, ang 
Ĕlnātan ök kikōnyö kūön Akpōr holu anga-aṅ tö tahëng,  

23Ngaich cha-a nö kē-ĕren Yurayā nö ṙā-ang Aikup ngaich kēten ò nö ik rācha 
Yēhoyakim, ök famëlngen ò nö aṅtī tö sanët kavalngö ök alaha ò ngaich nö i 
chūök lināpngö töng tarīkaṙa.  
24Holṙen Yarimiā pöri ök kël Ahikam ök kikōnyö kūön Sāfan lökten ò nö öt 
kētu nö in yik tarik nö kumpahaivah.  

 Yerimiā 27 

Hakeunlöng Kum Yaremīa Tö Tö Langan 
Kineūnö Kōiny Nūā 

1Ik ranehten Sētikiā nö hayöng ök kikōnyö kūön Yōsayā, rācha aṅ Yūtā, ngih 
ṙô yamih nö in Yarimiā nö ṙā-ang im Mā Tēv.  
2Ngö ṙô an ngam Mā Tēv tö chu, Vī chehen re man tö uk kinpòk kaneun nuā 
inrē, hakeunlö u pömchö i likeun re.  
3Söömngö ṙô ip rācha aṅ Ētöm ip rācha aṅ Mô-ap, ip rācha yip kikōnyö kūön 
Amön, ip rācha aṅ Tūrös, ip rācha inrē aṅ Sitōn löktö eltī yip kūönṙô rācha ip 
yamih nö i Yērusalem nö in Sētikiā rācha aṅ Yūtā.  
4Kētö ngih chöngö in yip mā cha: Ngö ṙô an ngam Mā Tēv yip tömaṙôngö, 
ngam Tēv Israel: Ngih ön min ṙô yīö i yip mā yīö:  
5Chū-ö chin vamīlö ngam tumlat aṅtī tö ngam minhôiṅyö ngam töteuthaka 
kël chu, nö hol re tö tarik töṙeūla inrē. I kui ngih tumlat, ngaich kētö e chū-ö 
in ò öp tö huveū-en tö lōn chu.  
6Ngaich chin töngamuh kēten në panam eltī Napukātnēsör rācha aṅ Pēpilön 
ök kūön alaha chu, ngaich chin inrē kē-ekūö ò tö në töṙeūla el ngam kahôyö 
nö meukṙen ò.  
7Ṙòkhöre vē pumnāmö tarik min nö kūön alaha ò kikōnyö kūön ò kikōnyö 
inrē yōm ò, hanöng saha öp ṙētak öp panam ò nö yih; ngaich maṙôngö 
pumnāmö tarik min tökiröng rācha inrē nö vīten ò min nö töhakövö tö cha.  
8Yē öp pumnāmö tarik pöri hēk öp pūlngö min nö öt kūönkūö ngòh 
Nepukatnēsar rācha aṅ Pēpilön, nö hakeunlö likeunre tö ngam kaneun öp 
rācha aṅ Pēpīlön, sācha tī chin min töp pumnāmö tarik aṅtī tö sanët, 

inyāichö, tölëlngö kūö invah inrē ṙô ngam Mā Tēv, hanöng saha chu min 
keuheūtngen e löktö eltī ò.  
9Lökten yin ui hang ṙô yip pròfĕt re, yip chamòng alaha in yīö, yip hameūv in 
yīö, yip vamë-eny mu-unôich in yīö, hēk yip tömilūönö in yīö, yip tö ngö ṙô 
tö yīö, Hö-ö yin hō kūön alaha öp rācha aṅ Pēpilön.  
10Pò e nö minyôiny-aṅ ngam ṙô cha nö ve-eny nö in yīö, ngam lökngen yīö 
min kē-ĕyö marôvat ṙā-ang im panam yīö, ahōnyen yīö chū-ö min inrē, 
ngaich yī-ö min lëlngö.  
11Öt pumnāmö tarik pöri öp mahakeunlö likeun re min tö ngam kaneun ngam 
rācha aṅ Pēpilön ngaich kūön alaha ò, ṙāten e chū-ö min nö i panam re, nö 
ūlö e iyöng in e inrē, ṙô ngam Mā Tēv.  
12Löö in Sētikiā öp rācha aṅ Yūtā öich ngatī ṙô ngaich: Kētö likeun re man 
elkatòh ngam kaneun ngam rācha aṅ Pēpilön, kūön alaha ò tö yip tarik ò 
inrē, ngaich höngngöh.  
13Kūöyòh ṙöng öi min kapah tö yip tarik meh inrē tökūö sanët, kūö inyāichö, 
kūö invah tölëngökūö inrē, sā ṙô ngam Mā Tēv nö ngaich tö inlahen öp 
pumnāmö tarik öp tösōḵ nö kūön alaha ap rācha aṅ Pēpilön?  
14Uh yin hang ṙô yip pròfĕt yip tö ngö ṙô tö yīö, Hö-ö yin hō kūön alaha ap 
rācha aṅ Pēpilön, tön minyôiny-aṅ angū-ö ngam ṙô cha nö in yīö.  
15Hö-ö chin chū-ö tīnten cha, ṙô ngam Mā Tēv, minyôiny-aṅ ṙô pöri cha-a nö i 
minë-eny chu, töp lökten chu ahōnyen yīö ngaich lëlngö min yī-ö, yī-ö tö yip 
pròfĕt yip vamë-eny nö in yīö.  
16Ngaich vë-ekūö yip kūönṙô chū-ö tö yik tarik inrē nö ṙòkhöre, öich ngö ṙô, 
Ngö ṙô An ngam Mā Tēv: Uh yin hang nup ṙô yip pròfĕt yīö yip vamë-eny nö 
in yīö nö ngö ṙô, Yĕh meuk ngaich nup min chūökṙen aṅ ngam patī ngam Mā 
Tēv nö öt rô-òtuṙen nö havantu nö ṙā-ang Pēpilön, tön minyôiny-aṅ an angū-
ö ngam vahë-eny cha nö in yīö.  
17Uh yin hagṙô cha; kūön alaha ap rācha yin aṅ Pēpilön ngaich höngngöh. 
Kūöyòh ṙöng öng min ngih elpanam nö ahātiṙen?  

18Yē cha nö pròfĕt, ane inrē yē ngam ṙô ngam Mā Tēv nö in cha, ngaich 
hökngen cha nö vë-el-kui nö im Mā Tēv yip tömaṙôngö, hòṅ nup chūökṙen 
nup tö ōtren nö el patī ngam Mā Tēv, el patī ap rācha aṅ Yūtā inrē, i 
Yērusalem inrē hòṅ u nö öt chuh Pēpilön.  
19Tön ngö ṙô an ngam Mā Tēv yip tömaṙôngö tö inlahen nup machööḵlö, ap 
mai, nup tanööngö, nup chööḵṙen nup chūökṙen nup tö-ōtre nö i ngih 
elpanam, 
20nup tötkē-ĕ tö Nēpukatnēsar rācha aṅ Pēpilön, hē ò nö kēngen Yakôniah ök 
kikōnyö kūön Yēhoyakim rācha aṅ Yūtā, ṙòkhöre inrē yik mā i Yūtā 
Yērusalem inrē nö ahötiyö nö ṙā-ang Yērusalem nö i Pēpilön 
21Ngö ṙô an ngam Mā Tēv yip tömaṙôgö, ngam Tēv Israel, tö inlahen nup 
chūökṙen nup tö ōtren el patī ngam Mā Tēv, el patī ap rācha aṅ Yūtā, i 
Yērusalem inrē:  
22Kē-ĕyö nup min nö i Pēpilön nö umuh hanöngen öp sakāmö hē chu fēken u, 
ṙô ngam Mā Tēv. Ngaich möl chū-ö hēk kēten u havanten u inrē nö i ngih 
chūökö.  

Yerimiā 28 

Yeremīa Tö Ök Prôfět Hanānīa 

1Im hē e angū-ö samyeūheu, i ranehten Sētikia rācha aṅ Yūtā nö hayöng, im 
tinneūyö chingëṅt im finënö samyeūheu, Hānania ök kikōnyö kūön Assör, ök 
pròfĕt aṅ Kīpiön, nö vë-ekūö chu nö el patī ngam Mā Tēv, i kūö yik kūönṙô 
yik tarik inrē nö ṙòkhöre, nö ngö ṙô,  
2Ngö ṙô an ngam Mā Tēv yip tömaṙôngö, ngam Tēv Israel: Ngaich tī chin 
likölngö ök kaneun aṅ ip rācha aṅ Pēpilön.  
3I ël tönët samyeūheu chin min havantö nup chūökṙen aṅ el patī ngam Mā 
Tēv i ngih chūökö, nup tökē-ĕyö nö ṙā-ang i ngih chūökö nö halāyi nö i 
Pēpilön tö Nēpukatnēsar rācha aṅ Pēpilön.  
4Kēten Yekôniah chin min inrē i ngih chūökö öp kikōnyö kūön Yehōyakim, 
rācha aṅ Yūtā ṙòkhöre inrē yip tö-ahöti nö ṙā-ang Yūtā yik tö ngaich nö chuh 

Pēpilön, ṙô ngam Mā Tēv, pò chu min likölngö öp kaneun aṅ in ap rācha aṅ 
Pēpilön.  
5Ngaich ök pròfĕt Yarimiā nö vë-ekūö Hanania öp pròfĕt nö i kūö yip kūönṙô 
i kūö yik tarik inrē nö ṙòkhöre töng sökhakaṙen nö el patī ngam Mā Tēv:  
6Ngaich ngö ṙô ök pròfĕt Yarimiā Āmen! Ngatī tī an yēḵ ṙô ngam Mā Tēv; 
vīten nup ṙô an yēḵ ngam Mā Tēv nö teungtökūö nup vahë-eny meh, kēten 
nup chūökṙen aṅ el patī ngam Mā Tēv nö havantu nö i ngih chūökö nö ṙā-ang 
Pēpilön yip tö-ahötiyö inrē.  
7Sönen yēḵ hang ngih ṙô ngih ṙô chu öich hāngô tö yīö ngih ṙòkhöre.  
8Yip pròfĕt mu-urēhĕkūö meh urēhĕkūö chu inrē löktökūö misī nö vë-eny 
kinyūngö, inyāichö, invah tölëlngökūö nö ṙōlkang chūök tö nup panam 
tökiröng pūlngö inrē.  
9Ngaich ngòh pöri pròfĕt ngòh vame-eny lanāmö yēḵ, ngam ṙô ngam pròfĕt 
nö teūngtökūö, ngaich akahalōn min tö e tö ngam Mā Tēv nö kô-en nö tīnten 
ngam pròfĕt.  
10Ngaich ök pròfĕt Hanānia nö kēngö ök keneun nö ṙā-ang i likeun ök pròfĕt 
Yerimiā, ngaich likölngö u.  
11Ngaich i kūö yik tarik nö ṙòkhöre ang Hanānia nö ṙô-òv, nö ngö ṙô, Ngö ṙô 
an ngam Mā Tēv: Ngatī tī chin min likölngö ap kaneun aṅ in Nēpukatnēsar 
rācha aṅ Pēpilön nö ṙā-ang i likeun yip pumnāmö tarik i ël tönët samyeūheu. 
Kiröönngöre pöri ngaich ök pròfĕt Yarimiā.  
12Rĕh rô-angen ök pròfĕt Hanāniā nö likölngö nuk keneun nö ṙā-ang i likeun 
ök pròfĕt Yarimiā, yih ngaich ngam ṙô ngam Mā Tēv nö in Yarimiā: 
13Kuṙòh, ve-eny nang Hanānia, ngö ṙô ngam Mā Tēv: Höng likölngö chōn 
man kālkūö, i chūök u pöri min chū-ö vīlö vët nö kālkūö.  
14Pòn ngö ṙô ngam Mā Tēv yip tömaṙôngö, ngam Tēv Israel; Hakeunlö likeun 
yip pumnāmö tarik chin tö vët kaneun inkövö in Nēpukatnēsar rācha aṅ 

Pēpilön, ngaich cha-a min nö kūön alaha ò, pò chu kē-ĕkūö ò tö në töṙeūla el 
ngam kahôyö inrē,  
15Ngaich ngö ṙô ök pròfĕt Yerimiā tö ök pròfĕt Hananiā, Hang man, Hananiā, 
Hö-ö an ngam Mā Tēv nö tīnten meh, ngaich man vīten vē tarik nö 
hayönglenre nö i minyôiny-aṅ.  
16Lökten an ngam Mā Tēv nö ngö ṙô: Yĕh meuk, kēngen meh chin min ṙā-ang 
i kūö ngih tumlat, Kapah man min i ngih samyeūheu, pò meh ṙôtö inhôngen 
ök lā-al ngam Mā Tēv.  
17Ngaich im angū-ö samyeūheu, im sinātö chingëṅt, ök pròfĕt Hanaiā nö 
kapah.  

 Yerimiā 29 

Kahūich Yeremīa Chamuh In Yip Yahūti Mi I Pēpilön 

1Në nun ṙô ök tökuichö līpöre ök sahöömngö ök pròfĕt Yarimiā nö ṙā-ang 
Yērusalem nö in yik mā tö-ahötiyö, in yik kūönṙô inrē, in yik pròfĕt, yik tarik 
inrē nö ṙòkhöre, yik tökē-ĕyö tö Nēpukatnēsar nö ahötī nö ṙā-ang Yērusalem 
nö i Pēpilön.  
2Unôichrit ök Rācha Yakôniā an angū-ö, tök rāni yöngnyīö tö yik 
kumkantöre, tö yik kūön rācha aṅ Yūtā Yērusalem inrē, tö yik tarik vamī 
chehen, yik ramöm vët inrē tö ngaich nö ṙā-ang Yērusalem. 
3Löktö elti Ĕlāsah ök līpöre tökūichö nö söömi ök kikōnyö kūön Safān 
Kemarīa inrē ök kikōnyö Hilkia, ök tötīni tö Sētikia rācha aṅ Yūtā nö i 
Pēpilön in Nēpukatnāsar rācha aṅ Pēpilön. Ngö ṙô angū-ö:  
4Ngö ṙô an ngam Mā Tēv yip tömaṙôngö, ngam Tēv Israel, nö in yip tö-ahöti 
nö ṙòkhöre yip tahīnngö chu nö ahötī nö ṙā-ang Yērusalem nö i Pēpilön; 
5Mānlö patī yin iyöng ël u inrē; teūichtö aṅ panô-òṅ nyā nup aṅ u inrē. 
6Kē pīhöre hakūöntö nyīö kikōnyö kikānö inrē; kē pīhö yip kūön re kikōnyö, 
kēngö yip kūön re kikānö inrē nö hapīhö, hòṅ cha nö kūönu tö kikōnyö 
kikānö inrē; ṙūöhöl ṙôken re umuh, ui hakūönngöre.  

7Chöh kanôlò ap elpanam ap chūök yīö tīni tö chu öi ahöti, vë-elkui e inrē im 
Mā Tēv, tön ip kanôlò e yin min kôtökūö tö kanôlòre.  
8Tön ngö ṙô an ngam Mā Tēv yip tömaṙôngö, ngam Tēv Israel: Un hökiṙen yip 
pròfĕt yīö tö yip chamòng alaha in yīö inrē nö hachīlö yīö, un hāngö ṙô nup 
heūvö aheūv cha.  
9Tön minyôiny-aṅ an ngam ṙô cha tö yīö nö i minë-eny chu; hö-ö chin tīnten 
cha, ṙô ngam Mā Tēv.  
10Pòn ngö ṙô ngam Mā Tēv: Yĕn keuheūten nup tösat anāi samyeūheu nö in 
Pēpilön, chöhken yīö chū-ö min, ngaich hateungngö ngam kinlēḵngôre in yīö 
öich kēten yīö hēk i ngih chūökö.  
11Pò chu akahalōn töp töhalēniṙen in yīö tö chu, ṙô ngam Mā Tēv, inlēnlö 
tökôlò rö-ö nö tötlöök, öich kē-ĕkūö yīö tö lamā unôich mineūka inrē.  
12Ngaich yī-ö min havëken chu yih inrē ngaich vë-ekūö chu, ngaich hangṙô 
yīö chū-ö min.  
13Chöhö chu yin min ngaich kôtökūö tö chu; yē yīö holtö ellōn re chöhö chu,  
14Kôti chin min tö tī yīö, ṙô ngam Mā Tēv, ngaich chū-ö min havantö nup 
kanôlò yīö, hamūlö yīö inrē löktökūö i yip pumnāmö tarik keuheūtngöre 
chūök i chūök tī chu ahōngen yīö, ṙô ngam Mā Tēv, ngaich chū-ö min kēten 
yīö hēk ip chūökö ṙeūngö yīö tīniyö tö chu öi ahöti.  
15Pò yīö ngö ṙô, Hachohlö pròfĕt an ngam Mā Tēv nö in ih i Pēpilön, 
16Ngö ṙô an ngam Mā Tēv tö inlahen ap rācha ap amūichhaka nö el kantēra 
Tāvit, inlahen yip tarik inrē yip mī-iyöng nö ël ngih elpanam, yip mak alaha 
meh yip tötkumröönngöre nö hol meh nö ahötiyö:  
17Ngö ṙô an ngam Mā Tēv yip tömaṙôngö, Yĕh meuk, tīntö kui cha chin tö 
sanët, inyāichö, invah tölëngökūö inrē, vīten cha chin min inrē nö sā tötkôlò 
anychīr nup töchahū-uyö töt nyanā-en tö cha.  
18Lū-u cha chin min aṅtī tö sanët, inyāichö, invah tölëlngökūö inrē, ngaich 
vīten cha chū-ö min nö pinhe-eṅkūö nup pūlngö ngam panam, rinūtngen, 

töyahlö nö pinhe-eṅ-kūö töhīsiyö, minṙēngö inrē in vē pumnāmö tarik chūök 
tī chu ahōngen cha, 
19Pò cha nö öt kūöngenre tö minë ṙô chu, ṙô ngam Mā Tēv, nup töt ṙāka 
sinöömti nö in yīö tö yip tarik chu pròfĕt, sōḵ pöri yī-ö hang, ṙô ngam Mā 
Tēv.  
20Hang ngih ṙô ngam Mā Tēv, ṙòkhöre yī-ö tö-ahöti tahīnngö chu ṙā-ang 
Yērusalem öi i Pēpilön:  
21Ngö ṙô an ngam Mā Tēv yip tömaṙôngö, ngam Tēv Israel, tö inlahen Ahap 
ök kikōnyö kūön Kōlayā. Sētikiā inrē ök kikōnyö kūön Ma-asāya, vamë-eny 
minyôiny-aṅ nö in yīö nö i minë-eny chu: Yĕh meuk, kēten cha chin min eltī 
Nēpukatnēsar rācha aṅ Pēpilön, ngaich anga-aṅ min nö fëlngen cha nö 
hameukhömat yīö.  
22Kūö cha ngih öt linëkô min nö kakka tö yip tö-ahöti nö ṙā-ang Yūtā nö i 
Pēpilön: Vītuṙen man min tö ngam Mā Tēv sā Sētikiā Ahap inrē, nak 
töharāngö nö i kūö tameūyö tök rācha aṅ Pēpilön,  
23Pò cha nö kēken kumlō-ov nö i Israel, asĕha nap nö i pīhö holre, ṙô-òv inrē 
cha-a nö i minë-eny chu töminyôny-aṅ nup töt tinölô cha tö chu. Höng chū-ö 
chin tö-akahalōn, chū-ö inrē mameuk, ṙô ngam Mā Tēv.  

Līpöre Simaiyā 

24Löö in Sēmayā öp aṅ Nemelam ngö ṙô me-eṅ:  
25Ngö ṙô an ngam Mā Tēv yip tömaṙôngö, ngam Tēv Israel: ngaich man 
Söömngö nuk tökūichö līpöre i minë-enyre in yip tarik nö ṙòkhöre mi-i 
Yērusalem, in Safaniā inrē öp kikōnyö kūön Ma-asayā ap kūönṙô, in yip 
kūönṙô inrē nö ṙòkhöre, ngö ṙô,  
26Vīlöng man tö ngam Mā Tēv öm kūönṙô ṙënngen Yēhōyatā ök kūönṙô, öm 
hayōm ngih patī ngam Mā Tēv öm lātulöng tö yip tökatūöyaṙen tarik yip 
vamë-eny, nö hōten ò nö halökhötvö halöki likeun inrē.  
27Sitih öm töngamuh öt vëken Yarimiā öp aṅ Anatòt öp vamë-eny nö in meh?  

28Pò ò yih nö söömhöti nö in hī i Pēpilön, nö ngö ṙô, Marô-òten an min ngam 
inhatngö yīö; mānlö patī re yin ngaich iyöng ël u, teūichtö aṅ panô-òṅ re yin 
ngaich nyā-aṅvkūö tö nup aṅ u.  
29Vë-ekūö ök tökūichö līpöre ang Safaniā ök kūöṅṙô nö hāngöṙô tö Yarimiā 
ök pròfĕt.  
30Ngaich yih ngam ṙô ngam Mā Tēv nö in Yarimia: 
31Löö in yip tö tö-ahötī nö ṙòkhöre söömhöti, ngö ṙô, Ngö ṙô an ngam Mā Tēv 
tö inlahen Sēmayā öp aṅ Nëhelam: Pò Semayā nö vë-eny nö in yīö yē ò nö öt 
tīni tö chu, ngaich vīten yīö hayönglen re i minyôiny-aṅ,  
32Lökten an ngam Mā Tēv nö ngö ṙô: Yĕh meuk, sācha tī chin min tö Sēmayā 
öp Nehelam tö yik kūön ò inrē; öt hĕng tak aṅ in öp min tö tö-aṅ nö in vē 
tarik nö meuk nup tölöök tī chu min in vē tarik chu, ṙô ngam Mā Tēv, pò ò 
nö ṙô tö inhôngen nö lā-al ngam mā Tēv.  

Yerimiā 30 

Kinlēḵngô Ngam Tēv Nö I Yip Tarik Re 

1Yih ngam ṙô nö in Yarimiā nö ṙā-ang im Mā Tēv:  
2Ngö ṙô an ngam Mā Tēv ngam Tēv Israel: Kūich nup ṙô nö ṙòkhöre nö i mat 
līpöre nup ṙô chu in meh.  
3Yĕh meuk, pò nup sakāmö nö yih, ṙô ngam Mā Tēv hē chu min havantö nup 
kanôlò vē tarik chu, Israel Yūtā inrē, ṙô ngam Mā Tēv, ngaich chū-ö min 
havanten cha ip panam kahëtö chu nö in yik yöng cha, ngaich cha-a min nö 
kē-ĕ e nö amin re.  
4Në ṙô ngam Mā Tēv inlahen Israel Yūtā inrē:  
5Ngö ṙô an ngam Mā Tēv, Hangṙô öp pinhë-eṅkūö in, pinhë-eṅkūö, rö-ö nö 
lanāmö.  
6Hatön töngamuh, ngëicha inrē, kô ang ngòh kikōnyö nö kayôḵnyö nyīö? 
Asuh ṙöng ap maheuk chu i vē tarik nö kö tipṙat re sā inlahen kikānö 
kamyôḵ? Kūöyòh ön minë kūö nö vī-ingre nö lunyī?  

7Aōla! Kiröng ap angū-ö sakāmö öt asā-av ap; ṙētak kanihngen ap nö in 
Yāköp; sön anga-aṅ min nö ṙa-ang in e nö hayöökaṙen.  
8Ngaich ngö inlahen min angū-ö ip sakāmö angū-ö, ṙô ngam Mā Tēv yip 
tömaṙôngö, tö chu min likölngö ap kaneun ṙā-ang i likeun cha, litòknyö nup 
nyanëk cha min inrē, ngaich öt sāre min yip aṅ tahëng nö vīten cha nö kūön 
alahare.  
9Lök la-en ngam Mā Tēv pöri min cha-a ngam rācha cha inrē Tāvit, ap 
hachohlö chu min nö in cha.  
10Ngaich ui pa-ekūö, Ō Yāköp tarik chu, ṙô ngam Mā Tēv, Ui rēhĕn 
ngangngökūö, Ō Israel; yĕh meuk, hayööken yīö chin min ṙā-ang i tömarôvat, 
yip kūön yīö inrē ṙā-ang im panam chūök inkövö cha. Havantöre öp min 
Yāköp ngaich chēvhakṙen öt pinhë-eṅvkūö inrē, öt hĕng tak min pumnëken 
cha.  
11Pò chu in yīö öich hayööken yīö, ṙô ngam Mā Tēv; keuheūtngörit yip 
pumnāmö tarik chin min yip chūök yīö pirātiyö tö chu, hö-ö pöri yī-ö 
keuheūtirit tö chu. Chökṙen yīö chin min öich löökö tī, öthō min inrē ṙāngen 
yīö öi öt sācha.  
12Pòn ngö ṙô ngam Mā Tēv: Öt hanlinken an ngam pinlāngen meh, pōyen 
ngam nyaha meh inrē.  
13Ōt hĕng tak mahalātöre nö in meh, öt lane-evṙen an ngam nyāha meh, hö-ö 
man inpētu vah.  
14Ṙòkhöre yik töhāngenlōn tö meh nö vaichngen meh; hö-ö yip nö kūö tenre 
tö meh: pò chu sā tī tökunyah elmat öich in meh, sā sācha öp töt aṙē-ĕlōn 
tökunyaha elmat, pò ngam fālen meh nö kiröng, kūö minë tökööl meh nö 
pachāla elmat.  
15Kūöyòh öm peuiny pinlāngenre? Öt lane-evṙen ap chanökö meh. Pò ngam 
fālen meh nö kiröng pò minë tökööl meh nö pachāla elmat, öich ngatī tī tö në 
in meh.  

16Lökten yip kamāngen meh min nö kā-ayö, ṙòkhöre inrē yip lā-al meh, kö i 
tumtak cha min nö chuh el inkövö; cha-a yip maha-āichngen meh min nö ha-
āichiṙen, ṙòkhöre yip kamāngen meh min inrē nö vītuṙen nö kā-ayö.  
17Pò chu min havantö lanööken in meh, hapēt nup nyaha meh chin min inrē, 
ṙô ngam Mā Tēv, pò cha nö havëken meh aṅ el kahôyö: Ngam Sīyôn an, töt 
hakūökaṙen tö töhĕng tak!  
18Ngö ṙô an ngam Mā Tēv: Yĕh meuk havantö nup kanôlò nup rūkui Yāköp 
chin min aṙē-ĕvlōn inrē tö nup elyöngö ò; mānlöng an ngam elpanam min nö 
hēk nö i kui ngam rung e, ap patī rācha min inrē nö sökhaka nö ip töha-eh 
chūökre.  
19Löknyö in u min nup nöinyö tinkökö, nup ṙô yip vamī ṙānāmölōn inrē. 
Ṙūölö ṙôngö cha chin min, hö-ö yip min nö kūöṅnen; vīten cha chin min nö 
eū-eu, hö-ö yip min nö kūöṅnö.  
20Sā re tö misī min yip kūön cha, i kūö chu min yip ṙôngö cha inrē nö köp; 
sācha tī chin min inrē tö yip mahakihten cha.  
21In cha min ap kūön rācha, löknyö el ṙôngö cha min nö yih öp mahayöngö 
cha; vīten ò chin min nö haröhtöre, ngaich yihtöre anga-aṅ min nö in chu, 
achīö ap tökô nö yihtöre nö in chu? ṙô ngam Mā Tēv.  
22Ngaich yī-ö min tarik chu, ngaich chū-ö min Tēv yīö.  
23Yĕh meuk, ngam chanôich panam an im Mā Tēv! Kiröönngöre ök nö ngaich 
lanīnö, öp töchavīṙa chanôchö panam; larukköṅny kūö ap min nö i kui 
tötlöök.  
24Öt havanritre an min ngam tökiröng tanānyö ngam Mā Tēv hanöng saha ò 
nö hateungngö nup lōn kuilōn ò. Akaha elmat man min i nup lā-unôich 
sakāmö tö e.  

 Yerimiā 31 

Havan patī Re Yik Israel 

1Hē e, ṙô ngam Mā Tēv, öich Tēv taṙòkhöre mupīhö Israel min ngaich cha-a 
min nö tarik chu.  

2Ngö ṙô an ngam Mā Tēv: Yip tarik töt kô-òngvah tökūö sanët kôtökūö tö 
inkôlò nö el inchōn; Israel, nö chöh haneūheu.  
3Meūkö ngam Mā Tēv tö ò nö marôvat, hāngenlōn chin tö meh tö ngam töt 
chanūhuvṙen hanāngenlōn, lökten öich iṙuhen tö ngam kanô-en chu in Meh.  
4Hēk chin min mānlen meh, ngaich me-eṅ min mānlöngö, Ō rēlö aṅ Israel! 
Ngaich hēk min me-eṅ hanyöṅtöre tö timpröl, ngaich kiröönngöre min me-eṅ 
i kinṙīömö in yip vamī ṙanāmölōn.  
5Hēk min me-eṅ teūich panô-òṅ vāin i kui minë rôngö Samariā; teūichhöti 
min yip tameūch, ngaich cha-a min nö kumchikngen re tö nup ṙòng.  
6Pòn sakāmö min öp umuh hē yip amahati min nö hū-a nö i kui rung panam 
Ifrēm: Chōholre, töi kiröönngöre chuh Sīyôn, im Mā Tēv ngam Tēv hī.  
7Tön ngö ṙô an ngam Mā Tēv: Pōitô tikökṙôre holtö ṙanāmölōn re in Yāköp, 
ṙūölö ṙôktôre in öp mākūö pumnāmö tarik; ahānga, ha-öiny, ngö ṙô inrē, 
Hayööken vē tarik re an ngam Mā Tēv, yip chööḵṙen Israel.  
8Yĕh meuk, kēten cha chin min nö ṙeū-eung im lā kapā panam, hamūlö cha 
inrē nö ṙeū-eung im tömarôvat alaha ngam tumlat, in cha yip tötmeuk tö 
karòk inrē, kikānö puyōsö anga-aṅ inrē öp mahalöiyöre nö hòṅ kayôḵ, nö hol 
re; maṙôngö, cha-a min nö havan nö i hih.  
9Yih yip min nö holtö pineūnyö, holtö inṙamlōn inrē min chū-ö hachōḵten, 
cha hēk, vīten cha chin min nö lök ël töhëm mak, ip töchip talöökö ël e min 
cha-a nö öt kavē-ĕre; pò chu öich yöng Israel, Ifrēm inrē lanòh nö kūon chu.  
10Hang ngam ṙô ngam Mā Tēv, Ō yī-ö pumnāmö tarik, ve-eny e inrē i nup 
tömarôvat lākūö mai panam; ngö ṙô, Anga-aṅ ngam pumrātngen Israel 
hamūlan min, sā yōm pököre min anga-aṅ nö aṅten ò.  
11Pò ngam Mā Tēv nö ngaich nö havaha Yāköp, ṙānyen ò inrē ṙā-ang eltī öp 
töyahlö kumlēḵ tö ò.  
12Yih yip min ngaich pōitô nö tiköṙôre nö i kui rung Sīyôn, yanghukūö yip 
min inrē tö lanöökö ngam Mā Tēv, i kui nup sāiny, vāin, tavī-i inre, i kui tö-

ayal inrē pököre sīṅp inrē öp nômö cha min nö sā panô-òṅ töṙösö, hö-ö yip 
min inrē nö lëvngö.  
13Ngaich min yip kikānö nö ṙāmölōn nö i kinṙīömö, yip ṙāl tarik inrē tö yip 
tököiny min nö haṙamlōn, Havāngtö öp miṙivlōn cha chin min nö ṙanāmölōn, 
haṙamlōn cha chin min, kētö ṙanāmölōn cha inrē nö ṙëngen miṙivlōn.  
14Hā-aṅlö nômö yip kūönṙô chin min tö töpōyen, tööḵngen min inrē yip tarik 
chu tö lanöökö chu, ṙô ngam Mā Tēv.  

Neūkölōn Ngam Tēv Tö Israel 

15Ngö ṙô an ngam Mā Tēv: Hĕng öp ṙô i Rāma töhangö, inrāmöre pineūnyö 
inrē tökalēḵ. Peuiny öp Rākēl tö kūö yik kūön ò; sōḵ apa nö haṙāmölōn tökūö 
yik kūön re, pò cha nö rö-övö.  
16Ngö ṙô an ngam Mā Tēv: Ṙāngôre man peuiny, ṙāngö makmat re inrē i mat 
re; tön reushu ap min la-en meh, ṙô ngam Mā Tēv, ngaich cha-a min nö 
havantöre nö ṙā-ang i panam yip tökunyaha elmat.  
17Maheūkku man ip lā-unôich, ṙô ngam Mā Tēv, ngaich yip kūön meh min nö 
havantöre nö im panam cha.  
18Hang ṙô Ifrēm chin nö peuiny miṙivlōn re, Chöken chin ngaich tö meh, 
ngaich öich chöken, sā öp kun nuā tö-öl nö harūnö; havanten chu hēk hòṅ 
chu halööktuṙen, tön me-eṅ Man Mā Tēv öm Tēv chu.  
19Pò chu ṙā-al ellōn re unôichrit chu havööngökūöre; unôichrit chu inrē 
haköptuvö, fatah ṙòng takeunre chū-ö; sirōngkūö chū-ö ngaich, kalūöchöre 
elkui inrē, pò chu īnu tö minṙēngö inyālöre.  
20Hanāngenlōn ang Ifrēm nö kūön chu? Tölngö hanāngenlōn chu ang nö 
nyīö? Pò chu i tum heuh chu lā-alkūö ò, ṙòngmöng köpölōn chū-ö tö ò. 
Lökten ap ellōn chu nö meūkkenre nö in ò; kô-en chin min aṙē-ĕlōn tö ò, ṙô 
ngam Mā Tēv.  
21Asöklö nup minkahngö talöököre man, vītö nup minkahngö inchōkūö man; 
ngëichkö ngam tökiröng talöökö milētmat, ngam talöökö lökngö meh ngaich 
kiröönngöre, Ō rēlö Israel, havan man, havantöre i në elpanam meh.  

22Irô-òten öm min katöngaṙen, Ō me-eṅ kikānö kūön tötkô-en? Pò ngam Mā 
Tēv nö vīlö tufömngöre nö im tumlat: aṅtö kikōnyö an ngam kikānö.  

Kanòlò Min In Yip Tarik Ngam Tēv 

23Ngö ṙô an ngam Mā Tēv yip tömaṙôngö, ngam Tēv Israel: Hĕng töre heuh 
yip min nö ṙôtö në ṙô nö i panam Yūtā el nup elpanam e inrē, hē chu 
halöökten nup kanôlò cha: Hakôlò meh an ngam Mā Tēv, me-eṅ an im 
lanöökö, Ō töhet rung!  
24Holre min tö Yūtā tö nup elpanam e inrē nö iyöng nö mūl, tö yip tameūch, 
tö yip mahavöt nö holtö nup sīṅp re inrē.  
25Pò chu min hatööḵngen töcheingö, hatööḵlöngö inrē yip tölëvngö ellōn.  
26Hē e chū-ö ngaich aṅhen, ngaich ngëicha, kuchik inrē ngam inṙôhò nö in 
chu.  
27Yĕh meuk, yih nup sakāmö, ṙô ngam Mā Tēv, hē chu min teūichtö el patī 
Israel el patī Yūtā inrē tö kulöl tarik kulöl töṙeūla inrē.  
28Ngaich ngö inlahen min angū-ö hē chu aṅten cha öich teukhölö likölhanga 
inrē, kavalhanga, tiṙōlhanga, kētö tötlöök inrē, ngatī chū-ö min aṅten cha 
öich mānhölö teūichhöti inrē, ṙô ngam Mā Tēv.  
29I nup sakāmö anū-ö min cha-a nö öt ngöhöre ṙô nö ngö: Nyā angkūr yik 
yöng ih töhikīölhu, ngaich yik kūön nö hikīölhu kui kanap.  
30Kö kapah pöri min tökūö tökööl re; öp tarik nyamā angkūr töhikīölhu, 
hikīöhu kui min nup kanap ò.  
31Yĕh meuk, yih nup sakāmö ṙô ngam Mā Tēv, hē chu min vī tufömngöre 
kinlēḵngô i patī Yūtā inrē,  
32Öt sā ngam kinlēḵngô tī chu in yik yöng cha hē chu sarōk kël cha öich 
kēnyen cha ṙā-ang ip panam Aikup, ngam kinlēḵngô chu töfilāli tö cha, pòrô 
chū-ö öich pīhö cha, ṙô ngam Mā Tēv. 

33Ngih pöri kinlēḵngô tövī-i tö chu i patī Israel unôichrit nup sakāmö, ṙô 
ngam Mā Tēv: Ellōn cha tī chin min chaphöt ngam chöngöre kūchhöt e chin 
min nö ellōn cha; ngaich chū-ö min Tēv cha, ngaich cha-a min nö tarik chu. 
34Öt ngöhöre ṙô min tarik nö kö haköptö holre, mak alaha re inrē, nö ngö ṙô, 
Akahakūö yin tö ngam Mā Tēv, pò cha min nö akahakūö tö chu, löktökūö in 
yip tökūöṅnö tö cha söl i tökiröng, ṙô ngam Mā Tēv; pò chu min aṙēlö nup 
tökööl fālen cha, ane inrē öt köpölōn min chū-ö tö tökööl cha öich hēk.  
35Ngö ṙô an ngam Mā Tēv, ngam kamëtö ngam tavūöi nö ëāṅvö tö sakāmö 
ane inrē ngam tököp chöngö ngam chingëṅt tö minë taneūsömat nö ëāṅvö 
ngam hatööm, ngam pumyavlö ngam mai lökten nup mahūvö e nö ṙënuṙô-Mā 
Tēv yip tömaṙôngö an ngam minë-eny ò:  
36Yē ngih töhaköpi chöngö nö kē-ĕngre nö ṙā-ang i kūö chu, ṙô ngam Mā Tēv, 
ngaich yip kūön Israel min nö ṙāngenre nö pumnāmö tarik nö ṙā-ang i kūö 
chu nö örheūheu.  
37Ngö ṙô an ngam Mā Tēv: Yē minë halīöngö öre lātulöng nö kô nö kalaha 
ṙôkö, ane inrē nup röönti ngam tumlat lātaṙeū nö chanööhen, ngaich chū-ö 
min kavalngö yip kūön Israel nö ṙòkhöre tökūö nup fālen cha, ṙô ngam Mā 
Tēv.  
38Yĕh meuk, yih nup sakāmö ṙô ngam Mā Tēv hē ngam elpanam min nö 
mānlöngo nö chūök ngam Mā Tēv löktökūö im Hanānel ngam chūök 
chamônga söl im Inkūp i Sinkeukngö.  
39Ngaich öp tökuvaha kinlaha rôta min nö vāngnyikūö, chipta nö im rung 
Kārĕp, havöötu kūö inrē min nö i Kō-ah.  
40Keuheūtlöre ngam achāṙö chūök kupah tö nup tisum, ṙòkhöre inrē minë 
töngāṅ nö tölngö im kun töhëm mak Kitròn, söl im sinkeungö ngam Inkūp 
Kōra kū-ö tö lā chuhöt, nö töhet min nö im Mā Tēv. Öt hēka min nö teuklöng 
hēk öt tiṙōliyö, höng örheūheu.  

Yerimiā 32 

Havah Tumlat Ang Yeremīa 

1Ngam ṙô yamih nö in Yarimiā nö ṙeū-eung im Mā Tēv ik sinöm samyeūheu 
Sētikiā rācha aṅ Yūtā ngam hinëvhöt sīön samyeūheu Nēpukatnēsar.  
2Hē e yik kumyung aṅ in öp rācha Pēpilön nö havīlen Yērusalem, öpikūö inrē 
ök pròfĕt Yaremiā nö el ök chūök amahti el chūök amahati ök el patī ök 
rācha aṅ Yūtā.  
3Pò Sētīkiā ök rācha aṅ Yūtā nö kalong höt ò, nö ngö ṙô, Kūöyòh ömeh ve-
eny öm ngö ṙô, Ngö ṙô an ngam Mā Tēv: Yĕh meuk kētö ngih elpanem chin 
eltī öp rācha aṅ Pēpilön, ngaich anga-aṅ min nö kē-ĕ e;  
4Hö-ö öp min Sētikiā rācha aṅ Yūtā nö hōḵ nö öt kô-òngvah nö rā-ang eltī yip 
aṅ Kālti, kô-òngvah pöri min nö kētu nö eltī ap rācha aṅ Pēpilön, ngaich vë-
ekūö ò min nö havööhenhökūö meūkan inrē nö havööhenhökūö mat;  
5Ngaich anga-aṅ min nö kēngen Sētikiā nö i Pēpilön, ngaich in e anga-aṅ min 
hanöng saha chu chöhken ò, ṙô ngam Mā Tēv; pòrô yī-ö min kiyung lā-al yip 
aṅ Kālti, öthō yī-ö kiyung lā-al yip aṅ Kālti, öthō yī-ö min kô?  
6Ngaich ngö ṙö Yarimiā, Yih an ngam ṙô ngam Mā Tēv nö in chu:  
7Yĕh meuk, yih ap min Hanāmel öp kikōnyö kūön Salūm kōinyyöng meh nö 
in meh nö ngö ṙô, Havah ap panô-òṅ chu man öp i Anatòt, öm me-eṅ 
mahavah e hòṅ chu huveū-en havānö e nö ṙāyu invānö.  
8Ngaich ang Hanāmel kūön hol mameukyöng chu, nö yihtöre nö in chu nö el 
patī amahāti, nö asā ök ṙô ngam Mā Tēv, ngaich ngö ṙô tö chu, Havah ap 
panô-òṅ chu man i Anatòt i panam Penyamin tön me-eṅ man tö rònglen 
amīnu tö e tö invānö invaha e inrē; havah e nö me-eṅ meh. Ngaich akahlōn 
chū-ö tö e nö ṙô ngam Mā Tēv.  
9Ngaich chū-ö havah ök panô-òn i Anatòt nö ṙā-ang in Hanāmel ök kūön 
hanöng kisānö yöng chu, ngaich kala lumngan nuk rupīö tökētu nö in ò, sat 
sīön siköl nuk nö rupīö.  
10Kūich tö minë-enyre chū-ö ngaich ik kinlēḵngô, ngaich hapanngökūö e, kē 
mameuk, ngaich kalah lumngan nuk rupīö nö el chūök kinlaha.  

11Ngaich chū-ö kē ök tö hapantu mat kinlēḵngô vine-eny invaha e, tö-aṅhav 
mat tö nup tökūichi inlahen invah ngö e, tö ök töt öpikūö insā mat e;  
12Ngaich chū-ö kētök kinlēḵngô invaha in Pārök ök kikōnyö kūön Nērīyā ök 
kikōnyö kūön Maasāya, i kūö Hanāmel ök kūön hanöng kisānö yöng chu, i 
kūö yik mameuk yik kamūich tö minë-eyre nö i mat ök kinlēḵngô invaha, I 
kūö yik Yahūti inrē nö ṙòkhöre yik amūichhaka nö el ök chūök amahati.  
13Ngaich kētö chöngö Pārök chū-ö i kūö cha, öich ngö ṙô,  
14Ngö ṙô an ngam Mā Tēv yip tömaṙôgö, ngam Tēv Israel: Kē në kinlēḵngô 
invaha tö ngih töthapānikūö inrē chaphöt u el hanrī, hòṅ u nö marô-òten nö 
ngöh.  
15Tön ngö ṙô an ngam Mā Tēv yip tömaṙôngö, ngam Tēv Israel: Patī, panô-òṅ, 
panô-òṅ vāin inrē min nö hēk nö havaha nö i ngih panam.  

Vë-ekūötēv ang Yeremīa 

16Unôichrit tī chu kētö ök kinlēḵngô invahal in Pārök ök kikōnyö kūön 
Nērīya, Vē-ekūö ngam Mā Tēv chū-ö ngaich, öich ngö ṙô:  
17Mah Mā Tēv! Me-eṅ Man vamīlö minë halīöngö tumlat inrē lökten im yöng 
kanô-òṅ Meh ane inrē lökten im töhateutnyu kël Meh! Öt hĕng tökihngen nö 
in Meh, 
18Öm mahameuktö tököp hanāngenlōn re i tö köṅnyu, mahavahal tökööl yik 
yöng pöri in yip kūön cha unôichrit cha, Ō tökiröng Tēv inrē tömihôiṅ 
töminënyu tö ngam Mā Tēv yip tömaṙôngö,  
19Tökiröng i inlēnö tömihôiṅ inrē i la-en; tömātuvö tö töluvë-akkūö nö i në 
tatöökö tarik, rameushö tarik öm asā talöökö ò ṙòng nup la-en ò inrē;  
20Mahameuk tö minkahngö pinngangkūö inrē i panam Aikup, i ngih sakāmö 
inrē in Israel i taṙòkhöre inrē tarik, vīlö mine-eny re me-eṅ inrē, nö sā e 
töngamuh.  
21Ngaich me-eṅ kēnyö vē tarik re Israel nö ṙā-ang panam Aikup hol tö 
minkahngö pinngangkūö inrē, aṅtī tö tökalēḵ kël töteuthak inrē kël, holtö 
Yöng pinhë-eṅkūö inrē;  

22Ngaich kē-ĕkūö cha tö ngih panam; öm chūökuṙô i yik yöng cha öm kētö e 
in cha panam töhëmö aṅkūö tö aṅteh hönī inrē;  
23Kuhēhötre cha-a nö kē-ĕ e nö amin cha. Hö-ö pöri cha-a nö hangṙô Meh hēk 
lök chöngö Meh; öt hēngö kahëken tö nup tinölô cha tö meh nö la-evṙen. 
Lökten Meh vīten në töt löök nö yih nö i kui cha.  
24Yĕh meuk, fônglö an nö ngaich nö im elpanam ngam chūök kinyūngö nö 
kē-ĕ e, kūö sanët inrē min, inyāchö invah tölëngökūö inrē ngam elpanam min 
nö kētu nö eltī yip aṅ Kālti yip kumyung nö lā-al e. Teungtökūö an nö ngaich 
ngam ṙô Meh yĕh meuk, meūkö e man ngaich. 
25Ō Mā Tēv, ngaich sön pöri me-eṅ ngö ṙô tö chu, Havah ngam panô-òṅ nö 
ṙāi tö rupīö kēḵ mameuk inrē-pòrô ngam elpanam nö kētu nö eltī yip aṅ 
Kālti.  
26Ngaich yih ngam ṙô ngam Mā Tēv nö in Yeremīa:  
27Yĕh meuk, chū-ö Mā Tēv taṙòkhöre tarik; hĕng hòng tökihngen nö in chu?  
28Lökten, ngö ṙô an ngam Mā Tēv: Yĕh meuk, kētö ngih elpanam chin eltī yip 
aṅ Kāltī eltī Nepūkatnēsör inrē rāchā aṅ Pēpilön, ngaich anga-aṅ min nö kē-ĕ 
e.  
29Yih yip min aṅ Kālti yip kumyung ngih elpanam ngaich föngtökūö ngih 
elpanam tö tameūyö, haṙāpngö e inrē, kumngöre tī tö nup patī tö-aṅhav uk tö 
nup tötahūsa tökētu nö in Pē-al tö-ôkö inrē tökētū töṙöstu nö I tahëng tēv nö 
inrunnyö tanāyö chu.  
30Kūö yip kūön Israel yip kūön Yūtā inrē nö öt vahī-ivṙen tö yô-òv höng ngam 
tötlöök mi-ikūö chu löktökūö nyinī-öṅ cha; öt la-evṙen yip Israel tö yô-òv 
höng ngam inrunnyö tanāyö chu tökūö vahīṙen nup kuntī cha, ṙô ngam Mā 
Tēv.  
31Hachohlö tanānyö chu ön ngih elpanam lanīnö chu inrē löktökūö ök 
sakāmö vinī-il e söl ing töngamuh, lökten chu min kēngö e ṙā-ang i kūö chu 

32Kūö nup tötlöök aṅ in yip kūön Israel aṅ in yip kūön Yūtā inrē nup tī cha 
nö harunnyö tanānyö chu yip rācha in cha tö yip kūön rācha inrē in cha tö 
yip kūönṙô pròfĕt inrē incha, tö yip tarik aṅ Yūtā yip aṅ Yērusalem inrē.  
33Havöötö ukre yip nö in chu öt havöötökūöre; pòrô chū-ö haköpten cha 
mileūchen, hö-ö cha-a nö hang nö kēḵ inköptöre.  
34El patī re tī cha-a tö nup sin-òkkūö nup tökaheūkö minë-eny tö minë-eny 
chu, nö hachōchngö e.  
35Vīlö nup chūök Pē-al cha-a nö lātulöng el achāṙö öp kūön HInôm, nö kētö 
yip kūön re kikānö inrē nö in Mōlek, pòrô chu-ö öt tölṙô cha, öt rēhĕn angū-ö 
nö meuthöt nö ellōn chu, töp lökten cha nö la-evṙen tö ngih sin-òkkūö, nö 
vīten Yūtā nö köölö fālen.  

Tö meūkka kinlēḵngô 

36Yĕh lökten an ngam Tēv nö ngö ṙô, ngam Tēv Israel, tö inlahen ngih 
elpanam ngam ṙô yīö tö ngö, Kētu an nö eltī öp rācha aṅ Pēpilön i kūö sanët, 
i inyāchö i tölelngökūö invah inrē:  
37Yĕh meuk hamūlö cha chin min löktökūö nup panam chūök cha nö ahōṙi tö 
chu i tanānyö chu lanīnö chu inrē im tökiröng lanīnö inrē: havanten cha chin 
min nö i ngih chūökö, vīten cha chin min nö öt pinlānguṙen nö iyöng.  
38Ngaich cha-a min nö tarik chu, ngaich chū-ö min Tēv cha.  
39Kētö ellōn cha chin min tö töhĕng, hĕng talöökö inrē, hòṅ cha nö örheūheu 
nö pa-ekūö tö chu, hòn löök nö in cha, löök inrē in yip kūön cha unôichrit 
cha.  
40Vīten kinlēḵngô chin min in cha nö töt chanūhuvṙen, hòṅ chu öt 
havööngökūöre tö tölöök la-en in cha; kēhĕt ellōn cha chin min inrē tö pinhë-
eṅkūö cha tö chu, hòṅ cha nö öt havööngökūöre tö chu.  
41Ṙāmölōn chin min öich la-evṙen tö tölöök in cha, teūichö cha chin min inrē 
i ngih panam öich kô-en, hol tö ellōn re holtö nômö re inrē.  
42Pòn ngö rô ngam Mā Tēv: Sā chu kētö ngih tökröng tötlöök i kui vē tarik, 
ngatī chu-ö min kētö tölöök i kui cha öp ṙô chu kilēḵngôre in cha. 

43Havāhah nup min panô-òṅ i ngih nup ṙô yīö ngö ṙô, Öt aṅhavkūö ana, öt 
tarīku hēk öt töṙeūlavö; kētu an nö eltī yip aṅ Kālti.  
44Havāha nup min panô-òṅ nö ṙāi tö rupīö, kūichtu min minënyö nö i mat 
kinlēḵngô invahal, hapāni kūö, mameūku inrē, i panam Penyamin, i nup 
chūökö mahavīlen Yērusalem, i në elpanam Yūta inrē, i në elpanam i kui 
rung panam, i nup elpanam Sefelah, I nup elpanam Nēkep inrē; pò chu min 
havantö nup kanôlò cha, ṙô ngam Mā Tēv.  

 Yerimiā 33 

Tahëng tö meūkka kinlēḵngô 

1Yih ngam ṙô ngam Mā Tēv nö in Yeremiā im innët heuh, hē ò nö ṙòngmö 
öpikūö nö elchūök amahati:  
2Ngö ṙô an ngam Mā Tēv ngam vamī tumlat, ngam Mā Tēv mahalēnngen e nö 
haköpngö e; Mā Tēv ap minë-eny ò: 
3Havëken chu ngaich chū-ö min sapṙô yīö, vë-eny nang yīö inrē tö nup 
tökiröngen tönyatngö inrē nup öt mikahlōn yīö.  
4Tön ngö ṙô an ngam Mā Tēv, Ngam Tēv Israel, tö inlahen në patī ngih 
elpanam në patī yip rācha inrē aṅ Yūtā minë töṙôngi tökūö vinī-i chūök 
linaklö nup tö afônglöngö chūök kamyīng linaklö inrē tökūö sanët;  
5Yih yip aṅ Kālti nö kiyung hatöö-öl u inrē tö alaha kupah tarik yip töfëli tö 
chu i tanānyö chu lanīnö chu inrē, pò chu hanyatngö kūö re tö ngih elpanam 
kūö nup öt lanöökö cha. 
6Yĕh meuk, kētö lanööken chin min in e inpēt vah inrē, ngaich chū-ö min 
hapĕt vah cha ngaich pōyen hameukti in cha tö kanôlò innyatlö inrē. 
7Havan tö nup kanôlò Yūtā chin min kanôlò Israel inrē, ngaich vīlen u nö sā 
re ik raneh.  
8Ahetlen cha chin min ṙā-ang i nup fālen tökööl cha nö in chu, aṙēlö nup 
fālen tökööl cha chin min inrē ök inhôngen chu inrē. 

9Ngaich ngih elpanam min nö in chu nö minë-eny ṙanāmölōn, ineū-euṅ ane 
inrē kanôlò i kūö pumnāmö tarik nö ṙòkhöre ing tumlat yip hamang nuk 
tölöök tī chu in cha; pa-ekūö yip min kichëyöre inrē tökūö nuk tölöök nuk 
kanôlò e inrē mineukṙen e tö chu.  
10Ngö ṙô an ngam Mā Tēv: In ngih chūökö ngih ṙô yīö, Öt aṅhaṅvkūö an tö 
tarik hēk töṙeūla, el nup elpanam Yūtā el kanröönö Yērusalem inrē nup töt 
aṅhāvkūö, öt tarīku hēk öt aṅhavkūö hēk öt töṙeūlavö,  
11Hāngö min nö hēk nö umuh nīölö töṙāmölōn nīölö ṙô ṙanāmölōn inrē, ṙô öp 
töhapīhö kikōnyö, ṙô öp töhapīhö kikānö inrē, ṙô yip tumkökṙôre, hē cha nö 
kētö nup nöinyö tökētu nö el patī ngam Mā Tēv: Ha-öinytö tī ngam Mā Tēv 
yip tömaṙôngö, tön tölöök an ngam Mā Tēv, pò ngam tököp hanāngenlōn ò 
nö töng öt chanūhuvṙen! Pò chu min havantö nup kanôlò ngam panam nö sā 
ik raneh, ṙô ngam Mā Tēv.  
12Ngö ṙô an ngam Mā Tēv yip tömaṙôngö: I ngih chūökö ngih töt aṅhavkūö, 
öt tarīku hēk öt töṙeūlavö, i në elpanam nö ṙòkhöre inrē, hēk min nö iyöngö 
tö yōm pököre nö heuhlö alaha nup pököre cha.  
13I nup elpanam kui rung panam, i nup elpanam Sefelah, i nup elpanam 
Nekep inrē, im panam Penyamin, I nup chūökö mahavīlen Yērusalem, el nup 
elpanam Yūtā inrē, nup pököre min nö hēk nö lökngö elkatòh kël ap 
kamheūṅkö u, ṙô ngam Mā Tēv.  
14Yĕh meuk yih nup sakāmö, ṙô ngam Mā Tēv, hē chu min hateungngö ngam 
kinlēḵngô i patī Israel i patī Yūtā inrē.  
15I nup sakāmö ip ṙētak inrē chū-ö min vīten öp tölöök Pak nö sīöpnyi nö ṙā-
ang in Tāvit; ngaich anga-aṅ min nö im öt michūṙen nö kahôka i lanöökö inrē 
nö im panam.  
16I nup sakāmö anū-ö min Yūtā nö hayöökaṙen Yērusalem inrē min nö öt 
pinhë-evkūö nö iyöng. Angū-ö ön ngih min minënyö e nö havëka: Lanöökö hī 
An ngam Mā Tēv.  

17Pòn ngö ṙô ngam Mā Tēv: Öt hētu ap min Tāvit nö hĕng tak hanāṅten tö 
tarik amūichhak nö el kantēra ngam patī Israel,  
18Kūönṙô inrē lamökngörit Lēvi min nö öt hētu nö hāṅten tö tarik mī-ikūö 
chu nö kētö töföngö tökētu, nö föng sāiny tökētu, örheūheu inrē nö vī nup 
tökētuvö.  
19Yih ngam ṙô ngam Mā Tēv nö in Yaremiā:  
20Ngö ṙô An ngam Mā Tēv: Yē meh kô piyāingö ngam kinlēḵngô chu im 
sakāmö ngam kinlēḵngô chu inrē im hatööm, hòṅ ngam sakāmö tö ngam 
hatööm inrē min nö öt yih nö ip töhalēni ṙētak u,  
21Ngaich kô-òren inrē ngam kinlēḵngô chu in Tāvit ök tarik chu nö piyāyi, 
hòṅ ò min nö öt kūönu tö kikōnyö nö hayöng nö el kantēra ò, ngam 
kinlēḵngô chu inrē in yip kūönṙô lamökngörit Lēvi mameukṙen chu.  
22Sā minë tömaṙôngö el halīöngö nö öt kanṙeūken minë kuyāyö ngam mai 
inrē nö öt kanlahen ṙôken, ngatī chū-ö min ṙūölö ṙôken yip kūön Tāvit öp 
tarik chu, yik kūöṙô inrē lamökngörit Lēvi yip mameukṙen chu.  
23Yih ngam ṙô ngam Tēv nö in Yeremiā.  
24Öt meukngöre öi yī-ö tö ṙô vē tarik, nët hang mupīhö yik sahō-o ngam Mā 
Tēv yik katöllö ò? Ngati inlahen cha-a nö mināichṙen tö vē tarik chu lökten 
cha nö öt ngöhören nö pumnamö tarik nö i kūö cha.  
25Ngö ṙô an ngam Mā Tēv: Yē chu öt haköpngö ngam kinlēḵngô chu im 
sakāmö hatööm inrē nup chöngö inrē im halīöngö im tumlat inrē,  
26Ngaich chū-ö min sōḵen yip kūön Yāköp yip kūön Tāvit inrē ngam tarik chu 
ngaich inrē min öt hĕng tak atöllö tö yip kūön ò nö mahayöng i kui vē kūön 
Aprahām, Isak, Yāköp inrē. Pò chu min havantö nuk kanôlò cha, aṙē-ĕlōn tö 
cha min inrē.  

Yerimiā 34 

Ṙô in Setikīa 



1795 

 

 
   Nicobarese Bible 

© 2014, Bible Society of India. 
 

 
 

 

1Ngam ṙô yamih nö in Yeremīā nö ṙā-ang im Mā Tēv, hē Nēpukatnēsat rācha 
aṅ Pēpilön yik kumyung in ò inrē tö nuk pūlngö ing tumlat elkatòh chöngö ò 
ṙòkhöre inrē yik tarik nö kiyung inrē yik tarik nö kiyung nö lā-al Yērusalem 
lāḵlö nuk elpanam e inrē:  
2Ngö ṙô an ngam Mā Tēv ngam Tēv Israel. Kuṙòh vë-ekūö Sētikiā öp rācha aṅ 
Yūtā ngö ṙô tö ò, Ngö ṙô an ngam Mā Tēv: Yĕh meuk, kētö ngih chin elpanam 
eltī öp rācha aṅ Pēpilön, ngaich föngngö e min anga-aṅ nö i tameūyö.  
3Hö-ö man min öt kô-òngvah ṙā-ang eltī ò, kē-ĕ pöri min kô-òngvah ngaich 
kētu eltī ò; meuk öp rācha man min aṅ Pēpilön an havööhenhöö kūö mat 
ngaich vë-ekūö ò an havööhen kūö; ngaich chuh Pēpilön më-eṅ min.  
4Hang ṙô ngam Mā Tēv pöri, Ō Hēsikiā rācha aṅ Yūtā! Ngö ṙô an ngam Mā 
Tēv tö inlahen meh: Hö-ö man min kapah tökūö sanët;  
5I kumchikṙen man min kapah. Ngaich sā nuk tötahūsa nö föngö nö i yik 
yöng meh yik lā-urēh rācha mu-urēhĕkūö meh, ngatī tī min yip tarik nö föng 
tötahūsa nö in meh harāmö meh inrē, nö ngö ṙô Aōla mā! Pò chu ṙônyö ngam 
ṙô, ṙô ngam Mā Tēv.  
6Ngaich ök pròfĕt Yarimiā, Yeremiā nö keuheūtnyöre ṙô tö në ṙô nö in Sētikia 
ök rācha aṅ Yūtā, nö i Yērusalem,  
7Hē yik kumyung aṅ ik rācha aṅ Pēpilön nö kiyung nö lā-al Yērusalem lā-al 
nuk elpanam Yūtā inrē nuk tö-ōtren, Lakis Asëka inrē; pòn höng anū-ö tītö 
elpanam Yūtā tö-ōtren nö kinlongluvö tö chūök kumyung.  

Öt linëken yik tökēḵ-ě 

8Ngam ṙô yamih nö in Yarimiā/Yeremiā nö ṙā-ang im Mā Tēv, unôichrit ök 
rācha Sētikiā nö vī kinlēḵngô nö in yik tarik nö ṙòkhöre i Yērusalem nö 
ahangnyö ṙinā-nyö nö in cha,  
9Tö cha nö hōtu nö ṙānyö yip Hiprū töhakövö, kikōnyö kikānö inrē hòn öt 
hĕng tak mahaköv Yahūti, öp mak alaha ò.  

10Ngaich cha-a nö hang ṙô-ò, ṙòkhöre yik kūön rācha tö yik tarik inrē yik 
hamô-òṅ ngam chöngö hinôten cha nö kö ṙānyö yik töhakövö in cha kikōnyö 
hēk, kikānö hòṅ cha nö öt hēk nö haköviyö; hang cha-a ngaich ṙānyen cha.  
11Unôich pöri cha-a nö havanritre ngaich kē kikānö kikōnyö inrē nö hēk nö 
töhakövö yik ṙahānyö cha nö ngaich, ngaich kētencha nö el inkövö.  
12Yih ngaich ngam ṙô ngam Mā nö in Yarimiā/Yeremiā nö ṙā-ang im Mā Tēv:  
13Ngö ṙô An ngam Mā Tēv ngam Tēv Israel; Vī kinlēḵngô chin in yik yöng yīö 
hē chu kēnyen cha ṙā-ang ap panam Aikup, ṙā-ang ap patī inkövö, öich ngö 
ṙô.  
14I kinheūtentö tafūöl samyeūheu yin kö ṙānyö yip holre Hiprū yip tö inyihtu 
nö in yīö tö ngaich inrē nö tafūöl samyeūheu nö la-evṙen nö in yīö; hòṅ 
ṙānyen ò yī-ö nö ṙā-ang im linöökö la-en yīö. Hö-ö pöri yik yöng yīö nö hang 
ṙô chu hēk öt asītö elnang re nö in chu.  
15Höng möl yin yī-ö havöötö ellōn re ngaich la-evṙen tö tö-töchip i kūö chu öi 
ahangkö ṙinānyö, kö i holre, ngaich vī kinlēḵngô yī-ö i kūö chu el ngam patī 
ngam töhavëka nö i minë-eny chu;  
16ngaich pöri yī-ö hēk havīngöre öi hachōichngö minë-eny chu hē yīö hēk kö 
kēḵ kikōnyö kikānö inrē nö töhakövö tö yīö, yik töṙānyu sin tö yīö nö sā lōn 
cha, ngaich kēhötnen cha yī-ö nö elkatòh chöngö yīö nö töhakövö tö yīö.  
17Lökten, ngö ṙô an ngam Mā Tēv: Hö-ö yin hang chöngö chu i inhangkö 
ngam ṙinānyö, öi kö i mak alahare i holre inrē; yĕh meuk, ahangkö ṙinānyö 
yīö chin chū-ö i kūö sanët, inyāchö, tölëlngökūö invah inrē, ṙô ngam Mā Tēv. 
Vīten yīö chin min pinhë-eṅkūö në pūlngö ngih tumlat.  
18Ngaich yip tarik töfāluṙen nö im kinlēḵngô chu nö öt haköp kaha ngam 
kinlēḵngô ngam ṙô cha nö i kūö chu, vīten cha chin min nö sā öp kun nuā 
töhatāknyu nö nët tit ngaich cha-a nö lökngö hôi nup tönët tit- 
19Yip kūön rācha aṅ Yērusalem, yip kumkantöre, yip kūönṙô, yip tarik inrē nö 
ṙòkhöre aṅ ngam panam yip lamökngö hôi minë alaha ök kun nuā;  

20Ngaich chū-ö min kēten cha eltī yip lā-al cha eltī yip chamöh nômö cha 
inrē. Ngaich nup alaha cha tökapah min nö nyā-aṅkūö nup chehechōn el 
kuföt nup töṙeūla inrē el tumlat.  
21Sētikiā inrē ap rācha Yūtā, tö yip kūön rācha in ò nö kētu min tö chu nö eltī 
yip lā-al cha eltī cha inrē yip chamöh nômö cha, eltī yip kumyung in öp rācha 
aṅ Pēpilön yip töheūliyö nö ṙā-ang in yīö.  
22Yĕh meuk, chöngu chin min, ṙô ngam Mā Tēv, ngaich min havantencha hēk 
nö i ngih elpanam; ngaich lā-al e min cha-a nö kiyung, ngaich kē-ĕ e, föngngö 
e ngaich nö i kūö tameūyö. Vīten në elpanam Yūtā chin min nö öt aṅhav nö 
öt iyöngö tö tarik.  

 Yerimiā 35 

Yeremīa tö yik mikūönö Rēkāp 

1Ngam ṙô yamih nö in Yarimiā/Yeremiā nö ṙā-ang im Mā Tēv hē nuk sakāmö 
Yāhōyakim ök kikōnyö kūön Yôsayā, rācha aṅ Yūtā:  
2Kuṙòh chuh i patī yip Rēkap vë-ekūö cha, kēten cha inrē el ngam patī ngam 
Mā Tēv, el öp töhĕng i nup urôhò; kē-ĕkūö cha tö vāin nö òk.  
3Löken chu kē-ĕ Yā-asaniā ök kikōnyö kūön Yarimiā/Yeremiā ök kikōnyö 
kūön Hapāsinia, tö yik hol maneuk ò, ṙòkhöre inrē kikōnyö kūön ò, 
keuheūtlöre yik aṅ patī yik Rēkap inrē.  
4Kēten cha chū-ö ngaich nö ël ngam patī ngam Mā Tēv el öp urôhò yik 
kikōnyö kūön Hanan ök kikōnyö kūön Iktaliyā ök tarik ngam Tēv töröhta nö 
ik urôhò yik kūön rācha, lātulöng tök urôhò Mā-āsayā ök kikōnyö kūön 
Sālum, öp yōm ök el milūkö.  
5Ngaich chū-ö ṙātö nuk neū-euṅ tö tööḵlö tö vāin i kūö yik Rēkap, chūök òk 
inrē, ngaich ngö ṙô chū-ö tö cha, Òk vāin yin.  
6Ngaich pöri cha-a nö sapṙô nö ngö, Hö-ö in hòṅ òk vāin, pò Yônatap ök 
kikōnyö kūön Rēkap, ök yöng ih, nö chöngu tö ih nö ngö, Hö-ö yin min òk 
vāin, öt rēhĕn yī-ö öt rēhĕn yip kikōnyö kūön yīö öi höng örheūheu;  

7Hö-ö yin min teūichtö kulöl: hö-ö yin min teūich hēk panô-òṅvö tö panô-òṅ 
vāin; höng iyöng el rūkui pöri yī-ö irô-òten nup sakāmö yīö, hòṅ yīö ṙōl 
sumkam aṅ ip panam chūök yiö rahëichtaṙen iyöng.  
8Ngaich in hangṙô Yônatap ök kikōnyö kūön Rēkap, ökyöng ih, i nuk tinölô ih 
tö ò nö ṙòkhöre, öi öt òk vāin i rô-òtö në sakāmö, īhö tö yip pīhö ih kūön ih 
kikōnyö, hēk kūön ih kikānö,  
9Öt mānlö patī inrē öi iyöng ël u. Hö-ö in panô-òṅvö tö panô-òṅ vāin hēk 
panô-òṅ hēk kulöl;  
10Höng iyöng el rūkui pöri ihö, ngaich öi hang chöngö teūngen inrē tö nuk 
tinölô ih tö Yônatap ök yöng ih.  
11Hē Nepukatnēsar pöri ök rācha aṅ Pēpilön nö yih nö lā-al ngih panam, 
ngaich ngö ṙô īhö, Tā-a töi chuh Yērusalem tön pa-ekūö in tö yip kumyung aṅ 
Kālti kumyung inrē aṅ Sīriā. Lökten in iyöng Yērusalem.  
12Ngaich yih ngam ṙô ngam Mā Tēv nö in Yarimiā/Yeremiā:  
13Ngö ṙô an ngam Mā Tēv yip tömaṙôngö, ngam Tēv Israel: Kuṙòh ngö ṙô tö 
yip tarik aṅ Yūtā yip aṅ Yērusalem inrē, Hö-ö yin hōḵ kē inköphöti hang në 
ṙô chu inrē? ṙô ngam Mā Tēv.  
14Ngam chöngö Yônatap ök kikōnyö kūön Rēkap tökētu nö ik kikōnyö kūön 
Rēkap tökētu nö in yik kikōnyö kūön ò, sinôḵngen cha nö òk vāin, ngaich nö 
köp; öt hĕng tak tö cha amòk söl ing töngamuh, pò cha nö hang chöngö ök 
yöng re. Ngaich chū-ö öt ṙākôre in yīö, hö-ö pöri yī-ö hang ṙô chu.  
15Tīntö yip tarik re chin in yīö yip pròfĕt, tīnten cha nöng iṙūöhen, nö ngö ṙô, 
Kö havööngökūöre yin ṙā-ang tötlöök talöököre, halööktit nup la-en yīö inrē, 
uh yī-ö inrē tömrit tahëng tēv öi lök la-en u, ngaich yī-ö min iyöng im panam 
ngam kahëtö chu in yīö in yik yöng yīö inrē. Hö-ö pöri yī-ö asītö el nangre 
hēk hangṙô chu.  
16Hang chöngö Yônatap yik kikōnyö kūön ò ök kikōnyö kūön Rēkap ngam 
kahëtö ök yöng cha nö in cha, hö-ö pöri vē tarik nö hang chöngo chu.  

17Lökten, ngö ṙô an ngam Mā Tēv, ngam Tēv yip tömaṙôgö, ngam Tēv Israel: 
Yĕh meuk, kētö kui Yūtā chin yip aṅ Yērusalem inrē nö ṙòkhöre tö në tötlöök 
tö ṙônyu nö ngaich tö chu öich lā-al cha; pò chu ngaich ṙô-òvö tö cha ngaich 
rö-ö cha-a nö hang, havëken cha chin ngaich rö-ö cha-a nö sapṙô.  
18Ngö ṙô pöri Yarimiā/Yeremiā tö yip aṅ patī Rēkap, ngö ṙô an ngam Mā Tēv 
yip tömaṙôngö, ngam Tēv Israel: Pò yīö hang chöngö Yônatap ök yöng yīö, 
ngaich haköp nup chöngö inlēnngen yīö tö ò, ngaich teūngen tö nuk 
taṙòkhöre tinölô yiö,  
19Lökten an ngam Mā Tēv yip tömaṙôngö, ngam Tēv Israel, nö ngö ṙô: Öt 
hĕng tak hanātökūö min tarik nö in yip kūön Yônatap öp kikōnyö kūön 
Rēkap samökhak nö i kūö chu.  

Yerimiā 36 

Vë-evkūö ök tö lömö līpöre tö Pārūk nö el ngam Töhet chūök 

1Im finënö samyeūheu Yēhōyakim ök kikōnyö kūön Yôsayā, rācha aṅ Yūtā, 
ngih ṙô nö yih nö in Yarimiā/Yeremiā nö ṙā-ang im Mā Tēv:  
2Hēngö kahëḵ man tö tölirōlö chūök kinūichö ngaich kūich në ṙô i mat e në 
ṙô chu in meh öich la-alkūö Israel Yūtā inrē tö vē pumnāmö tarik nö ṙòkhöre 
löktökūö ök sakāmö ṙô chu tö meh, löktökūö nuk sakāmö Yôsayā söl ing 
töngamuh.  
3Amahtuṙen ap min patī Yūtā nö hang nup tötlöök nup lōn chu tī chu in cha, 
hòṅ cha min nö kö havöötökūöre nö ṙā-ang tötlöök talöököre, hòṅ chu aṙēlö 
nup kanöölö cha tökööl cha inrē.  
4Ngaich Yarimiā/Yeremiā nö havëten Pārök ök kikōnyö kūön Neruyā, ngaich 
ang Pārök nö kūich nö i mat ök tölirōlö chūök kinūichö asā ṙô 
Yarimia/Yeremiā tö nuk ṙô ngam Mā Tēv nuk ṙô ò nö in ò.  
5Ngaich ang Yarimiā/Yeremiā nö kētö chöngö Pārök, nö ngö ṙô, Harahakūö 
chin öich chuh el patī ngam Mā Tēv;  
6Lökten man höng me-eṅ kiröönngöre, ngaich hē el sakāmö inhīkö el nang 
yip tarik el patī ngam Mā Tēv öm vë-ekūö nup ṙô ngam Mā Tēv ṙā-ang i mat 

ngam tölirōlö chūök kinūichö nup kahūich meh asā ṙô chu. Vë-ekūö u min 
me-eṅ inrē elnang yip tarik aṅ Yūtā yip kumnyī-inyre nö ṙā-ang minë 
elpanam cha.  
7Amahtuṙen ap min ṙô cha nö havë-a nö söl ikūö ngam Mā Tēv, ngaich kö 
havööngökūöre min cha-a nö ṙā-ang tötlöök talöököre, pòn kiröng ngam 
tanānyö lanīnö ngam Mā Tēv inrē töṙônyu nö lā-al vē tarik.  
8Ngaich Pārök ök kikōnyö kūön Nērayā nö asā nuk chöngö ök pròfet 
Yarimiā/Yeremiā nö vë-ekūö aṅ mat ök tölirōlö chūök kinūichö nuk ṙô ngam 
Mā Tēv nö el patī ngam Mā Tēv.  
9Im tinneūi samyeūheu Yēhōyakim ök kikīonyö kūön Yôsaya, rācha aṅ Yūtā, 
im minchūötöre chingëṅt, ṙòkhöre yik tarik i Yērusalem yik yamih nö ṙā-ang 
nup elpanam Yūtā nö i Yērusalem nö ahangkö inhīkö i kūö ngam Mā Tēv.  
10Ngaich ang Pērök nö vë-ekūö nuk ṙô Yarimiā nö i mat ök tölirōlö chūök 
kinūichö, nö elnang yik tarik nö ṙòkhöre, nö el patī ngam Mā Tēv el urôhò 
Kēmariā ök kikōnyö kūön Sēfan ök hamòlṙen nö i kinūichö, el ök urôhò 
lātulöng el milūkö, ip lökhöt Tufömgöre Inkūp öp patī ngam Mā Tēv.  

Vë-evkūö ngam līpöre i kūö yik mahayōm 

11Hē Mikayā ök kikōnyö kūön Kēmariā, ök kikōnyö kūön Sāfan, nö hang në 
ṙô ngam Mā Tēv aṅmat ök tölirōlö chūök kinūichö,  
12Chuh patī ök rācha ngaich anga-aṅ, nö el ök urôhò ök hamòlṙen kinūichö, 
ṙòkhöre yik kūön rācha nö ūichhak nö umuh; Ēlaisame ök hamòlṙen i 
kinūichö, Tilāyā ök kikōnyö kūön Semayā, Elnātan ök kikōnyö kūön Akpōr, 
Kēmaria, ök kikōnyö kūön Sāfan, Sētikāya ök kikōnyö kūön Hananiyā, 
ṙòkhöre inrē yik kūön rācha.  
13Ngaich Mikayā nö vë-enynang cha tö nup ṙô ahang ò, hē Pārök nö vë-ekūö 
öp tölirōlö chūök kinūichö nö elnang yik tarik.  
14Ngaich ṙòkhöre yik kūön rācha nö tīnngen Yāhūti ök kikōnyö kūön Nëtāniā, 
kikōnyö kūön Selemia, kikōnyö kūön Kūsī, nö ngö ṙô tö Pārök, Kē ngam 
tölirōlö chūök kinūichö nö eltī meh ngam tövë-evkūö tö meh elnang vē tarik, 

ngaich ta-a. Lökten Pārök ök kūön Nērayā nö kē ök tölirōlö chūök kinūichö 
nö eltīre ngaich yih nö in cha.  
15Ngaich ngö ṙô cha-a tö ò, Ūichngöre man vë-ekūö e. Ngaich Pārök nö vë-
ekūö e nö in cha.  
16Hē cha nö hang nuk ṙô nö ṙòkhöre, kö havöötökūöre ngaich cha-a nö in höö 
nö pa-ekūö; ngö ṙô cha-a tö Pārök, Hòṅ vë-eny në ṙô in ip rācha.  
17Ngaich cha-a nö hatönö Parök. Vë-enynang ih man, sitih inlahen öm kūich 
në ṙô? Höng asā ṙô ò öm kūich?  
18Sapṙô cha ngaich Pārök, Ṙô-òv ap tö në ṙô nö in chu, i saha chu kūichö u 
aṅtī tö kasūmökūö kanūich i mat ngam tölirōlö chūök kinūichö.  
19Ngaich ngö ṙô yip kūön rācha tö Pārök, Kuṙòh hayunngöre nan, me-eṅ, 
Yarimiā inrē, un hĕng tak tö-akahakūö tö chūök nā.  

Föngtu kūö ök tö lömö līpöre 

20Kirööngöre cha-a ngaich nö chu elmilūkö nö ik rācha, tökinheūtenre nö 
chaphöt ök tölirōlö chūök kinūichö nö el urôhò Ēlaisamā ök hamòlṙen i 
kinūichö; ngaich vë-eny minë ṙô cha-a nö ik ṙācha.  
21Ngaich ök rācha nö tīnngen Yēhūti nö kē ök tölirōlö chūök kinūichö, ngaich 
kē-ĕ anga-aṅ nö rā-ang el urôhò Ēlaisamā ök hamòlṙen i kinūichö; vë-ekūö e 
ngaich Yēhūti nö in ök rācha in yik kūön rācha inrē yik töng sökhaka nö in 
ök rācha.  
22Ngam minchūötötre an anga-aṅ chingëṅt, ūichhaka ök rācha nö el ök patī 
laneūchö ngaich hūkūö ök tameūyö umuh el tāng, i kūö ò.  
23Ngaich hē Yēhūti nö vë-ekūö e nö lūöi hēk fën mi-ëlö vahë-ekūö, ngaich ök 
rācha nö kötngö u nö aṅtī tö sakū ngaich sukhöt u nö i kūö tameūyö el ök 
tāng, hanöng saha ök tölirōlö chūök kinūichö nö keuheūtngöre nö ṙāpngö nö 
i kūö ök tameūyö ël ök tāng.  
24Hö-ö pöri nö rēhĕn ök rācha, öt rēhĕn yik tarik ò yik hamang në ṙô, nö pa-
ekūö öt rēhĕn cha-a nö tikaichngö hilāre. 

25Pòrô hē Elnatān, Tilāya, Kēmariā inrē nö tumal tī ök rācha nö föngngö ök 
tölirōlö chūök kinūichö, öthòṅ hang ṙô cha anga-aṅ.  
26Ngaich ök rācha nö tölṙô Yērahmil ök kikōnyö kūön ök rācha, Sērāya inrē 
ök kikōnyö kūön Asri-ĕl, Selēmayā inrē ök kikōnyö kūön Aptīl nö kē-ĕ Pārök 
ök hamòlṙen i kinūichö tö Yarimiā/Yeremiā inrē ök pròfĕt hayūni pöri cha-a 
tö ngam Mā Tēv.  

Kūich tahëng tö hanlöm chūök kinūichö mat ang Yeremīa. 

27Ngaich unôichrit tī ngam ṙācha nö föngngö ök tölirōlö chūök kinūichö tö-
aṅhavmat tö nuk ṙô Yarimiā/Yeremiā, yih ngaich nö in Yarimiā/Yeremiā ök 
ṙô ngam Mā Tēv:  
28Kē tahëng tölirōlö chūök kinūichö ngaich kūich mat e tö nup ṙô tö ngaich i 
mat öp mu-urĕh tölirōlö chūök kinūichö, ök töföngi tök rācha aṅ Yūtā ang 
Yēhōyakim.  
29Ngö ṙô me-eṅ inrē tö inlahen Yēhōyakim ök rācha aṅ Yūtā, Ngö ṙô an ngam 
Mā Tēv, Föngngö öp tölīrōlö chūök kinūichö man ngaich öm ngö ṙô, Kūöyòh 
öm kūich mat e tö öp rācha aṅ Pēpilön min nö yih nö piyāingö ngih panam, 
nö rökngen e inrē tö tarik töṙeūla inrē?  
30Lökten an ngam Mā Tēv nö ngö ṙô tö inlahen Yēhōyakim, öt hĕng tit tak aṅ 
in ap min tö amūichhaka nö el kantēra Tāvit, ngaich ap alaha ò min tökapah 
nö kavalnyu nö el töṙāich sakāmö el tö-ufōv inrē hatööm.  
31Ngaich chū-ö min sācha tī tö ò töp kūön ò inrē tö yip tarik ò inrē tökūö öt 
lanöökö cha; Kētö kui cha chin min, kētö kui yip tarik Yūtā inrē, tö nup 
tötlöök nö ṙòkhöre ṙahônyö chu nö in cha, sōḵ pöri cha-a nö hang.  
32Ngaich ang Yarimiā/Yeremiā nö kē tahëng tölirōlö chūök kinūichö ngaich 
kēten e nö in Pārök ök kamūich, ök kikōnyö kūön Nērayā ök kamūich mat nö 
asā ṙô Yarimiā/Yeremiā tö nuk ṙô nö ṙòkhöre aṅ-mat ök tölirōlö chūök 
kinūichö ök tö föngö nö i kūö tameūyö tö Yēhōyakim ök rācha aṅ Yūtā; 
Pōyen nuk inrē tö ngatī ṙô töṙūötuṙen nö in u.  

 Yerimiā 37 

Havëkökūö Yeremīa ang Setikīa 

1Ngaich Sētikia ök kikōnyö kūön Yôsayā, ök tövīlöng nö rācha ngam panam 
Yūtā tö Nēpukatnēsar rācha aṅ Pēpilön, hayöngnö ṙēnngen Kôniah ök 
kikōnyö kūön Yēhōyakim.  
2Ötrēhĕn pöri anga-aṅ, öt rēhĕn yik tarik ò, öt rēhĕn yik aṅ panam ò tarik, nö 
hang në ṙô ngam Mā Tēv në ṙô ò lamökten ik pròfĕt Yarimiā/Yeremiā.  
3Ngaich ök rācha Sētikiā nö tīngen Yēhūkôl ök kikōnyö kūön Selemiā, Safaniā 
inrē ök kūönṙô, ök kikōnyö kūön Ma-asayā, nö löö ik pròfĕt Yarimiā Yeremiā, 
nö ngö ṙô, Vë-elkui ih im Mā Tēv ngam Tēv hī.  
4Ṙòngmöng havötköre ang Yarimiā/Yeremiā nö in yik tarik, pò ò nö öl nö 
kalonghötvö nö el kinlōngö tarik.  
5Yih ngaich yik kumyung aṅ in Fërō nö ṙā-ang Aikup; ngaich Yērusalem nö 
hāṅngö cha ṙā-ang re cha-a ngaich nö ṙā-ang Yērusalem.  
6Ngaich yih ngam ṙô ngam Mā Tēv nö in öp pròfĕt Yarimiā/Yeremiā: 
7Ngö ṙô an ngam Mā Tēv, ngam Tēv Israel: Ngö ṙô yin töp rācha aṅ Yūtā öp 
tamīnten yīö hatön in chu, Yĕh meuk, yih yip kumyung aṅ in Fërō nö holṙen 
yīö ngaich yip nö hòṅ havöökūöre nö chuh Aikup, in öp panam re. 
8Ngaich havan min yip aṅ Kālti nö kiyung nö la-āl ngih elpanam; kē-ĕ e yip 
min föngngö e inrē nö i kūö tameūyö.  
9Ngö ṙô an ngam Mā Tēv, Uh yin hachīlöre, öi ngö ṙô, Ṙāngenre yip min aṅ 
Kālti nö in hī, tön rö-ö yip min nö ṙāngenre.  
10Pò yīö yē yīö öre mihôiṅ tī tö yip kumyung aṅ Kālti nö ṙòkhöre yip 
kumyung nö lā-al yīö, ngaich yip tö ōtren in cha nö kô-òren nö töng 
hanyahka, kö el rūkui re, choholre min cha-a nö föngtökūö ngih elpanam tö 
tameūyö.  

Kē-ě, ngaīch kalong höt-vö ang Yeremīa 

11Ngaich hē yik kumyung aṅ Kālti nö ṙā-ang re nö ṙā-ang Yērusalem tö 
yanīhih yik kumyung aṅ in Fërō,  

12Kiröönngöre ngaich Yarimiā/Yeremiā nö ṙā-ang Yērusalem nö chuh panam 
Penyamin nö kēḵ ök minchööḵöre umuh in yik tarik.  
13Ngaich hē ò nö ip Inkūp Penyamin, hĕng tak ök amahati Irīyā ök minë-eny 
ò ök kikōnyö kūön Selemia, ök kikōnyö kūön Hananiā, nö kēḵ ök pròfĕt 
Yarimiā/Yeremiā, nö ngö ṙô, Havāngtöre man in yip aṅ Kālti.  
14Ngö ṙô ngaich Yarimiā/Yeremiā. Minyôingy-aṅ an angū-ö; hö-ö chin 
havāngtöre in yip aṅ Kālti. Öt hòṅ hangṙô ò pöri Iriyā, kē-ĕ Yarimiā ngaich, 
ngaich kēten ò nö in yik kūön rācha.  
15Tainy ngaich yik kūön rācha nö in Yarimiā, fōhan cha-a ngaich ngaich 
kalonghötnen ò nö el patī Yônātan ök hamòlṙen i kinūichö, pò e nö vītu nö 
kinlōngö tarik.  
16Ngaich hē Yarimiā nö el kinlōngö, ngaich ṙōl sumkam nö ngöh nö umuh,  
17Tīnngö mahavëken ò ngaich ök rācha Sētikiā, ngaich hayihten ò nö in ò. 
Hatönan ngaich ök rācha nö ulāikôre nö el ök patī re, nö ngö ṙô, Ṙô-òv hòng 
tö aṅ in Mā Tēv? Ngaich ngö ṙô ang Yarimiā Hôṅ, ṙô-òv. Ngaich ngö ṙô anga-
aṅ, Kētu man min eltī ap rācha aṅ Pēpilön.  
18Ngö ṙô inrē Yarimiā tö Sētikiā ök rācha, Asuāp töchōich tī chu in meh hēk 
in yip mahalanṙen meh hēk in vē tarik, töp lökten meh chaphöt chu el 
kinlōngö tarik?  
19Isuh yik pròfĕt meh yik vamë-eny ṙô nö in meh, nö ngö ṙô, Öthō ap min 
rācha aṅ Pēpīlön nö yih nö lā-al yīö lā-al ngih panam inrē? 
20Hangihtöre töngamuh, vë-ekūö meh chin, Ō mā rācha chu: hökngen ngam 
yāich ṙô chu nö yih nö i kūö meh, uh chin hēk tīniyö el ap patī Yônātan ap 
hamòlṙen i kinūichö hòṅ chu öt kapah umuh.  
21Lökten ap rācha Sētikia nö kēten Yeremiā nö in yik amahati el milūkö; 
hēngö kinë-eṅkūö anga-aṅ tö tö-aföhlöng rôti nö kaheuk sakāmö nö ṙā-ang ik 
el talöökö vamī rôti, hanöng saha nuk rôti ngam elpanam nö keuheūt, Lökten 
Yeremiā nöng ngöh nö in yik amahāti el milūkö.  

Yerimiā 38 

Suktuvö Yeremīa nö el tö nyôngö Mak 

1Ngaich ang Sefātiā ök kikōnyö kūön Mātan, Kētalia ök kikōnyö kūön Pasūr, 
Yukôl ök kikōnyö kūön Sēlemiā, Pasūr inrē ök kikōnyö kūön Malkiā nö hang 
nuk ṙô Yarimiā nö in yik tarik nö ṙòkhöre.  
2Ngö ṙô an ngam Mā Tēv, Anga-aṅ öp töhòṅ ngöh nö in ngih elpanam kapah 
min tökūö sanët, kūö inyāichö kūö invah inrē tö lëlngökūö, anga-aṅ pöri öp 
kumröönngöre nö in yip aṅ Kālti aṅ min; aṅhav-in min anga-aṅ tö nômöre nö 
raneushö kinyūngö, ngaich aṅ.  
3Ngö ṙô an ngam Mā Tēv, Kô-en an min ngih elpanam nö kētu nö eltī yip 
kumyung aṅ in öp rācha aṅ Pēpilön ngaich kē-ĕ. 
4Ngaich yip kūön rācha nö ngö ṙô töp rācha, Hökngen ngòh tarik nö 
kumpaha tön öt kumlēḵlö kël yip kumyung an tö-ōtre nö i ngih elpanam, kël 
yip tarik inrē, tökūö në ṙô ò tö ngatī nö in cha. Pò ngòh tarik nö öt chöh 
lanööken vē tarik, chanökö cha pöri.  
5Ngö ṙô ngaich ök rācha Sētikiā, Yĕh meuk, eltī yīö an; pò ngam rācha nö 
öthō nö la-evṙen nö lā-al yīö.  
6Lökten cha ngaich nö kē-ĕ Yeremiā ngaich sukten ò nö el ök chūök mak 
Malkiyā, ök kikōnyö kūök ök rācha, ök mi-i yik amāhati el milūkö, hôten 
Yarimiā nö aṅtī tö pisik. Hö-övö ök chūök mak nö aṅhaṅv tö mak, höng tilin 
pöri, ngaich Yarimiā nö chalipköti nö el tilin.  
7Hē Ēpētmelek ök aṅ Itiōpiā, kumkantöre ök mi-i patī ök rācha, nö hāngö cha 
nö hayôkten Yarimiā nö el ök chūök mak ūichhakṙen ök rācha nö ik Inkūp 
Penyamin.  
8Ṙā-ang i kūö patī ök rācha ngaich ang Ēpētmelek ngaich ngö ṙô tök rācha,  
9Mā chu rācha, chōichö tī yin vē tarik tö ngam tī cha nö in Yarimiā ap pròfĕt 
nö sukten ò nö el chūökmak; kapah ap min nö umuh tökūö neūköre, pòn öt 
ōtre nyā-aṅkūö nö im elpanam.  

10Ngaich ök rācha nö tölṙô Ēpētmelek, ök aṅ Itiōpiā, Kē tarik man lūöi tak ṙā-
ang hih hol meh, ngaich tūöklen ap pròfĕt Yarimiā nö ṙā-ang ël ap chūök mak 
urēhĕkūö ò nö kapah.  
11Lökten Ēpĕtmelek nö kē tarik hol ò ngaich kiröönngöre nö chuh patī ök 
rācha, nö ël ök urôhò chūök saneū inyut el ök chūök chehen ök patī, ngaich 
in e nö kēḵ töng takācha hilā töng hötṙeh inrē, anū-ö ngaich töhôtu tö ò nö in 
Yarimiā nö ël ök chūök mak nö löktökūö nup pisik. 
12Ngaich ngö ṙô-Ēpĕtmelek ök aṅ Itiōpiā tö Yarimiā, Elkël re tī man tö në 
töng takācha hilā nö nām ṙòng ngam pisik. Ngaich ngatī ang Yarimiā. 
13Ngaich cha-a nö tūöklen Yarimiā nö ṙa-ang ël ök chūök mak nö aṅtī tö nuk 
pisik. Ngaich höngngöh Yarimiā nö el milūkö ök chūök amahāti.  

Hòṅ mikahtuṙen ang Setikīa tö Yeremīa 

14Ngaich ök rācha Sētikiā nö tīnngö mahavëtö ök pròfĕt Yarimiā ngaich 
höngkūö ò nö ik linūöyö lökhöt el ök töhet chūök ngam Mā Tēv. Ngö ṙô 
ngaich ök rācha tö Yarimiā, Hòṅ hēngö hatön chin in meh; um hēngö 
hayunngö in chu.  
15Ngö ṙô ngaich Yarimiā tö Sētikiā, Yē chu vë-enynang meh öthō öm min 
kumpahangvah chu? Ngaich yē chu halēnö meh, ngaich rö-ö min me-eṅ hō 
hang ṙô chu.  
16Ulāikenre ngaich ök rācha Sētikiā nö chūökuṙô nö in Yarimiā, Sā ngam Mā 
Tēv nö tö-aṅ, ngam vamī nômö hī, hö-ö chin hō min kumpahangvah meh hēk 
kētenmeh eltī vē tarik vē chamöh nômö meh.  
17Ngaich ngö ṙô Yarimiā tö Sētikiā, ngö ṙô an ngam Mā Tēv, ngam Tēv yik 
tömaṙôngö, ngam Tēv Israel, Yē meh hökngenre kē-ĕ tö yip kūön rācha aṅ in 
öp rācha aṅ Pēpilön, ngaich ṙālöngö min ap nômö, öt föngi inrē min ngih 
elpanam nö i kuö tameūyö, ngaich me-eṅ min aṅ tö yip aṅ patī meh inrē.  
18Yē meh pöri öt hökngenre kē-ĕ tö yip kūön rācha aṅ in ap rācha aṅ Pēpilön, 
ngaich min ngih elpanam nö kētu nö eltī yip aṅ Kāltī, ngaich cha-a min nö 
föngngö e nö i kūö tameūyö, ngaich me-eṅ min kô-òngvah tö tī cha.  

19Ngaich ngö ṙô-ök rācha Sētikiā tö Yarimiā, Pa-ekūö chin tö yip Yahūti yip 
mahavāngtöre nö in yip aṅ Kālti, pòchu min kētu in cha ngaich cha-a min nö 
ötlēkôre tö chu.  
20Ngaich ngö ṙô Yarimiā, Öthō man kētu in cha. Hang ṙô ngam Mā Tēv man 
töngamuh i ṙô chu tö meh, ngaich lööken min angū-ö nö in meh, ngaich 
ṙālöngö min ngam nômö meh.  
21Yē meh pöri sōḵ hökngenre kē-ĕ, ngih ön tömeūkö ngih tö hameuktu nö in 
chu tö ngam Mā Tēv:  
22Yĕh meuk, ṙòkhöre yip kikānö töṙā-ai nö el patī ngam rācha aṅ Yūtā nö 
hachōnyu nö i yip kūön rācha aṅ in ap rācha aṅ Pēpilön yip tö ngö ṙô. 
Hachīlö man tö yip hol meh chūök inyönglen meh, ngaich cha-a nö mihôiṅ tö 
meh; ngaich man yih töngmuh chalipköti röön el tilin, havööngö kūöre 
ngaich cha-a tö meh.  
23Ṙòkhöre yip pīhö meh yip kūön meh kikōnyö inrē min nö hachōḵnyu nö in 
yip aṅ Kālti, ngaich me-eṅ min inrē öthō öt kô-òngvah tö tī cha, kē-ĕ pöri min 
töp rācha aṅ Pīpilön; ngaich ngih elpanam nö föngi nö i kūö tameūyö.  
24Ngaich ngö ṙô Sētikiā tö Yarimiā, un hĕng tak pöchö tö akahalōn tö në ṙô 
hö-ö man min hōḵ kapah.  
25Yē yip kūön rācha nö hang tö chu vë-ekūö meh ngaich yih nö in meh nö 
ngö ṙô tö meh, Vë-eny nang ih tö ṙô meh ip rācha tö ṙô ap rācha inrē nö in 
meh; un töhayūniyö nö in ih, hö-ö in min hōḵ kumpahangvah meh,  
26Ngaich ngö ṙô min me-eṅ tö cha, Hayāichtöre chin ip rācha öich sōten ò nö 
tīnngen chu hēk i patī Yônatan öich kapah in e.  
27Ṙòkhöre ngaich yik kūön rācha nö yihtöre nö in Yarimia ngaich hatönan, 
ngaich sapṙô cha anga-aṅ nöng sā ṙô ök rācha nö hachōḵngö ṙô ò. Lökten cha 
nö ṙāngôre nö ve-ekūö ò, pò ök ṙô cha nö ve-ekūöre nö tö hāngö.  
28Ngaich höngngöh Yarimiā nö el milūkö ök chūök amahati hanöng saha 
ngam sakāmö Yērusalem nö ke-ĕ.  

 Yerimiā 39 

Tinṙölngö Yeruselem 

1Im minchūötöre samyeūheu Sētikia rācha aṅ Yūtā, im sinömö chingëṅt, ang 
Nēpukatnēsör rācha aṅ Pēpilön ṙòkhöre inrē yik kumyung aṅ in ò nö yih nö 
lā-al Yērusalem ngaich kayīngö e;  
2Im kinhuk sīön samyeūheu Sētikiā, im finënö chingëṅt, im minchūötöre 
sakāmö ngam chingëṅt, mëngnyi kaha ngaich ngam elpanam.  
3Hē Yērusalem nö ngaich nö kē-ĕ, ṙòkhöre yik kūön rācha aṅ in öp rācha aṅ 
Pēpilön nö yihtöre ngaich ūichngöre nö ellōn ök inkūp; Nërkôlsarēsar, 
Samkarnēpō, Sarēkim ök Rapsarīs, Nĕrkôlsarēsar ök Rapmök nö holtö yik 
yöngṙen kumyung aṅ in ök rācha aṅ Pēpilön.  
4Hē Sētikiā ök rācha aṅ Yūtā tö yik kumyung inrē nö meūkö cha, falngöre 
cha-a ngaich, kunyī-inyre tö hatööm nö ṙā-ang ël ök elpanam nö löknyö ik 
talöökö öp panô-òṅ öp rācha löknyö ip inkūp ihôi nup tönët kinlōngö; ngaich 
kiröönngöre cha-a nö kū-ö tö Arapā.  
5Ngaich pöri yik kumyung aṅ Kālti nö lū-u cha, ngaich kôlö nö in Sētikiā nö 
el nup töṙā-a-kūö panam Yērikō; ngaich hē cha nö kē an, kēten ò cha-a 
ngaich nö in Nēpukatnēsar rācha aṅ Pēpilön, i Ripla, ip panam Hamat; vënyö 
sācha ò ngaich.  
6Ngaich ök rācha aṅ Pēpilön nö fëlngö yik kikōnyö kūön Sētikiā nö i Ripla nö 
hameukhömat ò; ngaich inrē ök rācha aṅ Pēpilön nö fëlngö yik mā aṅ Yūtā. 
7Pīôknyö nuk mat Sētikiā anga-aṅ, nyëkan ngaich tö sayōk ngaich kēngen ò 
nö i Pēpilön.  
8Föngtökūö ök patī ök rācha yik aṅ Kālti tö patī yik tarik inrē, tiṙölngö nuk 
kinlōngö Yērusalem inrē.  
9Ngaich ang Nēpūsaratön, ök yöngkūö yik amahati, nö kēngö yik tarik 
chööḵṙen yik tö-ōtre nö im elpanam nö ahötiyö nö i Pēpilön, cha-a yik 
mahavāngtöre nö in ò, tö yik tarik inrē tö-ōtren.  

10Ṙātu nö ik panam Yūtā yik yāich tarik tö Nēpusaratön, ök yöngkūö yik 
amahati, yik töt inlānuṙen, ngaich kē-ĕkūö cha inrē tö panò-òṅ vāin taṙeū 
inrē ik hē e.  

Ṙinānyö Yeremīa 

11Ngaich ang Nēpukatnēsar rācha aṅ Pēpilön nö kētö chöngö nö lökten in 
Nēpusaratön tö inlahen Yarimiā, ök yöngkūö yik amahāti, nö ngö ṙô,  
12Kē an, ṙūötökūö meukken ò un chanöku inrē anga-aṅ, sā ṙô ò pöri yī-ö 
ngaich ngatī tī tö ò.  
13Lökten ang Nēpusaratön ök yöngkūö yik amahati, Nēpusaspan ök Rapsarīs, 
Nĕkôlasar ök Rapmök, ṙòkhöre inrē yik mākūö kumyung aṅ ik rācha aṅ 
Pepilön 
14Nö tīnngö kamë-eṅren Yeremiā nö ṙā-ang el milūkö chūök amahati. Kēten ò 
cha-a ngaich nö in Kētaliā ök kikōnyö kūön Ahīkam, ök kikōnyö kūön Sāfan 
nö hōten ò nö kē-eyö nö i patī ò. Lökten anga-aṅ nö ngatī tī nö in yik tarik.  

Maheūkkö Apĕtmelek 

15Yih ngam ṙô ngam Mā Tēv in nö Yarimiā hē ò nö öpikūö nö el milūkö 
chūök amahati:  
16Kuṙòh, ngö ṙô tö Apĕtmelek öp aṅ Itiōpiā, Ngö ṙô An ngam Mā Tēv yip 
tömarôngö, ngam Tēv Israel: Yĕh meuk, hateungngö ngam ṙô re chin min lā-
al ngih elpanam nö im tötlöök öt im tölöök, kūö yīö ip sakāmö angū-ö.  
17Ṙānyen yīö pöri min chū-ö ip sakāmö angū-ö, ṙô ngam Mā Tēv, ngaich yī-ö 
min öt kētu eltī yip tarik yip pinhë-eṅ kūö yīö.  
18Pò chu min hayööken yīö ngaich yī-ö min öt fuk kūö sanët; īnu pöri min yī-
ö tö nômö re nö raneushö kinyūngö, pò yīö hayönglenre in chu, ṙô ngam Mā 
Tēv.  

Yerimiā 40 

Iyöng in Kĕtālīa ang Yeremīa 

1Yih ngam ṙô nö in Yarimiā nö ṙā-ang im Mā Tēv unôichrit Nēpusaratön ök 
yöngkūö amahati nö kēngen ò nö ṙā-ang Ramā, hē ò nö kē an nö nyëkan tö 

sayōk nö hol yik töhakövö aṅ Yērusalem aṅ Yūtā inrē yik tö-ahötiyö nö i 
Pēpilön.  
2Kē-ĕ Yarimiā ök yöngkūö amahati ngaich ngö ṙô tö ò, Vë-eny ngih tötlöök 
An ngam Mā Tēv ngam Tēv yīö nö lā-al ngih chūökö:  
3Ngaich ngam Mā Tēv nö hateungtökūö e, ngaich inrē nö keuheūten nö asā ṙô 
re. Pò yīö köölö fālen lā-al ngam Mā Tēv, öt hang ṙô ò inrē; yih ngaich ngih 
nö i kui yīö.  
4Yĕh meuk, luhlen meh chin töngamuh tö minë sayōk i kël meh Yē e nö 
tölöök tö lōn meh öm in chu, yih i Pēpilön, tā-a, ngaich chū-ö min ṙūötökūö 
meukṙen meh; yē e pöri nö tövaich tö lōn meh öm in chu, yih i Pēpilön, 
ngaich um yih. Yĕh meuk, keuhēutlöre ön ngih panam nö i kūö meh; kuṙòh 
kiröönngöre man ip töng chūök e nö löök tö lōn meh töhuveū inrē nö kū-ö 
meh.  
5Yē meh höngngöh ngaich havan kuṙòh in Kētaliā ap kikōnyö kūön Ahīkam, 
öp kikōnyö kūön Sāfan, öp tövīlöngö tö ngam rācha aṅ Pēpīlön nö mahayöng 
në elpanam Yūtā, ngaich iyöng in ò in yip tarik; hēk kiröönngöre ip töng kū-
ölōn meh töhuveū kū-ö meh. Lökten ök yöngkūö amhati nö kē-ĕkūö ò tö ṙāi 
nyā-aṅkūö raneushö inrē, ngaich hökngen ò nö kiröönngöre.  
6Ngaich Yarimiā nö chuh in Kētaliā ök kikōnyö kūön Ahīkam, i Mispā, ngaich 
iyöng in ò in yik tarik yik tö ṙātu nö im panam.  

Hayöngö Yūtā ang Kĕtālīa 
(2 Rāch 25.22-24) 

7Hē yik yöngkūö yik kumyung el ngam töngāṅ panam tö yik tarik cha inrē nö 
hang ök rācha aṅ Pēpilön nö vīlen Kētaliā ök kikōnyö kūön Ahīkam nö 
mahayöng nö im panam, ngaich kē-ĕkūö ò tö kikōnyö tarik, kikānö, nyīö inrē 
yik yāich kūö aṅ ngam panam yik töt kē-ĕyö nö ahöti nö i Pēpilön, 
8Chuh in Kētalia cha-a nö i Mispā Ismael ök kikōnyö kūön Nētaniyah, 
Yôhanan ök kikōnyö kūön Karī-ah Sēreyā ök kikōnyö kūö Tanhumat yik 
kikōnyö kūön Ēfāi aṅ Nētöfat, Yāsaniā ök kikōnyö kūön Mā-akatait, cha-a tö 
yik tarik cha kikōnyö.  

9Ngaich ang Kētalia ök kikōnyö kūön Ahīkam, kikōnyo kūön Sāfan, nö 
chūöku ṙô nö in cha tö yik tarik cha inrē, nö ngö ṙô Uh yin pa-ekūö lök la-en 
yip aṅ Kālti. Iyöng im panam, lök la-en ap rācha aṅ Pēpilön, ngaich min 
angū-ö nö löök nö in yīö.  
10Ane pöri chū-ö iyöng i Mispā öich tösökhak ṙënngen yīö i kūö yip aṅ Kālti 
yip yamih min nö in hī; yī-ö pöri hamūl ṙòng vāin yin, nup ṙòng sikehngö 
inrē tö tavī-i, hachūökngö u nö el chūökṙen yīö, iyöng el minë elpanam re yī-
ö inrē minë kahë yīö. 
11Ngati inrē hē yik Yahūti yik mi-i Mô-ap tö yik in yik aṅ Amön aṅ Itöm inrē 
tö yik aṅ nuk tahëng panam nö hang ök rācha aṅ Pēpilön nö ṙātö chööḵṙen 
nö i Yūtā ngaich vīlen Kētalia ök kikōnyö kūön Sāfan, nö mahayöngö cha,  
12Ngaich ṙòkhöre yik Yahūti nö havantöre nö ṙā-ang i nuk chūökö chūök cha 
sin nö ahōṙiyö ngaich yih nö i panam Yūtā, nö in Kētalia i Mispā; ngaich cha-
a nö hamūl ṙòng vāin nuk ṙòng sikehngö inrē nö pōyen.  

Fëlivah Kĕtālīa 
(2 Rāch 25.25-26) 

13Yih ngaich nö in Kētalia i Mispā ang Yôhanan ök kikōnyö kūön Kariā 
ṙòkhöre inrē yik yöngṙen kumyung el ngam töngāṅ panam.  
14Ngaich ngö ṙô tö ò, Akahalōn ömeh tö Pĕ-alis öp rācha aṅ Amön nö tīnten 
Isma-el öp kikōnyö kūön Nētaniah nö kē ngam nômö meh? Ngaich pöri 
Kētalia ök kikōnyö kūön Ahīkam nö öt ṙātö ellōnre nö in cha.  
15Ngaich ang Yôhanan ök kikōnyö kūön Karīā nö ulāikôre nö in Kētalia i 
Mispā, ṙò?  
16Ngaich pöri Kētalia ök kikōnyö kūön Ahīkam nö ngö ṙô tö Yôhanan ök 
kikōnyö kūön Kāriā, Uh man ngatī la-en tö ngih, tön höng minyôiny-aṅ ṙô 
man tö inlahen Isma-el.  

 Yerimiā 41 

1Im sinātö chingëṅt, ang Ismael ök kikōnyö kūön Netania, ök kikōnyö kūön 
Ĕlāsama aṅ i mak alaha rācha, töhĕng tak aṅ in yik mākūö yöngṙen kumyung 

aṅ ik rācha, söm tak hol tö tarik nö yik nö in Kētalia ök kikōnyö kūön 
Ahīkam, nö i Mispā. Hē cha nö holkūöre nö nyā nö umuh i Mispā, 
2Choholre ngaich Isma-el ök kikōnyö kūön Nētaniyah tö yik tarik tösöm tak 
hol ò nö fëlngen Kētaliā ök kikōnyö kūön Ahīkam, ök kikōnyö kūön Sāfan, nö 
aṅti tö sanët, ngaich kapahatī tö ò, ök vahīlö ök rācha aṅ Pēpilön nö 
mahayöng nö im panam.  
3Fëlngö yik Yahūti inrē ang Isma-el yik mi-in Kētalia i Mispā, tö yik kumyung 
inrē aṅ Kalti yik mu-umuh hē e.  
4Ik sakāmö unôichrit finëlö Kētalia urēhĕkūö tö-öl nö hĕng tak tö-akahalōn tö 
e,  
5Hëvhöre anāi yik tarik yamih nö rā-ang Sīkem, Sailō, Samariā inrē, tökuhāki 
sanôi samā töng takācha inyut inrē, luvā-akakūö nuk vah alaha cha, kum tö 
sāiny tökētu tötahūsa inrē tökētu nö el ngam chūök ngam Mā Tēv.  
6Ngaich ang Isma-el ök kikōnyö kūön Nētania nö yih nö ṙā-ang Mispā nö 
höngkūö cha, höng paneuinyngöre nö yih. Hē ò nö meukkūö cha, ngö ṙô 
anga-aṅ tö cha, Tā-a yih yin in Kētalia öp kikōnyö kūö Ahīkam.  
7Ngaich hē cha nö yih nö elpanam, ngaich ang Isma-el ök kikōnyö kūön 
Nētania tö yik tarik inrē hol ò nö fëlngen cha, ngaich sukten cha nö el chūök 
mak.  
8Söm tak pöri yik umuh tarik in cha yik tö ngö ṙô tö Isma-el, Uh in īhö fëli, 
tön hachūökngö vīt in parli, tavī-i, höni inrē nö hayūni nö el kahôyö. Ṙā-
angre ngaich anga-aṅ ngaich öt fëlö cha tö yik hol cha inrē.  
9Tökiröng ök chūök mak chūök tī Isma-el nö suktö nuk alaha yik tarik yik 
töfëli tö ò vahī ök rācha ang Asā nö lanakngökūö rācha aṅ Israel ang Pa-asā; 
hatööḵlöng angū-ö tö yik töfëli tö Isma-el ök kikōnyö kūön Nētaniā. 
10Ngaich ang Isama-el nö kē yik tarik aṅ Mispā nö töhakövö, yik kūön rācha 
kikānö ṙòkhöre yik tarik inrē tö-ōtre nö i Mispā yik kahëtö Nēpusaratön, ök 
yöngkūö amahati nö in Kētalia ök kikōnyö kūön Ahīkam. Kē-ĕ cha ngaich ang 

Isma-el ök kikōnyö kūön Nētania nö hakövö kiröönngöre ngaich nö 
havāngngöre nö in yik aṅ Amön.  
11Hē Yôhanan pöri ök kikōnyö kūön Kariā tö yik yöngṙen kumyung in ò nö 
hang ök kūön ò Nētaniah.  
12Ngaich cha-a nö ngôḵ yik tarik re nö ṙòkhöre ngaich kiröönngöre nö kiyung 
nö lā-al Isma-el ök kikōnyö kūön Nētania, Kôḵlö cha-a nö in ò ip tökiröng 
mak törūḵngö öp i Kīpīön. 
13Ngaich hē yik tarik hol Isma-el nö meūkö Yôhanan ök kīkōnyö kūön Kariā 
tö yik hol ò inrē yöngṙen kumyung, ṙāmölōn cha-a ngaich.  
14Lökten yik tarik yik töhakövö kahëḵ Isma-el nö ṙā-ang Mispā nö havanritre 
nö hēk, ngaich kiröönngöre nö in Yôhanan ök kikōnyö kūön Kariā.  
15Ngaich pöri Isma-el ök kikōnyö kūön Nētaniā nö öt kô-òngvah tö tī 
Yôhanan nö holtö yik töhëvhör taka tarik, ngaich chuh in yik aṅ Amön.  
16Ngaich Yôhanan ök kikōnyö kūön Kariā tö yik yöngkūö kumyung in ò nö kē 
yik tarik tö-ōtre yik kahëḵngö Isma-el ök kikōnyö kūön Nētania nö hakövö nö 
ṙā-ang Mispā unôichrit tī ò nö fëlngen Kētalia ök kikōnyö kūön Ahīkam-
kumyung, kikānö, nyīö, kumkantöre, yik kum Yôhanan nö havan nö ṙā-ang 
Kīpīön.  
17Ngaich cha-a nö kiröönngöre ngaich iyöng Kērut Chinhem röhta nö i 
Petlihem, nö hòṅ chuh Aikup.  
18Kūö yik aṅ Kālti; pò cha nö pa-ekūö tö cha pò Isma-el ök kikōnyö kūön 
Nētania nö fëlngen Kētalia ök kikōnyö kūön Ahīkam, ök tövīlöngö kūön 
Ahīkam, ök tövīlöngö tök rācha aṅ Pēpilön nö mahayöng ngam panam.  

Yerimiā 42 

Tölṙô Yeremīa yik tarik nö vë-elkui cha. 

1Ngaich ṙòkhöre yik yöngṙenkumyung, tö Yôhanan, inrē ök kikōnyö kūön 
Kariā Asariā inrē ök kikōnyö kūön Hōsayā, ṙòkhöre yik tarik inrē löktökūö 
tökūönö söl i tökiröng, nö haröhtöre nö yih.  

2Ngaich ngö ṙô tö Yarimiā ök pròfĕt, Hökngen ngih ṙô ih ve-ekūö meh nö yih 
nö i kūö meh, vë-elkui ih man im Mā Tēv ngam Tēv meh, vē chööḵṙen ihih 
(tön ṙā-ayö in höng haroh tumtit tak öi aṅ i töpōyen, sā mat meh meūkö ih),  
3Hòṅ ngam Mā Tēv ngam Tēv meh nö hameuktö talöökö ih öi kiröönngöre, 
nup la-en inrē hinôten ih.  
4Ngaich ngö ṙô ök pròfĕt Yarimiā tö cha, Hangṙô yīö chin ngaich; yĕh meuk, 
vë-ekūö ngam Mā Tēv chin min ngam Tēv yīö sā lōn yīö, vë-eny-nang yīö 
chin min inrē tö nup sanapṙô yīö aṅ im Mā Tēv; hö-ö chin hōḵ min ma-
iṅkuṙen tö töt vënyu nö in yīö.  
5Ngaich ngö ṙô cha-a tö Yarimiā, Tökô-en an Yĕh ngam Mā Tēv mameuk inrē 
nö tököpö ṙô nö lā-al ih yē ih öt la-evṙen asā nuk ṙô nuk tinīn tö meh tö ngam 
Mā Tēv ngam Tēv meh öm in ih.  
6Yĕn pòrô angū-ö nö tölöök hēk tötlöök, hang ṙô meh min īhö im Mā Tēv 
ngam Tēv hī ngam tösöömhukūö tö ih tö meh, hòṅ e nö lööken nö in ih yē ih 
hang ṙô ngam Mā Tēv ngam Tēv hī.  

Hangṙô Yeremīa ngam Tēv nö vë-ekūö ò 

7Unôchrit tösöm sumkam ngam ṙô ngam Mā Tēv nö yih nö in Yarimiā. 
8Ngaich havëten Yôhanan anga-aṅ ök kikōnyö kūön Kariā tö yik yöngṙen 
kumyung inrē yik mī-in ò, ṙòkhöre inrē yik tarik löktökūö tökūöṅnö söl i 
tökiröng,  
9Ngaich ngö ṙô tö cha, Ngö ṙô an ngam Mā Tēv, ngam Tēv Israel, ngam chūök 
tinīnngö chu tö yīö öich kēngö nuk ṙô yīö i kūö ò öi vë-ekūö ò: 
10Yē yīö min höngngöh ing panam, ngaich chū-ö min mānlen yīö hö-ö inrē 
öich tiṙölngen yīö; teūichten yīö chin min, rö-ö öich teuklen yīö; pò chu ṙālö 
tötlöök nuk tī chu in yīö.  
11Uh yin pa-ekūö töp rācha aṅ Pēpīlön, ap pinhë-eṅkūö yīö; uh yin pa-ekūö tö 
ò, ṙô ngam Mā Tēv, tön holtöṙah yīö chin, hayööken yīö ṙānyen yīö inrē ṙā-
ang eltī ò.  

12Kētö miṙēlōn chin min in yīö, hòṅ ò nö aṙē-ĕlōn tö yīö hökngen yīö inrē 
höngngöh im panam yīö. 
13Yē yīö pöri min ngö ṙô, Hö-ö in hòṅ höngngöh ing panam, öi ahôngö ṙô 
ngam Mā Tēv ngam Tēv yīö 
14öi ngö ṙô, Hö-ö hòṅ chuh ip panam Aikup in, i chūök ih min öt meuk 
kinyūngö, hēk öt hang ṙô römpĕt hēk öt kapahare tö nya-aṅkūö, umuh,  
15Yĕh hang ṙô ngam Mā Tēv, Ō yī-ö chöökṙen aṅ Yūtā. Ngö ṙô an ngam Mā 
Tēv yip tömaṙôngö ngam Tēv Israel: Yē yīö haköpkūöre öi chuh Aikup öi 
iyöng in e,  
16Ngaich ngam sanët min ngam pinhë-eṅkūö yīö nö kô-òl nö in yīö umuh ip 
panam Aikup; ap inyāichö inrē pinhë-enkūö yiö nö röhlö nö lā-unôich yīö nö 
chuh Aikup; ngaich in e min yī-ö kapah.  
17Ṙòkhöre yip tarik yip mahaköpkūöre nö chuh Aikup nö hòṅ iyöng umuh, 
kapah min tökūö sanët, kūö inyāichö, kūö invah tölëlngökūö inrē; öt 
chööḵövö min cha-a hēk öt tö-aṅhav nö ṙā-ang im tötlöök ngam tī chu i kui 
cha.  
18Pòn ngö ṙô ngam Mā Tēv yip tömaṙôngö, ngam Tēv Israel: Sā ngam tanānyö 
chu lanīnö chu inrē nö hōngnyu nö i kui yip aṅ Yērusalem, ngatī ngam lanīnö 
chu min nö hōngnyu nö i kui yīö yē yīö chuh Aikup. Ngaich yī-ö min tösō-
ovö, pinhë-eṅkūö, ranôichngen minṙēngö inrē. Hö-ö yin min meuk ngih 
chūökkö hēk.  
19Ngö ṙô an ngam Mā Tēv tö yīö, Ō yī-ö chööḵṙen aṅ Yūtā, uh yin chuh 
Aikup. Akahalōn takô yin tö chu ngaich mu-urĕhnyôre vëken yīö i ngih 
sakāmö.  
20Tö yīö ngaich lō-ongkūö öi pô-òvkūö tö nômö re. Pò yīö tīnngen chu im Mā 
Tēv ngam Mā Tēv yīö, öi ngö ṙô, Vë-elkui ih im Mā Tēv ngam Tēv hī, nup 
töng ṙô ngam Mā Tēv ngam Tēv hī nö in ih angū-ö min la-en ih.  
21Ngaich chū-ö töngamuh ing sakāmö vë-eny nang yīö tö e, hö-ö pöri yī-ö 
hang ṙô ngam Mā Tēv ngam Tēv yīö i nup tinīnngö chu vë-enynang yīö.  

22Lökten yĕh akahalōn takô yin tö yīö min kapah tökūö sanët, kūö inyāichö, 
kūö invah tölëlngökūö inrē ip chūökö lōn yīö kiröönngöre öi iyöng.  

 Yerimiā 43 

Kē-ě, Yeremīa nö chuh Aīkup 

1Hē Yarimiā nö keuheūtöṙô nö vë-ekūö yik tarik tö nuk ṙô ngam Mā Tēv 
ngam Tēv cha, nuk tinīntö ò nö in cha tö ngam Mā Tēv cha,  
2Ngaich ang Asaria ök kikōnyö kūön Hōsayā Yôhanan inrē ök kikōnyö kūön 
Kariā tö yik tarik tö chökhuṙô nö ngö ṙô tö Yarimiā, Minyôiny-aṅ ṙô man. Öt 
tīnten meh an in ih ngam Mā Tēv ngam Tēv ih nö ngö ṙô, Uh yin chuh Aikup 
öi iyöng in e;  
3Ngaich pöri Pārök öp kikōnyö kūön Nāraya nö vīten meh lā-al ih, nö hòṅ 
kēten ih eltī yip aṅ Kālti, pòn hōtu cha-a nö fëlngen ih hēk kē-ĕ ih öi ahöti i 
Pēpilön.  
4Lökten Yôhanan ök kikōnyö kūön Kariā ṙòkhöre inrē yik yöngṙen kumyung 
tö yik tarik nö öt hang ṙô ngam Mā Tēv, nö höngngöh nö im panam Yūtā.  
5Ngaich pöri Yôhanan ök kikōnyö kūön Kariā ṙòkhöre inrē yik yöngṙen 
kumyung nö kē yik chööḵṙen i Yūtā yik mahavan nö im panam Yūtā nö ṙā-
ang i nup pumnāmö tarik chūök cha nö ahōṙiyö- 
6Kikōnyö, kikānö, nyīö, kikānö kūön rācha, ṙòkhöre yik tarik yik töṙātu nö in 
Kētalia ök kikönyö kūön Ahīkam, ök kikōnyö kūön Sāfan tö Nēpusaratön ök 
yöngkūö yik amahati; Yarimiā inrē ök pròfĕt Pārök inrē ök kikōnyö kūön 
Nēraya.  
7Yih cha-a ngaich nö im panam Aikup, pò cha nö öt hang ṙô ngam Mā Tēv. 
Tachtökūö cha-a ngaich nö i Tāhpanhes.  
8Ngaich yih ngam ṙô ngam Mā Tēv nö in Yarimiā nö i Tahpanhes:  
9Kē tökiröng man ihong eltī re, ngaich hayunngö u el chūök sanôngö el ngam 
töhamënö kui taseū talöökö ap lökhöt ip patī Fërō i Tāhpanhes, i kūö tarik aṅ 
Yūtā,  

10Ngaich ngö ṙô tö cha, Ngö ṙô An ngam Mā Tēv yip tömaṙôngö, ngam Tēv 
Israel: Yĕh meuk, tīnngö kamë-erkūö Nepukatnēsar chin min ap rācha aṅ 
Pēpilön, ap tarik chu, ngaich anga-aṅ min nö ṙātö öp kantērare nö i kui në 
ihong në hayunngö chu, ngaich inrē min anga-aṅ nö hanyāknyö öp rūkui 
rācha nö i kui u.  
11Yih öp min nö fël ngih panam Aikup, kētö invah tölëlngökūö in cha yip pôḵ 
tölëlngökūö invah, i inkövö cha-a yip pôḵ inkövö, i kūö sanët cha-a yip pôḵ 
sanët inrē.  
12Tōttökūö tameūyö ap min nö el patī nup tēv aṅ Aikup; ngaich föngngen cha 
min anga-aṅ halaingen cha inrē nö marôvat nö hakövö; ngaich ahetlö ngam 
panam Aikup, sā öp yōm pököre nö ahetlö öp tökiröng inyutre tö töng yô-òv i 
mat e; ngaich ṙā-ang umuh min anga-aṅ nö kiröönngöre im kumchikṙen.  
13Likölngö nup ihong tövīlöng nö sökhak min anga-aṅ i Helīöpolis öp i panam 
Aikup; föngtökūö nup patī tēv aṅ Aikup min anga-aṅ inrē.  

Yerimiā 44 

Ṙô ngam Tēv lamöö in yik Israel i Aikup 

1Yih ngam ṙô nö in Yarimiā inlahen yik Yahūti yik mi-iyöng im panam aikup, 
i Miktòl, i Tahpanhes, ip Memfis, panam inrē Patròs,  
2Ngö ṙô an ngam Mā Tēv yip tömaṙôngö, ngam Tēv Israel: Meuk ngam 
tötlöök yin ngaich ngam kahëtö chu i kui Yērusalem i kui nup elpanam Yūtā 
inrē. Yĕh meuk, inhatngö u ön ngih sakāmö töngamuh, ngaich öt hĕng tak 
min mī-iyöng i kūö u,  
3Kūö nup ötlanöökö kahëken cha, harunnyö tanānyö chu, nö pò cha nö 
kiröönngöre nö föng tötahūsa lök la-en tahëng tēv inrē nup töt mikahkūö cha, 
öt rēhĕn cha-a, öt rēhĕn yī-ö öt rēhĕn yik yöng yīö.  
4Sön chū-ö höng iṙūöhen tīntö yip tarik re pròfĕt in yīö, nö ngö ṙô, Mah, uh 
yin la-evṙen tö ngih sin-òkkūö ngam surīkhö chu!  
5Hö-ö pöri cha-a nö hangihtöre hēk öt asītö elnang re nö havööngökūöre nö 
ṙā-ang im öt lanöökö cha ngaich föng tötahūsa nö i tahëng tēv.  

6Lökten ngam, Lanīnö chu tanānyö chu inrē nö hōngnyu ngaich hūlökūö nö i 
nup elpanam Yūtā el kanröönö Yērusalem inrē; ngaich anū-ö nö vīngöre nö öt 
aṅhavkūö, sā re töngamuh.  
7Ngö ṙô an yih ngam Mā Tēv yip tömaṙôngö töngamuh, ngam Tēv Israel: 
Kūöyòh öi kēken ngih yöng tötlöök öi höng lā-alre, öi rökngen tarik kikōnyö, 
kikānö inrē nö ṙā-ang in yīö, tënö, nyīö inrē, nö ṙā-ang ellōn Yūtā, öi öt 
ṙāhāngu tö chööḵṙen?  
8Kūöyòh öi harunnyö tanānyö chu i nup la-en minë kuntī yīö, föng tötahūsa i 
tahëng tēv im panam Aikup ngam chūök yīö yih iyöng öi hōten re rökiṙen 
ngaich vītöre rinôichngen nāichngen inrē in vē pumnāmö tarik ngih tumlat?  
9Ngaich öi vaichngö tö ötlanöökö yik yöng yīö tö ötlanöökö yik rācha aṅ 
Yūtā, tö ötlanöökö yik pīhö cha, tö ötlanöökö yīö, tö ötlanöökö yip pīhö yīö 
inrē nup kahëken cha nö ip panam Yūtā el kanröönö Yērusalem inrē?  
10Öt hayāichngöre cha-a nö pòrô töngamuh, ötrēhĕn nö lök i chöngö chu, lök 
i nup ṙahātö chu i kūö yīö i kūö yik yöng yīö inrē.  
11Lökten an ngam Mā Tēv yip tömaṙôngö nö ngö ṙô, ngam Tēv Israel: Yĕh 
meuk, haköp kūöre chin im tötlöök lā-al meh, öich keuheūtngöre tī rökngen 
Yūtā.  
12Kē yip chööḵṙen chin min aṅ Yūtā yip mahaköp kūöre nö yih nö im panam 
Aikup nö iyöng, ngaich cha-a min nö keuheūtngöre vah; im panam Aikup yip 
min nö fukngo; tökuö sanët kūö inyāichö min inrē cha-a nö keuheūtngöre 
vah; löktökūö tökūöṅnö söl i tökiröng, kapah yip min tökūö sanët kūö 
inyāichö inrē; ngaich cha-a min nö tösō-ovö, pinhe-eṅkūö, rinôichngen, 
minṙēngö inrē.  
13Sācha tī chin min tö cha yip mī-iyöng panam Aikup, sā chu sācha tī tö 
Yerūsalem, aṅtī tö sanët, inyāichö, tölëlngökūö invah inrē,  
14Hòn öt hĕng tak chööḵṙen aṅ Yūtā yip yamih nö iyöng im panam Aikup min 
tötkô-òngvah hēk tö aṅ hēk mahavantöre nö i panam Yūtā, ngam kū-ölōn cha 

nöhavan nö iyöng umuh; pò cha min nö öt havan, höng yip rīkre ma-apākö 
chūökre.  
15Ngaich ṙòkhöre yik tarik tö-akahalōn tö yik pīhö cha nö kētö tötahūsa nö i 
tahëng tēv, ṙòkhöre inrē yip kikānö samökahaka nö umuh nö maṙôngö, 
ṙòkhöre yik tarik mī-iyöng Patròs ip panam Aikup nö sapṙô Yarimiā:  
16Sā ngam ṙô ngam ṙô meh in ih i minë-eny ngam Mā Tēv, hö-ö in hòṅ 
hangṙô meh,  
17La-evṙen pöri min tö nup chūökṙô ih kilēḵngôre, föng tötahūsa i kūö ngam 
ranī ngam halīöngö ṙösnyö fanòh alaha ò inrē, sā ih ngaich īhö ṙung tö yik 
yöng ih, rācha ih, kūön rācha ih inrē, i nup elpanam Yūtā el kanröönö 
Yērusalem inrē; pò ih hē e pōyen nyā-aṅkūö, kôlò inrē, öt meuk tötlöök inrē.  
18Hēngen ih pöri ṙāngenre föng tötahūsa im ranī ngam halīöngö ṙösnyö fanòh 
alaha ò inrē, hāṅten īhö ngaich tö tökeuheūttöre ngaich inrē 
keuheūtngörevah tökūö sanët inyāichö inrē.  
19Ngaich ngö ṙô yik kikānö, Yē ih föng tötahūsa im ranī ngam halīöngö 
asënyö incham alaha ò inrē, öt chöngö yip pīhöre öyih öi vī pīkoh tö-aṅ-hav 
alaha tö insā ò ngaich asënyö incham alaha ò?  
20Ngaich ngö ṙô Yarimiā tö yik tarik nö ṙòkhöre, kikōnyö kikānö inrē yik 
samap ṙô ò tö ngih:  
21Nup tötahūsa töföngö tö yīö i nup elpanam Yūtā el kanröönö Yērusalem 
inrē yī-ö tö yik yöng yīö yik rācha yīö yik kūön rācha inrē, yip tarik aṅ ngam 
panam inrē, röh Ang ngam Mā Tēv nö köpölōn tö e? Röh ök yih nö el kuilōn 
ò?  
22Ötkô an ngam Mā Tēv nö ngöhöre nö keun tötlöök la-en yīö sin-òkkūö inrē 
nuk kahëken yīö; lökten ap panam yīö nö vītöre nöng ötaṅhavkūö nöng 
payāya ranôichngen inrē, öt iyöngö tö tarik, sā e töngamuh.  
23Kūö yīö an föng tötahūsa, kūö yīö inrē köölö fālen im Mā Tēv öt hang ṙô 
ngam Mā Tēv inrē hēk lök eltalöökö chöngö ò hachöngten ò inrē i nup 

kinlēkngô ò inrē, angū-ö lökten ön ngih tötlöök nö fuk kui yīö, sā e 
töngamuh.  
24Ngö ṙô Yarimiā tö yik tarik nö ṙòkhöre yik kikānö inrē, Hang, ṙô ngam Mā 
Tēv, ṙòkhöre yī-ö aṅ Yūtā yamih im panam Aikup,  
25Ngö ṙô an ngam Mā yip tömaṙôngö, ngam Tēv Israel: Ngaich yin yī-ö tö 
pīhöre öi löknyö elvāng re ṙô, hateungngö e inrē nö eltī yīö, öi ngö ṙô, 
hateungngö nup chūökṙô re in kilēḵngôre nup ṙô ih ngaich, öi föng tötahūsa 
im ranī ngam halīöngö asënyö incham alaha ò inrē. Ngaich yin haköp nup 
töchūöku kinlēḵngô yīö kēkö kaha nup töchūöku kinlēḵngô yīö inrē!  
26Lökten hang ngih ṙô ngam Mā Tēv, ṙòkhöre yī-ö aṅ Yūtā mī-iyöng im 
panam Aikup: Yĕh meuk chūöku ṙô chin im tökiröng minë-eny chu, ṙô ngam 
Mā Tēv tö ngam minë-eny chu min nö, öt ngöhören nö hachohka tö elvāng 
töng sitih tarik aṅ Yūtā nö im panam Aikup, nö ngö ṙô, Sā ngam Mā Tēv nö 
tö-aṅ.  
27Yĕh meuk, ngëichtökui cha chin im tötlöök öt im tölöök; ṙòkhöre yip tarik 
aṅ Yūtā mī-im panam Aikup min nö keuheūtngöre vah tökūö sanët kūö 
inyāichö inrē, hanöng saha cha nö hatngö.  
28Ngaich cha-a yip tötkô-òngvah tökūö sanët min nö havan nö ṙā-ang im 
panam Aikup nö chu im panam Yūtā, nöng öt ṙōl tak; ṙòkhöre inrē yip 
chööḵṙen Yūtā yip yamih nö im panam Aikup nö iyöng, min nö akhalōn töp 
ṙô min tököp, ṙô chu hēk ṙô cha.  
29Ngih ön min minkahngö nö in yīö, ṙô ngam Mā Tēv, tö chu min sācha tī tö 
yīö i ngih chūökö, hòṅ yīö akhalōn tönë ṙô chu min nö kô-en nö köp lā-al yīö 
i tötlöök:  
30Ngö ṙô an ngam Mā Tēv, Yĕh meuk, kēten Fërō Hôfrā chin min öp rācha 
Aikup nö eltī yip lā-al ò ane inrē eltī cha yip chamöh nômö ò, sā chu kēten 
Sētikia ök rācha aṅ Yūtā nö elti Nēpukatnēsör öp rācha aṅ Pēpilön, ök 
tökunyaha elmat tö ò chamöh nômö ò inrē.  

 Yerimiā 45 

Ṙô ngam Tēv nö in Pāruk 

1Ngam ṙô Yarimiā ök pròfĕt nö vë-ekūö Pārök ök kikōnyö kūön Neraya hē ò 
nö kūich insā ṙô Yarimiā nö i mat līpöre, im finën samyeūheu Yēhōyakim ök 
kikōnyö kūön Yôsayā, rācha aṅ Yūtā:  
2Ngö rô an ngam Mā Tēv, ngam Tēv Israel, nö in meh, Mah Pārök:  
3Ngö ṙô man yih, Öt kôlò chin chu-ö! Pò ngam Mā Tēv nö ṙūöhten mirivlōn 
nö i chanökö chu; chei chin tö inlūhure, hö-ö chin kôtökūö tö haneūheu.  
4Ngö ṙô pömchö tö ò, Ngö ṙô an ngam Mā Tēv: Yĕh meuk, tiṙōlngö ngam 
mahānlöre chin, teuklö ngam taheūichtöre chin inrē-Angū-ö, ngam panam nö 
ṙòkhöre.  
5Chöö-önytöre öm me-eṅ chöh nup tökiröng? Uh man chöhöh u; yĕh meuk, 
tön kētö tötlöök chin i kui taṙòkhöre tarik, ṙô ngam Mā Tēv; kētö ngam nômö 
meh pöri min chū-ö nö raneushö kinyūngö i nup chūökö nö ṙòkhöre 
chahūhuh meh.  

Yerimiā 46 

Ötkô Aīkup nö i kārkēmīs 

1Yih ngam ṙô ngam Mā Tēv, nö in Yarimiā ök pròfĕt tö inlahen pumnāmö 
tarik.  
2Inlahen Aikup. Inlahen yik kumyung aṅ in Fërō Nēkō, rācha aṅ Aikup, yik 
mī-i kui ap tahël Yūfrātīs i Karkēmis yik tötkô tö tī Nēpukatnēsör rācha aṅ 
Pēpilön ik finënö samyeūheu Yehōyakim ök kikōnyö kūön Yôsayā, rācha aṅ 
Yūtā:  
3Halēn inmöp lanaklö inrē, kū-ötö lākūö im kinyūngö!  
4Hīötlö kūö minë kōra; yôklö, Ō yī-ö tarik aṅ uk kōra! Kē ngam chūök re öi 
sapīöv tö vët mingāinyö minë vöi yīö, hayutlöre tö vët inyut re.  
5Kūöyòh öichvö meūkö e? Ngangngökūö yin nö ngaich, havanritre inrē nö 
ngaich. Ötkô yik kumyung in cha, kurāten ngaich nö falngöre; öt tēk ukre yik 
āṅngöre lā-a pinhë-eṅkūö! ṙô ngam Mā Tēv.  

6Ötkô yik töveut nö falngöre ötrĕhēn kumyung nö kô nö ötkô-òngvah; lā kapā 
i kui ap tahël Yūfratīs cha-a nö kavē-ĕre ngaich fukngö.  
7Achīö ang ngòh, tösā Naīl nö chōholre, sā nup tahël töpavlöre aṅ tö mak?  
8Sā Naīl Aikup nö chōholre, sā nup tahël töpavlöre aṅ tö mak. Ngö ṙô an, Hòṅ 
chōholre chin hòṅ kahultö kui ngam tumlat chin, hòṅ haṙöingö elpanam chin 
tö yip aṅkūö u inrē.  
9Kū-ötö lākūö, Ō yī-ö kōra, tainy inrē, Ō yī-ö inröl! Hökngen yip kumyung nö 
kiröönngöre: tarik aṅ Itiōpia Put inrē yip ṙamapkö lanaklö, tarik aṅ Lut, 
töhuveū nö i linreny.  
10Sakāmö ngam Mā Tēv yip tömaṙôngö an angū-ö, sakāmö invahalvah, 
invahalvah ò nö in yip lā-al ò. Keuheūt an min ngam sanët ngaich ufōvölōn, 
hatööḵngenre inrē tö māham cha. Pò ngam Mā Tēv yip tömaṙôngö nö ṙapkö 
tökētu nö ip lā kapā panam i kui ap tahël Yūfrātīs.  
11Kuṙòh chuh Kīlīöt, kē incham, Ō yī-ö rēlö kikānö kūön Aikup! Chök alaha 
yin öi pōyen lanë-entī töre; hö-ö yin lanöökuṙen.  
12Ngaich yin vē pumnāmö tarik nö hang sumrōngkūö yīö, tööḵlö ön ngih 
tumlat tö ṙô yīö peuiny; pòn fukhen höö kumyung nö in höö; ṙongngen cha-a 
nö fukngö.  

Yanīhi Nepukëtnēsör 

13Ngam ṙô ngam Mā Tēv nö vë-ekūö Yarimiā ök pròfĕt tö inlahen yanīhih 
Nēpukatnesar ök rācha aṅ Pēpilön nö hachök ngam panam Aikup:  
14Vënyen e i Aikup, ahangkö e inrē i Miktòl: ahangkö e i Memfis Tahpanhes 
inrē; ngö ṙö, Höngöre sökhak halēnöre inrē tön kuyānykūöre an min ngam 
sanët nö havīlen yīö.  
15Kūöyòh ök Apis nö falngöre? Kūöyòh nūā meh nö öt sökhakṙen? Pò ngam 
Mā Tēv nö kuringten ò.  
16Fukngö yip tömaṙôngö in meh nö kavē-ĕre, ngaich ngö ṙô cha-a tö höö, 
Chōholre, tā-a töi havanritre in yip tarik re ip panam inrē chūök kinyôḵnyö 
hī, kūö ngam sanët ngam mahakihten.  

17Havëkö minë-eny Fërō, rācha aṅ Aikup, Tömaṙënṙô hamökngö röön ṙētak 
nö ngaich.  
18Sā chu tö-aṅ, ṙô ngam Rācha ngam töminënyuvö tö ngam Mā Tēv yip 
tömaṙôngö, sā Tapōr i nup rôngö, sā Kārmel inrē nö lākūö mai, nö hĕng tak 
min öp yamih.  
19Halēnöre yin tö nup inṙūng chehen yiö öi ahötiyö, Ō yī-ö aṅ Aikup! Pò 
Memfis min vītöre nö öt aṅhav, payāyi, ötaṅhav tö tarik.  
20Tövai ap Aikup nö kūön nuā, ngaich pöri öp inṙūöi kamap nö löktö lā kapā 
nö teung nö i kui ò.  
21Yip töhaṙāyö kumyung ellōn ò nö sā töha-òknyu alaha kūön nuā; hôṅ, 
ngaich nö havöökūöre nö ṙōngö röön nö falngöre hö-ö yik nö söktöhëchṙen; 
pò ngam sakāmö pinlāngen cha nö yih nö i kui cha, ngam ṙētak cha nö sācha.  
22Sā ṙô pēch anga-aṅ nö kiröönngöre pò yip lā-al ò nö hĕng kiteūm röön; nö 
yih nö lā-al ò nö aṅtī tö hanīöng, sā tī cha yip kamūöl tö chōn.  
23Kūöltu nup min el inchōn ò tö cha ṙô ngam Mā Tēv, pòrô angū-ö nö töt 
maneutken, pò cha nö mötlö ṙôken tö mufākö hö-ö yik nö kanṙeūken.  
24Sumrōngikūö ap min kikānö kūön Aikup, kētu ap min nö eltī yip tarik aṅ lā 
kapā.  
25Ngö ṙô an, ngam Mā Tēv yip tömaṙôngö, ngam Tēv Israel: Yĕh meuk, kētö 
sācha chin i kui Amön öp aṅ Tipes, Fërō inrē, Aikup inrē tö nup tēv ò rācha ò 
inrē, i kui Fërō yip mahayönglenre inrē nö in ò.  
26Kēten cha chin min eltī cha yip chamöh nômö cha, ëlti Nēpukatnēsör öp 
rācha aṅ Pēpilön eltī yip in ò inrē yöngkūö kumyung. Unôich min Aikup nö 
aṅhavkūö nö sā nuk sakāmö misī, ṙô ngam Mā Tēv. Hayööken yip tarik re 
min ngam Tēv 
27Uh pöri me-eṅ pa-ekūö Ō tarik chu Yāköp, um rēhĕn ngangngökūö Ō Israel; 
Yĕh meuk, löktökūö tömarôvat chin min hayööken meh, yip kūön meh inrē 

löktökūö ip panam chūök inkövö cha. Havan ap min Yāköp ngaich 
chēvhakṙen min nö ngöh, öt hĕng tak min töpa-ekūö tī tö ò.  
28Um pa-ekūö, Ō tarik chu Yāköp, ṙô ngam Mā Tēv, tön holtöṙah meh chin. 
Ahatngö yip pumnāmö tarik chin min yip chūök meh ahōṙiyö tö chu, hö-ö 
pöri chū-ö min ahatngen meh. Chökṙen meh chin halöök ṙôkö tīre, öthētu 
inrē öich ṙāngen meh öt chöken.  

 Yerimiā 47 

Ṙô ngam Tēv i alāha Filistīa 

1Ngam ṙô ngam Mā Tēv ngam yamih nö in Yarimiā ök pròfĕt inlahen yik aṅ 
Filistain urehĕkūö Fërō nö kiyungngen Kāsa.  
2Ngö ṙô an ngam Mā Tēv: Yĕh meuk, pöklö nup mak lā kapā, ngaich 
taṙēchlöngö min nö hëm nö pòp; taṙēchikūö nup min töng panam ṙòkhöre 
inrē nup chūök e nö töh, tö elpanam tö yip aṅ e inrē. Peuiny yip min tarik, kö 
harāmöre min yip aṅ ngam panam.  
3I ṙënṙô röön nup kōiny kōra ò, i fanālö nup inröl ò, i linreungöṙô nup 
kalröön inröl ò, öt tēk ukre yip yöng tö yip kūön cha öt kalē-en nup kël cha.  
4Kūö ngam sakāmö pinyāingö nö yih nö in yip aṅ Filistain nö rökngen Tūrös 
Sītōn inrē tö yip tö-ōtren hamòlṙen. Pò ngam Mā Tēv nö piyāingö yip aṅ 
Filistain, yip chööḵṙen aṅ nup lā kūö mai panam Kaftōr.  
5Ngaṅnyö kui an nö ngaich Kās, ötkôlò öp nö ngaich Esakalòn Ō yī-ö 
chööḵṙen yip Anakim irô-òten öi min kötnyö alahare.  
6Aōla, sanët ngam Mā Tēv! Iṙôktör ap ṙānātö alaha meh? Hayulhötre man el 
ngam inyulre, heūheure um halöinyköre!  
7Sitih kanò-òṅ öng min nö ṙātö alahare, yē ngam Mā Tēv nö kētö chöngö ò? 
Nö lā-al Esakalòn lā-al aṅkūö mai inrē nö tölô anga-aṅ tö ò.  

Yerimiā 48 

Pinyāīngö Môāp 

1Inlahen Mō-ap. Ngö ṙô an ngam Mā Tēv yip tömaṙôngö, ngam Tēv Israel: 
Aōla Nēpō, pò e ngaich nö ngaich nö piyāyi! Sumrōngi kūö an Kīriātēm, 
ngaich an nö kē-ĕ; sumrōngikūö an ngam chūök kumyung nö tiṙöliyö inrē;  
2Öt ōtren ap inkuilö Mô-ap i Hespòn yip nö halēnlö tötlöök nö lā-al ò: Tā-a, 
töi rökngen ò ṙā-ang i punāmö tarik! Ō yī-ö tökatūöyaṙen tarik, yī-ö yin inrē 
min tövītuṙen öt ṙô-òv; lū-u yin min tö ngam sanët.  
3Hangihtöre! Töp ṙô ṙamā-ang Horōnēm, öt kanôlò tökiröng tinṙōlngö inrē!  
4Piyāyi öp nö ngaich Mō-ap; sölngö ök pineūinyö nö hāngö nö i Sō-ār.  
5Pòn i paneūlö Luhit cha-a nöng kinröönngöre nö peuiny; pòn ip paneūlö 
Horōnēm cha-a nö hang pineūnyö tinṙōlngö.  
6Falngöre! Hayöökenre yin! Sā köttö yin yĕh el tönyalnyi!  
7Pòn kūö yīö hayönglenre i nup töngëḵ chūök yīö i nup chehen yīö inrē 
töpōirāi, kē-ĕ yin min yī-ö inrē; Kīmòs inrē min kiröönngöre im inhötngö, 
holre tö yip kūönṙô ò tö yip kūön rācha ò inrē.  
8Kö yihiv kui nup elpanam min töp pumyāihanga, öt hĕng min elpanam 
tötkö-òng vah; hatngö min ngam achāṙö, piyāyi min ngam töṙā-akūö, sā ṙô 
ngam Mā Tēv nö ngaich.  
9Kētö sanëòk Mō-ap, hòṅ ò nö kiteūngöre; vītöre nup min elpanam ò nö 
töpayāyi, nö öt aṅhavkūö tö tarik.  
10Tötkôlò öp yēḵ anga-aṅ öp töhāṅ-en nö la-evṙen tö la-en ngam Mā Tēv; 
tötkôlò anga-aṅ inrē öp mamiṅh kūö sanët re nö i kintaknyö mahām.  

Piyāiyi nup elpanam Môāp 

11Tö löktökūö nyinī-öṅre an Mô-ap nö kuchīken ūichhakṙen ngaich nö im kin-
eūṅtö; öl an nö asënyu nö ṙā-ang el ngam tahëng chūökṙen, ötrēhĕn an nö 
chuh el inkövö; lökten ap kumchik ò nöng köp nö in ò öthaṙīköre inrē öp 
tinôngö ò.  

12Yĕh meuk, lökten nup sakāmö nö yih, ṙô ngam Mā Tēv, hē chu min tīntö 
ma-asīhanga in ò öp ma-asīngen ò min, ngaich ahatngö aṅ nup chūökṙen ò, 
likukngö nup neū-euṅ ò inrē nö panyeiny.  
13Sirōngkūö min ngaich Mô-ap tö Kīmòs, sā ngam patī Israel nö sirōngkūö tö 
Pētĕl ngam inyönglen cha.  
14Sitih öi ngö ṙô, Tö-eūnyu in, tökalēḵ inrē tarik kumyung?  
15Yīh ap pumyāingen Mô-ap tö nup elpanam ò inrē, ngaich yik tö-atöllöng 
ṙālö tarik ò nö chuh i chūök finëlngö, ṙô ngam Rācha, ngam tö minënyu, tö 
ngam Mā Tēv yip tömaṙôngö.  
16Röhta an ngam ötkanôlò Mô-ap veūtö yanīhih inrē ngam kanihngen ò.  
17Ṙòkhöre yī-ö mahavīlen ò, peuiny miṙivlōnre tö ò, ṙòkhöre inrē yip tö-
akahakūö tö minë-eny ò; ngö ṙô, Yöng linkölngö ngam tökalēḵ kinchīṙö, 
ngam tövai tinkung.  
18Yôkti man ṙā-ang im kanôlòre ūichngöre inrē i kui ngam tökeh tumlat, Ō 
me-eṅ aṅ Tipòn! Tön yih an nö lā-al meh ngam pumyāingen Mô-ap; ngaich 
an nö piyāingö nup töngëḵ chūök meh.  
19Söklöre el talöökö Arō-ēr! Hatön öp kikōnyö famalnyöre ap kikānö inrē 
tötkô-òngvah; ngö ṙô, Suh ap lāinyngen meh?  
20Sumrōngikūö ap nö ngaich Mô-āp pò e nö ngaich nö payāyi; harāmöre yin 
peuiny inrē! Vë-eny e i Arnòn, tö Mô-āp nö ngaich nö piṙāpiyö.  
21Yih ap inkaha fālen nö im panam tömitākö kui, i Hōlòn, Yahsāh inrē Māfa-
at inrē,  
22Tīpòn inrē, Nēpō inrē, Pettiplatēm inrē.  
23Kiriatēm inrē Patkāmul inrē, Pateme-òn inrē,  
24Kīriöt inrē, Pòsra inrē, ṙòkhöre inrē nup elpanam i panam Mô-āp, tömarôvat 
töröhta inrē.  
25Ngaich ök sinrōl Mô-āp nö rökiyö laköl inrē ök kël ò, ṙô ngam Mā Tēv.  

Hayāchiyö min Môāp 

26Mihiyōingen ò, tön hapōilöre an nö lā-al ngam Mā Tēv; hòṅ Mô-āp min nö 
kiyū-öre nö i kuvah re, anga-aṅ öp min inrē tö pinhëṅtukūö.  
27Röh öp Israel nö pinhë-eṅkūö yīö? Kôti apa nö in yip mu-ūlāyö, töp lökten 
meh ringeul kui re yĕm vë-ekūö ò?  
28Ṙāngö nup elpanam yin, iyöng el ihong inrē, Ō yī-ö aṅ Mô-āp! Sā öp nyö-öṅ 
yēḵ öp me-el fôngöre i kaha kūö elvāng öp tömëngö.  
29Ngaich in hang inkeūlen Mô-āp yāhen an nö hakeūlenre ip rô-òl chūök ò, 
inkeūlen ò, nganë-eṅkūö ò inrē, kaneūṙö ellōn ò inrē.  
30Akahalōn chin tö mināichṙen ò, ṙô ngam Mā Tēv; minyôiny nup ineū-eure 
tö ò, minyôiny nup la-en ò.  
31Lökten chin harāmö Mô-āp; peūinyö Mô-āp chin nö ṙòkhöre; kūö yip tarik 
aṅ Kirhērĕs öi haṙīvölōn.  
32Mötlö ṙô chin peūinyö meh töre peūinyö Yāsör, Ō vāin aṅ Sipmah! Ngaich 
nuk pak meh nö havāngngö kui ngam mai, sölngö nö ngaich nö i Yāsör; i kui 
nup ṙòng sikehngö in meh i chūök vāin meh inrē ap pumyāihanga nö fukta.  
33Kē-ĕyö nuk nö ngaich ṙanāmölōn kumchiklōn inrē ṙā-ang ing panam Mô-āp 
töṙôngu aṅkūö; vīten vāin chin nö ṙā-angre nö el kinrān vāin; öthĕng tak 
ramöönnyö u nö holtö inyôṙö ṙanāmölōn; öt inyôṙö ṙô töṙāmölōn ap umuh 
inyôṙa.  
34Hū-a ap Hespòn, Ĕliāleh inrē; sölngö ṙô yip nö tölngö Yā has, löktökūö Sō-
ar söl i Horonēm Ēklātselisīyā inrē pò nup mak Nimrim nö ngaich nö öt 
aṅhaṅvö.  
35Keuheūthangen chin min i Mô-āp, ṙô ngam Mā Tēv, anga-aṅ öp kamëto 
tökētu nö ël nup lātulöng föng tötahūsa inrē nö ip tēvre.  
36Lökten öp ellōn chu nö peuiny miṙivlōnre tö Mô-āp nö sā ṙô fanöö, peuiny 
miṙivlōnre inrē ap ellōn yip tarik aṅ Kirhērĕs; lökten nuk kanôlò taneūngen 
cha nö ötkôlò.  

37Kö kuhāki keūyö nup kui, kö kamööpi sanôi samā inrē; keuheūtngöre nup 
kël nö luvā-akakūö vah, i ṙat inrē öp sāk.  
38Keuheūtngöre kui patī i Mô-āp el talöökö inrē nö öt tahëngu höng 
inrāmöre; pò chu likukngen Mô-āp sā ök chūökṙen öp töt hĕng tak 
mahakūöken ṙô ngam Mā Tēv.  
39Yöng linkukngö e! Yöng ṙô cha nö harāmöre! Yöng inlahen Mô-āp nö 
hapung tö ukre nö sirōngkūö! Lökten Mô-āp ngaich nö pinhë-ekūö vanööṙö 
cha inrē yip mahavilen ò.  

Ötṙālöngö yip Mô-āp 

40Pòn ngö ṙô ngam Mā Tēv: Yĕh meuk hĕng tak öp min kumteū nö sā yanītö 
matēṙö, hanyāknyö këlre inrē nö lā-al Mô-āp.  
41Kē-ĕ nup min elpanam, kē-ĕ inrē nup töngëḵ chūökö. Ip sakāmö angū-ö min 
öp ellōn yip kumyung aṅ Mô-āp nö sā ellōn kikānö mahalöinyöre nö kayôḵ;  
42Piyāyi ap min Mô-āp öt ōtren nö tarik inrē, pò ò nö hapōilöre nö lā-al ngam 
Mā Tēv.  
43Pinhë-eṅkūö, anūlö, tinngöp inrē i kūö yīö, Ō yī-ö aṅ Mô-āp! ṙô ngam Mā 
Tēv.  
44Öp famalngöre nö ṙā-ang im pinhë-eṅkūö suktöre min nö el anūlö, ngaich 
anga-aṅ öp yamôklö nö ṙā-ang el anūlö kô-òngvah min nö el tinngöp. Pò chu 
min kēten në i kui Mô-āp ip samyeūheu cha nö sācha, ṙô ngam Mā Tēv.  
45Elnyat Hespòn yip ma-afalngöre nö sökngöre nöng öt kalē-en; pò ap 
tameūyö nö ngaich nö löknyö Hespòn, töhūkūö tameūyö ṙāngö patī Sīhòn; 
ngaich öp nö ökngö tī tö māl Mô-āp, ngam sapīöv yip kūön tinṙōlen.  
46Tötkôlò man më-eṅ, Ō Mô-āp! Ngāichövah yip tarik Kīmòs; pò yik kikōnyö 
kūön meh nö kē-ĕyö nö töhakövö yip kūön meh kikānö inrē nö el inkövö.  
47Sön pöri min chū-ö havantö nup kanôlò Mô-āp i nup lā-unôich sakāmö, ṙô 
ngam Mā Tēv. Ngö tölngö an ngam inkaha fālen Mô-āp.  

 Yerimiā 49 

Mikah elmat ngam Tēv nö in yip Amön 

1Inlahen yip aṅ Amön: Ngö ṙô an ngam Mā Tēv: öt kūönu ap Israel tö 
kikōnyö? Öt aṅhav-in ap tö tö-amīnuvö? Kūöyòh ang Milkòm nö kē amin Kāt, 
ip tarik ò inrē nö iyöng nup elpanam?  
2Lökten, yĕh meuk, yih nup sakāmö, ṙô ngam Mā Tēv, hē chu min tī-ivö tö ṙô 
kinyūngö nö hāngö nö lā-al Rapā öp aṅ in Amön; hö-ö öp min nö ngaich nö 
tö-aṅhavkūö nö paneūlö, föngi nup min tuhēt in e nö i kuö tameūyö; ngaich 
min Israel nö kē chūök ò öp kamë chūök ò, ṙô ngam Mā Tēv.  
3Ō Hespòn, peuiny miṙivlōnre man tö Ai nö ngaich nö piṙāpi! Peuiny, yī-ö 
kikānö kūön Rapā! Kafānöre tö sāk, harāmöre, fal umu-aṅ ihī-a inrē i minë 
kinlōngö! Tön kiröönngöre öp min Milkòm nö ahötiyö, holtö yip kūönṙô ò tö 
yip kūön rācha ò inrē.  
4Kūöyòh öm hakeūlôre tö minë achāṙö meh, Ō me-eṅ kūön kikānö tötkô-en, 
mahayönglenre i töpōiṙāi chehen re, öm ngö ṙô, Achīö ap min yamih nö lā-al 
chu?  
5Yĕh meuk, kētö pinhë-eṅkūö chin min i kui meh, ṙô ngam Mā Tēv yip 
tömaṙôngö, ṙā-ang in yip mahavīlen meh nö ṙòkhöre, ngaich me-eṅ min 
ahōṙīyö kö hachip kū-ö-re lā kūöre, öthĕng tak mahamūlken yip tö pāngö.  
6Unôichngöre pöri min chū-ö havantö nup kanôlò Amön, ṙô ngam Mā Tēv.  

Mikahelmat ngam Tēv nö in yip Itöm 

7Inlahen Itöm. Ngö ṙô an ngam Mā Tēv yip tömaṙôngö: Öt ōtre ap mikah nö 
in Tēman? Ngaich ök inlēnö nö payāyi nö in yip tö-akaha? Ngaich ngen ök 
mikah cha?  
8Havöökūöre, falngöre, iyöng el tökihngen, Ō yī-ö aṅ Tētan! Tön kētö öt 
kanôlò Isô chin min i kui ò, öp hē chu sācha tī tö ò.  
9Yē yip mahamūl ṙòng angkūr nö yih nö in meh, röh yip nö ṙāngö töchapka? 
Yĕn yih yīp mu-ulāya tö hatööm röh yīpa nö köich töng kanô-òng kūöre?  

10Luhngö hilā Isô pöri chū-ö nö chumlal, hameuknyö nup töhayūni chin in ò, 
ötkô an nö hanyatngöre. Fëli yip kūön ò nö ngaich, yik mak alaha ò inrē tö 
yik hol ò; öt ōtren ap nö ngaich.  
11Ṙāngö yip kūönyōich kūön re, chū-ö chin mameūkken cha nö aṅ; hökngen 
yip tafiösi yīö nö hayönglenre nö in chu.  
12Tön ngö ṙô an ngam Mā Tēv: Yē cha yip tötkô nö òk kūö ngam kulah nö öt 
ṙanāngen nö òk kūö e, höng kiröönngöre öm min me-eṅ öm öt sācha? Hö-ö 
man min kiröönngöre öt sācha, ôkö e pöri me-eṅ.  
13Pò chu chūökuṙô in re, ṙô ngam Mā Tēv, tö Pòsra min nö pinhë-eṅkūö, 
nāchngen, töpiyāyi, rinôichngen inrē; ṙòkhöre nup elpanam ò min nö 
urāḵngen nö ötkôlò.  
14Hang inhānga chin aṅ im Mā Tēv, ngaich ök inrē ma-ahānga nö tīniyö nö i 
yik pumnāmö tarik: Hamūltöre yin ngaich yih lā-al ò, chōholre öi kiyung!  
15Yĕh meuk, vīten meh chin kūöṅnö in yip pumnāmö tarik, töthakūökaṙen in 
vē tarik.  
16Hachīlö meh ap pinhë-eṅkūö vahīlen meh, ap inkeūṙö ellōn meh inrē, me-
eṅ mī-iyöng el linrākö ihong, ṙamapkö kui ngam rung. Pòrô man vī fôngöre 
lātulöng sā matēṙö ṙeū-eung umuh man min kētu lātaṙeū, ṙô ngam Mā Tēv.  
17Vītöre an min Itöm nö pinhë-eṅkūö; kö pa-ekūö yip min chamööḵngö e 
ngaich sihngen e min kūö ap pinlāngen e.  
18Sā hē Sôtöm Kômòra inrē tö nuk elpanam ranghö u nö tiṙöliyö, ṙô ngam Mā 
Tēv, öt tarīku min mī-iyöng umuh, öt tarīku min törahëchtaṙen nö iyöng in e.  
19Yĕh meuk, sā ap lāyön nö yih ṙā-ang el inchōn i Yôtön nö ip töngëḵ 
kinlōngö sīṅp, ngö tī chū-ö min harötlen cha nö falngöre nö ṙā-ang in ò; 
ngaich chū-ö min vīlö yöng ò tö öp katöllö chu. Achīö ṙöng ap tösā chu? 
Chiāp min mahavëken chu? Chiāp yōm pököre tökô nö sökhak nö i kūö chu?  
20Lökten hangihtöre tö ngam inchōngen vahī ngam Mā Tēv nö lā-al Itöm nup 
chööḵnyi inrē halēn ò nö lā-al yip aṅ Tēman: Pòrô nup tökūöṅnö aṅ i nup 

pököre sönen nö fiṙëchi min; öthō min öp manūlö u nö öt pa-ekūö tö 
lāinyngen u.  
21Kayīna min ngih tumlat tökūö ṙô sanuktöre u; hāngö min öp ṙô u nö ayôṙa 
nö ip mai Itöm.  
22Yĕh meuk, hĕng tak öp min pameūlöre kitēungöre ngaich nö yit sā matēṙö, 
hanyāknyökëlre inrē nö lā-al Pòsra, ngaich öp ellōn yip kumyung aṅ Itöm 
min ip sakāmö angū-ö nö sā ellōn öp kikānö yē ò nö halöiny chanökö kinyô-
ò.  

Mikahelmat ngam Tēv nö in yip aṅ Tamāskös 

23Inlahen Tamaskös. Kalūöchöre el kui an Hamat Arpat inrē, pò u nö hang 
tötlöök inhānga; i pinhë-eṅkūö nan nö paṙööyi alaha, sā mai nan töchōichö ël 
öp tötkô nö öt halöinyköre.  
24Ngaich an Tamaskös nö ötkalē-en, havöökūöre an nö ngaich nö falngöre pa-
ekūö an nö keuheūtngöre; in ò ap nö ngaich töchökhu miṙivlōn, sā öp kikānö 
mahalöiny kinyô-òre.  
25Sitih öng ngam tö-eūnyu elpanam nö ṙā-ayö, ngam elpanam tö ṙāmölōn!  
26Lökten yip ṙāl tarik in ò min nö fuk ël nup talöökö ò, ngaich ṙòkngöre vah 
yip kumyung min in ò nö fëliyö ip sakāmö angū-ö, ṙô ngam Mā Tēv yip 
tömaṙôngö.  
27Ngaich chū-ö min tōttökūö öp tameūyö i kaha kinlōngö Tamaskös, ngaich 
angū-ö min nö haṙāpngö nup töngëḵ chūök Penhatat.  

Mikahelmat ngam Tēv in yip miyöngö Kětār tö yip aṅ ngam panam Hasōr 

28Inlahen Kētar nup pūlngö Hasōr inrē nup tökiyūngö tö Nēpukatnēsör rācha 
aṅ Pēpilön. Ngö ṙô an ngam Mā Tēv: Chōholre, kū-ö tö lākūö lā-al Kētar! 
Fëlngö yip tarik aṅ lā chūhöt!  
29Kē-ĕyö nup min rūkui cha tö nup pököre cha inrē, nup ranangkūö cha nup 
chehen cha inrē nö ṙòkhöre; halāyi nup min ūṅt cha nö ṙā-ang in cha, ngö ṙô 
min tarik nö hūken cha: Keuheūtngöre lā-a pinhë-eṅkūö!  

30Falngöre, marô-òlkūö atēṙa iyöng lātaṙeū, Ō yī-ö aṅ Hasōr! ṙô ngam Mā Tēv 
Pò Nēpukatnēsör rācha aṅ Pēpilön nö halēn inlahenre nö lā-al meh, vī öp 
chööḵöinyre inrē nö lā-al meh.  
31Chōholre kū-ötö lākūö lā-al ngam pumnāmö tarik tökuchīken, ngam mī-
iyöng chūök tököp, ṙô ngam Mā Tēv, ip töt inkūpu hēk inkālngukūö, öp töt 
holtuṙah nö i chūök re.  
32Tökē-ĕ nup min ūṅt cha, nup nuā cha inrē. Pirātngen cha min ip kuföt 
tökeuheūttöre lā-a yip tökamöpi keūyö nö lā taseū, keuheūttöre lā-a löktö tī 
chin min kētö öt kanôlò cha, ṙô ngam Mā Tēv.  
33Vītöre öp min Hasōr nö chūök chākòl tö-urāngen nö töt aṅhaṅvkūö; öt 
tarīku min mī-iyöng in e, öt tarīku min tö rahëchtaṙen nö in e.  

Mikahelmat ngam Tēv tö yip aṅ Ēlām 

34Ngam ṙô ngam Mā Tēv ngam yamih nö in Yarimiā ök pròfĕt inlahen Ēlam, 
ik ranehten Sētikia nö hayöng ök rācha aṅ Yūtā.  
35Ngö ṙô an ngam Mā Tēv yip tömaṙôngö: Yĕh meuk, likölngö ngam linreny 
Ēlam chin min ngam rööntö kumlēḵ cha;  
36Ngaich kētö kui Ēlam min chū-ö tö nup töfën kuföt löktökūö nup töfën lā-a 
im halīöngö; ngaich pirātngen cha chū-ö min in nup kuföt, ngaich rö-övö min 
nö hĕng pumnāmö tarik tö-öt yīhivkūö min tö yip tö-ahōṙiyö nö ṙā-ang Ēlam. 
37Pinëken Ēlam chin min i kūö yip lā-al ò, i kūö cha inrē yip chamöh nômö 
cha; kētö tötlöök chin min i kui cha, tökiröng tanānyö chu, ṙô ngam Mā Tēv. 
Tīntö ngam sanët chin min unôichrit cha, hanöng saha chu hatngö tī tö cha;  
38Ngaich chū-ö min ṙātö öp kantēre re i Ēlam, fëlngö öp rācha cha inrē tö yip 
kūön rācha, ṙô ngam Mā Tēv.  
39I nup lā-unôich pöri sakāmö chū-ö min havantö nup kanôlò Ēlam, ṙô ngam 
Mā Tēv.  

Yerimiā 50 

Kē-ě Pēpilön 

1Ngam ṙô ngam Mā Tēv nö ṙô-òv tö inlahen Pēpilön, inlahen öp panam Kālti, 
nö lökten Yarimiā ök pròfĕt:  
2Vë-eny i pumnāmö tarik ahānga inrē, hatamlö ap pantēra ahānga inrē uh ap 
nö hayūni, ngö ṙô inrē: Kē-ĕ Pēpilön. Sumrōngikūö öp Pel, ngangngö kūö ap 
Mērötek. Sumrōngikūö nup insātēv ò, ngangngökūö nup insātēv ò.  
3Pòn löktö lā kapā öp pumnāmö tarik nö yih nö lā-al ò, vamīngen ngam 
panam ò min nö öt aṅhaṅvkūö, öt hĕng tak min inrē mī-iyöng in e; falngöre 
min tarik töṙeūla inrē.  

Invānö yip Israel 

4I nup sakāmö ip ṙētak angū-ö inrē, ṙô ngam Mā Tēv yip tarik Israel min tö 
yip tarik Yūtā nö ṙongti yīhih, höng paneuinyngöre cha-a nö yih; ngaich cha-
a min nö chöh ngam Mā Tēv ngam Tēv cha.  
5Hatönkö talöökö min cha-a tökū-ötö Sīyôn, nö havöötö nup kūö re nö kū-ötö 
in e, nö ngö rô, Tā-a, töi hamūltöre im Mā Tēv im tötchanūhuvṙen kinlēḵngô 
ngam töthō min nö vāchiyö.  
6Pököre yip tarik chu töchatngen; hökiṙen nup tö yip yōm re nö lō-ongkūö, 
hachō-oikūö nup nö i kui rôngö; ngaich nuk nö lök kui ṙôngö rung inrē, 
vaichngö nuk nö ngaich tö kinlōngöre.  
7Kāḵngö u nuk tökôtökūö tö u, ngaich ngö ṙô yip tökunyaha elmat, tö u, Hö-ö 
in ihö fāluṙen, pò cha nö köölö fālen nö im Mā Tēv, ngam tôkô-en elyöngö 
cha, ngam Mā Tēv, ngam maheūṅkkö yik yöng cha.  
8Falngöre yin ṙā-ang ellōn Pēpilön, kiröönngöre ṙā-ang panam ip aṅ Kālti, 
ngaich sā kōiny pököre nö urēhĕkūö töhĕng mūl.  
9Yĕh meuk, tön haruhlö ane inrē kētö lā-al Pēpilön chin tö tökiröngen 
pumnāmö tarik, löktö im lā kapā panam; haṙāköre yip min nö lā-al ò; ṙā-ang 
umuh min anga-aṅ nö kē-ĕyö. Sā töhuveū kumyung nup chòk cha töt 
mahavöököre nö öt pô-òvö. 
10Kē-ĕ chehen yip min aṅ Kālti; ngaich ṙòkhöre cha-a min yip kamëḵ chehen 
ò nö tööḵönglōn, ṙô ngam Mā Tēv.  

Tiṙöli Pēpilön 

11Pòrô yin ṙāmölōn, pòrô yin eu-eūre, Ō yī-ö kamil chehen ngam amin chu, 
pòrô yin yal tö kiyôp sā kun nuā, ngaich hatōha sā kōiny kōra inrē.  
12Sīrōngkūö öp min yöng meh kikānö, anga-aṅ inrē öp kamyôḵnyen meh min, 
nö aṙĕ-ĕvö. Yĕh meuk, manā-aṅ öp min anga-aṅ nö in vē pumnāmö tarik el 
inchōn tönyô tönyalnyi inrē.  
13Kūö ngam lanīnö ngam Mā Tēv angū-ö min nö öt iyöngö ngaich pöri min 
nö tötaṅhaṅvkūö; kö pingamkūö yip min chamööḵngö Pēpilön, ngaich 
hisngen e tökūö nup nyaha ò.  
14Haṙāköre yin lā-al Pēpilön havīṙöre, ṙòkhöre yī-ö tamūök linreny; lirënyan, 
un aṙēlöng chòk tön köölö fālen an nö im Mā Tēv.  
15Hū-a pōitô havīlen ò, ngaich an nö hökngövahre; taṙöli nuk nö ngaich 
lanaklö ò, tiṙöli nuk nö ngaich kinlōngö ò. Pò ngih nö invāhalvah aṅ i ngam 
Mā Tēv: havāhalre in ò, sā tī ò anga-aṅ nö in meh.  
16Rökngen ap tameūich i Pēpilön, anga-aṅ inrē öp ṙamapkö kanöt hē el 
inmūlö ṙòng; kūö öp sanët öp mahakihten, kö havöötökūöre min nö i tarik re 
kö falngöre min inrē nö i panam re.  

Invānö yip Israel 

17Sā sīṅp an Israel tölū-u nö ahōṙö tö lāyön. Urĕh ngam rācha aṅ Asīriā nö 
kāngen ò, möl töngamuh nö uhē-ĕren Nepukatnēsör rācha aṅ Pēpilön nö 
kulih tangëḵ ò.  
18Lökten ṙô ngam Mā Tēv yip tömaṙôngö, ngam Tēv Israel: Yĕh meuk, kētö 
sācha chin i kui öp rācha aṅ Pēpilön I kui öp panam ò inrē, sā chu sācha tī 
töp rācha aṅ Asīria.  
19Havanten Israel chin min ip chūök ò nö nyā-aṅvkūö, I kui Kārmel öp min 
nö nyā-aṅvkūö, I kui Kārmel öp min nö ha-aṅhalre Pāsan inrē, ngaich 
tööḵngen min ap lōn ò nö I kui nup rung Ifrēm Kilīöt inrē.  

20I nup sakāmö anū-ö ip ṙētak angū-ö inrē, ṙô ngam Mā Tēv, Chöhöh min öp 
öt lanöökö nö in Israel, ngaich hö-ö-vö min nö umuh; tökööl i Yūtā inrē 
ngaich öt kôti min; pò chu min aṙēlen cha yip töṙātu nö chööḵṙen.  

Ṙô ngam Tēv nö in yip aṅ Pēpilön 

21Kuṙòh, lāḵlö ngam panam Mēratēm, laḵlö yip aṅ Pēkòt inrē. Fëlhaga, 
ahathanga unôichrit cha; ṙô ngam Mā Tēv, keuheūtlöre tī tö nup tinölô meh 
tö chu.  
22Ṙënṙô kinyūngö ap im panam, yöng ṙôkhangen inrē!  
23Ṙātiyö an ngam mūngöre ngih panam nö keuheūtngöre ohngö inrē! Ngaich 
an Pēpilön nö vītöre nö pinhë-eṅkūö in vē pumnāmö tarik!  
24Ṙātö tinngöp meh chin ngaich kô-òngvah me-eṅ, Ō Pēpilön, öt akahalōn, 
me-eṅ inrē tö e, kôti me-eṅ ngaich kô-òngvah, pò meh lā-al ngam Mā Tēv.  
25Löpnyökūö ngam chūök nup aṅtī re an ngam Mā Tēv ngaich inrē nö kēnyö 
nup aṅtī ngam lanīnöre pò ngam Mā Tēv yip tömaṙôngö nö aṅhav-in tö la-
enre nö i panam yip aṅ Kālti.  
26Keuheūttöre lā-al tā-a lā-al ò; löpnyökūö nup chūök sāiny ò; afônglen ò sā 
fôngö sāiny, piyāingen ò inrē nö keuheūtngöre; un hĕng tit töṙātu nö in ò.  
27Fëlngö nup kōiny nuā ò nö ṙòkhöre, hökngen u nö chuh ël ap chūök 
ṙinatnyö lineun. Tötkôlò yip cha-a pò ngam sakāmö cha nö yih, ngam hē cha 
nö sācha.  
28Hangihtöre! Falngöre yin öt kô-òngvah inrē nö ṙā-ang ing panam Pēpilön, 
nö ve-eny in Sīyôn tö ngam invāhalvah aṅ im Mā Tēv ngam Tēv hī, 
invāhalvah ngam töhet chūök ò.  
29Havëtö yik lumreiny nö lā-al Pēpilön, ṙòkhöre cha-a yip samôntö linreiny 
Iyöngtöre havīlen ò; un hĕng tak tö öt kô-òngvah. Kē-ĕkūö ò asā nuk tī ò, tī-iv 
in ò tö tösā nuk töngaich tī ò; tön hakeūlenre an nö harāinyngö ngam Mā 
Tēv, ngam Töhĕng Töhet in Israel. 
30Lökten yip min ṙālö tarik ò nö fukngö nö el nup talöökö ò, ṙòkhöre inrē yip 
kumyunglen ò min nö fëliyö ip sakāmö angū-ö, ṙô ngam Mā Tēv.  

31Yĕh meuk, lā-al meh chin, ō me-eṅ mahakeūlenre, ṙô ngam Mā Tēv yip 
tömaṙôngö; pòn ngaich ngam sakāmö nö yih, ngam hē chu min sācha tī tö 
meh.  
32Kavē-ĕre an min ngam mahakeūlenre fukngö inrē, nö öt hĕng tak 
mahachohlen ò, tōttökūö tameūyö chin min inrē i nup elpanam ò, ngaich 
angū-ö min nö ṙāpngökūö tö nup mahavīlen ò nö ṙòkhöre.  
33Ngö ṙô an ngam Mā Tēv yip tömaṙông: Hakihtuṙen yip tarik Israel, yip tarik 
Yūtā inrē nö hol cha; ṙòkhöre yip kamë-eṅ cha nö hakövö nö köptī tö cha sōḵ 
yip nö ṙāngen cha.  
34Tökalēḵ an ngam ṙāmānyen cha; Mā Tēv yip tömaṙôngö ap minë-eny ò. Vë-
elkui cha an min pòn hòṅ kētö haneūheu nö ing tumlat, öt haneūheu pöri nö 
in yip aṅ Pēpilön.  
35Sanët ap i kui yip an Kālti, ṙô ngam Mā Tēv, i kui yip kūön rācha ò, tö yip 
tö akaha tarik ò!  
36Sanët i kui yip chamòng alaha, hòṅ cha nö vītöre nö kulō-ov! Sanët i kui 
yip kumyung ò, hòṅ cha nö fëliyö!  
37Sanët i kui nup kōra ò i kui nup inröl ò inrē, ik kui yip kumyung inrē aṅ 
tahëng panam in ò, hòṅ cha nö vīngöre nö kikānö! Sanët I kui nup chūök 
chehen töpōiṙāi, hòṅ u nö kē-ĕ!  
38Ṙanāchö i kui nup mak ò, hòṅ u nö nyôngö! Pò e nö panam insātēv, yahlö 
lōn inrē cha-a tö nup insātēv re.  
39Lökten nup min aṅ el inchōn töṙeūla nö i yöng Pēpilön nö hol tö hain, iyöng 
in e min inrē nup ôsrich; öt hēk an min nö aṅhavkūö tö tarik, öt rēhĕn nö 
iyöngö I tumköl chap.  
40Sā tī ngam Tēv nö tirölngen Sôtöm Kômòra inrē tö nuk hol u elpanam, ṙô 
ngam Mā Tēv, löken min nö öt iyöng umuh tarik, kūön tarik inrē min nö öt 
rahëchtaṙen nö iyöng in e.  

41Yĕh meuk yih yik tarik nö löktö lā kapā; tökalēḵ pumnāmö tarik maṙôngö 
inrē rācha nö hakeutköre nö löktö tömarôvat alaha ngam tumlat.  
42Ṙapkö linreiny re nup vöi inrē; töt milēḵ yik, ötaṅhavin inrē tö miṙēlōn. Sā 
ṙô mahūvö öp ṙënṙô cha; i uk kōra yik ṙak sā tarik i kinyūngö nö lā-al meh Ō 
kikānö kūön Pēpilön!  
43Hang ineūkö cha öp rācha aṅ Pēpilön kalöli nö ngaich nuk kël ò nö öt 
huveū-en; īnu ngaich anga-aṅ tö töchök miṙivlōn, sā chanökö ngòh kikānö nö 
i chinöku.  
44Yĕh meuk, sā öp lāyön nö yih nö löktö el inchōn nö i Yôtön nö ip töngëḵ 
kinlōngö sīṅp, chū-ö min harötlen cha nö falngöre nö ṙā-ang in ò; ngaich chū-
ö min vīlö mahayöngan tö öp atöllö chu. Achīö ṙöng ap tö sā chu? Achīö ap 
min mahavëten chu? Achīö ap tökô yōm pököre nö sökhak nö I kūö chu?  
45Lökten hang ngam töhalēnlöngö lā-al Yērusalem ngam vahī ngam Mā Tēv, 
nup chöönyi inrē halēnngö ò nö lā-al ngam panam yip aṅ Kālti: kô-en nup 
kun kūönö aṅ i sīṅp cha min nö kichöötiyö kô-en öp manūlö u min nö pa-
ekūö tö lāinyngen u.  
46I ṙënṙô kinë-eṅ Pēpilön min ngih tumlat nö kayīna, hāngö min inrē öp ṙënṙô 
e nö in vē pumnāmö tarik.  

 Yerimiā 51 

Tö ōtngöre ṙô i Kui Pēpilòn 

1Ngö ṙô an ngam Mā Tēv: yĕh meuk haruhlö ellōn öp pumyāihanga chin min 
lā-al Pēpilön, lā-al yip aṅ Kālti;  
2Ngaich chū-ö min inrē tīntö hameuingö uk nëlö i Pēpilön, ngaich cha-a min 
nö heuingen ò, ane inrē ahatngö aṅ ngam panam ò cha-a, yē cha nö yih nö la-
al ò nö löktö i tökeuheūtngöre lā-a ip sakāmö kanihngen.  
3Un sōntö linreinyre ngam lumreiny, uh an inrē nö sökhak nö inyut tö vët. Un 
ṙālöng yip ṙālö tarik ò; ahatngö yip kumyung in ò nö ṙòkhöre.  
4Fukngö yip min nö fëli nö im panam yip aṅ Kālti, hanyahka inrē nö el 
talöökö ò.  

5Pòn öt ṙā-ayö Israel Yūtā inrē tö ngam Tēv cha ngam Mā Tēv yip tömaṙôngö; 
tööḵlö pöri ngam panam aṅ Kālti tö fālen nö lā im Töhĕng Töhet aṅ in Israel.  
6Falngöre yin ṙā-ang ellōn Pēpilön, hökngen tarik nö kö hayööken nômö re! 
Ui rökiṙen i ngam sācha ò, tön hē invāhalvah ön ngih aṅ im Mā Tēv, kētu an 
nö in ò ngam tī ò invāhal.  
7Humlum an Pēpilön chūök òk nö eltī ngam Mā Tēv, minyōingö ngih 
taṙòkhöre tumlat; ngaich yip pumnāmö tarik nö òk ap vāin ò, lökten yip 
pumnāmö tarik nö katūöyaṙen.  
8Hönglūk an Pēpilön nö fukngö laköliyö inrē; harāman! Kēḵ incham öp 
chanökö ò; amahtuṙen an min nö lööken.  
9Hōten Pēpilön in lang nö lööken, hö-ö pöri anga-aṅ nö lööken. Ṙāngen ò, tā-
a inrē töi ngaich kiröönngöre kö i panam re; tön söllö ap nö ngaich inkaha 
fālen ò nö el halīöngö hatāilöngö inrē nö el minë taṙul.  
10Ngaich an ngam Mā Tēv nö kē-ĕkūö hi tö ngam tökô-en; tā-a, töi vë-eny e i 
Siyôn ngam la-en ngam Mā Tēv.  
11Hakeutnyö kūö nup chòk! Kēḵ nup lanaklö! Ngaich an ngam Mā Tēv nö 
haruhlö ellōn yip rācha aṅ Mīt, pò ngam chööḵnyi nö in Pēpilön nö pinyāingö 
e, pòn angū-ö invāhalvah aṅ im Mā Tēv, invāhalvah ök töhet chūök ò.  
12Asöklö ngam pantēra i nup kinlonglö Pēpilön; vīten amahati nö kalēḵ; 
asöklö tarik amahati; halēn nup chūök mahayun; tön ngaich an ngam Mā Tēv 
nö hālenhölö keuheūten inrē tö ṙô re tö inlahen yip aṅ Pēpilön.  
13Ō yī-ö mī-iyöng i nup töṙōl mak, tökôlò tö töpōi ṙāi chehen, yih an ngam 
manāngen meh, ngaich an ngam rôta nômö meh nö rökiyö.  
14In re ṙô an nö chūöku ṙô ngam Mā Tēv yip tömaṙôngö: Kô-en chin min 
hatöölen meh tö tarik, sā ṙôken mufākö, ngaich cha-a min nö hachōlô 
hamūkö minhôiṅyö nö i kui meh.  

Tinkökö nöinyö ngam Tēv 

15Anga-aṅ an vamī ngam tumlat nö lökten i minhôiṅyö ò, mahaköpngö ngam 
panam nö lökten mikah ò, lökten i mikah elmat ò inrē nö hanyāṅknyö minë 
halīöngö.  
16Hē ò nö kaknyö ṙô re talūöklöng ngaich minë mak el minë halīöngö, vī 
vang tacham inrē anga-aṅ nö veūklö nö löktö manā-angkūö ngam tumlat. Vī 
hanyāṅlö kūö ngam kumṙah anga-aṅ, ngaich kēnyö ngam kuföt nö ṙā-ang el 
öp inchūökngö e tö ò.  
17Kö kulō-ov yin vē tarik öt aṅhav-in inrē tö inkaha; kö sumrōngikūö yin vē 
ramöm humlum tö nup insātēv cha; pò nup insātēv ò nöng minyòmy-aṅ, hö-ö 
nup nö unhômu inrē.  
18Öt kanôluṙô nup inchīl elmat nö la-en; payāyi nup min i hē öp sācha u.  
19Öt ngatī öp anga-aṅ öp minchöḵö Yāköp, pòn anga-aṅ töhĕng tak vamīlö 
taṙòkhöre, miyöngö amin ò inrē Israel; Mā Tēv yip tömaṙôngö öp minë-eny ò.  

Mūngöre ngam Tēv 

20Mūngöre chu Man me-eṅ aṅtī inrē i kinyūngö: aṅtī-ten meh chin liköl 
pumnāmö tarik nö panyeiny; antīten meh chin piyāingö pūlngö;  
21Aṅtīten meh chin liköl kōra nö panyeiny töp mī-i uk ò inrē; aṅtīten meh 
chin liköl inröl nö panyeiny; töp aṅ e inrē;  
22Antīten meh chin liköl tarik nö panyeiny tö kikānö inrē: antīten meh chin 
liköl tököiny tarik nö panyeiny tö ṙālö inrē; aṅtīten meh chin liköl tö-ayal 
tarik nö panyeiny tö rēlö inrē;  
23Aṅtīten meh chin liköl yōm pököre nö panyeiny tö nup pököre ò inrē; 
aṅtīten meh chin liköl vamī panô-òṅ nö panyeiny tö yip hol ò inrē; aṅtīten 
meh chin liköl mahayöng nö panyeiny tö yip yöngṙen kumyung inrē.  

Chinökṙen Pēpilön 

24I Pēpilön chin min I yip aṅ Kālti inrē öich havan i kūö mat yīö ṙënngen nup 
tötlöök tī yīö ngaich i Siyôn, ṙô ngam Mā Tēv 
25Yĕh meuk, lā-al meh chin, Ō me-eṅ tumṙōlngö rôngö, ṙô ngam Mā Tēv, 
tökeuheūtngöre tī tiṙōlngö ngam tumlat; hateutnyö këlre chin min lā-al meh, 

pilönngen meh inrē löktö ip tölūkö kaha panam, ngaich vīten meh tö-ökngö 
rôngö.  
26Öt kē-ĕyö min ihong nö ṙā-ang I sinkeukngö meh öt ihōngu inrē nö 
chūökröön tö machööḵlö, urāngen pöri me-eṅ öt aṅhavkūö, ṙô ngam Mā Tēv.  
27Asöklö ngam pantēra i kui ngam tumlat, föönyökūö öp römpĕt in yip 
pumnāmö tarik; halēn yip pumnāmö tarik; yip pumnāmö tarik i kinyūngö la-
al ò, havëtö nup pūlngö lā-al ò, Ararāt, Minni, Askēnas; vīlö mākūö kumyung 
lā-al ò, kētö nup kōra tö sā mufākö tökeūtö rōi sanôi.  
28Halēn yip pumnāmö tarik i kinyūngö lā-al ò, yip rācha aṅ Mīt, hol tö yip 
mahayöngö cha tö yip el katòh cha inrē mahayöng, ṙòkhöre inrē panam 
elkatòh chöngö cha.  
29Kayīna an ngam panam kirātöre inrē nö i chanököre, pò ngam chööḵnyö 
ngam Mā Tēv nö lā-al Pēpilön nö sökhaka, nö vīten ngam panam Pēpilön nö 
payāyi, öt aṅhavkūö tö tarik.  
30Yip kumyung aṅ Pēpilön ṙāngenre nö kiyung, höngngöh yip nö el nup 
chūök re töngëḵ; öt ōtre kumlēḵ yip, vīngöre yip nö kikānö; i kūö tameūyö 
nup elyöngö ò, laköli nuk inkālngökūö in ò.  
31Hĕng tak öp famal nö höngkūö öp tahëng, hĕng tak inrē öp tahëng, hĕng 
tak inrē öp ma-ahānga nö höngkūö öp tahëng, nö vë-enynang öp rācha aṅ 
Pēpilön tö ap elpanam ò nö keuheūtngöre lā-a nö kē-ĕ.  
32Kē-ĕ nup nö ngaich talöökö invāngngö el mak, föngtukūö nö ngaich nup 
lanak ranangkūö nö I kūö tameūyö, pa-ekūö yik nö ngaich kumyung.  
33Pòn ngö ṙô ngam Mā Tēv yip tömaṙôngö, ngam Tēv Israel: Sā chūök 
pinṙōngö sāiny an ngam kikānö kūön Pēpilön ip hē rinöönö e; sön nö 
rahëchtöreṙen ngaich yih min öp hē kanöinyòng.  
34Ngeūkten chu an Nēpukatnēsör ngam rācha aṅ Pēpilön ngaich an nö kirūpö 
chu; vīten chu an nö ngaich töt aṅhavö öich chūökṙen, ngeūkten chu an sā 
kūö tö kiröng töṙeūla; hatööḵlö el puhū re an tö kumchik chu, kicheūchnyen 
chu an nö ngaich.  

35Nup chanökhuṙen tī nö in chu in yip mak alaha chu inrē I kui Pēpilön yēḵ, 
hökngen yip aṅ Siyôn nö ngö ṙô, Hökngen Yērusalem nö ngö ṙô, I kui yip aṅ 
Kālti ap yēḵ mahām chu.  

Hayööken Israel min ngam Tēv 

36Lökten an ngam Mā Tēv nö ngö ṙô: Yĕh meuk, vë-el kui meh chin min kēḵ 
invāhalvah meh inrē. Hanyôlö ngam mai ò chin min, hayôlö öp löklö e inrē 
nö pöklö;  
37Ngaich Pēpilön min nö vītöre nö fônghaka nö tö tiṙöli, elyöngö nup chakôl, 
pinhe-eṅkūö tösīhiyö inrē, öt aṅhavkūö tö tarik.  
38Hol ṙô e min cha-a nö ayôṙa sā lāyön; siröp yip min sā kūön lāyön.  
39Yē cha min nö tainylöre halēn nyā-aṅkūö cha chū-ö min ngaich 
mihiyōingen cha, hanöng saha cha nö kirātöre urāngömat inrē nö haṙòh nö öt 
aṅhen, ṙô ngam Mā Tēv.  
40Kēten cha chin min sā sīṅp nö ip ṙamatnyö likeun, sā kōiny kūön sīṅp kōiny 
pököre inrē.  

Falngen Pēpilön 

41Kē-ĕ ök Pēpilön, kē-ĕ an ngam aheū në taṙôkhöre tumlat! Vītöre an nö 
ngaich Pēpilön nö pinhë-eṅkūö in vē pumnāmö tarik!  
42Pavlöre an ngam mai nö i kui Pēpilön; kahultöre kui an nö ngaich tö 
tökalūöchöre mahūvö.  
43Vītöre nup elpanam ò nö pinhë-eṅkūö, tönyô panam elyaṅlnyi inrē, panam 
töt iyöngökūö, öt tölökö inrē tö kūön tarik.  
44Sācha tī chin min tö Pel i Pēpilön, tūöknyö elvāng ò chin min inrē töp 
töngeūktu tö ò. Öt ngöhören min pumnāmö tarik nö chahīömköti nö in ò; 
fukngö ök nö ngaich kinlōngö Pēpilön.  
45Meutnyi ṙā-ang ellōn ò, yī-ö tarik chu! Kö hökngen tarik nö hayööken nômö 
re nö ṙā-ang im tökalēḵ tanānyö ngam Mā Tēv!  

46Uh man cheingö ellōn, um pa-ekūö inrē tö ineūkö nup töhānga im panam, 
yē öp ineūkö u nö yih i töhĕng samyeūheu ngaich unôich inrē öp ineūkö u im 
tahëng samyeūheu, chanökhuṙen inrē im panam, mahayöng inrē lā-al 
mahayöng.  
47Yĕh meuk, lökten nup sakāmö nö yih hē chu min sācha tī tö nup insātēv i 
Pēpilön; keuheūtngöre min ngam panam nö sumrōngiḵūö, ṙòkhöre inrē min 
yip töfëli in ò nö fukngö nö lā ellōn ò.  
48Ngaich minë halīöngö tumlat inrē, ṙòkhöre inrē nup mī-in u, nö tikökṙôre 
nö ṙamngövah Pēpilön; pò yip famëlhanga min nö yih nö lā-al cha nö ṙā-ang 
lā kapā, ṙô ngam Mā Tēv.  
49Hòṅ fukngö öp Pēpilön nö ṙënngen yip töfëli aṅ Israel, Sā fanukngö Pēpilön 
tökūö töfëli aṅ ngih tumlat.  

Ṙô ngam Tēv in yip Israel mi-i Pēpilön 

50Öt kô-òng vah man tökūö ngam sanët, kuṙòh, söklöre halöinyköre! Köpölōn 
tö ngam Mā Tēv öi tömarôvat, hökngen Yērusalem inrē nö meuthöt nö ellōn 
yīö.  
51Sumrōngikūö in, pò hī ngaich hang minṙēngö, māichngö kūö in tö miṙē-ĕv, 
pò vē aṅ tahëng nö yih nö I minë töhet chūökö ngam Mā Tēv.  
52Yĕh meuk, lökten nup sakāmö nö yih, ṙô ngam Mā Tēv hē chu min akah 
fālen i nup insātēv ò, keuheūtngöre chūök inrē im panam ò yip töhanyahka 
min nö alūhure.  
53Pòrô öre Pēpilön nö yônlö nö el halīöngö pòrô öre inrē nö hangëlö chūök 
kumyung nö I kui minë töngëḵ rung ò, sön nö yih nö i kui ò yip aṅ in chu 
famëlhanga, ṙô ngam Mā Tēv.  

Töhēktöre Pinyāingö Pēpilòn 

54Hangihtöre! Löktö i Pēpilön öp inyôṙô! Ṙënṙô öp yöng tinṙōlngö löktö im 
panam yip aṅ Kāltī!  
55Pò ngam Mā Tēv nö hulalten Pēpilön nö öt aṅhavkūö, tahngö öp tökalēḵ ṙô 
ò inrē. Ṙënuṙô nup mahūvö cha sā mak; hachohlöngö nup ṙënṙô cha;  

56Pò öp famëlhanga nö yih nö i kui ò, i kui Pēpilön; kē-ĕ yik kumyunglen ò 
panyeiny nuk linreiny cha nö laköl; pò ngam Mā Tēv nö Tēv invāhal, öt hōḵ 
an min nö öt havëkö inṙënhanga.  
57Vīten yip kūön rācha ò chin min nö hiyōi tö yip tarik ò inrē tö-akaha, yip 
mahayöng in ò, yöngṙen yip yöngṙen kumyung in ò, yip kumyunglen ò inrē; 
haṙòh yip min nö urāngö mat öt aṅhen inrē, ṙô ngam Rācha, ngam tö minëyu 
tö ngam Mā Tēv yip tömaṙôngö.  
58Ngö ṙô an ngam Mā Tēv yip tömaṙôngö: Öp töpōitāk kinlōngö Pēpilön min 
nö haṙôntu nö i kui tumlat, nup inkūp ò inrē tömarô-òl-kui nö föngtukūö min 
tö tameūyö. Chök alaha tarik nö lā-evṙen, hacheiköre inrē pumnāmö tarik tö 
töng pôḵ tameūyö.  

Söömi ṙô Yeremīa nö i Pēpilön 

59Ngam ṙô Yarimiā öp pròfĕt nö tölṙô Sērayā ök kikōnyö kūön Nēraya ök 
kikōnyö kūön Māhsayā, hē ò nö kiröönngöre nö hol Sētikia ök rācha aṅ Yūtā 
nö i Pēpilön, ik finënö samyeūheu ò nö hayöng. Yōm chūökö ök Sērayā.  
60Kūich nup tölöök ang Yarimiā nö i mat līpöre nuk tameunghökui Pēpilön, 
ṙòkhöre në ṙô tökūchiyö inlahen Pēpilön 
61Yē meh yih Yarimiā tö Sērayā: Yē meh yih I Pēpilön, meuk pömchö tö meh 
vë-ekūö në ṙô,  
62Öm ngö ṙô, Ō Mā Tēv, ngaīchö ṙô man tö inlahen ngih chūökö töre öm 
rökngen e min, hòṅ e min nö öt iyöngökūö, öt rēhĕn tarik öt rēhĕn töṙeūla, 
urāngen min angū-ö inrē nö töt aṅhavkūö.  
63Yē meh keuheūtö ṙô vë-ekūö ngih līpöre, kapòktö ihong in e, kavalngö e 
ngaich ellōn Yufrātīs,  
64Öm ngö ṙô, Ngatī lanôngtī an min Pēpilön, öthēk nö chōholre, kūö ngam 
tötlöök kahëtö chu i kui ò. Ngö tölngö nun minë ṙô Yarimiā.  

Yerimiā 52 

Tinṙölngö Yeruselem 
(2 Rāch 24.18—25.7) 

1Nët anāi nët samyeūheu ṙēti ang Sētikia hē ò nö ngaich nö rācha; kahuk sīön 
samyeūheu anga-aṅ nö hayöng nö i Yērusalem. Hamutal minënyi ök yöng ò 
kikānö kūön Yarimiā aṅ Lipna.  
2Ngaich la-evṙen anga-aṅ tö tötlöök nö i kūö ngam Mā Tēv, sā nuk tī 
Yēhōyakim nö ngaich.  
3Ngaich kô-en nö kūö tanānyö ngam Mā Tēv nö taichtökūö nö i Yērusalem 
Yūtā inrē lökten ò nö kavalngen u nö ṙā-ang i kūö ò. Ngaich Sētikia nö 
ahôngen nö lā-al ök rācha aṅ Pēpilön 
4Ngaich im minchūötör samyeūheu ò nö hayöng, im sinömö chingëṅt, im 
sinömö sakāmö ngam chingëṅt, ang Nēpukatnēsör rācha aṅ Pēpilön nö yih nö 
holtö yik kumyung nö lā-al Yērusalem, ngaich cha-a nö kayīngö e vīlö chūök 
kumyung inrē nö havīlö e.  
5Lökten ngam elpanam nö kayīngö söl ik kinhuk sīönö samyeūheu ök rācha 
Sētikia.  
6Im minchūötöre sakāmö ngam finënö chingëṅt ök inyāichö nö kalēḵ nö im 
elpanam lökten yik tarik nö öt nyā-aṅvkūö nö im panam.  
7Mëngnyi kaha ngaich ngam elpanam; ṙòkhöre ngaich yik kumyung tarik nö 
falngöre kunyī-inyre ngaich nö ṙāngö ngam elpanam tö hatööm nö löknyö 
kūö inkūp ihôi nup tönët kinlōngö, lā ik panô-òṅ ök rācha, hē yik aṅ Kālti nö 
ṙònghöichṙen nö havīlö ngam elpanam. Ngaich cha-a nö kirööngöre nö kū-ötö 
Arapā.  
8Ngaich pöri yik kumyung aṅ Kālti nö lūḵ ök rācha, kô-òl ngaich nö in Sētikia 
I nup töṙā-akūö panam Yērikō; ngaich ṙòkhöre yik kumyung in ò nö parāti nö 
ṙā-ang in ò.  
9Ngaich cha-a nö ik rācha aṅ Pēpilön nö i Riplah i panam Hamat, ngaich 
anga-aṅ nö kētö sācha ò.  
10Fëlngö yik kikōnyö kūön Sētikia ök rācha aṅ Pēpilön nö I kūö ò; ane inrē 
fëngö yik kūön rācha aṅ Yūtā nö ṙòkhöre nö i Riplah.  

11Piôknyö mat Sēikia anga-aṅ, nyëkan inrē tö sayōk, ngaich ök rācha aṅ 
Pēpilön nö kē an nö chuh Pēpilön, chaphöt ò ngaich nö el kinlōngö tarik 
hanöng saha sakāmö kinpaha ò.  

Tinṙölngö ök Tōhet chūök 
(2 Rāch 25.8-17) 

12Im tinneūyö chingëṅt, im sinömö sakāmö ngam chingëṅt ngam minchūötör 
sīön sameūheu ök rācha Nēpukatnēsör, rācha aṅ Pēpilön ang Nēpusaratön 
yöngkūö amhati ök mī-i la-en ök rācha aṅ Pēpilön, nö kuhēthötre nö i 
Yērusalem.  
13Ngaich anga-aṅ nö föngtökūö ök patī ngam Mā Tēv, tö ök patī ök rācha inrē 
ṙòkhöre inrē nuk patī i Yērusalem; keuheūtngöre tökiröng patī nö föngtukūö 
tö ò.  
14Ngaich ṙòkhöre yik kumyung aṅ Kālti yik mi-in ök yöngṙen amahati, nö 
tiṙōlngö nuk kinlōngö tö vinngö nö i Yērusalem.  
15Ngaich ang Nēpusaratön ök yöngkūö yik amahati nö kēngö töhakövö tö aṅ i 
yik mana-angkūö yanāchö in yik tarik ngaich yik chööḵṙen tarik yik töṙā-ai 
nö ip elpanam yik ṙamāngenre inrē yik mahavāngtöre nö ik rācha aṅ Pēpilön, 
holre tö yik chööḵṙen aṅ in yik vamī chehen.  
16Ngaich pöri Nēpusaratön ök yöngkūö yik amahati nö rīkre ṙahāti tö yāich 
aṅ im panam nö mahayōm panô-òṅ vāin kumköh tumlat inrē.  
17Ngaich nuk machööḵlö mās nuk më-ël ök patī ngam Mā Tēv, tö nuk insök 
tö ök mās mai nuk më-el patī ngam Mā Tēv, liköli anū-ö nö pinyënyi tö yik 
aṅ Kālti, keūni ngaich nuk mās nö ṙòkhöre nö i Pēpilön.  
18Kē ngö nuk tanīöyö cha-a inrē, tö nuk sanël, tö nuk innyangngökūö ëāṅvö 
tö nuk pēsön, tö nuk töchilū chūök tötahūsa, ṙòkhöre inrē nuk chūökṙen mās 
mī-i lā-en ngam patī;  
19Nup tökūöṅnö inrē töchuvī, nup kunrālö, pēsön, tanīöyö, chūökröön tö 
ëāṅvö, töchilū chūök tötahūsa, töchuvī chūök sanöich. Nuk humlum kē-ĕyö 
angū-ö nöng sā re nö humlum tök yöngkūö amahati, nuk rupīö inrē, sā re 
nöng rupīö.  

20Nup tönët pöri machööḵlö, hĕng öp mai, nët sīön nuk mās kōiny nuā nuk 
më-el katòh ök mai, tönuk insök, nuk vahī ök rācha Sòlòmön nö ik patī ngam 
Mā Tēv, öt kanṙeūken lumngam nuk mās nö ṙòkhöre.  
21Nuk machööḵlö pöri hĕng ök machööḵlö töhëvhör sīön sumkôngö rôlòng, 
nët sīön sumkôngö ṙôkö kaha, fën nòng kuntī kinfëyö angū-ö, mëngö ël inrē 
angū-ö.  
22I kui e ök mirun kui mās; taneui sumkôngö rô-òlkui öp töhĕng mirun kui; 
hĕng tösā mat inhāṅl ṙòng anār inrē, ṙòkhöre nöng mās, nö vinngö nö in ök 
mirun kui. Ngam innëtö machööḵlö höng sā e, holtö ṙòng anār.  
23Machūötör anāi tafūöl nuk anār nuk kaha; ṙòkhöre nuk anār nö hēngòng i 
nuk mat inhāṅl nö vinngö.  

Hakövö Yūtā nö i Pēpilòn 
(2 Rāch 25.18-21,27-30) 

24Ngaich ök yöngkūö amahati nö kē-ĕ Sērāya ök mākūö kūönṙô, Sefānia inrē 
ök innëtö kūönṙô, yik tölūöi tak inrē amahtö ök elmilūkö;  
25Ngaich ṙā-ang im elpanam anga-aṅ nö hĕng tak kahë tö yöngṙen kumyung 
ök mahayöng yik tarik kumyung, sat tak inrē tarik aṅ in yik mahalēn ök 
rācha, yik tökôti nö ik elpanam; tö ök yōm kinūichö inrē in ök yöngkūö 
kumyung ök mahamūl yik tarik im panam; tafūöl anāi yik tarik aṅ ngam 
panam, yik tö kôti nö ellōn ngam elpanam.  
26Ngaich ang Nēpusaratön ök yöngṙen amahati nö kē-ĕ cha, ngaich kēten cha 
nö ik rācha aṅ Pepilön nö i Riplah. 
27Fëlö cha ngaich ök rācha aṅ Pēpilön, kumpaha cha inrē nö i Riplah ip 
panam Hamat. Kē-ĕ yö ngaich Yūtā nö hakövö nö ṙā-ang i panamre.  
28Në nun ṙôken yik tarik halaingö Nēpukatnēsör nö hakövö: im sinātö 
samyeūheu, Lūöi köṅny nët anāi lūöi Yahūti;  
29Im hinëvhör sīön sanyeūheu ang Nēpukatnēsör nö halaingö töhakövö ṙā-
ang Yērusalem hëvhör ṙòng lūöi anāi nët tak tarik;  

30Im innët anāi lūöi samyeūheu Nēpukatnēsör, ang Nēpusaratön yöngkūö 
amahati nö halaingö töhakövö Yahūti sātòng fën anāi taneui tak tarik; 
ṙòkhöre ngaich yik tarik nö fën köṅny tafūölòng.  
31Im lnūöi anāi sat samyeūheu inkövö. Yēhōyachin rācha aṅ Yūtā, im innët 
sīönö chingëṅt, im tönët anāi taneui sakāmö ngam chingëṅt ang Ĕvilmērōtek 
rācha aṅ Pēpilön, im samyeūheu ò nö ngaich nö rācha, hachoholkui 
Yēhōyachin anga-aṅ ök rācha aṅ Yūtā ngaich kēnyen ò nö ṙā-ang el kinlōngö;  
32Aṙē-ĕlōn ṙô ngaich anga-aṅ nö vë-ekūö ò, ngaich kētö anūichö ò nö lātulög 
tö anūichö yik rācha hol ò i Pēpilön.  
33Lökten Yēhōyachin nö luhngö nuk inyut re nö el kinlōngö. Irô-òten ò nö aṅ, 
köpen anga-aṅ nö kaheuk sakāmö nö nyā nö el mīs ök rācha;  
34Nuk mineukṙen ò pöri, köpen ṙôken kinë-eṅkūö anga-aṅ tö mineukṙen re 
tök rācha sā ṙôken lōn ò i töhĕng sakāmö, söl ik sakāmö kinpaha ò irô-òten ò 
nö aṅ.  

Inrāmöre 

Inrāmöre 1 

Miṙivlōn Tö Yeruselem 

1Yöng chanëvö ngih elpanam nö ūichhak ngih tötööḵlö tö tarik sin! Sitih öng 
nö vītöre nö sā tafīösi, ngam tökiröng sin nö in në pumnāmö tarik! Anga-aṅ 
ngam kūön Rānī sin nö i në elpanam vītöre ngaich nö aṅ el katòh. 
2Kihīökkūö an nö peuiny tö el hatööm, i arëkūö nup mak mat ò: i tum tak yip 
töhāngenlōn tö ò öt hĕng tak mahaṙamkölōn anga-aṅ; ṙòkhöre yip hol ò nö 
michūṙen chanökhuṙen tö ò, vītöre yik nö tökunyaha elmat tö ò. 
3Ngaich ök Yūtā nö chuh el inhötngö tökūö kanihngen kūö tö kihngen 
inköhngen inrē; ngaich an töngamuh nö iyöng in yip pumnāmö tarik, hö-ö 
pöri nö kôtökūö tö chūök haneūheu; kôlö yip lamū an nö in ò nö ellōn nup 
kanihngen ò.  
4Haṙivlōn nun në talöökö tö kū-ötö Sīyôn, pòn öt hĕng ak yamih nö i nup 
töhakāmi tökirög nyinā-aṅ; ṙòkhöre në inkūp ò nö öt aṅhaṅvkūö alūhure yip 
kūönṙô ò; tūökiyö yik aṅ in ò rēlö, ngaich anga-aṅ inrē nö kiröngen 
kanihngen.  
5Mā yik lā-al ò nö ngaich, kôlò yip tökunyaha elmat tö ò, pò ngam Mā Tēv nö 
vīten ò nö kihngen kūö töpōyen tanôichngen ò; ngaich yik kūön ò nö 
kiröönngöre, urēhĕkūö öp lā-al re nö hakövö.  
6Ṙā-ang im kikānö kūön Sīyôn nö ngaich nup minā-aṅ ò. Vītöre yip kūön 
rācha ò nö sā hāt öp tötkôtökūö tö kiyôp; falngö re ngaich anū-ö nö öt kalē-
en nö i kūö yip lamū-u-re.  
7Köpölōn an Yērusalem tö nuk sakāmö kanihngen ò tö inngū-öṅ inrē tönuk 
töpōi ṙāi chehen ò nuk mī-in ò nö löktökūö i nuk hötṙeh sakāmö. Hē yik tarik 
ò nö fuk eltī ök lā-alre, ngaich öt hĕng tak umuh nö holṙen ò, ṙamngö vah ò 
ngaich ök lā-al ò, hayëḵngen fanukngö ò.  

8Pōi hangṙen an Yērusalem nö köölö fālen, lökten an nö vītöre nö mum; 
ṙòkhöre yip ameū an nö hayëngen ò, pò cha nö meūkan nö chumlal; hôṅ, 
alūhure ana, hapungngökūö inrē.  
9Māichngö nun minë kinfan ò tötöng yô-òv; ötlōnu an tö chanuhngenre; 
lökten an nö pōi hangṙen nö im fanukngöre, hö-ö an nö mahaṙamkulōn. Ō Mā 
Tēv, meuk kanihngen chu, tön mihôiṅ an ngam lā-al chu!  
10Hateutnyökëlre an ngam lā-al ò nö i kui nup töpōi ṙāi chehen ò; hôṅ, meuk 
vē pumnāmö tarik an nö havīlö ngam töhet chūök ò, cha-a yip tösōtu tö meh 
nö kuhēthötre nö in yip ṙôngö meh.  
11Ṙòkhöre yip tarik ò nö alūhure hē cha nö chöh nyā-aṅkūöre, inyihngö 
chehen re yip tö töpōi ṙāi nö ṙāi nyā-aṅkūö pò cha nö hòṅ kalēḵ. Ngëicha, Ō 
Mā Tēv, meuk inrē tön ha-āchīṙen chin.  
12Öt lökngöre öi yī-ö, ṙòkhöre yī-ö lamök ngö umuh? Ngëicha meuk inrē yĕn 
tö ngatī-iv miṙivlōn nö sā miṙivlōn chu ngam tökētu nö i kui chu, ngam tī 
ngam Mā Tēv ik sakāmö tökiröng tanānyö ò.  
13Tīntö tameūyö anga-aṅ nö ṙā-ang lātulöng, löö i në tangëk chu tī anga-aṅ tö 
e; haṙĕhnyö inhāṅl röön chu anga-aṅ; havöökūö chu anga-aṅ; ṙāngen chu 
anga-aṅ sangūli, takngö irô-òtö sakāmö.  
14Nyëktu nup tanôichngen chu nö i kaneun; aṅtī tö kuntī re anga-aṅ nö 
haköpngö u; hakeunlöngö nup nö i likeun chu; vīten ök kumlēḵ chu anga-aṅ 
nö hö-öv; kēten chu an ngam eltī cha yip töt kanô-òṅ chu.  
15Hayëḵngen yip tökalēḵ tarik chu an ngam Mā nö ṙòkhöre nö harònglö tīre 
nö in chu; havëtö manūlö an nö lā-al chu nö kirāchngö yip ṙālö tarik chu; 
ngaich yik rēlö kikānö kūön Yūtā nö röönö tö ngam Mā nö el chūök kinrān 
vāin. 
16Kūö u chin peuiny; hëmö mak mat chin; pò ök mahaṙamkölōn chu nö 
marôvat tö chu; öp töhĕng tak mahangëḵlö kumlēḵ chu; kayööyaṙen yip kūön 
chu, pòn mihôiṅ nö ngaich ngam tökunyaha elmat.  

17Silônyö këlre an Sīyôn, öt hĕng tak pöri mahaṙamkölōn ò; chöngu an ngam 
Mā Tēv nö lā-al Yāköp nö hōten yip ranghö ò nö lā-al ò; ngaich an Yērusalem 
nö vītöre nö mum nö in cha.  
18Lā i huneū-eu an ngam Mā Tēv, pò chu ahôngen ṙô; hang pöri, ṙòkhöre yī-ö 
tarik, ngëichkö kanihngen chu inrē; ngaich yik rēlö chu yik ṙālö tarik chu inrē 
nö chuh el inkövö.  
19Havëkö yip hanāngenre chin hachīlö chu pöri cha-a; lëlngö nö im elpanam 
yik kūönṙô chu mā chu inrē, I saha cha nö chöh nya-aṅkūöre nö hangëḵlö 
kumlēḵre.  
20Yĕh meuk, Ō Mā Tēv tö chu el kanihngen, el tinṙōlen inrē ngih nômö chu, 
kicheūchö öp fanöinylö chu nö ellōn chu, pò chu öich kiröngö minôṙô. Kētö 
miṙivlōn ap sanët nö el kanröönö; sā kinpaha angū-ö nö el patī.  
21Hang inlūhu chu; öt hĕng tak umuh mahaṙamkölōn chu. Ṙòkhöre yip 
tökunyaha elmat tö chu nö hang kanihngen chu; ṙāmölōn cha-a tö meh tīten 
e. Kētöp sakāmö man öp vahë-eny meh, ngaich hökngen cha nö sā chu.  
22Hökngen nup tötlöök la-en cha nö yih nö i kūö meh; lök alaha cha inrē sā 
meh lök alaha chu; kūö nuk tanôichngen chu; pōyen nup inlūhu chu ngaich 
chū-ö cheingö fanöinylö.  

Inrāmöre 2 

Chökṙen Yeruselem Ngam Tēv 

1Yöng tī ngam Mā i tanānyö ò nö ṙātö ngam kikānö kūön nö el katòh taṙul! 
Löktö el halīöngö tī an nö suktö ngam tövai aṅ in Israel nö el tumlat; hö-ö an 
nö köpölōn tö ngam ranöönö röönre hē öp sakāmö ò.  
2Öt aṙē-ĕlōn an ngam Mā nö piyāingö nup elyöngö Yāköp; i lanīnöre an nö 
tiṙölngö nup töngëḵ chūök ngam kikānö kūön Yūtā; tiṙölngö ngam pūlngö an 
nö haṙongtu nö i kui tumlat töyip mahayöngan inrē nö miṙē-ĕyö.  
3I tanānyöre an nö fangngö yip tökalēḵ in Israel; kēngö ngam këlre an lāhāmö 
nö ṙā-ang in cha i kūö ap lā-al ò; ökngö ap lā-al ò; ökngö tī an sā kūö töhūkūö 
tameūyö nö in Yāköp vinngö ngaich nö ṙāpngö.  

4Sōntö linrenyre an sā tökunyaha elmat, ūichhaka an sā lā-al holtö ngam 
lāhāmö këlre; ngāichövah tī an inrē nö fëlngö inkeūṙö në mat hī el rūkui öp 
kikānö kūön Siyôn; sā tameūyö tī an nö hōngnyö ngam tanany elmat re.  
5Ngaich an ngam Mā nö vītöre nö sā tökuyaha elmat, ngaich an nö fëlngen 
Israel; keuheūtngöre nuk patī rācha nö tiṙōli tö ò, nuk töngëḵ chūök piyāyi nö 
tiṙōli; ngaich anga-aṅ inrē nö ṙūölö ṙôken miṙivlōn inrāmöre inrē in ngam 
kikānö kūön Yūtā.  
6Tiṙōlngö öp sanrā ò an nö ngaich sā tinṙōlngö panô-òṅ, nö tiṙöliyö ip chūök 
öp töhakāmi tökiröng nyinā-aṅ; kētö öp manāngen an ngam Mā Tēv nö i 
Sīyôn öp töhakāmi tökröng nyinā-aṅ anôilö inrē, ngaich i tökiröng tanānyöre 
anga-aṅ nö röönngö rācha kūönṙô inrē.  
7Ngaich an ngam Mā nö minūöṙô tö ngam tahāklö ò, öt hòṅ chūöku an nö 
ngaich tö töhet; ngaich an nö kētö eltī ngam tökunyaha elmat tö minë 
kinlōngö patī rācha ò; el patī ngam Mā Tēv ngaich öp ṙô tökunyahalōn nö sā 
hē sakāmö öp töhakāmi tökiröng nyinā-aṅ.  
8Kalē-ĕlōn an ngam Mā Tēv nö tiṙölngö ngam kinlōngö ngam kikānö kūön 
Sīyôn; mikahngö e an nö ngaich nö aṅtī tö tökuvaha; öt ma-īṅ kël re an nö im 
pinyāihānga; hōnyô kinlōngö an nö haramöre tö nup talöökö i kui kinlōngö 
inrē, holre anū-ö nö öt ngëḵngöre. 
9Chalipköti nup inkūp e nö el tumlat; likölngö nuk inkālkūö anga-aṅ nö 
piyāyi; öp rācha ò tö yip kūön rācha inrē mūlngö nö in yip pumnamö tarik; öt 
ōtren ngam chöngö, hö-ö yip pròfĕt ò nö meuk aṅ i ngam Mā Tēv. 
10Ūichhak yip maṙöinylö kikānö kūön Sīyôn nö el tumlat nöng öt ṙô-òvö; tūi 
kuire cha-a inrē tö tumlat hayūtöre inrē tö sāk; sōntö kui re nö el tumlat yip 
rēlö aṅ Yērusalem.  
11Cheingö në mat chu tökūö pineūinyö; kalūöchöre ngih ellōn chu; 
keuheūtnyöre nup ellōn chu nö hōngnyu i miṙivlōn tökūö finëlngö ngam 
kikānö kūön yip tarik chu, kūö yip tëṅnö nyīö inrē el talöökö ngam el panam 
nö takngö.  

12Peuinyhökūö yip yöng re cha-a yöngnyīö, Isuāp nyā-aṅkūö vāin inrē? Isaha 
cha nö takngö sā tarik töhanyahka el minë talöökö ngam elpanam, hē öp 
nômö cha nö hòṅ ngaichngen nö elngòh yip yöng cha yöngyīö.  
13Sitih ṙô öich kô-òren tö meh, sitih tī asāngen meh, ō me-eṅ kikānö kūön 
Yērusalem? Sitih tī öich kô asāngen meh, hòṅ chu haṙamkölōn meh Ō Me-eṅ 
tötchô-òv rēlö kūön Sīyôn? Pòn sā ṙôkti ngam mai ngam pinyāingö meh; 
chiāp tökô nö havanlen meh?  
14Meuk minyôiny-aṅ yip pròfĕt yīö inchīl elmat inrē tömeūkö; hö-ö yip nö 
hameuk tö öt lanöökö yīö hòn havanten yīö öre i kanòlò yīö, meuk 
töminyôiny-aṅ pöri cha-a tömeūkö inlō-ongkūö inrē.  
15Ṙòkhöre ngaich lamök im talöökö nö fatah eltī re nö in yiö hishanga cha-a 
kileugkuire inrē nö im kikānö kūön Yērusalem; Angū-ö öng ngih elpanam 
ngam töhavëka nö töteungten vanāyö ṙanāmölōn në taṙòkhöre panam?  
16Ṙòkhöre yip lā-al meh nö hayëṙôre; tö meh hishanga yip, kap kui kanapre 
yip, hū-a yip: Ngāichö vahtī in piyāingen ò? Ahöö, angū-ö ön ngih sakāmö 
maheūkkö hī; ngaich in īnu tö e meūkö e in! 
17Ngaich tī an ngam Mā Tēv im chööḵnyö ò, hateungngö ngam inngāṅngö an; 
halēnlö e an nö marô-òten misī, öt aṙē-ĕlōn an nö tiṙölhanga; ṙāmölōn tī an 
nö ngaich tö ngam tökunyaha elmat tö meh, ngaich nö hapōilö minhôṅyö më 
lā-al meh.  
18Pōitô havëkö ngam Mā! Ō me-eṅ kikānö kūön Sīyôn! hökngen nup mak mat 
nö reūti hatööm sakāmö inrē nö sā töveut mak! Uh me-eṅ heūheure, un 
haneūheuvö minë mat meh!  
19Choholre, peuiny tö hatööm raneh tökūö inahati! Sā maktī ṙöhnyö ngam 
ellōnre i kūö ngam Mā! Hachônglö këlre in ò tökūö unhômö yip kūön meh, 
yip tötakngö nö aheuk nö keuheūt kui talöökö.  
20Ō Mā TĒv, ngëicha meuk inrē! In chīö tī öm ngatī tī? Kāḵ kūönre yip min 
kikānö, yip nyīö hanāngen cha nö harūkö? Fëli hòng kūönṙô pròfĕt inrē, nö el 
ngam töhet chūök ngam Mā?  

21El pitung minë talöökö hulalhakṙen tö-a-yal tököiny inrē; yip rēlö chu ṙālö 
tarik chu inrē fukngö nö ngaich nö i kūö sanët; im sakāmö tanānyö meh öm 
fëlngen cha ngaich, öt miṙē-ĕvlōn tī fëlhanga.  
22Ngaich man ngöönten ih im sakāmö ngam töhakāmi tökiröng nyinā-aṅ 
keuheūtngöre lā-al nö pinhë-eṅkūö chu; im sakāmö tanānyö ngam Mā Tēv 
inrē öt hĕng tak tötkô-òngvah hēk tö-aṅ; cha-a yik tökëmö tö chu harūkö inrē 
fëliyö ngaich tö ngam tökunyaha elmat tö chu.  

 Inrāmöre 3 

Chinökṙen, Ṙinātö Ellōn, Tö Ngam Mineūka 

1Chū-ö chin tarik mameuk kanihngen el katòh ngam tinkung lanīnö ò; 
2ngaich an nö ahōngen chu kēten chu inrē el sinngūlö öich öt ëāṅvu;  
3kô-en an nö havöötökūö këlre nö lā-al chu nö hēk nöng hēk irô-òtö sakāmö. 
4Vītöng alaha chu an uk alaha chu inrē nö lëvngö, likölngö tangëḵ chu inrē;  
5Kayīngö chu an ngaich lömngen chu nö aṅtī tö tö-angū-öṅvö kinihngen inrē;  
6Vīten chu un iyöng el sinngūlö sā kupah töha-ehangen. 
7Havötö chu an kiröönö chu lökten chin öthō ötkô-òngvah; halökö chu an tö 
tölangan sayōk;  
8Pòrô chū-ö havë-a hūkö holṙen inrē löpngökūö ngam vinë-eṅkūöre anga-aṅ 
tö chu;  
9Harahkūö talöökö chu an tö töfāsö ihong, vīten kanröönö chu an nö kuròk.  
10Sā për an nö in chu hulalhaka nö höng, sā lāyön nö hayunngöre; 
11Hökngen chu an kānngöre ngaich teūchö chū-ö öich panyëny; vīten chu an 
ötkôlò;  
12Sōntö linreny re an asöklen chu inrē öich kinlahalkūö chòk ò. 
13Ellōn chu tī an nö lirenyhöt nup chòk aṅ ël chūök chòk ò;  
14Vītöre chin ngaich hayīölngö taṙòkhöre tarik, kaha tinkökö cha inrē irô-òtö 
sakāmö. 

15Hatööḵngen chu an tö tö-angū-öṅvö, hakô-òngkūö chu an tö tö-aṅgū-öṅvö 
chōn 
16Vīten në kanap chu an nö kuṙup kiṙuöh, vīten chu inrē rööichhaka öich 
tisūmu alaha;  
17Haṙöömiṙen ngih nômö chu tö lanāmö, vaichngö chin ngaich tö 
kumchiklōn;  
18lökten chu ngö ṙô, Ngāichen ök kanôlò chu, ök maheūṅkkö chu inrē aṅ im 
Mā Tēv.  
19Köpölōn tö kanihngen chu inngū-öṅkūö chu inrē, ngam tö-angū-öṅvö chōn 
tö-angū-öṅvö inrē!  
20Iṙūöhen an ngam nômö chu nö fēken e ngaich angū-ö nö salūti nö ellōn 
chu.  
21Fēken ngih pöri chū-ö lökten chu maheūṅkkuvö:  
22Ngam tököp hanāngenlōn ngam Mā Tēv öthētu nö ṙāngenre, nup neūkölōn 
ò öthētu nö keuheūt;  
23Kaheuk peuheū nup tufömngöre; kiröng an ngam kanô-en meh.  
24Minchööḵö chu an ngam Mā Tēv, ṙô ngih nômö chu, lökten chin in ò 
meūka.  
25Tölöök an ngam Mā Tēv nö in cha yip hamökken ò, ip nômö chamöhan.  
26Tölöök an yĕn hĕng tak öp mahaṙēmngenre nö hökkö öp inyööken aṅ im 
Mā Tēv.  
27Tölöök an nö im tarik yĕn keun ngam kaneun hē ò nö ayal.  
28Hökngen ò yēḵ nö hĕngtöṙah nö ūichhak el chanëvö yĕn hakeunlen ò anga-
aṅ tö e;  
29Hökngen ò yēḵ nö kētö elvāng re nö el tumlat-sön ap umuh mineūka; 
30Hökngen ò nö kētö arëkūöre nö im famtākkūö, hatööḵngenre inrē tö 
inyëḵngen.  

31Pò ngam Mā min nö öt urā-angtī nö kavalhanga,  
32Pòrô anga-aṅ nö miṙivngölōn, örheūheu pöri min anga-aṅ nö aṙē-ĕlōn sā 
ṙôken öp tököp hanāngenlōn ò,  
33Pò ò nö örhöng hō nö hakihten hēk miṙivngölōn vē kūön tarik.  
34Nö kirāichhang nö elröön tö yip töhakövö tarik ing tumlat,  
35Nö havēngökūö ngam töchip nö i tarik nö I kūö ngam Lamātulönghöre,  
36Nö hachōichngen tarik im chööḵnyö ò, öthō-en e an ngam Mā.  
37Achīö ap mahachöngten ngaich teungtökūö angū-ö, yē ngam Mā öre nö öt 
halēnlö e? 
38Röh öng nö ṙamā-ang elvāng ngam Lamātulöng nö yih ngam tölöök tötlöök 
inrē?  
39Kūöyòh ang ngòh tö-aṅ tarik, nö vë-eny miṙivlōn, ngòh tarik, tö ngam sācha 
ò kūö tökööl ò?  
40Tā-a töi kalah kanô-en ngëichken në talöökö hī inrē, ngaich havantöre im 
Mā Tēv!  
41Tā-a töi hachohlö ellōn re këlre inrē imTĒv el halīöngö: 
42Tôichngen in ngaich ahôngen inrē, ngaich rö-ö me-eṅ aṙē-ĕl.  
43Kahūmöre man ngaich tö tanānyöre ngaich lū-u ih, fëlhanga öt-aṙē-ĕlōn;  
44Kahūmöre man tö taṙul lökten ök vine-eṅkūö meh nö öt lökhötvö.  
45Vītuṙen in ngaich tö meh sin-òkkūö tösō-ovö inrē in vē tarik.  
46Ṙòkhöre yip tökunyaha elmat tö hī nö ötlēḵkôre tö hī;  
47Yih an nö I kui hī ngam pinhë-eṅkūö insuk inrē. Pinyāihanga tinṙōlhanga 
inrē;  
48Hëmö mak mat chin tö tahël tökūö finëlngö ngam kikānö kūön yip tarik 
chu.  
49Öt ṙāköre hanëmö makmat chin min, öt haneuhtu,  

50Hanöng saha ngam Mā Tēv nö ṙā-ang el halīöngö nö ngëichkö lātaṙeū meuk 
inrē; 
51Haṙīvölōn tī nun në mat chu i chanuhngen yip taṙòkhöre rēlö aṅ ngam el 
ngam elpanam chu.  
52Chöhöh chin ngaich, sā chehechōn tö cha nöng öt löknyu chööḵnyi yip 
tökunyaha elmat tö chu:  
53Sōḵtu chin höng aṅ tö cha el anūlö kulehtukui chin inrē tö ihong;  
54Kahultökui chu ngam mak; ngö ṙô chū-ö ngaich, Ngāichen chin.  
55Havëkö minë-eny meh chū-ö, Ō Mā Tēv, löknyö lātaṙeū el anūlö;  
56hangṙô chu ngaich me-eṅ havë-a, Uh man löpngökūö elnang re i ṙô chu 
havëkö hinòlṙen!  
57Ngaich me-eṅ haröhtöre öm yih hē chu havëken meh; ngaich ngö ṙô me-eṅ, 
Un pa-ekūö!  
58Kēḵ ngam fālen chu man ngaich; Ō Mā, ngaich man ṙānyö ngih nômö chu. 
59Ngaich man meuk ngam tövaich inlinken chu, Ō Mā Tēv; Akah fālen chu 
man.  
60Ngaich man meuk nup invāhal tī cha, nuk halēnlö cha tī cha nö in chu.  
61Ngaich man hang miyëḵṙô cha, Ō Mā Tēv, nuk töhalēnlöng tī cha nö in chu.  
62Nup minuh lōn cha inrē yip töchökhu tī tö chu irô-òtö sakāmö. 
63Ngëichkö anūichö cha chanôhòl cha inrē; chū-ö chin kaha nup tinkökö cha.  
64Havëkö u man in cha, Ō Mā Tēv, sā nup la-en kuntī cha.  
65Kētö ṙanāhata ellōn cha man min: i kui cha yēḵ ap rinūtngövah aṅ in cha.  
66I tanānyöre man min lū-u cha fëlngen cha inrē ṙā-ang el katòh ngam 
halīöngö meh, Ō Mā Tēv.  

Inrāmöre 4 

Yeruselem Unòichrit Ök Fanukngö E 

1Sītih öng ngam humlum nö paheumngöre elmat, ngam töhet humlum nö 
haṙī-ingre! Minë töhet ihong parāta nö hulalhaka nö kö I kui kanröönö. 
2Më töpōiṙāi kikōnyö kūön Sīyôn, sā lumnganre ṙāi nö i töpahīöya humlum, 
sitih ön nö kaheuktu nöng sā tilin tanīöyö, vahī kuntī vamī tanīöyö!  
3Rēhĕn nup chakāl nö kētö tehre hapōḵ kūönre inrē, ngaich pöri ök kikānö 
kūön yip tarik chu nö vītöre nö öt milēḵ, sā nup ôsrich el inchōn tönyalnyi.  
4Tanlö an ngam litāk nö el mirālö elvāng ngam töharūkö tökūö inṙëhe nômö; 
icheūkö nyā-aṅkūöre nyīö, öthĕng tak pöri kamë-eṅkūö cha. 
5Cha-a yip nya-mā-aṅvkūö tö tökuchik lëlngö nö el talöökö; cha-a yip 
töharuklöng nö hilā tö tö-amëla töhuṙing hulalhaka nö fônghak i kui tisum.  
6Pò ngam chinökṙen ap kikānö kūön yip tarik chu nö kiröng tö sācha Sôtöm, 
ök töng öt rô-òtuṙen tinṙölngö, öt lūöltöre eltī nö in e.  
7Het yik kūön rācha e tö tökënngöre tacham, isoh tö aṅteh; yahlö tunrëṙö nuk 
alaha cha tö ṙòng ihong, sā töpōi ṙāi ihong vanāyö sanökö cha.  
8Mötlö sanaha kūö töngamuh tö sanaha ṙòng tanīöyö, öt akaha elmat tö cha 
nö el talöökö; nyichtöre nup uk alaha cha nö i tangëḵ cha vītöre nup nö sā 
tönyô chōn. 
9Ṙāmölōn yip pôḵ sanët nö mötlö tö yip pôḵ kinpahare, yip tölëvngö chök 
tökūö törö-ö ṙòng aṅ ngam kahôyö.  
10Ngaich nup kël yip tö-aṙē-ĕlōn kikānö nö sum yip kūönre; vītöre cha-a nö 
nyā-aṅkūö cha i finëlngö ngam kikānö kūön yip tarik chu.  
11Hateungngö lanīnöre an ngam Mā Tēv, ṙösnyö ngam töṙāch an nö ngaich 
tanānyöre; tōttökūö tameūyö an inrē nö i Sīyôn, öp töṙāpngökūö tö rööntö 
machööḵlö e.  
12Hö-ö yip rācha ngih tumlat nö ṙātö ellōn re, hēk yip aṅ ngam panam, tö 
ngam lāḵlö hēk tökunyaha elmat nö kuhēthötre nö el inkūp Yērusalem.  
13Kūö tökööl yik pròfĕt ò an angū-ö öt lanöökö yip kūönṙô ò inrē yik 
kumtaknyö mahām tölöök tarik nö ellōn ò.  

14Karööna cha-a, öt meuk, lök el nup talöökö töhachōchi tö mahām lökten nö 
öt kô nö hĕng tak lamūölkö hilā cha.  
15Kē-ĕngre! Tökuvīö ṙô yip tarik tö cha; Kē-ĕngre! Kē-ĕngre! Un lūöla! Lökten 
cha nö töng atēṙa tö karööna inrē; ngö ṙô tarik in yip pumnāmö tarik, Hö-ö 
yip nö ngöhören nö iyöng in hī.  
16Kahang tīre an ngam Mā Tēv nö pirātngen cha, hö-ö an min nö ngöhören 
chumkūöṙen tö cha; Öt hameuktu ineū-eu yip kūönṙô, öthanāngenvö in yip 
mā.  
17Chëyö mat in ngaich örheūheu höngkö tötöl hinòlṙen; im hinöönga tö hī 
höngkökūö pumnāmö tarik ayī-ö öp tötkô nö hayööken hī. 
18Kisimröön hī yip tarik lökten hi ötkô lök el nup talöököre; röhta manāngen 
in; kaheūkö nuk nö ngaich sakāmö hī: pò öp manāngen hī nö ngaich nö yih.  
19Veut yip lamū-u hī tö nup matēṙö el taṙul; lū-u in tö cha i kui rôngö, 
hayūnö hī yip nö el-inchōn.  
20Nup unhômö elmeh hī, ngam töhachāmö kui tö ngam Mā Tēv, nö kētu nö el 
anūlö cha, anga-aṅ ngam ṙô hī ṙung, Iyöng elkatòh sanëôk ò in min in yip 
pumnāmö tarik.  
21Haṙamlōnre ṙāmölōn inrē, Ō kikānö kūön Ētöm, mi-iyöng ip panam Us; 
söömhukūö pöri me-eṅ min tö ngam chūök òk; hiyōi man min ṙòngngö inyut 
re inrē öm chumlal.  
22Sācha öt lanöökö meh an, Ō kikānö kūön Sīyôn, teungtökūö nö ngaich hö-ö 
man min haköpi tö ò el ngam inhötngö; ngam öt lanöökö meh pöri, Ō me-eṅ 
kikānö kūön Ētöm, sā-cha min tö tī ò, hameuknyu nup min tökööl meh tö ò.  

 Inrāmöre 5 

Invëkö Miṙēlōn Ngam Tēv 

1Ō Mā Tēv, köpölōn tölāinyngen ih; yĕh meuk, ngëichkö minṙē-ĕng ih inrē!  
2Ngaich an ngam amin ih nö kē-ĕyö nö i aṅ tahëng minë patī ih inrē nö i aṅ 
tahëg pumnāmö.  



1859 

 

 
   Nicobarese Bible 

© 2014, Bible Society of India. 
 

 
 

 

3Ngaich in vītöre kūönyōich, öt yöngu tö kikōnyö; sā tafīösi yip yöng ih 
kikānö.  
4Kētö ṙāi òk re in tö mak, havah kahëre in tö ngòh.  
5Ahōṙö rit in öi kaneūnu i likeun re; chei in, öt kētu haneūheu in.  
6Tarāktö këlre in in Aikup, Asīria inrē öi kē kanô-òng kūöre tö nyā-aṅkūö.  
7Köölö fālen yip yöng ih, hö-ö ngaich nö ōtre; keun öt lanöökö cha in ngaich.  
8Hayöngö in tö Inkövö; öt hĕng tak ṙamānyen ih ṙā-ang eltī cha.  
9Kā nyā-aṅkūöre in i kanihngen nômöre, kūö ngam sanët nö el inchōn.  
10Ṙāchö uk alaha in sā chūök kinṙūlö tö ngam töhūkūö ṙanāchö inyāichö.  
11Halāyi yik kikānö i Siyôn, yik töt chô-òv rēlö elpanam Yūtā.  
12Hatūöilöng kël yip kūön rācha; öt inṙētu yip mā.  
13Kētuṙen yip ṙāl tarik nö i kinṙīötö atra; kalöva yip nyīö kikōnyö nö keun 
chōn tölangan.  
14Ṙangö kūö inkūp ngam elpanam yip tököiny tarik, ṙāngö tīre yip ṙālö tarik 
nö röng.  
15Ṙā-angre nuk nö ngaich ṙānāmölōn ih; havāngtu nö miṙivlōn ngam 
kinṙīömö ih.  
16Sukngöre në sapīöv nö ṙā-ang i kui ih; öt kôlò in pò ih köölö fālen!  
17Kūö e an ngam ellōn hī nö vāhavö kūö u në mat hī nö paṙeūma, 
18Pò ngam rung Sīyôn nö hulalhaka nö hatngökūö; i kui e chakāl nö 
havötköre.  
19Me-eṅ pöri, Ō Mā Tēv, öt chanūhuvṙen öm hayöng; köp an ngam kantēra 
meh i tumköl chap tarik,  
20Kūöyòh öm urāḵngen vaichngen ih, kūöyòh öm ngatī rô-òten ṙāngen ih? 
21Havanten ih man in re; Ō Mā Tēv hòṅ ih öi havantuvö! Tumfömlö sakāmö 
ih sā misī!  

22Hēk ngaich ṙöng öm sōḵen ih takô? Kiröngö tanānyö ṙöng öm in in?  
  



1861 

 

 
   Nicobarese Bible 

© 2014, Bible Society of India. 
 

 
 

 

Isikī-Ĕl 

Isikī-Ĕl 1 

Urĕh Isikīěl Nö Meuk Ngam Tēv 
(Ch 1.1—7.27) 

Kantēra ngam Tēv 

1Im linūöi anāi samyeūheu, imfinënö chingëṅt, im tinneūyö sakāmö ngam 
chingëṅt I saha chu in yip töha-öti i kui öp tahël Chāpör, löpnyöre kūö ngaich 
minë halīöngö, ngaich chū-ö meuk ngam Tēv.  
2Im tinneūyö sakāmö ngam chingëṅt (tinneūyö samyeūheu ök rācha Yēhōya 
chin nö ha-öti angū-ö),  
3Ngam ṙô ngam Mā Tēvnö yih nö in Isikīĕl ök kūönṙô, ök kikōnyö kūön Pūsī, 
I panam yip aṅ Kālti i kui öp tahël Chāpör; i kui ò ngaich ngam kël ngam Mā 
Tēv nö umuh.  
4I saha chu ngëicha, yĕh meuk, löktö lā kapā öp kuföt chanôchö nö yih, 
tökiröng inrē taṙul, yang nö vinngö kaha angū-ö pachôlakūö tameūyö inrē 
nöng iṙūöhen, ellōn kūö tameūyö inrē, nö sā tö-amëla mās.  
5Löknyö ellōn e inrē nö yih nuk tösā töfën nòng tö-aṅ chehechōn. Ngih ön 
mineūkö u: sā tarik nuk,  
6Kö fënö kūö pöri, kö fënö rōi sanëôk kël pöri anū-ö.  
7Chip nuk kalröön u, nö sā kintāl elröön kun nuā nuk kintāl elröön u; ngaich 
anū-ö nö pachāla elmat sā mās töföngö.  
8Elkatòh nuk rōi sanëôk kël u i nuk töfën lā-a kaha u anū-ö nö sā kël tarik. 
Ngaich minë töfën nö kūö-övö ngö inlahen inrē nuk rōi sanëôk kël u;  
9Suöhen höö nuk rōi sanëôk kël u; kö hachip kū-öre anū-ö nö kiröönngöre, öt 
chingāṅkökūöre tö saha u nö kiröönngöre. 
10Öp inlahen nup kūö pöri, kö sākūö tarik nö lā kūö; nuk töfën nòng sā kūö 
lāyön nö lāhāmö, nuk töfën nòng sā kūö kōiny nuā nö lā tavē, ane inrē nuk 
töfën nòng sākūö matēṙö nö lā uk.  



1862 

 

 
   Nicobarese Bible 

© 2014, Bible Society of India. 
 

 
 

 

11Ngatī inlahen nuk kūö u. Hanyāknyu nuk rōi sanëôk kël u nö lātulöng; kö 
nëtö rōi sanëôk kël, ngòh töhĕng chehechōn, kö sūöhtöre nuk rōikël u nö in 
höö, ngaich nët nukkël yamum alaha u.  
12Ngaich kö hachīpöre nö kiröönngöre; ip töng kū-ö ngam ma-alaha nö 
kiröönngöre, kiröönngöre anū-ö, nö öt chingāṅkö kūöre tö sāre nö 
kiröönngöre.  
13Ellōn nuk tö-aṅ chehechōn ök umuh tö sā mineūkö töhūkūö ta-ök tameūyö, 
sā kūö tanyukngö mahalönyköre nö i nuk tö-aṅ chehechōn; yāngö kūö inrē ök 
tameūyö, löknyö i kūö ök tameūyö inrē ök hanyālö. 
14Ngaich nuk tö-aṅ chehechōn nö tisòkköre, sā pinchālö hanyālö.  
15I saha chu ngëichkö nuk tö-aṅ chehechōn, ngaich chū-ö meuk ök kalröön 
inröl hĕng i kui ngam tumlat nö holtöṙah nuk tö-aṅ chehechōn, köhĕng vat 
nuk töfën nòng.  
16Öp mineūkö nuk kalröön inröl pöri tö nuk vinī-i u inrē: sā mineūkö inyāngö 
tö-ayālö elmat töpōi ṙāi ihong; hĕngren inrē minë töfën nòng, sā kalröön 
inröl, më-el kalröön inröl öp vinī-i e. 
17Ngaich hē u nö kiröönngöre, kiröönngöre anū-ö nö i nuk töfën lā kū-ö u 
nöng öt tēkkö kūöre tö kinröönngö u.  
18Inköpu kūön nup töfën kalröön inröl tanömu inrē; höng matnyöre inrē nup 
inköpkūö u nö vinngö. 
19Ngaich hē nuk tö-aṅ chehechōn nö kiröönngöre, kiröönngöre nuk karlöön 
inröl nö in u; ane inrē yē nuk tö-aṅ chehechōn nö kichöötlöre nö ṙā-ang el 
tumlat kichöötlöre nuk kalröön inröl.  
20Ip töng kū-ö ngam ma-alaha nö kiröönngöre, kiröönngöre anū-ö kichöötlöre 
inrē nup kalröön inröl nö hol u; pò ngam ma-alaha minë tö-aṅ chehechōn nö 
el minë kalröön inröl.  



1863 

 

 
   Nicobarese Bible 

© 2014, Bible Society of India. 
 

 
 

 

21Yē u nö kiröönngöre kiröönngöre në; yē u nö sökngöre, sökngöre në; yē u 
inrē nö kichöötlöre nö ṙā-ang el tumlat, kichöötlöre inrē nup kalröön inröl nö 
hol u; pò ngam ma-alaha minë tö-aṅ chehechōn nö ellōn nup kalröön inröl.  
22I kui nup tö-aṅ chehechōn öktö sā taṙul, ayānga sā tö sehngöre ihong, 
hanyāknyu nö i kui u.  
23El katòh ngam taṙul inrē nuk rōi sanëôk kël hateutnyu nö teuthaka, kö kū-
ötö in höö; kö nëtö sanëôk rōi kël ngòh töhĕng nòng chehechōn tökiruptu nö 
i alaha ò.  
24Ngaich hē u nö kiröönngöre, hang linpūpöṙô sanëôk u chū-ö sā ṙô töpōyen 
mak, sā öp kunṙôkö ngam Tökeuheūttöre Chöngö, tinrōlen ṙô sā ṙô kumyung; 
yē u nö sökngöre ngaich kilöl tö këlre anū-ö.  
25Ngaich yih nö umuh ök ṙô löktö lātulöng töm taṙul i kui u; hē u nö öt 
halöinyköre nö sökhaka kilölngö nuk këlre anū-ö.  
26Lātulöng inrē tö ngam taṙul i kui u ök tösā kantēra rācha tö sā mineūkö tö 
piō ṙāi safir ihong; i kui öktö sā kantēra rācha inrē ök tö sā tarik nö ūichhaka.  
27Ngaich chū-ö meuk tösā tö-angāṅya mās ik tö sā mineūkö ṙat nö kū-ötö 
lātulöng, nö sā mineūkö tameūyö tövinngö; ngaich kū-ötö lātaṙeū im tösā 
mineūkö ṙat ò öich meuk tösā mineūkö tameūyö, ngaich ayānga ök umuh nö 
havīlen ò.  
28Sā mineūkö kumṙah, vinngö. Ngatī mineūkö ök tösā kanôlò ngam Mā Tēv.  

Havëka Isikīěl Nö Prôfět 

Ngaich hē chu meūkö e fātngökūöre ngaich chū-ö afukngöre, ngaich hangṙô 
öp töhĕng tak töṙô-òvö.  

Isikī-Ĕl 2 

1Ngaich ngö ṙô anga-aṅ tö chu Kūön tarik, söklöröönre man, hòṅ chu vë-ekūö 
meh.  
2Ngaich hē ò nö vë-ekūö chu, meuthöt ngaich öp Töhet Fanöinylö nö in chu 
ngaich asöklö röön chu, ngaich hangṙô ò chū-ö nö vë-ekūö chu.  

3Ngö ṙô anga-aṅ ngaich tö chu, Kūön tarik, tīnten meh chin in yip tarik Israel, 
i pumnāmö tarik ma-ahôngen, yip ma-ahôngen nö lā-al chu; cha-a tö yik yöng 
cha inrē tötôichngen nö lā-al chu söl ing töngamuh sakāmö.  
4Tösaṙākaṙen yin inrē vē tarik töngë-eṅ ellōn inrē tīnten meh chin in cha; ngö 
ṙô pömchö min tö cha; Ngö ṙô An ngam Mā Tēv.  
5Yē cha nö hang hēk Yĕn sōḵ nö hang (pò cha nö patī ma-ahôngen) akahalōn 
yip min tö cha nö inu misī tö pròfĕt.  
6Me-eṅ pöri, kūön tarik, um pa-ekūö tö cha, un rēhĕn pa-ekūö tö ṙô cha, pòrô 
nup töchökhu kaha chōn nö in meh ūichhak me-eṅ inrē i kui nup ka-ëp; um 
pa-ekūö tö ṙô cha, um rēhĕn ngangngökūö tö mineūkö cha, tön patī ma-
ahôngen yip.  
7Ngaich me-eṅ ṙôtö në ṙô chu in cha, yē cha nö hang hēk Yĕn sōḵ nö hang.  
8Me-eṅ pöri kūön tarik, hangṙô chu tö meh; um ahôngen öm sā ngam ma-
ahôngen patī; vā-alkūöre man, nyā ngih kahëtö chu in meh.  
9Ngaich hē chu ngëicha, yĕh meuk, hĕng ök kël tösilôtu nö in chu, yĕh meuk, 
hĕng ök tökūichö inrē tölirōlö linöömö in e;  
10Haṙĕhnyö e anga-aṅ nö i kūö chu; kūichö mat angū-ö nö lā kūö lā uk inrē, 
in e nö kūichö nup ṙô inrāmöre, miṙivlōn öt kanôlò inrē.  

Isikī-Ĕl 3 

1Ngö ṙô ngaich anga-aṅ tö chu, Kūön tarik, nyā öp kinë-eṅ kūöre man; nyā 
ngih tölirōlö linöömö, ngaich kuṙòh, vë-ekūö ngam patī Israel.  
2Lökten chu vā-alkūöre, ngaich anga-aṅ nö kē-ĕkūö chu tö ngam tölirōlö 
linöömö nö nyā-aṅ chu.  
3Ngaich ngö ṙô anga-aṅ tö chu, Kūön tarik, nyā ngih man tölirōlö linöömö 
ngih kahëtö chu in meh hatööḵngen el tilkup re tö e. Nyā-aṅ e chū-ö ngaich; 
ngaich elvāng chu angū-ö nö pachāka sā hönī.  
4Ngaich ngö ṙô anga-aṅ tö chu, Kūön tarik, kuṙòh, yihtöre man i patī Israel, 
vë-ekūö cha tö në ṙô chu.  

5Tön rö-ö man tīniyö i tarik töṙôtö ṙô aṅ tahëng tökihngen ëlô inrē, tön i patī 
Israel- 
6Öt i tömaṙôngö tarik töṙôtö aṅ tahëng tökihngen ëlô inrē, yip tö ṙô-òv tö nup 
öt mikah elnang meh. Yē chu tīnngen meh i töngatī, öthō min cha-a nö 
öthang ṙô meh.  
7Hö-ö pöri min öp patī Israel nö hangṙô meh, pò cha nö öthōḵ nö hangṙô chu; 
pòn ṙòkhöre nup patī Israel nö töngë-eṅ māl töngë-eṅ ellōn inrē.  
8Yĕh meuk, vī ngam kūö meh chin nö ngëḵ nö havöötu nö i kūö cha, ngam 
māl meh inrē nö ngëḵ nö havöötu nö i māl cha.  
9Sā töngëḵ tö ta-ök tameūyö ihong tī chu vī ngam māl meh; um pa-ekūö tö 
cha, um rēhĕn ngangngökūö tö mineūkö cha, tön patī töminôṙô yip.  
10Ngö ṙô inrē anga-aṅ tö chu, Kūön tarik, ṙòkhöre nup ṙô chu vë-ekūö meh 
min kē-ĕ u ellōn meh, hang inrē minë elnang meh.  
11Ngaich kuṙòh, yihtöre man im inhatngö, in yip tarik meh, ngö ṙô tö cha, 
Ngö ṙô an ngam Mā Tēv; Yē cha nö hang hēk yĕn sōḵ nö hang.  
12Chātlöng chū-ö ngaich tö ngam Töhet Fanöinylö, ngaich sā chanòhlö ngam 
kanôlò ngam Mā Tēv nö ṙā-ang ik chūök re, ngaich chū-ö hang ök töpōitô ṙën 
ṙô kumyeūnö lā uk chu;  
13Ṙënṙô nuk rōi sanëòk kël nuk tö-aṅ chehechōn hē u nö sūöhtöre nö in höö, 
ṙënṙô kalröön inröl inrē nö hol u, ök tö sā ṙënṙô tökiröng kumyeūnö.  
14Chātlöng chū-ö ngaich tö ngam Töhet Faöinylö ngaich kē-ĕyö tö ò, 
kiröönngöre chū-ö ngaich i miṙivlōn re ṙanāchö im ma-alaha chu inrē, kalēḵ 
ngam kël ngam Mā Tēv nö in chu;  
15Yih chū-ö ngaich in yik tö-ahötiyö i Telapip, yik mī-iyöng in ök tahël 
Chāpör. Ūichngöre chū-ö ngaich in cha sat sumkam öich pingang kūö.  

Kētuṙen Isikīěl Nö Amāhati Töm Tēv 
(Isi 33.1-9) 

16I kinheūṅten nuk tösat sumkam, yih ngam ṙô ngam Mā Tēv nö in chu: 

17Kūön tarik vī-i meh chin ngaich amahten ngam patī Israel; ip töng hē meh 
hang ap ṙô lamöknyö elvāng chu, ngaich me-eṅ min hatūinyö elnang cha tö 
ṙamā-ang in chu.  
18Yē chu ngö ṙô tö tölöök, Öthō man min öt kô-òngvah kapah, ngaich me-eṅ 
öt hatūinyö elnang ò, ötrēhĕn öm ṙô-òv hatūinyö elnang tötlöök nö ṙā-ang öp 
tötlöök talöökö ò, hòn yöölen ap nômö ò, hòṅ ngam tötlöök tarik min nö 
kapah nö i kanöölö fālenre; eltī meh pöri min chū-ö havëken öp mahām ò.  
19Yē meh pöri hatūinyö ṙô re im tötlöök, ngaich rö-ö anga-aṅ nö havööngöre 
tö ngam ötlanöökö ò, hēk ṙāngö ngam tötlöök talöököre, kapah min anga-aṅ 
nö i kanöölö fālen re; ngaich pöri me-eṅ min yöölen tī tö nômöre.  
20Hēk, yē öp tölöök tarik nö havööngöre nö ṙā-ang im lanöököre ngaich 
kēken kanöölö fālen, ṙātö kinvē-ĕre chin i kūö ò, kapah öp min anga-aṅ; pò 
meh öt hatūinyö ṙôre in ò, kapah min anga-aṅ nö i tökööl re, ngaich nup 
tölöök la-en ò min tökeuheūten nö öt fēkaṙen; ngaich eltī meh chū-ö min 
havëken öp mahām ò.  
21Yē meh pöri hatūinyö ṙô re im tölöök tarik nö un köölö fālen, ngaich 
ötköölö fālen anga-aṅ, aṅ min anga-aṅ, pò ò nö hatūinyu elnang; ngaich me-
eṅ min yöölen tī tö nômö re.  

Öthuveū-eu Ṙô Isikīěl Nö Ṙô-òvö 

22Ngaich ngam kël ngam Mā Tēv nö in chu; ngö ṙô anga-aṅ tö chu; Chōholre, 
kuṙòh kiröönngöre el ngam töṙā-akūö panam, umuh chin min vë-ekūö meh.  
23Lökten chū-ö ngaich chōholre ngaich kiröönngöre el ngam töṙā-akūö 
panam; yĕh meuk, ngaich ngam kanôlò ngam Mā Tēv nö sökhak nö umuh, sā 
ök kanôlò maheuṅk chu ip tahël Chāpör; afukngöre chū-ö ngaich fāthakkūö.  
24Meuthöt pöri ngam Töhet Fanöinylö nö in chu, ngaich asöklö röönre chū-ö; 
ngaich vë-ekūö chu anga-aṅ nö ngö ṙô tö chu, Kuṙòh, öpngökūöre man el ap 
patī meh.  
25Me-eṅ inrē Ō kūön tarik, yĕh meuk, ṙātu nup min tökuvaha nö in meh, 
ngaich me-eṅ min nyëkö tö u, lökten meh min ötkô havötköre in yip tarik;  

26Ngaich chū-ö min vīten ngam litāk meh nö panta nö elmirālö elvāng meh, 
lökten meh min öt salōho ṙô ane inrē ötkô öm vëken cha; pò cha nö patī 
töminôṙô.  
27Yē chu pöri ve-ekūö meh, löpnyökūö elvāng meh chū-ö min, ngaich ngö ṙô 
min me-eṅ tö cha, Ngö ṙô an ngam Mā Tēv; anga-aṅ ngòh tö hòṅ hang 
hökngen ò nö hang; anga-aṅ inrē ngòh tö sōḵ nö hang, hökngen ò nö sōḵ; pò 
cha nö patī töminôṙô.  

 Isikī-Ĕl 4 

Vī insā kinlong ngö Yeruselem ang Isikīěl 

1Me-eṅ pöri, Ō kūön tarik, Kē īt hĕng ṙātö e ngaich i kūö meh, ngaich I kui e 
kūich ap insā elpanam, insā Yērusalem; vīlö chūök i kaha kinlōngö e 
2Ngaich vītö insā chūök kumyung in e, vīlö chūök kumyung i kaha kinlōngö 
e, hakutlö rung inrē in e; vītö elyöngö inrē in e, ultö chūök sanông inrē 
havinngö e.  
3Kē tömitāk, vët, ṙātö e nö vët nö kinlōngö ihôi yīö tö ngam elpanam; 
havöötökūöre yī-ö in e, hökngen e nö tökayīngö, haröhtöre yip kamyīng nö in 
e. Angū-ö ön ngih minkahgö ngam patī Israel.  
4Ṙōlngöre pömchö sīṙö tö lātavē, ngaich chū-ö min ṙātö ngam sācha ngam 
patī Israel nö lātulöng tö meh; i tūmö nup sakāmö meh ṙōlhaka i kui e, keun 
öp sācha cha min me-eṅ.  
5Tön kamngu ṙô chin in meh tö tūmö nup sakāmö, lūöyòng machūötöre anāi 
sakāmö, ṙongta nö i tūmö samyeūheu sācha cha; ngatī rô-òten me-eṅ min 
keun sācha ngam patī Israel.  
6Ngaich yē meh min keuheūten tö u, hulalngöre min me-eṅ im innët heuh, 
sīṙö tö lāhāmö pöri, öm keun sācha patī Yūtā; fën anāi sakāmö kamngö tī 
chin tö meh, hĕng sakāmö i töhĕng samyeūheu.  
7Ngaich havöötökūöre min me eṅ lā im kinyīngö Yērusalem, öm inyutu kël; 
ngaich me-eṅ min vë-eny yanīhih mu-unôich im elpanam.  

8Ngaich, yĕh meuk, ṙātö nup tökuvaha chin in meh, lökten meh min ötkô 
havahare lāhī-a hēk lāhih, hanöng saha meh keuheūten tö nup sakāmö 
kinyīngö meh.  
9Ngaich me-eṅ, kē vīt parlī inrē, lōpiā pachī inrē, milöh, tahëng kangen vīt 
inrē, ngaich chaplö u nö el töhĕng tanīöyö, ngaich vī-i u nö rôti. I tūmö nup 
sakāmö öm asīhaka ṙōlhak, lūöyòng machūötöre anāi sakāmö, öm nyā-aṅ e 
min.  
10Ngaich öp nyā-aṅkūö öp nyahā meh min nö tökalaha lumngan, nët anāi 
siköl I töhĕng sakāmö; hĕngkötikūö min me-eṅ nya-aṅ e i töhĕng sakāmö.  
11Kalaha ṙôken òk me-eṅ inrē tö mak, hĕng I tötafūöl töhĕng hin; (2 Kōp) 
hĕngkötikūö min me-eṅ òk mak i töhĕng sakāmö.  
12Nyā e min me-eṅ sā kūö re tö pārli pikoh, kahūlö e öm meūkö tö cha nö i 
isôḵ tarik.  
13Ngaich ngö ṙô ngam Mā Tēv Ngatī yip min tarik Israel nö nyā töthet rôtī, in 
yip pumnāmö tarik chūöktī chu ahōngen cha.  
14Ngaich ngö ṙô chū-ö, Aōla Mā Tēv! Yĕh meuk, öt hĕng heuh chin chū-ö 
hachōichngöre löktökūö nyinī-öṅchu söl ing töngamu öich öthĕng heuh kūö 
kā tökapah hēk tökāpö tö töṙeūla, öt rēhĕn töng yô-òv alaha nö yihtöre nö 
elvāng chu. 
15Ngaich ngö ṙô anga-aṅ tö chu, Yĕh meuk, hökngen meh chin öm kē sôḵ nuā 
nö ṙënngen sôḵtarik nö kinṙul nya-aṅkūö meh.  
16Hēk inrē anga-aṅ nö ngö ṙô tö chu, Kūön tarik yĕh meuk, likölngö ngam 
kaneun rôtī chin min i Yērusalem; nyā rôtī yip min tökalaha lumngan nö 
holtö pinhë-eṅkūöre, òk mak yip min inrē tökalaha ṙôken nö holtö nganā-
ngöre.  
17Ngatī tī chin min tö e hòṅcha nö hāṅten tö nyā-aṅkūö mak inrē, ngaich kö 
ngëichken höö nö i nganāngöre, lëvngö inrē nö el katòh ngam sācha cha.  

Isikī-Ĕl 5 

Kamöp Ngö Keūyöre Isikīĕl 

1Me-eṅ Ō kūön tarik, hĕng nòng kahë man tö tökeut sanët; kēken ò pömchö 
nö kunhāk ngaich kuhāktö kūö ò nö i kui meh i sanôi samā meh inrē; ngaich 
michööḵngö nup keūyö.  
2Föngngö nup linūöyö milā-a me-eṅ i kūö tameūyö ellōn ngam elpanam, yĕn 
keuheūten nup sakāmö kinyīngö; ane inrē öp linūöyö lā-a kēḵ e me-eṅ fāngö 
e tö ngam sanët havī ngam elpanam; ngam linūöyö milā-a inrē tuingö u me-
eṅ el kuföt, ngaich chū-ö min hōknyö ngam sanët unôichrit u.  
3Ngaich me-eṅ min rahëchyen kahë in u, ngaich nyëktö u i kinhôi ngam 
tökiröng inyut meh.  
4In u me-eṅ inrē hēk rahëchyen kahë, ngaich tuihöt u i kūö tameūyö föngngö 
u inrē I kūö tameūyö; löktökūö in e min ngaich öp tameūyö nö yih nö i nup 
patī Israel.  
5Ngö ṙô An ngam Mā Tēv: Yērusalem ön ngih; ṙāten e chin ngaich nö ellōn 
pumnāmö tarik, nö havīlö e nup panam.  
6Ngaich an nö i öt lanöököre nö ahôngen chöngö chu mötlö tö vē pumnāmö 
tarik, ane inrē lā-al në tökūichiyö chöngö chu mötlö tö në panam mahavīlen 
e, i sinô-òṅ në chöngö chu ötlinöökö në tökūichiyö chöngö chu inrē.  
7Lökten an ngam Mā Tēv nöngö ṙô: Pò meh mötlö inlöinyköre tö vē 
pumnāmö tarik vē mahavīlen meh, ngaich rö-ö inrē lök i në tökūichiyö 
chöngö chu hēk öt köp tö në hachöngten chu, ngaich pöri öm höng sā inlahen 
inchöngten vē pumnāmö tarik mahavīlen meh;  
8Lökten an ngam Mā Tēv nö ngö ṙô: Yĕh meuk, chū-ö takô chin lā-al meh; 
ellōn meh chin min akah fālen i kūö vē pumnāmö tarik.  
9Ngaich kūö nup sin-òkkūö aṅ in meh öich tī-ivö min in meh tö tötha-eh nö tī 
chu misī, öt sā u tī chin min inrē hēk.  
10Lökten yip kikōnyö yöng min nö kā yip kūön re kikōnyö nö el ṙôngö yīö, 
yip kikōnyö nyīö min inrē nö kā yip yöng re kikōnyö; ngaich chū-ö min inrē 
akah fālen in yīö, in yip in yīö inrē tö-aṅ pirāti min tö chu nö el në kuföt.  

11Lökten, sā chu tö-aṅ, ṙô ngam Mā Tēv, kô-en, pò yīö hachōichngö ngam 
töhet chūök chu öi aṅtī tö nup tösō-ov aṅ in yīö tö nup aṅ in yīö sin-òkkūö 
inrē, lökten chin min kūölten yīö; öt aṙē-ĕl ön min ngih mat chu, hö-ö chū-ö 
min inrē aṙē-ĕlōn.  
12Kapah yin min i tölëlngökūö invah öp linūöyö milā-a yīö ngaich 
keuheūtngörevah tökūö inyāichö nö el ṙôngö yiö; fukngö min tökūö sanët öp 
linūöi milā-a yīö nö havīlen yīö, pirāti min inrē nö el kuföt öp linūöi milā-a 
yīö ngaich unôichrit u ngam sanët min nö hōknyu.  
13Ngatī kinheūtngö ngam tanānyö chu min, i kui cha chin min hakeungnyö 
inngëṅṙöre öich hakô-ònglōnre; ngaich cha-a min nö akahalōn tö chu, Mā Tēv 
öich ṙô-òv ngaich i lanīnöre, yē ngam inngëṅṙö chu nö fuk i kui cha. 
14Hēk inrē chū-ö min öich vīten meh töṙā-aiṙen tömeūkiyö minṙēngö in vē 
pumnāmö tarik mahavīlen meh i mat yip taṙòkhöre chamööḵöng muh.  
15Minṙēngö ṙô nāichngen inrē töhatūiyu nö ṙô vanööṙö inrē, in vē pumnāmö 
tarik mahavīlen meh, hē chu min akah fālen in meh i tānānyö inngëṅṙö inrē, 
holtö manā-any chinökṙen inrē Chū-ö chin, Mā Tēv, töṙô-òvö.  
16Yē chu öich lirenynyö kūö minë chòk ngam inyāichö tökapahukūö nö in 
meh, chòk fanëlngö, nup lirenynyö chu min finëlngö meh, ngaich hē chu inrē 
hēkö kūöre kēten ngam inyāichö nö i kui meh, ngaich likölngö ngam kaneun 
rôtī meh.  
17Tīntö inyāichö chin min nup tötainy aṅ el inchōn inrē nö in meh, ngaich 
anū-ö min nö ulāingen yip kūön yiö; tölëlngökūö invah mahām inrē min nö 
lök in yīö; ngaich chū-ö min kēten ngam sanët nö i kui yīö. Chū-ö chin, Mā 
Tēv töṙô-òvö.  

 Isikī-Ĕl 6 

Lireuk Ngö Nuk Insā Ngam Tēv 

1Yih ngam ṙô ngam Mā Tēv nö in chu;  
2Kūön tarik, havöötökūöre man kū-ötö minë ṙôngö Israel, vë-eny mu-unôich 
inrē in u,  

3Ngö ṙô, Yī-ö rôngö Israel, hang ṙô ngam Mā Tēv! Ngö ṙô An ngam Mā Tēv tö 
minë rôngö töminë rung inrē, tö minë kun löktö mak achāṙö inrē: Yĕh meuk, 
chū-ö chin min kamë öp sanët i kui yīö, tiṙōlngö minë tömarô-òlchūök chin 
min in yīö. 
4Minë tahāklö yīö vītöre min nö tötaṅhāṅvkūö, nup tahāklö tötahūsa yīö inrē 
min nö liköliyö; ngaich chū-ö min inrē kavaltö yip töfëli aṅ in yīö nö i kūö 
nup insā tēv yīö.  
5Haṙōlngö nup alaha yip tökapah chin min tarik Israel i kūö nup insā tēv chu: 
pirātngö nup tangëḵ yīö chin min inrē nö havīlö nup tahāklö yīö.  
6Ip töng chūök yīö iyöng ngaich nup elpanam yīö min nö tötaṅhavkūö ane 
inrē nup lātulöng chūök yīö nö chahömiyö, lökten nup tahāklö yīö min nö-öt 
aṅhavkūö chahömiyö inrē, laköl nup min insā tēv yīö nö piyāyiyö inrē, 
kūöltu nup tahāklö tötahūsa yīö, chūtiyö inrē nup la-en yīö.  
7Fuk elṙôngö yīö min yip tö fëliyö ngaich yī-ö min akahalōn tö chu öich Mā 
Tēv.  
8Sön min chū-ö ṙātö yip rīkre aṅ in yīö nö aṅ. Yē yīö in vē pumnāmö tarik öi 
rīkre tötkô-òngvah tökūö sanët, yē yīö inrē parātiyö i në panam,  
9Ngaich yip in yīö min töt kô-òngvah in vē pumnāmö tarik nö fē-ĕlre tö chu 
ip chūök cha nö kē-ĕyö nö hakövö, yē chu min likölngö nup tötmikūöṙen 
ellōn cha nup ṙāmāngen chu nö ngaich, ngaich meūichngö mat re nö 
hutölhangen nö tömrit nup insā tēv cha; ngaich cha-a min nöng sa-òkkūö töre 
nöng kahngenre tökūö nup tötlöök kahëken cha, kūö nuk sin-òkkūö in cha.  
10Ngaich cha-a min nö akahalōn tö chu öich Mā Tēv; hö-ö chin höng tötöl ṙô-
òv töchu min tī tö në tötlöök in cha.  
11Ngö ṙô an ngam Mā Tēv: Fatāk eltī re yin, tirung röönre inrē, ngö ṙô, Aōla! 
Kūö nup taṙòkhöre tötlöök sin-òkkūö aṅ patī Israel; pò cha min nö fukngö 
tökūö sanët, kūö inyāichö, kūö invah inrē tölëlngökūö.  

12Anga-aṅ öp tömarôvat min kapah kūö tölëlngökūö invah; anga-aṅ öp 
töröhta min fukngö tökūö sanët; anga-aṅ öp tö-ōtre öp tölākiṙen kapah min 
tökūö inyāichö. Ngatī tī chin min keuheūtngö ngam inngëṅṙöre i kui cha. 
13Ngaich yī-ö min akahalōn tö chu öich Mā Tēv, yē yip töfëli aṅ in cha nö 
hulalhaka i nup insātēv cha nö havīlö nup tahāklö cha, kö i kui tömarô-òl kui 
rung, i kui nup rôngö, elkatòh tö-ayālö rōi chōn, elkatòh törōyu ōk inrē, ip 
töng chūök cha nö kētö tötahūsa nö I nup insā tēv cha.  
14Ngaich chū-ö min hateutnyö ngam këlre lā-al cha, vīten ngam panam inrē 
nö töt aṅhavkūö töṙā-ai inrē, keuheūtngöre nup elyöngö cha, löktökūö el 
inchōn söl Riplā. Möl min cha-a nö akahalōn tö chu öich Mā Tēv.  

Isikī-Ĕl 7 

Röhta Ngam Manāngen Israel 

1Yih ngam ṙô ngam Mā Tēv nö in chu:  
2Me-eṅ, Ō Kūön tarik, ngö ṙô an ngam Mā Tēv ngam panam Israel: 
Manāngen! Yih an ngam manāngen nö i kui në töfën sinkeukngö ngam 
panam.  
3I kui meh an töngamuh ngam manāngen, ngaich chin min luhlö ngam 
tanānyö re nö i kui meh, akah fālen meh inrē sā nup talöökö meh; sācha tī 
chin min inrē tö meh tökūö nup sin-òkkūö in meh.  
4Hö-ö ön inrē ngih mat chu nö ṙālen meh, ötrēhĕn chū-ö min aṙē-ĕlōn; sācha 
tī pöri min tö meh tökūö në talöökö meh, irô-òten minë sin-òkkūö in meh nö 
kamlö nö ellōn meh. Ngaich akahalōn min me-eṅ tö chu öich Mā Tēv.  
5Ngö ṙô an ngam Mā Tēv: Ötkanôlò tömörit tö ötkanôlò! Yĕh meuk, yin an.  
6Yih an ngam manāngen, ngaich an nö yih ngam manānge; aṅhen an nö 
ngaich nö lā-al meh. Yĕh meuk, yih an.  
7Yih an ngam nganaichngen meh nö in meh, Ō Me-eṅ aṅ ngam panam; yih an 
ngam ṙētak, röhta an ngam sakāmö, sakāmö tinṙōlen, öt ṙënṙô töṙāmölōn nö i 
kui nup rôngö. 

8Ngaich chin töngamuh ka-eūyen hōngtö öp lanīnöre i kui meh, ane inrē 
keuheūtnyö ngam tanānyö re in meh, akah fālen meh inrē sā nuk talöökö 
meh; sācha tī chin min tö meh tökūö nup sin-òkkūö in meh.  
9Hö-ö ön ngih mat chu min nö ṙālen meh, ötrēhĕn chū-ö min aṙē-ĕlōn; sācha 
tī chin min tö meh sā nup talöökö meh, i saha nup sin-òkkūö in meh nö 
rònglö nö ellōn meh. Ngaich akahalōn min me-eṅ tö chu öich Mā Tēv, öich 
famòh.  
10Yĕh meuk, ngam sakāmö! Yĕh meuk, yih an! YIh an ngam nganaichngen 
meh, pöpnyörekūö an ngam tötṙong inkaha fālen, môlnyi ngam inkeūlen.  
11Sīöplö an ngam chanökhuṙen nö tinkung ötlanöökö; öt hĕng tak min tö cha 
tö-ōtren ötrēhĕn töpōyen in cha ötrēhĕn kanôlò cha; ötrēhĕn min umuh 
tökiröngö minā-aṅ nö in cha.  
12Ngaich an ngam ṙētak nö yih röhta an ngam sakāmö nö ngaich. Un 
kuchīkölōn ngam mahavah, un rēhĕn ngam mi-inyīhah nö haṙīvölōn, tön 
lanīnö ap i kui cha nö maṙôngö. 
13Pò ap mi-inyīha min nö öthavan tö tö-inyīhihyö tö ò, i saha cha nö aṅ. Pòn 
lanīnö öp i kui cha nö maṙôngö; öt havanritre ap min nö hēk; nö kūö öt 
lanöökö ò, öt hĕng tak tökô mahaköp inlahare.  
14Ngaich yip nö föö römpĕt lēnö tī inrē tö taṙòkhöre; öthĕng tak pöri chamuh 
im kinyūngö, pò ngam lanīnö chu nö i kui cha nö maṙôngö.  

Chinökṙen Israel Kūö Tökööl 

15El kahôyö ap sanët, la-ël invah tölëlngökūö inyāichö inrē; anga-aṅ öp el 
kahôiṙen kapah tökūö sanët; anga-aṅ inrē öp elpanam keuheūtngöre tökūö 
inyāichö tölëlngökūö invah inrē.  
16Ngaich yip tötkô-òngvah tö aṅ, i kui minë rôngö min cha-a, sā nyö-öṅ el 
achāṙö, ṙòkhöre min cha-a nö aluhure nö kö kūö nup fālenre.  
17Ṙòkhöre nup kël nö ötkalē-en, ṙòkhöre inrē kui kinmônö nö ötkalē-en sā 
mak.  

18Kafānöre yip tö sāk, kahūmöre inrē tö pinhë-eṅkūö; i kūö cha ap 
sumrōngkūö, el kui cha inrē nganāyö kui. 
19Kavalngö rupīöre yip nö el talöökö, ngaich nup humlum cha nöng sā töthet 
nö ötkô nup rupīö cha tö nup humlum cha inrē nö ṙānyen cha ip sakāmö 
lanīnö ngam Mā Tēv; ötkô nup nö hatööḵngen kinpahare cha hēk hatööklö el 
tilkup cha tö u. Pò e nö kinvē-ĕ re cha nö i nup tökööl cha. 
20Nup tövai yanöṅtö cha hanyöṅtöre cha-a nö im tötöl kanôlò, ngaich cha-a 
inrē nö vī insā tēv nö sin-òkkūö nup sin-òkkūö inrē aṅ in ò; lökten chin min 
vīten e nö töthet chehen nö in cha.  
21Ngaich chū-ö min kēten e nö eltī aṅ tahëng pumnāmö nö taneūngen cha, in 
yip tötlöök inrē aṅ ing tumlat nö kahil cha; hachōichi an min tö cha.  
22Havööngökūöre chin min tö cha, hòṅ cha min nö hachōichngö ngam tövai 
chūök chu; kuhēthötre yip min tötūmu nö hachōichngö e,  
23Piyāingö e inrē. Pò ngam panam nö tööḵlö tö mahām fālen tööḵlö inrē 
ngam elpanam tö chanökhuṙen,  
24Kētö yip manā-angkūö ötlanöökö chin min aṅ in yip pumnāmö tarik nö kē 
në patī nö amin re; keuheūtngen ngam tökalēḵ chin inkeūlen cha, minë töhet 
chūök cha inrē nö hachōichi.  
25Yĕn yih ngam miṙivlōn, ngaich cha-a min nö chöh lanāmö, hö-ö pöri min 
nö umuh. 
26Yihtöre ngam ötkanôlò nö i kui ngam ötkanôlò, kintūöyöṙô tömörit tö 
kintūöyöṙô; chöh öp tömeūkö cha-a nö in öp pròfĕt, ngaich pöri ngam chöngö 
nö hatngö nö ip kūönṙô, öp inlēnö inrē nö in yip mā.  
27Haṙīvölōn ngam rācha, kahūmö ngam kūön rācha tö ṙānā-anglōn, nup kël 
yip tarik inrē aṅ ngam panam nö lum kūö pihë-eṅkūö. Sā öp talöökö cha 
ngatī tī min chū-ö tö cha, sā ap inkaha fālen tö cha inrē ngatī chū-ö min akah 
fālen cha; ngaich akahalōn min cha-a tö chu öich Mā Tēv.  

 Isikī-Ĕl 8 

Innëtheuh mineūkö ngam Tēv tö Isikīěl 

(8.1—10.22) 

Vinë-ekuö Insātēv nö i Yeruselem 

1Im tinfūölö samyeūheu, imtinfūölö chingëṅt, im tinneūyö sakāmö ngam 
chingëṅt, i saha chu uichhaka el patī re, holtö yip mā aṅ Yūtā ūichhaka nö i 
kūö chu, in e ngaich ngam kël ngam Mā Tēv nö i kui chu.  
2Ngëicha chū-ö ngaich, ngaich, yĕh meuk, hĕng taka ök tösā minēukö tarik; 
lātaṙeū ök tösā mineūkö ṙat ò nöng tameūyö, lātulöng inrē tö ṙat ò nö sā 
mineūkö tö-ayānga, sā tö-amëla mās.  
3Silôtö ök tösā kël anga-aṅ, ngaich kē keūyö elchalòng kui chu; ngaich ngam 
Töhet Fanöinylö nö chitlen chu ihôi ngam tumlat töm halīöngö, ngaich kēten 
chu öich meuk ngam Tēv i Yērusalem, i lökhöt kūö ök inkūp ök lātuhēt el 
milūkö tökū-ötö lā kapā, ik anūichö ök insātēv lanīnö, ök maharunyö lanīnö.  
4Yĕh meuk, in e ngaich ngam kanôlò ngam Tēv Israel, sā ök tömeūkö 
maheuṅk chu im töṙā-akūö panam.  
5Ngaich ngö ṙô anga-aṅ tö chu, Kūön tarik, môklö kūöre man töngamuh kū-
ötö lā kapā. Môklökūöre chū-ö ngaich kū-ötö lā kapā, ngaich yĕh meuk, lā 
kapā öp inkūp ap tahaklö, i lökhöt ngòh insātēv lanīnö.  
6Ngö ṙô ngaich anga-aṅ tö chu, Kūön tarik, meuk vahīṙen cha ömeh, tö ngam 
tökiröng sin-òkkūö kahëken ngam patī Israel nö ihih, nö ahōngen chu 
marôvat tö ngam töhet chūök chu? Hönlöre maheuṅk pöri min me-eṅ tö 
tökiröng sin-òkkūö.  
7Ngaich anga-aṅ nö kēten chu ip inkup el milūkö; ngaich hē chu ngëicha, yĕh 
meuk, hĕng ap umuh manëngö ip kinlōngö.  
8Ngaich ngö ṙô anga-aṅ tö chu, Kūön tarik, ul man i kaha ngam kinlōngö; 
ngaich hē chu ul i kaha ngam kinlōngö, yĕh meuk, hĕng ap inkūp umuh.  
9Ngaich ngö ṙô anga-aṅ tö chu; Meuthöt man, ngëichkö nup tötlöök sin-òkkūö 
nup kahëken cha nö ihih.  

10Lökten chu meuthöt ngaich meuk; ngaich umuh, i kaha öp kinlōngö nö 
vinngö kūichö insā, nup tökeuheūttöre mihëṅṙö lamāna chehen, tanòk elmat 
nö töṙeūla, ṙòkhöre nup insātēv aṅ patī Israel.  
11I kūö cha nö sökhaka yik tösat anāi tarik aṅ in yik mā aṅ patī Israel, holten 
tö Ya-āsania ök kikōnyö kūön Safān sökhaka nö in cha. Kö aṅhaṅv eltī tö 
chūök finöngö tötahūsa, ngaich ök lul töhahūsa taṙul nö chuh lātulöng.  
12Ngaich ngö ṙô anga-aṅ tö chu, Kūön tarik, meuk la-en vē mā öm ngaich aṅ 
patī Israel nö el sinngūlö, Kö aṅhaṅv el urôhò yin tö insā? Pò cha nö ngö ṙô, 
Öt meūkö hī an ngam Mā Tēv ngaich an ngam Mā Tēv nö ṙāngö ngih panam.  
13Ngö ṙô inrē anga-aṅ tö chu, hönlöre maheuṅk man min tö tökiröng sin-
òkkūö nup kahëken cha.  
14Ngaich anga-aṅ nö kēten chu i lökhöt öp lā kapā inkūp ngam patī ngam Mā 
Tēv; ngaich yĕh meuk, ūichhak yik kikānö nö peūnyö Tammus.  
15Ngö ṙô ngaich anga-aṅ tö chu, Meuk ngih öm ngaich, Ō kūön tarik? 
Hönlöre maheuṅk man min tö tökiröng tö në sin-òkkūö.  
16Ngaich kēten chu anga-aṅ el ap lātuhēt el milūkö ngam patī ngam Mā Tēv; 
ngaich yĕh meuk, ip inkūp ngam patī ngam Mā Tēv, ihôi öp nyatrit rittūi töp 
tahāklö, nö lohten nö nët anāi taneuitak yik tarik, nö havöötö ukre nö ik patī 
ngam Mā Tēv, kū-ötö lā chuhöt inrē nuk kūö cha, salām ngam tavūöi nö kū-
ötö chuhöt.  
17Ngaich ngö ṙô anga-aṅ tö chu, Ngaich öm meuk ngih, Ō kūön tarik? 
Töhöhövṙen öng nö im patī Yūtā ngam kinëken minë sin-òkkūö minë kahëken 
cha nö ihih, tö cha nö hatööḵlö ngam panam tö chanökhuṙen, nö ṙūölenre nö 
harunnyö tanānyö chu? Yĕh meuk, kalonghöt elmeh re yin tö ngam pak.  
18Lökten chin min lök alaha cha i lanīnöre; öt ṙā-al ön min ngih mat chu, öt 
rēhĕn chū-ö min aṙē-ĕlōn; pòrô cha-a nö peuiny nö pōitô nö elnang chu, öt 
hang ṙô cha chū-ö min.  

Isikī-Ĕl 9 

Hakihtuṙen Yeruselem 

1Ngaich anga-aṅ nö pōitô hū-a nö elnang chu, nö ngö ṙô, Ṙūötöre, yī-ö 
ramökngö likeun aṅ ngih elpanam, kö aṅhaṅv eltī tö aṅtī re.  
2Ngaich yĕh meuk, tafūöl tak yik tarik yamihtöre löktö lā-a öp lātulöng 
inkūp, tökū-ötö lā kapā, kö aṅhaṅv eltī tö aṅtīre, in cha inrē hĕng tak ök tarik 
tö inyuttö linen, nö kumtö inyul chūök kinūichö nö in ò. Kuhēthötre cha-a 
ngaich ngaich sökhaka nö ik mās tahāklö.  
3Ngaich ngam lanöökö ngam Tēv Israel nö chuh lātulöng nö ṙā-ang I nup 
kërup chūök e nö töönghaka nö chuh el milūkö ngam patī; ngaich anga-aṅ nö 
havëkö ök tarik tö-inyuttö linen, ök tö-aṅhaṅv-in tö inyul chūök kinūichö.  
4Ngaich ngö ṙô ngam Mā Tēv tö ò, Kiröönngöre man lök elpanam, lök 
Yērusalem, mikahngö māl yip tarik töhaṙivlōn mahalöinyöre inrē tökūö nup 
sin-òkkūö nup tökēkaṙen nö in e.  
5In yip tahëng anga-aṅ inrē nö ngö ṙô nö hāngô tö chu, Tömrit ò lök ël ngam 
elpanam, fëlö e; öt ṙā-al an min ngam mat meh, öt hameuktö miṙēlōnre inrē 
me-eṅ min;  
6Fëlngö tököiny tarik hĕngröt tī, ṙālö tarik rēlö inrē, kunnyīö kikānö inrē, un 
lūölka pöri nö hĕng tak öp tö aṅhaṅv-in tö minkahngö. Rĕhtenre el ngam 
töhet chūök chu. Lökten cha nö rĕhtenre nö in yik mā yik mī-ikūö ngam patī.  
7Ngaich ngö ṙô anga-aṅ tö cha, Hachōichngö ngam patī, hatööḵlö minël el 
milūkö inrē tö yip töfëli. Kuṙòh kiröönngöre. Lökten cha nö kiröönngöre, 
ngaich fëlngö ngam elpanam.  
8Hē cha nö ṙònghöichtī nö fël ngaich höng chū-ö tītö tö-ōtre, afukngöre chū-ö 
ngaich fātngökūöre, ngaich hū-a, Mah Mā Tēv! Hòṅ fëlngö vē tö-ōtren öm aṅ 
Israel i ṙīnösnyö ngam lanīnö meh i kui Yērusalem?  
9Ngaich ngö ṙô anga-aṅ tö chu, Yahlö ṙôken ap nö kiröng fālen ngam patī 
Israel Yūtā inrē: tööḵlö an ngam panam tö mahām, tööḵlö inrē ngam elpanam 
tömichūḵṙen inkaha fālen; pò cha nö ngö ṙô, Ṙā-ayö an ngam panam tö ngam 
Mā Tēv, hö-ö an inrē ngam Mā Tēv nö ngëicha.  

10Ngaich chū-ö ngih mat chu min nö öt ṙā-al, ötrēhĕn chū-ö min aṙē-ĕlōn, 
havëkö nup lā-en cha pöri chū-ö min nö i kui cha.  
11Ngaich yĕh meuk, ök tarik tö inyuttö linen, tö aṅhaṅv-in tö ök inyul chūök 
kinūichö, nö kumtö ṙô, nö ngö ṙô, Ngaich chin keuheūten sā ṙô meh tölṙô 
chu.  

 Isikī-Ĕl 10 

Ṙāngö Minā-aṅ Re Ngam Tēv Nö Ṙa-ang Im Töhet Chūök 

1Ngaich ngëicha chū-ö, ngaich meuk, i kui ngam taṙul ök mī-ikui yik kërup 
nö meūkö nö lātulöng tö cha tö sā safir ihong, nö sā inlahen kantēra rācha.  
2Ngaich ngö ṙô anga-aṅ tök tarik tö-inyuttö linen hilā. Kuṙòh i minë töchavīṙa 
man kalröön inröl el katòh më kërup; hatööḵlö aṅ eltī re tö töhūkūö ta-ök 
tameūyö ṙā-ang ihôi më kërup, pirātngö u ngaich i kui ngam elpanam. 
Urēhĕkūö mat chu ngaich anga-aṅ nö kiröön-ngöre.  
3Sökhaka yik kërup nö lā lòhngö kaha ngam patī hē ök tarik nö kuhēthötre; 
ngaich ök taṙul nö löpngöre tī töp lātuhēt el milūkö.  
4Ngaich ngam lanöökö ngam Mā Tēv nö chuh lātulöng nö ṙā-ang in yip kërup 
nö im el milūkö ngam patī; ngaich ngam patī nö löpngöre tökūö ngam taṙul, 
tööḵlö ngaich ngam el milūkö tö inyāngö lanöökö ngam Mā Tēv.  
5Ngaich hāngö ök ṙô rōi kël nuk kërup nö tölngö ngam lā elkahôyö el 
mikūkö, sā ṙô ngam Tēv Tökeuheūttöre Chöngö yē ò nö kahôka.  
6Ngaich hē ò nö tölṙô ök tarik tö-inyuttö linen hīlā, kē tameūyö man ṙā-ang 
ihôi minë töchavīla kalröön inröl, ṙā-ang i hôi më kërup, kuhēthötre anga-aṅ 
ngaich sökhaka ngaich nö in ök kalröön inröl.  
7Ngaich hĕng tak ök kërup sumlôtö këlre nö ṙā-ang ihôi yik kërup nö ik 
tameūyö ök mī-ihôi yik kërup, ngaich haroh tūmö kahë nö in u, ngaich 
chaplö e nö eltī ök tarik tö-inyuttö linen hilā, ök kamë-eṅ e ngaich kunyī-
inyre.  
8Ngaich meūkö yik kërup nö këltö kël tarik nö el sanëôkre.  

9Ngëicha chū-ö ngaich, ngaich meuk, fën nuk umuh kalröön inröl in yik 
kërup, kö kahëngö in töhĕng tak kërup ngaich nuk kalröön inröl nö sā 
mineūkö töpachāla elmat tölingūṅ ihong töpōi ṙāi.  
10Ngam mineūkö u pöri, höng hĕngren minë töfën, nö sā öp kalröön inröl lā 
ël ngam töhĕng kalröön inröl.  
11Hē u nö kiröönngöre, kiröönngöre anū-ö nö hĕng kang kū-ö i nup töfën kū-
ö nöng öt havöökö kūöre tö kinröönngö u, ip töng kū-ö öp lā-urĕh pöri 
kalröön inröl tömken e nup tahëng nöng öthavöökökūöre tö kinröönngö u.  
12Ngaich nuk uk u, tö nuk tanöm u inrē tö nuk inröl nö vinngö nöng mat 
nyöre-nuk kalröön inröl töfën in u nö aṅhaṅv-in.  
13Nuk Töfën kalröön inröl, kaheūkö anū-ö töchavīṙa kalröön inröl tö elnang 
chu. 
14Kö kahĕng tak cha-a nö fënö kūö ök raneh kūö sā kūö Kërup, ök innëtö kūö 
sā kūö tarik, ök līnūöyö kūö lāyön, ök finënö kūö matēṙö.  
15Ngaich nuk kërup nö kiteūtöre. Anū-ö nun në tö-aṅ chehechōn maheuṅk 
chu nö ip tahël Chāpör.  
16Hē nuk kërup nö kiröönngöre in u nuk kalröön inröl nö kiröönngöre; hē 
nuk kërup nö hanyāklö këlre nö kiteūlöre nö ṙā-ang in u.  
17Yē u nö sökngöre, sökngöre anū-ö, yē u nö kiteūlöre in u anū-ö nö 
kitēulöre; pò ngam ma-alaha minë tö-aṅ chehechōn nö ellōn u.  
18Ngaich ngam lanöökö ngam Mā Tēv nö kiröönngöre ṙā-ang elmilūkö ngam 
patī, sökhak ngaich nö lātulöng tö yik kërup.  
19Hanyāknyö këlre ngaich yik kërup nö kiteūlöre nö ṙā-ang eltumlat nö 
meūkö tö chu tö kinröönngö u, nö in u nuk kalröön inröl; ngaich sökhak anū-
ö nö ik inkūp ök lā chuhöt inkūp kūö ngam patī ngam Mā Tēv; ngaich ngam 
lanöökö ngam Tēv Israel, nö lā kui u.  
20Anū-ö në tö-aṅ chehechōn maheuṅk chu, nö el katòh ngam Tēv Israel, ip 
tahël Chāpör; ngaich akahakūö chū-ö tö u nö kërup.  

21Kö fënö kūö anū-ö nö hĕng nòng kö fënö sanëôk inrē, ngaich elkatòh nuk 
sanëôk u nuk tö sā kël tarik.  
22Ngam tö sā nuk kūö pöri, anū-ö takô nun kūö tömeūkö tö chu, nö ip tahël 
Chāpör. Kö kiröönngöre anū-ö nö hachipkūöre.  

Isikī-Ĕl 11 

Öt Hakòlöngṙô Yeruselem 

1Chātlöng chū-ö ngaich tö ngam töhet Fanöinylö, ngaich kēten chu nö ip lā 
chuhöt inkūp ngam patī ngam Mā Tēv, ök tökū-ötö lā chūhöt. Ngaich yĕh 
meuk, ik inkūp ök lökhöt, nët anāi taneui tak yik umuh tarik; in cha chū-ö 
meūkö Ya-āsania ök kikōnyö kūön Asöör, Pēlataya inrē ök kikōnyö kūön 
Panāyā, kūön rācha in yik tarik.  
2Ngaich ngö ṙô anga-aṅ tö chu, Kūön tarik, cha-a yin vē tarik vamī ötlanöökö 
cha-a inrē mahalēnlö tötlöök nö in ngih elpanam;  
3Vē tö ngö ṙô, Öt röhta an ngam ṙētak minānlö patī; tanīöyö vët ön ngih 
elpanam, ngaich alaha īhö.  
4Lökten vë-eny mu-unôich lā-al cha, vë-eny mu-unôich, Ō kūön tarik.  
5Ngaich ngam Töhet Fanoïylö ngam Mā Tēv nö suktöre nö i kui chu, ngaich 
ngö ṙô tö chu, Ngö ṙô man, Ngö ṙô an ngam Mā Tēv; Pò meh ngö lōn, Ō patī 
Israel; pò chu akahalōn tö nup yamih nö elkui lōn meh.  
6Ngaich man ṙūölö ṙôngö yip töfëli in ngih elpanam, hatööḵlö el në talöökö 
inrē tö töfëli.  
7Lökten an ngam Mā Tēv nö ngö ṙô: Yīp töfëli in meh töṙātu tö meh nö ellōn 
e, cha-a yip alaha, ngaich ngih elpanam nö tanīöyö vët; kēnyu pöri min yī-ö 
ṙā-ang ellōn e.  
8Pa-ekūö yin tö ngam sanët; ngaich chū-ö min kētö ngam sanët nö i kui yīö, 
ṙô ngam Mā Tēv.  
9Ngaich chū-ö min kēnyen yīö ṙā-ang ellōn e, ngaich kēten yīö eltī aṅ tahëng 
pumnāmö, ngaich akah fālen i kui yīö.  

10Fukngö yin min tökūö sanët; akah fālen yīö chin min i kūöngö panam 
Israel; ngaich yī-ö min akahakūö tö chu öich Mā Tēv.  
11Hö-ö ön ngih elpanam min nö tanīöyö vët yīö, öt rēhĕn yī-ö min alaha ellōn 
e; akah fālen yīö chin min i kuöngö panam Israel;  
12ngaich yī-ö min akahakūö tö chu öich chū-ö Mā Tēv; pò yīö öt lök i nup 
tökūichiyö chöngö, öt rēhĕn kēken nup inchöngten aṅ in chu, ngaich pöri yī-ö 
asīnken inchöngtenre tö vē pumnāmö tarik vē mahavīlen yīö.  
13Ngaich ngö inlahen angū-ö, i saha chu vë-eny yanīhih mu-unôich, tö Pēlatia 
nö kapah ök kikōnyö kūön Panayā. Afukngöre chū-ö ngaich fāthakkūö, 
ngaich pōiti ṙô öich peuiny, öich ngö ṙô, Aōla Mā Tēv! Hòṅ ngaich öm 
hatökngörit vē chööḵṙen Israel?  

Ngöṙô Ngam Mā Tēv Nö In Yik Töhakövö 

14Ngaich yih ngam ṙô ngam Mā Tēv nö in chu:  
15Kūön tarik, mak alaha meh, mak alaha meh takô hol meh tö-ahöti, 
keuheūtlöre ngam patī Israel, ṙòkhöre cha-a, nö më ṙô yip mī-iyöng 
Yērusalem nö ngö ṙô, Kiröönngöre yik nö ngaich nö marôvat tö ngam Mā 
Tēv; kētu ön ngih panam nö amin hī. 
16Lökten ngö ṙô an ngam Mā Tēv: Pòrô chin kēngen cha nö marôvat in yip 
pumnamö tarik, pòrô inrē pirātngen cha i nup panam, sönen chū-ö töhet 
chūök cha rahëchtaṙen i nup panam chūök cha nö ngaich nö kiröönngöre. 
17Lökten ngö ṙô, Ngö ṙô an ngam Mā Tēv, Hamūlö yīö chin min ṙā-ang in yip 
tarik, hamūlö yīö inrē ṙā-ang i nup panam chūök yīö pirātiyö, ngaich chū-ö 
min inrē kē-ĕkūö yīö tö ngam panam Israel.  
18Ngaich yē cha nö yih nö umuh ngaich cha-a min nö kēngö nup tösō-ov in e 
ṙòkhöre inrē nup sin-òkkūö in e.  
19Ngaich chū-ö min kē-ĕkūö cha tö töhĕng ellōn, ane inrē kēhöt tufömngöre 
ma-alaha nö in cha; kēngö öp ihong chin min fanöinylö nö ṙā-ang el alaha 
cha kē-ĕkūö cha inrē tö alaha fanöinylö.  

20Hòṅ cha nö lök el nup tökūichiyö chöngö chu haköp nup inchöngten inrē 
aṅ in chu hang chöngö u inrē; ngaich acha-a min nö tarik chu, ngaich Tēv 
cha chū-ö min inrē.  
21Acha-a pöri tö ellōnu nö tömkörit nuk tösō-ov nup sin-òkkūö in cha inrē, 
ngaich chū-ö min havëkö nup la-en cha nö i kui cha, ṙô ngam Mā Tēv.  

Ṙāngen Yeruselem Ngam Kanòlò Ngam Tēv 

22Ngaich nuk kërup nö hanyāklö sanëôk re, nö holtö nup kalröön inröl nö in 
u ngaich ngam lanöökö ngam Tēv Israel inrē nö i kui u.  
23Ngaich ngam lanöökö ngam Mā Tēv nö yônlö nö ṙā-ang ellōn ngam 
elpanam, i kui rôngö ngaich nö sökhaka ip lā chuhöt kaha ngam elpanam,  
24Chātlen chu ngaich ngam Töhet Fanöiylö ngaich kēten chu ip tömeūkö 
lökten im Töhet Fanöinylö ngam Tēv i Kālti in yip tö-ahöti. Ngaich ngam 
tömeūkö ngam maheuṅk chu nö yônlö nö ṙā-ang in chu.  
25Ngaich chū-ö keuheūtnyöre ṙô in yip tö-ahöti tö nuk hameuktö ngam Mā 
Tēv nö in chu.  

 Isikī-Ĕl 12 

Sā maha-ötngöre ngam Prôfět 

1Ngaich yih ngam ṙô ngam Mā Tēv nö in chu:  
2Kūön tarik, iyöng ellōn patī ma-ahôngen man, yip tömātu nö meuk, hö-ö 
pöri nö meuk, yip tönāngu nö hang, hö-ö pöri nö hang;  
3Pò cha nö patī ma-ahôngen. Lökten, kūön tarik, halēnlö nup inyul chehenre 
man öm el inhötngö ngaich kiröönngöre i kūö cha tö sakāmö öm im 
inhötngö; kiröönngöre min me-eṅ i kūö cha sā tö-ahöti ṙāngö ngam chūök 
meh öm chuh i tahëng. Amahtuṙen yip min nö akaha elmat, pòrô cha-a nö 
ma-ahôngen.  
4Kēnyö öp inyul chehen re min me-eṅ tö sakāmö i kūö cha, sā inyul chehen 
tö-ahöti; kiröönngöre min me-eṅ inrē tö harap i kūö cha, sā tarik yip chamuh 
el inhötngö.  

5Ul kaha ngam kinlōngö tufunngö e i kūö cha, ngaich löknyö in e meutnyi.  
6I kūö cha min me-eṅ chātlö ngam inyul chehen nö el ranôṙö meh, ngaich el 
sinngūlö tayūkö e; haṙungngökūöre min me-eṅ, hòṅ meh öt meuk ngam 
panam; tön vīten meh chin minkahngö i patī Israel.  
7Ngaich chū-ö asā tinölôre. Kēnyö öp inyul chehen re chū-ö tö sakāmö, sā 
inyul chehen tö-ahöti, ngaich im harap chū-ö ul tufunngö kaha ngam 
kinlōngö aṅtī tö në kuntī re; kiröönngöre chū-ö ngaich el sinngūlö, keun nuk 
chehen re el ranôṙöre i kūö cha.  
8Im peuheū ngam ṙô ngam Mā Tēv nö yih nö in chu:  
9Kūön tarik, ötṙô-òvö önguh ngam patī Israel, ngam patī ma-ahôngen, nö ngö 
ṙô tö meh, Asuh ap la-en meh?  
10Ngö ṙô pöchö tö cha, Ngö ṙô an ngam Mā Tēv: tö ṙôtö inlahen öp kūön 
rācha ön ngih ṙô i Yērusalem i nup patī Israel inrē nö ṙòkhöre nup më-ël e.  
11Ngö ṙô, Minkahngö chin in yīö: sā inlahen chu ngaich ngatī min angū-ö nö 
in cha; kiröönngöre yip min nö ahöti, nö el inkövö.  
12Öp kūön rācha mī-in cha chātlö inyul chehen re min nö el ranôṙö re nö el 
singūlö, ngaich kiröönngöre min; ul kaha öp kinlōngö min anga-aṅ nö 
tufunngö e ngaich meutnyi nö lökyö in e; haṙungngö kūöre min anga-aṅ, pòn 
sōten nup matre nö meuk ngam panam.  
13Ngaich chū-ö min hanyāknyö ap inhāṅl re i kui ò, ngaich anga-aṅ min nö 
kô-òngvah nö el öp tinngöp chu; ngaich chū-ö min kēten ò i Pēpilön i panam 
yip aṅ Kālti, sönngenre min anga-aṅ nö ötmeūkö e; ngaich umuh min anga-aṅ 
nö kapah. 
14Ngaich chū-ö min kö i lök tö lā-a kuföt öich pirātngen cha yip mahavīlen ò, 
hamòlṙen ò yip kumyung in ò inrē; ngaich chū-ö min hōknyö öp sanët lā 
unôich cha.  
15Ngaich cha-a min nö akahakūö tö chu öich Mā Tēv, yē chu pirātngen cha in 
vē pumnāmö tarik pirātngen cha inrē keuheūtngöre chūök i në panam.  

16Hökngen yip töharoh tum tak pöri min chū-ö nö ötkô-òngvah tökūö sanët, 
kūö inyāichö, kūö invah inrē tölëlngökūö, hòṅ cha nö halööknyôre tö nup 
sin-òkkūö nö ṙòkhöre in yip pumnāmö tarik chūök cha nö kiröönngöre, 
ngaich akahalōn tö chu öich Mā Tēv.  

Minkahngö, Ngam Pinhë-ekūö Nö I Ngòh Prôfět 

17Hēk inrē ngam ṙô ngam Mā Tēv nö yih nö in chu:  
18Kūön tarik, nyā ngam nyā-aṅkūöre man öm kichëyöre, òk ngam mak inrē 
öm kinchëingöre holtö pinhë-eṅkūö;  
19Ngaich ngö ṙô in yip tarik aṅ ngam panam, Ngö ṙô an ngam Mā Tēv tö 
inlahen yip aṅ Yērusalem ip panam Israel. Pinhëṅngörekūö yip min nö nyā 
nyā-aṅkūöre, holtö nganāng alahare yip min nö òk mak, pò ngam panam cha 
min nö ahāti aṅkūö tö nup aṅre, kūö chanökhuṙen yip mī-iyöng ël e.  
20Ngaich min nup tö-aṅhaṅv elpanam nö piṙāpi, ngaich ngam panam min nö 
vītöre nö töt aṅhaṅvkūö; ngaich yī-ö min akahakūö tö chu öich Mā Tēv.  

Hānghuṙen Nup lnchōḵoṙô Ngaich Hö-ö Nup Töt Kò-enṙô. 

21Ngaich yih ngam ṙô ngam Mā Tēv nö in chu:  
22Kūön tarik, asuh öng ngih inchō-oṙô ngam in meh inlahen ngam panam 
Israel, öm ngö ṙô, Ṙūönyöre rôta nun në sakāmö, ngaich ṙòkhöre nup 
tömeūkö nöng öt yanīhivö?  
23Lökten man ṙô-òv in cha, Ngö ṙô an ngam Mā Tēv: Hòṅ litòkngörit ngih 
inchō-oṙô chin, hö-ö yip min nö ngöhören ṙô tö e nö inchō-oṙô nö in Israel. 
Ngö ṙô pöri tö cha, Röhta nup sakamö, nup kinheūtngen nup tömeūkö inrē.  
24Pòn ötngöhören min töminyôiny aṅ mineūkö, hēk inrōyö chinòng alaha nö 
el patī Israel.  
25Chū-ö pöri min öich Mā Tēv tö ṙô-òv töp ṙô chu min, ngaich angū-ö min nö 
teungten. Öt ngöhören ap min nö hāṅtö yīhih, i nup sakāmö yīö pöri, Ō patī 
ma-ahôngen, chū-ö min töṙô-òv töp ṙô ngaich hateungten e, ṙô ngam Mā Tēv.  
26Hēk ngam ṙô ngam Mā Tēv nö yih nö in chu:  

27Kūön tarik, yĕh meuk, ngö ṙô yip cha-a aṅ patī Israel, Töha-ehangrit 
sakāmö nö ṙōl sumkam an ngam tömeūkö tö ò, minë vinë-eny mu-unôich inrē 
nö tömarôvat.  
28Lökten ngö ṙô tö cha, Ngö ṙô an ngam Mā Tēv: Öt hĕng nup min ṙô chu 
töhāṅti yīhih, ngam ṙô pöri ṙô chu hateungtukūö min, ṙô ngam Mā Tēv.  

Isikī-Ĕl 13 

Ṙô I Alāha Vē Töminyôny-aṅ Kikōnyö Prôfět 

1Yih ngam ṙô ngam Mā Tēv nö in chu;  
2Kūön tarik, vë-eny mu-unôich man lā-al yip pròfĕt aṅ Israel, vë-eny mu-
unôich ngö ṙô tö cha yip vamë-eny mu-unôich nöng löknyö ellōn re ṙô: Hang 
ngam ṙô ngam Mā Tēv!  
3Ngö ṙô an ngam Mā Tēv, Öt kanôlò yēḵ in yip tökulō-ov pròfĕt yip 
tamömkörit ma-alahare, ngaich rö-övö nö maheūṅkuvö!  
4Ō Israel, höng sā aṅ el inchōn am yip pròfĕt meh më-el nup tötaṙōli patī.  
5Öl man yônlö el up manëngö, hēk katöplö kinlōngö ngam patī Israel, hòṅ e 
nö sökhaka ip kinyūngö hē sakāmö ngam Mā Tēv.  
6Minyôiny-aṅ ṙô yip nö ṙô-òv minyôiny-aṅ inrē nö chòng alaha; ngö ṙô yip, 
Ṙô ngam Mā Tēv an yēḵ ngam Mā Tēv nö öt tīnten cha, ngaich cha-a nöng 
hōten ò nö hateungngö öp ṙô cha.  
7Öl öm meuk kintūöyö elmat, ngaich ṙônyö minyôiny-aṅ i chinông alaha, i 
tumheuh meh ngö ṙô, Ṙô ngam Mā Tēv an, pòrô chū-ö höng öt ṙô-òv?  
8Lökten an ngam Mā Tēv nö ngöṙô: Pò yīö ngaich ṙôtö kintūöyô meuk 
minyôiny inrē, lökten yĕh meuk, lā-al yīö chin, ṙô ngam Mā Tēv.  
9Lā-al yip pròfĕt ön min ngih kël chu yip mameuk kintūöyö mat, yip 
töminyôiny-aṅ inrē nö i chinông alaha; hö-ö yip min cha-a nö i inlēnö yip 
tarik chu, öt rēhĕn nö kūichhötvö nö i mat līpöre minë-eny i patī Israel, öt 
rēhĕn yip min nö kuhēthötre nö i panam Israel; ngaich yī-ö min akahalōn tö 
chu öich Mā Tēv.  

10Hòṅ, pò cha nö halō-ongkūö vē tarik chu, nö ngö ṙô, Lanāmö yēḵ, rö-övö nö 
lanāmuvö nö umuh; ngaich pò vē pròfĕt, yē vē tarik nö katöplö kinlōngö 
ngaich māchö e cha-a tö tö-ishoh;  
11Vë-eny nang cha yip mamāchö e tö tö-isoh tö e min nö fukngö! Yöng 
kumṙah öp min, tökiröng inrē tökënngöre tacham nö suktöre, chanôichö 
kuföt inrē;  
12Ngaich yē ngam kinlōngö nö fukngö, ngö ṙô öng min tö yīö, Isuh ap 
mināchö e öp mahāchtö yīö in e?  
13Lökten ön ngam Mā Tēv nö ngö ṙô: Vītö kuföt chanôichö chin min nö im 
lanīnö chu; ngaich min inrē öp yöng kumṙah nö i tanānyö chu, tökiröng 
tökënngöre kumṙah inrē i lanīnö chu nö piyāingö e. 
14Tiṙöl ngö ngam kinlōngö chin min ngam tömāchö tö yīö tö tö-isoh, piṙāptö 
e inrē nö i kui tumlat, hòṅ öp chūökrööntö machööḵlö e nö luvë-akkūö; yē e 
nö fukngö ellōn e min yī-ö palā-aiṙen; ngaich akahalōn min yī-ö tö chu öich 
Mā Tēv.  
15Ngatī tī chin min keuheūt töp lanīnöre i kui ngih kinlōngö, i kui cha inrē 
yip mamāchö e tö tö-isoh; ngaich ngö ṙô min chū-ö tö yīö, Öt ōtren ök 
kinlōngö, ötrēhĕn yik mamāchtö alaha e,  
16Yik pròfĕt Israel vamë-eny mu-unôich nö vë-eny inlahen Yērusalem meuk 
lanāmö inrē nö in e, Yĕn höng rö-övö lanāmö, ṙô ngam Mā Tēv.  

Ṙô I Alāha Vē Töminyôny-aṅ Kikānö Prôfět. 

17Kūön tarik, havöötökūöre man lā-alkūö yip kikānö kūön yip tarik, yip 
vamë-eny mu-unôich nöng löknyö ellōn re; lā-al cha man vë-eny mu-unôich.  
18Ngö ṙô, Ngö ṙô an ngam Mā Tēv: Öt kôlò yip yēḵ kikānö yip chamôk 
tömilūönö i chanöm linkölngö kël, vī inyul kui tarik inrē nö kö i rôlòng cha i 
chinöhö nômö! Hòṅ chöh nômö ömeh aṅ in yip tarik chu, ngaich ṙātö nômö 
yip tahëng nö aṅ nö kanôlò meh?  
19Ngaich man hachōichgen chu in yip tarik chu nö ṙënngen töhĕng me-eltī-i 
pārli ṙënngen linreūkö rôti inrē, kumpahngö vah tarik yip tösōḵ nö kapah, 

ṙātö tarik inrē nö aṅ yip tösōḵ nö aṅ, lökten i minyôiny-aṅ yīö in yip tarik 
chu, yip hamang minyôiny-aṅ.  
20Lökten an ngam Mā Tēv nö ngö ṙô: Yĕh meuk, lā-al nup milūönö yīö chin 
töchömtu nup aṅtī meh chöh nômö, tikaichngö u chin min inrē nö ṙā-ang i 
kël yīö; ngaich chū-ö min inrē hökngen nup nômö töchöhö tö yīö nö luhlöngö 
sā chehechōn.  
21Tikāichi nup min inrē tö chu inyul kui yīö, ṙānyö yip tarik re chin min inrē 
ṙā-ang elti yīö ngaich cha-a min nö öt ngöhören nö pôḵ nö eltī yīö; ngaich yī-
ö min akahakūö tö chu öich Mā Tēv.  
22Pò yīö minyôiny-aṅ ngaich kētö öt kumlē-en ellōn tölöök, pòrô chū-ö öt 
kētö kumlēḵ ellōn ò, ngaich yī-ö inrē ṙūöhöl alaha tötlöök, öi sōten ò nö 
havööngökūöre tö ngam tötlöök talöökö ò nö hayööken nômö re;  
23Lökten man min öt ngöhöre mat meuk kintūöyö mat öt rēhĕn harūnöre i 
chinông alaha; ṙānyö yip tarik re chin min ṙā-ang eltī yīö. Ngaich yī-ö min 
akahalōn tö chu öich Mā Tēv.  

 Isikī-Ĕl 14 

Sō-o Nuk Insātēv Ngam Mā Tēv 

1Ngaich yihtöre yik rīkre mā aṅ Israel nö in chu, ngaich ūichngöre nö i kūö 
chu.  
2Ngaich yih ngam ṙô ngam Mā Tēv nö in chu:  
3Kūön tarik, kē insātēv yin vē tarik nö ellōn re, ngaich asöklö kinvē-ĕre ngam 
ötlanöökö cha nö i kūö cha; hökngenre öich pökeh öich hatönka tö cha?  
4Lökten vë-ekūö cha, ngö ṙô tö cha, Ngö ṙô an ngam Mā Tēv: Tarīku hòng i 
patī Israel öp kamë insātēvre nö ellōn re asöklö kinvē-ĕre inrē tö aṅ i öt 
lanöökö ò nö i kūö ò ngaich söntenre nö yih nö in öp pròfĕt, chū-ö chin Mā 
Tēv min hakôtenre sapṙô ò tökūö ṙôngö nup insātēv ò,  
5Hòṅ chu kētö tīre ellōn ap patī Israel, yip maharīkngenre tö chu nö ṙòkhöre 
tökūö nup insatēv cha.  

6Lökten ngö ṙô töp patī Israel, Ngö ṙô an ngam Mā Tēv: Havöötö ellōnre 
havöökūöre inrē ṙā-ang nup sin-òkkūö in yīö.  
7Pò öp töhĕng tak aṅ patī Israel, hēk aṅ i yip aṅ tahëng tö raheichtaṙen nö 
iyöng nö in Israel, öp mahaköhngenre nö ṙā-ang in chu, nö kē nup insātēv re 
nö ellōn re ngaich ṙātö kinvē-ĕre tö ngam kanöölö ò nö i kūö ò, ngaich 
söntenre nö yih nö ip pròfĕt nö hatöntöre nö in chu, chū-ö chin Mā Tēv min 
hakôtenre sapṙô ò; 
8Ngaich chū-ö min havöötökūö re lā-al ap tarik, vīten ò chin min nö 
minkahngö nyam ṙô inrē rökngen ò inrē ṙāngö ellōn nö in yip tarik chu; 
ngaich me-eṅ min akahalōn tö chu öich Mā Tēv.  
9Ngaich yēḵ öp pròfĕt nö hachīlö ngaich ṙô-òv tö ṙô, chū-ö chin Mā Tēv, öich 
mahachīl öp pròfĕt, hateutnyö këlre chin min inrē öich lā-al ò, ngaich fëlngen 
ò min nö ṙā-ang i ellōn yip tarik chu Israel.  
10Ngaich cha-a min nö keun sācha re-öp sācha öp pròfĕt öp sācha öp 
mahatöntöre inrē min nö hĕngren 
11Hòṅ ngam patī Israel nö öt hēḵ nö kiröönngöre nö lō-ongkūö nö ṙāngen 
chu, öt rēhĕn nö hachōichngöre nö hēk tö nup tanôichngen cha, hòṅcha pöri 
nö tarik chu ngaich chū-ö inrē Tēv cha, ṙô ngam Mā Tēv.  

Nō-a, Tanīěl Ngaich Yōp 

12Ngaich ngam ṙô ngam Mā Tēv nö yih nö in chu:  
13Kūön tarik, yē öp panam nö köölö fālen nö in chu tökūö inlahen re nö öt 
kô-en, ngaich chū-ö hateutnyö kël re lā-al e, likölngö kaneun nya-aṅkūö inrē 
tīntö inyāchö inrē i kui e, ṙā-ang in e inrē rökngen tarik töṙeūla inrē,  
14Pòrô vē tölūöi tak tarik, Nōa, Tanīēl, Yōp inrē, nö in e, höng ṙāmānyö nômö 
re min cha-a tökūö lanöökö cha, ṙô ngam Mā.  
15Yē chu hōten nup tötainy töṙeūla nö lök im panam, ngaich halëlngen e anū-
ö, vīten e inrē nö töt aṅ hāṅvkūö, tö lökngen e nö öt lökö tö tarik tökūö nup 
töṙeūla;  

16Pòrô öre nö umuh vē töluöi tak tarik nö in e, sā chu öich tö-aṅ ṙô ngam Mā 
Tēv, öt hō cha-a nö rēhĕn nö ṙāḵnyö kikōnyö nyīö ötrēhĕn kikānö nyīö; höng 
cha-a min töṙāḵnyuvö, öt aṅhavkūö pöri min ngam panam.  
17Hēk yē chu kētö sanët i kui ngam panam, öich ngö ṙô, Hökngen ap sanët nö 
kiröönngöre nö lök im panam; ngaich chū-ö rökngen tarik töṙeūla inrē; nö ṙā-
ang in e.  
18Pòrô vē tölūöi tak tarik nö in e, sā chu öich tö-aṅ; ṙô ngam Mā Tēv ötrēhĕn 
cha-a nö hōḵ nö ṙānyö kikōnyö nyīö öt rēhĕn kikānö nyīö; höng cha-a pòn 
töṙāḵnyuvö. 
19Hēḵ yē chu tīntö invah tölëlngökūö nö im panam, ngaich hōngnyö lanīnöre 
i kui e nö holtö mahām öich rökngen tarik töṙeūla inrē nö ṙā-ang in e;  
20Pòrô öre Nō-a, Tanīĕl, Yōp inrē nö in e, sā chu tö-aṅ, ṙô ngam Mā Tēv, öt 
rēhĕn cha-a nö hōḵ nö ṙāḵnyö kikōinyö nyīö öt rēhĕn kikānö nyīö; höng 
ṙāḵnyö nômö re pöri cha-a tökūö öp lanöökö cha.  
21Pòn ngö ṙô ngam Mā Tēv: I ṙôken öre yē chu tīnhöti i kui Yērusalem tö në 
aṅ in chu töfën tökalēḵ inkaha fālen, sanët, Inyāīchö tötainy töṙeūla, invah 
inrē tölëngökūö, öich rökngen tarik töṙeūla inrē nö ṙā-ang in e!  
22Sön pöri yĕn töṙā-ayivö in e tö-aṅ nö mahachōḵnyö nyīö kikōnyö nyīö 
kikānö inrē, yē cha nö yihtöre nö in meh, ngaich me-eṅ meuk nup talöökö 
cha tö nup la-en cha inrē, ngaich me-eṅ min inṙamkulōn öm im tötlöök 
kahëtö chu i kui Yērusalem, i nup kahëtö chu inrē i kui e nö ṙòkhöre.  
23Haṙamlōn meh yip min, yē meh meuk nup talöökö cha tö nup la-en cha 
inrē; ngaich akahalōn min me-eṅ tö chu öich löknyu chööḵnyi öich tītö në in 
e, ṙô ngam Mā Tēv.  

Isikī-Ĕl 15 

Inchōḵoṙô Tö Ngam Vāin 

1Ngaich yih ngam ṙô ngam Mā Tēv nö in chu:  
2Kūön tarik, sitih inlahen öng ngam chōn vāin nö yahlö vanāyö tö töng 
chōna, ngam pak vāin nö i nup chōn el inchōn?  

3Vī-i nup ṙung chōn tökē-ĕ nö ṙā-ang in ò? In ò yip ṙung tarik nö kēḵ saneūṙö 
chehen?  
4Yĕh meuk, höng ngòh ön ṙung tö kētu nö i kūö tameūyö; yē ngam tameūyö 
nö ṙāpngökūö tö nup tö-āṅngörekūö e, ngaich öp ṙat e nö ta-ök, kanôlu ṙô 
kūö öng angū-ö tö yô-òv?  
5Yĕh meuk hē e nö rötren, öt kanôlu ṙô kūö angū-ö; ngaich höichngen, yē 
ngam tameūyö nö ṙāpngökūö tö e ngaich nöng ta-ök hötitö angū-ö, kô-òren 
öng nö kētuṙen nö i yô-òv!  
6Lökten an nö ngö ṙô ngam Mā Tēv; Sā ngam chōn ngam vain nö i në chōn 
ngam el inchōn, ngam tö kētu tö chu nö i kūö ngam tameūyö nö ngòh, ngatī 
tī chin min kēngö yip aṅ Yērusalem.  
7Havöötökūöre chin min lā-al cha; pòrô cha-a nö ötkô-òngvah tökūö 
tameūyö, ngaich sön ngam tameūyö min nö ṙāpngökūö tö cha; ngaich yī-ö 
min akahalōn tö chu öich Mā Tēv; hē chu havöötökūöre lā-al cha.  
8Vīten ngam panam chin min nö öt aṅhavkūö; pò cha nö öt kô-en inlahen, ṙô 
ngam Mā Tēv.  

 Isikī-Ĕl 16 

Töt Kanò-envö Yeruselem 

1Hēk ngam ṙô ngam Mā Tēv nö yih nö in chu:  
2Kūön tarik, mikahtölōn Yērusalem tö nup sin-òkkūö in e,  
3Ngö ṙô, Ngö ṙô ngam Mā Tēv tö Yērusalem. Lamökngörit aṅ Kanā-aṅ man im 
panam inrē öm fötnyu; aṅ Amôr ök yöng meh kikōnyö, aṅ Hitait inrē ök yöng 
meh kikānö.  
4Ngam finötnyö meh pöri, ik sakāmö meh fötnyuvö ngam kūö fun meh nö öt 
ṙatlöngö öt rēhĕn me-eṅ söichö tö mak öm ahetlöngö, öt rēhĕn sīchö tö sāl öt 
rēhĕn kahūmi öm haköpi,  

5Öt hĕng tak tö-aṙē-ĕ elmat tö meh, nö ngatī tī öre tö në, tökūö re nö aṙē-ĕlōn 
tö meh; kavalī pöri me-eṅ el kahôiṙen, pò meh sin-òkkūö, hēten tök sakāmö 
meh fötnyuvö.  
6Ngaich hē chu chööḵngen meh, ngaich meūkö meh höng palöna i mahām re, 
ngö ṙô chū-ö ngaich tö meh öm i mahām re, Aṅ man,  
7Sīöplö inrē sā chōn ngam el kahôyö. Ngaich sīöplö me-eṅ marôlòng ngaich 
sööḵlö ṙēti ngaich i rinëlöre; môlnyi teh ngaich, sīöplö keūyö; höng chumlal 
pöri me-eṅ öt kinṙumngu alaha.  
8Ngaich hē chu chööḵngen meh hēk ngëichken meh inrē, yĕh meuk ngaich 
me-eṅ sā ṙēti mī-i hanāgenlōn; ngaich chū-ö haṙīöngnyö ngam kinfanre in 
meh, ngaich kafanngö kūö ngam linchôyö meh: hòṅ kilēḵngôre chū-ö öich 
hāngen tö meh ngaich kēhötre ip kinlēḵngô in meh, ṙô ngam Mā Tēv, kētöre 
ngaich me-eṅ öm chū-ö chu.  
9Vōkö meh ngaich chū-ö tö mak söichngö nup mahām inrē nö ṙā-ang in meh, 
hachāmö meh inrē tö tavī-i. 
10Kafānö meh chū-ö inrē tö hilā töyōhoh mirūnumat, kunröplö röön meh inrē 
tö uk, vöönö meh chū-ö tö tövai linen hilā keuheūtngö alaha meh inrē tö 
resöm hilā.  
11Hanyöṅtö meh chū-ö inrē tö yanöṅtö, silöthöt merkul meh inrē i kël meh, 
sayōk inrē i likeun meh.  
12Vīhöt inlök elmeh meh chū-ö inrē, inlöknang meh inrē, tövai inrē sapīöv i 
kui meh.  
13Ngatī innyöṅtö ngaich me-eṅ tö humlum rupīö; nup hilā meh inrē nö tövai 
linen hilā, resöm hilā inrē töyōhoh mirun mat hilā inrē; nyā töpahīöya atra 
me-eṅ inrē, töpachāka tavī-i inrē. Ṙūölöre vanāyö ngaich me-eṅ, ngaich sā 
inlahen rācha.  
14Ngaich ök ineū-eu meh nö kiröönngöre nö sölngö nö in yip pumnāmö tarik 
tökūö vanāyö meh, pò e nö teung lökten im lanöökö kahëtö chu in meh ṙô 
ngam Mā Tēv.  

15Nyatlö pöri me-eṅ im vanāyö meh, ngaich nyamköm innyihköre öm kikānö 
tökūö ngam ineū-eu meh, ngaich hatööḵngenre inyihköre in yip töng 
chamööḵngöre.  
16Kē nup rīkre me-eṅ hilā re, ngaich vīlö tövai yanöṅtö chūök, ngaich el u 
me-eṅ inyihköre; öt töngatī-iv misī, öt rēhĕn nö hēk nö töngatī-iv min.  
17Ngaich me-eṅ inrē kē nup tövai yanöṅtöre aṅ i nup humlum chu rupīö chu 
inrē, nup kahëtö chu in meh, ngaich vīlö insā tarik me-eṅ, ngaich in u inrē 
öm inyihköre;  
18Ngaich me-eṅ inrē kē nup töyōhoh mirun mat hilā öm ngaich kahum tö kui 
u ngaich ṙātö öp tavī-i chu tötahūsa chu inrē i kūö u.  
19Ngam ròti chu inrē kahëtö chu in meh ha-aṅlen meh tö töpahīöya atra, tavī-
i töpachāka inrē ṙātö u me-eṅ ngaich kūö u nö tötahūsa tinôngö ṙô ngam Mā 
Tēv.  
20Ngaich me-eṅ inrē kē kūön yip nyīö kikōnyö nyīö kikānö inrē, yip kayôḵnyö 
meh nö kūön chu, ngaich cha-a vē nö kētū nö in u nö kā-ayö. Töng kūöṅnen 
öng ngam innyihköre tö meh 
21Tö meh fëlngö yip kūön chu ngaich kēten cha nö tökētu nö in u nö lökten i 
kūö tameūyö?  
22I nup sin-òkkūö nö ṙòkhöre tö nup innyihköre tö meh öt köpölōn me-eṅ tö 
nup sakāmö meh hē meh nyīö, hē meh chumlah lichôi inrē, pilönöre öm i 
mahām re.  

Sā Ṙēngen Mahavahköre Kikanö Ön Yeruselem 

23Ngaich an ngam ötlanöökö meh: (nö öt kanôlò, in meh an ngam öt kanôlò! 
ṙô ngam Mā Tēv),  
24Ngaich man vīlö urôhò re tö töchuvīṙö ël nö lā kui ngaich vīlö chūök re 
lātulöng keuheūt el talöökö:  
25Kö i kui nup kanröönö me-eṅ öm vīlö chūök re lātulöng ngaich inyihkö 
ngam vanāyö re, kēngöre öm in yip chamööngöre, öm ṙūölö alaha re 
inyihköre.  

26Inyihköre man inrē in yip aṅ Aikup, yip töyal ranghen meh, ṙūölö alaha re 
man inyihköre, öm harunnyö tanāyö chu.  
27Lökten yĕh hateutnyö kël re chin lā-al meh, hakūöṅnngö ngam minchöḵ-ö 
kūö meh inrē, ngaich kēten meh inrē yanālö yip lā-al meh yip kikānö kūön aṅ 
Filistain, yip tösirōngkūö tö ngam töchōich inlaha meh.  
28Inyihköre man inrē in yip aṅ Asiria, pò meh öt ṙanāmu; hòṅ, inyihköre man 
in cha, ngaich ṙòngmö öl öm tööḵngen. 
29Ṙūölö alaha re man inyihköre inrē in yip aṅ panam Kālti mi-inyīhkö 
chehen; ngaich in e pòrô me-eṅ öl öm tööḵngen.  
30Töyahlö an ngam ellōn meh nö i hanāngen, ṙô ngam Mā, meuk öm tö meh 
ngaich la-evṙen tö në, në la-en mās mi-inyihköre kikānö;  
31Vīlö öp töchuvīṙö lā el kui urôhò me-eṅ kö i kui nup kanröön, vī-il chūök re 
me-eṅ inrē lātulöng i nup talöököre. Rö-ö pöri me-eṅ sā mi-inyihköre kikānö, 
pò meh öt ööire tö ṙāi ṙëhe.  
32Pīhö ma-asēha, kamë aṅ tahëng nö i chūök öp pīhö ò!  
33Kētö reneushö mi-inyihköre yin vē kikōnyö: ngaich pöri me-eṅ kētö 
raneushö yip töhāngen tö meh, haṙöiyö cha nö yih nö in meh nö keuheūttöre 
löktö lā-a nö im innyihköre tö meh.  
34Lökten man harīkngöre tö yip tahëng kikānö im innyihköre tö meh; öt hĕng 
tak mahaṙöiyö meh öm inyihköre; ngaich me-eṅ kētö ṙāi ṙëhe, ngaich rö-ö 
me-eṅ kē-ĕvkūö tö ṙāi ṙëhe; lökten man töharīkngö re.  

Mikah Elmat Ngam Tēv Nö In Yeruselem 

35Lökten Ō me-eṅ mi-inyihköre, hang ngam ṙô ngam Mā Tēv:  
36Ngö ṙô ngam Mā Tēv, Pò ngam sinrōngkūö meh nö ngaich nö luvënyu kūö 
ngam linchôyö meh inrē nö ṙòngnyukūö in ngam innyihköre tö meh in yip 
hanāngen meh, kūö nup insātēv meh inrē, kūö mahām yip kūön meh inrē 
tökētu nö in u,  

37Lökten, yĕh meuk, hamūl yip hanāngen meh chin min, yip chūök meh 
kumchikngenre, ṙòkhöre cha-a yip hanāngen meh yip tanôkömeh inrē; 
hamūlö cha chin nö lā-al meh nö keuheūttöre löktö lā-a, ngaich luhnyö kūö 
ngam linchôyö meh in cha hòṅ cha nö meūkö meh chumlal.  
38Ngaich chū-ö min akaha meh sā yip kikānö mamyūhanga ngaich kitaknyö 
mahām nö akaha fālen, ngaich kētö kui meh tö mahām aṅ ip lanīnö 
kumnyahlōn inrē.  
39Ngaich chū-ö min kēten meh eltī yip hanāngen meh, ngaich cha-a min nö 
tiṙölngö öp tö chuvīṙö lā-el kui urôhò meh tiṙölngö nup chūök meh lātulöng 
inrē; luhnyu nup min hilā meh tö cha kē-ĕ inrē nup tövai yanöṅtö meh ngaich 
ṙā-ayö me-eṅ höng chumlal öt hilāṙu.  
40Ngaich cha-a min nö kētö yip tömṙôngö nö lā-al meh, kuleh kui meh cha-a 
min inrē rökö meh inrē öm pinyënyö nö aṅtī tö nup sanët cha. 
41Ngaich cha-a min inrē nö föngtökūö nup patī yīö akaha fālen yīö inrē nö i 
kūö yip tömaṙôngö kikānö; vīten yīö chin min ṙā-angre i in-nyihköre, ngaich 
me-eṅ min inrē öt ngöhöre kētö ṙāi ṙëhe.  
42Ngatī chin min hatööḵngen öp inngëṅṙö tanānyö chu in yīö, ngaich ngam 
lanīnö chu min nö kiröönngöre nö ṙā-ang in yīö; ṙātöre alaha chū-ö min 
ngaich, öt ngöhören inrē ngam tanānyö chu.  
43Pò yīö köpölōn tö nuk sakāmö nyinī-öṅ yiö, vīten chu pöri līn öi aṅtī tö në; 
lökten yĕh meuk havëkö nup la-en yīö chin i kui yīö, ṙô ngam Mā Tēv. Röh 
öyih kēken tötlöök la-en nö ṙinūöten minë sin-òkkūö in yīö?  

Sā Yöng Nyīö, Sā Kūön kikanö 

44Yĕh meuk, ṙòkhöre yip tö inchō-ovṙô nö ṙô-òv min nö ṙôtö ngih inchō-oṙô 
in yīö, Sā ngam kikānö yöng, sā ngam kūön kikānö.  
45Kikānö man me-eṅ kūön ngam yöngre kikānö, ngam tösa-òkkūö tö pīhöre tö 
kūönre inrē; ngaich me-eṅ inrē kanānö yip kanānöre, yip tö sa-òkkūö tö yip 
pīhöre kūön re inrē. Aṅ Hitait ök yöng meh kikānö aṅ Amôr inrē ök yöng 
meh kikōnyö.  

46Öp maṙöinylö kanānö meh anga-aṅ ön ngòh Samariā ngam mī-iyöng nö in 
yip kūön re kikānö lā kapā tö meh; ngam ṙālö kanānö meh inrē, ngam mī-
iyöng lā lòhngö tö meh, nö anga-aṅ ngòh Sôtöm holre tö yip kikānö kūön ò.  
47Ngaich rö-ö me-eṅ hō-olōn lök el talöökö cha, hēk la-evṙen asā nup sin-
òkkūö in cha; ngaich me-eṅ höng öt rô-òtuṙen öm mötlö chanôchö tö cha i 
nup talöökö meh nö ṙòkhöre.  
48Sā chu tö-aṅ, ṙô ngam Mā Tēv, öt ngatī la-en an ngam kanānö meh Sôtöm 
tö yip kikānö kūön ò inrē nö sā la-en meh me-eṅ tö yip kikānö kūön meh 
inrē.  
49Yĕh meuk, angū-ö an fālen ök kanānö meh Sôtöm: hakeūlenre an tö yip 
kikānö kūön ò, saṙaklöng ṙôken nya-aṅkūö kôlò lööṙen inrē, hö-ö pöri nö 
holṙen yāich töhāṅten inrē. 
50Kësen acha-a la-evṙen inrē tö sin-òkkūö nö i kūö chu; lökten chin kēngen 
cha, hē chu meūkö e.  
51Öt ròngtikahëken ök Samariā tö nup tökööl in meh; mötlö kahëken man 
me-eṅ tö cha tö sin-òkkūö, ngaich vīten yip kanānöre me-eṅ nö löökö 
mineūkö tökūö nup sin-òkkūö nö ṙòkhöre nup kahëken meh.  
52Keun ngam minṙēngöre man; me-eṅ inrē tön ngaich man akah fālen tölöök 
nö lā i yip kanānö meh; kūö nup tö kööl meh öm mötlö lahūölka tö sin-òkkūö 
tö cha, mötlö yip cha-a tö meh nö im töchip. Lökten yĕh sirōngkūö, me-eṅ 
inrē, keun ngam minṙēgö meh inrē, pò meh vīten më kanānö meh nö löökö 
mineūkö.  
53Havantö nup kanôlò cha chin min, hĕnghöre kanôlò Sôtöm tö yip kikānö 
kūön ò inrē, nup kanôlò Samariā inrē tö yip kikānö kūön ò inrē, havantö nup 
kanôlò meh chin min inrē nö elṙôngö cha,  
54Hòṅ meh keun ngam minṙēngö meh ngaich sirōngkūö tökūö nup taṙòkhöre 
kahëken meh vītöre ngaich inṙamkölōn in cha.  
55Yip kanānö meh pöri, Sôtöm tö yip kikānö kūön ò min nö havantenre nö sā 
inlahenre tö lā-urĕh, Samariā inrē tö yip kūön ò kikānö inrē min nö 

havantenre nö sā inlahenre tö lā-urĕh; me-eṅ inrē tö yip kūön meh kikānö 
inrē min havantenre sā inlahen meh tö lā-urĕh.  
56Röh öp kanānö meh Sôtöm nö chöng nūöngö nö elvāng meh ik sakāmö 
inkeūlen meh,  
57Urēhĕkūö ngam lanöökö meh nö lūhuyö hilā? Ngaich me-eṅ tö-ngamuh 
vītöre sā ò öm chööḵnyö minṙēngö tö yip kikānö kūön Itöm ṙòkhöre inrē yip 
ranghö ò yip kikānö inrē kūön aṅ Filistain, yip mahavīlen meh mahavëḵngen 
meh,  
58Ngaich man keun sācha nuk töchōich inrē, ṙô ngam Mā Tēv.  

Tötchanūhuvṙen Kinlēḵngô 

59Hòṅ ngö ṙô an ngam Mā Tēv: Lök alaha meh chin min sā inlahen meh, öm 
öt chumkūöṙen tö ngam töchūöku kinlēḵngô linkölngö kinlēḵngô,  
60Sön pöri chū-ö min köpölōn tö ngam kinlēḵngô chu in meh i nuk sakāmö 
nyinī-öṅ meh, haköpngö ngam töt chanūhuvṙen chin min kinlēḵngô in meh, 
61Ngaich me-eṅ min fĕ-ĕlre tö nuk talöökö meh, ngaich sirōngökūö yē chu kē 
yip kanānö meh, hĕnghöre maṙönylö tö meh ṙālö inrē tö meh, ngaich kēten 
cha in meh nö sā kūön kikānö, hö-ö pöri nö kūö ngam kinlēḵngô in meh.  
62Haköpngö ngam kinlēḵngôre chin min in meh, ngaich akahalōn min me-eṅ 
tö chu öich Mā Tēv,  
63Hòṅ meh köpölōn kalūöchöre elkui inrē, ngaich öthētu vā-anykūöre hēk, 
tökūö meh sirōngkūö, yē chu aṙēlen meh tö nup taṙòkhöre kahëken meh, ṙô 
meh Mā Tēv.  

Isikī-Ĕl 17 

Inchōḵoṙô Tö Matēṙö, Tö Ngam Vāin Inrē 

1Yih ngam ṙô ngam Mā Tēv nö in chu:  
2Kūön tarik, vë-eny manah öp chīl, ṙô-òv inrē tö-inchō-oṙô el patī Israel;  

3Ngö ṙô, Ngö ṙô an ngam Mā Tēv: Hĕng nòng öp tökiröng matēṙö tökiröngö 
kël marôta rôngö kël inrē, kôlò sanôi nö ṙōlö mirun, yih nö i Lëpanön ngaich 
kēngö el kui öp sītör chōn;  
4Ngaich anga-aṅ nö likölngö nuk lā elkui ò tö-ayal pak ngaich kēngen e nö i 
panam mi-inyihha, ngaich vīten e nö ip elpanam mī-inyihkö chehen.  
5Ngaich anga-aṅ nö kē ök kulöl aṅ ngam panam ngaich teūichten e nö ik 
tökôlò kūö tumlat; i nuk töpōyen mak tī anga-aṅ tö e. Teūchtö e ngaich anga-
aṅ sā pak tötanyīka chōn,  
6Meuinylö ngaich angū-ö ngaich vītöre nö tölātti rōi nö chōn vāin nö 
pirātngöre, ngaich nup pak ò nö sökhaka. Vītöre ngaich anga-aṅ nö vāin, 
pākūvö ngaich anga-aṅ nö vāin, pākuvö ngaich sīöpnyöre rōi.  
7Hĕng nòng pöri ök tahëng tökiröng matēṙö tökiröngö kël pōyen sanôi inrē; 
ngaich yĕh meuk, ngòh chōn vāin nö supôntö nuk ṙĕhre nö kū-ötö in ò, 
asīöpnyö nuk pak re ngaich nö kū-ötö in ò pòn hōtu anga-aṅ nö ṙösö e. Ṙā-
ang im chūök e nö teūichtu 
8Hēk anga-aṅ nö haṙī-ing chūök e nö teūichtu nö i tökôlò tumlat ranghö 
töpōyen, pò ò nö hōtu nö sīöpnyöre pak, ngaich ṙônguvö, ngaich vītöre nö 
tökôlò nö chōn vāin.  
9Ngö ṙô, Ngö ṙô an ngam Mā Tēv: Kôlò ang min? Röh öng min nö teuklö nup 
ṙĕh re ṙalngö nup pak re inrē, pòn hōtu nup tufömngöre maneunynyi rōi nö 
nyangngö? Öt uroh öp min tökalēḵ kël hēk öt ṙōlö tī tarik nö teuklen ò nö ṙā-
ang i nup ṙĕh ò.  
10Yĕh meuk, yē ò nö harīki chūök nö teūichtu, kôlò ang min? Öthō ang min 
nö keuheūtngöre nö nyangngö yē ò nö fööṙö töp kuföt chuhöt nyanangngö 
ngaich nö ip chūökrööntöre ip chūök ò nö sīöp?  

Manah Ngam Inchōḵ-o Ṙô 

11Ngaich ngam ṙô ngam Mā Tēv nö yih nö in chu:  

12Ṙô-òv töngamuh i ngam patī töminôṙô, Öt akahakūö ömeh tö manah në? 
Vë-enynang cha, Yĕh meuk, yih ök rācha aṅ Pēpilön nö i Yērusalem, ngaich 
kē ök rācha ò tö yik kūön rācha ò inrē ngaich kēten cha nö in ò nö i Pēpilön.  
13Ngaich hĕng tak kahëḵ anga-aṅ tö kūön rācha ngaich vī kinlēḵngô nö in ò, 
ṙāten ò ngaich nö el katòh töchūökuṙô. (Kē-ĕyö yik yöngkūö tarik aṅ ngam 
panam tö ò,  
14Pòn hōtu ngam pūlngö nö hayāichi öt hachônglöngö inrē, ngaich lökten i 
inköpö ngam kinlēḵngô ò angū-ö nö sökhaka.) 
15Ngaich pöri anga-aṅ nö ahôngen nö lā-al ò nö tīnngö ma-ahānga nö i Aikup, 
nö hōten cha nö kē-ĕkūö ò tö kōra tö töpōyen inrē kumyung. Teunglen ap 
min? Kô ang ngòh tarik nö öt kô-òngvah ngòh tö ngatī la-en? Kô ang nö 
litòkngö ngam kinlēḵngô ngaich nö öt kô-òngvah?  
16Sā chu tö-aṅ, ṙô ngam Mā Tēv, kô-en nö ip chūök öp chūök öp rācha nö 
iyöng öp vamīlen ò nö rācha öp töhā-āchiṙen chūökṙô, öp tö litôki kinlēḵngô 
nö in ò tö ò, i Pēpilön ap min nö kapah.  
17Holtö yip tökālēḵ kumyung ang Fërō tömaṙôngö inrē öthō min nö holṙen ò 
nö im kinyūngö, yē nup törunglö nö harunglöngö ngaich vīlöngö inrē inlōngö 
chūök kinyīngö nö rinökngen nômö yip tömaṙôngö.  
18Pò ò nö ha-āichngen ngam chūök ṙô litòkngö ngam kinlēḵngô inre, pò ò nö 
kētö këlre ngaich söntenre nö la-evṙen tö në, öthō ap min nö öt kô-òngvah.  
19Lökten ngam Mā Tēv nö ngö ṙô: Sā chu tö-aṅ, kô-en an ngam chūök ṙô chu 
ngam ha-āchngen ò, ngam kinlēḵngô chu inrē ngam tölitôki tö ò, havëkö e 
chin min i kui ò.  
20Ngaich chū-ö min hanyāknyö ngam inhāṅlre i kui ò, ngaich anga-aṅ min nö 
kôhöt nö el ngam tinngöp chu, ngaich chū-ö min kēten ò i Pēpilön ngaich 
kēhötnen ò umuh im inkaha fālen tökūö inhôngen chöngö kahëken ò nö lā-al 
chu.  

21Ngaich ṙòkhöre yip tötölka kumyung in ò min nö fukngö tökūö sanët, 
ngaich yip tö-aṅ min nö pirāti el kuföt tökeuheūttöre lā-a; ngaich akahalōn 
min me-eṅ tö chu, ōich Mā Tēv, töṙô-òv.  

Ṙô Ngam Mā Tēv Nö Kilēḵngôre 

22Ngö ṙô an ngam Mā Tēv: Hakôtenre chin min hēngö kahë tö kun pak el kui 
ngam tömarô-òlòng sītör chōn, ngaich asöklen e min; ngaich chū-ö min 
likölngö öp elkui öp ṙālö kun pak ò tö-ayal, ngaich hakôtenre chū-ö min 
teūichtö e i kui öp tömarô-òl kui töchônglö inrē rôngö;  
23I kui rôngö Israel chin min teūichtö e, hòṅ e min nö sīöpnyöre pak ngaich 
ṙônguvö, ngaich vītöre nö tökôlò sītör chōn, ngaich elkatòh ò min nup 
töṙeūla töṙōlkangen nö iyöng; elnyat rōi nup inrē nup fôngö töṙōlkangen 
chehechōn.  
24Ngaich ṙòkhöre nup chōn ngam elkahôyö min nö akahakūö tö chu öich Mā 
Tēv öich tumṙeūtö tömarô-òl chōn, vīten tömarô-òl inrē nö cheūḵlòng nö 
chōn, nyôngö tī tö tö-ayal chōn, vīlö ngam tönyô chōn inrē nö kôlò. Chū-ö 
chin Mā Tēv töṙô-òv, ngaich kēken e min.  

 Isikī-Ĕl 18 

La-en Ngòh Tö Hĕng Taka 

1Hēk ngam ṙô ngam Mā Tēv nö yih nö in chu:  
2Asuāp lökten meh havannyö ngih inchō-oṙô inlahen panam Israel, nyā 
töhikīölhu angkūr yik yöng yīö, ngaich yip nyīö nö hikīölhu kuikanap?  
3Sā chu tö-aṅ, ṙô ngam Mā Tēv, öt hēk an min ngih inchō-oṙô nö kakka tö yīö 
nö in Israel.  
4Yĕh meuk, chū-ö chu nun në nômö nö ṙòkhöre, nômö ök kikōnyö yöng 
hĕnghöre nômö ngam kikōnyö kūön nö chū-ö: kapah ap min nômö tököölö 
fālen.  
5Yē ngòh tarik nö löök ngaich la-evṙen tö töhuveū chip inrē- 

6Yē ò nö öt nyā-aṅvkūö nö i kui minë rôngö hēk öt môklökūöre nö i nup 
insātēv i patī Israel öt hachōichngöre nö i pīhö holre hēk öt yihtöre nö i 
kikānö ip hē ò nö öt het,  
7öt hēng tak hakihten, havan kinlēḵngô pöri nö ip töhötṙëhevö, öt kēken 
unlāya, kētö nyā-aṅkūöre nö i tökapahare kafan töchumlal inrē töhilā,  
8öt ṙāyu tī tö töhaṙūöngö rupīö hēk öt kē ṙanūölen, haköp këlre nö ṙā-ang im 
ötlanöökö kô-en im tötmichūṙen kinṙôka ihôi tarik tö tarik,  
9Lök minë tökūichi chöngö chu, milētṙen inrē nö haköp në chöngö chu anga-
aṅ an tölöök, kô-en an min nö aṅ, ṙô ngam Mā Tēv.  
10Yĕn hakūöntö nyīö kikōnyö anga-aṅ öp mu-ulāya, kumtaknyö mahām, 
11öp töt hēngö la-en tö në, nyā pöri nö i kui rôngö, hachōichngö pīhö holre,  
12hakihten yāich töhāṅten inrē, kēken unlāya, öt kē-ĕny hötṙehre, 
môklökūöre nö i insātev, lūölken sin-òkkūö,  
13Ṙāyutī nö haṙūöngka rupīö, kē ṙanūölen inrē; aṅ ang min anga-aṅ? Öt aṅ ap 
min. Ngaich ap nö keuheūten nö i në sin-òkkūö; kô-en ap min nö kapah; i kui 
ò ap min mahām ò.  
14Yē ngòh tarik mahakūöntö nyīö kikōnyö öp mameuk në tökööl në lahūölken 
ök yöng ò kikōnyö, ngaich pa-ekūö, öt ngatī la-en inrē,  
15Öp töt nyamā-aṅvkūö nö i kui minë rôngö hēk öt môklökūöre nö i nup 
insātēv i patī Israel, öt hachōichngöre nö i pīhö holre, öthĕng kang chūök nö 
chōichen,  
16Öt hateung öp tökilē-ĕyö, öt kēken unlāyö, kētö nyā-aṅkūöre pöri nö i 
tökapahare kafan tö chumlal inrē tö hilā.  
17Haköp këlre nö ṙā-ang im öt lanöökö, öt ṙāyu tī tö töhaṙūöngka rupīö, hēk i 
ṙānūölen köp i në chöngö chu, lök i në tökūichö chöngö chu inrē; öt kapah 
min anga-aṅ tökūö tökööl ök yöng re kikōnyö; kô-en min anga-aṅ nö aṅ.  

18Öp yöng ò pöri kikōnyö, pò ò nö mu-ulòhtenre nö i kinīlö, ulāingen mak 
alahare, la-evṙen inrē tö tötlöök nö in yip tarik re, yĕh meuk, kapah ap min 
anga-aṅ nö i tökööl re.  
19Sön yī-ö ngö ṙô, Kūöyòh ang ngam kikōnyö kūön nö öt kihngen tökūö 
tökööl ngam yöng re kikōnyö? Yē ngam kikōnyö kūön nö teūngen tö töhuveū 
tö chip inrē, ngaich ṙēmen inrē nö haköp kö në tökūichö chöngö chu, kô-en 
min anga-aṅ nö aṅ.  
20Ngam nômö tököölö fālen kapah min. Öt kihngen an min ngam kikōnyö 
kūön tökūö tökööl ngam yöngre kikōnyö öt rēhĕn ngam kikōnyö yöng nö 
kihngen tökūö tökööl ngam nyīö kikōnyö; öp lanöökö aṅ ip tölöök i kui ò 
min, öp ötlanöökö aṅ ip tötlöök i kui ò min.  
21Yē ngòh tötlöök pöri nö havööngökūöre nö ṙā-ang i nup tökööl re nup 
kahëken ò ngaich haköp në chöngö chu la-evṙen inrē tö töhuveū töchip inrē, 
kô-en min anga-aṅ nö aṅ; ngaich öt kapah min anga-aṅ.  
22Öt hĕng nup tökööl kahëken ò min nö fēkaṙen nö in ò; kūö ngam lanöökö 
kahëken ò anga-aṅ min nö aṅ.  
23Kumchīkulōn öichu i kinpaha tötlöök, ṙô ngam Mā Tēv, nö öt lahë öre anga-
aṅ nö havööngö kūöre nö ṙā-ang talöököre ngaich aṅ?  
24Yē ngam tölöök tarik pöri nö havööngökūöre nö ṙā-ang im lanöökö ò ngaich 
kēken tökööl ngatī la-en inrē tö nup sin-òkkūö nup kahëken tötlöök tarik aṅ 
ang min anga-aṅ? Öt hĕng nup tölöök la-en ò min nö fēkaṙen: tökūö michūḵ 
chanökhuṙen öp lökngen ò nö fāluṙen öp tökööl kahëken ò inrē, kapah min 
anga-aṅ.  
25Sönngenre yī-ö ngö ṙô, Ötlöök an ngam talöökö ngam Mā. Hangihtöre 
töngamuh, Ō patī Israel: Ötlöök öng ngam talöökö chu? Röh ön nö minë 
talöökö yīö tö ötlöök?  
26Yē ngam tölöök tarik nö havööngökūöre nö ṙā-ang im lanöököre kēken 
tökööl inrē, kūö e min anga-aṅ nö kapah; kūö ngam tökööl ngam kahëken ò 
anga-aṅ min nö kapah.  

27Hēk, yē ngòh tötlöök tarik nö havööngökūöre nö ṙā-ang im ötlanöökö 
kahëken ò la-evṙen inrē tö töhuveū, yöölen tī min anga-aṅ tö nômöre.  
28Pò ò nö ngëicha ngaich havööngökūöre nö ṙā-ang im tökööl ngam kahëken 
ò, kô-en min anga-aṅ nö aṅ, öt kapah min anga-aṅ.  
29Sönngenre ngam patī Israel nö ngö ṙô, Ötlöök an ngam talöökö ngam Mā. Ō 
patī Israel, ötlöök ön në talöökö chu? Röh ön nö minë talöökö yīö tö ötlöök?  
30Lökten chin hòṅ akah fālen yīö, Ō patī Israel, kö asā nup talöökö ò ngòh 
töhĕng tak, ṙô ngam Mā Tēv. Havöötö ellōnre havööngökūöre inrē ṙā-ang i 
nup ötlanöökö yīö, hòṅ ngam tökööl nö öt lāinyngen öt kanôlò yiö. 
31Kavalngö nup ötlanöökö nö ṙā-ang in yīö nup kahëken yīö lā-al chu kē 
tufömngöre inrē ellōn yīö tufömngöre inrē ma-alaha! Kūöyòh ṙöng öi min 
kapah Ō patī Israel?  
32Tön rö-ö chin kumchikulōn i kinpaha töhĕng tak, ṙô ngam Mā Tēv; lökten 
havöökūöre, ngaich aṅ.  

Isikī-Ĕl 19 

Tinkökö Miṙivlōn 

1Ngaich me-eṅ, kaknyöre man im inrāmö yip kuön rācha i Israel.  
2Ngö ṙô: Asuh ök yöng meh kikānö nö kan lāyön nö i nuk kōiny lāyön! 
Fātngöre anga-aṅ nö el ṙôngö, nup kūön lāyön, Haruk kūön e anga-aṅ.  
3Ngaich hĕng nòng haruklö anga-aṅ tö kūön re; kētöre anga-aṅ ngaich nö kun 
lāyön, ngaich huveū-en anga-aṅ kē kā re; mīktö tarik ngaich anga-aṅ.  
4Ngaich yip pumnāmö tarik nö ahangkö pinhë-eṅkūö tö ò; ngaich anga-aṅ nö 
kô-òngvah nö el insuk cha; ngaich cha-a nö kēten ò nö aṅtī tö vòk ip panam 
Aikup.  
5Ngaich hē ò nö meuk tö ò nö kalūöchöre elkui, tö ök maheūṅḵkö ò nö öt 
teunglen, ngaich anga-aṅ nö kē tahëng nòng aṅ i nuk kūön ò ngaich vīlen ò 
nö kun lāyön.  

6Havötköre ngaich anga-aṅ nö i nuk lāyön; Kētöre ngaich anga-aṅ nö kun 
lāyön ngaich huveū-en nö kē kāḵ re; mīktö tarik ngaich anga-aṅ.  
7Ngaich anga-aṅ nö kilöön nup töngëḵ chūök cha ngaich piṙāpngö nuk 
elpanam cha; ngaich ngam panam nö pa-ekūö tö yip aṅ e inrē nö ṙòkhöre i ṙô 
ò nö siṙöp.  
8Ngaich yip pumnāmö tarik nö ṙātö insuk ò nö keuheūtngöre la-a: hanyāknyö 
inhāṅlre cha-a nö i kui ò; kô-òngvah ngaich anga-aṅ nö el insuk cha.  
9Aṅtī tö vòk cha-a nö chaphöt ò nö el ngööngö, ngaich kēten ò nö ip rācha aṅ 
Pēpilön; Kēhötnen ò cha-a ngaich nö el chūök inkövö, pòn sōtu nup ṙô ò nö 
ngöhören hināngö nö i kui rôngö Israel.  
10Sā vāin ök yöng meh kikānö nö el panô-òṅ vāin töharīki chūök tineūchti nö 
i kui mak, pōyen ṙòng pōyen pak inrē tökūö ṙôken mak.  
11Ngaich ök töngëḵ kaha ò nö vītuṙen nö kinchīṙö mahayöng; lātūlöng rô-òl 
kui angū-ö i nup tölip pak; meūkö rô-òl kui ngaich angū-ö nö holre tö nup 
töpōyen pak ò.  
12I tanānyö pöri öp vāin nö teuklöngö, kavāli ngaich nö el tumlat; nyangngö 
ngaich tökūö kuföt chuhöt; köichi ngaich nuk ṙòng ò nyangngö ngaich ök 
töngëḵ kaha ò; ṙāpngökūö ngaich ngam tameūyö tö ò.  
13Ngaich an nö harīki chūök tineūchti nö el tönyalnyi, ip tönyô panam töyal 
tö mak.  
14Ngaich ök tameūyö nö löktökūö imkaha ò nö ṙāpngökūö tö nuk pak ṙòng ò 
inrē; lökten nö öt ōtren nö in ò töngëḵ kaha, öt kinchīṙuvö mahayöng. Angu-ö 
an inrāmö ngaich vīlö re nö inrāmö.  

 Isikī-Ĕl 20 

Ṙôlōn Ngam Tēv Ngaich Mi-ôṙen Ngòh Tarik 

1Im sinātö samyeūheu, im tinneūyö chingëṅt, im sinömö sakāmö ngam 
chingëṅt, yihtöre yik rēvre mā aṅ Israel nö hatönken ngam Mā Tēv, ngaich 
ūichngöre nö i kūö chu.  

2Yih ngaich nö in chu ngam ṙô ngam Mā Tēv: 
3Kūön tarik, vë-ekūö yip mā aṅ Israel, ngö ṙô tö cha, Ngö ṙô an ngam Mā Tēv, 
mahatönken chu öi yih? Sā chu tö-aṅ, ṙô ngam Mā Tēv, hö-ö chin hòṅ 
hatönka tö yīö.  
4Hōḵ öm akah fālen cha, kūön tarik hōḵ öm akah fālen cha? Mikahtölōn cha 
chēi tö nup sin-òkkūö aṅ in yik yöng cha,  
5Ngö ṙô tö cha, Ngö ṙô an ngam Mā Tēv: Ik sakamö hē chu atöllen Israel, 
chūökuṙô chū-ö ip kūön aṅ patī Yāköp, mikahtökūö cha tö e ip panam Aikup, 
chūökuṙô chū-ö tö cha, öich ngö ṙô, Chū-ö chin Mā Tēv, Tēv yīö.  
6Ik sakāmö angū-ö chūökuṙô chū-ö tö cha tö chu min kēnyen cha ṙāngö öp 
panam Aikup ip panam öp chahöh chu chööḵnyen tö cha, öp panam töhëmö 
aṅkūö tö aṅteh hönī inrē tösamötlöng vanāyö tö taṙòkhöre panam. 
7Ngaich ngö ṙô chu-ö tö cha, Kavalngö nup sin-òkkūö hatīönkö minë mat yīö, 
ṙòkhöre yī-ö hachōichngöre inrē i nup insātev aṅ Aikup; chū-ö chin Mā Tēv, 
Tēv yīö.  
8Ahôngen chu pöri cha-a sōḵ inrē nö hangṙô chu; hö-ö cha-a nö kö kavalngö 
nup sin-òkkūö hatīönkö nup mat cha, öt rēhĕn cha-a nö ṙāngö nup insātēv aṅ 
Aikup. Ngaich ngö lōn chū-ö hòṅ vōknyö öp lanīnöre chin i kui cha 
keuheūttö öp tanānyöre inrē lā-alcha ellōn öp panam Aikup.  
9Ngaich pöri chū-ö höng sā inlahen ngam minë-eny chu, öich sōḵngen e nö 
hachōichi nö i kuö pumnāmö tarik i yip chūök cha nö iyöng, yip mameūkö 
chu mikahtökūö cha töre i kinënyö cha nö ṙā-ang im panam Aikup.  
10Hachōḵyen cha chū-ö ngaich ṙāngö ngam panam Aikup ngaich kēten cha nö 
eltönyalnyi.  
11Kē-ĕkūö cha chū-ö tö minë tökūichö chöngö hameukhö mat cha inrē töminë 
töhaköpö ngaich aṅ min tarik.  
12Hēk inrē chū-ö kē-ĕkūö cha tö minë töhet sakāmö chu, nö sā minkahngö 
ihôi chu tö cha, hòṅ cha nö akahalōn tö chu öich Mā Tēv ma-ahetlö u.  

13Ahôngen chu pöri ngam patī Israel nö el tönyalnyi; rö-ö cha-a nö lök I nup 
tökūichi chöngö chu sōḵ ngen minë chöngö chu pöri, minë töhaköpö tö tarik 
ngaich aṅ min; pōihāngen tī cha-a inrē nö hachōichngö minë töhet sakāmö 
chu. Ngaich ngö lōn chū-ö ṙösnyö ngam lanīnöre chin min i kui cha el 
tönyalnyi, öich ahatngen cha.  
14Ngaich pöri chū-ö sā inlahenre tökūö ngam minë-eny chu, hòṅ e nö öt 
hachōichi nö i kūö pumnāmö tarik, yip mameuktī chu kēnyen cha.  
15Hēk inrē chū-ö chuökuṙô in cha el tönyalnyi tö chu min ötkēten cha ip 
panam öp kahëtö chu in cha, öp panam töhëmö aṅkūö tö aṅteh hönī inrē, 
tösamötlöng vanāyö tö taṙòkhöre panam,  
16Pò cha nö sōḵo në chöngö chu öt lök el në tökūichö chöngö chu, 
hachōichngö në töhet sakāmö chu inrē; pò öp ellōn cha nö tömrit nup insātēv 
cha. 
17Ngaich pöri ngih mat chu nö ṙālen cha, öt fëlngen cha chū-ö inrē hēk öt 
ahatngen cha nö el tönyalnyi.  
18Ngaich ngö ṙô chū-ö tö yip kūön cha el tönyalnyi, Uh yin lök i nup tökūichö 
chöngö yik yöng yīö, ui rēhĕn haköpkö nup chöngö cha, ui rēhĕn 
hachōichngöre i nup insātēv cha.  
19Chū-ö chin Mā Tēv öich Tēv yīö, lök i në tökūichö yin chöngö chu, ṙēmen 
inrē haköpkö në chöngö chu,  
20Ahetlö minë töhet sakāmö chu hòṅ u nö minkahngö ihôi yīö tö chu, hòṅ yīö 
akahalōn tö chu Mā Tēv öich Tēv yīö.  
21Ngaich pöri yik nyīö nö ahôngen chu; öt lök i nup chöngö chu cha-a 
tökūichö, öt haṙēmngenre inrē nö haköpkö minë chöngö chu, minë töhaköpka 
tö tarik ngaich aṅ min; hachōichngö minë töhet sakāmö chu cha-a. Ngaich 
ngö lōn chū-ö ṙösnyö ngam lanīnöre chin min i kui cha ane inrē keuheūttö 
ngam tanāyöre in cha el tönyalnyi.  
22Haköp këlre pöri chū-ö ngaich sā inlahenre tökūö ngam minë-eny chu hòṅ e 
nö öt hachōchi nö i kūö pumnāmö tarik yip mameuk tī chu kēnyen cha.  

23Hēk inrē chū-ö chūökuṙô in cha el tönyalnyi tö chu min pirātngen cha in vē 
pumnāmö tarik piyāingen cha inrē nö i në panam,  
24Pò cha nö öt kēkö kaha minë chöngö chu, sōko minë chöngö chu pöri 
tökūichö hachōichngö minë töhet sakāmö chu inrē, minë mat cha inrē nö 
tēlta nö i nup insātēv yik yöng cha. 
25Hēk inrē chū-ö kētö chöngö tökūichö in cha nuk tö ötlöök ane inrē chöngö 
öp lökten cha nö ötkô nö nômu:  
26Ngaich chū-ö inrē hachōichngen cha lökten i nuk kahëtö cha öich vīten cha 
nö kētö lanòh kūön re nö i kūö tameūyö, pò chu hòṅ pinhëtökūö cha; tī chu 
angū-ö hōten cha nö akahakūö tö chu öich Mā Tēv.  
27Lökten, kūön tarik vë-ekūö öp patī Israel ngö ṙô tö cha, Ngö ṙô an ngam Mā 
Tēv: I ngih nö hēk yikyöng yīö nö hachōichngen chu, nö michūḵ inlahen 
chanökhutī tö chu.  
28Pò chu hē chu kēten cha i ngih panam öich chūökuṙô kētö e in cha, ngaich 
yē cha nöng meuk tömarô-òlkui rung hēk tölīpö rōi chōn in e cha-a ngaich nö 
kētö tökētu ngaich kētö inrunnyö lanīnö aṅ i nup kahëtö cha; in e cha-a nö 
söömlö nuk tökuchīkö tinveūkö, in e cha-a inrē nö ṙösnyö tökētu tö-ôkö tö 
cha.  
29(Ngö ṙô chū-ö tö cha, Asūöng ngamuh tömarô-òl chūök ngam kū-ö meh 
kiröönngöre? Lökten ap minë-eny e nö havëka nö Pāmah söl ing töngamuh.) 
30Lökten ngö ṙô tö ngam patī Israel, Ngö ṙô ngam Mā Tēv: Hòṅ 
hachōichngöre öyih sā inlahen yik yöng yīö nö halō-ongkūöre nö tömrit nup 
sin-òkkūö in cha?  
31Yē meh kētö nup kahëtöre kētö kūön re inrē tö kikōnyö i kūö tameūyö, 
hachōichngöre me-eṅ i nup insātēv meh söl ing töngamuh. Ngaich chū-ö min 
hatönka tö meh, ō patī Israel? Sā chu tö-aṅ, ṙô ngam Mā Tēv hö-ö chin hòṅ 
hatönka tö meh.  
32Nup mi-i ellōn meh öthētu min nö teungten ap kuilōn, Tā-a töi sā yip 
pumnāmö tarik, sā miyöngö nup panam, öi vë-ekūö chōn ihong inrē.  

Chökṙen Hěnghöre Aṙē-ĕl Ngam Tēv 

33Sā chu tö-aṅ, ṙô ngam Mā Tēv, kô-en chin aṅtī tö tökalēḵ kël töteuthak kël 
inrē holtö lanīnö inrē ṙösnyö e, chū-ö chin min rācha i kui yīö. 
34Kēnyen yīö chin min ṙā-ang in yip tarik hamūlö yīö inrē ṙā-ang i nup panam 
i chūök yīö pirātiyö, aṅtī tö tökalēḵ kël töteuthaka inrē kël, holtö ngam 
lanīnö nö ṙösnyuvö;  
35Kēten yīö chū-ö min inrē el tönyalnyi yip tarik, ngaich in e chū-ö min akah 
fālen in yīö havööhen höökūö.  
36Sā chu misī akah fālen yik yöng yīö el töyalnyi ip panam Aikup, ngatī chū-ö 
min akah fālen yīö, ṙô ngam Mā Tēv.  
37Ngaich vīten yīö chū-ö min lök el katòh ngam tinkung, hökngen yīö min 
inrē kiröönngöre i tum tak re.  
38Ahetngö yip töminôṙô chin min in yiö, acha-a inrē yip tötôichngen nö in 
chu; kēnyen cha chin min ṙā-ang ip panam chūök cha nö rahëchtaṙen nö 
iyöng, hö-ö pöri cha-a min nö kuhēthötre nö i panam Israel. Ngaich akahalōn 
yī-ö min tö chu öich Mā Tēv.  
39Yī-ö pöri, Ō patī Israel, ngö ṙô an ngam Mā Tēv: Kuṙòh kö lök la-en insātēv 
re yin, töngamuh unôichrit ngih inrē, yē yīö min öt hangṙô chu; hö-ö pöri yī-
ö kô hēk hachōichngö ngam minë-eny chu i nup kahëtö yīö i minë insātēv yīö 
inrē.  
40Pòn i kui ngam töhet rôngö chu, ngam kui ngam rôngö Israel, ṙô ngam Mā 
Tēv, in e aṅ patī Israel nö ṙòkhöre, ṙòkhöre cha-a min nö lök la-en chu nö im 
panam; umuh chū-ö min hō-en cha, umuh inrē chū-ö min havëkö nup tī yīö 
nup tī yīö nup tö-atöllöng inrē inlōnti aṅ in yīö, holre tö nup taṙòkhöre töhet 
kahëtö yīö.  
41Nö sā tötahūsa tinveūkö nö ahō-o chu min in yīö, yē chu min kēnyen yīö ṙā-
ang in yip tarik, hamūlö yīö inrē ṙā-ang i nup panam chūök yīö pirātiyö; 
ngaich chū-ö min inrē hameuktö ngam hanëtöre in yīö i kūö yip pumnāmö 
tarik.  

42Ngaich yī-ö min akahalōn tö chu öich Mā Tēv, yē chu min kēten yīö i 
panam Israel, ngam panam kinë-eṅkūö yik yöngyīö tö chu öich chūökuṙô.  
43Ngaich in e yī-ö min fē-ĕlre tö nuk talöökö yīö nuk la-en yīö inrē nö 
ṙòkhöre aṅtī yīö hachōichngöre; ngaich yī-ö min sa-òkkūö töre tökūö nup 
tötlöök kahëken yīö.  
44Ngaich yī-ö min akahalōn tö chu öich Mā Tēv, yē chu min lök alaha yīö tö 
pòkūö ngam minë-eny chu, hö-ö nö asā-a nup tötlöök talöökö yīö, öt rēhĕn 
nö asā-a nup töchōich la-en yīö, Ō patī Israel, ṙô ngam Mā Tēv.  

Tameūiyö Nö Lā Lòhngö 

45Ngaich yih ngam ṙô ngam Mā Tēv nö in chu:  
46Kūön tarik, havöötökūöre man kū-ötö lā lòhngö, mumkahten lā-al ngam lā 
lòhngö vë-eny mu-unôich inrē lā-al ngam el inchōn panam i Nēkep;  
47Ngö ṙô tö ngam el inchōn i Nēkep, Hangṙô ngam Mā Tēv: Ngö ṙô an ngam 
Mā Tēv, Yĕh meuk tōttökūö tameūyö chin min in meh ngaich angū-ö min nö 
ṙāpngökūö tö nup tö uhāv chōn in meh keuheūtngöre vah inrē tönyangngö 
chōn; öt hanyāngikūö ap min töhūṙökūö, ṙòkhöre min arëkūö löktökūö 
lòhngö söl kapā min nö ngesngö tökūö e.  
48Ṙòkhöre min tarik nö meuk tö chu öich chū-ö Mā Tēv tamôttökūö e; öt 
hanyāngikūö ap min.  
49Ngaich ngö ṙô chū-ö, Aōla Mā Tēv! Ngö ṙô yip tö chu, Hö-ö apa nö vamī 
inchōḵoṙô?  

Isikī-Ĕl 21 

Sanëṅt Ngam Tēv 

1Ngaich yih ngam ṙô ngam Mā Tēv nö in chu;  
2Kūön tarik, havöötökūöre man kū-ötö Yērusalem ngaich mumkahten inrē lā-
al nup töhet chūök; vë-eny mu-unôich lā-al ngam panam Israel.  

3Ngö ṙô tö ngam panam Israel, Ngö ṙô an ngam Mā Tēv: Yĕh meuk, lā-al meh 
chin ngaich min hōknyö ngam sanëtre ṙā-ang el ngam inyul ò, ngaich 
rökhangen min ṙā-ang in yīö hĕnghöre tölöök tötlöök inrē.  
4Kūö chu min rökhangen ṙā-ang in yīö hĕnghöre tölöök tötlöök inrē, lökten 
ap min sanët chu nö meutnyi nö ṙā-ang el inyulre nö lāḵlö taṙòkhöre tarik 
löktökūö lòhngö söl kapā;  
5Ngaich ṙòkhöre min tarik nö akahakūö tö chu öich Mā Tēv öich hamôknyö 
ngam sanët re nö ṙā-ang el inyul ò; hö-ö öp min nö hēk nö hayulhötvö.  
6Lökten yēḵ uhômlöre, kūön tarik, uhômlöre holtö linkukngö fanöinylöre ane 
inrē tökiröng miṙivlōn i kūö cha.  
7Ngaich yē cha nö ngö ṙô tö yīö, Kūöyòh öi uhômlöre? Ngö ṙô me-eṅ min, 
Kūö minë inhānga. Yē e nö yih kö paṙööyi el fanöinylö min öt kalēḵngöre 
min inrē kël nö ṙòkhöre, kö chaṙīvi min ma-alaha ṙòkhöre inrē min kui 
kinmônö nö öt kalēḵ sā mak. Yĕh meuk, yih an, ngaich an inrē min nö 
hatēungirit, ṙô ngam Mā Tēv.  
8Ngaich yih ngam ṙô ngam Mā Tēv nö in chu;  
9Kūön tarik, vë-eny mu-unôich ngö ṙô: Ngö ṙô an ngam Mā, Ngö ṙô: Hĕng 
nòng sanët hĕng nòng töhakeūtö ane inrē tömingāinyu elmat,  
10Hakeūtö nö nyāhatī, mingāinyu elmat nö hōtu nö sā pinchālö hanyālö!  Hēk 
hayīölkūö hòng öi ṙāmölōn? Öt kūötenre yin tö ngam tinkung, kuön chu 
kikōnyö, ngam töng chōnnyöre.  
11Lökten ngam sanët nö kētu nö mingāinyu elmat, pòn hōtu nö ṙapka; 
hakēutö an mingāinyu elmat inrē nö kētu nö eltī töp famëlhanga.  
12Ayôṙa yēḵ harāmöre inrē, kūön tarik, pò ò nö lā-al yip tarik chu; lā-al yip 
kūön rācha aṅ Israel; kētu yip nö ngaich nö i kūö sanët holtö yik tarik chu 
lökten fatah takeunre man.  
13Pò ò nö örhöng kinlahten asuh ap kanô-òṅ ò yē meh öt kūöngenre tö chōn? 
ṙò ngam Mā Tēv.  

14Lökten vë-eny mu-unôich, kūön tarik; fatāk eltī re man hökngen ngam sanët 
inrē nö yih nö nët van hôṅ, yĕh lūöi van, ngam sanët nyāha yip töfëli: anga-
aṅ an sanët nö ip yöng finëlhanga, öp mahavīlen cha,  
15Hòṅ nup fanöiylö cha nö paṙööyi, ngaich maṙôngö töfukngö nö i kūö nup 
inkūp cha nö ṙòkhöre. Ngaich chin kētö ngam töpachāla kūö sanët: Aōla! Vī-i 
an nö sā hanyālö, mingāinyu elmat an nö fanëlhanga.  
16Fangtökūö ò kalē-ĕti lahāmö lātavē inrē i kui ngam tökeut in meh nö 
hachō-oikūö.  
17Ngaich chū-ö min inrē fatāk eltīre, hatöö-öng tanānyöre chin min inrē; chū-
ö chin Mā Tēv töṙô-òvö.  

Sanëṅt Rācha Aṅ Pēpilòn 

18Hēk ngam ṙô ngam Mā Tēv nö yih nö in chu:  
19Kūön tarik, nëtö mikahngö man tö talöökö ngam sanët öp rācha aṅ Pēpilön 
nö yih; nëtre nup min nö yih nö ṙēu-eung im angū-ö panam. Ngaich vīlö öp 
machööḵlö minkahngö, vīten e nö i kui ap talöökö ngam elpanam;  
20Mikahngö talöökö ngam sanët nö yih nö i Rapāh panam aṅ Amön i Yūtā, 
Yērusalem inrē ngam tö kalonglöngö.  
21Pò ngam rācha aṅ Pēpilön nö sökhaka nö i kanānngökūö talöökö, i kui nup 
tönët talöökö, nö chông alaha; kilangkö nup chòk an, hatöntöre an nö i nup 
teraf, ngëichkö ngam alip an.  
22Lahāmö ò öp löktö kintöllö Yērusalem, nö vā-any kūöre nö hū-a, 
hachônglôre nö pōitô nö hū-a, asöklö nup sanông nö kamtö minë inkūp, 
harunglö tökutlö, vīlö chūök kamyīng tösökhaka.  
23Ngaich pöri nö in cha angū-ö min nö sā töminyôiny chinông alaha, ngaich 
cha-a nö kilēḵngôre nö chūökuṙô; ngaich pöri anga-aṅ nö kēten öp fālen cha 
nö fēkaṙen, pòn hōtu cha-a nö kē-ĕ.  
24Lökten ngam Mā Tēv nö ngö ṙô: Pò yīö vīten ngam fālen yīö nö fēkaṙen, i 
ṙinòng nyökūö minë tanôichgen yīö, lökten i nup la-en yiö nö ṙòkhöre nup 

tökööl yīö nö meūkö-pò yīö ngaich söltökūö i finë-elre, ngaich yī-ö min kô-
òngvah in u.  
25Ngaich me-eṅ kūön rācha i Israel, Ō töthet tötlöök, tösakāmu tö ngam 
yamih, ngam ṙētak ap manā-aṅ sācha meh,  
26Ngö ṙô an ngam Mā Tēv: Kēngö ngam vanön kuire man, kēngö ngam 
sapīövre inrē; hö-ö nup min nö sā re nö ōtren; hapōilö ngam lamā taṙeū, 
hayāichngö ngam lamātulöng.  
27Vī e chin min nö tinṙöltit, tinṙöltit, tinṙöltit; öt rēhĕn min nö umuh nö 
chūöktitvö angū-ö hanöng saha yanīhih ò ngam tö-rònglen nö aminten tö e 
kētö e chū-ö min inrē in ò.  

Sanëṅt, Ngaich Yik Aṅ Amòn 

28Vë-eny mu-unôich man me-eṅ kūön tarik, ngö ṙô, Ngö ṙô an ngam Mā Tēv 
tö inlahen yip aṅ Amòn, i inlahen ngam minṙēngö tö cha; ngö ṙô, Hĕng nòng 
sanët, hĕng nòng sanët töhōknyu nö fanëlhanga, mingāinyu elmat an nö 
amëla pachāla inrē sā hanyālö 
29I saha cha nö ngëichkö minyôiny tömeūkö tö pòkūö yīö, i saha cha nö 
minyôiny nö chông alaha tö pòkūö yīö nö tö hakeunlöng nö i likeun yip 
töthet tötlöök, yip tösakāmuvö tö ngam yamih, ngam ṙētak öp manā-aṅ sācha 
cha.  
30Havanhöt ò el inyul ò. Ip chūök öp chūök vinīlö yīö ip panam ranehlö yīö 
akah fālen yīö chin min.  
31Ṙösnyö ngam lanīnöre chin min i kui yīö; föötö kui yīö chin min aṅtī tö 
tameūyö lanīnö chu; kēten yīö inrē eltī yip tötmilēḵ tarik, töhuveū-en nö 
fëlhanga.  
32Ngòh tameūyö yin min; ellōn ngam panam ap min mahām yīö; öt ngöhören 
infēkaṙen yin min; pò chu öich chū-ö Mā Tēv töṙô-òvö.  

 Isikī-Ĕl 22 

Fālen Yeruselem 

1Hēk inrē ngam ṙô ngam Mā Tēv nö yih nö in chu, nö ngö ṙô.  



1912 

 

 
   Nicobarese Bible 

© 2014, Bible Society of India. 
 

 
 

 

2Ngaich me-eṅ min akah fālen, kūön tarik, hōḵ ömeh akahfālen ngih 
tömahāmutī elpanam? Yēi chei vë-enynang ò tö nup taṙòkhöre sin-òkkūö la-
en ò.  
3Ngö ṙô pömchö, Ngö ṙô an ngam Mā Tēv: Öp elpanam kumtaknyö mahām 
nö ellōn re, yih öp nö ngaich ṙētak e, öp vamī insātēv inrē nö hachōichngöre! 
4Ngaich man vītöre fāluṙen lökten i mahām ngam kitaktö meh hachōichngöre 
inrē i nup insātēv nup vahī meh; ngaich man inrē kētö ngam sakāmö re nö 
röhta, ngam töhakāmi ṙētak minë samyeūheu meh nö ngaich nö yih. Lökten 
chin vīten meh minṙēngö i vē pumnamö tarik, nāichngen inrē in në panam.  
5Acha-a yip töröhta cha-a inrē yip tömarôvat tö meh min nö ha-āichngen 
meh, me-eṅ tötlöökö ineūka, tööḵlö tinṙōlen.  
6Yĕh meuk, yip kūön rācha Israel in meh kö i minā-aṅre, nö tönglōn tö kintak 
tö mahām.  
7Kikōnyö yöng, kikānö yöng inrē nö hayë-eiṙen nö in meh; kihngen yip 
törahëichtaṙen nö iyöng tökūö inteūgö kinë-eṅ rupīö nö ellōn meh; yip 
kūönyōich tafiösī inrē in meh nö i kūi inyëḵngen.  
8Öt kūötenre man tö nup töhet in chu, hachōichngö minë töhet sakāmö chu 
inrē.  
9Tarik yip umuh in meh yip samūöicha ngaich kitaknyö mahām, tarik inrē 
yip in meh yip nyamā-aṅvkūö nö i kui minë rôngö; tarik kamëken töthet la-
en nö ellōn meh.  
10In meh yip tarik lamuhngö hilā yöng re tö kikōnyö; in meh cha-a yip yāich 
kikānö yip tö-öthet nö im öt hanëtö cha. 
11Hĕng tak kamëken sin-òkkūö nö i pīhö ngam holre; tahëng taka töchōichen 
nö hachōichngöre nö i kankūön re; tahëng in meh mahachōich ngöre nö i 
kanānö re, kikanö kūön öp yöng ò kikōnyö.  

12In meh yik tarik kamë raneushöre nö kitaktö mahām; ngaich me-eṅ ṙūöten 
ṙūölö kanôlò inrē vī taneūngenre inrē in yip holre i intēungö kahë re tö rupīö; 
ngaich me-eṅ vaichngen chu, ṙô ngam Mā Tēv.  
13Yĕh meuk, lökten, fatāk eltīre chin im michūḵṙen taneūngen meh ngam 
vahīlö meh, im mahām inrē ngam më-ellōn meh nö ngaich.  
14Kô öng ngam kumlēḵ meh nö keun, hēk kô ön minë kël meh nö kalēḵ, i nup 
sakāmö chu min lök alaha meh? Chū-ö chin Mā Tēv töṙô-òvö, la-evṙen min 
inrē tö e. 
15Pirātngen meh chin min in vē pumnāmö tarik piyāingen meh inrē keuheūt 
në panam, ngaich inrē min chū-ö mīktö nup mum meh nö ṙā-ang in meh.  
16Ngaich chū-ö min inrē hachōichi i kūi vē pumnāmö tarik pòkūö meh; 
ngaich akahalōn min me-eṅ tö chu öich Mā Tēv.  

Tö Hūkūö Tameūyö Ngam Tēv 

17Ngaich yih ngam ṙô ngam Mā Tēv nö in chu:  
18Kūön tarik, vītöre an nö in chu ngam patī Israel nö yeich; ṙòkhöre anū-ö, 
rupīö, mās, kôpöre, vët pirum inrē nö i kūö töhū tameūyö, nö vīngöre nö 
yeich.  
19Lökten ngam Mā Tēv nö ngö ṙô; Pò yīö ṙòkngöre vīngöre yeich, lökten, yĕh 
meuk, hamūlö yīö chin min ellōn Yērusalem.  
20Sā yip tarik nö hamūl rupīö, mās, vët, pirum, kôpöre inrē nö i kūö töhū 
tameūyö nö föölö kūö tameūyö nö i kui e pòn hōten e nö yëngö; ngatī chū-ö 
min hamūlö yīö ip tanānyö chu lanīnö chu inrē, öich chaplen yīö ël e öi 
miyëṙi.  
21Hamūlö yīö chin min föölö kui yīö inrē aṅtī tö tameūyö lanīnö chu, ngaich 
yī-ö min yëngö ellōn e.  
22Sā rupīö nö miyëṙi nö i kūö töhū tameūyö, ngatī yī-ö min miyëṙi ellōn e; 
ngaich yī-ö min akahalōn tö chu öich Mā Tēv ṙamösnyö ngam lanīnöre i kui 
yīö.  

Fālen Yip Yöng Kūö Israel 

23Ngaich yih ngam ṙô ngam Mā Tēv nö in chu:  
24Kūön tarik, ngö ṙô tö ò, Panam man me-eṅ öm töt ahetlöng, hēk öt 
kumṙahtukui ik sakāmö lanīnö chu.  
25Yip kūön rācha ellōn ò nöng sā sumṙöp lāyön nö tich pôḵre; ngaich yip nö 
ngeūṅktö nômö tarik; ngaich yip nö kē kanôlò töpōi ṙāi chehen inrē; pōyen tī 
yip tö fafiösī nö ellōn e.  
26Ngaich yip kūönṙô ò nö chökhuṙen nö im chöngö chu hachōichgö nup töhet 
chu inrē; hö-ö yip nö harīkngöre tī tö töhet tö töngha-eh inrē, öt rēhĕn yip nö 
haköptö inrīkngö ngam töthet tö ngam töhet, öt chumkūöṙen cha-a inrē tö në 
töhet sakāmö chu, lökten chu hachōichi in cha.  
27Yip kūön rācha ellōn e nöng sā nup am aṅ elinchōn nö chiṙes pôḵre, kitakyö 
mahām, fëlngö nômö nö kē tömichūḵṙen taneūngen. 
28Yip pròfĕt ò inrē nö lūöpö cha tö tö-isoh mak lanit, meuk minyôiny-aṅ 
mineūkö minyôiny chinòng alaha inrē nö in cha, nö ngö ṙô, Ngö ṙô an ngam 
Mā Tēv, Yĕn rö-ö ngam Tēv nö ṙô-òvò.  
29Yip tarik aṅ ngam panam harūnöre nö kil ulāya inrē; hakihten yāich yip 
töhāṅten inrē, kil yip törahëichtaṙen nö iyöng nöng öt haṙënhangen.  
30Ngaich chū-ö chöh tarik in cha öp vamīlö ngam kinlōngö sökhak inrē nö i 
kui tömëngö kaha nö i kūö chu nö lanaklö ngam panam, hòṅ chu öt tiṙölngö 
e; öt hĕng tak kanôtökūö pöri chū-ö.  
31Lökten chu ṙösnyö ngam lanīnöre i kui cha; haṙāpngen cha chin i kūö 
tameūyö ngam lanīnö chu; havahlö ngam talöökö cha chin nö i kui cha, ṙô 
ngam Mā Tēv.  

Isikī-Ĕl 23 

Tötlöök Kikanö 

1Ngaich yih ngam ṙô ngam Mā Tēv nö in chu:  
2Kūön tarik, nët tak nap umuh kikānö, kūön öp töhĕng tak yöngnyīö,  

3Inyihköre cha-a nö i Aikup; inyihköre cha-a nö i inyālö cha; in e nup teh cha 
nö kiröichka lūölkaṙen inrē ök rinëlö cha.  
4Ōhōlah minënyi ök maṙöinylö ane inrē Ōhōlipāh minënyö ök kanānö ò. 
Ngaich cha-a nö chū-ö chu; kūönu cha-a ngaich tö kikōnyö kikānö inrē. Minë 
minë-eny cha, Ōhōlah an Samariā, ane inrē Ōhōlipāh an Yērusalem.  
5Inyihköre an Ōhōlah i saha ò nö chū-ö chu; ngaich anga-aṅ nö mikahngö yip 
hanāngenre aṅ Asiria.  
6Kumyung tö-inyuttö tököinyö nganāvömat, mahayöng yöngṙen kumyung 
inrē, ṙòkhöre cha-a nö lōn nö ṙāl tarik, i uk kōra tarik aṅ uk kōra.  
7In cha anga-aṅ nö kētöre nö tö-inyihka, ṙòkhöre cha-a aṅ Asīriā nö tarik 
atöllöngö; ngaich anga-aṅ nö hachōichngöre nö i nup insā tēv kö in nup 
tömikahayö tö ò.  
8Hö-ö anga-aṅ nö ṙāngenre nö im innyihköre ngam harunken ò hē nuk 
sakāmö ò nö i Aikup; pòn ik inyālö ò tarik nö ṙōlhaka nö in ò ngaich lūölken 
ök rinëlö ò ngaich in ò tī nö vōknyö ök yanālö tö tötlöök.  
9Lökten chu kēten ò eltī yip hanāngen ò, eltī yip aṅ Asīria, yip tömikahāyö tö 
ò.  
10Luhngö hilā ò cha-a vē nö ngaich; kē yip kūön ò kikōnyö kikānö inrē; fëli 
anga-aṅ ngaich tö cha nö aṅtī tö sanët; ngaich anga-aṅ nö kūöngô nö i 
kikanö, hē öp inkaha fālen nö kēkaṙen nö in ò.  
11Meuk ngih öp kanānö ò Ōhōlipāh, Sönngenre anga-aṅ nö mötlö nö chōich 
nö im tī ò nö mikahang nö im innyihköre, ngam töhöichngen tö ngam im 
kanānö ò.  
12Mikahang anga-aṅ nö in yip aṅ Asīriā, mahayöng yöngṙen kumyung inrē, 
kumyung tökeukeūtlöre aṅ in tö lanaklöre i uk kōra tarik mi-ī uk kōra, 
ṙòkhöre cha-a nö lōn nö ṙāl tarik,  
13Ngaich meūkan chū-ö nö ngaich nö chōich; nëtre taka cha-a nö kēḵ ngam 
töhĕngren talöökö.  

14Ngaich pöri anga-aṅ nö ṙūhöl rô-òl kūö re nö kēken ngam innyihköre, meuk 
insā tarik anga-aṅ nö i kaha kinlōngö, insā aṅ Kāltī nö kūichö nö ngāṅvö el 
mat.  
15Hamöptöhëch inmöpṙat kachūka vanön kui nö i kui re, ṙòkhöre cha-a nö sā 
mineūkö yöngṙen kumyung, insā yip aṅ Pēpilön yip tö panāmuvö tö Kālti.  
16Hē ò nö meūkö cha ngaich mikahngen cha anga-aṅ, ngaich söömngö ma-
ahōngö nö in cha nö i Kālti.  
17Yih ngaich yip aṅ Pēpilön nö in ò nö el chamam hanāngenlōn, ngaich cha a 
nö hachōichngen ò nö im tötlöök yanālö; ngaich unôichngöre anga-aṅ nö 
mūmuvö tötī cha, havööngökūöre ngaich agna-aṅ nö ṙā-ang in cha nö sa-òk 
kūö.  
18Hē ò nö kēken ngam innyihköre nö hangālnyöre ahuilö linchôyöre inrē 
havööngökūöre chū-ö ngaich tö ò öich sa-òkkūö, sā chu havööngökūöre töp 
kanānö ò.  
19Möölö inlaha anga-aṅ nö ṙūöhlenre nö im innyihköre, köpölōn tö nuk 
sakāmö inyālö re, hē ò nö inyihköre nö ip panam Aikup.  
20Ngaich mikahngö yip tö-āṅngöre lahök alaha umuh, yip tumtakcha töng sā 
köttö, yip tökūönu inrē tö tösā kōra.  
21Ngatī me-eṅ meūkken tötlöök la-en meh öm nyīö, hē yip aṅ Aikup nö 
lūölkö elngòh meh kiröich minë kun teh meh inrē.  

Inkāhafālen In Ap Ṙālö Kikanö 

22Lökten, Ō Ōhōlipāh, ngö ṙô an ngam Mā Tēv: Yēh meuk, hachohkö lā-al 
meh chin min më hanāngenlōn ṙeūngö meh havööngökūöre öm sa-òkkūö, 
kēten cha chin min inrē nö lā-al meh nö keuheūttö e la-a lökti:  
23Yip aṅ Pēpilön ṙòkhöre inrē aṅ Kālti, Pikòt Sō-a, Kō-a, ṙòkhöre inrē aṅ 
Asiriā nö hol cha, lōn nö ṙāl tarik, ṙòkhöre yip mahayöng yöngṙen kumyung 
inrē in cha, kumyung mākūö kumyung inrē, ṙòkhöre cha-a nö i-uk kōra.  
24Ngaich yih min cha-a nö lā-al yīö löktö inröl chūök yip tömaṙôngö inrē 
tarik inröl; ṙòkhöre min cha-a nö söklöre nö lā-al yīö nö keuheūtngöre lā-a nö 

lanaklu tö tökūöṅnö kiröng inrē, sapīövu inrē, ngaich chū-ö min kēten öp 
inkaha fālen nö in cha, ngaich cha-a min nö akah fālen yīö nö asā öp in cha 
inkaha fālen.  
25Ngaich chū-ö min hachōkūö ngam lanīnöre lā-al yīö-hòṅ cha nö lök alaha 
yīö nö holtö tanānyöre. Ṙatī elmeh yin min tö cha nang yīö inrē, ngaich yip 
tö-aṅ min inyīö nö fukngö tökūö sanët. Kē-ĕ yip min kikōnyö kūön yīö kikānö 
inrē, yip tö-aṅ in yīö inrē min nö ṙāpngö tökūö tameūyö. 
26Luhngö nup inyut yīö yip inrē kēngö nup inyut yīö yip min inrē kēngö nup 
tövai yanöṅtö yīö inrē.  
27Ngatī tī chin min keuheūtngen tötlöök la-en yīö öp inyihköre tö yīö inrē 
kum yīö ṙā-ang panam Aikup; hòṅ yīö min öt môklökūöre in yip aṅ Aikup 
hēk öt ōtre kanöpölōn tö cha.  
28Pòn ngö ṙô ngam Mā Tēv: Yĕh meuk kēten yīö chin min eltī cha yip surīkhö 
yīö, eltī cha yip chūök yīö havööngökūöre öi sa-òkkūö;  
29Ngaich cha-a min nö lök alaha yīö nö surīkhen yīö, kēngö nup ṙòng la-en 
yīö inrē; ṙāngen yīö inrē chumlal öt aṅhāṅv alaha, hameuknyu min inrē ngam 
linchôyö yīö inyihköre. Ngam töchōich la-en yīö inyihköre inrē.  
30Tö kumtö ngih nö i kui yīö, pò yīö nyamkö innyihköre in vē pumnāmö 
tarik, hachōichngöre inrē i insātēv cha.  
31Ngaich yin lök talöökö ök kanānö yīö; lökten chin min kētö öp chūök òk ò 
nö elti yīö.  
32Ngö ṙô an ngam Mā Tēv: Òk kūö chūök òk öp kanānöre yin öp tö-aṙū-utī ël 
tökiröng inrē; hayīöli yin min minôniṙen inrē, pò e nö pōyen aṅ;  
33Tööḵngen yin min töhinyōyö miṙivlōn inrē, hĕng öp chūök òk nganāng 
alaha inhatngö inrē, ök chūök òk öp kanānö yīö Samariā;  
34Ôkö e min me-eṅ ahatlörit e inrē, teukngö keūyöre inrē, kayôt elngòh re 
inrē; pòn ṙô chu, ṙô ngam Mā Tēv.  

35Lökten an nö ngö ṙô ngam Mā Tēv: Pò yīö vaichgö tö chu kavalngen chu 
inrē lā-uk yīö, lökten keun fālen nup öt lanöökö yīö inyihköre inrē.  

Inkāhafālen Cha Nyöre 

36Ngö ṙô An ngam Mā Tēv tö chu: Kūön tarik hòṅ akah fālen Ōholah ö meh 
Ōholipā inrē? Ngaich vë-enynang cha chĕi tö nup sin-òkkūö la-en cha. 
37Tön asēha yip aṅhaṅv eltī inrē tö mahām; aṅtī tö nup insātēv re cha-a nö 
asēha; uroh inrē cha-a nö kē-ĕkūö u tö nyā-aṅkūö tö kikōnyö nyīö yip 
hakūöntö cha nö in chu.  
38Hēk inrē ngih tī cha nö in chu: Hachōichngö ngam töhet chūök chu yin im 
sakāmö angū-ö hachōichngö në töhet sakāmö chu inrē.  
39Pòn hē cha nö ṙātnyö likeun yik nyīö kūön cha nö tökētu i nup insātēv cha, 
im sakāmö angū-ö cha-a nö yih el ngam töhet chūök chu nö hachōichngö e. 
Yĕh meuk, angaū-ö an ngih tī cha nö el ngam patī chu. 
40Tīnngö mahavëtö tarik cha-a nö yih ṙā-ang tömarôvat, yip lööṙö öp 
mahavë-a, yĕh meuk, yih cha-a ngaich. Höngken cha me-eṅ öm vōköre, sun 
mat re inrē, ngaich hanyöṅtlöre tö yanöṅtöre.  
41Ūichhak me-eṅ ngaich el anūchö mā, ṙātu öp mīs i kūö e öp töchaplöng aṅ 
tö meh tö tötahūsa tavī-i chu inrē.  
42In ò ngaich öp ṙënṙô yip Töng chulööṙen tömaṙôngö; i tarik inrē yip töng 
tarīkaṙa mihiyōi-aṅ. Kēnyuvö nö ṙā-ang el tönyalnyi silöthöt merkul cha-a 
inrē nö i kël yip kikānö; tövai inrē sapīöv i kui cha.  
43Ngaich ngö ṙô chū-ö, Öt asĕha yip tarik töngamuh hē cha nö harūnöre i 
innyihköre nö in ò?  
44Tön ngaich yip nö chu in ò, sā tarik kumhēthötre nö in mi-īnyihköre. Ngatī 
cha-a nö kuhēthötre nö in Ōhōlah in Ōhōlipah inrē nö kēken tötlöök la-en.  
45Ngaich pöri min yip tölöök tarik nö kētö öp inkaha fālen nö in cha nö sācha 
tö sācha ma-asĕha kikānö, ane inrē sācha tö sācha kikānö kumtaknyö mahām; 
pò cha nö ma-asĕha nö kikanö, eltī cha inrē ap mahām.  

46Pòn ngö ṙô ngam Mā Tēv: Kētö tömaṙôngö lā-al cha, vīten cha inrē nö 
chööḵnyö, pinhë-eṅkūö inrē nö chehen.  
47Ngaich yip tömaṙôngö min nö kulehe cha tö ihong fëlngen cha inrē nö aṅtī 
tö sanët; fëlngen yip kūön cha kikōnyö min cha-a tö yip kūön cha kikānö 
inrē, föngtökūö nup patī cha inrē.  
48Ngatī tī chin min keuheūtngen ötlanöökö im panam, hòn ṙòkhöre yip 
kikānö nö kē vinëköre hòn öt lūölken öt lanöökö nö sā yīö yī-ö ngaich. 
49Ngaich in yīö min öp öt lanöökö nö havëka, ngaich yī-ö min keun sācha 
tökööl re i vinë-eṅkūö insātēv; ngaich yī-ö min akahalōn tö chu öich Mā Tēv.  

 Isikī-Ĕl 24 

Tö Yëchu Ël Tanīöyö 

1Im minchūötöre samyeūheu, im sinömö chingëṅt, im sinömö sakāmö ngam 
chingëṅt, ngam ṙô ngam Mā Tēv nö yih nö in chu:  
2Kūön tarik, kūich mine-eny ngih sakāmö man ngih sakāmö takô. Ngaich an 
ngam rācha aṅ Pēpilön nö kayīngö Yērusalem i ngih sakāmö takô.  
3Ngaich kaknyöre tö inchōḵoṙô nö i ngam patī ma-ahôngen ngaich ngö ṙô tö 
cha, Ngö ṙô an ngam Mā Tēv: Nyatlö ngam tanīöyö, nyatlö, e asëlö mak inrē:  
4Chaplö aṅ e tö tösēnyö alaha, ṙòkhöre nup tövai tösēnyö, takeun kūökël inrē; 
hatöö-öl e tö tö-atöllöng tangëḵ.  
5Kē hĕng nòng tö-attöllöng in nup pököre, hamūllö nup ngòh elkatòh e; nup 
töpanyënya, sum nup tangëḵ ò inrē ël e.  
6Lökten an ngam Mā Tēv nö ngö ṙô; Ötkôlò ön ngih tömahāmu elpanam; 
tötkôlò ngam tanīöyö töyëchu nö ël e, ngam töt chuh ngöre yech nö ṙā-ang ël 
e! Kēlö nup aṅ e hĕng hĕng milôhò, nö un tö-atölka.  
7Kūö ngam mahām kitaknyö ò nö ṙòngmö ellōn ò; i kui ihong tī an tö e, hö-ö 
an nö el tumlat tī nö tūingö kui e tö tumlat.  
8Nö harunnyö lanīnö chu, öich havahalre, öich ṙātö öp mahām i kui öp ihong 
töt aṅhāṅv kūö öp kitaknyö ò, hòṅ e nö öt kahultukui.  

9Lökten an ngam Mā Tēv nö ngö ṙô: Tötkôlò an ngam elpanam tömahāmu! 
Ṙūölö ngam töfônghaka chin min inrē nö kiröng.  
10Afônglö minë ngòh, tōttökūö ngam tameūyö, kô-òtī sum minë alaha; asënyö 
ngam hūt inrē, hökngen nup tangëḵ inrē nö föngiyö.  
11Ngaich nyatlö e i kui minë ta-ök nö un aṅhaṅvö, hòṅ e nö ṙāch, ngaich 
ökngö öp mās e, hòn ayëlöngö nup mum ël e, keuheūtngöre yech.  
12Chök alaha chin höng hacheiköre; hö-ö öp tökufëi yech e nö kiröönngöre 
tökūö tameūyö.  
13Öp mum ötlanöökö yīö ap yech e. Pò chu hòṅ ahetlen yīö ngaich rö-ö yī-ö 
hetlöre ṙā-ang i nup mum yīö, hö-ö yin min hēk ahetlöng hanöng saha chu 
hatööḵngen ap tanānyö chu in yīö.  
14Chū-ö chin Mā Tēv tö ṙô-òvö; Teungtökūö an min, kēken e chin min; öthō 
chin min heūlngöre, öt ṙā-al chin min, öt havanrit lōn re chin min; sā nup 
talöökö yiö la-en yīö inrē öich akah fālen yīö min, ṙô ngam Mā Tēv.  

Kapaha Pīhö Ngam Prôfět 

15Yih inrē ngam ṙô ngam Mā Tēv nö in chu:  
16Kūön tarik, yĕh meuk, ngaich chin hòṅ kēngö ngam kumchik elmat yīö nö 
ṙā-ang in yīö höng hĕng heuh tī; sön pöri yī-ö min öt haṙivlōn hēk öt peuiny 
öt rēhĕn min öi kāti makmat.  
17Uhômlöre, uh pöri pōitô; un haṙīvölōn tö kupah. Vönlö kui re, kunröplö 
röön re inrē; un tilupngö kūö re, un rēhĕn nyā nyā-aṅkūö töhaṙīvölōn.  
18Ngatī ṙô chū-ö vë-ekūö yik tarik tö peuheū, ngaich ik harap ök pīhö chu nö 
kapah. Ngaich im tahëng peuheū chū-ö la-evṙen asā ök tinölô chu.  
19Ngaich ngö ṙô yik tarik tö chu, Öt hòṅ vë-enynang ih ömeh töp manah në 
nö in ih, nö sā meh ngatī inlahen?  
20Ngaich ngö ṙô chū-ö tö cha, Yih an ngam ṙô ngam Mā Tēv nö in chu:  
21Ngö ṙô tö ngam patī Israel; Ngö ṙô an ngam Mā Tēv: Yĕh meuk, 
hachōichngö ngam töhet chūök re chin min, ngam inkeūṙö mina-aṅ yīö, 

ngam kumchik elmat yīö, ngam kūilōn yīö inrē; ngaich yip kūön yīö min 
kīköinyö kikānö inrē yip töṙā-ayö tö yīö nö fuk kūö sanët min.  
22Ngaich yī-ö min la-evṙen sā chu chū-ö ngaich: hö-ö yin min tilupngö kūö re, 
öt rēhĕn nyā-aṅvkūö tö nyā-aṅkūö töhaṙīvölōn.  
23I kui yīö nup min vanön kui yīö inrē nup kunröpö yīö; hö-ö yin min 
haṙivlōn hēk öt peuiny, höng lëvngö pöri yī-ö min i nup kanöölöre aluhure 
inrē in höö. 
24Ngatī an min Isīkiĕl nö minkahngö nö in yīö; sā nuk tī ò nö ṙòkhöre ngatī tī 
yī-ö min; Yē ngih nö taichtökūö, ngaich akahalōn yī-ö min tö chu öich Mā 
Tēv.  
25Ngaich me-eṅ, kūön tarik, ip sakāmö hē chu min kē ngam töngëḵ chūök cha 
nö ṙā-ang in cha, ngam ṙānāmölōn cha ineu-euṅ cha inrē, ngam kumchik 
elmat cha kuilōn cha inrē, tö yip kuön cha kikōnyö kikānö inrē, 
26Ip sakāmö hĕng tak min öp töpāngö yamih nö in yīö nö vë-eny ngam 
inhānga nö in yīö.  
27Ip sakāmö ngam elvāng meh min nö vā-ainykūöre nö ip töpāngö, ngaich 
me-eṅ min ṙô-òvö öt ngöhören inrē öm öt salōhoṙô. Ngatī inlahen me-eṅ min 
minkahngö in cha; ngaich cha-a min nö akahalōn tö chu öich Mā Tēv.  

Isikī-Ĕl 25 

Yamih Ṙô In Amòn 

1Yih ngam ṙô ngam Mā Tēv nö in chu:  
2Kūön tarik, hakamngö kūö re man kū-ö tö yip aṅ Amôn, in cha ṙô inrē vë-ey 
yamih.  
3Ngö ṙô tö yip aṅ Amön, Hang ṙô ngam Mā Tēv: Ngö ṙô an ngam Mā Tēv Pò 
yīö ngö Ā! öi I kui ngam töhet chūök chu hē e nö hachōichiyö, kui panam 
Israel inrē hē e nö vītu nö öt aṅhaṅvkūö, i kui patī Yūtā inrē hē e nö 
kiröönngöre nö ahöti; 

4Lökten chin kēten meh in yip tarik aṅ lā chuhöt nö amīnu tö meh, ngaich 
cha-a min nö vīten elyöngöre nö in meh vītö chūök re inrē nö iyöng nö ellōn 
meh; nyā ṙòng chōn meh yip min, òk aṅteh yip min nö in meh.  
5Vīten Rappāh chin min nö nö chūök ūṅt nö nyā kiyôp tö nup el panam yip 
aṅ Āmön inrē nö kinlōngö pököre. Ngaich me-eṅ min akahalōn tö chu öich 
Mā Tēv.  
6Pòn ngö ṙô ngam Mā Tēv: Pò meh fatāk eltī re tirep röönre inrē ṙāmölōn inrē 
holtö kumnyah elmat re öm in re lā-al ngam panam Israel,  
7Lökten, yĕh meuk, hateutnyö kël re chin lā-al meh, ngaich kēten meh min 
sātö kômö chehen in yip pumnāmö tarik; rökngen meh chin min inrē ṙā-ang i 
tarik vĪten meh min inrē ötkôlò ṙā-ang i nup panam; piyāingen meh chin min 
inrē. Ngaich möl min me-eṅ akahalōn tö chu öich Mā Tēv.  

Yamih Ṙô In Môāp 

8Ngö ṙô An ngam Mā Tēv: Pòn ngö ṙô Mô-āp, Yĕh meuk, ngam patī Yūtā nö 
sā nup tahëng pumnāmö tarik,  
9Lökten chin min luvëḵnyö kūö kaha Mô-āp löktökūö nup elpanam i kuöngö 
e, ap kanôlò ngam panam, Pĕtyesimòt, Pĕ-almë-òn, Kiriatēm inrē.  
10Kēten e chin min nö hol yip aṅ Āmön in yip tarik aṅ lā chūhöt nö amin cha, 
hòṅ e nö öt ōtre finëka in yip pumnāmö tarik.  
11Kēken inkaha fālen chin min i kui Mô-āp. Ngaich cha-a min nö akahalōn tö 
chu öich Mā Tēv.  

Yamih Ṙô In Itôm 

12Ngö ṙô an ngam Mā Tēv: Pò Ētöm nö sā mahavahal re nö lā-al patī Yūtā 
ngaich nö kiröngö fālen nö havahalre nö in cha.  
13Lökten an ngam Mā Tēv nö ngö ṙô, Hateutnyö kël re chin min lā-al Ētôm, 
ngaich rökngen tarik töṙeūla inrē ṙā-ang in e; ngaich vīten e min chū-ö nö öt-
aṅhaṅvkūö; löktökūö Tēman sölngö i Tetān cha-a min nö fukngö tökūö sanët.  

14I kui Ētöm tī chin min ṙātö ngam invahal lökten eltī yip tarik chu Israel; 
ngaich cha-a min nö asā öp lanīnö chu inrē; ngaich cha-a min nö akahalōn tö 
ngam invahal aṅ in chu, ṙô ngam Mā Tēv.  

Yamih Ṙô In Filistia 

15Ngö ṙô an ngam Mā Tēv: Pò yip aṅ Filistain nö havahalre kē invahal inrē nö 
holtö kumnyahlōn nö piyāihanga nö töt chanūhuvṙen kumnyah elmat;  
16Lökten an ngam Mā Tēv nö ngö ṙô, Yĕh meuk, hateutnyö kël re chin min 
lāḵlö yip aṅ Filistain, ngaich chū-ö min inrē rökngen yip aṅ Chērit, ngaich 
keuheūtngö vah yip aṅ lākūö mai nö piyāyi.  
17Kēken tökiröng chin min invāhal i kui cha holtö lanīnö chinökṙen. Ngaich 
cha-a min nö akahalōn tö chu öich Mā Tēv, yē chu ṙātö ngam invahal nö i kui 
cha.  

 Isikī-Ĕl 26 

Yamih Ṙô In Tūrös 

1Im kinhuksīön samyeūheu, im raneh sakāmö ngam chingëṅt, ngam ṙô ngam 
Mā Tēv nö yih nö in chu:  
2Kūön tarik, pò Tūrös nö ngö ṙô tö inlahen Yērusalem, Ā, taṙöli ap nö ngaich 
inkūp yik tarik, ngaich ap nö löpnyukūö nö in chu; tööḵlö chin min, pò e nö 
ngaich nö tiṙöli,  
3Lökten an ngam Mā Tēv nö ngö ṙô: Yĕh meuk, lā-al meh chin, Ō Tūrös, kētö 
la-al meh chin min inrē tö tömaṙôngö pumnāmö tarik sā ngam mai nö kētö 
nup mahūvöre nö in meh.  
4Tiṙölngö kinlōngö Tūrös yip min, likölngö nup chūök chamônga inrē in ò; 
ngaich chū-ö min inrē kuvātlö ap tumlat ò nö ṙā-ang in ò, ngaich vīten ò nö 
ihong töt aṅhāṅvkui.  
5Ellōn ngam mai an min nö chūök mahanyāknyö inhāṅl; pòn ṙô chu, ṙô ngam 
Mā Tēv; ngaich anga-aṅ min nö pôḵ yip pumnāmö tarik;  
6Yip kikānö kūön ò inrē min nö fëli tö sanët nö im tökiröng panam. Ngaich 
cha-a min nö akahalōn tö chu öich Mā Tēv.  

7Pòn ngö ṙô ngam Mā Tēv: Yĕh meuk kētö kui Tūrös chin min löktö lā kapā 
tö Nēpukatnēsar rācha aṅ Pēpilön, rāchakūö vē rācha, nö holtö kōra inröl 
inrē, holtö tarik aṅ uk kōra tömṙôngö inrē kumyung.  
8Aṅtī tö sanët ap min nö fëlngö yip kūön yīö kikānö im tökiröng panam; 
kayīngö yīö ap min nö havīlen yīö nö lā-al yīö harunglö rung inrē nö la-al 
yīö, asöklö nuk lanaklö inrē nö lā-al yīö,  
9Ngaich anga-aṅ min nö hachiptö kūö nuk sanòng nö I kaha kinlōngö meh, 
aṅtī tö hönīöng inrē nup chūök meh chônga. 
10Maṙôngö min nup kōra ò nyatngö min me-eṅ tö pitung u kalöka min minë 
kinlōngö tökūö ṙënṙô tarik aṅ uk kōra ṙënṙô inröl chehen inröl kumyung inrē, 
hē ò min nö kuhēthötre nö i kūö inkūp yīö sā kunhēthöt öp töhĕng tak nö el 
öp elpanam öp tö ngaich nö mëngnyi kaha.  
11Aṅtī tö nup kinsòh röön kōra ò min anga-aṅ nö röön el minë kanröönö yīö; 
fëlngö yip tarik yīö min anga-aṅ nö aṅtī tö sanët; fukngö min inrē nö el 
tumlat nup töngëḵ machööḵlö yīö.  
12Ngaich cha-a min nö kuhūöm nup kanôlò yiö pôtö nup chehen tö-inyihka 
inrē; tiṙöli nup min kinlōngö yīö tö cha piyāyi inrē nup tövai patī yīö; suktu 
min tö cha nö ellōn mai nup ihong yīö, savach yīö tumlat inrē.  
13Ngaich chū-ö min asökngö ṙô ranöng ṙô yīö inrē tikökṙôre, öt ōtre hināngö 
min nup tinkökö yīö.  
14Vīten meh chin min töngasnyi kui ihong; ngaich me-eṅ min chūök 
mahanyāknyö inhāṅl; öt hēk man min vīlöngö; pòn ṙô chu öich Mā Tēv, ṙô 
ngam Mā Tēv.  
15Ngö ṙô an ngam Mā Tēv tö Tūrös: öthō ön min minë panam i kūö mai nö 
kayīna i ṙënṙô öp fanukngö meh, hē yip töhanyahka nö alūhure, hē öp 
finëlhanga nö ellōn meh.  
16Ngaich ṙòkhöre min yip rācha aṅkūö mai nö yôkti nö ṙā-ang el kantēra re 
kēngö nup tökiröng cha-a inyut re, luhngö nup töchōktu mirun inyut cha 



1925 

 

 
   Nicobarese Bible 

© 2014, Bible Society of India. 
 

 
 

 

inrē; hayūtöre min cha-a nöng kichëyöre; ūichngöre min cha-a në el tumlat 
nöng kinchëingöre, pingangkūö inrē tö meh.  
17Ngaich cha-a min nö pōitô nö harāmö meh, nö ngö ṙô, Sītih öm ngaich 
chaṙēvi rā-ang el mai, Ō tö-eūnyu elpanam, ök tökalēḵ nö el mai, me-eṅ tö 
yip aṅkūö meh inrē, öm mahakeunlö pinhë-eṅre i kui minë tökiröng panam!  
18Ngaich nup kun panam nö kichëyöre Im sakāmö fanukngö meh; Hôṅ, el mai 
nup kun panam pinngangkūö tö chanūhuh meh.  
19Pòn ngö ṙô ngam Mā Tēv; Hē chu vīlen meh elpanam öm töpiyāyi, sā nup 
elpanam töt aṅhāvkūö, hē chu kēlö ngam mai nö i kui meh, minë yöng mai 
inrē nö kahultö kui meh,  
20Ngaich chū-ö min kuringten meh lataṙeū hol cha yip yamônti nö El Anūlö 
in yip tarik misi viten meh chu-ö inrē iyöng ip panam lāmuh, in nup tinṙöltit 
nuk ranehlö, hol cha yip chamuh El Anūlö, hòṅ meh min öt iyöngökūö hēk öt 
chūök i panam yip tö-aṅ.  
21Kēten meh chin min ip pinhë-eṅkūö manāngen, ngaich me-eṅ min öt ōtren; 
pòrô me-eṅ chöhö, öt hētu min me-eṅ hēk kôti, ṙô ngam Mā Tēv.  

Isikī-Ĕl 27 

Tinkökö Lināpngö Tūrös 

1Yih ngam ṙô ngam Mā Tēv nö in chu:  
2Ngaich man töngamuh, kūön tarik pōitô haramngö vah Tūrös,  
3Ngö ṙô inrē tö Tūrös, öp mī-iyöng ip lökhöt öp; mai, mī-inyih aṅ in yip tarik 
i nup töpōiyen panam i kuö mai, ngö ṙô an ngam Mā Tēv: Ō Tūrös, ngö ṙô 
man yih, Sööḵlö vanāyö chin.  
4Ellōn mai nup kūöngö meh; sööḵlö vanāyö tī yip mamānlen meh.  
5Vī nup savach meh yip nö för chōn aṅ Sēnīr; ṙēu-eung Lēpanön yip nö kē 
sītör nö vī kanāmö meh.  
6Nup ōk aṅ Pasān vī-i tö cha nö kaneūt meh; vī pāin cha-a nö tökiröönö meh 
aṅ i kui mai Saiprös, hapātu kui tö kanël Elefānta.  

7Ṙeū-eung Aikup nup linen tövayö chinôkti mirun nö intĕh meh, pantēra meh 
inrē: ṙēu-eung i kūö mai i Ēlaisa tölingūṅ, tököinyö nganāvö mat inrē nö 
inrūkui meh.  
8Aṅ Sītōn yip Arvat inrē kameūtö meh; aṅ Sēmör in meh töhuveū-en tarik, 
cha-a mahachōkūö meh.  
9Yip mā aṅ Kīpôl in meh töhuveū-en tarik inrē, kafin kūö tanaptö kūö savach 
in meh; ṙòkhöre nup chōng el mai holtö yip aṅ u, nö in meh inyihkö nup 
chehen meh.  
10Pörsiā, Lut, Put inrē in yip kumyung in meh nö tarik kumyung; seūlö 
lanaklö cha-a nö in meh sapīöv inrē; kētö tövai cha-a nö in meh.  
11Yip tarik aṅ Arvat Helek inrē nö vinngö nö i kui kinlōngö meh, tarik inrē an 
Kamat el nup chūök chamônga in meh; seūngö nup lanaklöre cha-a nö havīṙi 
nö i kaha meh; sööḵlö vanāyö tī cha-a tö meh nö vī-i meh.  
12Inyihkö chehen yip aṅ Tārsis nö in meh kūö yöng kanôlò meh tö 
tökeuheūttöre mihëṅṙö; rupīö, vët, kôpöre, pirum inrē ṙī-tī cha tö nup chehen 
meh.  
13Yavān, Tupôl, Mēsĕk inrē inyih nö in meh; haṙītö tarik cha-a mās inrē 
chūökṙen ṙī nup inyihkö meh chehen.  
14Pettōkarmah inṙī-itī tö kōra tö nup chehen meh, kōra kumyung kötta inrē.  
15Yip tarik aṅ Rōt inyih nö in meh; pōyen nup panam lākūö mai chūök 
innyihkö chehen meh, kētö kanël elefānta cha-a tösah chōn inrē nö inmeh nö 
ṙāi.  
16Inyih Ētöm nö in meh kūö ṙôken nup chehen meh; haṙī nup chehen meh 
cha-a tö emëröl, hilā tököinyö nganāṅv mat, töchōktu mirun, tövai linen, 
kiṙūöh, akēt inrē. 
17Yūtā, panam Israel inrē inyih nö in meh; haṙī-ikūö meh cha-a tö nup tö-
inyihka chehen meh tö vīt, ôliv ṙòng anychīr inrē, hönī, tavī-i, sanòh vah 
inrē.  

18Tāmaskös inyih nö in meh tökūö ṙôken nup chehen meh, kūö nup yöng 
kanôlò meh tökeuheūttöre mihëṅṙö; vāin aṅ Helpòn, tö-isoh sanôi sīṅp inrē.  
19Vāin aṅ Ūsal tī cha nö haṙī nup chehen meh; vët, kāsia, kālamös inrē inṙī-i 
nup tö-inyihka chehen meh.  
20Tētan inyih nö in meh nö inyihkö nām uk kōra hilā.  
21Arēpia yip rācha inrē aṅ Kētar ööi meh nö mī-inyihkö kōiny sīṅp, kan sīṅp, 
pököre, inrē; anū-ö në inyihkö cha nö in meh. 
22Yip mī-inyih aṅ Sīpā Rāma inrē inyih nö in meh; haṙī nup chehen meh cha-
a tö nup tölngö tinhūsö tötahūsa, töpōi ṙāi ihong inrē, humlum inrē. 
23Haran, Kaneh, Ēten, Asör, Kilmat inrē inyih nö in meh.  
24Inyih vē nö in meh nö ṙāitītö tövai hilā, hilā tölingūṅ mat töchōktu mirun 
inrē, nām röön tömirūnö mat, kulēngi tö tökuvaha vītu nö köp inrē; anū-ö në 
inyihkö cha nö in meh.  
25Nup chōng aṅ Tārsis kumtö nup chehen inyihkö meh nö kiröönngöre. 
Lökten meh tööḵlö langan inrē ellōn minë mai.  
26Kēnyen meh yip kameūtö meh el ngam tökiröng mai. Sayööḵ me-eṅ tökūö 
ngam kuföt chuhöt ellōn minë mai.  
27Nup kanôlò meh, nup chehen meh, nup tö-inyihka chehen meh, Aṅ chōng 
meh yōm chōng meh inrē, Kamfin chōng meh, mī-inyihkö chehen meh inrē, 
In meh yip kumyung tarik nö ṙòkhöre ṙòkhöre yip ṙôken meh Yip më ellōn 
meh nö lōngtī nö ellōn minë mai ip sakāmö nganaichngen meh.  
28I ṙô yip yōm chōng meh nö hū-a kayīna ngaich nö lā im panam,  
29Ngaich ṙeū-eung el nup chōng meh nö lönhöt nup haṙah kaneūt. Yip aṅ 
chōng yōm chōng inrē el mai sökhak nö i kuyāyö.  
30Pōitô nö haramngövah meh, Kihīökkūö nö peuiny inrē. Tūi kui re cha-a tö 
tumlat Pilönöre inrē nö el tisum;  
31Kūö meh cha-a nö kuhākngöre, ngaich kafanngö re tö sāk, peūinyö meh 
cha-a nö kiröngö miṙivlōn, holtö miṙvlōnre.  

32I ṙô cha nö harāmöre pōitô cha-a nö harāmö meh, haramngö vah meh inrē: 
Achīö ök töngatī pinyāingö nö sā Tūrös ellōn ngam mai?  
33Hē nuk chehen meh nö yih nö löktö el mai, Tööḵngen tī me-eṅ ngaich tö 
tömaṙôngö tarik; tö nuk töpōyen kanôlò meh inyihkö meh chehen inrē Kôlòtī 
me-eṅ tö yip rācha ngih tumlat.  
34Ngaich man töngamuh sayööḵ el mai, Lātaṙeū el ngam mak: ṙòkhöre nuk 
chehen meh tö yik kalāsi nö lōngti nö hol meh,  
35Ṙòkhöre yip aṅ lākūö mai panam nö pā-ekūö tö inlahen meh; pa-ekūö yip 
inrē rācha cha, kuvīökngöre nup kūö cha.  
36Hīsi me-eṅ tö yip pinhe-eṅkūö manāngen ngaich öt ōtren min öm höng 
öreūheu.  

 Isikī-Ĕl 28 

Yamih Ṙô I Ngam Rācha Aṅ Tūrös 

1Yih ngam ṙô ngam Mā Tēv nö in chu:  
2Kūön tarik, ngö ṙô tö ngam rācha aṅ Tūrös, Ngö ṙô ngam Mā Tēv: Pò ngam 
ellōn meh nö hakeū-ellōnre, ngaich ngö ṙô me-eṅ, Chū-ö chin tēv, ūichhak 
chin el anūchö ellōn minë mai, höng sön pöri me-eṅ tarik, öt tēv, pòrô me-eṅ 
tö lōn re sā tö-akaha tēv- 
3Kô-en man akaha tö Tanīĕl; öt nyatngö töhayunka nö in meh;  
4Lökten ip mikah meh mikah elmat meh inrē öm teūngen tö kanôlò re, hamūl 
humlum ngaich rupīö inrē nö el chūök chehen meh;  
5Lökten im yöng mikah meh i innyihi öm ṙūölö ṙôken kanôlò, ngaich ngam 
ellōn meh nö hakeūlenre I nup kanôlò meh- 
6Lökten an ngam Mā Tēv nö ngö ṙô: Pò meh tö lōn re sā mikah tēv,  
7Lökten, yĕh meuk, kētö aṅ tahëng chin in meh, yip tölngö pihë-eṅkūö 
pumnāmö tarik; Hōknyö sanët re yip min nö lā-al ngam tövai mikah meh nö 
hachōichngö vanāyömeh inrē.  

8Kuringten meh yip min nö el Anūlö, ngaich kapah min me-eṅ i kinpaha 
töfëliyö ellōn ngam mai.  
9Ṙòngmö hòṅ ngö ṙô ömeh, Chū-ö chin tēv, i kūö cha yip famëlngen meh, 
pòrô me-eṅ höng tarik, hö-ö öm tēv, eltī cha yip mahanyahken meh?  
10Kapah man min i kinpaha töttunyīnyi, lökngö eltī aṅ tahëng panam; pòn ṙô 
chu, ṙô ngam Mā Tēv.  

Fanukgö Ök Rācha Aṅ Tūrös 

11Hēk inrē ngam ṙô ngam Mā Tēv nö yih nö in chu:  
12Kūön tarik, pōitô haramngövah ap rācha aṅ Tūrös, ngö ṙô inrē tö ò, Ngö ṙô 
an ngam Mā Tēv: Minkahgö töteung man me-eṅ tööḵlö tö mikah töteung inrē 
vanāyö.  
13I Ēten man misī, elpanô-òṅ ngam Tēv; ṙòkhöre nup töpōi ṙāi ihong misī nö 
kinṙum meh, karnelian, tōpās, yaspis inrē, krisōliat, peril, ônik inrē safir, 
karpangköl, emëröl inrē; vītu nö humulum nö töökhaka nup nö ka-iphötvö tö 
meh. Ip sakāmö hē meh vīlöngö halēnö anū-ö.  
14Holtö amahati kërup öich ṙāten meh, i kui öp töhet rôngö ngam Tēv me-eṅ 
misī; Ellōn nup ihong tameūyö me-eṅ kiröönngöre.  
15Öt fāluṙen me-eṅ i nup talöökö meh löktökūö ök sakāmö meh vīlöngö, 
hanöng saha ngam kanöölö nö kôti nö in meh.  
16I ṙôken inyihkö meh tööḵlö me-eṅ tö chanökhuṙen, ngaich köölö fālen me-
eṅ; lökten chu sukten meh sā töchōich ṙā-ang im rôngö ngam Tēv, ngaich öp 
kërup amahati nö ahōnyen meh ṙā-ang ellōn nup ihong tameūyö.  
17Hakeūlenre ellōn me-eṅ pò meh öm vai; Hachōichngö mikah re me-eṅ 
tökūö lanöököre, Sukten meh chū-ö ngaich el tumlat; hameukten meh chū-ö i 
kuö rācha, nö inṙam mat cha tö meh.  
18Kūö ṙôken nup ötlanöökö meh, i nup michūṙen innyihi tö meh ngaich me-
eṅ hachōichngö nup töhet chūök re; lökten chu kēnyö tameūyö ṙā-ang ellōn 
meh; haṙāpngen meh ngaich angū-ö, ngaich vīten meh chū-ö tisum el tumlat i 
kūö taṙòkhöre yip mameūkö meh.  

19Ṙòkhöre yip tö-akahakūö tö meh in yip tarik nö pa-ekūö tö lāinyngen meh; 
yih man ngaich im pinhë-eṅkūö manāngen ngaich öt ōtren min höng 
örheūheu.  

Yamih Ṙô I Sītōn 

20Yih ngam ṙô ngam Mā Tēv nö in chu:  
21Kūön tarik, havöötökūöre man kū-ötö Sītōn, vë-eny öp mu-unôich in ò 
22Ngö ṙô, Ngö ṙô An ngam Mā Tēv: Yĕh meuk, lā-al meh chin, Ō Sītōn, 
hameuktö kanôlò re chin min ellōn meh. Ngaich cha-a min nö akahalōn tö 
chu öich Mā Tēv Yē chu kēken inkaha fālen in ò, hameuktö hanëtöre inrē in 
ò,  
23Pò chu min tīntö invah tölëlngökūö in ò, mahām inrē el kanröönö ò; ngaich 
yip töfëli min nö fuk ellōn ò, tökūö öp sanët lā-al ò nö keuheūtngöre lā-a, 
Ngaich cha-a min nö akahakūö tö chu öich Mā Tēv.  

Hakôlöng Ṙô Min Israel 

24Pòn i patī Israel min nö öt ōtren tö chökhukūö lanòklöröön hēk töchökhu 
kaha mahachökö cha in yip hol cha yip mahayëḵngen cha. Ngaich cha-a min 
nö akahakūö tö chu öich Mā Tēv.  
25Ngö ṙô an ngam Mā Tēv: Hē chu hamūl patī Israel ṙā-ang in yip tarik chūök 
cha nö pirāti, ngaich hameuktö ngam hanëtöre in cha i kuö yip pumnāmö 
tarik, ngaich cha-a min nö iyöng i panam re öp kahëtö chu ip tarik chu 
Yāköp.  
26Ël e cha-a min inrē nö öt pinlānguṙen, mānlö patī re cha-a min inrē teūichtö 
vāin inrē. Öt pinlānguṙen min cha-a nö iyöng, hē chu kēken inkaha fālen i kui 
yip hol cha yip mahayëḵngen cha. Ngaich cha-a min nö akahalōn tö chu öich 
Mā Tēv cha.  

Isikī-Ĕl 29 

Yamih Ṙô I Aikup 

1Im sinömö sameūheu, im sinömö chingëṅt, im innët sīön sakāmö ngam 
chingëṅt ngam ṙô ngam Mā Tēv nö yih nö in chu:  

2Kūön tarik, havöötökūöre man lā-al Fërō rācha aṅ Aikup, vë-eny mu-unôich 
lā-al ò lā-al Aikup inrē:  
3ṙò-òv, ngö ṙô, Ngö ṙô An ngam Mā Tēv: Yĕh meuk, la-al meh chin, Fërō 
rācha aṅ Aikup ngam tökiröng tulan töhulalhaka nö ellōn minë töhëm mak ò, 
ngam tö ngö ṙô, Kanahngen chu an Nail; vahī chu ana.  
4Kavòkhötkūö vòk chin min el samā meh, Vīten kāḵ inrē el ngam töhëm mak 
meh nö panta nö i nup kunlöhö meh; Tūöklen meh chin min inrē ṙā-ang ellōn 
nup töhëm mak meh, hol tö nup kāḵ inrē el ngam töhëm mak meh nup 
töpanta nö i kunlöhö meh.  
5Kavalngen meh chin min eltönyalnyi, me-eṅ ṙòkhöre inrē kāḵ el nup töhëm 
mak meh; ngaich me-eṅ min fuk el töngāṅ, ngaich öt hamūlö öt ūli inrē. I 
nup töṙeūla el tumlat chehechōn inrē. El kuföt kētu me-eṅ tö chu sa nya-
aṅkūö.  
6Ngaich akahalōn yip aṅ Aikup tö chu öich Mā Tēv. Pò meh tinkung öm 
tafūyu i patī Israel;  
7Yē cha nö ṙapken meh nö eltī re laköl me-eṅ ngaich, ngaich chaṙūsötī tö 
elranôṙö cha; ngaich hē cha nö harônlöre nö in meh, laköl me-eṅ ngaich, 
ngaich vīten nup ṙat cha nö kalöka,  
8Lökten an ngam Mā Tēv nö ngö ṙô: Yĕh meuk, kētö sanët chin min i kui 
meh, ngaich rökgen tarik in meh töṙeūla inrē;  
9Ngaich ngam panam Aikup min nö öt aṅhāṅvkūö payāyi inrē. Möl min cha-a 
nö akahalōn tö chu öich Mā Tēv. Pò meh ngö ṙô, Kanahngen chu an Nail, 
vahī chu ana,  
10Lökten, yĕh meuk, lā-al meh chin, lā-al minë töhëm mak meh inrē, vīten 
ngam panam Aikup chin min nö hatngö öt aṅhaṅvkūö inrē, löktökūö Miktòl 
söl Sī-eni, sā rôvat kūöngö panam aṅ Itiōpia.  
11Öt tarīku min kumröön nö lök in e, öt kunröön min töṙeūla nö lök in e; fën 
anāi samyeūheu ap min nö öt iyöngökūö.  

12Ngaich chū-ö min vīten ngam panam Aikup nö öt anhaṅvkūö nö ellōn nup 
panam töt aṅhaṅvkūö panam; ngaich nup elpanam min nö fën anāi 
samyeūheu nö öt aṅhaṅvkūö i nup elpanam töpiyāyi. Pirātngö yip aṅ Aikup 
chin min in yip pumnāmö tarik, piyāingen cha inrē i nup panam.  
13Pòn ngö ṙô ngam Mā Tēv: I kinheūten tö fën anāi samyeūheu min chū-ö 
hamūl yip aṅ Aikup ṙā-ang in yip tarik chūök cha nö pirāti;  
14Havantö nup kanôlò Aikup chin min inrē, kēten u inrē hēk I panam Patròs, 
öp löklö cha nö panam; ngaich in e min cha-a nö lamātaṙeū nö pūlngö.  
15Ngaich angū-ö min nö manā-angkūö taṙeū nö pūlngö, ngaich öthētu nö hēk 
nö hapōilöre nö lātulöng tö pumnāmö tarik; vīten cha chin min inrē nö 
kūöṅnö hòṅ cha min nö öt hēk nö hayöng pumnāmö tarik.  
16Ngaich öt hēk min nö inyönglen patī Israel, nö fēlen cha tö öt lanöökö cha, 
hē cha nö in cha nö havöötökūöre nö hòṅ hōluṙen. Ngaich möl min cha-a nö 
akahalōn tö chu öich Mā Tēv.  

Kiyūngö Min Aikup Tö Rācha Nepuketnēsör 

17Im innët anāi sat samyeūheu, im raneh chingëṅt im raneh sakāmö ngam 
chingëṅt, ngam ṙô ngam Mā Tēv nö yih nö in chu:  
18Kūön tarik, vīlö yip kumyung re an Nepuketnēsör rācha aṅ Pēpilön nö kalēḵ 
alaha nö lā-al Tūrös; ṙòkhöre yip nö kuhāki keūyö nup kūökël cha inrē nö 
taleuch; sönngenre anga-aṅ nö öt taneūnguṙen ötrēhĕn yip kumyung ò nö 
taneūnguṙen nö i Tūrös töṙāi lumrāḵre nö lā-al e.  
19Lökten an ngam Mā Tēv nö ngö ṙô; Yĕh meuk kētö ngam panam Aikup chin 
min in Nēpukatnēsör rācha aṅ Pēpilön ngaich anga-aṅ min nö kēngö nup 
kanôlò e halëlngö e inrē kuhūöm nup in e chehen inrē; ngaich anū-ö min nö 
raneushö yip kumyung in ò.  
20Ngaich chin kēten ngam panam Aikup in ò nö ṙënngen lumrāḵ ò, pò cha nö 
la-en tö la-en chu ṙô ngam Mā Tēv.  

21Ip sakāmö angū-ö min chū-ö vīlö öp sinrōl nö meuinylö nö i patī Israel, 
ngaich löpnyökūö minuh yīö min in cha. Ngaich cha-a min nö akahalōn tö 
chu öich Mā Tēv.  

 Isikī-Ĕl 30 

Chökṙen Aikup Min Ngam Tēv 

1Yih ngam ṙô ngam Mā Tēv nö in chu:  
2Kūön tarik, ve-eny mu-unôich, ngö ṙô, Ngö ṙô an ngam Mā Tēv: Harāmöre, 
Aōla kūö ngam sakāmö!  
3Pò ngam sakāmö nö röhta, röhta an ngam sakāmö ngam Mā Tēv; sakāmö 
taṙul an min, hē nganaichngen pumnāmö tarik.  
4Yih ap min sanët nö i kui Aikup, i Iti-ōpia ap min miṙivlōn, yē yip töfëli nö 
fukngö nö i Aikup, Kē-ĕyö inrē kanôlò ò, tiṙöllöngö inrē chūökröön tö 
machööḵlö ò.  
5Itiōpia, Put, Lut, ṙòkhöre Arēpiā, Līpiā inrē yip tarik ngam panam inrē tö 
mūlta ellōn, anòngngen cha min nö fukngö tökūö sanët 
6Ngö ṙô an ngam Mā Tēv: Yip hamòlṙen Aikup fukngö min, ap inkeūlen 
kumlēḵ ò min inrē nö chuh lataṙeū; löktökūö Miktòl söl Sē-enī, fukngö cha-a 
min nö ël e tökūö sanët, ṙô ngam Mā Tēv.  
7Öt aṅhaṅvkūö an min nö ngaich nö ellōn töt aṅhaṅvkūö panam nup elpanam 
ò min inrē nö ellōn nup elpanam töpiyāyi.  
8Ngaich cha-a min nö akahalōn tö chu öich Mā Tēv, hē chu öich Mā Tēv, hē 
chu tōttökūö Aikup tö tameūyö, ngaich ṙòkhöre yip hamòlṙen ò nö payāyi.  
9Ip sakāmö angū-ö yip töveut min ma-ahānga nö ṙā-ang in chu nö 
kiröönngöre nö pinhëṅlökūö yip töt akahtenre aṅ i Itiōpia; ngaich yīhih kui 
min cha-a tö miṙivlōn ip sakāmö angū-ö nganachngen Aikup; yĕh meuk, pò e 
nö yih!  
10Ngö ṙô an ngam Mā Tēv: Hòṅ keuheūtngen ngam kanôlò Aikup chin, 
lökngö eltī Nēpukatnēsör rācha aṅ Pēpilön.  

11Anga-aṅ tö yip tarik in ò inrē tölngö pinhë-eṅkūö pumnāmö tarik, kēhötvö 
min nö halëlngö ngam panam, ngaich cha-a min nö hōknyö sanët re nö lā-al 
Aikup, hatöölö ngam panam inrē tö töfëliyö.  
12Ngaich chū-ö min hanyôlö ngam Nail, inyihngö ngam panam inrē eltī 
tötlöök tarik; kētö inhatngö chin min i kui ngam panam nup in e inrē nö 
ṙòkhöre löktö eltī tarik aṅ tahëng panam; Chū-ö chin, Mā Tēv töṙô-òv.  
13Ngö ṙô an ngam Mā Tēv: Piyāingö nup insātev chin min, keuheūtngen nup 
insā inrē i Memfis; öt ōtren min kūön rācha im panam Aiku; ṙātö pinhëṅ-ekūö 
chin min i panam Aikup.  
14Vīten Patròs chin min nö öt aṅhaṅvkūö; Tōttökūö Sō-an inrē tö tameūyö, 
kēken inkaha falen chin min i kui Tīpes.  
15Vōknyö lanīnöre chin min i kui Pelusīöm, töngëḵ nö chūök i Aikup, rökngen 
tömaṙôngö chin inrē i Tīpes.  
16Tōttökūö Aikup chin min tö tameūyö; pōyen kanihngen öp min Pelusīöm; 
hamëngnyu öp min Tīpes, tiṙöli nup kinlōngö e inrē.  
17Yip ṙālö tarik aṅ Òn Pipēsĕt inrē nö fuk kūö sanët min; kikānö inrē chu el 
inkövö.  
18Sangūla min ngam sakāmö nö i Tehafnehes, hē chu min tiṙōlngö ngam 
pūlngö Aikup, ngam inkeūlen kumlēḵ ò inrē min nö yihih kinheūten; 
kahultöre kui an min töṙul, chuh el inkövö min yip kūön ò kikānö.  
19Ngatī tī chin kēken inkaha fālen i kui Aikup. Ngaich cha-a min nö akahalōn 
tö chu öich Mā Tēv.  

Likölngö Kumlēḵ Öp Rācha Aṅ Aikup 

20Im kinhuk sīön samyeūheu, im raneh chingëṅt, im sinātö sakāmö ngam 
chingëṅt, ngam ṙô ngam Mā Tēv nö yih nö in chu:  
21Kūön tarik, ngaich chin likölngö kël Fërō rācha aṅ Aikup; ngaich yĕh meuk 
hö-ö ap nö chömö, nö halankaṙen nö chömö tö inṙung, hòṅ e nö kalēḵ nö 
chuvāl sanët. 

22Lökten an ngam Mā Tēv nö ngö ṙô: yĕh meuk, lā-al Fërō chin rācha aṅ 
Aikup, likölngö nup kël ò chin min, hĕnghöre öp tökalēḵ kël öp tö-oh inrē; 
ngaich vīten öp sanët chū-ö min nö sukngöre nö ṙā-ang eltī ò.  
23Pirātngö yip aṅ Aikup chin min in vē pumnāmö tarik, pirātö cha inrē 
keuheūt panam.  
24Ngaich chū-ö min hangëlö kël öp rācha aṅ Pēpilön, kētö ngam sanët re inrē 
eltī ò: likölngö nup kël Fērō pöri min chū-ö ngaich anga-aṅ min nö aluhure 
nö i kūö ò sā öp tarik töhòṅ kapah tökūö nyaha re. 
25Hangëkö kël öp rācha chin min aṅ Pēpilön, sukngöre pöri min nup kël Fërō; 
ngaich cha-a min nö akahalōn tö chu öich Mā Tēv. Hē chu kētö eltī ngam 
rācha aṅ Pēpilön tö ngam sanët cha, silônyen ò min anga-aṅ nö lā-al ngam 
panam Aikup;  
26Ngaich chū-ö pirāt yip aṅ Aikup in vē pumnāmö tarik pirātö cha inrē nö 
keuheūt në panam, ngaich möl min cha-a nö akahalōn tö chu öich Mā Tēv.  

Isikī-Ĕl 31 

Haṙongtuvö Aikup Nö Sā Ap Sitör Chōn 

1Im kinhuk sīön samyeūheu, im linūöyö chingëṅt im raneh sakāmö ngam 
chingëṅt, ngam ṙô ngam Mā Tēv nö yih nö in chu:  
2Kūön tarik, ngö ṙô in Fërō rācha aṅ Aikup in yip tömaṙôngö in ò inrē: Sā 
chīö öm im kinröngö meh?  
3Yĕh meuk, asāngen meh chin sā sītör chōn i Lëpanön tövāyö pak tönyātu 
elinchōn inrē, tömarôlòng inrē, el taṙul öp el kui ò.  
4Harūkö an tö minë mak, marôlòng an tö tī ngam tö-aṙū, vītö nup tahël e nö 
hëm nö havīlö chūök tineūchtö ò, tīntö minë töhëm mak ò i nup chōn nö 
ṙòkhöre elinchōn.  
5Lökten an nö tāilö rôlö lātulöng tö minë chōn elichōn; sīöplö nup nup pak ò 
nö kiröng marôta inrē nup pak ò, kūö töpōyen mak i nup ṙĕh ò.  

6Ṙòkhöre chehechōn el kui vī fôngöre nö i pak ò; el katòh nup pak ò nup 
töṙeūla elkahôyö nö rööchnyö kūön re; el katòh nyat ò yip tökiröng 
pumnāmö tarik nö iyöng.  
7Vai anga-aṅ im ṙôkö ò, i rôta minë pak ò; pò nup ṙĕh ò nö chuh lātaṙeū i 
töpōyen mak.  
8Nup el panô-òṅ ngam Tēv sītör chōn ötkô nö kasālö ò, öt rēhĕn för chōn nö 
ṙongta pak nö in ò; höng törö-ö nup plēn chōn nö hanṙongten nö i pak ò; öt 
chōnuvö el ngam panô-òṅ ngam Tēv tösāta vanāyö nö in ò.  
9Vī an chin nö vāi iṙôken nup pak ò, ṙòkhöre ngaich nuk chōn i Ēten nö 
vööngen tö ò. Nup më-el panô-òṅ ngam Tēv.  
10Lökten an ngam Mā Tēv nö ngö ṙô: Pò ò nö tāilö kui ngam el kui ò inrē nö i 
minë taṙul, ngam ellōn ò inrē nö hakeūṙöre tökūö rôlòng ò,  
11Kēten ò chin min eltī öp tökalēḵ kūö pumnāmö tarik öthō ap min nö öt lök 
alaha ò asā öt lanöökö ò. Ngaich chin kavalngen ò.  
12Tarik aṅ tahëng, tölngö pinhë-eṅ aṅ i pumnāmö tarik, kūölten ò min ngaich 
ṙāngen ò. I kui nup rôngö el nup achāṙö inrē nup pak ò min nö suktöre, 
hulalhak inrē nup pak ò nö laköl el nup talöökö mak ngam panam; ngaich 
ṙòkhöre yip tarik ngam tumlat min nö kiröönngöre nö ṙā-ang elnyat ò ngaich 
ṙāngen ò.  
13I kui nup töpiyāyi in ò min nup chehechōn el kuföt nö iyöng, i kui nup pak 
ò inrē min nup töṙeūla aṅ elkahôyö.  
14Ngaich anū-ö në nö inlēnngö pòn sōtu chōn i kui minë mak nö sīöp nö 
marôlòng hēk ṙongta elkui nö i minë taṙul, hòṅ nup chōn inrē nyamôk mak 
nö öt söllö nö i rôlòng re, pò u nö ṙòkhöre nö kētu nö im kinpaha, nö im 
lātaṙeū panam in yip tökapah tarik nö hol cha yip chamuh el Anūlö.  
15Ngö ṙô an ngam Mā Tēv: Yē ò nö chuh el Anūlö ngaich chū-ö min vīten 
ngam tö-aṙū nö haṙivhen ò, ngaich haköp röön nup tahël ò, ngaich pōyen min 
nup mak samökngöre; hayūtö Läpanön chin min tö anū-unglōn tökūö e, 
ṙòkhöre inrē nup chōn el kahôyö min nö lanyëyi tökūö e.  

16Vīten yip pumnāmö tarik chin min nö kichëyöre i ṙô öp fanukngö ò, yē chu 
sukten ò nö el Anūlö nö hol cha yip chamuh el Anūlö; ngaich ṙòkhöre nup 
chōn Ēten nup tölngö inrē tövai i Lëpanön, ṙòkhöre nup nyamôk mak, nö 
haṙāmölōn min im tahëng lā panam.  
17Anū-ö min inrē chuh el Anūlö nö hol ò, nö in cha yip pôḵ sanët nö fëli; hôṅ, 
cha-a yip mī-iyöng elkatòh nyat ò in yip pumnāmö tarik min nö öt kôlò.  
18Sā chiö öm ngatī i Ēten Kētu man min lātaṙeū hol nup chōn Ēten im lā 
tahëng lā panam; hulalhak man min in yip töt tunyīnyi hol cha yip pôḵ sanët 
töfëli. Anga-aṅ ön ngòh Fërō yip tömaṙôngö in ò inrē, ṙô ngam Mā Tēv.  

 Isikī-Ĕl 32 

Sā Ṙēv Ap Rācha Aṅ Aikup 

1Im innët sīön samyeūheu, im innët sīön chingëṅt, im raneh sakāmö ngam 
chingëṅt, ngam ṙô ngam Mā Tēv nö yih nö in chu:  
2Kūön tarik, harāmö Fërō man rācha aṅ Aikup, ngö ṙô tö ò: Meūköre man öm 
lāyön in vē pumnāmö tarik, sā tulan pöri me-eṅ el minë mai; chilònglöre me-
eṅ el minë tahël meh, piyavlö minë mak tö kunröön re, hamumngö minë 
tahël meh inrē.  
3Ngö ṙô an ngam Mā Tēv; I kui meh tī chin min kavalngö ngam inhāṅlre öich 
maṙôngö hol tö tarik; tūöklen meh chin inrē el öp tötūökö inhāṅl chu.  
4Kavalngen meh chin min el tumlat, el töngāṅ tī chin min pehngen meh, 
ngaich tölṙô nup chehechōn min el kuföt nöteungtöre nö i kui meh, ha-aṅlö 
nup töṙeūla chin min aṅ ngih tumlat tö meh.  
5Pirātngö alaha meh chin min i kui minë rôngö, hatööḵlö nup achāṙö inrē tö 
alaha kupah meh.  
6Hanyôpngö ngam panam chin min tö minë rôngö tö töhëm mahām meh; 
tööḵlö nup min talöökö mak tö meh.  
7Hē chu sichngen meh, rupngö kūö ngam halīöngö chū-ö min, sumngulngö 
mat nup taneūsömat meh inrē; Rupngö mat ngam tavūöi chin min tö taṙul, öt 
yāngö mat min ngam chingëṅt.  

8Ṙòkhöre nup töyang el halīöngö min nö vītu tö chu nö sinngūlö nö i kui 
meh, i kui panam meh inrē ngam sinngūlö nö ṙātu, ṙô ngam Mā Tēv.  
9Hakihten ellōn tömaṙôngö chin min tarik, hē chu kēngen meh töhakövö in 
yip pumnāmö tarik, in nup panam nup töt mikahkūö meh.  
10Vīten tömaṙôngö chin min tarik nö pahë-en meh, tö yip rācha cha nö 
kichëyöre min tökūö meh, hē chu pichalkūö sanëtre i kūö cha; ötheumköre 
kinchëyöre yip min, kö kichëyöre tökūö nômöre, ip sakāmö fanukngö meh. 
11Pòn ngö ṙô ngam Mā Tēv: Yih öpmin sanët öp rācha aṅ Pēpilön nö i kui 
meh.  
12Vīten yip tömaṙôngö chin min in meh nö fukngö tökūö sanët yip tökalēḵ, 
ṙòkhöre yip nö in vē pumnāmö tarik nö töpahë-evö. Kētu ap min inkeūlen 
Aikup tö cha nöng törö-ö, hatngö min nö ṙòkhöre yip in ò tömaṙôngö.  
13Keuheūtngöre vah tī chin min tö nup töṙeūla in ò holre tö nup töpōyen 
mak; öthēk min röön tarik nö hakihten cha, öt rēhĕn kunröön töṙeūla min nö 
hakihten cha.  
14Ngaich chū-ö min vīten nup mak cha nö sehngö, vīten nup tahël cha inrē nö 
hëm sā tavī-i, ṙô ngam Mā Tēv.  
15Hē chu vītö ngam panam Aikup nö öt aṅhaṅvkūö hē ngam panam inrē nö 
ahati tö nup aṅkūö re, hē chu fëlngö yip mī-iyöng in e, möl cha-a min nö 
akahalōn tö chu öich Mā Tēv.  
16Inrāmöre ön ngih nö haramnyu min; haramnyö e yip min kikānö kūön yip 
pumnāmö tarik; i kui Aikup, i kui yip tömaṙôngö in ò inrē, cha-a min nö 
haramnyö e, ṙô ngam Mā Tēv.  

Panam Yip Kupah 

17Im innët sīön samyeūheu, im raneh chingëṅt, im tinneui sīön sakāmö ngam 
chngëṅt, ngam ṙô ngam Mā Tēv nö yih nö in chu:  
18Kūön tarik, haram yip tömaṙôngö aṅ Aikup, tīnngen cha lātaṙeū, anga-aṅ tö 
yip kikānö kūön yip tökiröng pumnāmö tarik, ip lātaṙeū panam, in cha yip 
chamuh el Anūlö:  

19Achīö yip töchöö-öi vanāyö tö meh? Meutti kuṙòh, hulalhaka holtöṙah 
töttunyīnyi.  
20Fukngö yip min nö anôngngen yik töfëli tökūö sanët, hol ò inrē min nö 
hulalhak yip tömaṙôngö in ò.  
21Kakka yip min tö yip tökalēḵ yöngkūö, hol re tö yip hamòlṙen cha, nö löklö 
ellōn öp Anūlö; Meutti yip nö ngaich, öthalöinyköre yip nö hulalhaka, yip 
töttunyīnyi, töfëli tökūö sanët.  
22Umuh ap Asīriā, ṙòkhöre yip hol ò inrē, havīlöng ap tö nup Anūlö cha, 
ṙòkhöre cha-a töfëliyö, fukngö tökūö sanët:  
23Yip tö-anūluvö tö nup i nup manā-angkūö ap anūlö, havīlö ap Aūlö ò yip 
hol ò inrē, ṙòkhöre cha-a töfëliyö, fukngö tökūö sanët, yip pumrātngö chūök 
pinhë-eṅkūö nö i panam tö-aṅ.  
24Umuh ap Ēlam, ṙòkhöre inrē yip tömaṙôngö in ò nö havīlö öp Anūlö ò; 
ṙòkhöre cha-a töfëli, fukngö tökūö sanët, yik töttunyīnyi nöng meutti nö im 
lātaṙeū panam, yip pumrātngö pinhë-eṅkūö nö i panam tö-aṅ, ngaich cha-a 
nö keun sumrōngkūöre nö hol cha yip mameutti nö el Anūlö.  
25Haṙēhtö chamam ò yip nö in yip töfëli hol yip tömṙôngö in ò, havīlöngö apa 
tö nup Anūlö cha, ṙòkhöre cha-a nö töttunyīnyi töfëli tökūö sanët; pòn ngaich 
öp pinhë-eṅ cha nö pirāti nö i panam tö-aṅ, ngaich cha-a inrē nö keun 
sumrōngkūöre nö hol cha yip mameutti nö el Anūlö; ṙātu yip nö in yip töfëli.  
26Umuh inrē Mēsĕk Tupôl inrē, yip tömaṙôngö inrē in cha, havīlöng cha-a nö 
töttunyīnyi, fëli tökūö sanët, pò cha nö pirātngö pinhë-eṅkūö nö i panam tö-
aṅ.  
27Hö-ö yip nö hulalhaka nö hol yip tö fukngö tökalēḵ tarik aṅ in yip mā misī 
yik tö ngaich nö meutti nö el Anūlö nö kumtö nup aṅtī re nö kiyung, yip tö 
tanôm kui tö sanët re nö ṙātu nö elkatòh kui cha, yip tö lanakluvö tö nup i 
kui nup tangëḵ cha; pò ök pinhë-eṅ yik tökalēḵ tarik nö i panam yip tö-aṅ.  
28Ngatī man min me-eṅ ohngö ṙōlhak inrē in yip töttunyīnyi, hol cha yip 
töfëli tökūö sanët.  

29Ētöm öp umuh, yip rācha ò yip kūön rācha ò inrē, nö pòrô nö tökalēḵ 
ngaich haṙōli nö in cha yip töfëli tökūö sanët, ṙōlhak yip nö hol yip 
töttunyīnyi, hol cha yip chamuh el Anūlö.  
30Umuh yip kūön rācha aṅ lā kapā, ṙòkhöre yip, ṙòkhöre in aṅ Sītōn, yik 
mameutti nö i sumrōngkūöre nö hol yip töfëli, pò nup pinhë-eṅkūö tī cha-a 
nö öttunyīnyi, hol cha yik töfëli tökūö sanët, keun sumrōngkūöre inrē nö hol 
cha yip mameutti nö el anūlö.  
31Hē Fërō nö meūkö cha, haṙamkölōnre min anga-aṅ tökūö yip tömaṙôngö in 
ò, Fërō tö yip kumyung in ò, töfëli tökūö sanët, ṙô ngam Mā Tēv.  
32Pò ò nö pirātngö pinhë-eṅkūö nö i panam tö-aṅ; lökten ò min nö haṙōltu nö 
i töttunyīnyi, nö hol cha yip töfëli tökūö sanët, Fërō ṙòkhöre inrē yip 
tömaṙôngö in ò, ṙô ngam Mā Tēv.  

Isikī-Ĕl 33 

Ṙāten Isikīěl Ngam Tēv Nö Amāhati 
(Isi 3.16-21) 

1Yih ngam ṙô ngam Mā Tēv nö in chu:  
2Kūön tarik, vë-ekūö yip tarik re man ngö ṙô inrē tö cha, Yē chu kētö ngam 
sanët i kui panam, ngaich yip tarik aṅ ngam panam nö hĕng tak kahëtö tarik 
nö ṙeū-eung in cha, ngaich vīlen ò nö amahten cha;  
3Ngaich yē ò nö meuk sanët nö yih nö i kui ngam panam ngaich föö ngam 
römpĕt nö vë-enynang tarik;  
4Ngaich yĕn hĕng tak hamangṙô öp römpĕt ngaich rö-ö nö höngöre, yih 
ngaich ngam sanët ngaich kēngen ò, i kui ò min ngaich öp mahām ò.  
5Hang ṙô ngam römpĕt anga-aṅ, ngaich rö-ö nö höngöre; i kui ò min ngaich 
öp mahām ò. Yē ò pöri nö höngöre ngaich yöölen tī min anga-aṅ tö nômöre.  
6Yē ngam amahati pöri nö meuk ngam sanët nö yih ngaich rö-ö nö föö ngam 
römpĕt lökten yip tarik nö öthöngöre, yih ngaich ngam sanët, ngaich hĕng 
tak kahë tö an in cha; kē-ĕyö öp anga-aṅ tarik nö i ötlanöököre, havëka pöri 
mim pak mahām ò eltī ap amahati.  

7Ngati me-eṅ, kūön tarik, vīlö amahati chin i patī Israel; ip töng hē meh hang 
öp ṙô nö ṙā-ang elvāng chu vë-eny nangcha ngaich me-eṅ tö ngam finëḵlö aṅ 
in chu.  
8Yē chu ngö ṙô tö ngam tötlöök, Ō tötlöök tarik, kô-òngvah man min kapah, 
ngaich rö-ö me-eṅ ṙô-òv tö finëḵlö ngam tötlöök nö havööngökūöre nö ṙā-ang 
im talöökö ò, kapah min ngam tötlöök tarik nö i ötlanöököre, havëkö öp 
mahām ò pöri min chū-ö eltī meh.  
9Yē meh pöri fēḵlö ngam tötlöök nö havö-öngökūöre töm talöökö ò, ngaich 
rö-ö anga-aṅ nö havööngkūöre töm talöökö ò kapah min anga-aṅ nö im 
ötlanöökö ò ngaich pöri me-eṅ min yöölen nômö.  

La-en Ngòh Töhěngtaka 

10Me-eṅ pöri, kūön tarik, ngö ṙô tö ngam patī Israel, Ngö ṙô yin yih ngaich: I 
kui ih nup tanôichngen ih tökööl ih inrē, kūö u in ngaich chīöṅpngö; sitih 
kanô-òṅ öi aṅ?  
11Ngö ṙô tö cha, Sā chu tö-aṅ ṙô ngam Mā Tēv, öt kuchīkölōn chin i kinpaha 
tötlöök, lahë pöri ngam tötlöök nö havööngökūöre tö talöököre ngaich aṅ; 
havantöre, havantöre ṙa-ang i nup tötlöök yīö; kūöyòh ṙöng öi min kapah, Ō 
patī Israel?  
12Me-eṅ pöri, kūön tarik, ngö ṙô man tö yip tarik meh, Öp lanöökö öp tölöök 
öt ṙānyen ò min yē ò nö tôichngen; ngaich öp ötlanöökö öp tötlöök, ötfukngö 
min anga-aṅ tökūö e Yĕn havööngökūöre nö ṙā-ang im ötlanöökö ò; ötkô min 
nö aṅ inrē ngam tölöök tökūö lanöököre yē ò nö köölöfālen. 
13Pòrô chū-ö ngö ṙô tö ngam tölöök tö ò min nö aṅ, sönen yē ò nö 
hayönglenre nö i lanöököre ngaich kēken öt lanöökö, öt hĕng min aṅ i nup 
tölöök la-en ò töfēkaṙen; kapah pöri min anga-aṅ nö im ötlanöökö kahëken ò.  
14Hēk, pòrô öich ngö ṙô tö ngam tötlöök, Kapah man min, sön pöri yē ò nö 
havööngökūöre tö ngam tökööl ò ngaich la-evṙen tö ngam tösā chöngö töchip 
inrē,  

15Yē ngam tötlöök nö havantö ngam tökilē-ĕyö, kētö öp kahëḵ ò nö hēk nö i 
unlāya, ngaich lök im tökūichö chöngö inlahen, öt kēken ötlanöökö; aṅ min 
anga-aṅ, hö-ö min anga-aṅ nö kapah.  
16Öt hĕng min nup tökööl kahëken ò nö fēkaṙen nö in ò; teūngen an nö 
ngaich tö tösā chöngö töchip inrē, aṅ min anga-aṅ.  
17Sön yip tarik meh nö ngö ṙô, öt tölöök an ngam talöökö ngam Mā; Yĕn 
ngam talöökö cha tö ötlöök.  
18Yē ngam tölöök nö havöögökūöre tö ngam lanöökö ò, ngaich kēken 
ötlanöökö, kapah min anga-aṅ tökūö e.  
19Ngaich yē ngam tötlöök nö havööngökūöre nö ṙā-ang im ötlanöökö ò, 
ngaich la-evṙen tö aṅ i chöngö töchip, inrē aṅ min anga-aṅ tökūö e.  
20Sön yi-ö ngö ṙô, Ötlöök an ngam talöökö ngam Mā. Ō patī Israel, kö akah 
fālen yīö chin min asā nup talöökö yīö.  

Ahangnyu Fanukngö Yeruselem 

21Im innët sīön samyēuheu inhötngö hī, im sinömö chingëṅt, im tinneūyö 
sakāmö ngam chingëṅt, hĕng tak ök tarik tötkô-òngvah yih nö in chu nö ṙā-
ang Yērusalem nö ngö ṙô, Fukngö ap nö ngaich elpanam.  
22I kui chu ngaich ngam kël ngam Mā Tēv im harap urēhĕkūö ngam töpāngö 
nö yih; ngaich anga-aṅ nö löpnyökūö elvāng chu im peuheū i hē ngam tarik 
nö yih nö in chu; luvë-akkūö ngaich ngam elvāng chu, ötngöhören chū-ö 
ngaich öt huveū-euṙô.  

Tökööl Yip Tarik 

23Yih ngam ṙô ngam Mā Tēv nö in chu:  
24Kūön tarik, iṙūöhöṙô yip aṅ në töyëḵngen chūökö panam Israel nö ngö ṙô, 
Töng hĕng tak ök Aprahām nö tarik, ngaich sön anga-aṅ nö teūngen nö 
amīnu töng panam; maṙôngö pöri ayī-ö; kētu ön ngih panam nö in hī nö amin 
hī.  

25Lökten ngö ṙô tö cha, Ngö ṙô an ngam Mā Tēv: Kāḵ alaha man nö kumngöre 
tömahām, môklökūöre ngaich minë mat meh i nup insātēv meh, kitaknyö 
mahām inrē; amīnu öm min töng panam?  
26Kēken sanët man, halönyken sin-òkkūö man ngaich yī-ö kö hachōichngö 
pīhö holre; amīnu öi min töng panam?  
27Ngö ṙô tö ngih in cha, Ngö ṙô an ngam Mā Tēv: Sā chu tö-aṅ, kô-òngrit yip 
mī-im töyëḵngen chūökö min nö fukngö kūö sanët: ngaich anga-aṅ öp më-el 
kahôiṙen min nö kētu tö chu nö i nup töṙeūlö nö kā-ayö; achā-a inrē yip më-
el töngëḵ chūökö më-el kinluhu inrē min nö kapah tökūö invah tölëlngökūö.  
28Ngaich chū-ö min vīten ngam panam nö öt aṅhaṅvkūö töyëḵngen inrē; 
ngaich ap inkeūlen kumlēḵ e min nö öt ōtre; ngaich minë rôngö Israel min nö 
öt aṅhaṅvkūö lökten min nö öt lökö.  
29Möl cha-a min nö akahalōn tö chu öich Mā Tēv, hē chu vītö ngam panam 
nö öt aṅhaṅvkūö töyëḵngen inrē kūö nup in cha sin òk kūö lahūölken cha.  

Ṙòng Minë Ṙô Ngam Prôfět 

30Me-eṅ pöri, kūön tarik, yip tarik meh vamë-eṅkūöre tö inlahen meh nö i 
kaha patī i kūö nup inkūp patī inrē, nö ngö ṙô tö höö, nö kö i holre, Tā-a 
hang öp ṙô yamih nö ṙā-ang im Mā Tēv.  
31Ngaich yih cha-a nö in meh nö sā tarik yamih, ūichngöre ngaich cha-a nö i 
kuö meh nö sā tarik chu, ngaich cha-a nö hangṙô meh hö-ö pöri min cha-a nö 
kēken e; pòn i minuhre cha-a nö hameuktö tökiröng hanāngenlōn, kētu pöri 
öp ellōn cha nö i taneūngen cha.  
32Ngaich, yĕh meuk, ngaich me-eṅ in cha sā öp töhĕng tak tumköknyö 
hanāngenlōn tinkökö tövāyöṙô vāyö tī inrē nö röng, pò cha nö hang öp ṙô 
meh hö-ö pöri min cha-a nö kēken e.  
33Yē ngih nö yih-yih an min, ngaich möl cha-a min nö akahalōn töre nö 
aṅhaṅv in tö pròfĕt.  

 Isikī-Ĕl 34 

Yip Yōm Pököre Israel 

1Ngam ṙô ngam Mā Tēv yih nö in chu:  
2Kūön tarik, vë-eny mu-unôich lā-al yip yōm pököre in Israel, vë-eny mu-
unôich, ngö ṙô tö cha, yip yōm pököre, Ngö ṙô an ngam Mā Tēv: Mah, yī-ö 
yōm pököre Israel öi töng maha-aṅhalre! Hö-ö yip yōm pököre nö hòṅ ha-
aṅlö nup pököre?  
3Kāḵ nup tösangöö yin yī-ö hayūtöre yin tö sanôi sīṅp, ṙatnyö likeun tö 
alahav yin; hö-ö pöri yī-ö ha-aṅhal në pököre.  
4Hö-ö yin hangëkö alaha tötkalē-en, hö-ö yin halinken tövahavö, hö-ö yin 
haṙung tökaròk, hö-ö yin havantö ngam tölō-ongkūö, hö-ö yin chöh ngam 
töchatngen holtö linīpö yin kanësen inrē öi hayöngö u.  
5Lökten u nö parātiyö, pòn öt yōm pökörevö umuh; ngaich kētöre anū-ö nö 
nyā-aṅkūö nup tö tainy aṅ el inchōn.  
6Pirātiyö nup pököre chu, keuheūt kui nup rôngö nup nö havötköre kö i kui 
nup tömarô-òlkui rung inrē; ngaich nup pököre chu nö parātiyö nö i kūö 
ngam tumlat, öt hĕng tak chamöh hēk öp chamöhö u.  
7Lökten, yī-ö yōmpököre, hang ṙô ngam Mā Tēv:  
8Sā chu tö-aṅ, ṙô ngam Mā Tēv, kūö minë pököre chu nö vītöre nöng pôḵ, 
vītöre nun minë pököre chu nöng nyā-aṅkūö nup tötainy aṅ el inchōn, pòn öt 
yōm pökörevö umuh; kūö yip yōm pököre chu inrē nö öt chöh nup pököre 
chu, höng ha-aṅhalre pöri yip yōm pököre, ngaich rö-ö nö ha-aṅlö nup 
pököre chu;  
9Lökten, yī-ö yōm pököre, hang ngam ṙô ngam Mā Tēv:  
10Ngö ṙô an ngam Mā Tēv, Yĕh meuk, lā-al yip yōm pököre chin; eltī cha chin 
min inrē havëkö nup pököre chu, ṙāngen cha inrē nö ha-aṅlö nup pököre chu; 
ötngöhören yip min yōm pököre nöng ha-aṅhalre. Kēnyö nup pököre chin 
min nö ṙā-ang elvāng cha, hòṅ u nö öt höng nya-aṅkūö cha.  

Tö Akāha Yōm Pököre 

11Pòn ngö ṙô ngam Mā Tēv: Yĕh meuk, chū-ö, chū-ö takô chin min chöh nup 
pököre chu, ngaich chöhlen u min.  

12Sā öp yōm pököre nö chöhlen nup pököre Yĕn rēvre nup pököre ò nö marô-
òlkūö pinrātngö, ngatī chū-ö min chöhlen nup pököre chu; ngaich chū-ö min 
ṙānyen u ṙā-ang i nup chūökö u nö ngaich nö parātiyö ip sakāmö tötaṙūlu kūö 
tökufëyö sinngūlö inrē.  
13Ngaich chū-ö min kēnyen u ṙā-ang in yip tarik, hamūlö u inrē ṙā-ang i nup 
panam, ngaich kēten u chū-ö min ip panam u; ngaich chū-ö min ha-aṅhal u i 
kui minë rôngö Israel, i nup töhëmlö mak, i nup chūökö inrē tö aṅ-haṅvkūö 
im panam.  
14Ha-aṅlen u chin min tö tölöök kiyôp, ngaich i kui minë tömarô-òlkui rôngö 
Israel nup nyā-aṅkūö u min; in e min anū-ö nö ṙōlhaka ip panam tökôlò 
aṅkūö tö kiyôp, i nup tökôlò kiyôp anū-ö min nö nyā-aṅvkūö i kui nup rôngö 
Israel.  
15Hakôtenre chin min yōm nup pököre chu, haṙōlngen u chin min inrē ngö ṙô 
ngam Mā Tēv.  
16Chöh töchatngen chin min, kētö tölō-ongkūö chin min inrē, haṙong nup 
tökaròk chin min inrē, hangëkö tötkalē-en chin min aṅtö nup tö-alahavö chin 
min tö nup töngëḵ alaha inre; ha-aṅhal u chin min tö ngam kinṙôka 
tötmichūṙen.  
17Yī-ö pöri, pököre chu, ngö ṙô an Mā Tēv: Yĕh meuk, ihôi në pököre chin 
akaha fālen, tö nup töttāli kūön sīṅp tö kōiny pököre inrē.  
18Röh öm kô-òngkūö tö e öm nya-aṅvkūö tö minë tökôlò kiyôp, minë 
törööntu kui tö elröön meh hol minë kiyôp meh; òk tösehngöre mak inrē, töp 
lökten meh hachōichngö ngam tahëng tö elröön re?  
19Ngaich nyā-aṅvkūö hòng minë pököre chu tö minë töröönö tö elröön meh, 
ngaich òk ngam töhachōichi tö elröön meh inrē?  
20Lökten, ngö ṙô an ngam Mā Tēv tö cha; Yĕh meuk chū-ö chin min ma-akah 
fālen ihôi tö-alahav pököre tölëv inrē pököre.  
21Pò meh singtö kaha re kūökël re inrē ngaich kuköhngö nup tötkalē-en öm 
aṅtī tö sinrōlre, hanöng saha tī meh marôvat tī pirātngö u.  

22Hayööken nup pököre re chin min, öt ngöhören nup min nöng pôḵ; ngaich 
chū-ö min akaha fālen pököre tö pököre.  
23Ngaich chū-ö min hĕng tak vahīlö tö yōm pököre nö i kui u, öp tarik chu 
Tāvit, anga-aṅ ap min maha-aṅhal u: ha-aṅhal u öp min ngaich yōm u inrē.  
24Ngaich chū-ö, öich Mā Tēv, min öich Tēv cha, öp tarik chu inrē Tāvit min 
nö rācha nö in cha; chū-ö chin, Mā Tēv töṙò-òv tö e.  
25Ngaich chū-ö min vīten kinlēḵngô lanāmö in cha ahōngö nup tötainy aṅ el 
inchōn inrē nö ṙā-ang im panam, hòṅ u nö öt pinlānguṙen nö el inchōn haṙòh 
inrē nö ël nup chōn.  
26Vīten ngam inkôlò chin min in cha in nup chūökö inrē mahavīlö ngam rung 
chu; ngaich chū-ö min tīntö ngam tö-aṙöka kumṙah ip hē e: ngaich angū-ö 
min tö-aṙöka kumṙah nö inkôlò.  
27Ngaich nup chōn el kahôyö min nö ṙônguvö, ngam tumlat min inrē nö 
pōyen aṅkūö tö ṙòng, ngaich acha-a min nö öt pinlānguṙen nö i panam re; 
ngaich cha-a min nö akahalōn tö chu öich Mā Tēv, yē chu likölngö nup kāl 
kaneun cha, ṙānyen cha inrē ṙā-ang eltī cha yip mahakövö cha.  
28Öt ngöhören cha-a min nö pôḵ pumnāmö tarik, öt rēhĕn min nup töṙeūla im 
panam nö kāḵngen cha; öt pinlānguṙen min cha-a nö iyöng öt hĕng tak min 
inrē vamīten cha nö pa-ekūö.  
29Ngaich chū-ö min vīten nup taneūich cha nö kôlò hòṅ cha min nö öt 
keuheūt tökūö neūkö nö im panam, öt ngöhören inrē nö kihngen töminṙēngö 
tövē pumnāmö tarik.  
30Ngaich cha-a min nö akahalōn tö chu öich Mā Tēv, Tēv cha, öich in cha, tö 
cha inrē, ngam patī Israel, nö tarik chu, ṙô ngam Mā Tēv.  
31Ngaich yī-ö pököre chu pököre aṅ ël öp kiyôp chu, Tēv yīö chū-ö inrē, ṙô 
ngam Mā Tēv.  

Isikī-Ĕl 35 

Chinökṙen Itöm 

1Yih ngam ṙô ngam Mā Tēv nö in chu:  
2Kūön tarik, havöötö kūöre man lā im rung Sēir, ve-eny mu-unôich in e,  
3Ngö ṙô tö e, Ngö ṙô An ngam Mā Tēv: Yĕh meuk, Rung Sēir, lā-almeh chin, 
lā-al meh chin min inrē öich hateutnyö këlre, vīten meh chin min inrē öt 
aṅhaṅvkūö payāiyi inrē. 
4Piṙapngö minë el panam meh chin min nö öt aṅhaṅv, ngaich me-eṅ min 
vītöre öt aṅhaṅvkūö; ngaich akahalōn min me-eṅ tö chu öich Mā Tēv 
5Pò meh hāṅngen tö tötchanūhuvṙen kumnyahṙen, ngaich kētö vē tarik Israel 
nö I minhôiṅyö ngam sanët ihē öp ötkanôlò cha, ihē öp manā-aṅ sācha cha;  
6Lökten, sā chu tö aṅ, ṙô Mā Tēv, Halēnken meh chin min pôḵ mahām, lū-u 
meh min inrē ngam mahām, pò meh töfāluṙen i mahām, lökten mahām min 
nö lū-u meh.  
7Piyāingö Rung Sēir chin min vī-i e inrē nö öt aṅhaṅvkūö; rökngen e chin min 
tö yip yamih chamuh inrē nö in e nö ṙòkhöre.  
8Hatööḵlö minë rôngö meh chin min tö töfëliyö; i kui minë rung meh, el minë 
achāṙô meh, el minë linrākö meh inrē nö ṙòkhöre cha-a yip töfëliyö töfukngö 
tökūö sanët.  
9Vīten meh chin min tö urāngen öt aṅhaṅvkūö, öt iyöngökūö min inrē minë 
elpanam meh. Ngaich akahalōn min më-eṅ tö chu öich Mā Tēv.  
10Pò meh ngö ṙô, Amin chu yin min vē tönët pumnāmö tarik tö në tönët 
pumnāmö panam inrē, ngaich in min kē-ĕ u nö amin re pòrô ngam Mā Tēv nö 
öt umuh 
11Lökten, sā chu tö-aṅ, ṙô ngam Mā Tēv, Lök alaha meh chin min sā ap 
tanānyö meh kumnyah elmat meh inrē ap hameuktö meh tökūö meh surīkhen 
cha; ngaich chū-ö min mikahtökūö meh tö chu öich in meh, hē chu akah 
fālen meh.  

12Ngaich yī-ö min akahalōn tö chu, öich Mā Tēv, öich hamang nuk ṙô meh 
ötlēḵkôre i nuk rôngö Israel, tö ngö, Ngaich nuk nö piyāyi, ngaich nö kē-ĕyö 
inrē nö in ih nö nyā-aṅkūö ih.  
13Ngaich me-eṅ hapōilöre lā-al chu aṅtī tö ngam elvāng meh, ṙūölöṙôre inrē 
lā-al chu; Hāngö e chin.  
14Ngö ṙô an ngam Mā Tēv: Vīten meh chin min öt aṅhaṅvkūö tökūö 
ṙanāmölōn ngih tumlat nö keuheūtngöre chūök.  
15Sā meh ṙāmölōn i kui ngam amin ngam patī Israel, tökūö e nö öt 
aṅhaṅvkūö, ngatī chin min lök alaha meh; öt aṅhaṅvkūö man min, Rung Sēir 
keuheūtngöre Ētöm inrē, ṙòkhöre angū-ö. Ngaich cha-a min nö akahalōn tö 
chu öich Mā Tēv.  

 Isikī-Ĕl 36 

Hakòlò Israel Ngam Tēv 

1Me-eṅ, kūön tarik, vë-eny mu-unôich i minë rôngö Israel, ngö ṙô, Ō yī-ö 
Rôngö Israel, hang ngam ṙô ngam Mā Tēv.  
2Ngö ṙô an ngam Mā Tēv: Pò ngam tökunyaha-elmat tö meh nö ngö ṙô, Ā! 
Ane inrē, ngaich min minë rung mā misī nö amin hī,  
3Lökten ve-eny mu-unôich Mā Tēv: Pò cha, hôṅ, pò cha nö vīten meh öt 
aṅhaṅvkūö, keuheūtngöre lā-a tī inrē nö tiṙölngen meh, lökten meh ngaich 
vītöre amin vē pumnāmö tarik, ngaich me-eṅ inrē ëlô töchōich inrē öm 
tinkākô tarik;  
4Lökten, Ō yī-ö rôngö Israel, hang ngam ṙô ngam Mā Tēv: Ngö ṙô ngam Mā 
Tēv tö në rôngö tö në rung inrē, tö në linrākö achāṙö inrē nup töpiyāyi töṙā-ai 
elpanam inrē, nup tö ngaich nö pôḵ ane inrē pinhë-eṅkūö vē pumnāmö tarik 
mahavīlen e;  
5Lökten an ngam Mā Tēv nö ngö ṙô; I ṙanāchö kumnyahlōnre chin ṙô-òv i në 
pumnāmö tarik i Ētöm inrē nö ṙòkhöre ngam kamë-eṅkūöre tö ngam 
panamchu nö amin cha nö holtö ṙanāmölōnre miyëṙôre inrē, pòcha nö hòṅ 
hayōmö e kil nup aṅ e inrē. 

6Lökten ve-eny inlahen mu-unôich ip panam Israel, ngö ṙô inrē tö minë rôngö 
rung inrē, tö nup linrākö achāṙö inrē, Ngö ṙô an ngam Mā Tēv: Yĕh meuk, ṙô-
òv chin i kumlēḵ lanīnö chu, pò yīö kihngen tö minṙēngöre tö yip pumnāmö 
tarik;  
7Lökten an ngam Mā Tēv nö ngö ṙô; Chūökūṙô chin tö yip pumnāmö tarik 
min yip mahavīlen yīö nö miṙē-ĕyö.  
8Yī-ö pöri, Ō yī-ö rôngö Israel, meuinylö pak yin min, ngaich ṙôngu min in 
yip tarik chu Israel: Pò cha min nö öt ṙôktörevö nö yih nö i patī.  
9Yĕh meuk, pò chu in yīö havöötökūöre chin min in yīö, ngaich yī-ö min ulka 
teūichö inrē;  
10Ngaich chū-ö min ṙūölö ṙôken tarik i kūö yīö, ṙòkhöre aṅ patī Israel, 
ṙòkhöre angū-ö; iyöngö ël nup elpanam min mānlöngö min inrē nup töpiyāyi 
chūö-kö;  
11Ṙūölö ṙôken aṅkūö meh chin min tö tarik töṙeūla inrē; ngaich cha-a min nö 
ṙūölöre ṙôken mikūönlö inrē; ngaich chū-ö min vīten yīö iyöngökūö sāre tö 
nuk misī, ane inrē pōyen tī min tö tölöök in yīö mötlö tök lā-urĕh. Ngaich yī-
ö min akahalōn tö chu öich Mā Tēv.  
12Hôṅ, hökngö röön tarik chin min nö lök i kui yīö, vē tarik chu Israel; ngaich 
cha-a min nö amīnū tö yīö ngaich yī-ö min inrē öi amin cha, ngaich öt 
ngöhören min me-eṅ miṙīvīlōn tö yip kūön cha.  
13Ngö ṙô an ngam Mā Tēv: Pò tarik nö ngö ṙô tö yīö, Kamāngö tarik yin, 
miṙivngölōn pumnāmö tarik yin tö kūön cha,  
14Lökten man min öt ngöhöre kūö kā tarik öt ngöhören inrē miṙivngölōn 
pumnāmö tarik tö yip kūön cha, ṙô ngam Mā Tēv:  
15Hö-ö chin min ahangtö nang meh öich hēk tö minṙēngö aṅ i pumnāmö 
tarik, hö-ö min me-eṅ inrē keun sumrōngkūö vē tarik ötngöhören inrē 
pumnāmö tarik nö tī-ivö tö kinvē-ĕre, ṙô ngam Mā Tēv.  

Tinfömlö Israel 

16Yih ngam ṙô ngam Mā Tēv nö in chu:  

17Kūön tarik, hē ngam patī Israel nö iyöng im panam re, hachōichngö e cha-a 
ngaich tö nup talöökö cha la-en cha inrē; ngaich i kuö chu ngam inlaha cha 
nö sā öp kikānö töthet nö ip kunnyahenre.  
18Lökten chu hōngtö ngam lanīnö re i kui cha tökūö nuk mahām kitak tö cha 
nö im panam, kūö nup insātēv nup aṅti cha nö hachōichgö e.  
19Pirātngen cha chū-ö ngaich nö in vē pumnāmö tarik, payāyi cha-a ngaich 
nö i nup panam; nöng sā nup inlaha cha la-en cha inrē öich akah fālen cha.  
20Hē cha pöri nö yih nö i yip pumnāmö tarik, ip töng chūök cha nö yih, 
hachōichngö ngam töhet cha-a minë-eny chu, i ṙô yip tarik tö cha, Tarik 
ngam Mā Tēv yin vē, ngaich pöri cha-a nö kiröönngöre nö ṙā-ang panam re.  
21Chöö-önytö ngam minë-enyre pöri chū-ö, ngam töhachōichiyö tö ngam patī 
Israel nö in yip pumnāmö tarik yip yahīhikūö cha.  
22Lökten ngö ṙô tö ngam patī Israel, Ngö ṙô an ngam Mā Tēv: Rö-ö an nö 
pòkūö meh, Ō patī Israel, tö chu la-evṙen min pòkūö ngam töhet minë-eny 
chu pöri, ngam hachōichngö yīö in yip pumnāmö tarik yip lööṙö yīö. 
23Ngaich chū-ö hòṅ haköp ngam hanëtö ngam tökiröng minë-eny chu, ngam 
tö ngaich nö hachōichiyö nö in yip pumnāmö tarik, ngam hachōichngö yīö in 
cha; ngaich akahalōn min yip pumnāmö tarik tö chu öich Mā Tēv, ṙô ngam 
Mā Tēv, yē chu lökten in yīö haköp hanëtöre i kūö cha.  
24Pò chu min kē-ĕ yīö ṙā-ang in yip pumnāmö tarik, hamūlö yīö inrē ṙā-ang i 
nup panam, ngaich kēten yīö im panam kanahngen yīö.  
25Kicheny kui yīö chin min tö töhet mak, ngaich yī-ö min het ṙā-ang i nup ö 
hanëtö yīö, ṙā-ang i nup insātēv yīö chin min inrē ahetlen yīö.  
26Ngaich chū-ö min kētö tufömngöre ellōn yīö, tufömgöre inrē ma-alaha 
ṙahātö chu min lātuhēt in yīö; ngaich chū-ö min ṙā-ang im alaha yīö kēngö 
ngam ihong ellōn kē-ĕkūö yīö inrē tö alaha ellōn.  
27Ngaich chū-ö min ṙātö ngam fanöinylöre ellōn yiö, ngaich vīten yīö lök i 
minë tökūichö chöngö chu ṙēmen yēḵ inrē öi haköpkö në hachöngten chu.  

28Ngaich yī-ö min iyöng im panam ngam kahëtö chu in yik yöng yīö; ngaich 
yī-ö min tarik chu, Tēv yīö chū-ö min inrē.  
29Ṙānyen yīö chū-ö min inrē ṙā-ang i nup öthanëtö yīö nö ṙòkhöre; ngaich 
chū-ö min inrē havëtö sāiny ngaich vīten e nö pōyen öt ṙātö inyāichö inrē i 
kui yīö.  
30Vīten ṙòng chōn chin min ṙānūölö ṙôken aṅ panô-òṅ inrē, hòṅ yīö öt hētu 
hēk kihngen öi miṙē-ĕi tö inyāichö in vē pumnāmö tarik.  
31Ngaich yī-ö min fē-ĕlre tö nup tölöök talöökö yīö, nuk la-en yīö inrē nuk tö 
ötlöök; ngaich yī-ö min inrē sa-òkkūö töre kūö nup ötlanöökö yīö tösa-òkhu 
inrē la-en yīö.  
32Rö-ö an nö pòkūö yīö ngam tī chu min, ṙô ngam Mā Tēv; akahalōn yin yēḵ 
tö e. Sirōngkūö yēḵ kalūöchöre el kui inrē kūö nup talöökö yīö, Ō patī Israel.  
33Ngö ṙô ngam Mā Tēv: Ik sakāmö hē chu ahetlen yīö ṙā-ang i nup ötlanöökö 
yīö, vīten minë elpanam chū-ö min nö iyöngö kūö, minë chūökö inrē 
töhatngö min nö mānlöngö.  
34Ngaich ngam panam ngam tö-öt aṅhaṅvkūö min nö ūlö, ṙënngen e nö töt 
aṅhaṅvkūö sin misī nö i mat yip taṙòkhöre chamööngö e.  
35Ngaich ngö ṙô min cha-a, Ngih panam töt aṅhaṅvkūö sin ngaich vītöre nö 
sā ngam panô-òṅ Ēten; ngam töhatngö töt aṅhaṅvkūö tötiṙöli elpanam inrē 
ngaich töngamuh nö iyöngö vīlöng chūök kumyung inrē.  
36Ngaich yip pumnāmö tarik tö-ōtren mahavīlen yīö min nö akahalōn tö chu, 
öich Mā Tēv, mamānlö minë tötiṙöli chūökö, teūichtö aṅ ngam töt aṅhaṅvkūö 
sin inrē; chū-ö chin, Mā Tēv, töṙô-òv, ngaich min chū-ö la-evṙen tö e.  
37Ngö ṙô an ngam Mā Tēv: Angū-ö ngih inrē öich hökngen ngam patī Israel 
min nö ve-ekūö chu la-evṙen chööḵnyöten tö cha; öich ṙūölö ṙôngö yip tarik 
cha nö sā pököre.  

38Sā pököre tökētuvö, sā pököre i Yērusalem hē nup töhakamka tökiröng 
nyinā-aṅ ngatī min nup töpiyāyi elpanam nö tööḵlö tö pököre tarik inrē. 
Ngaich cha-a min nö akahalōn tö chu öich Mā Tēv.  

Isikī-Ĕl 37 

Achāṙö Nup Tönyôṅ Tangëṅ 

1I kui ngam kël ngam Mā Tēv, ngaich kēnyen chu anga-aṅ nö lökten ngam 
töhet Fanöinylö ngam Mā Tēv, ngaich ṙāten chu ellōn ap achāṙö; tööḵlö angū-
ö tö tangëḵ.  
2Ngaich anga-aṅ nö hachōḵngen chu havīṙö u; ngaich yĕh meuk, pōyen anū-ö 
nö el ök achāṙö; ngaich yĕh meuk, nyô anū-ö.  
3Ngaich ngö ṙô anga-aṅ tö chu, Kūön tarik, kô ön në tangëḵ nö aṅ? Sapṙô 
chū-ö ngaich, Ō Mā Tēv, me-eṅ man tö-akahalōn.  
4Hēk anga-aṅ nö ngö ṙô tö chu, Vë-eny mu-unôich i në tangëḵ ngö ṙô tö u, Ō 
tönyô tangëḵ, hangṙô ngam Mā Tēv.  
5Ngö ṙô an ngam Mā Tēv tö në tangëḵ; Yĕh meuk vīten unhômö chin min nö 
meuthöt nö in yīö, ngaich min yī-ö aṅ.  
6Ṙātö rahēḵ chin min in yīö, vīten alaha inrē min nö sīöpnyi nö in yīö, 
haṙungngen yīö inrē tö uk alaha, ṙātö unhômö in yīö inrē, ngaich aṅ min yī-ö; 
ngaich akahalōn min yī-ö tö chu öich Mā Tēv.  
7Vë-eny mu-unôich chū-ö ngaich sā tinölô chu; ngaich hē chu vë-eny mu-
unôich, ṙënṙô ngaich ök umuh, ngaich yĕh meuk, ök pinrālö ṙô; mulhen höö 
ngaich nuk tangëḵ, taphen höö kūö nuk tangëḵ.  
8Ngaich hē chu ngëicha, rahēḵ ngaich nuk umuh in u, sīöpnyi alaha inrē nö 
in u, haṙūngi inrē anū-ö tönuk alaha; hö-ö pöri nö unhômu in u.  
9Ngö ṙô ngaich anga-aṅ tö chu, Vë-eny mu-unôich im unhômö, Ngö ṙô an 
ngam Mā Tēv: Ō unhômö yih tā-a löktö i minë töfën kuföt, fööhöt unhômö vē 
töfëli, hòṅ cha nö aṅ. 

10Lökten chu vë-eny mu-unôich sā tinölô chu tö ò, ngaich yih ngam unhômö 
nö in cha, aṅ cha-a ngaich sökhak röön ngaich, nö kiröngen ṙôngö.  
11Ngö ṙô ngaich anga-aṅ tö chu, Kūön tarik, aṅ patī Israel nun në tangëḵ nö 
ṙòkhöre. Yĕh meuk, ngö ṙô yip, Nyôngö nun në tangëḵ ih, chatngen ök ṙinātö 
ellōn ih; tökngö in öi rökiṙen.  
12Lökten vë-eny mu-unôich, ngö ṙô tö cha inrē, Ngö ṙô an ngam Mā Tēv: Yĕh 
meuk, löpnyökūö nup anūlö yīö chin min, hachohlen yīö inrē ṙā-ang el nup 
anūlö yīö, Ō yī-ö tarik chu; ngaich kēten yīö chū-ö min i patī yīö i panam 
Israel.  
13Ngaich yī-ö min akahalōn tö chu öich Mā Tēv, yē chu löpnyökūö anūlö yīö, 
ngaich hachohlen yīö ṙā-ang el anūlö yīö, Ō yī-ö tarik chu,  
14Ngaich chū-ö min ṙāhöt ngam Fanöinylöre in yīö, ngaich min yī-ö aṅ, ṙāten 
yīö chin min ip panam kanahngen yīö, ngaich akahalōn min yī-ö tö chu, öich 
Mā Tēv, töṙô-òvö, ngaich tītö e inrē, ṙô ngam Mā Tēv.  

Hěng Pūlngö Yūtā Tö Israel 

15Yih ngam ṙô ngam Mā Tēv nö in chu:  
16Kūön tarik, kē chōn man hĕng kūich alaha ò inrē, Löö Yūtā, in yip kūön 
Israel inrē tönôlta nö in ò; kē tahëng inrē chōn kūich alaha ò, Löö in Yôsĕf 
(chōn ifrēm) ṙòkhöre inrē patī Israel tönôlta nö in ò;  
17Tap kūö u ngaich hĕng milôhò nö chōn, hòṅ u nö hĕng nö eltī meh.  
18Ngaich hē yip tarik meh min nö ngö ṙô tö meh, Öt hòṅ hameukhö mat ih 
öm tö manah u anū-ö në?  
19Ngö ṙô tö cha, Ngö ṙô an ngam Mā Tēv: Yĕh meuk, ngaich chin hòṅ kētö 
ngam chōn Yôsĕf (ngam eltī Ifrĕm) tö yip miyöngö Israel inrē tönôlta nö in ò; 
ngaich chū-ö min taptö e im chōn Yūtā, ngaich vīten u nö töhĕng nö chōn, 
hòṅ u nö hĕng nö eltī chu.  
20Yē minë chōn tökūichö alaha tö meh nö eltī meh nö i kūö cha.  

21Ngö ṙô ngaich tö cha, ngö ṙô an ngam Mā Tēv: Yĕh meuk, kē yip tarik Israel 
chin min nö ṙā-ang in yip pumnāmö tarik yip chūök cha nö ngaich nö 
kiröönngöre, hamūlö cha inrē min ṙā-ang tökeuheuttöre lā-a, ngaich kēten 
cha ip panam kanahngen cha,  
22Ngaich vīten cha chū-ö min nö hĕng nö pumnāmö tarik nö im panam, i kui 
minë rôngö Israel; hĕng tak min rācha inrē rācha nö i kui cha nö ṙòkhöre; öt 
ngöhören min cha-a nö nët nö pumnāmö tarik, ötngöhören inrē nö harēvöre 
nö nët nö pūlngö.  
23Hö-ö yip min nö hachōichngöre nö hēk nö i nup insātēv cha sin-òkkūö 
chehen cha inrē, hēk in nup tökööl cha inrē; hayööken cha pöri chū-ö min ṙā-
ang im hineūlritre tö cha ngam chūök cha nö köölö fālen, ngaich ahetlen cha 
min; ngaich cha-a min nö tarik chu, ngaich chū-ö min Tēv cha.  
24Rācha ap min nö I kui cha ap tarik chu Tāvit; ngaich cha-a min nö ṙòkhöre 
nöng hĕng tak yōm tö yōm pököre. Tömkörit nup chöngö chu yip min ṙēmen 
inrē nö haköpkö nup chöngö chu tökūichö.  
25Iyöng ip panam yip min chūök yik yöng yīö nö iyöng ap kahëtö chu ip tarik 
chu Yāköp; cha-a tö yip kūön cha inrē tö yip kūön yip kūön cha inrē 
örheūheu min nö iyöng nö umuh; ngaich ap tarik chu min Tāvit nö rācha nö 
in cha nö örheūheu.  
26Vītö öp kinlēḵngô lanāmö chū-ö min incha; tötchanūhuvṙen ap min nö 
kinlēḵngô nö in cha; ngaich chū-ö min hakôlò cha ṙūölö ṙôngö cha inrē, ellōn 
cha tī chin min asöklö öp töhet chūökre nöng örheūheu.  
27In cha öp min elyöngö chu; ngaich chū-ö min Tēv cha, ngaich cha-a min nö 
tarik chu.  
28Ngaich akahalōn min vē pumnāmö tarik tö chu öich Mā Tēv ma-ahetlen 
Israel, yē öp töhet chūök chu nö örheūheu nö elṙôngö cha.  

 Isikī-Ĕl 38 

Cheheti Ngam Tēv Ang Kôk 

1Yih ngam ṙô ngam Mā Tēv nö in chu:  

2Kūön tarik, havöötökūöre man kū-ötö Kōk, ap panam Mākōk, yöngkūö kūön 
rācha aṅ Mēsĕk Tupôl inrē, vë-eny mu-unôich lā-al ò.  
3Ngö ṙô, an ngam Mā Tēv: Yĕh meuk, lā-al meh chin, Ō Kōk, yöngkūö kūön 
rācha aṅ Mēsĕk Tupôl inrē;  
4Havööngökūö meh chin min, kavòkhötkūö vòk inrē el samā meh, ngaich 
kēnyen meh min. Ṙòkhöre yip kumyung aṅ in meh inrē kōra tarik aṅ uk kōra 
inrē, ṙòkhöre cha-a nö keuheūtlöre tī nö hayutlö lanaklö, yöng tömaṙôgö, 
ṙòkhöre cha-a nö inmööpuṙat lanaklu inrē, kuyāinykūö nup sanët;  
5Pörsia, Kus, Put inrē holcha ṙòkhöre cha-a nö lanaklu sapīövu inrē;  
6Kōmar tö yip kumyung in ò; Pettökarmah ṙeū-eung i nup manā-angkūö lā 
kapā holtö yip kumyung in ò-maṙôngö yip tarik hol ò.  
7Höngöre lēntöhëchṙen inrē, me-eṅ tö yip kumyung töhamūlö nö in meh, me-
eṅ inrē amahten cha.  
8Unôichrit töṙōl sumkam man min hamūlö; i nup lā-unôich samyeūheu min 
me-eṅ kiröönngöre lā-al ngam panam ngam töhavantu nö ṙā-ang i kinyūngö, 
ngam panam chūök yip tarik nö hamūlö ṙā-ang nup töṙōl pumnāmö tarik i 
kui nup rôngö Israel, nup tö-urāngen nö piyāyi; kēnyu yip tarik e nö ṙā-ang in 
yip pumnāmö tarik ngaich iyöng töngamuh nö öt pinlānguṙen, ṙòkhöre cha-a.  
9Iṙūöhö röön man min, sā yanīhih chanôchö panam, sā taṙul man min kahultö 
kui ngam panam, me-eṅ tö yip kumyung in meh inrē, maṙôngö tarik hol meh 
inrē.  
10Ngö ṙô an ngam Mā Tēv: Ip sakamö angū-ö yih min nup chanöh ellōn nö 
elkui lōn meh, ngaich me-eṅ min vīken tötlöök huneū-enre,  
11Ngaich ngö ṙô, Kiröönngöre chin min lā-al ngam panam tötkinlōngu tuhēt: 
Afuktö e chin min in yip tarik töchēvhaka yip mī-iyöng nö öt pinlānguṙen, 
ṙòkhöre cha-a mī-iyöng lā-uk kinlōngö, öt tö inkālukūö, hēk öt inkūpu;  
12Öich kē pôkre ane inrē keunngö tökīlö; öich tiṙölngö minë töhatngö chūökö 
minë tö-iyöngökūö töngamuh, yip tarik inrē töhamūlö nö ṙā-ang i pumnāmö 

tarik yip töteūngen nö ngaich tö nuā chehen inrē, yip mī-iyöng ellōn ngam 
tumlat.  
13Sīpā Tētan inrē tö yip mī-inyihkö chehen aṅ Tarsis aṅ i nup tuhēt e inrē nö 
ṙòkhöre nö ngö ṙô min tö yīö, Yih öi öi kē taneūngenre? Ngaich öi hamūl yip 
tömaṙôngö nö keunngö nup tökīlö, nö keunngö rupīö humlum inrē, nö kēngö 
nuā chehen inrē, nö kē yöng taneūngen?  
14Lökten, kūön tarik, vë-eny mu-unôich, ngö ṙô tö Kōk, Ngö ṙô an ngam Mā 
Tēv: Ip sakāmö angū-ö hē yip tarik chu Israel nö öt pinlānguṙen nö iyöng, 
haruhkenre min me-eṅ.  
15Ngaich yih ṙā-ang ip chūök re ip manā-angkūö lā kapā, me-eṅ yip 
tömaṙôngö tarik inrē in meh, ṙòkhöre cha-a nö i uk kōra, yöng ṙôngö, tökalēḵ 
nö kumyung;  
16Yih min yī-ö lā-al yip tarik chu Israel, sā taṙul kahultökui ngam panam. I 
nup lā-unôich sakāmö chū-ö min kēten meh lāḵlö ngam panam chu, hòṅ vē 
pumnāmö tarik nö akahakūö tö chu, hē chu lökten in meh, Ō Kōk öich haköp 
ngö hanëtöre i kūö mat cha.  
17Ngö ṙô an ngam Mā Tēv: Anga-aṅ ömme-eṅ öm ṙô chu i nuk lā-urĕh sakāmö 
lökten i yik tarik chu pròfĕt aṅ Israel, yik i nuk sakāmö anū-ö tö 
samyeūheuvö ṙô nö vë-eny mu-unôich tö chu kēten meh min lā-al cha?  

Chinökṙen Kôk 

18Ip sakamö pöri angū-ö, hē Kōk min nö yih nö lā-al panam Israel, ṙô ngam 
Mā Tēv, hachohlöngö min ngam lanīnö chu.  
19Pò chu im kumnyahlōnre ane inrē i hanūlö lanīnö chu öich ṙô-òv, ip 
sakāmö angū-ö öp yöng kinyīna i panam Israel;  
20Kāḵ el mai, chehechōn el kuföt, töṙeūla el kahôyö ṙòkhöre inrē nup ṙameūla 
chehen ṙameulnö el tumlat, ṙòkhöre tarik inrē yip mī-ikūöngih tumlat, nö 
kichëyöre min nö i kūö chu, tiṙöli min nup rôngö, fukngö min nup kaha 
panam, ṙòkhöre nup kinlōngö min nö taṙehĕyö nö el tumlat.  

21Keuheūttöre mihëṅṙö havëti chin min tö pinhë-eṅkūö lā-al Kōk, ṙô ngam Mā 
Tēv; Kö i holre kūö öp min sanët.  
22Holtö invah tölëlngökūö, kintaknyö mahām inrē chin min kuhēthötre im 
inkaha fālen in ò; chihūtö kumṙah chin min i kui ò i kui tö kalēḵ kumṙah yip 
kumyung in ò inrē, in yip tömaṙôngö tarik inrē yip hol ò, tökënngöre kumṙah 
inrē, tameūyö, ta-ök ihong tameūyö inrē.  
23Ngatī chin min hameuktö ṙôköre ha-ëtöre inrē ngaich mikahtö elmat 
tömaṙôngö pumnāmö tarik töre. Ngaich akahalōn min cha-a tö chu öich Mā 
Tēv.  

Isikī-Ĕl 39 

Ötkô Ang Kôk 

1Me-eṅ inrē, kūön tarik, vë-eny mu-unôich lā-al Kōk, ngö ṙô, Ngö ṙô an ngam 
Mā Tēv; Yĕh meuk, lā-al meh chin, Ō Kōk, yöngkūö kūön rācha aṅ Mēsĕk, 
Tupôl inrē;  
2Havöögökūö meh chin min ahōṙö meh inrē kū-ötö lākūö, ngaich kēlen meh 
ṙā-ang i manā-angkūö ngam lā kapā, ngaich hachōḵo meh lāḵlö minë rôngö 
Israel;  
3Ngaich chū-ö min fohngö ngam linreny meh nö ṙā-ang lā tavē eltī meh, 
ngaich vīten nup chòk meh min nö sukngöre nö ṙā-ang im lā hāmö eltī meh.  
4Fukngö min me-eṅ i kui nup rôngö Israel, me-eṅ tö yip tömaṙôngö in meh 
inrē tö yip tarik hol meh; ngaich chū-ö min kēten meh nyā-aṅkūö nup 
chehechōn tökeuheūttöre mihëṅṙö i nup tötainy töṙeūla inrē öm kā-ayö.  
5Fukngö man min el ngam kahôiyö; pòn ṙô chu, ṙô ngam Mā Tēv.  
6Tīntö tameūyö chin min i kui Mākōk in cha inrē yip mi-iyöng panam i kūö 
mai nö öt pinlānguṙen; ngaich cha-a min nö akahakūö tö chu öich Mā Tēv.  
7Ngaich el ṙôngö yip tarik Israel min chū-ö mikahtölōn tö ngam töhet 
minënyö chu; ngaich chū-ö min öthalöngten ngam töhet minënyö chu 
hachōchi nö hēk; ngaich vē pumnāmö tarik min nö akahalōn tö chu öich Mā 
Tēv, Töhĕng Töhet in Israel.  

8Yĕh meuk, yih ana ngaich inrē min nö hateungtukūö, ṙô ngam Mā Tēv. 
Angū-ö ön ngih sakāmö ngam ṙô chu.  
9Ngaich acha-a yip mi-iyöng i nup elpanam Israel nö kiröönngöre min ngaich 
vī tameūyö tö nup aṅtī ngaich föngngö u, lanaklö, in möpngö inrē linreny 
manlön vöi inrē, ngaich cha-a min nö vī-i u nö tameūyö nö sat samyeūheu;  
10Lökten cha min nö öt hòṅ kēḵ chōn nö el kahôyö hēk öt kūöltö chōn nö el 
inchōn, pòcha min nö vī tameūyö tö nup aṅtī; kē-ĕ inlānen yip min yip kamë 
inlānen cha, höng kētöre inrē nö i yip töng kamëtöre nö in cha, ṙô ngam Mā 
Tēv.  

Lināpngö Kôk 

11Ip sakāmö angū-ö chū-ö min kē-ĕkūö Kōk tö chūök lināpngö in Israel, öp 
achāṙö yip kumrööna lā chuhöt tö ngam mai; ngaich angū-ö min nö harahkūö 
yip kumrööna, pòn umuh Kōk yip tömaṙôngö in ò inrē min nö lāpi; kaheūkö 
minënyi öp min nö achāṙö Hamönkōk.  
12Pòn sat chumngëṅtö ngam patī Israel min nö lāpngen cha, nö kūö ò nö hòṅ 
ahetlö ngam panam. 
13Ṙòkhöre yip tarik ngam panam min nö lāpngen cha; ngaich angū-ö min nö 
ameūkö ineū-eu cha ip sakāmö hē chu min hameuktö kanôlò re, ṙô ngam Mā 
Tēv.  
14Haköhngen tarik yip min nö lök im panam nö iṙūöhen lāpngen cha inrē yip 
tö ōtren nö ikūö ngam panam, hòn ahetlö e; i kinheūṅten tö sat chumngëṅtö 
cha-a min nö chöh.  
15Ngaich hē vē nö chööḵöng nö lök im panam ngaich yĕn hĕng tak mameuk 
tangëḵtarik, hakamngen e ngaich min anga-aṅ, hanöng sāha yip amulhanga 
nö lāpngö e nö el Achā-ṙö Hamönkōk.  
16(Umuh inrē hĕng elpanam Hamônah). Ngatī cha-a min nö ahetlö ngam 
panam.  
17Me-eṅ pöri, kūön tarik, ngö ṙô an ngam Mā Tēv: Vë-ekūö nup chehechōn 
tökeuheūttöre mihënṙö nup töṙeūla inrē el kahôiyö. Hamūlöre ta-a yih, 

hamūlöre keuheūttöre lā-a lökta im tökiröng nyinā-aṅ tökētu ngam halēnken 
chu töpôkūö yīö, tökiröng nyinā-aṅ tökētu ikui minë rôngö Israel, ngaich yī-ö 
min kāḵ alaha òk mahām inrē.  
18Kāḵ alaha yip tökalēḵ yin min, òk mahām kūön rācha ngih panam inrē-
mahām töt tāli kūön siṅp inrē pököre, kōiny nuā, ṙòkhöre nup tö haruknyu 
alaha aṅ Pāsan.  
19Ngaich yī-ö min kāḵ tösangöö hanöng saha yīö tööḵngen òk mahām inrē 
hanöng saha yīö hiyōi, ip tökiröng nyinā-aṅ tökētu öp halēnken chu töpòkūö 
yīö, 
20Tööḵngen yin min ip mīs chu tö kōra aṅ uk kōra inrē, hol tö yip tökalēḵ 
tarik tökeuheūttöre mihëṅṙö inrē kumyung, ṙô ngam Mā Tēv.  

Invantit Israel 

21Ngaich chū-ö min asöklö ngam minā-aṅre in vē pumnāmö tarik; ṙòkhöre 
inrē min vē pumnāmö tarik nö meuk ngam inkaha fālen aṅ in chu ngam 
kahëkö kaha chu, meuk ngih kël chu inrē ngih ṙahātö chu i kui cha. 
22Akahalōn an min ngam patī Israel tö chu öich Mā Tēv cha, löktökūö ip 
sakāmö angū-ö nö iṙūhen.  
23Ngaich vē pumnamö tarik min nö akahalōn tö ngam patī Israel nö chuh el 
inkövö tökūö tökööl cha, pò cha nö michūḵ chanökhuṙen nö in chu tö lökten 
chu hayunngökūöre tö cha ngaich kēten cha eltī yip tökunyāṅha elmat tö cha, 
ngaich ṙòkhöre cha-a nö fukkūö sanët.  
24Lök alaha cha chin sā nup öt hanëtö cha nuk tanôchngen cha inrē, ngaich 
hayun ngökūöre chū-ö tö cha.  
25Lökten an ngam Mā Tēv nö ngö ṙô: Töngamuh chin havantö nup kanôlò 
Yāköp aṙē-ĕlōn inrē i kui nup patī Israel; ngaich chū-ö min kalē-ĕlōn tökūö 
ngam töhet minënyö chu.  
26Vaichngö yip min tö nuk sumrōngkūö cha, tö nuk tömichūḵ chanökhuṙen 
cha inrē kahëken cha nö lā-al chu, yē cha min nö öt pinlānguṙen nö iyöng im 
panam cha nö öt hĕng taka pinhë-eṅkūö, 

27Hē chu ngaich havanten cha ṙā-ang in yik tarik ngaich hamūlö cha ṙā-ang i 
panam yip tökunyaṅha elmat tö cha, ngaich löktö in cha öich haköp ngam 
hanëtöre i kūö töṙōl pumnāmö tarik.  
28Ngaich cha-a min nö akahalōn tö chu öich Mā Tēv cha pò chu söömngen 
cha nö ahöti nö in yip pumnāmö tarik, ngaich hamūlten cha inrē nö im 
panam cha takô. Öt hĕng tak töṙā-ai min tö chu tö ōtren nö in yip pumnāmö 
tarik nö hēkngöre;  
29Ngaich chū-ö min öt hēk hanyatngökūöre tö cha, hē chu ṙöstö ngam Töhet 
Fanöinylö i kui patī Israel, ṙô ngam Mā Tēv.  

 Isikī-Ĕl 40 

MINEŪKÖ NGAM TÖHET CHŪÖK MIN 
(40.1—48.35) 

Kē-ĕ Isikīěl Nö Chuh Yeruselem 

1Im tönët anāi taneui samyeūheu inhötngö ih, i raneh tökūö ngam 
samyeūheu, im sinöm sumkam ngam chingëṅt, im finën sīön samyēuheu 
unôichrit ngam elpanam nö kô-òngvah, im angū-ö sakāmö, ngam kël ngam 
Mā Tēv nö i kui chu,  
2Ngaich kēten chu i mineūkö ngam Tēv i panam Israel, ngaich ha-ūchngen 
chu i kui öp tö marô-òl kui rôngö, öp tö-aṅhavkui töp tö-asöklöng patī sā 
elpanam kamlö nö in chu.  
3Hē ò nö kēten chu umuh, yĕh meuk, hĕng tak ök tarik umuh, ök tö sā 
mineūkö mās, aṅhav eltī tö flek tökuvaha eltī ò inrē ök tafūyu kinlah rôta; 
sökhaka anga-aṅ nö in ök inkūp kūö talöökö.  
4Ngaich ngö ṙô ök tarik tö chu, Kūön tarik, hol tö minë mat re meuk, hol tö 
minë elnang e inrē hang, hachiptökūö ellōn re inrē i kui minë hameuktö chu 
min in meh nö ṙòkhöre, tön kētu man ihih pò chu hòṅ hameuk tö e in meh; 
vë-eny nup taṙòkhöre man maheuṅk re i patī Israel.  

Lökhöt Lā Chūhöt 

5Yĕh meuk kinlōngö ök umuh tö havīlöng ök lā el kahôiyö ṙôkti ök tempöl, 
ngaich ap rôta öp tafūyu kinlah rôta nö eltī ap tarik nö tafūöl sumkôngö rôta, 

kö hĕng sumkôngö ane inrē hĕng ṙôktāk eltī rôta; ngaich anga-aṅ nö kalah 
kinfëyö ök kinlōngö, hĕng tafūyu; rô-òlkui e inrē hĕng tafūyu.  
6Ngaich anga-aṅ nö chuh im inkūp kūö talöökö tö kū-ötö lā chuhöt, vānglöre 
nö i nuk vanānglö, ngaich kalah ṙôkti el milūkö ngam inkūp, hĕng tafūyu ṙū-
uti;  
7Nuk urôhò lā kaha inrē, hĕng tafūyu rôta, ane inrē hĕng tafūyu ṙôk tāk; 
ngaich ök hôi minë I kaha urôhò, taneūi sumkôngö; ök elmilūkö ök inkūp 
inrē ik lökhöt talöökö öp inkūp I manā-angkūö la-ël e, hĕng tafūyu.  
8Ngaich anga-aṅ nö kalah ök lökhöt ök inkūp talöökö, hëvhöre sumkôngö;  
9tö nuk yöngkūö inkūp e inrē, nët sumkôngö; tök lökhöt inrē ik inkūp nö lā 
tuhēt inrē ik manā-angkūö.  
10Ngaich umuh nuk lūöi urôhò i kaha nö āṅgöre lā-a ik lā chuhöt inkūp; lūöi 
nuk tö hĕngre ṙôkö; nuk yöingkūö inkūp inrē āṅngöre lā-a nö hĕng e ṙôkö.  
11Ngaich anga-aṅ nö kalaha ṙôktāk ök tö luvë-ak inkūp kūö talöökö, söm 
sumkôngö; ök ṙôktāk ök inkūp kūö talöökö inrē, lūöi sīön sumkôngö. 
12Hĕng ök umuh ranangkūö i kūö nuk urôhò I kaha, hĕng sukmôngö nö 
āṅngöre lā-a; nuk urôhò i kaha inrē tafūöl sumkôngö nö āṅngöre lā-a. 
13Ngaich anga-aṅ nö kalah ök inkūp nö löktö lā uk ök töhĕng lā urôhò nö söl 
uk ök töhĕng, nët anāi taneui sumkôngö ṙôktāk, löktökūö im inkūp töhĕng söl 
im tahëng inkūp.  
14Kalah öp lökhöt inrē anga-aṅ, nët anāi sumkôngö; havingö ök lökhöt 
inkūpkūö talöökö ök elmilūkö.  
15Löktökūö ök lākūö ök inkūp ik lökhöt söl ip manā-angkūö ök lā tuhēt 
lökhöt ök inkūp nö taneui anāi sumkôngö.  
16Ök inkūpkūö talöökö inrē nö vinngö kaha tö inkūp, cheūkngöre ṙôkti nö lā 
tuhēt nö elnuk yöngkūö inkūp nö i nuk i kaha urôhò, ngatī inrē ök lökhöt nö 
vinngö tö inkūp lökhöt kuföt nö lā ël, i kui nup yöngkūö inkūp inrē nuk chōn 
kachūr.  

Lā Uk Ök El Milūkö 

17Ngaich kēten chu anga-aṅ ip lā uk elmilūkö yĕh meuk urôhò nuk umuh tö 
lāchö ël inrē, vinngö nö ik elmilūkö; lūöi anāi nuk urôhò lā kūö ök tö lāchö 
ël.  
18Ngaich ök tö lāchö ël lök kaha nuk inkūp, nö sā rôta nuk inkūp; angū-ö ön 
ngih lē taṙeū tö lāchö ël.  
19Ngaich anga-aṅ nö kalah rôvat löktökūö ök lā tuhēt kūö ök lā taṙeū inkūp 
söl ök lā uk kūö ök lā tuhēt elmilūkö, hĕngòng sumkôngö.  

Lökhöt Lā Kapā 

20Ngaich kiröönngöre anga-aṅ urēhĕkūö cha nö lā kapā, ngaich yĕh meuk, 
hĕng ök umuh inkūp tö kū-ötö lā kapā, aṅ im lā uk elmilūkö. Kalah rôtòng e 
ngaich anga-aṅ ṙôktāk e inrē.  
21Nuk urôhò i kaha e, lūöi i tö āṅngöre lā-a, nuk yöngkūö inkūp e inrē tö ök 
lökhöt nö hĕngren ṙôkö sā nuk ik raneh inkūp; taneui anāi sukmôngö rôta e, 
nët anāi taneui sumkôngö ṙôktī e.  
22Nup inkūp lökhöt kuföt inrē, ök lököt, tönuk kachūr chōn e inrē nöng 
hĕngre ṙôkö nö sā nuk ik inkūp tö kū-ötö lā chuhöt; sat nuk vanānglö inrē tö 
kū-ötö in e; ngaich ök lökhöt in e nö i kaha.  
23Kamlö nö ik inkūp inrē lā kapā, nö sā ngam lā chuhöt, ök inkūp lā ël 
elmilūkö, ngaich anga-aṅ nö kalah rôta löktökūö im hĕng inkūp söl im tahëng 
inkūp hēngòng sumkôngö.  

Lökhöt Lā Lòhngö 

24Ngaich anga-aṅ nö hachōten chu nö kū-ötö lā lòhngö; kalah rôta nuk 
yöngkūö inkūp anga-aṅ ngaich töp lökhöt in e; hĕngre ṙôkö anū-ö nö sā nuk 
tahëng.  
25Lökhöt kuföt nuk umuh inkūp vinngö nö in e ik lökhöt in e inrē, sā nuk 
inkūp lökhhöt kuföt i nuk tahëng; taneui anāi sumkôngö rôta angū-ö; ngaich 
nët anāi taneui sumkôngö ṙôktāk.  

26Ngaich sat nuk umuh vanānglö tö kū-ötö in e, ngaich ök lökhöt in e nö lā-
ël; kachūr chōn nuk in e inrē i kui nuk yöngkūö inkūp, hĕng nö āṅngöre lā-a.  
27Ngaich inkūp ök umuh lā lòhngö, ök lā ël elmilūkö; kalah rôta e anga-aṅ 
löktökūö im töhĕng inkūp söl im tahëng inkūp nö kū-ötö lā lòhngö, hĕngòng 
sumkôngö.  

Latuhēt El Milūkö Ngam Lòhngö Lökhöt 

28Ngaich anga-aṅ nö kēten chu ik lā el elmilūkö nö lökhöt ngam lā lòhngö 
inkūp, ngaich anga-aṅ nö kalah ngam lā lòhngö inkūp; höng sā ṙôkö nuk 
tahëng angū-ö i kaha e.  
29Nuk urôhò yöngkūö inkūp e, tök lökhöt in e inrē nöng töhĕngren ṙôkö sā 
nuk tahëng inkūp lökhöt kuföt nuk inrē umuh vinngö nö in e ik lökhöt in e 
inrē; taneui anāi sumktongö rôta angū-ö, ngaich nët anāi taneui sumkôngö 
ṙôktāk.  
30Ngaich lökhöt nuk umuh nö vinngö in e inrē nët anāi taneui sumkôngö rôta 
tanuei sumkôngö ṙôkti inrē. 
31Ök lökhöt in e kū-ötö ök lā uk elmilūkö, ngaich kachūr chōn nuk i kui nuk 
yöngkui inkūp e, hëvhöre nuk vanānglö inrē ik tayôhò e.  

Latuhēt El Milūkö Ngam Chuhöt Lökhöt 

32Ngaich anga-aṅ nö kēten chu ik lā ël elmilūkö lā chuhöt, kalah ṙôkö ök 
inkūp ngaich anga-aṅ; ngaich angū-ö nöng sā ṙôkö nuk tahëng.  
33Nuk urôhò kaha e, yöngkūö inkūp e, tök lökhöt nöng hĕngre ṙôkö sā nuk 
tahëng; vinngö nuk umuh inrē inkūp lökhöt kuföt nö in e, in ök lökhöt inrē; 
taneui anāi sumkôngö rôta angū-ö nët anāi taneui sumkôngö ṙôktāk angū-ö. 
34Kū-ötö ök lā uk elmilūkö ök lökhöt in e, in e inrē nuk kachūr chōn i kui nuk 
yöngkūö inkūp in e, hĕng nö āṅngöre lā-a; hëvhöre vanānglö inrē ök tayôhò 
e.  

Latuhēt El Milūkö Ngam Lā Kapā Lökhöt 

35Ngaich kēten chu anga-aṅ nö ik lā kapā inkūp, ngaich kalah ṙôkö e anga-aṅ; 
höng hĕngren ṙôkö angū-ö sā nuk tahëng.  

36Nuk urôhò kaha e, nuk yöngkūö inkūp e, tök lökhöt in e inrē nöng hĕngren 
ṙôkö sā nuk tahëng; in e inrē nö vinngö nuk inkūp lökhöt kuföt nö vinngö 
taneui anāi sumkôngö rôta angū-ö, nët anāi taneui sumkôngö ṙôkti e inrē.  
37Ku-ötö ök lā uk elmilūkö ök lökhöt in e, kachūr chōn nuk in e inrē i kui nuk 
yöngkūö inkūp e, hĕng nö āṅngöre lā-a; hëvhöre vanānglö ök tayôlò e inrē.  

Tö Röhta Patī Lā Im Kapā Lökhöt 

38Tökiröng ök umuh urôhò holre tök inkūp e ik lökhöt ik inkūp, i chūök nuk 
töföngö tökētu nö söichö.  
39Ngaich ik lökhöt ök inkūp nët nuk mīs āṅngöre lā-a, chūök töföngö tökētu 
ane inrē tökētu kūö tökööl tökētu inrē kūö fālen nö ṙatnyu likeun.  
40Ngaich lā el kahôyö ök lökhöt i kunhëṅthöt ök lā kapā inkūp nö nët nuk 
mīs; ik lā tahëng kaha ök lökhöt ik inkūp inrē nö nët nuk mīs.  
41Fën nuk mīs lā ël, fën inrē nuk mīs lā el kahôyö ök inkūp, hëvhöre mīs, 
chūök nuk tökētu nö ṙatnyu likeun.  
42Fën nuk umuh inrē mīs töfāsö ihong chūök töföngö tökētu, hĕng sumkôngö 
ròngti rôta, hĕng sumkôngö ròngti ṙôktāk inrē, hĕng sumkôngö rô-òl chūök 
inrē nuk chūök nuk cheheti nö töönglöngö nuk aṅtī ṙamatnyö likeun tökētu 
töföngö inrē tökētu.  
43Lanòk, sā ṙôktāk eltī rôta, haköpiyö nö seūhak vinngö nö lā-ël. Ngaich el 
nuk mīs nuk alaha tökētu nö töönglöngö.  
44Ngaich anga-aṅ nö kēten chu öich ṙāngö lā uk el ök lā latuhēt elmilūkö, 
ngaich yĕh meuk, nët nup tökiröng urôhò el ök la tuhēt elmilūkö, hĕng i kaha 
ök lā kapā inkūp kū-ötö lòhngö, ngaich ök tahëng i kaha ök lā lòhngö inkūp 
kū-ötö kapā.  
45Ngaich ngö ṙô anga-aṅ tö chu, Ngih tökiröng, urôhò tökū-ötö lā lòhngö 
chūök yip kūönṙô ön yip yōm ngih tempöl,  
46Ngih tökiröng urôhò inrē tökū-ötö lā kapā chūökö yīp kūönṙô ön yōm ngam 
tahāklö, cha-a yin vē kikōnyö kūön Sētòk höng acha-a tökô nö in yip kikōnyö 
kūön Lēvī nö yih nö haröhtöre nö im Mā Tēv nö meukṙen ò.  

Lātuhēt El Milūkö Ngam Patī Tö Ngam Töhet Chūök Inrē 

47Ngaich anga-aṅ nö kalah ṙôkö ök elmilūkö, hēngòng sumkôngö rôta, 
hēngòng sumkôngö ṙôktāk, fën mirëṙö; ngaich ök tahāklö nö i kūö ök tempöl.  
48Ngaich anga-aṅ nö kēten chu ik lökhöt ik tempöl ngaich kalah ṙôkö nuk 
yöngkūö inkūp ök lökhöt, taneui sumkôngö nö āṅngöre lā-a; fën sīön 
sumkôngö ṙôktāk ök inkup inrē; lūöi sumkôngö inrē nuk kinlōngö kaha ök 
inkūp nö āṅngöre lā-a.  
49Nët anāi sumkôngö rôta ök lökhöt, nët sīön sumkôngö ṙôktāk e inrē; ngaich 
söm nuk vanānglö nö chuh in e, machööḵlö nuk umuh ihong i nuk yöngkūö 
inkūp nö āṅngöre lā-a.  

Isikī-Ĕl 41 

1Ngaich anga-aṅ nö kēten chu nö elmilūkö, ngaich kalah nuk yöng kūö inkūp; 
tafūöl sumkôngö ṙôktāk nuk yöngkūö inkūp nö fën lā.  
2Söm sumkôngö ṙôktāk ök lökhöt inrē; taneui sumkôngö nö āṅngöre lā-a nuk 
kaha nuk kinlōngö ik lökhöt; ane inrē anga-aṅ kalah rôta ök elmilūkö fën 
anāi sumkôngö, nët anāi sumkôngö inrē ök ṙôktāk e.  
3Kuhēthötre ngaich anga-aṅ nö lā ël ök urôhò ngaich kalah nuk yöngkūö 
inkūp ik lökhöt, nët sumkôngö; tafūöl sumkôngö inrē ṙôktāk ök lökhöt; sat 
sumkôngö, ök i kaha kinlōngö ök lökhöt.  
4Kalah rôta ök urôhò anga-aṅ inrē, nët anāi sumkôngö nët anāi sukmôngö 
inrē ṙôk tāk e, nö vāngngö töp el milūkö. Ngih ön tölngö töhet nö chūökö.  

Uròhò Lā In Ök Tanāngö Ök Tempöl 

5Ngaich anga-aṅ nö kalah kaha ök tempöl, tafūöl sumkôngö kinfëyö; tö 
ṙôktāk nuk i kaha urôhò, fën sumkôngö, vinngö nö ik tempöl.  
6Lūöi köl chap nuk i kaha urôhò hēng i kui ngam tahëng lūöi anāi i töhĕng 
köl chap. Vinngö nuk nö tanāpu kūö i kaha öp tempöl nö tanööngö kūö kaha 
nuk urôhò, pòn sōtu anū-ö nö tanööngö kūö tökaha ök tempöl.  
7Ngaich nuk urôhòl i kaha nö ṙūönyöre ṙôktak i saha u nö kū-ötö lātulöng nö 
ṙeū-eung im töhĕng tumköl chap haṙongtöre ṙôkö nö im tanööngö kūö 

löktökūö ngam raneh tumköl chap söl im tahëng nö vinngö nö i kaha ök 
tempöl; i kaha ök tempöl ök hĕng tayôhò tökū-ötö lātulöng, ngatī löklö öi 
yòhlö löktökūö im lataṙeū tumköl chap söl im lātulöng öi lök ellōn ngam 
elmilūkö tumköl chap.  
8Meuk chū-ö inrē tö ök tempöl nö vinngö kaha tö töharöönlöng ranöönö 
röön; nuk röön tö machöḵlö nuk urôhò i kaha nö kalaha timhören nö hĕng 
tafūyu tafūöl sumkôngö rôta.  
9Taneui sumkôngö kinfëyö ök lā el kayôyö kaha nuk tökiröng urôhò i kaha; 
ane inrē ök alaha ök ranöönö röön ök tötaṅhaṅv nö taneui sumkôngö. Ihôi 
ranöönö röön tök tempöl tö nup.  
10Tökiröng urôhò ök elmilūkö nö nët anāi sumkôngö ṙôktāk vinngö nö ik 
tempöl nö keuheūtngöre lā-a.  
11Nuk inkūp nup i kaha tökiröng urôhò inrē nö luvë-akkūö nö lā ik ranöönö 
röön tö öt aṅhaṅvö hĕng ök inkūp tökū-ötö lā kapā, kū-ötö lā lòhngö öp 
tahëng; taneui sumkôngö nö vinngö inrē ṙôktāk ök alaha ök töt aṅhaṅvkūö.  

Patī Lā Sūng 

12Ök patī tökū-ötö ik töluvë-aka ik tempöl nö lā sūng nö sat anāi sumkôngö 
ṙôktāk; taneui sumkôngö kinfëyö nö vinngö ök kaha ök patī, machūötöre anāi 
sumkôngö öp rôta e inrē.  

Ṙòkö Ngam Tempöl 

13Ngaich anga-aṅ nö kalah ök tempöl hēngòng sumkôngö rôta; tök töluvë-aka 
tök patī holtö nuk kaha e hēngòng sumkôngö rôta;  
14Ök ṙôktāk inrē ök lā chuhöt lā kūö ök tempöl tök töluvë-aka, hēngòng 
sumkôngö. 
15Ngaich anga-aṅ nö kalah rôta ök patī nö kū-ötö ök tö luvë-aka ök lā sūng tö 
nuk kaha e inrē nö āṅngöre lā-a, hēngòng sumkôngö (50 Mtr).  

Ngam Tempöl Nö Ṙòkngöre 

Ngaich ök elmilūkö ök tempöl tök lātuhēt urôhò tök lā uk lökhöt inrē. 

16Nö hatāpö kaha tö savaich nö vinngö nö ṙòkhöre nup tölūöi inkūp lökhöt 
kuföt töfiṙötö yöngṙen. Lātulöng lā ök ël ök tempöl nö hatāpö ël tö savach 
vinngö, löktökūö el patī söl i nuk inkūp lökhöt kuföt (rūpiyö nuk inkūp 
lökhöt kuföt).  
17Söl ik töhôingöre lātulöng tök inkūp, ik la-ël urôhò, lā elkahôyö inrē. 
Ṙòkhöre nuk kaha inrē nö vinngö ik lā ël urôhò tök elmilūkö inrē nö vī-i insā.  
18Kërupim chōn kachūr inrē, chōn kachūr ihôi ök kërup tök tahëng kërup. Kö 
nëtö kūö ngòh töhĕng kërup;  
19Hĕng ök kūö tarik tökū-ötö ök kachūr chōn nö hĕng lā kūö kūö lāyön inrē 
kū-ötö ök kachūr chōn ik tahëng lā. Ka-īpö anū-ö nö vinngö nö ik tempöl nö 
keuheūtngöre; 
20Löktökūö el patī söl kui inkūp nuk kërup kachūr chōn inrē nö ka-īpö nö i 
kaha.  
21Mirë nuk machööḵlö nuk inkūp ök elmilūkö;  

Chōn Tahāklö 

lā kūö ök töhet chūökö inrē ök tö sā 
22Töhĕng tahāklö chōn, lūöi sumkôngö rô-òl kui, nët sumkôngö rôta, nët 
sumkôngö ṙôktāk inrē; nuk nang e, lā kūö e, kaha e inrē nö chōn. Ngö ṙô 
anga-aṅ tö chu, Mīs ön ngih mī-ikūö ngam Mā Tēv.  

Inkūp 

23Ngam elmilūkö tö ngam töhet chūökö tönëtö inkūp.  
24Kö nëtö in nuk inkūp tö rōi chōn, nët nuk tökilölö rōi chōn i töhĕng inkūp.  
25I kui nuk inkūp ök el milūkö nuk töka-īpö kërup kachūr chōn inrē, nuk 
töka-īpö nö i nuk kaha; ranup tö kui ök umuh inrē savaich i kūö ök lökhöt lā-
el kahôyö. 
26Ngaich nuk umuh töfiṙötö inkūp lökhöt kuföt tö nuk kachūr chōn inrē nö 
āṅngöre lā-a, i nuk kaha ök lökhöt.  

 Isikī-Ĕl 42 

Nët Patī Ranghö Ngam Tempöl 

1Ngaich anga-aṅ nö hachōḵnyen chu el ap latuhēt elmilūkö, kū-ötö lā kapā, 
ngaich kēten chu i nup tökirög urôhò nuk tökamlö nö ik töluvë-aka nö ik 
tempöl tökamlö inrē nö ik patī lā kapā.  
2Hēngòng sumkôngö rôta ök patī ök lā kapā, teneui anāi sumkôngö ṙôktāk 
inrē.  
3Taptöre nö i nup tönët anāi sumkôngö nup aṅ ik lātuhēt elmilūkö, ngaich 
kū-ötö ök tölāchö ël ök aṅ ök elkahôyö elmilūkö, nö havööhenhökūö nuk 
tötānyu chūök nö i kaha pati i minë tölūöi köl chap.  
4Ngaich i kūö nup tökiröng urôhò ök talöökö tökū-ötö lātuhēt, söm sumkôngö 
ṙôkti hēngòng sumkôngö rôta inrē, lā kapā nuk inkūp u.  
5Cheūkti nuk lātulöng tökiröng urôhò, kūö nuk tötānyu chūök i kaha patī nö 
pōyen kahëngö nö ṙā-ang in u töre nö ṙā-ang im lataṙeū i nup lā ṙat tökiröng 
urôhò inrē el ngam patī.  
6Pò u nö i minë tölūöi tumköl chap, ngaich rö-ö anū-ö nö machööḵluvö nö sā 
machööḵlö ök lā-uk elmilūkö; lökten nuk lātulöng tökiröng urôhò nö 
löktökūö el tumlat röönti nö mötlö tö nuk lātaṙeū lā ṙat inrē.  
7Ngaich kinlōngö ök umuh lā el kahôyö sā chööḵ-ö nup tökiröng urôhò, 
kūötö ök lā uk elmilūkö, kamtö nuk tökiröng urôhò, taneui anāi sumkôngö 
rôta.  
8Pò nuk tökiröng urôhò lā uk ök elmilūkö nö taneui anāi sumkôngö rôta, 
ngaich nuk tökamlö nö ik tempöl nö hēngòng sumkôngö rôta.  
9Lātaṙeū tö në tökiröng urôhò hĕng ök lökhöt lā chuhöt kaha u, sā kunhēthöt 
hī in u lökhöt ök lā uk elmilūkö,  
10I ranehtökūö ök lā uk kinlōngö. Lā kapā inrē, kamlö nö ik töluvë-aka kamlö 
inrē nö ik patī, nuk tökiröng urôhò.  
11Tö talööku nö lā kūö u; sā nup tökiröng urôhò anū-ö lā kapā, nö hĕngren 
rôta ṙôktāk inrē, nöng anū-ö löknyi töhalēnö tö nuk inkūp inrē. 

12Lā taṙeū inrē tö nuk lā lòhngö tökiröng urôhò ök hĕng lökhöt lā chuhöt, yē 
hī kuhēthötre ik lökhöt, kamtö u inrē ök kinlōngö tökungāṅngöre kūö.  
13Ngaich ngö ṙô anga-aṅ tö chu, Minë lā kapā tökiröng urôhò tö minë 
tökamlö lā lòhngö tökiröng urôhò nö im töluvë-aka töhet nun nö im töluvë-
aka töhet nun nö tökiröng urôhò, chūök yip kūönṙô töhòṅ yihtöre nö im Mā 
Tēv nö nyā nup tölngö töhet tökētu min; in e cha-a min nö ṙātö nup tölngö 
töhet tökētu-sainy tökētu, kūö tökööl tökētu, ane inrē kūö fālen tökētu, pò 
ngam chūökö nö töhet.  
14Yē yip kūönṙô nö kuhēthötre nö im töhet chūökö, hö-ö cha-a min nö kunyī-
inyre nö ṙā-ang in e nö chuh ël öp lā uk elmilūkö Yĕn öt ṙātö nup inyut re nö 
umuh nup inyut cha nö meukṙen pò u anū-ö nö töhet; hayutlöre cha-a tö nup 
tahëng inyut urēhĕkūö cha nö haröhtöre nö i nup töchööḵnyö tö yip tarik.  

Kalah Ṙôkti Chūök Ngam Tempöl 

15Ngaich anga-aṅ nö keuheūten nö kalah lā ël ök tempöl, ngaich hachōḵnyen 
chu anga-aṅ nö löknyö ik inkūp tökū-ötö lā chuhöt, ngaich kalah ṙôkti ök 
tempöl nö vinngö.  
16Kalah ök lā chuhöt kaha e anga-aṅ nö kinlah tī tö tafūyu, taneūyòng 
sumkôngö nö kinlah tö tafūyu. 
17Havöökūöre ngaich anga-aṅ ngaich kalah ök lā kapā kaha, taneūyòng 
sumkôngö nö kinlah tö tafūyu.  
18Havöökūöre ngaich angā-aṅ ngaich kalah ök lā lòhngö kaha, taneūyòng 
sumkôngö nö kinlah tö tafūyu.  
19Havöökūöre ngaich anga-aṅ nö kūötö ök lā sūng kaha ngaich kalaha e, 
taneūyòng sumkôngö nö kinlah tö tafūyu.  
20Kalaha e anga-aṅ nö fën lā-a. Havīlöng angū-ö tök kinlōngö, taneūyòng 
sumkôngö rôta ane inrē taneūyòng sumkôngo ṙôktāk, nö inköhngen e nö hôi 
ngam töhet tö ngam töng ha-eh.  

Isikī-Ĕl 43 

Invānö Ngam Tēv Nö-el Ngam Tempöl 

1Unôich anga-aṅ nö kēten chu ik inkūp, ök inkūp tökū-ötö lā chūhöt. 
2Ngaich yĕh meuk, ök lanöökö ngam Tēv Israel nö yih nö löktö lā chuhöt; 
ngaich ök ṙënṙô yanīhih ò nö sā ṙënṙô töpōyen mak, yang ngaich ngam 
panam tökūö ngam lanöökö ò.  
3Ngaich tömeūkö inrē maheuṅk chū sā ngam tömeūkö maheuṅk chu ngaich 
hē ò nö yih nö tiṙōlngö ngam elpanam, sā öp tömeūkö inrē ök maheuṅk chu 
ip tahël Chāpör; ngaich chū-ö afukngöre fāthakkūö.  
4Hē ngam lanöökö ngam Mā Tēv nö kuhēthötre nö el ök tempöl nö lökhöt ök 
inkūp tökū-ötö lā chuhöt,  
5Chātlen chu ngaich ngam töhet Fanöinylö, ngaich kēten chu nö el ök lātuhēt 
elmilūkö; ngaich yĕh meuk, ngam lanöökö ngam Mā Tēv nö tööḵlö tī tök 
tempöl.  
6I saha ök tarik nö sökhaka nö in chu, ngaich chū-ö hangṙô ök töhĕng tak nö 
vë-ekūö chu nö löknyö el ök tempöl;  
7Ngö ṙô anga-aṅ tö chu, Kūön tarik, chūök öp kantēta chu ön ngih ane inrē 
chūök kintān në elröön chu inrē nö chūök chu min iyöng elṙôngö vē tarik 
Israel öich örheūheu. Öt hēk min ngam patī Israel nö hachōichngö ngam 
töhet minënyö chu, ötrēhĕn cha-a, ötrēhĕn yip rācha cha, tö nup insātēv cha 
tö alaha tökapah yip rācha cha inrē,  
8Nö hanôltö nup chūök pinṙōngö sāiny cha nö i ngam chūök pinṙōngö sāiny 
chu nup machööḵ-öl inkūp cha inrē nö hamūltu i nup machööḵlö inkūp chu, 
nöng hĕng öp ranang kūö ihôi chu tö cha ngaich cha-a nö hachōichngö ngam 
töhet minënyö chu tö nup sin-òkkūö nup kahëken cha, lökten chin ahatngen 
cha im tanānyö chu.  
9Hökngen cha yēḵ töngamuh nö kavalngö nup insātēv cha tö nup alaha 
kupah yip rācha cha nö marôvat tö chu, ngaich chū-ö min örheūheu iyöng 
elṙôngö cha.  
10Me-eṅ pöri, kūön tarik, hameuktö inlahen ngam patī Israel ngam tempöl öp 
tösā mineūkö e inrē, hòṅ cha nö sirōngkūö tö nup tökööl fālen cha.  

11Ngaich yē cha nö sirōngkūö tö nup taṙòkhöre la-en cha, vītö insā ngam 
tempöl inlēnö e, löknyö e lökhöt e inrē, keuheūtlöre ti nö insā e inrē 
mikahtölōn cha inrē tö nuk inchöngten in e tö nup chöngö e inrē; kūichö e nö 
i kūö cha hòṅ cha nö haköpkö e kēkö kaha nup chöngö e inrē ṙòkhöre inrē 
nup inchöngten in e.  
12Angū-ö ön ngih chöngö ngam tempöl: keuheūtlöre öp tumlat tövinngöre nö 
i kui ngam rôngö nö tölngö töhet min. Yĕh meuk, angū-ö an chöngö ngam 
tempöl.  

Ngam Tahaklö 

13Në nun ṙôkö ngam tahāklö nö i sumkôngö (ngam sumkôngö hĕng 
sumkôngö hĕng ṙôktāk eltī iṅrē): öp lā kūö e min hĕng sumkôngö rôlö, hĕng 
sumkôngö ṙôktāk inrē, holtö öp tanānyö nö vinngö nö i taseū e sā ṙôktāk eltī. 
Angū-ö ön min rôlö ngam tahāklö:  
14Löktökūö ngam lā kūö el tumlat söl ip lā taṙeū tinṙīöngnyö, nët sumkôngö, 
nö hĕng sumkôngö ṙôktāk; löktö kūö ip tökūöṅngö tinṙīöngnyi inrē söl im 
tökiröng tinṙīöngnyi, fën sumkôngö, nö hĕng sumkôngö ṙôktāk;  
15Ngam tisum ngam tahāklö inrē fën sumkôngö; löktö kūö ngam tisum ngam 
tahāklö inrē nö kööilö nö kū-ötö tulöng, fën nuk sinrōl, hĕng sumkôngö rôlö.  
16Fën mirëṙö min ngam tisum ngam tahāklö, nët sīön sumkôngö rôta nö nët 
sīön sumkôngö ṙôktāk. 
17Fën mirëṙö min inrē öp tinṙīöngnyi, fën sīön sumkôngö rôta nö fën sīö 
sumkôngö ṙôktak, vinngö öp taseū e öp töròngti sumkôngö ṙôktāk, vinngö ök 
lā kūö e nö hĕng sumkôngö. Ngaich nuk vanānglö ök tahāklö nö kū-ötö lā 
chuhöt.  

Inhetlö Ngam Tahāklö 

18Ngö ṙô ngaich tö chu, Kūön tarik, ngö ṙô an ngam Mā Tēv: Në nun 
inchöngten im tahāklö: Ip sakāmö hē e nö asöklöngö tökūö töföngö tökētu nö 
ël e kūö ṙinöstö mahām inrē nö in e,  

19Hòṅ kē-ĕkūö yip kūönṙô lamökngörit Lēvī min yī-ö yip aṅ i mupihö Sētòk, 
yip maharöhtöre nö in chu nö meukṙen chu, ṙô ngam Mā Tēv, hĕng nòng 
kōiny nūa tökētu kūö tökööl.  
20Ngaich yī-ö min kē öp mahām ò, ngaich lūöptö e i kui nup töfën sinrōl 
ngam tahāklö i kui nup töfën inrē sinkeukngö ngam tinṙīöngnyi, i taseū e inrē 
nö vinngö; ngatī tī yī-ö ahetlö ngam tahāklö vī inlām tökööl inrē tökūö e.  
21Kē kōiny nuā yī-ö inrē min tökētu kūö tökööl, ngaich anga-aṅ min nö föngö 
ip chūök töhalēniṙen im tempöl, lā elkahôyö töp töhet ṙôkti e.  
22Ngaich im innëtö sakāmö yī-ö min kētö kōiny pököre töt vahav alaha kūö 
tökööl nö kētu; ngaich het min ngam tahāklö, sā e nö hëtlö tökūö ngam kōiny 
nuā.  
23Yē yīö ngaich keuheūten ahetlö e, ngaich kētö kōiny nuā yī-ö min tötvahav 
alaha hĕng nòng kōiny sīṅp inrē tötvahav alaha aṅ i nup tömūl.  
24Kētö u min yī-ö i kūö ngam Mā Tēv, ngaich yip kūönṙô min nö piṙōnglö sāl 
nö in u ngaich kētö u nö töföngö nö tökētu im Mā Tēv. 
25Sat sumkam rô-òten min yī-ö kaheuk sakāmö öi meukten tökētu hĕng nòng 
kōiny pököre tökētu kūö tökööl; hĕng nòng inrē kōiny sīṅp aṅ i nup tömūl, 
tötvahav alaha, tömeuktuṙen min.  
26Sat sumkam cha-a min nö vī inlām tökööl ngam tahāklö ahetlö e inrē 
ngaich nö ahetlö e.  
27Ngaich hē cha nö keuheūten tö në sakāmö, ngaich löktökūö im hinëvhöre 
sakāmö nö iṙūöhen yip kūönṙô min nö kētö tökētu tö yīö nup töföngö tökētu 
tö yīö nö el ngam tahāklö nuk kūö lanāmö tī yīö inrē tökētu; ngaich hō-otī 
chū-ö min, ṙô ngam Mā Tēv.  

 Isikī-Ĕl 44 

Lökhöt Im Lā Chuhöt 

1Ngaich hēk anga-aṅ nö kēten chu nö ik lā uk inkūp kūö talöökö ök töhet 
chūök, ök tökū-ötö lā chuhöt; öphakkūö angū-ö.  

2Ngaich ngö ṙô anga-aṅ tö chu, Höngngöh ön min ngih inkūp kūö talöökö 
nöng öphakkūö; hö-ö ön min nö löpnyukūö, ane inrē öt hĕng tak min kumhēt 
hötrr nö lökhöt in e; pò ngam Mā Tēv, ngam Tēv Israel, nö lökhöt in e nö 
kuhēthötre; lökten e nöng ngöh min nö öphakkūö.  
3Höng öp kūön rācha tökô-òren nö ūichhak nö in e nö nyā rôti nö i kūö ngam 
Mā Tēv; kuhēthötre min anga-aṅ nö lökhöt ip lökhöt ip inkup kūö talöökö, 
ngaich löknyö in e min nö kunyī-inyre nö el kahôyö.  

Inchöngten Kumhëthötre Im Töhet Chūök 

4Ngaich anga-aṅ nö kēten chu nö ip talöökö ip lā kapā inkūp kūö talöökö lā 
kūö ngam tempöl; ngëich ngaich chū-ö, ngaich yĕh meuk, ök kanôlò ngam 
Mā Tēv nö töö-öltī tö ngam tempöl ngam Mā Tēv afukngöre chū-ö ngaich 
fāthak kūö.  
5Ngaich ngö ṙô ngam Mā Tēv tö chu, Kūön tarik, mikahngen e takô, ngëichkö 
e tö minë mat meh holtö minë elnang meh inrē öm hang nup ṙô chu min vë-
enynang meh tö inlahen nup inchöngten aṅ im tempöl ngam Mā Tēv nup 
chöngö e inrē; kô-òtī mikahngen cha kuhēthötre nö el ngam tempöl ṙòkhöre 
inrē cha-a yip töha-uk-nyu nö ṙā-ang im töhet chūök.  
6Ngö ṙô inrē tö ngam ma-ahôngen patī, ngam patī Israel, Ngö ṙô an ngam Mā 
Tēv: ō patī Israel, keuheūten nun yēḵ minë sin-òkkūö in meh, 
7Ngam inlönghöt aṅ tahëng panam, töttunyīnyi ellōn alaha inrē, nö el ngam 
töhet chūök chu, nö hachōichngö e, hē meh kētö nyā-aṅkūö chu, tö tösangöö 
mahām inrē. Ngaich man falalöti tö ngam kinlēḵngô chu nö holre tö nup in 
meh sin-òkkūö.  
8Ngaich rö-ö me-eṅ hayōm minë töhet chehen chu; ngaich pöri me-eṅ ṙātö aṅ 
tahëng panam nö hayōm ngam töhet chūök chu.  
9Lökten an ngam Mā Tēv nö ngö ṙô: Öt aṅ tahëng panam, töttunyīnyi ellōn 
alaha inrē, aṅ in yip aṅ tahëng panam yip mī-iyöng nö in yip tarik Isreal, nö 
kuhēthötre min nö el ngam töhet chūök chu.  

Ṙā-aiṙen Yip Lēvī Mö I Mineukṙen 

10Höng yip Lēvī pöri yip kumröönngöre nö marôvat tö chu, kiröönngöre nö 
lō-ongkūö nö ṙāngen chu nö tömrit insātēv re hē Israel nö lō-ongkūö nö 
kiröönngöre, keun sācha re min cha-a.  
11Cha-a yip min makeukṙen nö el ngam töhet chūök chu, memeukkö minë 
inkūp kūö talöökö ngam tempöl, la-evṙen inrē nö el ngam tempöl; ṙātnyö 
likeun töföngö tökētu cha-a min tökētu inrē pòkūö yip tarik, nö meukṙen cha.  
12Pò cha nö meukṙen nö i kūö nup insātēv cha ngaich vītöre nö kinvē-ĕre nö i 
ötlanöökö nö im patī Israel, lökten chin chūöku ṙô in cha, ṙô ngam Mā Tēv, tö 
cha min nö keun sācha re.  
13Hö-ö yip min nö haröhtöre nö in chu, nö sā la-en kūönṙô nö in chu, öt 
rēhĕn nö haröhtöre nö i nup töng het chehen i nup chehen inrē tölngö töhet; 
keun sumrōngkūöre pöri min cha-a, kūö nup sin-òkkūö kahëken cha. 
14Sön min chū-ö vīlen cha nö hayōm ngam tempöl, la-evṙen tö nup la-en e, 
nup taṙòkhöre töhòn kēkaṙen ël e.  

Yip Kūönṙô 

15Yip kūönṙô pöri lamökngörit Lēvi, yip kikōnyö kūön Sētòk, yip mahayōm 
ngam töhet chūök chu hē yip tarik Israel nö kiröönngöre nö lō-ongkūö nö 
ṙāngen chu, yihtöre min nö haröhtöre nö in chu nö meukṙen chu; meukṙen 
chu inrē cha-a nö kētö tökētu nö in chu tö tösangöö mahām inrē, ṙô ngam Mā 
Tēv;  
16Kuhēthötre cha-a min nö el ngam töhet chūök chu, yihtöre cha-a min inrē 
nö im mīs chu, nö meukṙen chu ngaich cha-a min inrē nö hayōmö chu.  
17Hē cha nö kuhēthötre nö i nup inkūp kūö talöökö ngam lā tuhēt elmilūkö, 
hayūtöre cha-a min tö līnen hilā; öt aṅhaṅv alaha cha-a min tö sanôi sīṅp, i 
saha cha nö meukṙen nö im inkūp kūö talöökö ngam lā tuhēt elmilūkö, la-ël 
inrē.  
18Līnen hilā min nup vanön kui cha nö kui cha, līnen hīlā inrē nup töngën 
inyut kalröön nö i ṙat cha; öt hamöp ṙatre cha-a min tö töfötnyi vang kūö.  

19Ngaich yē cha nö kunyī-inyre nö lā uk nö ël öp lā uk elmilūkö nö in yip 
tarik, ngaich cha-a nö luhngö nup inyut re nup mī-in cha nö meukṙen, ngaich 
ṙātö u nö el nup tökiröng töhet urôhò; hayutlöre inrē cha-a tö tahëng inyut 
hòn öt kētö ngam hanëtö nö in yip tarik, aṅmat nup inyut cha.  
20Hö-ö yip min nö kuhākngö kui re hēk öt halönglen keūyöre nö sīöp nö 
marôlòng; höng kamöpngö keūyö kui re cha-a.  
21Öt hĕng tak kūönṙô min amòk tökalēḵ vāin, hē ò nö kuhēthötre nö el ngam 
lātuhēt elmilūkö.  
22Ötkô cha-a nö pīhö tö taföisi, hēk inrē mayū kikānö, höng öp rēlö pöri 
lamökngörit patī Israel, hēk inrē öp tafīösī kūönṙô.  
23Haköptö yip tarik chu min cha-a tö inrīkngöre töhet tö töng ha-eh, 
hameukhö mat cha inrē nö akah ngam töthet tö ngam töhet.  
24I linā-alkūö cha-a min nö akah fālen, ngaich cha-a min nö akah fālen sā 
ngam inkha fālen aṅ-in chu. Haköp nup chöngö chu min cha-a nup 
inchöngten inrē aṅ in chu i nuk töhalēnlöng tökiröng nyinā-aṅ, haköp nuk 
anôilö chu min cha-a nö töhet.  
25Öt hachōichngöre min cha-a nö haröhtöre nö i tarik tökapah, höng i 
kikōnyö yöng pöri hēk inrē kikānyö yöng, i kikōnyö kūön hēk kikānö kūön i 
mëm kahëm hēk tötpīhövö kanānö cha-a nö kô-òren nö hachōichngöre. 
26Unôichrit ò ngaich nö chōich, kaheuk tösat sumkam min anga-aṅ, ngaich 
möl anga-aṅ min nö het.  
27Ip sakāmö hē ò nö chuh el ngam töhet chūök, ël ap lātuhēt elmilūkö, nö 
meukṙen nö el ngam töhet chūök, kētö tökētu min anga-aṅ kūö tökööl ò, ṙô 
ngam Mā Tēv.  
28Hö-ö cha-a min nö amīnu; chū-ö chin amin cha; uh yī-ö kē-ĕkūö cha tö 
amin cha i Israel; chū-ö chin amin cha.  
29Nyā tökētu yin min sāiny, tökētu kūö tökööl, tökētu inrē kūö fālen; ṙòkhöre 
nup töhakösi chehen in Israel nö amin cha min.  

30Urĕh nup lanôhlòng chōn tökeuheūttöre mihënṙö, tökētu inrē aṅ i nup 
tökeuheūttöre mihëṅṙö tökētu, lumnööṙö yip kūöṅṙô anū-ö; kē-ĕkūö yip 
kūönṙô me-eṅ inrē min töp raneh in meh tökaṙôta atra, hòṅ öp inkôlò nö 
ngöh nö i kui patī meh.  
31Ötkô yin vē kūön ṙô nö kāḵ yô-òv min Yĕn chehechōn, hēk yĕn töṙeūla öp 
kamahngenre nö kapah hēk tökāpö.  

Isikī-Ĕl 45 

Vat Ngam Mā Tēv Nö Im Panam 

1Yē yīö michööḵ panam nö amin, ngaich yī-ö min haköhngen minchöḵö ngam 
Mā Tēv tö panam nö töhet nö panam, nët anāi taneui köṅny sumkôngö rôta; 
nët anāi teneui köṅny sumkôngö ṙôktāk inrē; töhet min angū-ö nö 
keuheūtngöre ip ṙôkti e.  
2Aṅ in e öp tö taneūyòng sumkôngö nö mirë nö taneūyòng sumkôngö min 
lumnööṙö ngam töhet chūök, holtö tö taneui anāi sumkôngö tölungāṅhaka nö 
vinngö tö e.  
3Ngaich im töhet panam më-eṅ min kalah tönët anāi taneui köṅny sumkôngö 
rôta sömköṅny sumkôngö ṙôktāk nö kamnāchö, ngam chūök öp töhet chūök 
min, nö chūök tölngö töhet.  
4Töhet öp min öp tömichööḵlöngö im panam; lumnöö ṙô yip kūönṙô ap min, 
yip memeukṙen nö el ngam töhet chūök maharöhtöre inrē nö im Mā Tēv nö 
meukṙen ò; ngaich angū-ö min inrē nö chūök nup patī cha töhet inrē nö 
chūökṙen lumnööṙö ngam töhet chūök.  
5Nët anāi taneui köṅny sumkôngö rôta ane inrē söm köṅny sumkôngö ṙôktāk, 
öp tahëng kamnācha, lumnööṙö yip Lēvī min yip mameukṙen nö im tempöl, 
amin cha nö i nup elpanam chūök cha nö iyöng.  
6Hol ngam tömichööḵlöngö töhakösiṙen nö töhet panam ngaich yī-ö min 
kēten e nö amin im elpanam öp tö taneui köṅny sumkôngö ṙôktāk nö ṙôktö e, 
nët anāi taneui köṅny sumkôngö rôta inrē; ngaich angū-ö min nö aṅ patī 
Israel nö ṙòkhöre.  

Panam Chūök Kūön Rācha 

7Panam öp kūön rācha min inrē öp panam tö-āṅngöre lā-a nö im töhet 
inlahnen panam ngam elpanam inrē, hol ngam töhet panam inrē, hol ngam 
töhet panam tö ngam inlānen ngam elpanam, lā sūng lā chuhöt inrē, hĕng re 
rôta tö öp töhĕng i nup minchööḵ-ö miyöngö, sölngö inrē nö löktökūö lā sūng 
nö im lā chuhöt kūöngö ngam panam.  
8Inlānen ò min angū-ö nö in Israel. Ngaich rö-ö min yip kūön rācha chu nö 
hakihten yip tarik chu; ngaich pöri min cha-a nö hökngen öp patī Israel nö 
panāmu tö e asā miyöngö cha.  

Inchöngten Kūön Rācha 

9Ngö ṙô an ngam Mā Tēv: Ngāichö tölngö, Ō yī-ö kūön rācha aṅ Israel! Ṙāngö 
chanökhuṙenre yin inkihten inrē, chīpen kahôka im lanöökö inrē; ṙāngenre öi 
ahōngö yip tarik chu, ṙô ngam Mā Tēv.  
10Hòṅ īnu yin min tö tötmichūṙen kinlah lumngan, tötmichūṙen efā, 
tötmichūṙen pāt inrē.  
11Ngam efā (11.5 Ltr) tö ngam pāt inrē nö hòṅ hĕngren kinlaha, hĕng i tösöm 
ṙôken an ngam pāt nö i töhĕng hōmör, ngaich ngam efā inrē nö töhĕng i 
tösöm i töhĕng hōmör; ngam hōmör (175 Ltr) an min kamngö kinlaha.  
12Öp siköl (11.4 Ltr) min nö nët anāi kēra; taneui siköl min ngaich taneui 
siköl, söm siköl inrē min ngaich sök siköl, ngaich ap minā meh min nö taneui 
anāi siköl.  
13Angū-ö ön ngih tökētu tī yīö min; hĕng I tötafūöl öp töhĕng efā nö ṙeū-eung 
i töhĕng hōmör ātra, ngaich hĕng i töfūöl ngih töhĕng efā nö ṙeū-eung i 
töhĕng hōmör pārli, 
14Ngaich sā nup töhaköpiṙen minchöḵö nö i tavī-I, hĕng I tösöm I töhĕng pāt 
nö ṙeū-eung i töhĕng kōr (ngih kōr, tösā hōmör nö tösöm pāt ṙôken); 
15Ngaich hĕng nòng sīṅp nö i töhĕng kitēum nup tönëtòng, nö ṙeū-eung i 
mupīhö Israel. Ngih ön tökētu i nup sāiny tökētu, töföngö tökētu, tökētu inrē 
kūö inlāmö, nö vinīten inṙē-ĕl tökööl cha, ṙô ngam Mā Tēv.  

16Ṙòkhöre yip tarik im panam min nö kētö ngih tökētu in öp kūön rācha i 
Israel. 
17Ngaich angū-ö min nö la-en öp kūön rācha nö meukten nup töföngö tökētu, 
sāiny tökētu, òk tökētu inrē i nup tökiröng nyinā-aṅ, i nup ayöö chingëṅt, i 
nup anôilö inrē, ṙòkhöre nup anôilö inrē, ṙòkhöre nup töhalēnlöng tökiröng 
nyinā-aṅ i patī Israel: meukten tökētu tökūö tökööl min anga-aṅ, sāiny 
tökētu, töföngö tökētu, tökētu inrē kūö inlāmö, nö vītö inlām tökööl ngam 
patī Israel.  

Minë Töhet Sakāmö 
(Man 12.1-20; Lēvi 23.33-43) 

18Ngö ṙô an ngam Mā Tēv: Im raneh chingëṅt, im raneh sakāmö ngam 
chingëṅt, hĕng nòng kahëḵ yī-ö min tö tö-ayal kōiny nuā töt vāhav alaha, 
ahet ngam töhet chūök inrē.  
19Ngaich öp kūönṙô min nö kē mahām öp tökētu kūö tökööl ngaich māichtö e 
nö i nup machööḵlö inkūp ngam tempöl, i nup töfën sinkeukngö, nup taseū 
ngam tahāklö, i nup machööḵlö ngam inkūp kūö talöökö inrē im lātuhēt 
elmilūkö.  
20Ngatī tī yī-ö inrē im sinātö sakāmö ngam chingëṅt nö kūö öp töhĕng tak 
tököölö fālen tökūö vanāchöre, hēk öt mikahre; ngatī min yī-ö vī inṙē-ĕl 
tökööl ngam tempöl.  
21Im raneh chingëṅt, im finën sīönö sakāmö ngam chingëṅt yī-ö min kēken 
ngam tökiröng nyinā-aṅ ngam paska, sat sumkam nyinā-aṅ min töt aföhlöng 
rôtī.  
22Im sakāmö angū-ö öp kūön rācha min nö meukten re tö yip tarik ngam 
panam inrē tö töhĕng nòng tö-ayal kōiny nuā tökētu kūö tökööl. 
23I minë tösat sumkam ngam tökiröng sakāmö anga-aṅ min nö meukten 
töföngö tökētu nö im Mā Tēv sat nòng tö-ayal kōiny nūa sat nòng inrē kōiny 
siṅp töt vahav alaha, i töhĕng sakāmö minë tösat sakāmö, kaheuk sakāmö 
inrē hĕng nòng kōiny pököre tökētu kūö tökööl.  

24Meukten sāiny tökētu min anga-aṅ inrē hĕng efā i töhĕng nòng kōiny nuā, 
hĕng efā i töhĕng nòng kōiny siṅp, hĕng hin inrē öp tavī-i i töhĕng efā.  
25Im sinātö chingëṅt, im tinneuisīönö sakāmö ngam chingëṅt höng i nup tö 
sat sakāmö ngam tö sat sakāmö ngam tökiröng nyinā-aṅ, anga-aṅ min nö 
meukten tökētu kūö tökööl, töföngö töppkētu, sāiny tökētu tavī-i inrē.  

 Isikī-Ĕl 46 

Kūön Rācha El Minë Töhet Sakāmö 

1Ngö ṙô an ngam Mā Tēv: Öp inkūp kūö talöökö ngam lātuhēt elmilūkö tökū-
ötö lā chuhöt min nö öpikūö i nup tö tafūöl sakāmö hē la-en; ip anôilö pöri 
sakāmö angū-ö min nö löpnyukūö ane inrē ip sakāmö ayöö chingëṅt angū-ö 
nö löpnyukūö.  
2Kuhēthötre min öp kūön rācha nö lökhöt ip lökhöt inkūp kūö talöökö nö 
löktö lā elkahôyö, ngaich sökhaka anga-aṅ ip machööḵlö inkūp kūö talöökö. 
Ngaich yip kūönṙô min nö kētö töföngö kahëtöre öp kūö lanāmö inrē kahëtö 
ò, ngaich anga-aṅ min inrē nö salām nö el chūök pinṙōngö sāiny im inkūp 
kūö talöökö. Kunyī-inyre ngaich anga-aṅ mn, hö-ö pöri min ngam inkūp nö 
öpikūö hanöng saha öp harap.  
3Yip tarik aṅ ngam panam min nö salām im lökhöt ngam inkūp kūö talöökö 
nö i kūö ngam Mā Tēv, hē nup anôilö el ayöö chingëṅt inrē.  
4Nup töföngö tökētu nö im Mā Tēv tö ngam kūön rācha hē el anôilö sakāmö 
min nö tafūöl nòng kūön sīṅp tö tāli töt vahav alaha hĕng nòng kūön sīṅp 
inrē töt tāli töt vavah alaha;  
5Sāiny inrē tökētu hol ngam kūön sīṅp min töt tāli nö hĕng efā, öp sāiny inrē 
tökētu nö hol minë kūön sīṅp tötāli min nöng sā ṙôken kanô-òṅ ò, nö holre tö 
töhĕng hin tavī-i töhĕng efā.  
6Ip sakāmö öp ayöö chingëṅt anga-aṅ min nö kētö tökētu hĕng nòng kōiny 
nuā tötvahav alaha, tafūöl nòng inrē tötāli kūön sīṅp hĕng nòng töttāli kūön 
sīṅp inrē, nup tötvahav alaha;  

7Hĕng efā maheuṅkten anga-aṅ min tö tökētu sāīny hol ngam kōiny nuā hĕng 
efā inrē hol ngam tö tāli kūön sīṅp ngaich iṙôken kanô-òṅ ò nup hol nup 
tötāli kūön sīṅp, nö holre tö tavī-I hĕng hin i töhĕng efā,  
8Hē ngam kūön rācha nö kuhēthötre, lökhöt im lökhöt min anga-aṅ im inkūp 
talöökö, kunyī-inyre inrē nöng hĕngre talöökö.  
9Yē yip tarik ngam panam nö yih nö i kūö ngam Mā Tēv i nup töhalēnlöng 
tökiröng nyinā-aṅ, anga-aṅ öp kumhēthötre nö lökhöt im lā kapā inkūp 
talöökö nö salām kunyī-inyre anga-aṅ min nö löknyö im lā lòhngö inkūp kūö 
talöökö; anga-aṅ inrē öp kumhēthötre nö lökhöt im lā lòhngö inkūp kūö 
talöökö min nö kunyī-inyre nö löknyö im lā kapā inkūp kūö talöökö; öt hĕng 
tak min mahavan talöökö nö im inkūp kūö talöökö ngam lökhöt ò sin nö 
kuhēthötre, kö kunyī-inyre pöri min nö hachip kū-öre. 
10Yē cha nö kuhēthötre, hol cha min öp kūön rācha nö kuhēthötre; yē cha 
inrē nö kunyī-inyre,  
11I nup tö kiröng nyinā-aṅ i nup töhālēnlöng hē inrē öp sāiny tökētu nö hol 
ngam kūön nuā min nö hĕng efā, hĕng efā inrē hol öp kūön sīṅp töt tāli, hol 
nup tötāli inrē kūön sīṅp ip tölngö kanô-òṅ öp töhĕng tak nö kē-ĕti, holre töp 
töhĕng hin tavī-i i töhĕng efā.  
12Yē öp kūön rācha nö meukten kanahanglōn tökētu, kömayēḵ-ĕ tö töföngö 
tökētu hēk inrē inlāmtökētu nö sā kanahanglōn tökētu nö I ngam Mā Tēv, 
ngaich ngam inkūp kūö talöökö tökū-ötö lā chuhöt min nö luvëyukūö nö 
lökhöt ò; ngaich aṅga-aṅ min nö kētö töföngö tökētu hēk inrē inlām tökētu 
nö sā ò ṙung el anôilö sakāmö. Kunyī-inyre min ngaich anga-aṅ, ngaich yē ò 
nö ngaich nö el kahôyö öpikūö ngaich min ngam inkūp kūö talöökö.  

Kaheuk Sakāmö Tö Kētuvö 

13Hĕng nòng maheuṅkten min anga-aṅ tö tötāli kūön sīṅp töhĕng höiny 
samyeūheu ṙēti tötvahav alaha nö töföngö tökētu i ngam Mā Tēv nö kaheuk 
sakāmö; kaheuk peuheū anga-aṅ min nö meukten ò.  

14Meukten sāiny tö kētu min anga-aṅ inrē nö hol ò nö kaheuk peuhēu, hĕng i 
tötafūöl tit öp töhĕng efā, hĕng inrē i tölūöi tit töheng hin tavī-i nö innyôp 
ngam atra, nö sā sāiny tökētu nö im Mā Tēv; angū-ö an chöngö ip 
tötheumköre töföngö tökētuvö.  
15Ngati mineukten min öp kūön sīṅp tötāli töp nyā-aṅ tökētu töp tavī-i inrē, 
nö kaheuk peuheū, nö tötheumka nö töföngö tökētu.  

Amin Ap Kūön Rācha 

16Ngö ṙô an ngam Mā Tēv: Yē öp kūön rācha nö kētö inlōnti nö ṙā-ang i nup 
amin ò nö i nup amin ò nö i yip kūön re kikōnyö, ngaich mikahlōn yip 
kikōnyö kūön ò angū-ö min, inlānen cha angū-ö nö amin cha.  
17Yē ò pöri nö kētö inlōnti tö aṅ ip amin ò ip töhĕng tak aṅ i yip mahalanṙen 
ò, ngaich mikahlōn ò angū-ö min söl ip samyeūheu ṙinānyö ò, ngaich havan 
angū-ö min nö ip kūön rācha; höng yip kūön ò kikōnyö tököpen tö inlōntöre 
tö aṅ i amin ò.  
18Ötkô an ngam kūön rācha min nö hēngö kahëḵ tö amin yip tarik, nö 
kuringngen cha nö ṙā-ang ip inlīnen cha; kē-ĕkūö yip kikōnyö kūön re min 
anga-aṅ tö aṅ in öp amin ò, hòn öt hĕng tak vē tarik chu min tökē-ĕyö nö i 
inlānen ò.  

Nup Chūök Kamhul Ngam Tempöl 

19Ngaich anga-aṅ nö kēten chu nö lökhöt öp lökhöt, öp i kaha öp inkūp kūö 
talöökö, ip lā kapā töökö nup töhet tökiröng urôhò yip kūönṙô: ngaich umuh 
chū-ö meuk öp töhĕng chūök ip manā-angkūö u nö lā sūng.  
20Ngö ṙô ngaich agna-aṅ tö chu, Angū-ö ön ngih chūök yip kūönṙô min nö 
sum tökētu kūö fālen, tökētu inrē kūö tökööl, chūök cha min inrē nö kahul 
sāiny tökētu, pòn sōtu nö kētu anū-ö nö el öp elkahôyö elmilūkö ngaich ngam 
hanëtö min nö öt teungtöre nö i tarik.  
21Ngaich kēnyen chu anga-aṅ el öp lā uk elmilūkö, hachō-o chu ngaich i nup 
töfën sinkeukngö ngam elmilūkö hĕng ök umuh elmilūkö.  

22I minë töfën sinkeukngö ngam elmilūkö nuk tökūöṅnö elmilūkö, fën anāi 
sumkôngö ṙôkti, höng hĕngren ṙôkö minë töfën.  
23Lā ël, vinngö nuk töfën elmilūkö ök mitöökö uk tökatöplöng ihong holtö 
tisum tövī-i nö lā taṙeū töökhaka nö vinngö.  
24Ngö ṙô anga-aṅ tö chu, Chūök kamhul nun në chūök yip mameukṙen ngam 
tempöl min nö sum nup tökētu tö yip tarik.  

Isikī-Ĕl 47 

Töhëm Mak Löknyö Im Tempöl 

1Ngaich hēk agna-aṅ nö havanten chu nö ik inkūp ök tempöl; ngaich yĕh 
meuk, hëmnyi ök mak nö löknyö lātaṙeū tök fanôhòl röön el ök tempöl lā 
chuhöt (pò ök tempöl nö kū-ötö lā chuhöt), ngaich ök mak nö hëm taṙeū nö 
löknyö lataṙeū tök lā lòhngö manā-angkūö ök fanôhòl röön ök tempöl, lā 
lòhngö tök tahāklö.  
2Ngaich kēnyen chu anga-aṅ elkahôyö löknyö ik lā kapā inkūp kūö talöökö, 
ngaich hachō-o chu havīngöre lā uk ip lā uk inkūp kūö talöökö öp tökūötö lā 
chuhöt; meutnyi inrē öp mak nö ip lā lòhngö kaha.  
3Iṙūhö röön kū-ötö lā chuhöt nö aṅ eltī tö tökuhava, ök tarik nö kalah rôta 
töhĕng köṅny sumkôngö, ngaich hachō-o chu lök el öp mak; i linkölngö ṙū-uti 
angū-ö.  
4Hēk anga-aṅ nö kalah töhĕng köṅny, ngaich hachō-o chu lök el ök mak; 
ngaich angū-ö nö i kinmônö ṙū-uti. Hēk anga-aṅ nö kalah töhĕng köṅny, 
ngaich hachō-o chu lök el ök mak; ngaich angū-ö nö söllö nö i ṙat.  
5Hēk anga-aṅ nö kalah töhĕng köṅny, ngaich angū-ö nö tahël lökten chu ötkô 
havāngngöre, pò ngam mak nö taṙēchlöng; yanööṙen angū-ö töṙū-utire, tahël 
töt hanvāngngen nö ngaich.  
6Ngaich ngö ṙô anga-aṅ tö chu, Kūön tarik, meūkö e ömeh? Ngaich anga-aṅ 
nö hachō-o chu havan lök kui öp tahël.  
7Hē chu havan, ngaich chū-ö meuk tö-pōyen chōn i kui ngam tahël ik töhĕng 
lā kaha e ik tahëng lā inrē.  

8Ngaich ngö ṙô anga-aṅ tö chu, Hëm ön ngih mak nö kū-ötö lā chuhöt ngaich 
chu i Arapā; ngaich hē e nö hëmti nö el nup mak mai töthëm vītöre min 
ngam mak nö töt haṙeihu.  
9Ngaich ip töng kū-ö ngam tahël nö kiröönngöre ṙòkhöre min nup tö-aṅ nup 
töpōyen nö aṅ, ngaich min nup kāḵ nö pōyen nö umuh; pò ngih mak nö chuh 
umuh, pòn hōtu nup mak ngam mai nö vīngöre nö öt haṙeihu; ngaich lökten 
min nup taṙòkhöre nö aṅ ip töng kū-ö ngam tahël nö kiröönngöre.  
10Sökhak min yip kamë kāḵ nö ranghö ngam mai; löktökūö Ēnkēti söl 
Ēneklem min angū-ö nö chūök innyāknyö inhāṅl; töṙōlkangen nup min kāḵ ël 
e, sā nup kāḵ el ngam Tökiröng Mai.  
11Nup silāng e pöri tö nup mak silāng nö öt vīngöre nö öt haṙeihu; töhökiṙen 
anū-ö nö sāl.  
12Ngaich i kui ngam tahël, ānngöre lā-a sīöp min nup chōn nyā-aṅkūö nö 
keuheūttöre mihëṅṙö. Ötnyangngö min nup ṙōi u öt ṙēhĕn nö teukköre ṙòng 
u, kaheuk chingëṅt pöri min anū-ö nö ṙôngu, pò ngam mak u nö hëmnyi nö 
löktö ël ngam töhet chūök. Nyā-aṅkūö nup min ṙòng u, lanë-en inrē nup rōi 
u.  

Kūöngö Ngam Panam 

13Ngö ṙô an ngam Mā Tēv: Anū-ö nun në kūöngö talöökö tī meh michööḵ 
ngam panam nö amin yip tönët sīön miyöngö Israel. Nëtö minchööḵö min 
Yôsĕf.  
14Ngaich me-eṅ min haṙong ṙôkö tīre michööḵöng e; chūökuṙô chin kētö e in 
yip muvöhngö yīö, ngaich ngih panam min nö fuk in meh nö amin meh.  
15Ngih ön min kūöngö ngam panam: Lā kapā, löktö kūö ngam Tökiröng Mai 
lök i Hetlòn söl i lökhöt i Hamat, iṙūöhöng röön söl Sētat,  
16Perōtah, Sīprēm (öp töteuthaka i kuö panam ihôi Tamaskös tö Hamat inrē), 
i rôvat Hasārhatikön, ap i kūöngö Hauran.  

17Lökten min ngam kūöngö panam nö löktökūö ngam mai söl Hasārenòn, öp 
lā kapā kūöngö Tamāskös, nö holtö ngam kūöngö Hamat nö lā kapā. Angū-ö 
ön ngih min lamā kapā.  
18Lā chuhöt, ngam kūöngö panam min tö löktökūö Hasārenòn ihôi Hauran tö 
Tamaskös; lök Yôtan ihôi Kilīöt tö panam Israel; söl lā chuhöt im mai sölngö 
inrē nö i Tamār. Angū-ö ön min ngih lamā chuhöt.  
19Lā lòhngö, angū-ö min nö löktökūö Tamār i tölngö nup mak Meripatkatĕs, 
ngaich löktökūö in e lök ip Kun Mak Aikup söl im Tökiröng Mai. Angū-ö ön 
min ngih lamā lòhngö.  
20Lā sūng, ngam Tökiröng Mai min nö kūöngö nö söl ip kamngö lökhöt i 
Hamat. Angū-ö ön min ngih lamā sūng.  
21Ngatī tī min me-eṅ michööḵ ngih panam in yīö sā tum miyöngö Israel. 
22Michöngö e me-eṅ nö amin yīö yip aṅ tahëng inrē mī-iyöng nö in yīö yip 
kamhyôḵnyö kūön re nö in yīö. Ngaich acha-a min nö sā tökayôḵnyu nö kūön 
Israel holkūö yīö cha-a min nö michööḵö tö amin in yip miyöngö Israĕl.  
23Ip töng miyöngö aṅ tahëng nö iyöng michööḵtö amin ò min me-eṅ umuh, 
ṙô ngam Mā Tēv.  

 Isikī-Ĕl 48 

Minchööḵö Minë Miyöngö 

1Në nun minë-eny vē miyöngö: Urĕh im lā kapā kūöngö, löktökūö ngam Mai 
lök I Hetlòn söl im lökhöt i Hamat, i rôvat Hasārēnòn (öp lā kapā kūöngö 
Tamaskös tökamlö nö i Hamat), ṙeūchnyöre inrē nö ṙeū-eung lā chuhöt nö 
kū-ötö lā sūng, Tën, hēngö minchöö-ḵö.  
2Taptöre nö i kūöngö panam Tën, löktökūö lā chuhöt söl lā sūng, Asēr, hēngö 
minchööḵö. 
3Taptöre nö i kūöngö panam Asēr, löktökūö lā chuhöt söl lā sung, Naftalī, 
hēngö minchööḵö.  

4Taptöre i kūöngö panam Naftāli, löktökūö lā chuhöt söl lā sūng Mansē, 
hēngö minchöökö.  
5Taptöre i kūöngö panam Manasē, löktökūö lā chuhöt söl lā sung, Ifrēm, 
hēngö minchööḵö.  
6Taptöre i kūöngö panam Ifrēm, löktökūö lā chuhöt söl lā sūng, Rūpön, hēngö 
minchöökö. 
7Taptöre i kūöngö panam Rūpön, löktökūö lā chuhöt söl lā sūng, Yūtā, hēngö 
minchöökö.  

Tö Hakösiṙen Lumnööṙö El Milūkö Ngam Panam 

8Taptöre i kūöngö panam Yūtā, löktökūö lā chuhöt söl lā sūng, min nö 
minchööḵö töhakösiṙen tö yīö, Nët anāi taneui köṅny sumkôngö ṙôktāk, 
ngaich i rôta e sā ṙôkti öp töhĕng minchöökö miyöngö, löktökūö lā chuhöt söl 
lā sūng, holre töp töhet chūök ellōn e.  
9Öp töhakösiṙen min tö yīö lumnööṙö ngam Mā Tēv min nö nët anāi taenui 
köṅny sumkôngö rôta, nët anāi köṅny ṙôktak inrē.  
10Anū-ö min në kintölö im töhet minchööḵö: kintöluvö min yip kūönṙô tö 
tönët anāi taneui köṅny sumkôngö nö lā kapā, söm köṅny sumkôngö ṙôktak 
nö lā sūng, söm köṅny ṙòktāk nö lā chuhöt, nët anāi taneui köṅny rôta nö lā 
lòhngö holtö ngam töhet chūök ngam Mā Tēv nö ellōn e.  
11Angū-ö ön min ngih lumnööṙô yip tö ahetlöng kūönṙô, yip kikōnyö kūön 
Sētòk yip mahayōmö chu, yip töt lō-ongkūö hē yip kūön Israel nö lō-ongkūö, 
sā yip Lēvi.  
12Ngaich angū-ö min nö amin cha nö minchööḵö nö aṅ im töhet minchööḵö 
ngam panam, chūök nö tölngö töhet, taptöre nö I panam yip Lēvī.  
13Ṙongta nö I kaha ngam panam yip kūönṙô inrē, yip Lēvī min nö kintöluvö 
tönët anāi taneui köṅny sumkôngö rôta söm köṅny ṙôktāk inrē. Ngam rôta e 
min nö nët anāi köṅny ṙôktāk inrē.  
14Hö-ö cha-a min nö kô nö inyihngö e hēk haṙī-ing e; ötkô cha-a min nö 
hamūltö ngih kintölö aṅ im panam, pò e nö töhet nö im Mā Tēv.  

15Öp chööḵ, taneui köṅny sumkôngö ṙôkāk nët anāi taneui köṅny inrē rôta, 
lamök I la-en ngam elpanam min angū-ö, chūök elyöngö töngāṅ haka inrē nö 
panam. Ellōn e min ngam elpanam;  
16Në nun min ṙôkti ël e: öp lā kapā fën köṅny taneūyòng sumkôngö, öp lā 
lòhngö fën köṅny taneūyòng, öp lā chuhöt fën köṅny taneūyòng, öp lā lòhngö 
fën köṅny taneūyòng, öp lā chuhöt fën köṅny taneūyòng, lā sūng inrē fën 
köṅny taneūiyòng.  
17Ngaich ngam elpanam min nö panāmu tö tölungāṅ haka; lā kapā nëtòng 
taneui anāi sumkôngö, lā lòhngö nëtòng taneui anāi, lā chuhöt nëtòng taneui 
anāi, lā sūng inrē nëtòng taneui anāi.  
18Öp tö-ōtre rôta ngam töhet minchööḵö min nö söm köṅny sumkôngö nö lā 
chuhöt, söm köṅny inrē nö lā sūng, ngaich angū-ö min inrē nö ṙakta nö im 
töhet minchööḵö. Nyā-aṅkūö yip töla-evṙen im elpanam nup aṅ e min.  
19Teūichtö aṅ e min yip töla-evṙen nö im elpanam, aṅ i yip miyöngö Israel.  
20Keuheūtlöre ngam minchööḵö tö hakösiṙen tö yīö min nö nët anāi taneui 
köṅny minrëṙö, angū-ö, ngam töhet minchööḵö nö holre tö nup inlānen ngam 
elpanam.  
21Nup tö-ōtre ma-ahëmlö ngam töhet minchööḵö tö ngam inlānen ngam 
elpanam min nö lumnööṙö öp kūön rācha. Löktökūö ngam tönët anāi taneui 
köṅny sumkôngö ngam töhet minchööḵö söl im lā chuhöt kūöngö, kū-ötö lā 
sūng inrē nö löktökūö ngam tönët anāi taneui köṅny sumkôngö nö im lā sūng 
kūöngö, sā chööḵö nup minchööḵö miyöngö, lumööṙö öp kūön rācha min 
angū-ö. Ngam töhet minchööḵö holtö ngam töhet chūök im tempöl ellōn e,  
22Tö ngam inlānen yip Lēvī inlānen ngam elpanam inrē, ellōn nuk lumnööṙö 
öp kūön rācha min angū-ö. Öp minchööḵö öp kūön rācha min ihôi panam 
Yūtā tö panam Penyamin.  

Lumnööṙö Yip Tahëng Miyöngö 

23Nup miyöngö pöri chööḵṙen: löktökūö lā chūhöt söl lā sūng, Penyamin 
hēngö minchööḵö.  

24Taptöre i kūö panam Penyamin, löktökūö lā chuhöt söl lā sūng, Simōn, 
hēngö minchööḵö.  
25Taptöre I kūö panam Simōn, löktökūö lā chuhöt söl lā sūng, Isakār, hēngö 
minchööḵö.  
26Taptöre i kūö panam Isakār, löktökūö lā chūhöt söl lā sūng, Sepulön, hēngö 
minchööḵö. 
27Taptöre i kūö panam Sepulön, löktökūö lā chuhöt söl lā sūng, Kāt, hēngö 
minchööḵö.  
28Taptöre i kūö panam Kāt lā lòhngö, ngam kūö panam min nö löktökūö 
Tamār söl I nup mak Meripatkatĕs, ṙeū-eung muh asōl kaha öp Kun Mak 
Aikup söl im Tökiröng Mai.  
29Angū-ö ön ngih panam katöl yīö min nö amin yip miyöngö in Israel, anū-ö 
në inrē tūmö minchööḵö cha, ṙô ngam Mā Tēv.  

Nup Inkūp Lökhöt I Yeruselem 

30Në nun min löknyi im elpanam: Lā kapā, öp töfën köṅny taneūi yòng 
sumkôngö nö kalaha,  
31Lūöi inkūp kūö talöökö, inkūp kūö talöökö Rūpön, inkūp kūö talöökö Yūtā, 
inkūp kūö talöökö Lēvī inrē, inkūp ngam elpanam nup tökaheūkö minë-eny 
nö kaheuktökūö yip miyöngö Israel.  
32Lā chuhöt, öp töfën köṅny taneūyòng sumkôngö, lūöi inkūp kūö talöökö, 
inkūp kūö talöökö Yôsĕf, inkūp kūö talöökö Penyamin, inkūp kūö talöökö 
Tën inrē. 
33Lā lòhngö, nup töfën köṅny taneūyòng sumkôngö nö kalaha, lūöi inkūp kūö 
talöökö, inkūp kūö talöökö Sīmōn, inkūp kūö talöökö Isakār, inkūp kūö 
talöökö Sepulön inrē.  
34Lā sūng, öp töfën köṅny taneūyòng sumkôngö, lūöi inkūp kūö talöökö, 
inkūp kūö talöökö Kāt, inkūp kūö talöökö Asēr, inkūp kūö talöökö Naftalī 
inrē.  

35Ngam chinvīṙö ngam elpanam min nö hëvhöre sīön köṅny sumkôngö. 
Ngaich ngam minënyö ngam elpanam min nö löktökūö töngamuh nö, Umuh 
Aṅ ngam Mā Tēv.  

Tanī-Ĕl 

Tanī-Ĕl 1 

Istori Tanīěl tö yik hol Ò 
(1.1—6.28) 

I Kūö Nëpukëtnēsör Yik Ṙāl Tarik 

1Im linūöyö samyeūheu Yēhōyakim rācha aṅ Yūtā nö hayöng, ang 
Nēpukatnēsar rācha aṅ Pēpilön nö yih nö i Yērusalem nö kayīngö e. 
2Ngaich ngam Mā nö kēten Yēhōyakim rācha aṅ Yūtā nö eltī ò, nö holtö nuk 
chehen ngam patī ngam Tēv; ngaich kētö u anga-aṅ nö ip panam Sainār, nö i 
patī ök tēv ò, chaphöt nuk chehen ngaich nö el chūök chehen ök tēv ò.  
3Ngaich ök rācha nö tölṙô Aspēnas, ök yöngkūö yik kumkantöre in ò, nö kētö 
tarik aṅ Israel, hĕnghöre aṅ i mupīhö rācha aṅ i mā inrē.  
4Tö-ayal töt vahav alaha, tövai töhuveū-en inrē i nup taṙòkhöre mikah, tö 
aṅhav-in tö inkaha, tö-akaha elmat i inköpö, tökô inrē nö la-evṙen nö el patī 
rācha, haköptu inrē cha-a tö mat līpöre ëlô aṅ Kālti inrē.  
5Halēniṙen minchööḵö cha-a tö tökôlò nyā-aṅkūö tö ngam rācha nup nyahā 
ngam rācha, nup vāin inrē tö-ôkö tö ò. Hōtu cha-a nö lūöi samyeūheu nö 
haköptu; ngaich hē kinheūten ngam ṙētak sökhaka cha-a ngaich nö i kūö 
ngam rācha.  
6Aṅ in cha yin vē hēḵ Tanīĕl, Hananiā, Mīsaĕl, Asariā inrē aṅ miyöngö Yūtā.  
7Kētö minë-eny cha yik yöngkūö yik kumkantöre: Paltasasar ang Tanīĕl nö 
kaheūkö tö ò, Satrāk ang Hananiā nö kaheūkö tö ò, Mësak ang Misaĕl nö 
kaheūkö tö ò, Apĕtnīkō inrē ang Asariā nö kaheūkö tö ò.  
8Halēnngö ellōn re pöri ang Tanīĕl nö öthòṅ hachōichngöre nö i nuk tökôlò 
nyā-aṅkūö rācha, hēk inrē i vāin tö-ôkö tö ò; lökten ò nö ve-ekūö ök yöngkūö 
yik kumkantöre nö halöngten ò nö un hachōichngöre.  
9Ngaich ngam Tēv nö kētö miṙēlōn nö in Tanīĕl i kūö ök yöngkūö yik 
kumkantöre. 

10Ngaich ök yöngkūö yik kumkantöre nö ngö ṙô tö Tanīĕl, Pā-ekūö chin töp 
mā chu öp rācha, öp töchöngu tö nyā-aṅkūö meh òk meh inrē nö meūkö meh 
min öktôlò inlaha tö yip ṙālö tarik yip tösā ṙētö meh. Ngaich me-eṅ min 
hakihten ngih kui chu in öp rācha.  
11Ngaich ngö ṙô Tanīĕl tök yōm chehen ök tövīlöngö tök yöngkūö yik 
kumkantöre nö hayōmö hēḵ Taniĕl, Hananiā, Misaĕl, Asariā inrē; 
12Kalahten vē tarikre man nö söm sumkam; hökngen ih höng kē-ĕvkūö tö 
nyā-aṅ re tö aṅ panô-òṅ höng òk mak inrē.  
13Ngaich me-eṅ min ngëichkö öp mineūkö ih tö mineūkö yip ṙālö tarik nyamā 
nup tökôlò aṅ i nyā-aṅkūö ap rācha, ngaich sā mat meh meuk ngati tī me-eṅ 
lök alaha vē tarik meh.  
14Hangṙô cha ngaich anga-aṅ nö in e, ngaich kalahten cha nö söm sumkam.  
15I kinheūten nup tö söm sakāmö meūkö cha-a ngaich nö ĕhten kiröng alaha 
inrē tö yip ṙālö tarik yik nyamā-avkūö nö i nyā-aṅkūö ök rācha.  
16Lökten ök yōm chehen nö kēngö nup tökôlò nyā-aṅkūö cha tö ök vāin inrē 
tö-ôkölang tö cha, ngaich kē-ĕkūö cha tö an panô-òṅ.  
17Ngaich ngam Tēv nö kē-ĕkūö cha vē tö fën tak ṙāl tarik tö inköpö huneū-en 
inrē nö i mat līpöre i mikah inrē; ngaich Tanīĕl nö akaha elmat tö nup 
mineūkö nup mī-i heūvö.  
18Hē kinheūten ök ṙētaka, hē ök rācha nö tölṙô kinëhet cha, kēhĕtnen cha 
ngaich ök yöngkūö yik kumkantöre nö i kūö Nēpukatnēsar.  
19Vë-ekūö cha ngaich ök rācha, ngaich öt hĕng tak in cha nö ṙòkhöre tökôti 
nö sā hēḵ Tanīĕl, Hananiā, Misaēl, Asariā inrē; lökten cha nö sökhaka nö i 
kūö ök rācha.  
20I tökeuheūttöre mikah mikah elmat inrē nuk intönö cha tök rācha, kôtökūö 
anga-aṅ tö cha nö söm köl heuh nö ĕhten tö yik tömilūönö mahachū inrē i 
nuk pūlngö ò nö ṙòkhöre.  
21Ōtren ang Tanīĕl söl ik raneh samyeūheu Sairös ök rācha.  

 Tanī-Ĕl 2 

Heūvö Nepukëtnēsör 

1Im innëtö samyeūheu Nēpukatnēsār nö hayöng, heūv ngaich Nēpukatnēsar: 
ngaich kihngen ök ellōn ò, ṙā-ai inrē anga-aṅ tök inṙôhòre. 
2Ngaich ök rācha nö tölṙô yik tömilūönö, mahachū, vamīngen, yik aṅ Kālti 
inrē nö havëtu nö vënyö nuk heūvö ök rācha. Lökten cha nö yih sökhaka 
ngaich nö i kūö ök rācha.  
3Ngö ṙô ngaich ök rācha tö cha, Heūvu chin, ngaich kihngen ellōn öich hòṅ 
akahakūö töp heūvö.  
4Ngaich ngö ṙô yik aṅ Kālti tök rācha, Ō rācha örheūheu man yēḵ aṅ! Ve-
enynang vē tarik re man tap heūvö, ngaich ihö min hameuktö öp manah. 
5Ngaich ök rācha nö sapṙô yik aṅ Kālti, Kô-en öp ṙô in chu; yē yīö öt 
mikahhtölōn chu tö heūvö öp manah e inrē, ngaich yī-ö min hateuchtu alaha, 
nup patī yīö inrē min nö tiṙōli.  
6Yē yīö pöri hameuktö öp heūvö öp manah e inrē, ngaich yī-ö min teūngen in 
chu tö raneushö ṙëhe lumrāḵ inrē tökiröng ineū-eu inrē. Lökten töp manah e 
inrē.  
7Sap ṙô cha-a ngaich im innët heuh, Ṙô-òv an yēḵ ngam rācha nö in vē tarik ò 
tap heūvö, ngaich īhö min hameuktö öp manah e.  
8Sapṙô ngaich ök rācha, Akahalōn takô chin tö yīö hòṅ kē rô-òten e, pò yīö 
meuk ngam ṙô chu nö kô-en.  
9Tö yīö yē yīö öt mikahtölōn chu tö öp heūvö höng humĕng mirökö öp in yīö. 
Hē-ngòng lōn yin hòṅ vī minyôiny-aṅ hachōichngö nup ṙô inrē i kūö chu 
hanöng saha nup ṙētak nö haṙī-ingre. Lökten vënyö öp heūvö in chu, ngaich 
akahalōn chū-ö min tö yīö kô hameuktö manah e in chu.  
10Sapṙô ök rācha ngaich yik aṅ Kālti, Öt hĕng tak aṅkūö ngih tumlat tökô nö 
asahkūö ngam havëkö ngam rācha; pòn öt tökirönguvö tömihôiṅ inrē rācha 
mahavëkö tö ngatī nö i tömilūönö hēk mahachū hēk an Kālti.  

11Tökihngen an ngam havëkö ngam rācha, öthĕng tak tökô nö hameuktö e nö 
im rācha höng yip tēv yip töt mī-iyöng nö holtö-ṙah tarik.  
12Kūö e ngam rācha nö tainy angëṅ tachōich inrē, ngaich tölṙô finëlgö yik tö-
akaha tarik nö ṙòkhöre aṅ Pēpilön.  
13Sölngö ngaich ngam chöngö ngam finëlngö yik tö-akaha tarik, chöhö Tanīĕl 
ngaich cha-a yik hol ò inrē nö hòṅ fëlngen cha.  

Hameuk-humat Tanīěl Töm Tēv Tö Manah Ök Heūvö 

14Ngaich Tanīĕl nö sapṙô Arī-òk nö holtö huneū-euṙô re mikah inrē, ök 
yönkūö yik amahtö ök rācha, ök kumröönngöre nö ngaich nö fëlngö yik tö-
akaha tarik aṅ Pēpilön;  
15Ngö ṙô anga-aṅ tö Ariòk, ök yöngkūö kumyung ök rācha, Suh öp kumlēḵ 
chöngö öp rācha nö ngatī? Ngaich Ari-òk nö mikahtölōn Tanīĕl tö e.  
16Kiröönngöre ngaich Taniĕl nö kuhēthötre nö vë-ekūö ök rācha nö kētö ṙētak 
ò, hòṅ ò nö hameukhömat ök rācha tö manah.  
17Chuh patī re ngaich Tanīĕl ngaich mikahtölōn hēḵ Hananiā, Mīsa-ĕl, Asariā 
tö, yikhol ò inrē.  
18Ngaich vë-ekūö cha nö chöh miṙēlōn ngam Tēv ngam halīöngö tö inlahen 
ngih ötmikahkūö, hòṅ Tanīĕl tö yik hol ò inrē nö öt anòngngövah yik tö-
akaha tarik aṅ Pēpīlön.  
19Hameuktu ngaich nö in Tanīĕl ngam ötmikahkūö nö mimeūkö tö hatööm. 
Ngaich Tanīĕl nö hakôlò ngam Tēv ngam halīöngö.  
20Ngaich ngö ṙô Tanīĕl: Tökôlò an nö örheūheu ngam minë-eny ngam Tēv, 
ngam tö-aṅhaṅvin tö mikah kumlēḵ inrē.  
21Haṙīngö ṙētak an hē inrē; kēngö rācha an ha-ūichlö rācha inrē; kētö mikah 
an i tö-akaha inkaha inrē in cha yip tö-aṅhaṅv-in tö mikah elmat;  
22Hameuktö tö-aṙū an ötmikahkūö inrē; akahalōn an tö më-el sinngūlö, iyöng 
in ò an ngam hanātö.  

23In meh, Ō Tēv yik muvöhngö chu, öich kētö nöinytö tī nöinyö inrē, pò meh 
kētö mikah in chu kumlēḵ inrē, ngaich inrē mikahtölōn chu töp havëkö ih in 
meh pò meh ngaich mikahtölōn ih tö nup mī-in ap rācha.  

Ve-eny Manah Heūvö Ök Rācha Ang Tanīěl 

24Lökten ang Tanīël nö chu in Ari-òk ök tö kētu chöngö tö ök rācha nö fëlngö 
yik tö-akaha tarik i Pēpilön; kiröönngöre anga-aṅ ngaich ngö ṙô tö ò, Uh man 
fëlngö yip tö-akaha tarik i Pēpilön; kēten chu i kūö öp rācha, ngaich chū-ö 
min hameuktö öp manah ip rācha.  
25Ngaich Ari-òk nö kēten Tanīĕl nö i kūö ök rācha nö kurāten, ngaich ngö ṙô 
tö ò: Kôtökūö chin in yip tö-ahötī nö ṙā-ang Yūtā tö öp tarik tökô nö 
mikahtölōn ngam rācha tö manah.  
26Ngö ṙô ngaich ök rācha tö Taniĕl, ök tö minënyu tö Paltasasar, Kô ömeh 
mikahtölōn chu tö heūvö maheuṅk chu töp manah e inrē?  
27Sapṙô ök rācha ngaich Taniĕl, Öt tarīku tö-akaha mahachū, tömilūönö, hēk 
inrē ma-akah taneūsömat tökô nö hameukhöti nö im rācha töp ötmikahkūö 
havëkö ngam rācha,  
28Hĕng taka pöri ap Tēv el halīöngö mahameuṅktö ötmikah kūö, ngaich anga-
aṅ nö mikahtölōn ngam rācha Nēpukatnēsar töp mī-i nup sakāmö min. Në 
nun heūvö meh tömeūkö inrē tö meh nö elkui meh hē meh hulalhaka el 
chamam:  
29Löö in meh, Ō rācha hē meh hulhaka el chamam nö yih nup lōn töp mu-
unôich min, ngaich anga-aṅ ngam mahameuk tö ötmikahkūö nö mikahtö lōn 
meh töp mīnö.  
30Rö-ö pöri chū-ö kūö mikah re öich mööḵlö tö yip taṙòkköre tö-aṅ öich 
hameukhumat tö ngam ötmikahkūö, hinôten ngam manah pöri nö vënyu nö 
im rācha, hòṅ meh akahalōn tö chanöh el kuilōn meh.  
31Ō rācha, meuk man ngaich, yĕh meuk, öp tö kiröng insā. Anga-aṅ ngòh 
insā, tökalēḵ tölngö inmëlö inrē, sökhak nö i kūö meh, pinhe-eṅkūö inrē öp 
mineūkö ò.  

32Tövai nö humlum öp kui ngòh insā, rupīö öp elngòh ò takeun kël inrē, mās 
öp aich ò takeun ò inrē,  
33Vët nuk kalröön ò, nuk röön ò ròngti nö vët ròngti nö tilin inrē.  
34Ngaich hē meh ngëicha, hĕng öp ihong töfūngö tö kël tarik, ngaich fohtöre 
angū-ö nö im insā nö fuk ik röön ò vët tilin inrē, oh ngaich anū-ö nö panyeny 
tökūö e;  
35Ngaich ngam vët, tilin, mās, rupīö, humlum inrē, nö ṙòkngöre nö ohngö nö 
panyeny ngaich anū-ö nö sā uk nëlö hē el sikehngö el chūök pinṙōngö sāiny; 
kumröön kūföt anū-ö ngaich, lökten u nö öt chūöku nö kôti. Ngaich pöri 
ngam ihong töpala-aiṙen tī tö ngam insā nö vītöre nö tökiröng nö rôngö 
ngaich hatöölö në tumlat.  
36Angū-ö ön ngih heūvö; ngaich in töngamuh vë-eny ngam manah e im rācha.  
37Ō rācha, me-eṅ, rācha kūö vē rācha tökē-ĕvkūö tö pūlngö tö ngam Tēv 
ngam halīögö, minhôiṅyö, kumlēḵ, kanôlò inrē,  
38Tökētu eltī inrē tö ò, tö vē kūön tarik, ip töng chūök cha nö iyöng, töṙeūla 
elkahôyö, chehechōn el kuföt, vītu me-eṅ hayöngö u nö ṙòkhöre-me-eṅ man 
tö kui tö humlum. 
39Unôichrit meh min öp tahëng pūlngö töhöö-angen tö meh, ngaich sön inrē 
öp linūöyö pūlngö öp mās, öp mahayöng ngih tumlat min nö ṙòkhöre. 
40Ngaich finënö min öp pūlngö umuh, töngëḵ sā vët, kūö ngam vët nö 
lakölötī panyāchö tī inrē nö panyeny tö taṙòkhöre; sā ngam vët inrē kaṙöpötī, 
ngaich angū-ö min nö liköl kiṙöp në taṙòkhöre inrē.  
41Ngaich sā meh meuk ngam röön tö nuk kunröön nö ròngtī nö tilin tī vamī 
tanīöyö ròngti inrē nö vët, maharēvöre an angū-ö min nö pūlngö; rīkre pöri 
min in e tösā nganë-eṅ vët, sā ngam maheuṅk meh vët tökalūöchö tö ngam 
tilin tumlat.  
42Ngaich sā minë kunröön ngam röön nö ròngti nö vët ròngti inrē nö tilin, 
ngatī min ngam pūlngö nö ròngti nö ngëḵ ròngti inrē nö lareuka. 

43Sā maheuṅk meh tö ngam vët tökalūöchö tö ngam tilin tumlat, ngatī cha-a 
min nö kalūöichhen höö im pīnīhö, hö-ö pöri min cha-a nö köp nö in höö, sā 
ngam vët nö öt kalūöichtöre nö im tilin.  
44I nup sakāmö yip rācha min ngam Tēv ngam halīöngö min nö asöklö öp 
pūlngö öp töthētu nö payāyi min, ötrēhĕn öp inyöngö tö e nö ṙā-ai nö i 
tahëng tarik. Panyënyö tī öp min nö likölngö nup pūlngö nö ṙòkhöre, ngaich 
kētö manāngen u, ngaich sökhak anū-ö min nö örheūheu.  
45Höng sā maheuṅk meh tö ngam ihong nö öt funglöng tö kël tarik nö im 
rôngö, tö e inrē nö lakölö tī tömvët nöpayeny, töm mās, tilin rupīö, humlum 
inrē. Mikahtölōn ngam rācha an ngam tökiröng Tēv töp mu-unôich min. 
Töteung an ngam heūvö, kô-en inrē ngam manah e.  

Reushen Tanīěl Ök Rācha 

46Afukngöre ngaich nö fāthakkūö ök rācha Nēpukatnēsar, nö salāmö Tanīĕl, 
ngaich tölṙô kinëtö tökētu nö in ò tötahūsa inrē.  
47Ngö ṙô ök rācha tö Tanīĕl, Kô-en an ngam Tēv meh nö Tēv vē tēv Mākūö vē 
rācha inrē, mahameuktö ötmikahkūö inrē, pò meh ngaich kô hameuktö ngih 
ötmikahkūö.  
48Ngaich ök rācha nö kētö lamātulöng ineū-euṅ Tanīĕl nup töpōyen inrē 
raneushö, ngaich vīlen ò nö mahayöng nup pumnāmö i Pēpilön nö ṙòkhöre, 
yöngkūö yik tö-akaha inrē tarik i Pēpilön nö ṙòkhöre. 
49Ngaich Tanīĕl nö vë-ekūö ök rācha, ngaich anga-aṅ nö vīlen hēḵ Satrāk, 
Mësak, Apetnīkō inrē nö i kui nuk pūmnāmö i Pēpilön; höngngöh pöri Taniĕl 
nö ik rācha el chūök kamhôṅka.  

Tanī-Ĕl 3 

Tölṙô Taṙòkhöre Ang Nepukëtnēsör Nö Vë-ekūö Ök Sunna Insā 

1Vī humlum insātēv ök rācha Nēpukatnēsar, ök tö tafūöl anāi sumkôngö rôlö 
tafūöl sumkôngö ṙôktāk inrē. Asöklö e anga-aṅ ngaich ip töṙā-akūö panam 
Tūra, ip panam Pēpīlön.  

2Ngaich ök rācha Nēpukatnēsar nö tīnngö mahamūl yik setrāp, prifek 
mahayöng inrē, mahalēn, yōm rupīö, tökiröng kamhôka, tökūönnö kamhôka 
inrē, ṙòkhöre inrē yik mākūö panam nö yih nö i kinëten ök insā vahīlö ök 
rācha Nēpukatnēsar.  
3Ngaich yik setrāp, prifek, mahayöng inrē, mahalēn, yōm rupīö, tökiröng 
kamhôka, tökūöṅnö kamhôṅka, ṙòkhöre inrē yik mākūö panam, nö hamūltu i 
kinëten ök insā ök asöklö ök rācha Nēpukatnēsar; sökhaka cha-a ngaich nö i 
kūö ök insā tö-asöklöng tö Nēpukatnēsar.  
4Ngaich ök inhāṅnga nö pōiti ṙô, Tölô yin, Ō yī-ö tarik, pumāmö tarik, 
tökeuheūttöre ëlô inrē,  
5Tö e hē yīö hang ṙô sinrōl, fanöö tötipö, līör, rikòn, ranöng, fanöö töhayūlö 
kuföt, tökeuhēuttöre mihëṅṙö inrē ranöng tinkökö, ngaich yī-ö afukngöre 
salām ngam humlum insā asöklö ngam rācha Nēpukatnēsar;  
6Öp töt ma-afukngöre min nö salām ilööṙen min nö kavalhötvö nö el ngam 
töhūkūö tameūyö.  
7Lökten, ilööṙen hē yik tarik nö hang ṙô sinrōl, tötīpö fanöö, līör, rikòn 
ranöng, tö hayūlökuföt fanöö, tökeuheūttöre mihëṅṙö inrē ranöng tinkökö, 
ṙòkhöre ngaich yik tarik, pumnāmö tarik, tökeuheūttöre ëlô inrē nö 
afukngöre nö salām ök humlum insā ök asöklö ök rācha Nēpukatnēsar.  

Öthang Chöngö Yik Tö Lūöi Tak Hol Tanīĕl 

8Lökten hē e yik rēvre aṅ Kālti nö yihtöre nö vënyö yik Yahūti.  
9Ngö ṙô cha-a tök rācha Nēpukatnēsar, Ō Rācha, örheūheu man yēḵ aṅ!  
10Me-eṅ, Ō Rācha, vamītö chöngö, öm hōtö tarik yip hamang ṙô öp sinrōl, 
tötīpö fanöö, līör, rikòn ranöng, töhayūlö kuföt fanöö, tökeuheūttöre inrē 
ranöng tinkökö, ngaich afukngöre nö salām ngam humlum insā;  
11Ngaich ök töt ma-a fukngöre nö salām kavalhötvö min nö i kūö ngam 
töhūkūö tameūyö. 
12Rīkre yip umuh Yahūti yip vahīlö meh nö i kui në panam Pēpilön: Satrāk, 
Mësāk, Apĕtnikō inrē. Ō Rācha, cha-a yip tarik töt hamangṙô meh; hö-ö yip 

nö lök la-en yip tēvmeh hēk inrē öt salām ngam humlum insā ngam asöklö 
meh.  
13Ngaich Nēpukatnēsar nö i tanainy elmat re nö tölṙô kinëtö Satrāk, Mësāk, 
Apĕtnikō inrē. Ngaich cha-a nö kēten vē tarik nö i kūö ök rācha. 
14Ngö ṙô ngaich Nēpukatnēsar tö cha, Kô-en öng, Ō Satrāk, Mësak, Apĕtnikō 
inrē, tö yīö ötlök la-en yip tēv chu hēk inrē öt salām ngam humlum insā 
ngam asöklö chu?  
15Yĕh ngaich yē yīö lēn öi hangṙô ngam sinrōl, tötipö fanöö, līör, rikòn 
ranöng, töhayūlö kuföt fanöö, tökeuheuttöre mihëṅṙö inrē ranöng tinkökö, öi 
afukngöre salām ngam insā ngam vahīlö chu, lööken min yī-ö; yē yīö pöri öt 
salām, ilööṙen min yī-ö kavalhötvö i kūö ngam töhūkūö tameūyö; achīö ap 
tēv ṙāmānyen yīö min ṙā-ang eltī chu?  
16Ngaich sapṙô rācha Satrāk, Mësak, Apëtnikō inrē, Ō Nĕpukatnēsar, öt 
kusīknyôre in sapṙô meh in e.  
17Yē e nö ngatī, kô ap Tēv ih öp lahök la-en ih nö ṙānyen ih nö ṙā-ang i kūö 
ngam töhūkūö tameūyö; ṙānyen ih ap min inrē nö ṙā-ang eltī meh, Ō rācha.  
18Yĕn rö-ö pöri, akahalōn man yĕh tö e, Ō rācha, tö ih öt hòṅ lök la-en yip tēv 
meh hēk inrē öt hòṅ salām ngam humlum insā ngam asöklö meh.  

Hōtu Finëlngö Chā-a 

19Tööḵlö ngaich Nēpukatnēsar tö inngëntachōich, ngaich ök arëkūö ò nö haṙī-
ingre Nö in Satrāk, Mësak, Apĕtnīkō inrē. Ngaich anga-aṅ nö tölṙô 
inṙāchtökūö ngam töhūkö tameūyö nö sat köl kumlēḵ nö mötlö tö re yĕn 
haṙāchö.  
20Ngaich anga-aṅ nö tölṙô yip tökalēḵ tarik aṅ i yik kumyung in ò nö nyëkö 
Satrāk, Mësak, Apĕnikō inrē, ngaich kavalhötnen cha nö i kūö ök töhūkūö 
temeūnyö.  
21Ngaich vē tariknö nyëkö nöng inyut töhëich tö nuk tökiröng inyut cha, töt 
këlu inyut cha, sapīöv cha, nup tahëng inrē tökiröng inyut cha, kavalthöt vö 
cha-a ngaich nö el kūö ök töhūkūö tameūyö.  

22Kūö chöngö ök rācha nö keung ök tameūyö nö ṙāchökūö, ökngö kūö ngaich 
ök pinchôllökūö e tö yik tarik kamë-eṅ Satrāk, Më-sak, Apëtnikō inrē.  
23Fuk el kūö ök töhūkūö tameūnyö nöng nyëkhakṙen vē tölūöi tak tarik, 
Satrāk, Mësak, Apĕtnikō inrē.  
24Pingangkūö ngaich ök rācha Nēpukatnēsar choholre ngaich nö kurāten. Ngö 
ṙô ngaich anga-aṅ tö yik mahalēnöre, Röh öi ayī-ö lūöi tak kavalhöt tö tarik 
tö tönyëkö i kūö tameūyö? Sapṙô ök rācha ngaich cha-a, Kô-en, Ō rācha.  
25Ngö ṙô ngaich anga-aṅ nö sapṙô, Fën tak maheuṅk pöri chu-ö tötarik 
tötnyëkö, havötköre nö ellōn ngam tameūyö, hö-ö yin inrē nö chök; sā 
mineūkö kūö kūön yip tēv an ngam finënö.  

Ṙānyu Yik Tö Lūöitaka Ngaich Hapōlöngö 

26Yihtöre ngaich Nēpukatnēsar nö haröhtöre nö i kūö inkūp öp töhūkūö 
tameūyö, ngaich ngö ṙô, Satrāk, Mësak, Apĕtnikō inrē, tarik ngamTēv 
Lamātulöng, kunyī-inyre, yihtöre ihih! Ngaich Satrāk, Mësak, Apëtnikō inrē 
nö kunyi-inyre nö ṙā-ang i kūö ök tameūyö.  
27Ngaich yip setrāp, mahayöng, mahalēn ök rācha inrē nö hamūlöre ngaich 
meuk ök tameūyö nö öt kanô-òṅvö nö i alaha yik tarik; öt ökngö nuk keūyö i 
kui cha, nuk tökiröng inyut cha öt lökngöre, öt tōngö inrē cha-a nö el kūö 
tameūyö.  
28Ngö ṙô ngaich Nēpukatnēsar, Tökôlò an yēḵ Ngam Tēv Satrāk, Mësak, 
Apĕnikō inrē, ngam tamīntö ma-aṅhāṅnga re nö ṙānyö yip tarik ò, yip 
mahayönglenre nö in ò, ngaich nö rööḵngen tī tö chöngö ngam rācha, nö kētö 
nuk alaha cha nö öt lök la-en ane inrē öt salām töng tēv höng ngam Tēv cha.  
29Lökten chin vī chöngö: Yip tarik, pumnāmö tarik, hēk inrē tökeuheūttöre 
ëlô töchōchô tö ngam Tēv, Satrāk, Mësak, Apëtnikō inrē nö chiṙësi alaha min 
nö patik, tiṙōli min inrē nup patī cha; pòn rö-ö nö tahëngu tēv tökô nö ngatī 
inlahen nö ṙā-any.  
30Ngaich ök rācha nö hapōilen Satrāk, Mësak, Apĕtnikō inrē nö i nuk panam 
Pēpilön.  

 Tanī-Ĕl 4 

Innëtö Heūvö Nepukëtnēsör 

1Ṙā-ang ik rācha Nēpukatnēsar nö lamöö i taṙòkhöre tarik, pumnāmö tarik, 
tökeuheūttöre ëlô inrē, yip mī-iyöng ing tumlat nö ṙòkhöre: Lanāmö yēḵ 
ṙūölöre ṙôken in yīö!  
2Tölöök an tö lōn chu öich hameuktö nup minkahngö pinngangkūö inrē tī 
ngam Lamātulöng Tēv nö in chu.  
3Yöng ṙôkö nup minkahngö ò, yöng kumlēḵ nup pin-ngangkūö in ò! Töt 
chanūhuvṙen an ngam pūlngö ò, kaheuk tum köl chap an inrē ngam pūlngö ò.  
4I patī re chū-ö, Nēpukatnēsar, öich kuchīken kôlò inrē el öp patī chu öich 
rācha.  
5Hĕng ök heūvö chu ök tö tī-iv tö chu pa-ekūö; hē chu hulalhaka el chamam 
ngaich nuk chanöh ellōn tömeūkö inrē aṅ elkui chu nö pinhëṅtökūö chu.  
6Lökten chu vītö chöngö öich hōtö yik taṙòkhöre tö-akaha tarik aṅ Pēpilön nö 
kētu nö i kūö chu, pò cha nö hōtu nö mikahtölōn chu tö manah ngam heūvö.  
7Yih ngaich yik tömilūönö, mahachū, aṅ Kālti, yōm mikahakūö inrē tö 
taneūsömat; ngaich chū-ö vënyö ngam heūvö in cha, hö-ö pöri cha-a kô nö 
mikahtölōn chu tö manah e.  
8Uhē-ĕren ang Tanīĕl nö yihtöre nö i kūö chu kaheūkö minë-eny anga-aṅ nö 
Peltasasar nö sā minë-eny öp tēv chu, ök tö-īnu tö ma-alaha yip töhet tēv 
ngaich chū-ö vënyö ngam heūvö in ò, öich ngö ṙô,  
9Ō Peltasasar, yöngkūö tömilūönö, kūö chu akahalōn tö ngam ma-alaha yip 
töhet tēv nö in meh tö meh inrē öt kanihnguṙen tö öt mikah kūö; ngih ön yih 
heūvö maheuṅk chu; vë-enynang chu tö manah e.  
10Në nun tömeūkö aṅ elkui chu hē chu hulalhaka el chamam: ngëcha chū-ö, 
ngaich meuk, hĕng māṅ öp chōn ellōn ngam tumlat; marôlòng anga-aṅ. 
11Sīöp ngaich ök chōn ngaich vītöre nö töngëḵ söllö elkui inrē aga-aṅ nö el 
halīögö ngaich meūkö anga-aṅ i manā-angkūö ngam tumlat nö ṙòkhöre. 

12Vain up rōi ò pōyen nuk ṙòng ò inrē, ngaich anū-ö nö nyā-aṅ kūö taṙòkhöre. 
Kôtökūö nup töṙeūla tö tönyat nö elkatòh ò, iyöng i pak ò inrē nup 
chehechōn aṅ el kuföt, ṙòkhöre inrē tö-alahav nö nyā-aṅ in ò.  
13Ngaich chū-ö meuk nuk tömeūkö aṅ elkui chu hē chu hulalhaka el chamam, 
yĕh meuk, hĕng taka ök amahaṅtī, töhet ök, yôntī nö ṙā-ang el halīöngö.  
14Pōitô ngaich anga-aṅ nö hū-a nö ngö ṙô, Kūöltö ngam chōn, ṙalngö nup pak 
ò inrē, keuheūtngen nup rōi ò pirātngen nup ṙòng ò inrē; hökngen nup ṙòng ò 
inrē; hökngen nup töṙēula nö falngöre nö ṙā-ang elkatòh ò nup chehechōn 
inrē nö ṙā-ang i nup pak ò.  
15Ṙāngö ngam kaṙālö nup ṙĕh pöri nö el eumlat, vöönö tö vët nyanëk mās 
inrē, nö ellōn minë tö-ayal kiyôp ngam elkahôyö. Hökngen ò nö nyôp tö 
tacham ngam halīöngö; hökngen ò nöng sā nup töṙeūla i kui kiyôp ngam 
tumlat;  
16Hökngen öp kui lōn ò nö haṙī-ingre tö kuilōn tarik, hökngen öp kuilōn 
töṙeūla nö kētu nö in ò; hökngen nup tö sat ṙētak nö chööḵngö kui ò.  
17Lamökten i chöngö yip amahāṅti ön ngih sācha, lamökten i ṙô yip töhet 
ngam chöngö, pòn hōtu yip tö-aṅ nö akahalōn tö ngam Lamātulöng nö 
hayöng pūlngö tarik, ngaich kētö e ip chūök lōn ò, ngaich i kui e tī nö ha-
uichtö öp manā-angkūö ṙôngòng tarik.  
18Meūkö öng ngih heūvö tö chu, chu-ö rācha Nēpukatnēsar. Vënyö öp manah 
e me-eṅ, Ō Peltasar, kūö yip tö-akaha tarik nö ṙòkhöre i ngam pūlngö chu nö 
ötkô nö mikahtölōn chu tö manah e, kô pöri me-eṅ, pò ngam ma-alaha yip 
töhet tēv nö in meh.  

Ve-eny Manah Ök Heūvö Ang Tanīěl 

19Ngaich Tanīĕl, ök töminënyu tö Peltasasar, nö rahëichtaṙen nö pingangkūö, 
pinhëṅtökūö ò inrē nuk chanöh lōn ò. Ngö ṙô ngaich ök rācha, Peltasasar, uh 
an yēḵ ngam heūvö hēk inrē öp manah e nö pinhëṅtökūö meh. Mā chu, 
lamöö in cha an yēḵ ngam hēuvö cha-a yip tösumrīk tö meh öp manah e inrē 
löö in yip lā-al meh, ṙô Peltasasar nö sapṙô!  

20Öp chōn maheuk meh, öp samīöp ngaich vītöre nö töngëḵ, lökten ök el kui 
ò nö söllö nö el halīöngö, ngaich meūkö angū-ö nö söl i manā-angkūö ngih 
tumlat nö ṙòkhöre;  
21Öp tövāyö rōi tö pōyen ṙòng inrē i ṙòng ò nuk nyā-aṅkūö taṙòkhöre; 
kôtökūö inrē nuk töṙeūla elkahôyö tö tönyat nö elkatòh ò, ök tö-aṅhaṅv pak 
inrē tö nup chehechōn nö iyöng.  
22Me-eṅ man, Ō rācha, öm samīöp ngaich vītöre ngëḵ. Ngaich ngam ṙôkö 
meh nö sīöp söllö ngaich nö el halīöngö, ngam pūlngö meh inrē nö sölngö i 
manā-angkūö ngam tumlat.  
23Öp lökten ngam rācha nö meuk ök töhĕng tak amahaṅti, ök töhet, yamônti 
nö ṙā-ang el halīöngö tö ngö ṙô, Kūöltö ngam chōn kumpāhan, ṙāngö ngam 
kaṙālö nup ṙĕh pöri nö el tumlat, nyëkö tö vët inmöp mās inrē, nö el nup tö-
ayal kiyôp ngam elkahôyö; hökngen ò nö nyôp tö tacham ngam halīöngö; 
hökngen ò inrē nö hol nup töṙeūla el ngam kahôyö, hanöng saha nup tösat 
ṙētak nö chööḵngö kui ò;  
24Ngih ön manah e, Ō rācha: Chöngö ngam Lamātulöng an, ngam yamih nö i 
kui ngam mā chu ngam rācha,  
25Tö meh min ahōṙi ṙā-ang i tarik, ngaich öp elyöngö meh min nö holtöṙah 
nup töṙeūla el ngam kahôyö; vītuṙen me-eṅ min nyā kiyôp sā kōiny nūā, 
ngaich nyôp min me-eṅ tö tacham ngam halīöngö, sat van nup ṙētak min nö 
chööḵngö kui meh, hanöng saha meh akahalōn tö ngam Lamātulöng nö 
hayöng pūlngö tarik, kētö e inrē nö ip chūök lōn ò.  
26Ngaich sā e nö hachöngtenvö ngam kaṙālö nup ṙĕh öp chōn nö ṙā-ayö, köp 
an min ngam pūlngö meh nö in meh, löktökūö öp hē meh akalahōn tö ngam 
Halīöngö nö hayöng.  
27Ō rācha, lökten man hō-o ngaich inlēnö meh tö chu; litòk nup tökööl lökten 
in inrūnöre i lanöökö, nup öt kanöölö meh inrē lökten i inmeuktö miṙēlōn i 
töhakihtuṙen, hòṅ e nö amāhaiṙen nö ṙūötu rô-òten ngam lanāmö meh.  
28Ṙòkhöre nun në nö yih nö i kui ök rācha Nēpukatnēsar.  

29I kinheūten tönët sīön chumngëṅtö anga-aṅ nö havötöre nö i kui ökpatī 
rācha i Pēpilön, 
30Ngö ṙô ngaich ök rācha, Röh öng nö ngih tökiröng Pēpilön, nö vahīlö chu i 
kumlēḵ chöngö chu nö elyöngö rācha nö ineū-euṅ minā-aṅ chu inrē?  
31Hē minë ṙô nö ṙòngmö elvāng ök rācha suktöre ngaich ök ṙô nö ṙā-ang el 
halīöngö, Ō Rācha Nēpukatnēsar, lamöö in meh ana ngam töṙônyu: Ṙāngen 
meh an nö ngaich ngam pūlngö meh,  
32Ngaich man min ahōṙi ṙā-ang i tarik, ngaich öp elyöngö meh min nöng i 
nup töṙeūla el ngam kahôyö; ngaich vītuṙen min me-eṅ nyā kiyôp sā kōiny 
nūa; sat van nup ṙētak min nö chööḵngö kui meh hanöng saha meh 
haköptöre tö ngam Lamātulöng nö hayöng pūlngö tarik ngaich kētö e nö ip 
chūök lōn ò.  
33Ilööṙen ngam ṙô nö hateūngi nö in Nēpukatnēsar. Ahōṙi ngaich anga-aṅ nö 
ṙā-ang i tarik ngaich nyā kiyôp nö sā kōiny nuā, nyôpö alaha ngaich anga-aṅ 
tö tacham ngam halīöngö hanöng saha ök keūyö ò nö marôlòng nö sīöp sā 
sanëôk matēṙö, sā kinsòh chehechōn nup kinsòh ò inrē.  

Ha-öiny Ngam Tēv Ang Nepukëtnēsör 

34I manāngen nup sakāmö chū-ö, Nēpukatnēsar, môklökūöre el halīöngö, 
ngaich havantö re ök mikah chu nö in chu, ngaich chū-ö hakôlò ngam 
Lamātulöng, ha-öny, eū-an inrē ngam tö-örheūheu nö aṅ; Pò ngam pūlngö ò 
nö töt chanūhuvṙen nö pūlngö, tö köp inrē ngam pūlngö ò i tumköl chap;  
35Ṙòkhöre yip aṅ ngam tumlat nö kaheuktu nöng törö-övö; kahang tīre sā lōn 
ò i nup el halīöngö in yip aṅ ngih tumlat inrē; öt hĕng tak tökô nö haköp kël 
ò hēk ngö ṙô tö ò, Suh ap la-en meh?  
36Hē e ngam mikah chu nö havantöre nö in chu; ngaich kūö ngam kanôlò 
ngam pūlngö chu, minā-aṅ chu; lanöökö e inrē nö havantöre nö in chu. 
Chöhöh chu ngaich yik mahalēnö chu mā chu inrē, ngaich chū-ö köp im 
pūlngö chu, ngaich hēk nö ṙūötuṙen ngam ṙôkö chu nö in chu.  

37Ngaich chu-ö, Nēpukatnēsar, ha-öiny, hapōīlö ane inrē eū ngam Rācha 
ngam halīöngö; kūö nuk la-en ò nö töhuveū nup talöökö ò inrē nö tölöök; 
ngaich cha-a yip lamök i inkeūlen re mihôiṅ anga-aṅ nö hakūöṅnngen cha.  

Tanī-Ĕl 5 

Tökiröng Nyinā-aṅ Pelsāsör 

1Vī tökiröng nyinā-aṅ yik töhĕng köṅny mā ò ök rācha Pelsasör, i kūö yik 
töhĕng köṅny inrē anga-aṅ nö òk vāin.  
2Hē Pelsasör nö kalah ök vāin, ngaich tölṙô kinëtö nuk chūökṙen anga-aṅ nuk 
humlum rupīö inrē nuk kahëtö ök yöng ò Nēpukatnēsar nö ṙā-ang el ök 
tempöl i Yērusalem, pòn hōtu ök rācha tö yik mā ò, yik pīhö ò, tö yikpīhö ò 
töl nö òk kūö u.  
3Ngaich cha-a nö kētö nuk humlum rupīö inrē chūökṙen nuk tökē-ĕyö nö ṙā-
ang el ök tempöl, ök patī ngam Tēv i Yērusalem; ngaich ök rācha tö yik mā in 
ò inrē, tö yik pīhö ò, tö yik pīhö ò töl inrē nö òk aṅ u. 
4Òk vāin cha-a ngaich ngaich ha-öiny yip tēv humlum rupīö inrē, mās, vët, 
chōn, ihong inrē.  
5Ilööṙen ngaich nuk kuntī tarik nö meūkö ngaich kūich nö i kaha ök tö 
sumītö kaha patī ök rācha, kamlö nö ik chūök ëāṅvö tösökhaka; ök rācha 
ngaich rācha nö meuk ök kël hē e nö kūich.  
6Lunyīṙö elmat ngaich ök rācha nö haṙī-ingre, ngaich nuk chanöh ellōn ò nö 
pinhëṅtökūö ò; ngaich anga-aṅ nö öt kalē-en, ponghen höö inrē nuk kinmônö 
ò.  
7Pōitô ngaich ök rācha nö hūkö kinëtö yik mahachū, yik aṅ Kāltī, tö yik yōm 
inkaha taneūsömat inrē. Ngö ṙô ngaich ök rācha tö yik tö-akaha tarik aṅ 
Pēpilön, Öp töng vamë-ekūö ngih tökūichö, hameukhömat chu inrē tö manah 
e, hayūtö min tö tö-amëla mat töhuṙing hilā, sayōku likeun inrē, tö humlum 
ngaich vīlöngö min ngih linūöyö nö mahayöng nö ing pūlngö.  
8Ṙòkhöre ngaich nö yih tö-akaha tarik ök rācha, hö-ö pöri cha-a nö kô nö vë-
ekūö e hēk inrē nö mikahtölōn ök rācha tö manah e.  



2004 

 

 
   Nicobarese Bible 

© 2014, Bible Society of India. 
 

 
 

 

9Kiröngö pinhëṅ-eṅkūö ngaich ök rācha Pelsasör, lunyīngöre elmat ngaich nö 
harīkngöre; ngaich yik mā in ò nö kalūöchöre elkui.  
10Yih ök rānī nö el ök chūök nāhaṅl hôl, kūö ṙô ök rācha tö yik mā in ò inrē; 
ngö ṙô ngaich rānī, Ō rācha, örheūheu man yēḵ aṅ! Uh nup yēḵ chanöh ellōn 
meh nö pinhëṅtökūö meh hēk inrē um haṙī-ingre lunyī elmat. 
11Hĕng taka öp umuh tarik ing pūlngö meh tö ma-alaha tö aṅ i yip töhet tēv. 
Hē nuk sakāmö ök yöng meh anga-aṅ nö kôti nö aṅhaṅv-in tö hanātö mikah 
elmat mikah inrē sā mikahyip tēv, ngaich ök rācha Nēpukatnēsar, ök yöng 
meh, nö vīlen ò nö yöngkūö tömilūönö, mahachū, aṅ Kālti, yōm inkaha 
tanēusömat inrē,  
12Pòn aṅhaṅvin töp tölöök ma-alaha, inkaha, mikah elmat inrē nö vë-eny 
manah në heūvö, tut chīl, vinëonyö kanihngen elmat inrē in ngòh Tanīĕl nö 
kôti, ngam tökaheūkö minë-eny tök rācha nö Peltasasör. Yĕh, havëten Tanīĕl 
ngaich, anga-aṅ öp min mahameuktö öp manah e.  

Ve-eny Manah Nuk Kinūchö Ang Tanīěl 

13Kēhötvö ngaich Tanīĕl nö i kūö ök rācha. Ngö ṙô ngaich ök rācha tö Tanīĕl, 
Më-e man Tanī-ĕl, töhĕng tak aṅ i yip tö-ahöti aṅ Yūtā, kahëtö ök yöng chu 
ök rācha öm ṙā-ang Yūtā.  
14Hāṅngö meh chin tö-aṅhaṅv-in tö ma-alaha yip töhet tēv, tö meh inrē 
aṅhaṅvin tö hanātö; mikah elmat, tölöök mikah inrē nö kôti nö in meh.  
15Ngaich yin vē tö-akaha tarik, mahachū, nö kēhĕtvö nö i kūö chu nö vë-ekūö 
ngih tökūichö mikahtölōn chu inrē tö manah e; hö-ö pöri cha-a nö kô nö 
hameuktö manah e angu-ö. 
16Ngaich pöri chu-ö hāṅngö meh kô kētö manah halööknyö nup ötmikah 
elmat inrē. Yĕh, yē meh kô vë-ekūö ngam tökūichö mikahtölōn chu inrē tö 
manah e, ngaich me-eṅ min hayūtö tö tö-amëlamat töhuṙing hilā, ngaich 
sayōku likeun tö humlum, ngaich linūöyö min öm mahayöng ing pūlngö.  

17I kūö ök rācha ngaich ang Tanīĕl nö sapṙô, Hökngen nup raneushö yēḵ 
nöng raneushö meh, nup ṙëhe lumrāḵ inrē nö löö ip tahëng nö kētu; höng vë-
ekūö ngam tökūichö pöri chu-ö min im rācha mikahtölōn ò inrē tö manah e.  
18Ō rācha, ngam Tēv Lamātulöng an kamë-eṅkūö Nēpukatnēsör ök yöng meh 
tö inyöngö, kinröngö, kanôlò minā-aṅ inrē;  
19Kūö ngam kinröngö inrē Anga-aṅ nö kē-ĕkūö ò, tö taṙòkhöre tarik, 
pumnamö tarik, tökeuheūttöre ëlô ṙòkhöre nö kichëyöre pa-ekūö inrē nö ikūö 
ò, öp lōn ò fëlngen ò anga-aṅ, ngaich öp lōn ò inrē ṙālen ò anga-aṅ ngaich nö 
aṅ; öp lōn ò hachōhlen ò anga-aṅ, öp lōn ò inrē tumṙeutu ngaich anga-aṅ.  
20Hē ò pöri nö hachônglö ellōn re nö lātulöng ngëḵngöre inrē öp ellōn ò 
lökten ò nö hakeū inlahen re, ngaich anga-aṅ nö kē-ĕyö nö ṙā-ang el öp 
kantēra re nö rācha, ngaich kē-ĕyö ngam kanôlò ò nö ṙā-ang in ò;  
21Ngaich anga-aṅ nö ahōṙi nö ṙā-ang i tarik, ngaich vītu ök lōn ò nö sā kuilōn 
töṙeūla, ök elyöngö ò inrē nö holtöṙah köttö aṅ el inchōn; nyā kiyôp anga-aṅ 
sā kōiny nūa, nyôp inrē ök alaha ò tö tacham ngam halīöngö, hanöng saha ò 
nö akahalōn tö ngam Tēv Lamātulöng nö hayöng pūlngö tarik, ha-ūichlö öp 
lōn re inrē nö i kui e.  
22Ngaich me-eṅ kūön ò, Pelsasör, öt hayāichgö ellōn re, pòrô öm akahalōn tö 
në,  
23Ngaich pöri me-eṅ hatāilö re lā-al ngam Mā ngam halīöngö; ngaich minë 
chūökṙen aṅ ngam patī ò nö kētu nö i kūö meh, me-eṅ hēk tö yip mā in meh 
inrē, tö yip pīhö meh, tö yip pīhö meh töl inrē nö òk vain nö ël u; ngaich me-
eṅ ha-öiny tēv rupīö humlum inrē, mās, vët, chōn, ihong inrē, nup tötmeuk, 
öthang, öt-akahakūö, ngaich pöri ngam Tēv ngam tö-aṅhaṅv eltī tö unhômö 
meh, ngam tö-aṅhaṅvin inrē tö nup talöökö meh, nö öt eū-eu tö meh.  
24Tīniyö ngaich ök kël nö ṙā-ang i kūö ò, ngaich ngih yih tökūichö tö ka-
iphötvö.  
25Ngih ön yih tökūichö töka-iphötvö MENE, MENE TEKEL, PARSIN inrē.  

26Ngih ön yih manah u: MENE, kaheuk nuk sakāmö ngam pūlngö An ngam 
Tēv ngaich kētö manāngen e;  
27TEKEL, kalaha lumngan man ngaich el kinlaha lumngan ngaich kôti 
hāṅtökūö;  
28PERES, michööḵöyö an ngam pūlngö meh ngaich kētu nö i yip aṅ Mëtis aṅ 
Pörsiā inrē.  
29Ngaich ang Pelsasör nö chöngu tö Tanīĕl nö hayūtö, hayūtö ngaich Tanīĕl 
tö tö-amëla mat töhuṙing hīlā, hĕng ök sayōk humlum i likeun ò, ahangka 
inlahen inrē anga-aṅ, tö ò nö linūöyö nö mahayöng nö im pūlngö. 
30Im angū-ö hatööm ngaich nö fëliyö ang Pelsasör ök rācha aṅ Kālti. 
31Ngaich Tērīös ök aṅ Mitīa nö kē ngam pūlngö, nö ṙòngmö tafūöl anāi nët 
samyeūheu ṙēti.  

 Tanī-Ĕl 6 

Elkinlōngö Lāyön Ang Tanīĕl 

1Ṙanāmölōn Tērīös angū-ö nö ha-ūichlö töhēngòng nët anāi setrāp nö i kui 
ngam pūlngö, nö keuhēutngöre chūök nö im pūlngö;  
2Lūöi tak yip presiten i kui cha, aṅ incha ang Tanīĕl ök lööṙö tī yik setrāp tö 
nup hisāp, pòn sōtu öp rācha nö yëḵngen.  
3Tö-eūnyu ngaich ang Tanīĕl nö lātulöng tö yip tahëng presiten setrāp inrē, 
pòn in ò ök tölöök ma-alaha; ngaich ök rācha nö hòṅ vīlen ò nö i kui ngam 
pūlngö nö ṙòkhöre.  
4Ngaich yik presiten tö yik setrāp nö chöh löknyö chööḵnyö re, nö vë-eny 
fālen Tānīĕl tö inlahen ò nö im pūlngö hö-ö pöri cha-a nö kôtökūö tö löknyö 
ṙô re nö vë-eny fālen ò, pò ò nö kô-en, öt kôti nö in ò vanāchö, fālen inrē.  
5Ngaich ngö ṙô yik tarik, Hö-ö in hō min kôtö kūö tö löknyö ṙô re vë-eny 
fālen ngòh Tanīĕl yē hī öt chöhlö e i tinlööken öp chöngö öp tēv ò.  
6Ngaich vē presiten tö yik setrap nö hamūl lōn re nö yih nö ik rācha, ngaich 
ngö ṙô tö ò, Ō rācha Tērīös örheūheu man yēḵ aṅ!  

7Ṙòkhöe yip presiten im pūlngö, tö yik prifek, tö yik setrāp inrē tö mahalēn, 
tö mahayöng inrē nö hō-o lōn tö ngam rācha nö vītö öp chöngö sinôḵngen 
inrē, tö öp töng vamë-eṅkūötēv hēk tarik el töluöi anāi sakamö, höng me-eṅ,  
8Ō rācha, ngaich anga-aṅ min nö sukhötvö nö el kinlōngö lāyön. Ngaich man 
vīten öp sinôḵngen kūich tö minë-enyre inrē i mat līpöre, hòṅ e nö öt haṙīka, 
sā ngam chöngö aṅ Mītī, Pörsia inrē, ngam töt hanṙīken. 
9Lökten ök rācha Tērīös nö kūich tö minë-eny re nö i mat ök līpöre ngaich 
sōḵngen e.’ 
10Hē Tanīel ngaich nö akahalōn tök līpöre nö ngaich nö kūichö mat tö minë-
eny, chuh patī re ngaich anga-aṅ i nuk inkūp lökhöt kuföt ò el ök lātulöng 
urôhò tö luvë-akkūö nö kū-ö tö Yērusalem; sulngöre ngaich anga-aṅ nö lūöi 
heuh i tö hĕng sakāmö nö vë-ekūötēv ha-öiny inrē nö i kūö ngam Tēv ò, höng 
sā inlahen re tö lā-urĕh.  
11Ngaich yih vē tarik pòn halēn-ngenre ngaich kôtökūö tö Tanīĕl nö i kūö 
ngam Tēv re nö ve-ekūötev ve-elkūi inrē.  
12Haröhtö re cha-a ngaich ngaich ngö ṙô nö i kūö ök rācha, tö inlahen ök 
sinôḵngen, Ō rācha! Röh öm kūich tö minë-eny re ip sinôḵngen, tö töng tarik 
vame-eṅkūö töng tēv hēk tarik inrē el në tö lūöi anai sakāmö höng me-eṅ, Ō 
rācha, ngaich ök rācha, Köp an nö sökhaka, nö sā chöngö aṅ Mīt, Pörsīa inrē 
nö töt hanṙīken,  
13Ngaich cha-a nö sapṙô nö I kūö ök ṙācha, Tö Tanīĕl, tö hĕng tak aṅ in yip tö 
ahöti nö ṙa-ang Yūta nö öt chumkūöṙen tö meh, Ō rācha, tö ngam sinôḵngen 
inrē chūök meh kūich tö mine-eny re, ngaich pöri i tö hĕng sakāmö nö lūöi 
heuh nö vë-ekūötēv.  
14Hē ngam rācha ngaich nö hang minë ṙô; kihngen ngaich anga-aṅ, ngaich nö 
lōnu tö ṙinā-nyö Tanīĕl ngaich anga-aṅ nö pītnyöre söl i maneuttö ngam 
tavūöi nö hòṅ ṙānyen ò.  

15Ngaich yik tarik nö yih nö hamūl lōn re nö ik rācha ngaich ngö ṙô tök 
rācha, Ō rācha, akahalōn tö e nö chöngö aṅ Mīt Pörsia inrē tö sinôḵngen hēk 
chöngö inrē nup töhaköpi tö ngam rācha nö ötkô nö haṙī-iyö.  
16Ngaich ök rācha nö chöngu, kētu ngaich Tanīĕl ngaich suchötvö nö el 
kinlōngö lāyön. Ngö ṙô ngaich ök rācha tö Tanīĕl, Ṙānyen meh an yēk ngam 
Tēv meh, lahök la-en meh höng iṙūöhen!  
17Hĕng ngaich ök ihong tökētu ngaich ṙātu nö i kūö ök kinlōngö, ngaich ök 
rācha nö hapanngökūö e, nö aṅtī tö ök kinlong re hol re inrē tök kinlong yik 
mā ò, pòn sōtu nö hĕng töhaṙīka i inlahen Tanīĕl.  
18Chuh patī re ngaich öp rācha, ngaich hĕng mitööm nö ahik; öt hĕng 
inlōkökūö tökēhĕtvö nö in ò, falngöre inrē inṙôhò nö ṙā-ang in ò.  
19I ṙanānglö ngam sakāmö, ök rācha ngaich nö chōholre nö kurāten nö chuh 
ik kinlōngö lāyön.  
20Hē ò ngaich nö röhta nö ip kinlōngö ök chūök Tanīĕl, hū-a ngaich anga-aṅ 
nö sā ṙôtö haṙīvlōn nö ngö ṙô tö Tanīĕl, Ō Tanīĕl, tarik ngam tö-aṅ Tēv, kô 
ang ngam Tēv meh nö ṙānyen meh ṙā-ang i nup lāyön, ngam lahök la-en meh 
höng iṙūöhen?  
21Ngaich ngö ṙô Tanīĕl tök rācha, Ō rācha, örheūheu man yēḵ aṅ!  
22Tīntö ma-aṅhaṅngare an ngam Tēv chu nö tilupngö elvāng në lāyön ngaich 
anū-ö nö öt chökhuṙen tö chu, pò chu öt kôti fāluṙen i kūö ò i kūö meh chin 
inrē, Ō rācha öich öt la-evṙen tö tövaich.  
23Kiröngö ṙā-nāmölōn ngaich ök rācha, ngaich chöngu tö Tanīĕl nö kēlöngö 
nö ṙā-ang el ök kinlōngö, öt kanôtuvö aṅ in anga-aṅ tö tö yô-òv pinlāngen ò, 
pò ò nö hayönglenre nö im Tev re.  
24Ngaich chöngu ök rācha, tö yik tarik vame-eny fālen Tanīĕl nö kētu ngaich 
sukhötvö nö el kinlōngö lāyön cha-a, tö yik kūön cha, tö yik pīhö cha inrē; 
höng ölti cha-a nö lātaṙeū nö el ök kilōngö ngaich nuk lāyön nö mihôin töcha 
likölngö nuk tangëḵ cha inrē nö panyëny.  

25Ngaich ök rācha Tērīös nö kūich tö līpöre nö i taṙòkhöre tarik, pumnāmö 
tarik, i tökeuheūttöre ëlô yip mī-iyöng kūö ngih tumlat nö ṙòkhöre: Lanāmö 
yēḵ ṙūölöre ṙôken in yīö.  
26Vītö chöngö ing pūlngö chu tarik nökicheyöre pa-ekūö inrē nö i kūö ngam 
Tēv Tanīĕl, pòn Anga-aṅ tö-aṅ Tēv, tököp nöng örheūheu; Ngam pūlngö ò 
min öt hētu nö piyāyi, söl ip manā-aṅ min ngam pūlngö ò.  
27Ṙā-anyi ana, kē inrē, vī minkahngö an pinngangkūö inrē el halīöngö, tumlat 
inrē. Anga-aṅ an mahayööken Tanīĕl nö ṙā-ang i kumlēḵ nup lāyön.  
28Kôlò ngaich ang Tanīĕl i rô-òten Tērīös nö hayöng, i rô-òten Sairös nö 
hayöng, ök aṅ Pörsia.  

Tanī-Ĕl 7 

Vë-nyö nuk heūvö matre ang Tanīĕl,tö Fën nòng töṙeūla 
(Ch 7.1—12.13) 

Nuk tö ṙeūla maheuṅk Tanīĕl 

1Ik raneh samyeūheu Pelsasör ök rācha aṅ Pēpilön, ang Tanīĕl nö heūv, meuk 
ök el kui ò inrē hē ò nö hulalhaka nö el chaman re. Kūich ök heūvö re anga-
aṅ ngaich, vë-eny e ngaich nö keuheūtnyö re ṙô.  
2Ngö ṙô ngaich ang Tanīĕl, Meuk chin ip heūvö chu tö hatööm, yĕh meuk, 
minë töfën lā kuföt ngam halīöngö nö pasavlöng tī tö ngam tökiröng mai.  
3Ngaich fën nòng nuk tökiröng töṙeūla meutlö nö ṙā-ang el ngam mai, tö kö 
harīkngöre tö höö.  
4Sā lāyön ök mu-urĕh nö sanëòk tö sanëòk matēṙö. Ngaich hē chu hatīönken 
ò nyòklöngö ngaich nuk sanëòk ò, chātlöngö ngaich anga-aṅ nö ṙā-ang el 
tumlat ngaich asöklöng nö i kui nuk tönët kalröön ò nö sā tarik; ngaich kētu 
kuilōn anga-aṅ tö kuilōn tarik.  
5Yĕh meuk, ök tahëng nòng töṙeūla, innët nòng, tösā për. Hĕng lā chinātlö 
anga-aṅ; lūöi nuk ranūmö elvāng ò ihôi nuk kanap ò; ngaich tölô anga-aṅ, 
Chōholre, pōi vat öm mīktö alaha.  

6Ngëicha chū-ö ngaich unôichrit ngih, yĕh meuk, ök tahëng tösā līōpāt, 
töfënö sanëòk nö i uk re tö sanëòk chehechōn; fënö kui inrē ök töṙeūla; 
ngaich kētu pūlngö anga-aṅ.  
7Unôich chū-ö tö ngih, meuk heūvö tö hatööm; yĕh meuk, ök finënö töṙeūla, 
pinhë-eṅkūö tö yahlö kumlēḵ inrē; kanāpu anga-aṅ tö tökiröng vët; mīkhöti 
anga-aṅ liköl inrē nö pinyeny, aṅtī tö elröön re inrē nö röön tö kui nup 
tahëng. Harīkngöre anga-aṅ tö nup töṙeūla mu-urĕh tö ò nö ṙòkhöre; sömö 
sinrōl inrē anga-aṅ.  
8Hatīönkö nuk sinrōl chū-ö, yĕh meuk, ngaich hĕng ök tömeuinylö in u nö 
tahëng sinrōl, tökūöṅnö, I kūö e nuk tölūöi raneh sinrōl nö teuklöngö holtö 
ṙĕh re; yĕh meuk, mat nuk umuh in ngih sinrōl tösā mat tarik, elvāng inrē tö 
ṙô tö tökiröng ṙô.  

Hĕng Nòng Maheuṅk Töp Töt Kinpāhavö 

9Hē chu ngëcha, ṙātu ngaich nuk kantēra ūichlöre ngaich ök hĕng tak mā 
misī; sā isōho tökënngö tacham ök inyut ò, sā töhet sanôi sīṅp ök keūyö i kui 
ò; töhūkūö tameūyö ök kantēra ò, töhūkūö tameūyö nuk kalröön inröl ò.  
10Hëmnyi ök tameūyö, ngaich löknyö kūö ò nö yihtöre; hĕng köṅny tököṅnyu 
nö lök la-en ò, söm köṅny tum van tösöm köṅny sökhak nö i kūö ò; kinṙôka 
ngaich nö inkaha fālen, fehnyu kūö ngaich nuk līpöre.  
11Ngëcha chū-ö ngaich kūö ṙô nuk tökiröng ṙô ök sinrōl nö kahôka. Hē chu 
ngëcha, fëliyö ngaich ök töṙeūla, ngaich ök alaha ò töfëli kētu ngaich nö 
föngi nö i kūö tameūyö.  
12Nuk chööḵṙen nuk töṙeūla pöri kē-ĕyö nuk pūlngö u, ṙūötu ṙô-òten pöri nuk 
nômö cha i töhĕng hē töhĕng ṙētak inrē.  
13Ngaich meuk chū-ö i heūvö tö hatööm, Yĕh meuk, holtö taṙul ngam 
halīöngö. Hĕng tak ök umuh yamih tö sā kūön tarik, yih anga-aṅ nö i nuk 
sakāmö mā misī, ngaich kētu anga-aṅ nö i kuö ò.  
14In ò ngaich ök pūlngö nö kētu, kanôlò pūlngö inrē, pòn hōtu taṙòkhöre 
tarik, pumnāmö tarik, tökeuheūtöre ëlô inrē, nö lök la-en ò; töt chanūhuvṙen 

an ngam pūlngö ò, ngam töt chaṙēviyö min, ngam pūlngö ò inrē, Töt 
panyāingen min.  

Vë-nyu Manah Nuk Heūvö 

15Ngaich pöri chū-ö, Tanīĕl, öp ma-alaha in chu nö paṙūtalōn tö nup heūvö el 
kui chu inrē nö pinhëṅtökūö chu.  
16Yihtöre chū-ö ngaich ik töhĕng tak in cha yik tösökhaka nö umuh ngaich 
hatönan töp tökô-en inlahen në nö ṙòkhöre. Ngaich vë-eny-nang chu anga-aṅ, 
mikahtölōn chu inrē tö manah u.  
17Në töfënnòng tökiröng töṙeūla, rācha nun töfën tak nö chamôhòlre min nö 
ṙā-ang el ngam tumlat.  
18Ngaich pöri yip töhet aṅ im Lamātulöng min nö kē ngam pūlgö, ngaich 
örheūheu nö amīnu töngam pūlngö, höng öt chaūhuvṙen.  
19Ngaich chū-ö hòṅ akahalōn tö kanô-en inlahen ngam finën nòng töṙeūla, 
ngam töharīkngöre, töyahlö pinhëṅeṅ, tökanāpu tö vët, kinsòh tö mās inrē; 
ngam mamīkhöti, lumköl inrē nö pinyeny, ngaich röön tö kui nup tahëng tö 
el röön re;  
20Inlahen nup tösöm sinrōl inrē nup i kui u, öp tahëng inrē sinrōl öp tö 
meuinylö nö urēhĕkūö nuk tölūöi nö fukngö aṅ in u, ök sinrōl tö matu 
elvāngu inrē tök tö ṙô-òv tö tökiröng ṙô, ök tösā tökiröng tö nuk hol re.  
21Ngaich hē chu ngëcha, ngaich ngih sinrōl nö kiyung nö lā-al yip töhet, 
ngaich mihôiṅ tö cha,  
22Hanöng saha nup Sakāmö Mā-misī nö yih, ngaich kētu inkaha fālen yip 
töhet aṅ im lamātulöng, ngaich yih ngam ṙētak hē yip töhet nö kē ngam 
pūlngö.  
23Ngö ṙô anga-aṅ: Ngam inlahen ngam finën nòng töṙeūla, finënö pūlngö öp 
min umuh, i kui ngam tumlat, öp töharīkngöre min tö nup pūlngö nö 
ṙòkhöre, ngeūktö ngam tumlat öp min nö ṙòkhöre, rööntö kui e, likölngö e 
inrē nö panyeny.  

24Nup tösöm sinrōl pöri, aṅ i ngih pūlngö, söm tak yip min rācha chamôhòlre, 
tahëng inrē min chamôhòlre unôich tö cha; harīkngöre min anga-aṅ tö më 
lamā-urĕh, tumṙeūtö yip tölūöi tak rācha min anga-aṅ.  
25Kiröngö ṙô öp min nö lā-al ngam Lamātulöng, ngaich haṙei yip töhet aṅ im 
Lamātulöng, ngaich lōnu min tö inṙīngö në ṙētak chöngö inrē; ngaich anū-ö 
min nö kētu nö eltī ò, nö hĕng van, nët van ròngti töhĕng van inrē.  
26Ūichhak pöri min kamhôṅka nö i inkaha fālen, kē-ĕyö min inrē öp pūlngö ò, 
nö ngeūktu piyāyi inrē söl ip manāngen.  
27Ngaich ngam pūlngö ngam minā-aṅ inrē ngam ṙôkö ngam pūlngö inrē 
elkatòh ngam halīöngö min nö kētu nö in yip tarik aṅ in yip töhet ngam 
Lamātulöng; töt chanūhuvṙen min ngam pūlngö cha, ṙòkhöre min nup pūlngö 
nö lök la-en cha, hang chöngö cha inrē.  
28Angū-ö ön ngih kinheūten u. Chū-ö pöri, Tanīĕl, nup ellōn chu nö kiröngen 
tī nö pinhëṅken chu, lunyīngöre elmat chū-ö ngaich; ngaich pöri chū-ö höng 
haköpken u nö ellōn re.  

 Tanī-Ĕl 8 

Heūvö Mat Tanīĕl Tök Siṅp Ngaich Ök Pököre 

1Im linūöyö samyeūheu ök rācha Pelsāsör nö hayöng ök heūvö nö meūkö tö 
chu, chū-ö Tanīĕl, unôichrit ök tömeūkö tö chu nö lā urĕh.  
2Meuk chū-ö ik heūvö; ngaich hē chu meuk, i Sūsā chu-ö öp tökiröng 
elpanam, öp ip panam Etöm; ngaich chū-ö meuk ip heūvö i kui öp tahël chū-ö 
inrē Ūlai. 
3Hachônglö mat re chū-ö ngaich meuk, yĕh meuk, hĕng nòng ök kūön sīṅp 
sökhaka nö i kui öp tahël. Nëtö sinrōl angā-aṅ; nët re innrē nuk sinrōl nö 
marô-òl, hĕng pöri ök tömarô-òl tök tahëng, ngaich ök tömarôlö nö sīöplö nö 
unôich.  
4Ngaich chū-ö meuk ök kūön sīṅp nö sirōl kū-ötö sūng kū-ötö kapā kū-ötö 
lòhngö inrē; öt hĕng nòng töṙeūla tökô nö sökhak nö i kūö ò, öt hĕng tak 

umuh inrē tökô nö hayööken nö ṙā-ang i kumlēḵ ò; ngaich anga-aṅ nöng i 
kanahngenre hapōilöre inrē.  
5Ngaich hē chu afēngen e, yĕh meuk, hĕng nòng ök kōiny pököre yamih nö 
löktö lā sūg nö havāngngö kūö ngam tumlat nö ṙòkhöre, nöng öt sustöre nö el 
tumlat; ngaich ök pököre nö löökö mineūkö sinrōl ihôi nuk mat ò, 
6Yihtöre anga-aṅ ngaich nö ik kūön sīṅp öktö nëtö sinrōl, ökmaheukchu nö 
sökhaka nö i kui öp tahël, faltöre anga-aṅ ngaich nö in ò nö i lanīnö re. 
7Meūkan chū-ö nö yihtöre nöharöhtöre nö ik kūön sīṅp, tainy anga-aṅ nö in ò 
ngaich sirōl ök kūön sīṅp ngaich ōhotī tö nuk tönët sinrōl ò; öt kanô-òṅvö 
ngaich ök kūön sīṅp nö sökhaka nö i kūö ò, afukngen ò pöri anga-aṅ nö el 
tumlat, röön tökui ò inrē; ngaich öt hĕng tak umuh tökô nö hayööken ök 
kūön sīṅp, nö ṙā-ang i kumlēḵ ò.  
8Ngaich ök kōiny pököre nö yahen nö hapōilöre; hē ò pöri nö kalēḵ, ohngö 
ngaich ök tökiröng sinrōl, ngaich ṙënngen e nö sīöplö nup töfën tö löökö 
mineūkö sinrōl nö kū-ötö minë töfën kuföt ngam halīöngö.  
9Löknyö ik töhĕng in u nö sīöplö ök töhĕng tökūöṅnö sinrōl, ök töyahlö ṙôkô 
sanīöpö nö kūö-ö tö lòhngö, kū-ötö chuhöt, kūö-ö tö tövai panam inrē. 
10Sīöplö angū-ö nö kiröng uroh nö söl i minë töpōyen el halīöngö; ngaich rīk 
re aṅ i minë töpōyen taneūsömat tösuktu tö ò nö el tumlat, ngaich röön tö u 
nö el tumlat, ngaich röön tö kui u anga-aṅ.  
11Hapōilöre anga-aṅ, nö uroh nö sā kūön rācha minë tömaṙôngö; ngaich nuk 
töt heumköre töföngö tökētu nö kē-ĕyö nö ṙā-ang in ò, ngaich ök töhet chūök 
ò nö tiṙōli.  
12Ngaich më tömaṙôngö nö kētu nö in ò nö hol re tö nuk tötheumköre 
töföngö tökētu kūö tökööl; suktu inrē ngam kanô-en nö el tumlat, höng 
kanahngenre inrē ngam sinrōl ngaich nö kôlò.  
13Ngaich chū-ö hangṙô ök töhĕng tak töhet nö ṙô-òvö; ngaich ök tahëng töhet 
nö gö ṙô tö ök töhĕng tak töṙô-òvö, Tö irô-òten öng ngam tömeūkö innlahen 

ngam tötheumköre töföngö tökētu, ngam tökööl vamīten töhatngö, ane inrē 
kinëngö ngam töhet chūök tö më tömaṙôngö nö rööntu kui tö elröön?  
14Ngaich ngö ṙô anga-aṅ tö ò, Nët köṅny lūöyòng nup harap nup peuheū inrē; 
ngaich ngam töhet chūök min nö havantu nö ip inlahen e töchip.  

Ma-ahānga Kēprīěl; Nö Ṙô Tö Ngam Tömeūkö 

15Hē chu, chū-ö Tanīĕl öich meuk ök tömeūkö, lukkenre chu-ö ngaich hòṅ 
akaha elmat tö e; yĕh meuk, ngaich hĕng tak ök i kūö chu tösökhaka tösā 
mineūkö tarik.  
16Ngaich chū-ö hangṙô tarik ihôi minë kui ngam tahël Ūlai, hū-a angū-ö, 
Kēprīĕl, vīten ngòh man tarik nö akaha elmat tö ngam tö meūkö.  
17Yihtöre ngaich anga-aṅ nö haröhtöre nö i chūök chu sökhaka; ngaich hē ò 
nö yihtöre, pa-ekūö chū-ö ngaich, a fukngöre ngaich chū-ö fāthak-kūö. Ngö ṙô 
pöri anga-aṅ tö chu, Akaha elmat man, Ō kūön tarik, tö ngam tömeūkö nö 
ṙētak manāngen.  
18Ngaich hē ò nö ve-ekūö chu, lapat chu-ö ngaich haṙòh fathakkūö el tumlat; 
lūölken chu pöri anga-aṅ ngaich asöklen chu.  
19Ngö ṙô anga-aṅ ngaich, Yĕh meūk, hòṅ mikahtölōn meh chin tö öp 
manāngen öp lanīnö min; pò e nö aṅ i nup töhalēnlöng ṙētak öp manāngen.  
20I inlahen ngam kūön sīṅp öp maheuṅk meh tö nëtö sinrōl, acha-a yin rācha 
aṅ Meti Mīt aṅ Pörsia inrē.  
21Anga-aṅ ngma kōiny pököre rācha a aṅ Krīs; öp tökiröng sinrōl ihôi mat ò, 
anga-aṅ an raneh rācha.  
22I inlahen ngam sinrōl tö-ohngö, i chūök e ngaich nuk töfën tahëng nö 
sīöplö, fën nup min pūlngö chamôhòlre nö ṙā-ang i pumnāmö tarik ò, hö-ö 
pöri nö holtö kumlēḵ ò. 
23Ip manā-aṅ kinheūten cha nö hayöng, yē yip tötlöökö la-en min nö söllö nö 
ip tölngöre, hĕng tak ngaich öp rācha töt pa-ekūö, öp tö akaha elmat tö chīl, 
min nö chōholre.  

24Kiröng öp min chöngö ò, pinhë-eṅkūö öp min tī ò nö pinyāihanga, teunglen 
öp min inrē nö i la-enre, fëlngö tökalēḵ tarik öp min tarik inrē aṅ in yip töhet.  
25Lökten i milichngen ò min anga-aṅ nö vīten inchīlö nö teunglen nö eltī ò, 
ngaich anga-aṅ min nö ellōn re lōn nö hapōilöre. Höng rultöre öp min nö 
fëlngö tömaṙôgö; ngaich uroh min anga-aṅ nö chōholre nö lā-al öp Rācha kūö 
vē rācha; ohngö pori min anga-aṅ nö öt lökngö eltī tarik.  
26Ngam tömeūkö i nup harap i nup peuheū inrē nö kô-en ngam tövënyu nö 
ngaich; haköpngökūö ngam tö-meūkö pöri, tön tö ṙōltöre sumkam an nö 
löktökūö töngamuh.  
27Ngaich chu-ö, Tanīĕl, öich ötkô, ngaich hulalhak öich vahavö rĕh tum 
sumkam; chōholre chu-ö ngaich lök i la-en öp rācha; pa-ekūö pöri chu-ö tö 
ngam tömeūkö öich öt akaha elmat inrē tö e.  

Tanī-Ĕl 9 

Vë-elkui Yip Holre Ang Tanīěl 

1Ik raneh samyeūheu Tērīös ök kikōnyö kūön Ahāsurös, aṅ Mëtī Mīt finötnyi, 
ök rācha nö i kui pulngö aṅ Kālti.  
2Ik raneh samyeūheu ò nö hayöng, chū-ö, Tanīĕl, neuk i mat nup līpöre nup 
tūmö samyeūheu, tösā ṙô ngam Mā Tēv nö in Yarimiā ök pròfĕt, töhòṅ 
teungtökūö urēhĕkūö ngam pinyāingö Yērusalem, im sinat anāi samyeūheu.  
3Ngaich chū-ö havöötökūöre im Mā Tēv, chöhan i vine-eṅkūötēv vinë-eṅlkui 
inrē holtö inhīkö sāk inyut, tisum inrē.  
4Vë-ekūö ngam Mā Tēv chū-ö ngam Tēv chu halööknyôre inrē vë-eny tökööl 
re, öich ngö ṙô, Ō Mā, tökiröng Tēv pinhëṅ-ekūö inrē, mahaköp kinlēḵngô 
tököp inrē tö hanāngenlōn in cha yip töhāngenlōn tö ò mahaköp në chöngö ò 
inrē,  
5Köölö fālen in ngaich kēken tövaich ane inrē köölö inlahen öi ahôngen inrē, 
kānngöre ṙā-ang i minë chöngö meh inchöngten inrē;  
6Hö-ö in hangṙô yip tarik meh pròfĕt, yip töṙô-òv nö i minë-eny meh nö in yip 
rācha ih, kūön rācha ih, yöng ih inrē, in yip taṙkhöre tarik ngih panam inrē.  

7Ō Mā, aṅ in meh an ngam lanöökö, i kūö ih pöri ngam kinlūöchöre el kui, nö 
sā ing sakāmö töngamuh, i vē tarik aṅ Yūtā, i vē aṅ Yērusalem, i taṙòkhöre 
inrē aṅ Israel, acha-a yip töröhta acha-a inrē yip tömarôvat, i nup panam 
chūök tī meh ahōngen cha, tökūö ngam tö ulāituṙen chanökhūtī ngam tī cha 
nö lā-al meh.  
8Ō Mā, aṅ i kūö ih an ngam kinlūöchöre elkui, in yip rācha ih, in yip kūön 
rācha ih, in yip yöng ih inrē, pò ih köölö fālen in meh. 
9Aṅ im Mā ngam Tēv ih an ngam miṙēlōn inṙē-ĕl tökööl inrē; pòrô īhö 
ahôngen ò,  
10Ngaich rö-ö rēhĕn hang ṙô ngam Mā Tēv ngam Tēv ih i linökö në chöngö ò, 
në ṙāhātö ò nö i kūö ih nö lökten in yip tarik ò pròfĕt. 
11Ṙòkhöre yin vē Israel nö tôichngen nö im chöngö meh kānngöre yin inrē, sō 
nö hangṙô meh, Nup tökūichö im chöngö Môsös ngam tarik ngam Tēv, 
rinūtngövah töchūöku inrē kinlēḵngô nö hōngtu nö i kui hī, pò hī köölö fālen 
in ò.  
12Haköpngö minë ṙô re an nö ngaich nup ṙô ò nö lā-alkūö hī yip mahayöngö 
hī inrē, cha-a yip mahayöngö hī, nö kētö kui hī tö tökiröng öt kanôlò; pòn 
keuheūtnyöre elkatòh ngam halīöngö nö öttöngatī-ivö nö sā ngam tö ngaich i 
Yērusalem.  
13Sā kinūichngö e nö im chöngö Môsös, ṙòkhöre ngih öt kanôlò nö yih nö i 
kui hī, ngaich rö-ö ayī-ö havëka miṙēlōn im Mā Tēv ngam Tēv hī, öi 
havööngökūöre tö nup öt lanöököre ngaich hangihtöre töm kanô-en aṅ in ò.  
14Lökten an ngam Mā Tēv nö höngöre tö ngam ötkanôlò ngaich kētö e nö i 
kui hī; pò ngam Mā Tēv ngam Tēv hī nö tölöök i nup vahīṙen ò nö ṙòkhöre 
nup tökeuheūten nö ngaich, ngaich rö-ö ayī-ö hangṙô ò.  
15Ō Mā Tēv ih, kamënyö vē tarik meh nö ṙā-ang ip paam Aikup nö aṅtī tö 
kumlēḵ kël re, ngaich vīlö minë-eny re me-eṅ, sā ngih sakāmö töngamuh, 
köölöfālen in, kēken ötlanöökö in.  

16Ō Mā, sā nuk tölöök la-en mehnö ṙòkhöre, havööngökūö tanānyöre man yēḵ 
lanīnöre inrē ṙa-ang im elpanam meh Yērusalem, ngam töhet rung meh; kūö 
në tökööl fālen ih, ötlanöökö yik muvöhngö ih inrē, ngaich Yērusalem tö vē 
tarik meh inrē vītöre nöng kūöngô vē taṙòkhöre mahavīlen ih.  
17Ō Tēv ih, yĕh lökten hangṙô ngòh tarik meh nö vë-ekūö meh vë-elkui nö in 
meh inrē, ngaich kūö meh inrē, Ō Mā, vīten ngam kūö re man nö yang nö i 
kui ngam töhet chūök meh, ngam tötiṙōli nö ngaich.  
18Ō Tēv chu, asītö elnang re hangihtöre inrē; milaklö mat re ngëichkö ngam 
pinyāingö ih, ngam elpanam inrē ngam tö minënyu tö minë-eny meh; tö rö-ö 
in kētö nup vine-elkui i kuö meh i lanöökö re, i ngam tökiröng pöri miṙēlōn 
meh.  
19Ō Mā Tēv, hangihtöre Ō Mā Tēv, aṙēlö; Ō Mā Tēv kētöre hang ṙô ih; un 
ahāṅkenre, öm chööḵnyö tö re, Ō Tēv chu, kūö ngam elpanam meh yip tarik 
meh inrē töhavëka nö i minë-eny meh.  

Mikahtö Elmat Ang Kēprīĕl Tö Manah Minë Ṙô 

20Hē chu ṙònghöichṙô ṙô-òv vë-ekūötēv inrē, vë-eny tököölre tökööl yip tarik 
chu inrē Israel, kētö öp vine-elkui inrē i kuö ngam Mā Tēv ngam Tēv chu 
tökūö ngam töhet rung ngam Tēv chu;  
21Hē chu ṙònghöichṙô vë-ekūötēv, ngaich ök tarik Kēprīĕl, ök maheuk chu ik 
tö meūkö lā urĕh, nö yihtöre nö in chu nö yit nö kiteūtöre tö harap i ṙētak 
tökētuvö.  
22Yih Anga-aṅ, ngaich ngö ṙô tö chu, Ō Tanīĕl, yih chin töngamuh ngaich kē-
ĕkūö meh tö mikah mikah elmat inrē.  
23I raneh nyô meh vë-elkui ngaich ök ṙô nö kiröönngöre, ngaich yih chu-ö vë-
enynang meh tö e, pò meh öm tölngö töhanghuṙen; lökten man ngëichkö 
ngam ṙô akaha elmat inrē tö ngam tömeūkö.  
24Sat afta i nup samyeūheu nö chöngö i inlahen yip tarik meh töngam töhet 
elpanam meh inrē nö kinhēutngen ngam fālen, tinahngö tökööl, inlām tö 

ötlanöökö inrē, kinëtö lanöökö inrē töt chanūhuvṙen inköpngö kūö ngam 
tömeūkö tö ngam pròfĕt inrē, inchāmö kui ngam tölngö töhet chūökö inrē. 
25Lökten man akahalōn akaha elmat inrē tö e, nö löktökūö kinröönngö ngam 
ṙô, ngam ṙô, nö invannlö minānlö Yērusalem söl i yanīhih ngam töhachāmö 
el kui, ngam kūön rācha nö sat afta min. Ngaich el tötafūöl anāi nët afta 
angū-ö min nö mānlöngö nö hēk nö fën minëṙö öp talöökö mak, hē el 
kanihngen pöri.  
26Ngaich unôichrit nup tötafūöl anāi nët afta, öp töhachāmö kui min nö 
rökiṙen, ngaich rö-ö nö aṅhaṅv-in min; ngaich yip tarik öp kūön rācha öp 
yamih min nö tīṙōlngö ngam elpanam tö ngam töhet chūök inrē. Kumtö 
ṙanööingö öp manāngen e min, ngaich söl ip manāngen min öp kinyūngö 
umuh; pinyāingö, öp chöngö.  
27Ngaich anga-aṅ min nö vī öp tökalēḵ kinlēḵgô i tömaṙôngö nö hĕng afta; 
ngaich im tö ròngti afta anga-aṅ min nö ṙāngen nup tökētuvö; ngaich i rōi kël 
öp sin-òkkūö min nö yih öp pumyāihanga hanöng saha ngam chöngö nö 
keuheūten ngaich hōngtu kui min öp pumyāihanga.  

 Tanī-Ĕl 10 

Meuk tömeūkö ang Tenīěl i taseū Tahël Tikrīs 

1Im linūöyö samyeūheu Sairös ök rācha aṅ Pörsia ök ṙô nö hameuktu nö in 
Tanīĕl, ök tökaheūkö minë-eny nö Peltasasör. Tökô-en ök ṙô, ngaich angū-ö 
nö tökiröng nö kanihngen. Akaha elmat anga-aṅ nö ngaich tö ök ṙô ane inrē 
akaha elmat tö ök tömeūkö.  
2I nuk sakāmö anū-ö, chu-ö Tanīĕl, öich lūöi afta haṙīvölōn.  
3Öt nyā-aṅvkūö chu-ö tö tökuchik, öt yihtöre nö elvāng chu alaha, vāin inrē, 
öt rēhĕn chū-ö hachamkö alahare, i nuk tölūöi afta.  
4Im innët anāi fën sakāmö ngam raneh chingëṅt, sökhaka chū-ö i kui ök 
tökiröng tahël, angū-ö ön Taikrīs,  
5Môklökūöre chū-ö ngaich, ngaich meuk, yĕh meuk, hĕng tak ök tarik tö 
inyut-tö linen hilā, ök töfanūmu ṙat tö Yūfös humlum.  

6Sā peril ök alaha ò, sā minēukö hanyālö ök arëkūö ò, nup mat ò sā töhūkūö 
tanyukngö sā pinchālö tö-amëla mās nup kël ò kalröön ò inrē, sā ṙô 
tömaṙôngö nup ṙô inrē.  
7Ngaich chū-ö, Tanīĕl, höng hĕng takmat öich meuk ök tömeūkö, pò yik tarik 
yik hol chu nö öt meuk ök tomeūkö, fuk kui pöri cha-a tö yöng kinchëyöre, 
falngöre ngaich cha-a nö hayunngöre.  
8Lökten chu ṙā-ai höng hĕng tit taka öich meuk ngih tökiröng tömeūkö, 
ngaich ök kumlēḵ nö öt ōtre nö inchu; haṙīngöre ngam töyang mineūkö chu 
nö pōihangṙen, ngaich chū-ö ötköpö kumlēḵen.  
9Ngaich chū-ö hang ṙënṙô nup ṙô ò; ngaich hē chu hang ṙënṙô nup ṙô ò, 
fukngö chū-ö ngaich fāthakkūö i linpātö haṙòh öich fāthakkūö el tumlat.  
10Ngaich yĕh meuk, hĕng ök kël lamūölken chu, asöklen chu öich höng 
kichëyöre kël, kui kinmônö inrē.  
11Ngö ṙô ngaich anga-aṅ tö chu, Ō Tanīĕl, tarik tökiröngö hananghuṙen, 
hangihtöre tö minë ṙô minë ṙô chu in meh, hachīpöre söklöre, tön tīntu chin 
in meh töngamuh. Hē ò nö ṙònghöch ṙô tö ngih ṙô nö in chu, söklöre chu-ö 
ngaich höng kichëyöre.  
12Ngö ṙô ngaich anga-aṅ tö chu, Um pa-ekūö, Tanīĕl, tön löktökūö ik raneh 
sakāmö hē meh kētö ellōnre hòṅ akaha elmat hayāichngöre inrē i kūö gam 
Tēv meh, nup ṙô meh inrē nö ngaich nö hāngö, ngaich chū-ö yih, tökūö nuk 
ṙô meh. 
13Ngaich öp mākūö ngam pūlngö Pörsia nö sōten chu, nët anāi kahuk 
sakāmö; yih pöri Maiköl nö holṙen chu, öp töhĕng tak aṅ in yip mākūö, 
lökten chu ṙāngen ò umuh hol öp mākūö ngam pulngö Pörsia.  
14Ngaich yih öich vīten meh akaha elmat töp lāinyngen yip tarik meh i nup 
sakāmö. Pò ngam tömeūkö nö öt sumkāmu yanīhih.  
15Hē ò nö keuheūtö ṙô nö vë-ekūö chu tö në ṙô, havööngö kūöre chū-ö ngaich 
kū-ötö el tumlat ngaich öt salōho ṙô.  

16Ngaich yĕh meuk, hĕng tak ök tösā aṅ in yip kūön tarik lamūölkö minuh 
chu; vā-alkūöre chū-ö ngaich, ngaich kahôka ṙô. Ngö ṙô chu-ö ngaich tö ò ök 
tö sökhaka nö i kūö chu, Ō Mā chu, kūö ngam tömeūkö nup töchök nö yih nö 
in chu, ngaich chin öt köpö kumlē-en.  
17Sitih kanô-òṅ ang ngam tarik ngam mā nö vë-ekūö ngam mā re? Tön öt ōtre 
öp kumlē-en nö in chu, öt ōtren inrē öp unhômö nö in chu.  
18Ngaich hēk ök hĕng tak tösā mineūkö tarik nö lūölken chu nö hangëken 
chu.  
19Ngö ṙô anga-aṅ, Ō tarik tö kiröngö hananghuṙen, um pa-ekūö, lanāmö yēḵ 
in meh; hangë-eṅre um pinhëṅeṅvkūö. Ngaich hē ò nö vë-ekūö chu, ngëḵlöre 
ngaich chū-ö, ngaich ngö ṙô, Ṙò-òv an yēḵ ngam mā chu, tön ngaich man 
hangëlen chu.  
20Ngö ṙô anga-aṅ ngaich tö chu, Akahalōn ömeh töp lökten chu yih in meh? 
Havan pöri chū-ö töngamuh öich kiyung lā-al ngam mākūö Pörsia; ngaich yē 
chu keuheūten in ò, yĕh meuk, yih öp min mākūö Krīs 
21Vë-enynang meh pöri chū-ö tök tökūchi i mat öp līpöre kanô-en: Öt hĕng 
tak umuh kumyung nö lā-al vē nö lā in chu, höng Maiköl, ap mā meh.  

Tanī-Ĕl 11 

1Chū-ö pöri öich söklöre haköpngö ane inrē hangëken ò, ik raneh samyeūheu 
Tēriös ök aṅ Mëtī Mīt.  
2Ngaich chin töngamuh hòṅ hameuktö ngam kanô-en,  

Minë Pūlngö Aikup Tö Sīrīā 

Yĕh meuk, lūöi töre tum tak yip min rācha chamôhòlre i Pörsia; ngaich öp 
finënö min nö töyahlö kanôlò tö cha nö ṙòkhöre; ngaich hē ò nö kalēḵ 
löktökūö nup kanôlò re, ngaich anga-aṅ min nö harunlö alaha yip töṙòkhöre 
nö lā-al ngam pūlngö Krīs.  
3Ngaich chōholre min öp rācha hĕng tak tökalēḵ, öp mahayöng nö holtö 
tökiröng pūlngö ngaich la-evṙen tö töng kanahanglōn re.  

4Hē ò min nö ngaich nö chōholre, ngaich min öp pūlngö ò nö payāyi harēvi 
inrē nö kū-ötö nup töfën kuföt ngam halīöngö, hö-ö pöri nö in yik kūön ò, öt 
rēhĕn nö sā ngam pūlngö ngam hayöng ò; pò ngam pūlngö ò min nö 
nyòklöngö ngaich chuh in yip tahëng tö vēḵ.  
5Ngaich min nö kalēḵ öp rācha aṅ in yip rācha in ò nö tökalēḵ tö ò tö ngam 
pūlngö ò inrē nö tökiröng min angū-ö nö pūlngö.  
6Unôichrit tö haroh tum samyeūheu cha-a min nö hanôlö höö, ngaich öp 
kikānö min kūön öp lā lòhngö rācha nö yihtöre nö ip rācha aṅ lā kapā nö 
halām; hö-ö pöri min anga-aṅ nö köptī tö kumlēḵ ngam kël ò, ngaich anga-aṅ 
tö yip kūön ò min inrē nö ötköp; ṙā-aiṙen min ngaich öp kikānö, yip 
hamòlröön ò inrē, töp kūön ò, ngaich ngam kikōnyö min nö aminuvö tö ò;  
7I nup ṙētak anū-ö öp pak lamöklö i nup ṙĕh ò min nö sīöplö nö i chūök ò; 
ngaich anga-aṅ min nö yih nö lā-al yip kumyung ngaich kuhēthötre nö el 
chūök kumyung öp rācha aṅ lā kapā, ngaich anga-aṅ min nö lök alaha cha 
ngaich mihôiṅ.  
8Ngaich anga-aṅ min nö halāingö nup tēv cha töhaṙöichö insātēv inrē nö i 
Aikup nö holtö nup töpōi ṙāi chūökṙen rupīö humlum inrē; rĕh tum 
samyeūheu min anga-aṅ nö ṙātö alaha re nö kilöön öp rācha aṅ lā kapā. 
9Ngaich anga-aṅ min nö yih nö im pūlngö öp rācha aṅ lā lòhngö, hö-ö pöri 
min nö havan nö i panam re.  
10Ngaich min yip kūön ò nö kiyung ngaich maṙôngö hamūl min tö töpōyen 
kumyung, yip yamih min nö taṙeichlöng nö lök in e, ngaich hēk min nö 
kiyung nö söl ip chūök ò nö kiyung.  
11Ngaich ök rācha aṅ lā lòhngö, nö tainy, ngaich kunyī-inyre min nö kiyung 
öp rācha aṅ lā kapā; ngaich anga-aṅ min nö hachohlö töpōyen, kētu pöri min 
angū-ö nö eltī ò. 
12Ngaich hē yip tömaṙôngö nö kē-ĕ, hapōilö ellōn re min anga-aṅ, ngaich 
anga-aṅ min nö kavaltö yip tösöm köṅny, ötkô pöri min anga-aṅ.  

13Pò öp rācha aṅ lā kapā min nö hēk nö hacholö tömaṙôngö, kiröngen tö yik 
lā urĕh; ngaich unôichrit tö haroh tum samyeūheu anga-aṅ min nö yih nö hol 
tö tökiröngen kumyung pōyen inrē nya-aṅkūö.  
14I nup ṙētak anū-ö maṙôngö min chamôhòlre nö lāḵlö ngam rācha aṅ lā 
lòhngö; ngaich yip tarik töchökhuṙen in yip tarik yīö min nö chōholre nö 
hateungngöngam tömeūkö; hö-ö pöri min cha-a nö kô.  
15Ngaich yih min öp rācha aṅ lā kapā nö tiṙōlgö nup chūök cha nö kiyung, 
ngaich kē öp elpanam tökôlò kinlonglö tö chūök kumyung. Ngaich yip aṅ lā 
kapā kumyung nö ötkô nö sökhaka min, pòrô yip atöllö ò kumyung pòn öt 
kumlēḵĕv min nö sökhaka.  
16Yih pöri anga-aṅ min nö lā-al ò nöng asā kanahanglōn re, ngaich öt hĕng 
tak min tösökhak nö i kūö ò; ngaich anga-aṅ min nö sökhak nö im tökôlò 
panam, keuheūthötre min angū-ö nö elkatòh chöngö ò.  
17Hachip kūö re min anga-aṅ nö yih nö holtö kumlēḵ ngam pūlngö ò nö 
keuheūtlöre, ngaich anga-aṅ min nö kumtö talöökö inlāmö ngaich 
hateungngö u ngaich anga-aṅ min nö kē-ĕkūö ò tö kūön kikānö pumyāingö 
ngam pūlngö; hö-ö pöri min angū-ö nö sökhaka, öt taneunglen ò inrē. 
18Unôichngöre min anga-aṅ nö havööngökūöre nö i nup lā kūö mai panam 
ngaich maṙôngö kahë min tö u; hĕng tak pöri min öp yöngṙen kumyung 
kumheūtngen öp tī ò inyëḵngen; kô-en min anga-aṅ nö havantö öp inyëḵngen 
nö i kui ò.  
19Havöökūö e min anga-aṅ nö havan nö kū-ötö nup töpōyen chūök kumyung 
panam ò; kavē-ĕre pöri min anga-aṅ ngaich fukngö, ngaich öt kôti min.  
20Ngaich chōholre min hĕng tak öp tamīnngö öp töhĕng tak mahateung tī re 
nö kē masūl nö lökten i ineū-euṅ ngam pūlngö; ngaich pöri nö i ël tötṙōl 
sumkam min anga-aṅ nö liköliyö, öt i tanānyö öt rēhĕn nö i kinyūngö.  

Tötlöök Rācha Aṅ Sīrīā 

21I chūök ò min ngaich nö chōholre öp tömināich tarik öp tötkē-ĕvkūö tö 
minā-aṅ rācha; yih min anga-aṅ nöng öt akahtuṙen ngaich teūngen tö ngam 
pūlngö lökten i inrōilö ṙô.  
22I kūö ò min yip kumyung nö hatngö payāyi inrē, tö öp kūön rācha 
kinlēḵngô inrē.  
23Löktökūö im hē inmūlö nö in ò anga-aṅ min nö michū inlahen; vītöre ap 
min nö kalēḵ nöng hol tö tökūöṅnen tarik.  
24Öt akahtuṙen anga-aṅ min nö yih nö ip tökôlò alaha ngam panam; ngaich 
anga-aṅ min nö tinī-iv tö töt rēhĕn nö la-en yik yöng ò, öt rēhĕn nö la-en yik 
yöng yik yöng ò, piyāyi chūök nö in cha töng kinëtöre tö chehen, kinīlö 
chehen inrē. Lukkö tī re anga-aṅ min nö lā-al nup töngëḵ chūökö, höng 
rahëichtaṙen pöri.  
25Ngaich anga-aṅ min nö harunlö kumlēḵre öt pinhëṅeṅkūö re inrē nö lāḵlö 
ök aṅ lā lòhngö rācha nö holtö tökiröngen kumyung; kiyung ngaich min öp 
rācha aṅ lā lòhngö nö holtö tökalēḵ kumyung töpōyen; ötkô pöri min anga-aṅ 
nö sökhak, pòn chöhöh min nö vītu öp lökngövah ò.  
26Uroh min yip hamòlkūö ò nö nyā tökôlò nyā-aṅkūö töpô-òvkūö min tö ò; 
hatngö min yip kumyung in ò, pōihangṙen min nö fukngö yip töfëli.  
27Nap tönët tak pöri rācha nup lōn cha min nö hòṅ i ötlanöökö; hĕngre chūök 
nap min nö minyôny-aṅ nö ip tö halēnlöng ṙētak.  
28Ngaich havanlöre min anga-aṅ nö i panam re nö kiröngen kum tö chehen, 
ngaich pöri ök kū-ö ellōn ò nö im töhet kinlēḵngô. Ngaich anga-aṅ min nö la-
evṙen töp kui re, ngaich havantöre nö i panam re.  
29Ip ṙētak töhalēnglöngö min anga-aṅ nö havantöre nö yih nö lā lòhngö; hö-ö 
pöri min angū-ö ing töngamuh nö sā re ik lā urēh.  
30Pò nup chōng aṅ Kittim min nö yih nö lā-al ò, ngaich pa-ekūö min anga-aṅ 
ngaich heūlngöre, havanrit re min nö tainy kētöre ngaich nö lā-al ngam töhet 
kinlēḵngô. Havanritre min anga-aṅ ngaich hangṙô cha yip ṙamangö ngam 
töhet kinlēḵngô.  



2024 

 

 
   Nicobarese Bible 

© 2014, Bible Society of India. 
 

 
 

 

31Meūkö min yip kumyung aṅ in ò nö hachōichngö ngam tempöl tö nup 
chūök kumyung inrē, ngaich kēngö nup tö-iṙūöhen töföngö tökētu. Ngaich 
cha-a min nö asöklö öp sin-òkkūö öp vamīten töhatngö min. 
32Ngaich anga-aṅ min nö haṙööingen cha nö holtö inrōilö ṙô yip fumlalngö 
ngam kinlēḵngô; ngaich pöri yip tarik tö-akahakūö tö ngam Tēv re nö ngëḵ 
min nö söklöre nö kētö kūö alaha re.  
33Ngaich cha-a yip aṅ in yip tarik yip tö akaha min nö maṙôngö tī tö tö-akaha 
elmat, pòrô cha-a min nö fuk kūö sanët tameūyö inrē, i inkövö kinëtore inrē 
tö chehen, nö rĕh tum sumkam. 
34Hē cha nö fukngö, rehëichyen taneūngen cha-a min tö hinòlṙen. Ngaich 
maṙôngö min yip mahamūltöre nö in cha nö holtö inrōilö ṙô;  
35Rēvre tö cha inrē yip tö-akaha min nö fukngö, nö halööktit, ahetlen cha 
inrē, vīten cha inrē nö isoh, hanöng saha öp hē manāngen, pò e nö ṙòngö 
ṙētak töhalēnlöng.  
36Ngaich öp rācha min nö la-evṙen nö asā lōn re; hapōilöre ap min 
kumrönglöre inrē nö lā tulöng tö vē taṙòkhöre tēv ngaich ṙô tö pinngangkūö 
min nö lā-al ngamTēv vē tēv. Kôlò min anga-aṅ söl ip inteungngö ngam 
lanīnö; pò öp kuilōn min nö keuheūtiṙen.  
37Hö-ö öp min nö chumkūöṙen tö yip tēv yip yöng re, hēk inrē nö ip töhĕng 
tak hanāngen kikānö; öt hĕng tak chumkūöṙen min anga-aṅ tö tahëng tēv, pò 
ò min nö kumrönglöre nö i kui taṙòkhöre.  
38Milēḵṙen ap min tö tēv chūök kumyung nö ṙënngen në; milēṙen min anga-
aṅ tö tēv öp mikahkūö yip yöng ò nö hol tī tö humlum rupīö inrē, töpōi ṙāi 
ihong raneushö inrē töpōi ṙāi.  
39Lök alaha nup töngëḵ öp min chūök kumyung i hinòlṙenre töp aṅ tahëng 
tēv; acha-a yip ma-akāhan min kumrönglen ò tö ineū-euṅ. Vīlen cha öp min 
nö mahayöng nö i kui tömaṙôngö ngaich michööḵ ngam panam min nö 
raneushö.  

40Ip hē manāngen öp rācha aṅ lā lòhngö min nö kiyūngan; ngaich pöri min 
öp rācha aṅ lā kapā nö siyahtöre nö i kui ò nö sā lamfeui fuföt holtö inröl aṅ 
uk kōra inrē tarik, holtö chōng töṙōl nòng inrē; ngaich yih min anga-aṅ nö i 
minë panam nö tiṙēichngö u nö lök in u.  
41Yih min anga-aṅ nö ip panam tövai. Söm köṅny yip töfukngö min, ṙānyu 
pöri min cha-a nö ṙā-ang eltī ò: yip aṅ Itöm Mô-āp inrē yip ṙôken aṅ Amön 
inrē.  
42Hateutnyö kël re min anga-aṅ nö lā-al nup panam, öt hō min inrē Aikup nö 
öt kô-òngvah. 
43Vītöre min anga-aṅ nö mahayöng nup kanôlò humlum, rupīö inrē, ṙòkhöre 
inrē inrē töpōi ṙāi chehen aṅ Aikup; ngaich yip aṅ Lipyā aṅ Itiōpīa inrē min 
nö tömrit yip hol ò.  
44Nup inhāṅnga pöri nö löktö lā kapā inrē min nö pinhëṅtökūö ò, ngaich 
kiröönngöre min anga-aṅ tö holtö tökiröng tanānyöre nö hòṅ ahatngen cha 
nö maṙôngö fahëlngö.  
45Vītö nup tövai inrūkui re min anga-aṅ nö ihôi ngam mai tö ngam tövai 
töhet rôngö; sön min anga-aṅ nö yih nö im manāngen ò, nö öt hōlu tö 
mahayööken re.  

 Tanī-Ĕl 12 

Ip manā-aṅ Sakāmö 

1Hē e min Maiköl nö chōholre, öp tökiröng kūön rācha öp yōm më tarik meh. 
Ngaich min öp umuh nö hē kanihngen, tötha-eh misī hēten tö pumnāmö tarik 
söl ip hē e pöri yip tarik meh min nö ṙānyu, ṙòkhöre yip tökôti minë-eny min 
nö kūichiyö nö i mat öp līpöre.  
2Maṙôngö yip mahaṙòh nö el pitung ngam tumlat nö aṅhen min, rīkre inrē 
lamöö i sinrōngkūö i minṙēngö inrē tötchanūhuvṙen.  
3Ngaich cha-a yip tö akaha min nö yang sā yanāngö el taṙul; cha-a inrē yip 
tömaṙôngö havöötukūö nö im tölöök, sā taneūsömat nöng öt chanūhuvṙen.  

4Me-eṅ pöri, Tanīĕl, öpngökūö nup ṙô, haköpngö kūö ngam līpöre inrē, 
hanöng saha öp ṙētak manāngen. Maṙôngö yip töng famalköre, ngaich 
ṙūöhölre min inkaha;  
5Ngaich chū-ö Tanīĕl ngëicha, yĕh meuk, sökhak nak nët tak tahëng, hĕng tak 
lā hih i kui öp töhëm mak, hĕng tak inrē lā muh i kui öp töhëm mak.  
6Ngaich ngö ṙô chū-ö tök tarik tö inyut tö linen hilā, ök mi-I kui nuk mak kun 
töhëm, I rô-òten öng min nö söl ip manāngen në pinngangkūö? 
7Ngaich ök tarik tö inyūtu tö linen hilā, ök mi-ikui nuk mak töhëm, nö 
hachônglö lā hāmö kël re lā tavē inrē nö kū-ötö el halīöngö; ngaich chū-ö 
hang ṙô ò nö chūöku ṙô nö in ò ngam tö-örheūheu nö aṅ tö e min nöng 
töṙētakvö, nët heuh, ròngti inrē i töhĕng heuh; ngaich hē töveutta kumlēḵ yip 
töhet tarik nö yih nö kinheūtngen në nö hateūngi min.  
8Hang chū-ö ngaich, öt akaha elnang pöri Ngaich ngö ṙô chū-ö, Ō Mā chu, 
asuh ap min kumṙen në?  
9Ngö ṙô anga-aṅ, Ngaich man kiröönngöre, Tanīĕl, tön öpikūö nup ṙô haköpi 
kūö inrē hanöng saha öp hē manāngen. 
10Ma-ṙôngö yip ma-ahetlöre, ngaich vīlöre min nö ishoh, halööktitre inrē; yip 
tötlöök pöri min nöng la-evṙen tö tötlöök; öt hĕng tak tötlöök min tö-akaha 
elmat; höng cha-a pöri min tö-akaha elmat yip tö akaha.  
11Ngaich löktökūö ngam ṙētak öp tö-iṙūöhen töföngö tökētu nö kē-ĕyö, ngaich 
öp sin-òkkūö öp ma-ahathanga nö asöklöng, ngaich mīnö nö umuh hĕng 
köṅny nëtòng machūötör anāi sakāmö.  
12Tökôlò öp anga-aṅ öp hamööka ngaich yih ip töhĕng köṅny lūöyòng lūöi 
anāi taneui sakāmö.  
13Ngaich pöri me-eṅ kuṙòh hanöng saha öp manāngen; ngaich öm heūheure, 
sökhak min inrē ip tömichööḵtu chūök meh ip manāngen nup sakāmö.  

Hōsī 

Hōsī 1 

1Ngam ṙô ngam Mā Tēv ngam yamih nö in Hōsī ök kikōnyö kūön Pirī, i nuk 
sakāmö Yūsayā Yôtam, Āhas, Hēsikiā inrē yik rācha aṅ Yūtā, i nuk sakāmö 
Yērōpoām inrē ök kikōnyö kūön Yôas rācha aṅ Israel.  

Pīhö Hōsī tö yip Kūön ò 

2Hē ngam Mā Tēv ik raneh nö ṙô-òv lökten in Hōsī, ngö ṙô ngam Mā Tēv nö 
in Hōsī, Kuṙòh, kēḵ pīhöre man tö töng mi-inyihköre; ip kūön mī-inyihköre 
pò ngam panam nö asēhkö tökiröng mī-inyihköre, ngaich nö ṙāngö ngam Mā 
Tēv.  
3Lökten anga-aṅ nö kiröönngöre ngaich kē-ĕ Kōmör ök kikānö kūön Tiplēm, 
pirūkö nyīö ngaich anga-aṅ, ngaich kayôḵnyö kūön ò tö kikōnyö.  
4Ngö ṙô ngaich ngam Mā Tēv tö ò, Havëkö minë-eny ò nö Yesrīl; tön 
rahëchtöre ṙen, ngaich chū-ö min hava hal vah ngam mahām Yesril i kui patī 
Yēhū, ngaich vīten ngam pūlngö aṅ patī Israel nö ṙāngenre.  
5Ngaich ngö inlahen angū-ö min ip sakāmö angū-ö, likölngö ap linreny Israel 
chin min el achāṙö Yesrīl.  
6Pirūkö nyīö hēk anga-aṅ, ngaich kayôḵnyö kikānö nyīö. Ngaich ngö ṙô ngam 
Mā Tēv tö Hōsī, Havëkö minë-enyò nö Töt aheuk huvö: pò chu ngaich öt ōtre 
neūkölōn tö patī Israel, töp lökten chu aṙēlen cha min. 
7Aheūkölōn pöri chū-ö min ip patī Yūtā, ngaich hayööken cha lökten ngam 
Tēv cha ngam Mā Tēv; öt hayööken cha nö lökten i linreny öt rēhĕn lökten i 
fël, öt rēhĕn lökten kinyūngö, öt rēhĕn lökten i kōra, öt rēhĕn lökten tarik aṅ 
uk kōra.  
8Ngaich hē ò nö ṙā-angkūö Töt-aheukhuvö nö pōḵ, pirūkö nyīö ngaich anga-
aṅ, ngaich kayôḵnyö nyīö kikōnyö.  
9Ngö ṙô ngaich ngam Mā Tēv, Havëkö minë-eny ò nö Öt tarik chu; pò yīö rö-ö 
tarik chu, ngaich rö-ö chū-ö min Tēv yīö.  

Havantitvö min Israel 

10Sönen pöri min öp ṙôken kūön Israel ö sā kuyāyö mai, öp töt kanlahen 
ṙôken, öt rēhĕn nö kanṙeūken; ngaich ngö inlahen angū-ö min, nö ṙënngen 
ngam töṙônyu nö in cha, rö-ö yin yī-ö tarik chu, ngö pöri min ngam ṙô nö in 
cha, Kikōnyö yin yī-ö kūön ngam tö-aṅ Tēv.  
11Ngaich yip kūön Yūtā kūön Israel inrē min nö hamūlöre, ngaich vīlö töhĕng 
tak cha-a min nö yöngṙen re, ngaich kiröönngöre min nö ṙāngö ngam panam 
pòn kiröng min öp sakāmö Yesrīl.  

 Hōsī 2 

1Ngö ṙô yin tö yip kisānöre, Tarik chu; ngö ṙô tö yip kanānö re, Töteūngen tö 
neūkölōn.  

Tötlēn Kōmör–Tötlēn Israel 

2Vë-elkui re im yöng yīö kikānö, vë-elkui re; tön rö-ö an nö pīhö chu, öt 
rēhĕn chū-ö öich pīhö ò; hökngen ò inrē nö ṙāngö ngam innyihköre nö ṙā-ang 
i kūö ò, ngam insĕhkö ò inrē nö ṙā-ang hôi minë teh ò;  
3Hòṅ chu öt luhngö hilā ò nö chumlal, ngaich ṙāten ò nö sāre ik sakāmö ò nö 
fötnyu, ngaich vīten ò nö sā el tönyalnyi, ṙāten ò inrē sā tönyô panam, ngaich 
aṅtī tö yanālö kumpahan;  
4Hôṅ, öt aheūkölōn chin min in yip kūön ò; pò cha nö kūön mi-inyiköre.  
5Pò ap kikānö yöng cha nö inyihköre: öp pumrūken cha nö la-en tö 
sumrōngkūö. Pòn ngö ṙô anga-aṅ, Hòṅ chuh in öp hanāngenre chin, öp 
kamëtö nyā-aṅkūö chu kamëtö mak chu inrē, kamëtö sanôi sīṅp, kinpāt līnen 
inrē, tavī-i chu òk chu inrē.  
6Lökten yĕh meuk, ranglö kaha ngam talöökö meh chin min tö töchökhukūö, 
ngaich vīlö kinlōngö inrē kinlong ngö kūö ò, hòṅ ò min nö öt kôtökūö tö 
talöökö re.  
7Ngaich anga-aṅ min nö tömrit yip hanāngen re, ngaich rö-ö min nö kôlö nö 
in cha; chöhö cha min anga-aṅ, rö-ö pöri min nö kôtökūö tö cha. Ngaich ngö 
ṙô min anga-aṅ hòṅ kiröönngöre chin öich havantöre ip raneh pīhö chu; pò e 
angū-ö nö ĕhten nö in chu tö ngih töngamuh.  

8Pò ò nö öt akahalōn tö chu öich chū-ö kamëtö sāiny in ò, vāin, tavī-i, 
töpōyen rupīö humlum inrē, nup aṅtī cha nö vī insā Pē-al.  
9Lökten chin min havan nup sāiny re ip ṙētak, vāin chu inrē ip ṙētak, nyòkngö 
nup sanôi sīṅp re chin min tö nup kinpāt linen nup inyunngö linchôyö meh 
öre.  
10Ngaich chin min töngamuh kôtökūö tö sumrōngkūö ò i kūö yip 
hanāngenlōn ò, öt hĕng tak min ṙāmānyen ò nö ṙā-ang eltī chu.  
11Vītö nup ṙanāmölōn ò chin min nö ṙāngöre, nup tökiröng nyinā-aṅ in ò, nup 
ayöö chingëṅt ò, nup töhet sakāmö ò, ṙòkhöre inrē nup tömikahai tökiröng 
sakāmö.  
12Halëlngö nup vāin ò chin min, tö nup anychīr chōn ò inrē, nup löknyô ò nö 
ngö ṙô, Ṙëhe chu nun në kahëtö yip hanāngenlōn chu nö in chu. Ngaich chū-
ö min vīten u nö chūölchōn, ngaich nup töṙeūla ngam kahôyö min nö nyāngö 
u.  
13Ngaich chū-ö min chöhkö nup sakamö ò mi-i nup Pē-al, nup töföngö aṅkūö 
tö ò tö tötahūsa; yē ò nö hanyöṅtlöre tö inlök nang re yanöṅtö re inrē, ngaich 
kiröönngöre nö tömrit yip hanāngen re, ngaich vaichngen chu, ngö ṙô ngam 
Mā Tēv.  

Hanāngenlōn ngam Tēv tö tarik re 

14Lökten, yĕh meuk, haṙöingen ò chin min, ngaich kēten ò nö el tönyalnyi, 
ngaich ṙāmölōn ṙô vë-ekūö ò.  
15Ngaich chū-ö min ṙā-ang ihih kētö öp panô-òṅ vāin ò, öp achāṙö kanihngen 
inrē nö inkūp mineūka: ngaich in e anga-aṅ min nö tikökṙô re, nö sā re i nuk 
sakāmö inyālöre, sā re inrē ik sakāmö ò nö yih nö ṙā-ang panam Aikup.  
16Ngaich angū-ö min ip sakāmö angū-ö, tö ṙô ngam Mā Tēv, Pīhö chu ngö ṙô 
man min havëken chu, öt ngöhöre ṙô nö havëken chu min nö ngö, Pē-al chu.  
17Pò chu min kēngö minë-eny nup Pē-al nö ṙā-ang elvāng ò, ngaich anū-ö min 
nö öt kakka minë-eny tö cha.  

18Ip sakāmö angū-ö chū-ö min vītö kinlēḵngô ṙënngô cha i në töṙeūla el 
kahôyö, i në kumteū el taṙul, i në töṙeūla inrē el tumat: ngaich chū-ö min 
likölngö linreny fël inrē tö ngam kinyūngö inrē nö ṙā-ang im panam, ngaich 
vīten cha min nö hulalhaka nö öt pinlānguṙen.  
19Ngaich chū-ö min mikahngen meh pīhö chu örheūheu; hôṅ mikahngen meh 
chin min pīhö chu im lanöökö, im inkaha fālen, im hanāngen neūkölōn, i 
neūkölōn inrē.  
20Mikahngen meh chin inrē pīhö chu im kanô-en: ngaich akaha kūö min më-
eṅ tö ngam Mā Tēv.  
21Ngaich ngö inlahen min angū-ö ip sakāmö angū-ö, Sapṙô min chū-ö, ngö ṙô 
ngam Mā Tēv, sapṙô minë halīöngö chin min, ngaich anū-ö min nö sapṙô 
ngam tumlat;  
22Ngaich ngam tumlat min nö sapṙô ngam sāiny, tö vāin, töm tavī-i inrē, pò u 
min nö sapṙô nup Taheūichtö ngam Tēv.  
23Ngaich chū-ö teūichten ò nö in chu nö el tumlat; ngaich chū-ö min aṙē-ĕlōn 
tö ò öp Töt teūngen tö neūkölōn; pò chu min ngö ṙô tö cha yip Töt tarik, tarik 
chu man me-eṅ; ngaich ngö ṙô min cha-a, Tēv chu man më-eṅ.  

Hōsī 3 

Hōsī tö ök Tötlēn Kikānö 

1Ngaich ngam Mā Tēv nö ngö ṙô tö chu, Kirööngöre man hēk, hāngenlōn töp 
kikānö öp hanāngen ap hòl ò ap ma-asĕha; sā hanāngen ngam Mā Tēv tö yip 
kūön Israel, pòrô cha-a nö havöötökūöre nö i tahëng tēv, hāngenlōn inrē tö 
pikoh tönyô angkūr.  
2Lökten chu ngaich havahan nö taneui sīön höt tāk tö rupīö, hĕng nyanum 
ròngti inrē pārlī.  
3Ngaich ngö ṙô chū-ö tö ò, Ṙōl sumkam man ngaich ngöh in chu; uh man 
ngaich inyihköre, ane inrē um pīhö tahëng tak tarik: ngaich ngatī chū-ö min 
inrē in meh.  

4Pò yip kūön Israel min nö ngöh nö ṙōl sumkam nö öt rācha vö, öt kūönuvö 
rācha, öt kētuvö tökētu, öt insā-av tēv, öt sörplissu hēk nup teraf.  
5Unôichngöre min yip kūön Israel nö havantöre, ngaich chöh ngam Tēv re 
ngam Mā Tēv, Tāvit inrē ök rācha cha; yih min inrē nö im Mā Tēv nö holtö 
pinhë-enkūö lanöökö ò inrē i nup sakāmö unôich.  

 Hōsī 4 

Uyëken Israel Ngam Tēv 

1Hang ngam ṙô ngam Mā Tēv, yī-ö kūön Israel: pò ngam Mā Tēv nö ahôngô 
yip aṅ ngam panam, pòn öt kanô-envö umuh, öt rēhĕn nö neūkulōnvö, öt 
rēhĕn nö inkahavö ngam Tēv nö im panam.  
2Höng rö-övö umuh höng chūöku ṙô nö ṙô-òv minyôiny-aṅ inrē, 
kinpahangvah tarik, unlāya, insĕha inrē: taṙōlköṅny kūö anū-ö, katakköti 
mahām nö i mahām.  
3Lökten ngam panam nö haṙīvölōn, ṙòkhöre yip aṅ e min nö lëvngö, nö 
holtöṙah nup töṙeūla elkahôyö nup chehechōn inrē el taṙul; hôṅ, nup kāḵ el 
mai inrē min nö kē-ĕyö.  

Uyëken Yik Kūönṙô Ngam Tēv 

4Uh pöri tarik nö kiyëkuvö, un rēhĕn nö tarīku vamë-a; pò më tarik meh nöng 
sā cha yip lamā-al kūö kūönṙô.  
5Fukngö man min më-eṅ tö el sakamö, fukngö min inrē öp pròfĕt nö 
anòngngen meh tö el hatööm; fëlngö öp yöng meh kikānö chū-ö min inrē.  
6Fëli yip tarik chu pòn hāṅten nö i inkaha: pò cha nö sōḵo inkaha, sōḵen meh 
chin min chū-ö inrē, lökten man min öt kūönṙô chu: pò meh ngaich vaichngö 
tö ngam chöngö ngam Tēv meh, ngatī chin chū-ö min vaichngö tö yip kūön 
meh.  
7Sā ṙanūölö ṙôken cha, ngatī cha-a nö köölö fālen nö in chu: haṙīngö ngam 
vanāyö cha chin min nö sinrōgkūö.  
8Ha-āṅhalre yin nö i tökööl vē tarik chu, ngaich hachō-ong kūö ellōn re nö i 
tötlöök.  

9Ngaich angū-ö min, nö sā yip tarik, sā yip kūönṙô: sācha tī chin min tö cha 
kūö nup talöökö cha, ngaich reushen cha min i nup la-en cha.  
10Nyā-aṅvkūö yip min, ngaich ötkô-òngkūö; asĕha yip min, öt ṙūöhölre ṙôngö 
pöri: pò cha nö ṙā-angre tö chumkūöṙen re tö ngam Mā Tēv.  

Sō-o vamë eṅkūö insātēv ngam Mā 

11Ngöṙô an ngam Mā Tēv, “ötkôlò tī an ngam hötṙeh töm tufömngöre vāin tö 
el kui vē tarik chu.  
12Havëkö inlēnöre vē tarik chu nö im kaṙālö, ngaich ngam tinkung cha nö vë-
eny nang cha; pò öp; ma-alaha insĕha nö halō-ongkūö cha, ngaich cha-a nö 
asĕha nö ṙā-ang elkatòh ngam Tēv cha.  
13Kētö tökētu cha-a nö i kui nup rôngö, föng tö tahūsa inrē nö kui nup rung, 
el katòh ōk chōn, pòplör, terapin inrē, pò öp nyat u nö löök: lökten yip kūön 
meh kikānö nö asĕha tö yip kankūön meh inrē.  
14Hö-ö chin min sācha tī tö yip kūön meh kikānö yē cha nö asĕha, öt rēhĕn 
yip kankūön meh yē cha nö asĕha; pò cha cha-a nö kiröönngöre nö holtö tö-
asĕhka, kētö tökētu cha-a inrē nö hol mi-inyihköre: ngaich yip tarik yip 
tötakaha nö kuringtu min.  
15Pòrô më-eṅ Israel, öm inyihköre, uh pöri Yūta nö fālūṙen; un yih nö i Kilkāl, 
un rēhĕn nö peūlöre nö i Pĕtaven, un rēhĕn nö chūöku ṙô, sā ngam Mā Tēv 
nö tö-aṅ,  
16Pò Israel nö minôṙô, sā minôṙô kūön nuā: möl an min ngam Mā Tēv nö ha-
aṅlen cha nö sā kūö sīṅp nö el töpōiti chūökö,  
17Hamūltu Ifrēm nö i insātēv; hökngen ò.  
18Ngaich ap òk cha nö hikīölhu: iṙūöhen yin nö asĕha; hāngenlōn yip 
mahayöngan tö sinrōngkūö.  
19Ngaich an ngam kūföt nö haṙungngen ò nö elkël re; ngaich cha-a min nö 
sirōngkūö tökūö nup tökētu tö cha.  

Hōsī 5 



2033 

 

 
   Nicobarese Bible 

© 2014, Bible Society of India. 
 

 
 

 

1Hangihtöre tö ngih, Ō yī-ö kūönṙô, hang inrē yī-ö patī aṅ Israel, kētö elnang 
re inrē, Ō yī-ö patī rācha, tön mī-in yīö ap inkaha fālen; pò yīö nūöt öi i 
Mīspā, inhāṅl inrē töhanyāknyu i kui Tāpōr.  
2Ngaich yip ma-ahôngen nö aṙū-uti chūök nö i finëlngö tarik; chū-ö pöri 
vamëken cha nö ṙòkhöre.  
3Akahakūö chin tö Ifrēm, öt nyatngö inrē Israel tö chu: Ō Ifrēm, pò meh 
ngaich töngamuh asĕha, chōich an nö ngaich Israel 

Ṙô Hōsī i vamë-ekuö Insātēv 

4Hö-ö nup la-en cha nö halöngten cha nö havöötökūöre nö im Tēv cha: pò öp 
ma-alaha insĕha nö ellōn cha, ngaich cha-a nö öt akahakūö tö ngam Mā Tēv.  
5Hameuktö e an ngam lanöökö Israel nö i kūö ò: lökten Israel tö Ifrĕm inrē 
min nö fukngöre nö i nup tökööl cha; anòngngen cha min inrē Yūtā nö 
fukngöre.  
6Kiröönngöre cha-a min nö holtö manūlö holtö kiteūm nup töṙeūla chehen 
cha inrē nö chöh ngam Mā Tēv; hö-ö pöri min cha-a nö kôtökūö tö ò; pò ò 
min nö ṙūöhngöre tö cha.  
7Öt kô-en yin nö im Mā Tēv; pò cha nö hakūöntö nyīö töt aṅ in cha: ngaich 
an yih min ngam ayöö chingëṅt nö ngeūṅkten cha tö nup inlānen cha.  

Kinyūngö höö tö Yūta ngaich Israel 

8Föönyö kūö ngam kòrnet yin i Kīpiā, ngam römpĕt inrē i Rāma: ahangnyö 
pinhe-eṅkūö i Pĕtavaen; la unôich meh Ō Penyamin.  
9Ngaich an min Ifrēm nö hatngö ip sakāmö vinëkö: mikahtölōn yip miyöngö 
Israel chin ngaich tö nup tökô-en min nö yih.  
10Sā yip kamëngö minkahang kūöngö panam yip kūön rācha aṅ Yūta; vōknyö 
ngam lanīnöre chin min i kui cha nö sā mak.  
11Hakihtuṙen an Ifrēm, kaṙöp an nö ngaich nö im inkaha fālen; pò ò nöng 
hamtöre lōn nö lök i ngam chöngö.  
12Lökten chin in Ifrēm sā kamlökö, i patī Yūtā inrē sā chinhūngö.  

13Hē Ifrēm nö meuk ök vah re, Yūtā inrē meuk ök nyāha re, ngaich chuh 
Asīriā ang Ifrēm ngaich söömhöti nö ik rācha Yārep: ötkô pöri anga-aṅ nö 
lööken tī tö meh, öt rēhĕn anga-aṅ min nö lööken tī tö ngam nyāha meh.  
14Pò chu min in Ifrēm öich sā lāyön, sā tö-ayal lāyön inrē i patī Yūtā: chū-ö, 
chū-ö takô, min öich chiṙesngen meh ngaich kiröönngöre; kē kumre chin min, 
ngaich öt hĕng tak min umuh ṙamānyen ò.  
15Kiröönngöre min chū-ö ngaich öt havantöre i chūök re, hanöng saha cha nö 
akahngen nup fālen re, ngaich chöh kūö chu; ip kanihngen re yip min nö 
kalē-ĕllōn nö chöhö chu.  

 Hōsī 6 

Tötkô-en Invöötö ellōn tarik 

1Tā-a, töi havantöre im Mā Tēv: tön chaṙes in ngaich tö tī ò, ngaich min anga-
aṅ nö halanken hī; fōho in ngaich tö ò, ngaich anga-aṅ min nö haṙung vah hī.  
2Unôichrit tönët sumkam an min nö ha-aṅha hī: im linūöi sumkam min anga-
aṅ hachohlen hī, ngaich aṅ min ayī-ö i kūö ò.  
3Akahalōn in yĕh, tā-a töi tömrit ngam mikahkūö tö ngam Mā Tēv; kô-en an 
ngam kinröṅngö ò nö sā peuheū: ngaich yih min anga-aṅ nö hēk nö in hī nö 
sā kumṙah, sā öp manā-aṅ kumṙah öp tö mākutī tö tumlat.  
4Ō Ifrēm, sitih tī öich min tö meh? Ō Yūta, sitih tī öich min tö meh? Pò ngam 
neūkölōn meh nöng sā taṙul peuhēū, sā öp tacham inrē töka-euingörit nö 
kiröönngöre.  
5Löken chin kūölten cha aṅtī tö yip pròfĕt; fëliyö yik nö ngaich tö chu öich 
aṅtī tö ṙô ngam elvāng chu: ngaich ngam inkaha fālen aṅ in chu nö sā ëāṅvö 
kumröönngöre.  
6Pò chu lōn tö miṙēlōn, rö-ö nö tökētu: mötlö an inrē ngam inkaha ngam Tēv 
tö töföngö tökētu.  
7Ngaich pöri cha-a nö sā Ātöm nö tôichngen tö ngam kinlēḵngô: in e cha-a 
ngaich nö unlāihöllōn nö lā-al chu.  



2035 

 

 
   Nicobarese Bible 

© 2014, Bible Society of India. 
 

 
 

 

8Elpanam cha an Kīlīöt nö töla-evṙen tö tötlöök, māichngö an tö mahām.  
9Ngaich sā yip tömūl tötūmu nö höng öp tarik, ngatī yip tömūl kūönṙô nö 
fëlngö tarik el talöökö chamuh Sīkem hôṅ, ngaich yip nö kēken yanālö tö 
tötlöök.  
10Ngaich chin meuk el patī Israel tö pinhe-eṅkūö: kôti ap insĕha nö in Ifrēm, 
māich-ngö an nö ngaich Israel.  
11Kanöinyòng ap umuh inrē hinöngken meh, Ō Yūtā hē chu min kēnyen meh 
hēk ṙā-ang el inkövö yip tarik chu.  

Hōsī 7 

1Hē chu min lööken tī tö Israel, ngaich kôti min öp tökööl Ifrĕm, öp öt 
lanöökö Samariā inrē; pò cha nö kēken minyôiny-aṅ: kuhēthötre inrē öp mu-
ulāiya, ngaich lā-uk yip tötūmu nö kilöön chehen.  
2Ngaich cha-a nö öt ngëicha nö ellōn re tö chu köpölōn tö nup öt lanöökö 
cha: ngaich nup la-en cha nö havīlen cha; i kūö chu nup.  

Töhayunka Öt Lanöökö El Ngam Patī 

3Ṙāmölōn tī cha-a tö ngam rācha tö minë öt lanöökö cha, ṙāmölōn inrē yip 
kūön rācha tö minyôiny-aṅ cha.  
4Ṙòkhöre cha-a nö ma-asĕha; sā tisum cha-a tö haṙāchö töp vamī rôtī; ṙā-ang 
tī re anga-aṅ nö hameui tameūyö, ṙā-ang tī re nö kirāich atra hanöng saha e 
nö föhlö.  
5Hē sakāmö ök rācha, yik kūön rācha nö vīngenre nö vahavö tökūö kumlēḵ 
vāin; hateutnyö kël re anga-aṅ nö holtö mināichṙen.  
6Pò cha nö halēnngö ellōn re nö sā ngam tisum, i saha cha nö hayun pôḵre; 
haṙòh ngam vamī rôtī nö hĕng mitööm mat ngaich im peuheū angū-ö nö 
hūkūö sā hanūkūö tameūyö.  
7Ṙòkhöre cha-a ngaich nö ṙāich sā ngam tisum, ṙāpngö tī ngaich tö yik 
kamhôṅka in cha; ṙòkhöre ngaich yik rācha in cha nö fukngö: ngaich öt hĕng 
tak in cha mahavëken chu.  

Israel Tö Minë Pumnāmö Tarik 

8Ifrĕm, kalūöichtöre anga-aṅ nö in yip tarik; ngaich Ifrēm nö sā öp pikoh töt 
havāngka.  
9Keuheūt yip aṅ tahëng nö ngeūṅktö kumlēḵ ò, ngaich anga-aṅ nö öt 
akahngenre tö e: hôṅ, pakūkui nup umuh i kui ò, ngaich anga-aṅ nö öt 
akahngen u.  
10Ngaich ngam lanöökö Israel nö hameuk tö e nö i kūö ò: sönngenre cha-a nö 
öt havantöre nö im Mā Tēv ngam Tēv cha, öt rēhĕn nö chöhan, nö pòrô në nö 
pōyen.  
11Sā tökulō-ov pumpa ang Ifrēm, nö öt mikahavö; havëken Aikup cha-a, chuh 
Asīriā cha-a.  
12Yā cha min nö kiröönngöre, hanyāknyö ngam inhāṅl re chū-ö min nö i kui 
cha; ahālten cha chin min sā nup chehechōn el taṙul: chökṙen cha chin min, 
sā ahang yip tömaṙôngö in cha.  
13Tötkôlò yip cha-a! pò cha nö lō-ongkūö tö chu; im öt kanôlò yin nö ngaich! 
Pò cha nö köölö fālen nö in chu: pòrô chū-ö lang ṙānyen cha, sönngenre cha-a 
nö minyôiny-aṅ nö lā-alkūö chu.  
14Ngaich öt peuinyhökūö chu cha-a nö holtö ellōn re, el chamam re pöri cha-
a nö ayôṙa: hamūlöre cha-a nö i nup sāiny re vāin inrē, ahôngen chu cha-a nö 
lā-alkūö chu.  
15Pòrô chū-ö haköpten cha hangëkö kël cha inrē, sönngenre cha-a nö chōichö 
ellōn nö lā-alkūö chu.  
16Havantöre cha-a, höng In ò pöri ngam i kui rung; sā öp linreny yin tömichīl: 
fukngö yip min tökūö fël kūön rācha tökūö tanānyö rōi litāk cha; Angū-ö an 
min pinhe-eṅkūö cha nö ip panam Aikup.  

 Hōsī 8 

Sō-en Israel Ngam Tēv Kūö Vinë-ekūö Insātēv 

1Kēhöt kūö ngam römpĕt nö elvāng meh. Sā yanīhih matēṙö an nö lā-al ngam 
patī ngam Mā Tēv: pò cha nö köölö fālen nö im kinlēḵngô chu, fāluṙen yin 
inrē nö im chöngö chu.  
2Peuinyhö kūö chu yin min, Tēv chu, akahakūö in īhö aṅ Israel tö meh.  
3Kavalngö ngam tölöök an Israel: lūḵ u an min tö ngam tökuyaha-elmat.  
4Ha-ūichlö rācha yin, öt lökten chu pöri; vīlö kūön rācha yin öt akahalōn chū-
ö tö e: vīlö insātēvre yin tö rupīö cha humlum cha inrē, pò cha nö hòṅ 
rökiṙen.  
5Kavalngö ök kun nūa meh anga-aṅ, Ō samariā; hūlö kūö an ngam lanīnö chu 
nö in cha: i rô-òten öng vö min urēhĕkūö taneunglö cha nö im öt mikahkūö 
tö tökööl?  
6Pòn ṙēū-eung in Israel ngih; vahī tö tarik tö vahī-envö, ngaich rö-ö angū-ö nö 
Tēv. Hòṅ, likūki an min ngam kun nuā Samariā nö kiṙöpi.  
7Pò cha nö teūichtö ngam kuföt ngaich cha-a min nöng hamūl lamfeui. Öt 
aṅhavin an tö tökahav sāiny; öt aṅhav ap min sēt tö nya-aṅkūö; yē e min nö 
hòṅ ṙônguvö, nyā-aṅyö min angū-ö tö aṅ tahëng.  
8Ngeūṅktu an nö ngaich Israel: ngāichö vah yin nö in yip pumnāmö tarik sā 
chūökṙen öp töt chūök kumchiklōn.  
9Pò cha nö ngaich nö chuh Asiriā, sā hanchōn köttö nöng hĕng nòng nöng 
kahngenre; haṙāi hanāngenre an Ifrēm.  
10Hôṅ pòrô cha-a nö in yip pumnāmö tarik nö haṙāi, hamūlö cha chū-ö min; 
pò cha nö rĕhngenre nö kūön-ngöre ṙôken tökūö lumngan tī ap rācha aṅ in 
yip kūön rācha.  
11Pò Ifrēm nö ṙūölö ṙôken nup tahāklö nö kanöölö fālen, vīlöngö nup tahāklö 
tö ò nö kanöölö fālen.  
12Pòrô chin kūich tö chöngö re in ò nö söm köṅny, ngaich pöri anū-ö nö 
kaheuktu nö sā töng tohtöre.  

13I nup tökētu nö in chu, kētö u cha-a ngaich kā-a u; hö-ö pöri ngam Mā Tēv 
nö hōḵen u: ngaich an min töngamuh nö köpölōn tö nup tökööl cha, ngaich 
chöhkö tökööl cha; havantöre yip min nö ngaich nö i Aikup.  
14Pò Israel nö vaichngö ngam Vamī-ire, ngaich vīlö patī rācha; Yūtā inrē nö 
ṙūölö ṙôken tökalonglöng elpanam: söömtö tamēuyö pöri min chū-ö i kui nup 
elpanam ò, ngaich angū-ö min nö ṙāpngö kūö tö nup patī rācha umuh.  

Hōsī 9 

Ṙô Nyö Chinökṙen Israel Ang Hōsī 

1Ō Israel, uh man ṙāmölōn! Öm yahlö ṙanāmölōn, sā më tarik; pò meh ngaich 
ṙāngö ngam Tēv re öm asĕha, Hāngenlōn man tö töhaṙāyö nup töhōngtu nö el 
patī.  
2Hö-ö yip min nö ha-aṅlöng tö ngam chūök pinṙōngö sāiny tö ngam kinrān 
vāin inrē, öt ōtre min inrē ngam tufömngöre vāin nö in ò.  
3Rö-ö yip min nö iyöng im panam ngam Mā Tēv: havantöre pöri min ifrĕm nö 
i Aikup, ngaich nyā-aṅvkūö min cha-a tö nyā-aṅkūö töthet nö i Asīriā.  
4Hö-ö min cha-a nö ṙöhnyö tökētu vāin nö im Mā Tēv, öt rēhĕn nup tökētu tö 
cha min nö ṙāmölōn tī tö ò: höng sā nyā-aṅkūö töhaṙivlōn nö in cha nup 
kahëtö cha min; ṙòkhöre min yip nyamā-aṅ u nö chōichngöre: pò öp nyā-
aṅkūö cha min nöng neūkö cha; öt yih min angū-ö nö el patī ngam Mā Tēv.  
5Suh öp min la-en yiö ip sakāmö tö milēkaṙen manūlö, ip sakāmö tökirög 
nyinā-aṅ inrē im Mā Tēv?  
6Yĕh meuk, pò cha nö kiröönngöre nö ngaich nö ṙā-ang im öt inkôlò, sön 
Aikup nö hamūlö cha min, lāpngen cha min Memfis: nup tövai chehen cha 
rupīö hayōmö min anū-ö tö nup chōn töchökhu kaha: töchukhu nup min inrē 
el inrūkui cha.  
7Yih nup sakāmö chinöha, yih nup sakāmö inva halvah; akahalōn an min 
Israel tö e: tökūlō-ov an ngam pròfĕt, tökatūö ya ṙen ngam tarik tö aṅhavin tö 
ngam ma-alaha, kūö ṙôken nup tötlöök in meh, kūö ngam kumnyah elmat 
inrē nö kiröng.  



2039 

 

 
   Nicobarese Bible 

© 2014, Bible Society of India. 
 

 
 

 

8Amahati ök Ifrēm nö hol ngam Tēv chu; ngam pròfĕt pöri, höng sā tumngöp 
chehechōn nup talöökö ò, kumnyahṙen inrē el patī ngam Mā Tēv ò.  
9Aṙū-uti tī yin nö hachōichngöre, sā nuk sakāmö Kīpiā: köpölōn an min tö 
nuk tökööl cha, chöhkö nuk tökööl cha an min.  

Ṙòng ngam ötlanöökö Israel 

10Kôtökūö chin tö Israel nö sā angkūr el nyalnyi; meuk yik muvöhngö meh 
chin nö sā töngāṅv ranehlòng anychīr chōn ik raneh hē ṙòng: yih pöri nö Pē-
altī-ôr, ngaich haköhngenre cha-a nö im sinrōngkūö, ngaich vītöre nö sin-
òkkūö nö sā ngam hanāngenlōn cha.  
11Ifrēm pöri, kiteūngöre nö ngaich ök ineū-euṅ cha sā chehechōn; öt 
finötnyuvö min umuh, öt hĕng tak min tökūönu tö nyīö, öt hĕng tak inrē 
pumrūkö nyīö.  
12Pòrô cha-a nö haruklö kūön re sön chū-ö min miṙivngölōn cha, nö öt hĕng 
tit tak tarik tö ōtre: hôṅ, töt kôlò yip cha-a inrē hē chu min ṙāngen cha!  
13Teūichtu an Ifrēm nö i tökôlò kūö panam, sā mat chu meūkö Tūrös: kēnyö 
yip kūön re pöri min Ifrēm nö in yip famël hanga.  
14Kē-ĕkūö cha, Ō Mā Tēv asuh ap lōn meh kahëtö meh? Kē-ĕkūö cha tö 
vanachngen el chūök kanūönö nyanôṙö teh inrē.  

Ṙô Ngam Tēv Nö In Israel 

15Ṙòkhöe nup öt lanöökö cha nö i Kilkāl; pò chu in e sumrīk tö cha: kūö öt 
lanöökö i nup la-en cha öich ahōnyen cha min ṙā-ang el ngam patī chu. Öt 
ōtre hanāngen chin mn töcha; ṙòkhöre yip kūön rācha in cha nö ma-ahôngen.  
16Kô-òngvah an nö ngaich Ifrēm, nyôngö ap ṙĕh cha nö ngaich, öt ṙôngu yin 
min: hôṅ, pòrô cha-a nö ṙônguvö, sön chū-ö min fëlngö ap ṙòng hanāngenlōn 
el chūök kanūönö cha.  

Ve-eny Inlāha Israel Ngam Prôfět 

17Kavalngen cha an min ngam Tēv chu, pò cha nö öt hang ṙô ò: ngaich cha-a 
mīnö nö töng öt kamngu chūök nö i vē pumnāmö vē tarik.  

 Hōsī 10 

1Tö-uhāvö rōi an Israel nö vāin, nö tö siöpnyöre ṙòng: sā ṙôken nup ṙòng ò, 
anga-aṅ nö ṙūölö ṙôken nup tahāklö, sā kanôlò kūö ngam panam ò ngaich 
vāyö vahī cha-a tö insātēv.  
2Harēv ellōn re cha-a; ngaich yip pöchö min nö kôti nö fāluṙen: tiṙölngö nup 
tahāklö cha an min hachōichngö nup insātēv an min.  
3Kônyô yip min nö ngö ṙô, Hö-ö in ayī-ö rāchavö: pò hī öt pa-ekūö tö ngam 
Mā Tēv: ngam rācha öre, asuh kanô-òṅ ò nö in hī?  
4Ṙô chanök alaha nup ṙô cha minyôiny-aṅ nö chūöku ṙô nö vī në kinlēḵngô: 
lökten öp inkaha fālen nö sīöplöre sā nup chōn tö masā alaha kūö nö el chūök 
tineūchö nö el panô-òṅ.  
5Pa-ekūö yip min aṅ Samariā tö nup kun nuā i Pĕtaven: pò yip tarik umuh 
min nö haṙivhen ò, yip kūönṙô inrē umuh tö ṙāmölōn nö in ò, pò ò nö 
kiröönngöre nö ṙā-ang in ò.  
6Kē-ĕyö an min inrē nö i Asīriā nö raneushö ap rācha Yarep: kē sumrōngkūö 
re min Ifrēm, sirōngkūö min inrē Israel töp kanahngen ò inlēnö.  
7Samariā pöri, rökiṙen ök rācha e, sā pēhĕ kui mak.  
8Nup lātulöng chūökö inrē i Aven; ngam tökööl in Israel, piyāyi min: 
töchökhu, töchökhu rōi inrē, sīöplö min nö i kui nup tahāklö cha; ngaich cha-
a min nö ngö ṙô tö minë rôngö, Kahul tö kui ih; tö minë rung inrē, Afuk kui 
ih.  

Ṙônyö Inkāha Fālen Ngam Tēv Nö I Kui Israel 

9Ō Israel, löktökūö sakāmö Kīpiā man ngaich köölö fālen: ine cha-a nö 
sökhaka; hòṅ ngam kinyūngö lā-al yip kūön öt lanöökö nö öt kô-ö min nö in 
cha i Kīpiā.  
10Yē e nö lōn chu, ngaich chökṙen cha chū-ö min; ngaich yip tarik min nö 
hamūlö nö lā-al cha yē cha nö nyëktu nö i nup tönët tökööl fālen cha.  
11Kūön nuā an Ifrēm nö töharūnö, töhāngenlōn nö röönnyö ṙòng sāiny; 
ngaich pöri chū-ö vāngngö kui öp tövai likeun ò; ha-ūichlö mī-i uk Ifrēm chin 
min; kuköh an min Yūta ngaich Yāköp min nö piṙeh pinkoho tumlat tī ò.  

12Teūich tö e inrē im lanöökö, uvòh sā ngam miṙēlōn liruklö ngam tumlat 
meh töt kuköhö; tön ṙētak chinöhö ngam Mā Tēv an nö ngaich, hanöng saha 
yanīhih ò nökumṙahtö lanöökö nö i kui yīö.  
13Kuköh öt lanöökö yin, ngaich uvòh öt lanöökö; nyā-aṅvkūö yin ngaich tö 
ṙòng minyôiny-aṅ pò meh hayönglenre im talöökö meh, i ṙôkö kumlēḵ yip 
tarik meh.  
14Lökten ap min tinṙōlen in yip tarik meh, ṙòkhöre min inrē nup chūök 
kumyung in meh nö piyāyi, sā tī Salmān nö piyāingen Pĕtarpĕl hē sakāmö 
kinyūngö: holtö kūön re ök yöng nyīö nö kavāli nö panyeny.  
15Ngatī tī min Pētĕl tö yīö kūö yöng öt lanöökö yīö: ip minlīlö peuheū min öp 
rācha Israel nö rökiṙen nö hatngö.  

Hōsī 11 

Hanāngenlōn Ngam Tēv Tö Yip Tö Milôṙen Tarik Ò 
(Ch 11.1-11) 

1Hē Israel misī nö nyīö, ngaich chū-ö hāngenlōn tö ò, ngaich havënyö ngam 
kūön re kikōnyö nö ṙā-ang Aikup.  
2Hē cha nö havëken cha, kiröönngöre cha-a ngaich nö ṙāngen cha: kētö 
tökētu cha-a nö i nup Pē-al, föng töta-hūsa inrē nö i nup töka-īpö insā.  
3Sönen chū-ö haköpten ifrēm nö kiröönngöre; fūölö cha chū-ö tö kël re, hö-ö 
pöri cha-a nö akahalōn tö chu öich chū-ö tölööken tī tö cha.  
4Tūökö cha chū-ö nö tanūöktö tarik, nö nyanëktö hanāngelōn; ngaich chū-ö 
in cha sā cha yip kamëngö ngam kaneun nuā nö lökngö i samā u, ṙātö nyā-
aṅkūö u chū-ö inrē i kūö cha.  
5Öt havantöre an min nö ip panam Aikup; ngaich pöri min aṅ Asīriā nö rācha 
ò, pò cha nö sōḵ nö havantöre.  
6Ngaich ap fël min nö fuk kui minë elpanam ò, ngaich hatngö tī min tö nup 
lanaklö cha, ngaich ahatngen u, kūö nup kanahngen cha inlēnö.  

7Ngaich vē tarik chu nö hĕngkūö lōn tö hineūl rit re nö ṙā-ang in chu: pòrô 
cha-a nö havëten cha nö in ò ngam lamātulöng, öt hĕng tak min mahapōilen 
ò.  
8Sitih tī öich min ṙā-ang tīre tö meh, Ifrēm! Sitih tī öich min ṙānyen meh, 
Israel! Sitih tī öich min vīten meh, sā Atmah! Sitih tī öich min ha-ūichlen 
meh, sā Sepōim! Havāng Hötre ap ellōn chu nö in chu, holre nup miṙēlōn chu 
nö hūlö kūö.  
9Hö-ö chin hòṅ kēken ngam tanānyö lanīnö chu, hö-ö chin hòṅ havantöre 
piyāingen Ifrēm: pò chu öich chū-ö Tēv, rö-ö öich tarik; Töhet Töhĕng Öich 
ellōn meh; ngaich öt hòṅ kuhēthötre el ngam elpanam.  
10Tömrit ngam Mā Tēv cha-a min nö kiröönngöre, ngam tösā ṙô lāyön nö ṙô-
òv: pò ò min nö ṙô-òv, ngaich yip nyīö min nö yih nö ṙā-ang la sūng nö 
kichëyöre.  
11Yih cha-a min nö kichëyöre nö ṙā-ang Aikup nö sā chehechōn, sā pumpa 
inrē nö ṙā-ang ip panam Asīriā: ngaich chū-ö min vīten cha nö iyöng el patī 
re, ngö ṙô ngam Mā Tēv.  

Sō-ovö Israel Nāṅ Yūtā 

12Havīlen chu an Ifrēm nö holtö minyôinyaṅ, ngam patī Israel inrē nö holtö 
inchīlö: ṙòngmö hayöng pöri Yūtā nö hol ngam Tēv, kô-en an nö hol ngam 
Töhĕng Töhet.  

 Hōsī 12 

1Ha-āṅhalre an Ifrēm tö kuföt, ngaich tömrit ngam kuföt chuhöt: iṙūöhen an 
nö ṙūölö ṙôken minyôinyaṅ inhatngö inrē; kilēḵngôre cha-a inrē nö in Asiriā, 
ngaich kumtö tavī-i nö i Aikup.  
2Lā-al ṙô Yūta an inrē ngam Mā Tēv, ngaich chū-ö min sācha tī tö Yāköp sā 
nup talöökö ò; sā nup vahīṙen ò tī chin min öich havahal tī ò.  
3El chūök kanūönö anga-aṅ nö kē kulôichröön ök mëm re: ngaich ik kumlēḵ 
re anga-aṅ nö kôḵ nö lā-al ngam Tēv:  

4Hôṅ, kô anga-aṅ nö lā-al ök kūönṙô, ngaich mihôin: peuiny anga-aṅ vë-ekūö 
ò inrē. Kôtökūö anga-aṅ tö ò nö i Pētĕl, ngaich in e anga-aṅ nö vë-ekūö hī.  
5Ngam Mā Tēv, ngam Tēv tömaṙôngö; ngam Mā Tēv inköpkölōn ò.  
6Lökten man havöötö kūö re im Tēv meh: köptī tö miṙēlōn inkaha fālen inrē, 
ngaich iṙūöhen höka im Tēv meh.  

Tö Ōtngöre Ṙô Inkāha Fālen 

7Mī-inyih an, eltī ò nup kinlah lumngan michīl: hāngenlōn an nö hakihten.  
8Ngö ṙô an Ifrēm inrē, kô-en chin ngaich kôlò, kôtökūö chin tö kanôlò re: i 
nup la-en chu nö ṙòkhöre öt hēngö kanôtökūö cha-a min tö tötṙong i nup 
tökööl.  
9Chū-ö pöri Mā Tēv, ṙā-ang ip panam Aikup öich Tēv meh; sön chin min hēk 
vīten meh iyöng el inrūkui, sā hē nuk sakāmö tökiröng nyinā-aṅ 
tömilēḵkaṙen.  
10Ngaich chin inrē vë-ekūö yip pròfĕt, ngaich inrē ṙūölö ṙôken maheuṅk cha; 
ngaich i tī yip pròfĕt nö meukṙen ngatī tī chū-ö inrē.  
11Tökööl an Kilīöt, keuheūtngöre yik nö chanök alaha; i Kilkāl cha-a nö kētö 
kōiny nuā nö tökētuvö: hôṅ, sā töfônghak nup tahāklö cha nö sā inṙak chūök 
tī tameūich nö el panô-òṅ.  
12Falngöre ök Yāköp nö el panô-òṅ Āram, chöö-öny tö pīhöre Israel nö 
kūönkūö, chöö-öny tö pīhöre inrē anga-aṅ nö hayōm sīṅp.  
13Lökten i pròfĕt tī ngam Mā Tēv nö kēnyen Israel nö ṙā-ang Aikup, lökten i 
pròfĕt inrē anga-aṅ nö haköpka.  
14Pōyen tī Ifrēm nö harunnyö lanīnö: lökten öp min mahām ò nö hökiṙen nö i 
kui ò, ngaich in ò min nö havantu tö ngam Mā Tēv öp minṙēngö ò.  

Hōsī 13 

Manā-aṅ Inkāha Fālen Israel 

1Hē Ifrēm nö kahôka ṙô, kinyīna ngaich ök umuh; hapōilöre anga-aṅ nö in 
Israel: hē ò pöri nö kunyahalōn tī tö Pē-al, kapah ngaich anga-aṅ.  

2Köölö fālen yin nö ngaich nö ṙūölenre, vī insā tēv re yin tö töhaṙēichö rupīö 
cha, nup insā tēv tö sā mikah elmat cha, ṙòkhöre anū-ö nö vahīṙen kuntī 
tarik: ngaich ngö ṙô cha-a tö u, Hökngen yip tarik kamëtö tökētu nö hāmkūö 
minë kun nuā.  
3Lökten yin min nö sā taṙul peuheū, sā tacham inrē töka-euingörit nö husngö, 
sā öp uk nëlö töheuingö tökūö lamfeui kuföt nö ṙā-ang el chūök sinôngö 
sāiny, sā öp lul lamöklö ël löklö lul.  
4Sönen chū-ö Mā Tēv öich Tēv meh ṙā-ang ip panam Aikup; ngaich më-eṅ 
akahalōn tötörö-ö Tēv höng chū-ö, öt hōlu chin tö mahayööken.  
5Akahakūö chin tö meh misī el nyalnyi, ip panam tökiröngö nyanôṙö.  
6Sā nuk kiyôp cha, ngatī tanööḵngen cha-a; tööḵngen cha-a, ngaich marô-òl 
chūök ellōn cha-a: lökten cha nö vaichngö tö chu.  
7Lökten chū-ö ngaich in cha höng sā lāyön: sā leōpāt chū-ö min höng taseū 
talöökö;  
8Meukkūö cha chin min sā ök për töhaṙivlōn tö kūön re, ngaich chū-ö min 
chiṙesngö tö-angūöṅ el fanöinylö cha; ngaich umuh chū-ö min mīkten cha sā 
kūö lāyön: chiṙësö min cha-a tö nup tötainy aṅ el inchōn.  
9Ō Israel, inhatngö meh ana, pò meh lā-al chu, lā-al ngam hamòlṙen meh.  
10Isuāp rācha meh töngamuh, hòṅ ò nö hayöölen meh i në el panam meh nö 
ṙòkhöre? Isuh yip ma-akah fālen in meh, yip ṙô meh ṙung öm ngö ṙô, Kētö 
rācha chu man kūön rācha chu inrē?  
11Ngaich chin kētö rācha in meh ing lanīnö re, ngaich i lanīnö re inrē öich kē 
ngen ò.  
12Kūchiyö öp kanöölö fālen Ifrēm: halīnṙen öp tökööl ò nö el chūök inlinngen 
chehen.  
13Minë miṙivlōn ngòh kamyòḵ kikānö teungtöre min nö i kui ò; töt akaha an 
nö kūön; pòn ngaich öre nö öt ṙētak ò nöng ngöh nö i chūök tinlōnyö yip 
nyīö.  

14Hö-ö chin min hòṅ hayööken vē tarik nö ṙā-ang im kinpaha el anū; ö hēk öt 
ṙānyen cha nö ṙā-ang im kumlēḵ ngam kinpaha. Kumtö nup tö kapahukūö 
man invah me-eṅ, kinpaha! kumtö nup öt inkôlò re man me-eṅ chūök kupah! 
Hö-ö chin hòṅ rahëichtit miṙēlōn tö vē tarik.  
15Pòrô anga-aṅ nö tömaṙôngö nö in yip holmaneuk re, yih min öp kuföt 
chuhöt öp kuföt ngam Mā Tēv yih min nö löktö el tönyalyi, ngaich min öp 
kuāru ò nöng nyô, nyôngö min inrē öp töhëmlö mak ò: yëḵngen tī min angū-ö 
tö vanāyö nup tölöök chūökṙen.  
16Keun tökööl re an min Samariā: pò ò nö ahôngen ngam Tēv re: fukkūö fël 
yin min: tuhtu min yip kūön cha nö pinyā chin yip kikānö cha inrē puyōsö nö 
fungnyu aich min.  

 Hōsī 14 

Vë-elkui Israel Ang Hōsī 

1Ō Isrsel, havantöre man im Mā Tēv ngam Tēv meh; tön fukngö man kūö 
tökööl re.  
2Kē minë ṙô chu in meh, ngaich havantöre im Mā Tēv: ngö ṙô tö ò, Kēngö nuk 
tökööl chu; aheūkölōn hō-en ih: ngaich īhö min kētö tökētu i minuh re tö sā 
kōiny nuā.  
3Öt hayööken hī ap min Asiriā; hö-ö in min hòṅ i uk nup kōra ò: öt rēhĕn in 
min ngöhören ṙô tö në vahī në kuntī hī, Yī-ö yin Tēv ih: Pòn in meh yip kūön 
yōich nö kôtökūö tö miṙēlōn.  

Ṙô Tö Tinfömlö Israel Ngam Tēv 

4Halanken ngam hineūlritre chin min tö cha, öt karōhaṙen chin min 
hāngenlōn tö cha: pòn ngaich ök laninö chu nö havööṙi kūö nö ṙā-ang in ò.  
5In Israel chin min ngaich sā tacham; larukköṅny kūö an min sā līli, ngaich 
minynyi ṙĕh sā Lepanön.  
6Nyākhaka min nup pak ò, ngaich öp vanāyö ò min nö sā chōn ôliv, öp 
tinôngö ò min inrē sā Lepanön.  

7Cha-a yip mi-iyöng el katòh nyat ò min nö havantöre; aṅlö min cha-a sā 
sāiny, larukköṅny kūö ṙòng inrē sā vāin; ngaich ap tinhūsö e min nö sā ap 
vāin Lepanön.  
8Ngö ṙô min ngaich ang ifrēm, Asuh ap la-en chu höng hēkhö kūö re i 
insātev? Sapṙô ò chin ngaich, kūötenre inrē tö ò. Sā nup tö-ayal chin för 
chōn; lökten in chu nup ṙòng meh nö kôti.  

Manāngörit Ṙô Ngam Līpöre 

9Achīö öp tö-akaha, ngaich anga-aṅ min tö-akaha elmat tö në mikah, ngaich 
anga-aṅ min nö akaha kūö tö u? Pò në talöökö ngam Mā Tēv nö töhuveū, 
ngaich yip tölöök min nö lök in u; fukngö pöri min nö in e yip tököölö fālen.  

Yō-Ĕl 

Yō-Ĕl 1 

1Ngam ṙô ngam Mā Tēv yamih nö in Yô-el ök kikōnyö kūön Petu-ĕl.  
Haṙivölōn Tarik Tö Kinpaha Nuk Nya-aṅkuö Re 

2Hangihtöre tö ngih, yī-ö tö köiny tarik, asītö elnang re inrē, ṙòkhöre yī-ö aṅ 
ngam panam. Tö ngaich öng ngih i nuk sakāmö yīö, hēk inrē i nuk sakāmö 
yik muvöhngö yīö?  
3Vë-eny e yin i yip kūön yīö, hökngen yip kūön yīö inrē nö vë-enynang yip 
kūön re, yip kūön cha inrē nö vë-enynang tahëng tumköl chap.  
4Nup chööḵkūö nup misī tö nyā-aṅyö min tö nup hāyö; ngaich nup chööḵkūö 
nup hāyö nyā-aṅyö min tö lahung, nup chööḵkūö nup lahung nyā-aṅyö tö 
kata-ëm.  
5Yī-ö mihiyōi, aṅhen yin peuiny inrē; ayôṙa inrē, ṙòkhöre yī-ö amòk vāin, kūö 
ngam tökuchik vāin, pò e nö rökiṙen nö ṙā-ang elvāng yīö.  
6Tön yih öp pumnāmö tarik nö i kui ngih panam meh, tökalēḵ, töt kanṙeūken 
inrē; kanap lāyön nup kanap ò, ngaich anga-aṅ inrē nö kanap tö kanap 
tökiröng lāyön nö ip samā ò.  
7Ngaich ap nö piṙāpngö nup vāin chu, ngaich inrē nö leūchngö uk öp anychīr 
chōn chu: hetngö uk tī ap nö ngaich tö ò ngaich kavalngen ò; isoh ngaich nup 
pak ò.  
8Harāmöre yin sā töt chô-òv rēlö fūmlö ṙat re tö sāk tökūö öp pīhö inyālö ò.  
9Rökiṙen nuk nö ngaich nö ṙā-ang i patī ngam Mā Tēv nyā-aṅ tökētu òk inrē 
tökētu; ngaich yip kūönṙô, yip mameukṙen ngam Mā Tēv, nö sanòk.  
10Yëḵngen ök panô-òṅ, sanòk ngam panam; pòn yëḵngen nuk sāiny; nyôngö 
tufömngöre vāin, kūönngöreṙen inrē tavī-i.  
11Sirōngkūö yin yēḵ, Ō yī-ö yōm panô-òṅ ayôkö ngam vīt yin, tö ngam pārli 
inrē Ō yī-ö kamrān vāin; pò ngam kanöinyòng ngam panô-òṅ nö yëḵngen.  

12Nyangngö an ngam vāin, lanyëyi inrē ngam anychīr chōn; ngam anār chōn, 
ngam kachūr inrē, tö ngam ēpöl chōn, ṙòkhöre nup chōn el kahôyö nö 
nyangngö: pò ngam ṙanāmölōn nö nyangngö nö in yip kūön tarik.  
13Fūmlö ṙat re yin tö sāk, harāmöre inrē, yī-ö kūönṙô; ayôṙa yin, yī-ö 
mameukṙen im tahāklö; tā-a, hĕng mitööm hulalhaka el sāk, yī-ö makeukṙen 
ngam Tēv chu; pò ngam nyā-aṅ tökētu tö ngam òk tökētu inrē nö öt kētu nö 
el patī ngam Tēv yīö.  
14Ahetlö ngam inhīkö, havëtö öp manūlö töchēv, hamūl tököiny tarik ṙòkhöre 
inrē yip aṅ ngam panam nö el patī ngam Mā Tēv ngam Tēv yīö, ngaich 
peuinyhökūö ngam Mā Tēv.  
15Aōla ngam sakāmö! Pò ngam sakāmö ngam Mā Tēv nö röhta, sā ngam öt 
inkôlò inrē angū-ö min nö yih nö ṙā-ang im Tökeuheūttöre chöngö.  
16Röh nup tökā-a alaha nö rökiṙen nö i kūö në mat hī, hôṅ, kumchiklōn, 
ṙanāmölōn inrē nö ṙā-ang i patī ngam Tēv hī?  
17Chahū-i nuk kulöl nö elkatòh tökeh tumlat; piyāyi nuk sök, tiṙöli patī chūök 
sāiny; kūö nuk sāiny nö nyangngö.  
18Yöng ṙô nup töṙeūla nö halöinyöre! Kalūöchöre el kui nup tömūlhaka nūa, 
pò u nö öt kiyôpu; hôṅ, öt kôlò nuk tömūlhak sīṅp nö ngaich.  
19Ō Mā Tēv, peuinyhökūö meh chin: pò ngam tameūyö nö ṙāpngökūö tö nup 
kiyôp el tönyalnyi, ökngökūö inrē ngam töhū tö nup chōn elkahôyö.  
20Hôṅ, meūka nup töṙēula el kahôyö nö in meh: pò nuk kun töhëm mak nö 
nyôlö, ngam tameūyö inrē nö ṙāpngö kūö tö nup kiyôp el tönyalnyi.  

 Yō-Ĕl 2 

Vamë-nyö Sakāmö Ngam Mā Ṙēngen Nuk Mufākö 

1Föönyökūö ngam römpĕt i Siyôn, föönyökūö öp inhangkö pinhe-eṅkūö i 
ngam töhet rôngö chu; hökngen yip aṅ ngam panam nö ṙòkhöre nö 
kichëyöre: pò ngam sakāmö ngam Mā Tēv nö yih, pò e nö röhta;  

2Sakāmö sinngūlö an anūnngen inrē, sakāmö taṙul tökufëi inrē sinngūlö, sā 
pinrātngö minlīlö peuheū nö i kui minë rôngö; tökiröng tarik tökalēk inrē öt 
töngatī-ivö i tö misī, öt rēhĕn min nö hēktöre unôichrit cha, pòrô nö i ṙôken 
samyeūheu töṙōl köl chap.  
3Urēhĕkūö cha ngam tameūyö nö ṙāpngökūö; lā-unôich cha inrē ngam töhū 
nö ökngö kūö: ngam panam tö sā ök panô-òṅ Ĕten urēhĕkūö cha, lā-unôich 
cha inrē nö öt kôlò ngam tönyalnyi; hôṅ, öt hĕng tak tö cha tö öt kô-òngvah.  
4Ngam mineūkö cha sā mineūkö nup kōra; sā tarik aṅ uk kōra kumyung, 
ngatī röön cha-a nö fal.  
5Sā ṙën röön inröl kumyung i kui nup rôngö anū-ö nö kumööi, sā ṙën ṙô kūö 
töhū kūö tameūyö öp mahaṙāpngö kaṙālö, sā tökālēḵ tarik töhaṙākö nö 
kiyung.  
6I kūö cha yip tarik nö kihngen: lunyī nup kūö cha nö ṙòkhöre.  
7Sā röön tökalēḵ tarik nö fal; yônlö cha-a nö ip ihong kinlōngö sā kumyung 
tarik; ngaich cha-a nö kö kiröönngö röön töhĕng tak nö el talöökö ò, öt pasū-
a inrē nuk mitöökö cha.  
8Öt hĕng taka nö rēhĕn kumring tahëng taka: kiröönngöre cha-a nö kö el 
talöökö re; tufunnyöre cha-a nö i nuk aṅtī cha, ngaich öt piyāingö talöökö re.  
9Kumööilöre cha-a nö i kui ngam elpanam; fal cha-a nö I kui ngam ihong 
kinlōngö; yòhlö cha-a nö el nup patī; lökhöt inkūp kuföt cha-a nö kuhēthötre 
sā öp mu-ulāya.  
10I kūö cha ngam tumlat nö kayīna; kayīna minë halīöngö: sangūli mat ngam 
tavūöi tö ngam chihgëṅt, ṙā-ang hanū matre inrē minë taneūsömat:  
11Ṙô-ov ngaich ngam Mā Tēv ö urēhĕkūö yip kumyung; pò ngam elyöngö ò 
nö tökiröng; pò ò nö tökalēḵ kamëkö kaha ṙô re: pò ngam sakāmö ngam Mā 
Tēv nö kiröng pinhe-eṅkūö inrē; chiāp tökô nö in e?  

Havëtu Im Invöötö Ellōn 

12Ngö ṙô pöri ngam Mā Tēv, Sön yī-ö töngamuh kô-en havantöre in chu 
keuheūttö ellōn re, holtö inhīkö, holtö pineūnyö, holtö miṙivlōn inrē:  

13Tikaichngö ellōn re yin, rö-ö nö minë inyut yīö, ngaich havantöre im Mā 
Tēv ngam Tēv yīö; tön tö-aheūkölōn an, tööḵlö inrē tö miṙēlōn, töt veūtö 
lanīnö, töpōyen miṙēlōn, mahavanrit lōn re inrē tö öp töchōich.  
14Chīöp tö-akahalōn tö ò nö öt havöökūöre min ane inrē havanrit lōn re, 
ngaich ṙātö inkôlò nö lā-unôich tö ò, öp nyā-aṅ tökētu òk inrē tökētu nö im 
Mā Tēv ngam Tēv yīö?  
15Föönyökūö ngam römpĕt i Sīyôn, ahetlö ngam inhīkö, havëtö töchēv 
manūlö:  
16Hamūl yip tarik, ahetlö yip tömaṙôngö, hamūl yip minṙöinylen tarik, hamūl 
yip nyīö, cha-a inrē yip pamôḵ: hökngen öp töhapīhö kikōnyö nö kunyī-inyre 
nö ṙā-ang el urôhò re, öp töhapīhö kikānö inrē nö ṙā-ang el kun urôhò re.  
17Hökngen yip kūönṙô tö yip mameukṙen ngam Mā Tēv, nö peuiny nö ihôi 
ngam nyat rit tūi tö ngam tahāklö, höknyô cha nö ngö ṙô, Ō Mā Tēv, aṙēlö vē 
tarik re man, un kētu vē amin meh nö im minṙēngö, hòṅ vē pumnāmö tarik 
nö öt mināich tö cha: kūöyòh ṙöng aich min nö ngö ṙô nö i vē tarik, Isuh ap 
Tēv cha?  

Kētö Saniöpö Aṅ Kūö Ngam Tumlat Ngam Tēv 

18Ngaich ngam Mā Tēv nö kalē-ĕlōn tömpanam re, aṙē-ĕlōn inrē tö yip tarik 
re.  
19Ngaich ngam Mā Tēv nö sapṙô yip tarik re nö ngö ṙô, Yĕh meuk, söömtö 
sāiny yīö chin min, vāin, tavī-i inrē, ngaich yī-ö min tööḵngen tö u. Ngaich 
chū-ö min öt hēk vīten yīö minṙēngö i vē pumnāmö tarik;  
20Marôvat tī pöri chū-ö min ṙūöngö yip kumyung tö yīö aṅ lā kapā, ahōngen 
ò chin min inrē ip panam töt sīöpö aṅkūö tö öt kôlò inrē, lā kūö ò ngam lā 
chuhöt mai, lā uk ò inrē ngam lā sūng mai; ngaich taveūklöng min öp 
inngeūṅtö ò veūklö min inrē öp tinôngö ò töhangeūṅtu pò ò nö keuheūten tö 
nuk tökiröng la-en.  
21Un pa-ekūö Ō panam, ṙāmölōn man hanyam ṙô re inrē ṙāmölōn; pò ngam 
Mā Tēv nö keuheūten tö nuk tökiröng la-en.  

22Ui pa-ekūö yī-ö töṙeūla el kahôyö; tön sīöplö nuk kiyôp el tönyalnyi, pò öp 
chōn nö ṙônguvö öp anychīr chōn tö vāin inrē nö sīöpnyöre kumlēḵ.  
23Ṙamölōn yin lökten, yī-ö kūön aṅ Sīyôn, hanyam ṙô re ṙāmölōn im Mā Tēv 
ngam Tēv yīö; tön kē-ĕkūö yīö an tö ngam mu-urĕh kumṙah nö löökö ṙôken 
tī, ngaich kūö yīö inrē anga-aṅ nö hōten ngam kumṙah nö hōten ngam 
kumrah nö chahūköti, ngam mu-urĕh kumṙah ngam mu-unôich inrē, im 
raneh chingëṅt.  
24Ngaich nup el patī min nö tööḵlö tö vīt, ngaich nup tökôlò tö vīt, ngaich 
nup tökôlò alaha min inrē nö taṙēchlöng nö holtö vāin tavī-i inrē.  
25Havantö nup samyeūheu chin min in yīö nuk tö nyā-aṅyö aṅkūö tö hāyö, 
lahung, kataëm, misītö inrē yik töpōyen kumyung tahīntö chu in yīö.  
26Pōivat yin min nyā-aṅvkūö tööḵngen inrē, ngaich ha-öiny minënyö ngam 
Mā Tēv min ngam Tēv yīö, ngam tö tītö pinngangkūö nö in yīö: ngaich min 
vē tarik chu nö öt hētu nö sirōngkūö.  
27Ngaich yī-ö min akahalōn tö chu el ṙôngö Israĕl, tö chu inrē öich Mā Tēv, 
öich Tēv yīö öt tahënguvö: ngaich öt hētu min vē tarik chu nö sirōngkūö.  

Sakāmö ngam Mā 

28Ngaich ngö inlahen angū-ö min nö unôich, tö chu min ṙöstö ngam 
fanöinylöre i kui taṙòkhöre tarik; ngaich yip kūön yīö kikōnyö kūön yīö 
kikānö inrē min nö mikahten, heūv heūvö min yip tököinytarik yīö, meuk 
tömeūkö min yip ṙāl tarik yīö.  
29I kui yip kikōnyö tarik i yip kikānö tarik inrē i nup sakāmö anū-ö öich ṙöstö 
ngam fanöinylöre.  
30Hameuktö pinngangkūö chin min el halīöngö el tumlat inrē, mahām, 
tameūyö öp tö tafūna lul inrē.  
31Vīngöre an min ngam tavūöi nö sinngūlö, vīngöre inrē ngam chingëṅt nö 
mahām, urēhĕ kūö yanīhih öp sakāmö ngam Mā Tēv tökiröng pinhe-eṅkūö 
inrē.  

32Ngaich ngö inlahen angū-ö min tö öp töng mahavëkö minë-eny ngam Mā 
Tēv min nö ṙānyuvö: pòn i kui rung Siyông i Yērusalem inrē cha-a min yip 
tötkô-òngvah, sā ṙô ngam Mā Tēv, yip töhavëka tö ngam Mā Tēv aṅ in yip 
chööḵṙen.  

Yō-Ĕl 3 

Ngëichkaṙen Min Ngam Panam 

1Yĕh meuk, pòn i nuk sakāmö anū-ö, ip ṙētak angū-ö inrē, hē chu min hēk 
kētö yip töhakövö aṅ Yūta aṅ Yērusalem inrē,  
2Hamūl yip pumnāmö tarik chū-ö min nö ṙòkhöre, ngaich kēten cha min nö 
el öp achāṙö Yēhōsafat; ngaich vë-ekūö cha chū-ö min in e tökūö yip tarik 
chu kūö ök amin chu inrē Israĕl, ök töpirāti tö cha nö in vē pumnāmö tarik, 
ngaich ṙāngö ngam panam chu.  
3Ngaich cha-a inrē nö kalah taneūngenre tö yip tarik chu: ngaich kēngö nyīö 
kikōnyö nö i tö-inyihka kikānö, inyihngö nyīö kikānö inrē nö ṙāi vāin, pò cha 
nö hòṅ ka-eūt.  
4Hôṅ, asuh öi yī-ö tö chu, Ō Tūrös, Sītōn, ṙòkhöre inrē aṅ chīṙö Filistiā? Hòṅ 
havahalre öi in chu? Yē yīö hòṅ havahalre in chu, ngaich ka-eūyen chū-ö min 
havantö ngam invahlö nö i kui yīö.  
5Pò yīö uroh ngaich kē nuk rupīö chu humlum chu inrē, ngaich keunngö u nö 
el nup chūök yīö vë-ekūötēv nuk tövai chehen chu;  
6Inyīhiyö inrē yik kūön aṅ Yūta kūön aṅ Yērusalem inrē nö in yip kikōnyö 
kūön aṅ Krīk, pò yīö hòṅ kēngen cha nö marôvat tö kūöngö panam cha,  
7Yĕh meuk, hachohken cha chin min ṙeū-eung ip chūök tī yīö öi inyihngen 
cha, ngaich havantö ngam invahaltī yīö nö i kui yīö 
8Inyihngö yip kūön yīö chin min kikōnyö yip kūön yīö kikānö inrē nö eltī yip 
kūön aṅ Yūtā, ngaich cha-a min nö inyihngen cha nö in yip tarik aṅ Sapiā, in 
yip tömarôvat pumnāmö tarik: pò e nö ṙô ngam Mā Tēv.  

9Ahangnyö e yin in yip pumnāmötarik; halēnlö kinyūngö: hachohkö alaha yip 
tökalēḵ tarik; hökngen yip kumyung tarik nö haröhtöre nö ṙòkhöre, hökngen 
cha nö yihtöre.  
10Röm nup kūö kunköh tumlat yin nö fël nup kinmöp el kui chōn inrē nö vöi: 
höknyô yip töt kalē-en nö ngö ṙô, kalēḵ chin chū-ö.  
11Ka-eūyen yin, tā-a, ṙòkhöre yī-ö pumnāmö tarik tö vintakūö, hamūltöre: in 
e tölṙô yip tökalēḵ in meh nö yihtöre, Ō Mā Tēv.  
12Hökngen yip pumnāmö nö hachōhol alahare, ngaich yihtökūö nö el achāṙö 
Yēhōsafat: tön in e chin min ūichhaka kahòkken tö vintakūö pumnāmö tarik 
nö ṙòkhöre.  
13Kētö tī re yin imkanöt, tö ngaich an nö kanöinyö ṙòng; tā-a, röön yin 
ngaich; tön tööḵlö an ngam kinrān vāin taṙēchi nup tökôlò aṅ e; pò ap öt 
lanöökö cha nö kiröngen.  
14Maṙôgö, maṙôngö yip el achāṙö kinṙôka pò ngam sakāmö ngam Mā Tēv nö 
röhta nö el achāṙö chūök kinṙôka.  
15Sangulköti mat ngam tavūöi tö ngam chingëṅt, ngaich minë taneūsömat 
inrē nö ṙāngö pinchālö mat re.  

Hakòlò Yip Tarik Re Min Ngam Tēv 

16Löknyö Sīyôn ngam Mā Tēv min nö pōiti ṙô, löknyö Yērusalem inrē ap ṙô ò 
nö kaknyu; ngaich minë halīöngö tö ngam tumlat inrē nö kayīna; ngaich pöri 
min ngam Mā Tēv nö innyatlö yip tarik ò, töngëḵ inrē nö chūök yip kūön 
Israĕl.  
17Hòṅ yīö min akahalōn tö chu öich chū-ö Mā Tēv öich Tēv yīö, mī-iyöng 
Sīyôn öp töhet rôngö chu: ngaich min Yērusalem nö töhet, öt hēk min yip aṅ 
tahëng nö lökngö in e.  
18Ngaich ngö inlahen angū-ö min ip sakāmö angū-ö minë rôngö min nö 
kitaknyö tö kuchik vāin, minë rung inrē min nö hëmnyi aṅ tö tūt ṙòkhöre min 
inrē nup kun töhëm mak aṅ Yūtā nö hëmö aṅ tö mak; hëmnyi min inrē öp 

mak nö ṙā-ang el patī ngam Mā Tēv, ngaich angū-ö min nö hamakngö el 
achāṙö Sitim.  
19Ngāsngö min ngaich Aikup, ngāsngö inrē Ētöm nö eltönyalnyi; kūö 
chanökhuṙen re tö yip kūön aṅ Yūtā, pò cha nö kitakṅyö mahām töt akaha nö 
i panam cha.  
20Örheūheu pöri min Yūta nö köp, Yērusalem inrē löktökūö tum köl chap 
tarik.  
21Ngaich chū-ö min sichngö mahām cha nup tö-öl nö sīchiyö tö chu: pò ngam 
Mā Tēv nö iyöng Siyôn.  

Amōs 

Amōs 1 

1Në ṙô Amôs, ök mī-in yik yōm pököre i Tēkoā, në maheuṅk ò lāinyngen 
Israel hē nuk sakāmö Usayā ök rācha aṅ Yūtā, hē nuk sakāmö Yēropoām inrē 
ök kikōnyö kūön Yô-as rācha aṅ Israel nët samyeūheu urĕh tö ök kumyeūnö.  
2Ngö ṙô anga-aṅ, Pōitô an min ngam Mā Tēv nö löktö Sīyôn, kaknyö ṙô re an 
inrē nö löknyö Yērusalem; ngaich min nup kiyôp yip yōm pököre nö 
haṙīvölōn, ngesngö min inrē öp kui Kārmel.  

Ṙô Tö Ötlanënö Ngam Tēv Nö In Yip Ranghö Israel. 
Sīrīa 

3Ngö ṙô an ngam Mā Tēv: Kūö tölūöi fālen Tamaskös, hôṅ, kūö töfën, hö-ö 
chin min havööngö kūö ngam sācha e; pò cha nö fōhoh Kilīöt nö aṅtī tö vët 
piṙōngnyö ṙòng sāiny 
4Söömtö tameūyö pöri chū-ö min I patī Hasa-ĕl, ngaich angū-ö min nö 
haṙāpngö nup patī rācha in Penhatat.  
5Likölngö ap kālkūö Tamaskös chin min ngaich rökngen yip aṅ e löktökūö öp 
Achāṙö Aven, anga-aṅ inrē öp ṙamapkö kinchīṙö rācha nö ṙēu-eung i patī 
Ēten: ngaich min inrē yip tarik aṅ Sīriā nö chuh el inkövö nö i Kīr, ṙô ngam 
Mā Tēv.  

Filistīa 

6Ngö ṙô ngam Mā Tēv: Kūö tölūöi fālen Kasā, hôṅ, kūö töfën, hö-ö chin min 
havööngö kūö ngam sācha e: pò cha nö halaingö töhakövö nö keuheūtngöre 
tī tö yik tarik, nö kēten cha ö i Ētöm.  
7Söömtö tameūyö pöri chū-ö min I kui ap ihong kinlōngö Kasā, ngaich angū-ö 
min nö haṙāpngö nup patī rācha umuh.  
8Ngaich chū-ö min rökngen yip aṅ e löktökūö Astòt, anga-aṅ inrē öp ṙamapkö 
kinchīṙö rācha löktökūö Eskēlòn; hö-ö chin min havöökūö tī re lā-al Ēkròn, 
yip chööḵṙen inrē in yip aṅ Filistain min nö ötkôlò, ṙô ngam Mā Tēv.  

Tūrös 

9Ngö ṙô An ngam Mā Tēv: Kūö tölūöi fālen Tūrös, hôṅ, kūö töfën hö-ö chin 
min havööngökūö ngam sācha e: pò cha nö keuheūtngöre tī tö yip tarik nö 
kēten cha nö i Ētöm, ngaich rö-ö nö köpölōn tö kinlēḵngô mak ahala re:  
10Söömtö tameūyö pöri chū-ö min i kui öp ihong kinlōngö Tūrös, ngaich 
angū-ö min nö haṙāpngö nup patī rācha umuh.  

Ītöm 

11Ngö ṙô An ngam Mā Tēv: Kūö tölūöi fālen Ētöm, hôṅ, kūö töfën, hö-ö chin 
min havööngökūö ngam sācha e: pò ò lūḵ ap hanöng kisānöre nö aṅ eltī tö 
fël, ngaich kavalngö miṙēlōn, ngaich ap tanānyö ò nö iṙūöhötī nö chiṙes, 
ngaich inrē anga-aṅ nö örheūheu nö haköp lanīnö re:  
12Söömtö tameūyö pöri chū-ö min i kui Tēman, ngaich angū-ö min nö 
haṙāpngö nup patī racha i Pòsrā.  

Amòn 

13Ngö ṙô An ngam Mā Tēv: Kūö tölūöi fālen yip kūön Amön, hôṅ, kūö töfën, 
hö-ö chin min havööngökūö ngam sācha e; pò cha nö fungngö aich kikānö 
puyōsö nö i Kīlīöt, pò cha ö hòṅ ṙūöyö kūöngö panam re:  
14Tōttökūö tameūyö pöri chū-ö min ip ihong kinlōngö Rapā, ngaich angū-ö 
min nö haṙāpngö nup patī rācha umuh nö sā ṙôktô hē el sakāmö kinyūngö, 
holtö chanôchö mai hē el sakāmö lamfeui kuföt:  
15Ngaich ap rācha cha min nö chuh el inkövö, anga-aṅ tö yip kūön rācha nö 
hol ò, ṙô ngam Mā Tēv.  

Amōs 2 

Môāp 

1Ngö ṙô an ngam Mā Tēv: Kūö tölūöi fālen Mô-āp, hôṅ, kūö töfën, hö-ö chin 
min havööngökūö ngam sācha e: pò ò nö föngngö nuk tangëḵ ök rācha aṅ 
Etöm nö lanit.  
2Söömtö tameūyö pöri chū-ö min i kui Mô-āp, ngaich angū-ö min nö 
haṙāpngö nup patī rācha i Kerīyòt; ngaich i tinṙōlen min Mô-āp nö kapah, 
höltö ṙënṙô holtö ṙô römpĕt inrē.  

3Ngaich chū-ö min rökngen ma-akah fālen löktökūö ellōn e, ngaich fëlngö yip 
kūön rācha min umuh nö anòngngen ò, ṙô ngam Mā Tēv.  

Yūtā 

4Ngö ṙô an ngam Mā Tēv: Kūö tölūöi fālen Yūtā, hôṅ töfën, hö-ö chin min 
havööngökūö ngam sācha e: pò cha nö sō-o ngam chöngö ngam Mā Tēv, öt 
haköp ngam inchöngten inrē aṅ in ò, ngaich nup minyôinyaṅ cha nö pô-
òvkūö tö cha nö vaich, nöng sā talöökö yik muvöhngö cha:  
5Tintö tameūyö pöri min chū-ö i kui Yūta, ngaich angū-ö min nö haṙāpngö 
nup patī rācha i Yērusalem.  

Kinṙòkken Israel 

6Ngö ṙô an ngam Mā Tēv: Kūö tölūöi fālen Israel, hôṅ, kūö töfën, hö-ö chin 
min havööngö kūö ngam sācha e: pòcha nö inyihngö yip tölöök nö ṙāi rupīö, 
yip töhāṅten inrē nöng hĕng höt tahôl tö kunröpö:  
7Yip tö tarūka lōn tö nup pitung ngam tumlat i kui öp yāich, ngaich kānngöre 
tö ngam talöökö inyāichngö: hĕng tak öp tarik tö öp yöng ò kikōnyö inrē min 
nö chuh im töhĕng tak kikānö, nö hachōichngö ngam töhet minënyö chu:  
8Ṙōlngöre cha-a nö ranghö nup tahāklö nö el nup hilā tökē-ĕyö nö kinlēḵngô, 
el patī ngam Tēv cha inrē cha-a nö ka-eūt vāin nup töhaṙāyö inchūḵngen.  
9Urēhĕkūö cha pöri chū-ö min keuheūtngö vah yip aṅ Amôr, yik tösā rôlòng 
sītör, sā nganë-eṅ ōk inrē; löktö lā tulöng tī chū-ö min keuheūtngö vah nup 
ṙòng ò, ngaich löktö lā taṙeū tī inrē i nuk ṙĕh ò.  
10Kēnyen yīö chin inrē ṙā-ang ap panam Aikup, hachō-o yīö inrē el tönyalnyi 
fën anāi sumkam, öi kē ngam panam yip aṅ Amôr.  
11Hachohlö yip kūön yīö chin kikōnyö nö pròfĕt, yip ṙāl tarik yīö inrē nö aṅ 
Nasaret. Röh ṙöng öng nö ngatī, Ō yī-ö kūön Israel? Ṙô ngam Mā Tēv.  
12Ngaich pöri yī-ö kē-ĕkūö yip aṅ Nasaret nö òk vāin; ngaich ngö ṙô öi tölṙô 
yip pròfĕt, Uh yin ṙô-òv tö nup maheuṅk re.  
13Yĕh meuk, tīpten yīö chin min el chūök yīö sā ap inröl tötīpö aṅ tö nuk 
törōire ṙòng sāiny.  

14Ngaich yip töpāngö min nö lëlngö tö tī yip töveut, ngaich yip tökalēḵ min 
nö öt hangëkö yip kunyung in cha, öt rēhĕn öp tömihôiṅ min nö ṙānyö nômö 
re:  
15Öt rēhĕn anga-aṅ min nö sökhaka öp tö aṅhaṅv eltī tö linreny; anga-aṅ inrē 
öp töveūtö röön min öt ṙānyöre: öt rēhĕn anga-aṅ min öp mī-i uk kōra nö 
ṙāyö nômö re:  
16Anga-aṅ inrē öp töt pa-ekūö in yip tö mihôiṅ falngöre min nöng chumlal ip 
sakāmö angū-ö, ṙô ngam Mā Tēv.  

 Amōs 3 

1Hang ngih ṙô yin ngih ṙô ngam Mā Tēv nö lā-alkūö yīö, Ō yi-ö kūön Israel, 
lā-alkūö yip töhĕng mupīhö nö ṙòkhöre yip kahënyö chu nö ṙā-ang el öp 
panam Aikup, nö ngö ṙô,  
2Höng yī-ö yin mikahkūö chu i tum mupīhöyip taṙòkhöre aṅ ngih tumlat; 
lökten chin min in yīö chöhkö nup taṙòkhöre tökööl yīö.  

Kinlāha Ngam Prôfět 

3Yĕn hō-en höö lōn cha-a, ngaich möl röh nö holröönre nö kiröönngöre nap 
tönët tak?  
4Ayôṙa ṙô öp lāyön ṙung nö el-inchōn, yē ò nö öt nyā-aṅvkūö? Ayôṙa ap ṙung 
kunlāyön nö el chūökre, yē ò nö öt taneūnguṙen?  
5Kô ang ngòh chehechōn nö fuk el tinngöp nö el tumlat, yē ap insuk ò nö öt 
ṙātu nö hanöng ò? Kô-òren ap tinföt nö tafötlöng nö ṙā-ang el tumlat, ngaich 
nöng öt pô-òvö?  
6Kô-òren ap römpĕt nö föönyu kūö nö elpanam, ngaich öt pa-ekūö hòng yip 
tarik? Kô-òren hòng tötlöök nö fuk ip töhĕng elpanam, nö öt tī ngam Mā Tēv 
angū-ö?  
7Hö-övö an ngam Mā Tēv nö tinī-ivö, hameuktö nup hayunken re pöri anga-
aṅ nö in yip tarikre pròfĕt.  

8Ayôṙa ṙô ap lāyön, achiāp min töt pa-ekūö? Ṙò-òvö an ngam Mē Tēv, achīö 
tökô nö öt ve-eny e?  

Pinyāingö Samerīa 

9Ahangyö e yin el nup patī rācha i Astòt, el nup patī rācha i panam Aikup 
inrē, ngö ṙô, Hamūlöre yin i kui nup rôngö Samariā, yĕh meuk, öp yöng 
tinṙōlen umuh, öp inkihten inrē ellōn e.  
10Pò cha nö öt akahakūö tö töhuveū la-en, ṙô ngam Mā Tēv, yip mahamūllö 
chanökhuṙen unlāya inrē nö ël nup in cha patī rācha.  
11Lökten an ngam Mā Tēv nö ngö ṙô: Hĕng tak ap min tökunyaha elmat, nö 
mahavīlö ngam panam: ngaich anga-aṅ min nö tumṙeūtö ngam kumlēḵ meh 
nö ṙā-ang in meh, ngaich nup patī rācha in meh min nö hachōchi.  
12Ngö ṙô An ngam Mā Tēv: Sā öp yōm pököre nö kēḵ nup tönët kalröön nö ṙā-
ang elvāng ap lāyön, hēk inrē hĕng öp nang; ngatī kinënyö min yip kūön 
Israel yip amūichhak nö i sinkeukngö el chamam nö I Samariā, nö el nup 
resöm inrē tötanyīka ël chamam.  
13Hang yin, hameukhöti inrē i lā-al ngam patī Yāköp, ṙô ngam Mā Tēv, ngam 
Tēv yip tömaṙôngö.  
14Pòn ip sakamö angū-ö öp hē chu min chöhkö fālen öich in ò, chöhkö nup 
tahāklö Pētĕl chū-ö min inrē, ngaich nup sinrōl öp tahāklö min nö rökiyö, 
ngaich suktöre nö el tumlat.  
15Ngaich chū-ö min hachök ap patī laneūchö nö hol töp patī sikehngö; ngaich 
nup patī kanël alafānta min nö payāyi, nup tökiröng patī inrē min nö öt ōtre, 
ṙô ngam Mā Tēv.  

Amōs 4 

1Hang ngih ṙô, yī-ö kan nuā aṅ Pasān, öi mī-ikui ngam rôngö Samariā, öi 
mahakihten yāich, öi pumnyāichngö töhāten, öi tö ngö ṙô tö yip mā cha, Kē-
ĕti, tā-a töi ka-eūt.  

2Im hanë töre chūök ṙô an ngam Mā Tēv, tö e, yĕh meuk, nup sakāmö min nö 
teunghö kui meh, tö cha min nö kēngen meh nö aṅtī tö vòk, yip chööḵ yīö 
inrē nö nyāha tö vòk kāḵ.  
3Ngaich yī-ö min meutnyi löknyö nup tömëngö, öi kö hachip kū-öre; ngaich 
yī-ö min afukngöre i Harmòn, ṙô ngam Mā Tēv.  

Öthakāha El Mat Israel 

4Ta-a yih i Pētĕl, hatôichngenre inrē i Kilkāl, ṙūölö ṙôken nup fālen; kaheuk 
peuheū inrē kētö nup tökētu tö yīö, kaheuk tölūöi sumkam kētö nup töhĕng i 
tösöm tī yīö;  
5Kētö nöinyö tökētu inrē aṅ i nuk tö-aföhlöng, ahangkö nup kanahanglōn 
tökētu inrē hatāinyö hināngö u inrē: tön angū-ö an ööi yīö, Ō yī-ö kūön 
Israel, ṙô ngam Mā Tēv.  
6Ngaich chin inrē kē-ĕkūö yīö tö hanëtö kanap i nup elpanam yīö nö ṙòkhöre 
nup nya-aṅkūö inrē i nup chūök yīö ṙòkhöre; ngaich rö-ö yī-ö havantöre in 
chu, ṙô ngam Mā Tēv.  
7Ngaich chin inrē ṙap röön ngam kumṙah nö in yīö yĕn ṙòngmö lūöi töre 
chumngëṅtö ap inmūlö ṙòng: ngaich chū-ö vīten e nö kumṙah nö i kui töhĕng 
elpanam, sōten e inrē nö kumṙah nö i kui tahëng elpanam: hĕng kang chūök 
ap tö kumṙahtu kui, ngaich ap tö kumṙahtu kui nö öt nyangngö.  
8Lökten nuk tönët hēk tölūöi elpanam nö chuh im töhĕng elpanam nö òk 
mak, ngaich rö-ö nö tööḵngen: sönngenre yī-ö öt havantöre in chu, ṙô ngam 
Mā Tēv.  
9Hachökö yīö chū-ö aṅtī tö nyanangngö nganāvngö inrē; nup töpōyen panô-
òṅ yīö, panô-òṅ vāin yīö inrē, any-chīr chōn yīö, ôlīv chōn yīö keuheūt nö 
ngaich tö kūö kāta-ëm: sönngenre yī-ö öt hòṅ havantöre in chu, ṙô ngam ṙô 
Mā Tēv.  
10Ngaich chū-ö söömtö tölëlngö kūö invah in yīö tösā nup i Aikup: fëli tö chu 
nö yahatö fël yik ṙāl tarik yīö, ngaich nuk kōra yīö inrē nö kē-ĕyö; ngaich 

vīten öp inngeūṅtö öp elyöngö yīö nö meutlö nö löklö elmeh yīö; sönngenre 
yī-ö öt havatöre in chu, ṙô ngam Mā Tēv.  
11Tiṙöli tö chu nup rīkre in yīö sā tī ngam Tēv hē tinṙölngö Sôtöm Kômòra 
inrē, ngaich yī-ö sā öp hanūkūö tameūyö tö töknyu nö ṙā-ang im töhūkūö: 
sönngenre yī-ö öt havantöre in chu, ṙô ngam Mā Tēv.  
12Lökten chin min ngö tī in meh, Ō Israel: ngaich kūö chu min ngati tī tö ngih 
in meh, halēnöre mana höngkūö ngam Tēv Ō Israel.  
13Yĕh meuk, pò ò ngam mamul-lö minë rôngö, vamīlö ngam kuföt inrē, vamë-
eny nang tarik töp ellōn ò, ngam vamīlö sinngul tö peuheū kumröön kui minë 
lā tulöng chūök ing tumlat: ngam Mā Tēv, Tēv yip tömaṙôngö, an ngam 
minënyö ò.  

 Amōs 5 

Invëkö Im Invöötö Ellōn 

1Hang ngih yin ṙô ngam ṙô chu harāmö yīö, Ō yī-ö aṅ patī Israel.  
2Fukngö ap rēlö aṅ Israel; öt chanòhlen ap min nö ngaich: fukngö ap nö i kui 
ngam panam re öt hĕng tak umuh mahachohlen ò.  
3Pòn ngö ṙô ngam Mā Tēv; Öp elpanam töhĕng köṅny ṙôken nö kiröönngöre 
ngaich min nöng hēngòng tö-ōtre, ngaich angū-ö öp töhēngòng nö 
kröönngöre ngaich höng söm tit tāk tö-ōtre min, nö i patī Israel.  
4Pòn ngö ṙô ngam Mā Tēv tö ngam patī Israel, Chöhöh chu yin, ngaich yī-ö 
min aṅ:  
5Uh pöri chöhö Pētĕl, uh rēhĕn kuhēthötre i Kilkāl, un ṙūöhöngre inrē i 
Pīrsīpā: tön kô-en an min Kilkāl nö chuh el inkövö, ngaich rööḵngöre min 
Pētĕl.  
6Chöh ngam Mā Tēv, ngaich aṅ min yī-ö, hòṅ ò min nö öt sā tinfūnlö kūö 
tameūyö nö i patī Yôsĕf, ngaich ṙāpngö kūö angū-ö ngaich öt hĕng tak umuh 
mahanyang-ngö kūö e nö i Pētĕl,  

7Yī-ö mahavāngtö inkaha fālen nö im tö angū-öṅvö, ngaich afukngö töchiplö 
nö el tumlat.  
8Chöhan ngam vamīlen Pleyates, Ōrīön inrē, ngaich havāngtö ngam nyat 
kinpaha nö lā peuheū, ngaich vīten ngam sakāmö nö sinngūlö holtö hatööm; 
ngam mahavëkö minë mak ngam mai, ngaich ṙöstö u nö i kūö gam tumlat; 
Mā Tēv An ngam minë-eny ò;  
9Ngam kamëtö töng yitta pinyāingö nö i kui ngam tökalēḵ, lökten ngam 
pinyāingö nö yih nö i kui ngam chūök kumyung.  
10Kunyaha elmat yin tö ò ngam vamë-a nö i kūö inkūp, surīkhen ò yin inrē 
ngam tö ṙôtö töchiplen.  
11Lökten pò yīö rööntö kui yāich, ngaich hateungtīre kē vīt öm in ò: ngaich 
yin yih mānlö nup patī nö ihong töfāsö hö-ö pöri yī-ö min iyöng ël u; teūichtö 
tökôlò yin el panô-òṅ vāin, rö-ö pöri yī-ö min òk öp vāin aṅ in u.  
12Pò chu akahalōn tö ṙôken nup öt lanöökö yīö tö kumlēḵ nup tökööl yīö inrē; 
yī-ö mahakihten tölöök, kamë ṙāi michūṙen mahavöökūö ngam yāich nö ikūö 
inkūp nö ṙā-ang im töchip.  
13Lökten ngòh tö-akaha nöng öt ṙô-òv min ip hē e; pò e nö tötlöök nö ṙētak.  
14Chöh ngam tölöök, un ngam tötlöök hòṅ yīö aṅ: ngaich ngatī ngam Mā Tēv, 
ngam Tēv yip tömaṙôngö, min nö in yīö, sā ṙô yīö.  
15Surīkhö ngam tötlöök, hāngenlōn tö ngam tölöök, haköpngö ngam inkaha 
fālen nö i kūö inkūp; lohten ngam Mā Tēv, ngam Tēv yip tömaṙôgö min nö 
aṙē-ĕlōn tö yip chööḵṙen Yôsĕf.  
16Lökten an nö ngö ṙô ngam Mā Tēv, ngam Tēv yip tömaṙôngö, ngam Mā: 
Inrāmöre öp min nö ël nup töpōitī ël talöökö nö ṙòkhöre; ngaich ngö ṙô min 
cha-a nö ël nup kun talöökö, Aōla! Aōla! Ngaich cha-a min nö havëkö öp 
tameūich tarik nö töhaṙivlōn, cha-a inrē yip töhuveū-euṙô nö peuinynö 
harāmöre.  

17El nup panô-òṅ vāin min öp inrāmöre: pò chu min lök ellōn meh, ṙô ngam 
Mā Tēv 
18Tötkôlò yi yī-ö töhòṅ lōntö ngam sakāmö ngam Mā Tēv! Kūöyòh öi hòṅ īnu 
tö ngam sakāmö ngam Mā Tēv? Sinngūlö ana, öt hanātö 
19Sā ṙēten ök tarik famalngöre töp lāyö ngaich höngkūö ò ap për; hēk inrē ap 
kumhēthötre nö el patī ngaich tānlö tīre nö i kaha patī, ngaich kāpan ngam 
pēch.  
20Röh öp min sakāmö ngam Mā Tēv nö sinngulö nö öthanātö? Sangūla takô 
ap, öt yanāngu hòng in e?  
21Surīkhö nup tökiröng nyinā-aṅ chin in yīö, öt kūöngenre, hö-ö chin inrē i 
nup tö-ūnngen manūlö kuchīkölōn.  
22Hôṅ, pòrô yin kētö töföngö tökētū in chu nyā-aṅ inrē töktētu, hö-ö chū-ö 
min hō-en u: öt rēhĕn min öich chumkūöṙen in nup inlāmö tökētu nup tö 
sangööṙö alaha töṙeūla aṅ in yīö. 
23Kēngö u nö ṙā-ang in chu nup ṙënṙô tinkökö; tön rö-ö chin hòṅ hang 
tölöökö ṙô töṙātö ranöng meh.  
24Hökngen ngam inkaha fālen pöri nö hëmti nö sā töpōyen mak, öp lanöökö 
inrē nö sā tökalēḵ tahël.  
25Kētö tökētu öi in chu misī nyā-aṅ inrē tökētu öi fën anāi samyeūheu el el 
tönyalnyi, Ō me-eṅ patī Israel?  
26Hôṅ, tayuk inrūkui Mōlek yin öp töhet chūök ngam insātēv yīö inrē, ngam 
tanēusömat ngam tēv yīö, ngam vahī yīö kahngenre.  
27Lökten chin min vīten yīö kiröönngöre el inkövö lā muh tö Tamaskös, ṙô 
ngam Mā Tēv, ngam töminënyuvö tö ngam Tēv yip tömaṙôngö.  

Amōs 6 

Tinṙölngö Israel 

1Tötkôlò yip cha-a yik kumchikngenre nö i Sīyôn, acha-a inrē yip töngë-eṅ 
chūök nö i kui rôngö Samariā, yip mā tarik yöngkūö yip pumnāmö tarik, yip 
töyīhiv kūö tö ngam patī Israel!  
2Ṙūöhölre yin i Kālnĕh, ngëicha inrē; ngaich ṙēu eung umuh kiröönngöre 
chuh Hamat öp tökiröng: ngaich peūtöre i Kāt yip aṅ Filistian: mötlö yip cha-
a tö në pūlngö? Hēk inrē kiröng ap kūöngö panam cha tö kūöngö panam yīö?  
3Yī-ö tömarôvat tī tö ngam tötlöök sakāmö, ngaich vīten ngam anūichö 
chanökhuṙen nö haröhtöre;  
4Yī-ö muhulalhaka ël kanël alafān chamam, ngaich hateutnyöre el nup 
chamam yīö, ngaich kā kūön sīṅp aṅ i nup tömūlhaka, kā kun nuā inrē aṅ i 
nup ellōn chūök u;  
5Yī-ö tumkökṙôre tö tinkökö minôn i ṙô öp töṙātö ranöng; yī-ö lamukkötīre vī 
nup ranöng tinkökö, sā Tāvit;  
6Yī-ö amòk vāin el töchilū pingāṅl, ngaich hachāmöre tö nup tölngö incham 
alaha; hö-ö pöri cha-a nö haṙivlōn tö kanihngen Yôsĕf.  
7Lökten yip min töngamuh nö kiröönngöre nö hakövö nö in yip raneh 
kumröönngöre nö hakövö yip kamsālö cha inrē yip mahateutngöre nö 
chaṙēvīṙen min.  
8In re ṙô An ngam Mā Tēv nö chūöku ṙô, ṙô ngam Mā Tēv, ngam Tēv yip 
tömaṙôngö: Sā-òkkūö chin tö ngam inkēulen Yāköp, surīkhö nup patī rācha 
òchin inrē: lökten chin min kētö ngam elpanam holtö yip aṅ e keuheūtlöre.  
9Ngaich ngö inlahen angū-ö min, yĕn söm tit tak tarik tö ōtren nö umuh el 
töhĕng patī, kapah min cha-a,  
10Ngaich yē öp köiny yöng öp tarik nö kē an min, anga-aṅ öp famöngngen ò 
nö kēnyö nup tangëḵ nö ṙā-ang el öp patī, ngaich ngö ṙô min tö ò öp lamā 
kanôköṙul ngam patī, Ōtren hol ömeh? Ngaich ngö ṙô anga-aṅ, Hö-ö; ngaich 
ngö ṙô min anga-aṅ, Ṙāngôre man; tön rö-ö in kô kakkö minë-eny ngam Mā 
Tēv.  

11Yĕh meuk, tö ngam Mā Tēv nö chöngu, ngaich ngam tökiröng patī min nö 
hamëngnyu, ngam kun patī inrē nö hulhötvö kaha.  
12Fal nup min kōra nö I kui ihong? Hĕng tak hòng min kumköh chūök 
taneūich nö holtö kōiy nuā? Yī-ö mahavāngtö inkaha fālen im tö-angū öṅvö, 
öp ṙòng lanöökö inrē nö im tö-angū-öṅvö.  
13Yī-ö töṙāmölōn i Chehen töng ranö-ö, öi tö ngö ṙô, Röh öi ayī-ö i kumlēḵre 
kē Sinrōlre?  
14Yĕh meuk, tö chu min hachohlö lā-al meh tö pumnāmö tarik, Ō patī Israel, 
ṙô ngam Mā Tēv, ngam Tēv yip tömaṙôgö; ngaich cha-a min nö hakihten yīö 
löktökūö öp lökhöt i Hamat söl ip Töhëm Kun Mak i Arapā.  

 Amōs 7 

Mineūkö Nuk Mufākö 

1Ngö tī an ngam Mā Tēv nö hameukhö mat chu: yĕh meuk, vī hāyö an i 
ranehlö maneuinylö sanīöpö nup lā-unôich; ngaich yĕh meuk, angū-ö nö lā 
unôich sanīöpö unôichrit tī ngam rācha nö köt sāiny.  
2Ngaich ngö inlahen angū-ö hē u nö keuheūtökūö nö nyā kiyôp ngam panam, 
ngö ṙô ngaich chū-ö, Ō Mā Tēv, hayāichtôre chin vë-ekūö meh, öm aṙēlen 
chu! Sitih kanô-òṅ ang min Yāköp nö sökhak? Tö ò yih nö kūöṅnö.  
3Ṙāngö lōnre ngaich ngam Mā Tēv nö in ngih: Hö-ö an min nö ngaich, ṙô 
ngam Mā Tēv.  

Mineūkö Ök Tameūyö 

4Ngö tī an ngam Mā Tēv nö hameukhö mat chu: yĕh meuk, havëtö lā-al an 
ngam Mā Tēv tö tameūyö; ngaich angū-ö nö keuheūt töm mai tö-aṙū-uti, 
ngaich keuheūt öre tö ngam panam.  
5Ngö ṙô ngaich chū-ö, Ō Mā Tēv, hayāichtöre chin vë-ekūö, meh öm ṙā-ang 
re! Sitih kanô-òṅ ang min Yāköp nö sökhak? Tö ò yih nö kūöṅmö.  
6Ṙāngö lōnre ngaich ngam Mā Tēv nö in ngih: Hö-ö an min nö ngaich angū-ö 
inrē, ṙô ngam Mā Tēv.  

Mineūkö Ök Kinlah Kūö Panam 

7Ngö tī anga-aṅ nö hameukhö mat chu: yĕh meuk, sökhak an ngam Mā nö ip 
kinlōngö töhĕng tövī-i nö kinlah kūö panam, eltī ò öp kinlah kūö panam.  
8Ngö ṙô ngaich ngam Mā Tēv tö chu, Amôs, suāp maheuṅk meh? Ngaich ngö 
ṙô ngam Mā, Yĕh meuk, asöklö kinlah kūö panam chin min ellōn vē tarik chu 
Israel: hö-ö chin min hēk lök in cha;  
9Ngaich nuk tömarô-òl chūök chūökö in Isak min nö payāyiyö, nup töhet 
chūök Israel inrē min nö piyāyiyö; chōholre chū-ö min inrē lā-al patī 
Yēropōām öich aṅtī tö fël.  

Amôs Nāṅ Amasīā 

10Ngaich ang Amasiyā ök kūöṙô i Pētĕl nö ngö ṙô nö söömhöti nö in 
Yērōpoām ök rācha aṅ Israel, Ulāilö ellōnre ap Amôs nö lā-al meh nö ellōn ap 
patī Israel: ötkô ön ngaih panam nö keun nup ṙô ò.  
11Pò Āmôs nö ngö ṙô, Kapah ap min Yēropoām tökūö fël, ngaich kô-en min 
Israel nö hachōnyuvö nö ṙāngö panam re nö hakövö.  
12Ngö ṙô ap inrē Amasīyā tö Amôs, Ō me-eṅ mameuk, kuṙòh, falngöre man i 
panam Yūtā, nyā-aṅvkūö öm umuh, umuh inrē öm ahānga;  
13Uh pöri hēk ahānga i Pētĕl, tön töhet chūök öp rācha an angū-ö, ane an inrē 
patī rācha.  
14Ngaich Amôs nö sapṙô, nö ngö ṙô tö Amasiyā, Hö-ö chin chū-ö misī pròfĕt 
öt rēhĕn chin misī kūön pròfĕt yōm pököre pöri chū-ö misī, yōm sikamôr 
chōn inrē:  
15Ngaich ngam Mā Tēv nö kē-ĕ chu ṙeū-eung im tinömörit pököre, ngö ṙô inrē 
ngam Mā Tēv tö chu, Kuṙòh, ahangkö yip tarik chu man Israel.  
16Yĕh lökten man hangihtöre tö ṙô ngam Mā Tēv. Ngö ṙô man yih, Uh man 
ahānga chōichô in Israel, un suktu ap ṙô meh nö lā-al patī Isak;  
17Lökten an ngam Mā Tēv nö ngö ṙô: Mī-inyihköre ap min pīhö meh nö im 
elpanam, ngaich yip kūön meh min kikōnyö kikānö inrē nö fuk kūö fël, 
harēvö min inrē ngam panam meh tö minkahngö kūö; ngaich me-eṅ min inrē 

kapah ip panam töthet, ngaich Israel min nö kô-en nö hachōnyuvö nö ṙā-ang 
panam re nö hakövö.  

Amōs 8 

Mineūkö Ök Kuvòkö Ṙòngchōn 

1Ngö tī an ngam Mā Tēv nö hameukhömat chu: yĕh meuk, hĕng ap kuvôkö 
ṙòng chōn sikehngö.  
2Ngö ṙô ngaich anga-aṅ, Amôs, suāp maheūṅk meh? Ngaich ngö ṙô chū-ö, 
Hĕng ap kuvôkö ṙòng chōn sikehngö. Ngö ṙô an ngam Mā Tēv tö chu, Yih ap 
nö ngaich manāngen i kūö yip tarik chu Israel: hö-ö chin min hēka lök in cha.  
3Inyôṙö ṙô nup min tinkökö nö el patī rācha ip sakāmö angū-ö, ṙô ngam Mā 
Tēv: pōyen nup min alaha tökapah; keuheūtngöre chūök tī min cha-a nö 
kavalngen cha nöng öt ṙēnuṙô.  

Öt Kanòlò Israel 

4Hangihtöre tö ngih, Ō yī-ö ngameūṅkngö yāich, ngaich vīten yāich ngam 
panam nö öt teunglen.  
5Nö ngö ṙô, Ĕhē ngörit öpvö min ayöö chingëṅt, hòṅ hī inyihkö sāiny? Öp 
töhet sakāmö inrē, hòṅ hī löpnyökūö vīt? Hakūönngö ṙôkö nyanūmö, ṙūölöng 
ṙôkö ngam siköl, ngaich hachūḵngen lumngan nö michūḵṙen;  
6Pò hī hòṅ havah yāich nö ṙāi tö rupīö, ngaich yāich inrē nöng hĕng höt tahôl 
tö kunröpö, inyihkö chōntit vīt inrē.  
7I lanöökö Yāköp chūök ṙô an ngam Mā Tēv, Öthētu chin min vāichngö në la-
en cha.  
8Röh öng min ngih panam nö kayīna tökūö ngih, kö haṙivlōn tö e yip mī-
iyöng ël e? Hôṅ, pöklö öp min nö keuheūtlöre sā Tahël; katövlöngö min 
angū-ö ngaich nyôngö nö hēk, sā ap Tahël Aikup.  
9Ngaich ngö inlahen min angū-ö ip sakāmö angū-ö, ṙô ngam Mā Tēv, tö chu 
min öich vīten ngam tavūöi nö meutti tö sakāmö, sumngulngö ngih tumlat 
chin min ip töhëtö kūö sakāmö.  

10Vīten nup tökiröng nyinā-aṅ chin min in yīö nö miṙivlōn, ngaich nup 
tinkökö yīö min nö ṙòkhöre nö inrāmöre; kētö nup sāk chin min hilā nö i ṙat 
yīö, nganānyö kui yīö inrē; vīten e chin min nö sā miṙvlōn tö töng hĕng 
maneuk nyīö kikōnyö, ngaich öp manā-aṅ min nö sakāmö tökiröng 
kanihngen.  
11Yĕh meuk, yih nup sakāmö ṙô ngam Mā Tēv, tö chu min tīntö inyāichö im 
panam, öt inyāichö tö nyā-aṅkūö, öt rēhĕn nö inṙëhe nômö tö mak, ngam 
hināngö nup ṙô ngam Mā Tēv pöri.  
12Ngaich cha-a min nö karööna röön löktökūö im töhĕng mai söl im tahëng, 
löktökūö kapā kū-ötö chuhöt inrē; tafālaṙen cha-a min nö chöh ngam ṙô ngam 
Mā Tēv, ngaich hö-ö nö kôtökūö tö e.  
13Ip sakāmö angū-ö yip tövai rēlö min tö yip ṙāl tarik nö takngö kūö inṙëhe 
nômö re.  
14Cha-a yip töchūöku ṙô nö i tökööl Samarīā, nö ngö ṙô, Sā ngam Tēv meh nö 
tö-aṅ, Ō Tën; ane inrē, sā ngam talöökö Pīrsīpā nö tö-aṅ, fukngö cha-a min, 
ngaich öt hēṙu nö chōholre nö hēk.  

 Amōs 9 

Ṙô Ngam Mā Tēv 

1Ngaich meuk ngam Mā chū-ö nö sökhak nö ranghö öp tahāklö; ngö ṙô 
ngaich anga-aṅ, Foh minë töt inṙīngu machööḵlö, hòṅ ngam el milūkö nö 
kayin: likölngö u inrē nö pinyënyi nö i kui cha nö ṙòkhöre; ngaich aṅtī tö fël 
chū-ö min fëlngö öp manā-aṅ tö cha; öt hĕng hang tak tö cha min 
famalngöre, öt hĕng hang tak tö cha min tötkô-òngva.  
2Pòrô cha-a nö ultöre nö el tumlat, in e min öp kël chu nö kē-ĕ cha; pòrô inrē 
nö yônlö nö el halīöngö, ṙeū-eung in e chū-ö min hayônten cha.  
3Pòrô cha-a inrē nö hayunngöre nö el chalòng kui Kārmel, chöhöh cha chū-ö 
min ngaich kēnyen cha nö ṙā-ang umuh; pòrô cha-a inrē nö nyatngö tö mat 
chu nö lā taṙēu tö mai, tölṙô ngam pēch chū-ö min, ngaich kāpö cha anga-aṅ 
min. 

4Pòrô cha-a inrē nö kiröönngöre nö el inkövö nö urēhĕkūö yik lā-al cha, in e 
chū-ö min tölṙô ngam fël, ngaich fëlngen cha min anga-aṅ: haköp mat re chin 
min inrē in cha tö ngam tötlöök, hö-ö tö ngam tölöök.  
5Pò ngam Mā, ngam Tēv yip tömaṙôngö, nö anga-aṅ lamūölkö ngam panam 
ngaich yëngö angū-ö, ṙòkhöre inrē min yip aṅ e nö haṙivlōn; ngaich angū-ö 
min nö sīöplöre nö keuheūtlöre sā Tahël; nyôkti hēk, sā Tahël Aikup;  
6Anga-aṅ ana vamīlö urôhò nö el halīöngö, ngaich vīlö rūkui e nö i kui ngam 
tumlat; ngam mahavëkö minë mak ngam mai ṙöstö u inrē nö i kūö ngam 
tumlat, ngam Mā Tēv an minënyö ò.  
7Röh öi yī-ö in chu sā yip kūön aṅ Itī-ōpiā, Ō yi-ö kūön Israel? ṙô ngam Mā 
Tēv, Röh öich chū-ö kēnyö vē kūön Israel nö ṙā-ang ap panam Aikup, vē aṅ 
Filistain inrē nö ṙā-ang Kaftōr, vē aṅ Sīriā inrē nö ṙā-ang Kīr?  
8Yēh meuk, minë mat ngam Mā Tēv nö i kui tököölö fālen pūlngö, piyāingö e 
chin min ṙā-ang i kui ngam tumlat; hö-ö pöri öich ahatngö tī re tö ngam patī 
Yāköp, ṙô ngam Mā Tēv.  
9Yĕh meuk, pò chu min tölṙô, ngaich chū-ö min vīten ngam patī Israel nöng 
havötköre nö i vē pumnāmö tarik sā öp sāiny tökichāngö nö el kinchang atra, 
sön min öp manā-angkūö ṙôngòng sāiny nö öt suktöre nö el tumlat.  
10Ṙòkhöre yip tököölö fālen in yip tarik chu min nö kapah tökūö fël yip töngö 
ṙô, Öthō ap tötlöök nö kô-öl nö in hī öt rēhĕn nö harah kūö hī.  

Hachohlöng Kui Min Ang Israel 

11Ip sakāmö angū-ö chū-ö min hachohlö öp inrūkui Tāvit öp töfukngö; löpngö 
kūö nup tömëngö in e inrē; ngaich chū-ö min inrē asöklö nup töpayāyi in e, 
mānlö e chū-ö min inrē nö sā nuk sakāmö misī;  
12Hòṅ cha nö amīnu töp chööḵṙen aṅ Ētöm, ngaich ṙòkhöe inrē pumnāmö 
tarik, yip töhavëka nö i minë-enychu, ṙô ngam Mā Tēv, ngam tötī-īv tö ngih.  
13Yĕh meuk, yih nup sakāmö nö ngaich, ṙô ngam Mā Tēv tö öp kumköh 
chūök taneuich nö kô-lö min nö ip mu-uvòh, öp ramöön ṙòng angkūr inrē nö 

kô-lö nö ip tameūich tö kulöl: hòṅ minë rôngö nö kitaktö tökuchik vāin, 
ngaich ṙòkhöre min në rung nö yëngö.  
14Ngaich chū-ö min hēk havatö yip tarik re Israel töhakövö, ngaich cha-a min 
nö vīlö nup töpiyāyi elpanam, ngaich iyöng ël u; ngaich cha-a min nö 
teūichtö aṅ panô-òṅ vāin ngaich ök vain nö in u; vī panô-òṅ cha-a min inrē, 
ngaich nyā ṙòng aṅ u.  
15Teūichten cha chū-ö min im panam cha ngaich öt hēk cha-a min nö 
teuklöng nö ṙā-ang im panam cha, ngam kahëtö chu in cha, ṙô ngam Mā Tēv 
ngam Tēv meh.  
  



2071 

 

 
   Nicobarese Bible 

© 2014, Bible Society of India. 
 

 
 

 

Opētiā 

Opētiā 1 

1Ngam tömeūkö tö Opētiā, Ngö ṙô ngam Mā Tēv tö inlahen Ētöm:  
Chökṙen Ītöm Min Ngam Tēv 

Hang inhānga in īhö ṙā-ang im Mā Tēv, hĕng taka öp kūönṙô im Mā Tēv, 
hĕng taka öp kūöṙô rācha tötīniyö nö i vē pumnāmö tarik, nö ngö ṙô, 
Chōholre yin, tā-a töi chōholre lā-al ò im kinyūngö.  
2Yēh meuk, vīten meh chin kūöṅnö i vē pumnāmö tarik: pōihangṙen man ha-
āchīṙen.  
3Hachīlö man tö inkeūlen ellōn re Ō me-eṅ mī-iyög el nup tökuhīôlhötre i 
kaha ihong nup lātulöng chūökö; tö ngö ṙô öm ellōn re, Chīap mīnö kamëten 
chu lā taṙeū?  
4Pòrô me-eṅ ṙūöhöl chūök re sā matēṙö, pòrô öp fôngö meh inrē nö vītu nö i 
minë taneūsömat, kēten meh chū-ö min lā taṙeu ṙeū-eung umuh, ṙô ngam Mā 
Tēv.  
5Yē yip mu-ulāya nö yih nö in meh, yip tötūmu inrē tö hatööm rökiṙen man 
yih! Röh yip öre nö ulāya hanönga saha cha ö kô-ònglōn tö taneūngenre? Yē 
yip mahamūl ṙòng angkūr nö yih nö in meh, röh yip öre nö ṙāngö pinṙōngen 
re tö angkūr?  
6Sitih chinöhö nup chehen Isô! Sitih chinöhö nup töhayūni töpōi ṙāi chehen 
ò!  
7Ṙòkhöre yip tarik aṅ i yip hol meh nö ahōngen meh, söl kūöngö panam: yip 
tarik tölām nö in meh nö hachīlö meh, ngaich mihôiṅ tö meh; cha-a yip 
nyamā nya-aṅkūö meh ṙātö tinngöp meh nö lā taṙeū tö meh: öt mikahavö nö 
in ò.  
8Ngö ṙô ngam Mā Tēv, röh öich min ip sakāmö angū-ö piyāingö yip tö-akaha 
tarik nö ṙā-ang Ētöm, öp mikah elmat inrē nö ṙā-ang ip rung Isô?  

9Yip tökalēḵ tarik meh inrē, Ō Tēman, nö ööḵngö min, töp lökten cha min nö 
kö rökiṙen nö ṙā-ang ip rôngö Isô töp famëlhanga.  

Chö-öiny Chinökṙen Ītöm 

10Kūö ngam chanökhuṙen nö ngaich nö ik kahëm meh Yāköp kahultu kui 
man min tö sumrōngkūö, ngaich rökiṙen min me-eṅ urāḵngen.  
11Ip sakāmö hē meh sökhaka im tahëng lā, ip sakāmö yip aṅ tahëng tarik nö 
kēngö nup chehenre yip aṅ tahëng pumnāmö tarik inrē nö kuhēthötre nö el 
minë inkūp meh, ngaich kalah taneūngenre tö Yērusalem, me-eṅ man inrē 
töhĕng tak aṅ in cha.  
12Uh pöri me-eṅ ngëichkö sakāmö ök kahëm re ip sakāmö pinlāngen ò, um 
ṙāmölōn in yip kūön Yūta ip sakāmö inlëlngö cha; um rēhĕn hakeūlôre ip 
sakāmö kanihngen ò.  
13Ui kuhēthötre el inkūp yip tarik chu ip sakāmö yöng ötkanôlò cha; hôṅ, uh 
me-eṅ ngëich kö kanihngen cha ip sakāmö yöng ötkanôlò cha, ui rēhĕn lūöltö 
tīre i nup chehen cha ip sakāmö yöng ötkanôlò cha.  
14Um sökhaka el talöökö famangngö ël höö, öm harah kūö cha yip tö öthòṅ 
kô-òngvah; un kētu inrē cha-a yip aṅ in ò tö-ōtren ip sakāmö kanihngen.  

Tī Ngam Tēv Min Nö I Kui Pumnāmö Tarik. 

15Pò ngam sakāmö ngam Mā Tēv nö röhta nö i kui pumnāmö taṙòkhöre tarik: 
sā tī meh ngaich, ngaich angū-ö min tī nö in meh; el kui meh ap min tī meh 
nö havantu.  
16Sā yīö ngaich òk I kui ngam töhet rôngö, ngatī min nö ṙòkhöre yip 
pumnāmö tarik nö iṙūöhö kūö, hôṅ, òk yip min, mīkhötī inrē, ngaich cha-a 
min nöng sā töng rö-ö nö òk.  

Mihòiṅ Min Israel 

17Ikui rôngö Sīyôn pöri min cha-a yip töt kô-òngvah, ngaich angū-ö min nö 
het; ngaich öp patī Yāköp min nö īnu tö nup amin cha.  
18Ngaich ngam patī Yāköp min nö tameūyö, ngam patī Yôsĕf inrē nö ha 
ūṙökūö, ngam patī Isô inrē nö kaṙālö afō, ngaich anū-ö min nö ökngö tī nö in 

cha, ngaich haṙāpngö u; ngaich rö-ö min tö ōtrevö nö umuh i patī Isô; pò e nö 
ṙô ngam Mā Tēv.  
19Ngaich cha-a min yip Nēkep nö amīnu tö ngam Rôngö Isô; cha-a inrē ip 
töṙā-akūö panam Filistian: cha-a min inrē tö-amīnu tö ngam el kahôyö Ifrēm; 
el kahôyö Samariā inrē: amīnu min inrē Penyamin tö Kilīöt.  
20Ngaich yip töhakövö in vē tömaṙôngö kūön Israel, yip mī-in ip aṅ Fōnisiā, 
amīnu, min tö Sarafet; yip töhakövö inrē aṅ Yērusalem, yip mi-i Sefārat, 
amīnu min tö nup el panam Nēkep.  
21Yih min inrē yip mahayööken nö i kui rôngö Sīyôn nö akah fālen nö i kui 
Rôngö Isô; ngaich ngam pūlngö min nö pūlngö ngam Mā Tēv.  

Yôna 

Yôna 1 

Öthang Chöngö Ngam Tēv Ang Yôna 

1Yih an ngam ṙô ngam Mā Tēv nö in Yôna ök kikōnyö Amītai, nö ngö ṙô, 
2Chōholre, kuṙòh chuh Ninēvĕ ngam tökiröng elpanan, hū-a lā-alkūö e; pò 
ngam ötlanöökö cha nö yih nö i kūö cha.  
3Chōholre pöri ang Yôna nö falngöre nö chuh Tarsis nö ṙā-ang i kūö ngam Mā 
Tēv; ngaich chuh Yôppa anga-aṅ, ngaich kôtökūö tök chōng hĕng nòng 
chamuh Tarsis: lökten ò nö kētö ṙāi röönre, ngaich yôklö nö ël ò, ngaich 
kiröönngöre nö hol aṅ cha nö chuh Tarsis, nö ṙā-ang i kūö ngam Mā Tēv.  
4Ngaich pöri ngam Mā Tēv nö tīntö ök yöng kuföt nö el ngam mai, ngaich 
kalēḵ ök chanôchö el mai, lökten ngam chōng nö hòṅ lakūki.  
5Pa-ekūö ngaich yik aṅ chōng, ngaich cha-a nö kö havëkö tēv re; sukngö nuk 
chehen cha-a ngaich nö el mai nuk më-el ngam chōng, nö ha öhlen ò tö u. 
Ngaich pöri Yôna nö yôntī nö lātuhēt el ngam chōng; ṙōlngöre ngaich anga-
aṅ, lapat ngaich nö haṙòh.  
6Lökten ök yōm chōng nö yihtöre nö in ò, ngaich ngö ṙô tö ò, Ō me-eṅ 
mahaṙòh tö sitih öng angū-ö nö in meh? Chōholre man, havëkö ngam Tēv re, 
yē ngam Tēv lohten min nö piṙūtken hī, hòṅ hī öt kapah.  
7Ngaich cha-a nö kö ngö ṙô tö yik in cha tarik, tā-a, töikalah taneūngen, hòṅ 
hī akahalōn tö tö pô-òvkūö tö ngih ötlanöökö nö i kui hī. Kalah taneūngen 
cha-a ngaich, ngaich ök taneūngen nö fuk i kui Yôna.  
8Ngö ṙô ngaich cha-a tö ò, Vë-ekūö meh in, vë-enynang ih; pòkūö chīö öng 
ngih tötlöök nö i kui hī; asuh ap vahīṙen meh ṙā-ang yih öm inrē? Asuh ap 
panam meh? Asuh öm me-eṅ inrē tarik?  
9Ngaich ngö ṙô anga-aṅ tö cha, Heprāi chin chū-ö, ngaich pa-ekūö chū-ö tö 
ngam Mā Tēv, ngam Tēv ngam halīöngö, ngam vamīlö mai tö ngam eltanyô 
inrē.  

10Ngaich yik tarik nö pōilöreṙen pinhe-eṅkūö, ngaich ngö ṙô tö ò, Asuh öng 
ngih inlahen meh? Pò yik tarik nö akahalōn nö ngaich tö ò nö falngöre nö ṙā-
ang i kūö ngam Mā Tēv, pòn vë-enynang cha anga-aṅ.  
11Ngö ṙô ngam cha-a tö ò, Sitih inlahen tī öi min tö meh, hòṅ ngam mai nö 
löökta ël nö in ih? Pò ngam mai nö ṙūhölre chanôichö ël.  
12Ngö ṙô ngaich anga-aṅ tö cha, kēlen chu lā tulöng, ngaich kavalngen chu el 
mai; hòṅ ngam mai min nö löök nö in yīö: tön akahalōn chin tö ngih yöng 
chanôichö nö i kui yīö nö pòkūö chu.  
13Ngaich pöri lang yik tarik nö kalēḵ nö keūthötre nö hēk nö el tanyô; hö-ö 
pöri cha-a nö kô: pò ngam mai nö ṙūhölre chanôichö nö asaha cha.  
14Lökten cha nö havëkö ngam Mā Tēv, nö ngö ṙô, Ō Mā Tēv, hayāichtôre in 
in meh, uh in yēḵ öt kôlò tökūö nômö ngòh tarik, unhakeunlöng nö in ih 
ngam mahām tötmikahavlōn: Ō Mā Tēv, tön kanahanglōn meh an nö tī meh,  
15Kētöre cha-a ngaich tö Yôna, ngaich kavalngen ò nö el mai; ṙātöre 
chanôichö ngaich ngam mai.  
16Pōyen pinhe-eṅkūö ngaich yik tarik tö ngam Mā Tēv; kētö tökētu ngaich 
cha-a nö imMā Tēv, ngaich chūöku ṙô nö kilēḵngôre.  
17Halēnlö tökiröng kāḵ ngaich ngam Mā Tēv nö ngameūkten Yôna; ngaich 
Yôna nö lūöi sumkam lūöi mitööm inrē nö ellōn ök kāḵ.  

Yôna 2 

Vë-ekūötev Ang Yôna 

1Vë-ekūö ngam Mā Tēv ngaich ang Yôna ngam Tēv ò nö löknyö ellōn ök kāḵ 
ṙô.  
2Ngö ṙô anga-aṅ, Havëkö ngam Mā Tēv chin, kūö kanihngen chu, ngaich 
sapṙô chu anga-aṅ: ṙeū-eung ellōn anūlö ṙô chin havë-a, ngaich me-eṅ hang 
ṙô chu.  

3Pò meh kavalten chu lā taṙeū, ellōn ngam mai, havīlöng chū-ö ngaich tö 
ngam tötöh; ngaich nup mahūvö meh kaneūnö meh inrē nö chööḵngö kui 
chu.  
4Ngö ṙô chū-ö ngaich, Ṙā-ang i kūö meh chin ngaich kavāliyö; sönen chū-ö 
min hēk ngëicha kū-ötö ngam töhet chūök meh.  
5Vinngö minë nö in chu, uroh nö söl im nômö; havīlen chu ngam tö-aṙū; 
kahul tö kui chu minë kāḵ.  
6Meuttī chin lā taṙeū tö në rôngö; holtö nup kālkūö ngam tumlat nö kahultö 
kui chu nö urāngen; sönen me-eṅ kēlö ngih nômö chu ṙā-ang el Anūlö, Ō Mā 
Tēv Tēv chu.  
7Hē ngam nômö chu nö chaṙīvi nö ellōn chu, fēḵlöre chū-ö ngaich tö ngam 
Mā Tēv; yih ngaich ngam ṙô chu vë-ekūö meh nö in meh, el ngam töhet 
chūök meh.  
8Acha-a yip tölōntö töng töl minyôiny-aṅ ṙāngö ngam miṙēlōn re cha-a.  
9Kētö tökētu pöri chū-ö min in meh holtö ngam ṙô nöinyö; kētö ap ṙôre chin 
min töchūöku kinlēkngô. Aṅ im Mā Tēv an ngam Inyööken.  
10Ngaich ngam Mā Tēv nö vë-ekūö ök kāḵ, kuvavlen Yôna ngaich anga-aṅ nö 
el tanyô.  

 Yôna 3 

Hang Chöngö ngam Tēv Yôna 

1Yih ngaich ngam ṙô ngam Mā Tēv nö in Yôna im innët heuh, nö ngö ṙô, 
2Chōholre, kuṙòh kiröönngöre chuh Ninĕvē hū-a in e hūkö ngam minkahten 
tinölô meh tö chu.  
3Lökten nö chōholre Yôna, ngaich kiröönngöre nö chuh Ninēvĕ, sā ṙô ngam 
Mā Tēv. Yöng tökiröng ök Ninēvĕ nö elpanam, tölūï sumkam rô-òlkūö 
kinröönö.  

4Ngaich Yôna nö hĕng sumkam röön nö kiröön ngaich mölnö kuhēthötre nö 
el ngam panam, Hū-a ngaich anga-aṅ, nö ngö ṙô, Höng fëntöre anāi nup 
sakāmö, ngaich min Ninēvĕ nö tiṙōli.  
5Ṙātö ellōn re ngaich yik tarik aṅ Ninĕvē nö im Tēv; ahangkö inhīkö cha-a 
ngaich, kahūmöre ngaich tö sāk, löktökūö tökiröng tö cha söl i manā-angkūö 
ṙôngòng cha.  
6Ngaich nuk inhānga nö sölta nö ik rācha aṅ Ninēvĕ, chōholre ngaich anga-aṅ 
nö ṙā-ag el ök kantēra re nö rācha, ṙātö nuk inyut re inrē nö ṙā-ang ò, 
kahūmöre ngaich anga-aṅ tö sāk, ūichhakṙen ngaich nö el tisum. 
7Ahānga ngaich anga-aṅ pirātngö e inrē nö Ninēvĕ nö i chöngö ök rācha 
chöngö yik mā ò inrē, nö ngö ṙô, Un rēhĕn tarik uh rēhĕn töṙeūla, nūa pököre 
inrē, nö kalahkö nya-aṅkūö; hökngen u un nyā-aṅvkūö, un rēhĕn nö òk mak;  
8Hökngen u pöri nö kahūmö tö sāk, tarik hĕnghöre töṙeūla inrē, hökngen u tö 
cha inrē nö kalē-ĕṙô nö peuinyhökūö ngam Tēv: hôṅ hökngen u tö cha inrē 
nö kö havööngö kūö re nö ṙā-ang i tötlöök talöököre, ṙā-ang i chanökhuṙen 
öp eltī cha.  
9Chīāp tö-akahalōn tö ngam Tēv min lohten nö havöötökūöre nö ṙā-al lōnre, 
ngaich havööngökūöre nö ṙā-ang im tökiröng lanīnöre, hòṅ hī öt lëlngö?  
10Ngaich ngam Tēv nö meuk nuk la-en cha, pò cha nö havööngökūöre nö ṙā-
ang in nuk öt lanöökö cha; ngaich ngam Tēv nö ṙā-al lōnre tö ngam tötlöök, 
ök ṙô ò tī ò nö in cha; ngaich rö-ö anga-aṅ nö tīten tö e.  

Yôna 4 

Inngëṅṙö Yôna Tö Ngam Miṙēlōn Ngam Tēv 

1Pōyen tī pöri angū-ö nö kunya-halōn tī tö Yôna, līn ngaich anga-aṅ.  
2Vë-ekūö ngam Mā Tēv ngaich anga-aṅ, nö ngö ṙô, Ō Mā Tēv, vë-ekūö meh 
chin, röh öng angū-ö nö ṙô chu, hēchu ṙòngmö i panam re? Lökten chu 
kumeūingöritre falgöre chuh Tarsis; pò chu akahalōn tö meh tö-aṙē-ĕlōn öm 
Tēv, tööḵlö inrē tö miṙēlōnre, tötveūtö lanīnö, töpōyen neūkölōn inrē, 
mahavanrit lōnre nö ṙā-ang tötlöök.  

3Ō Mā Tēv, hayāichtôre chin vë-ekūö meh, lökten töngamuh, kēngö ngih 
nômö chu ṙā-ang in chu; tön ĕhten chin kapah töre aṅ.  
4Ngö ṙô ngaich ngam Mā Tēv, kiröngö lanīnö ömeh? 
5Kunyī-inyre ngaich Yôna; nö ṙā-ang el panam, ūichngöre ngaich nö lā chuhöt 
tö elpanam, in e anga-aṅ inrē nö vī rūkui re, ūichngöre ngaich nö ël e nö el 
tönyat, hanöng saha mat ò nö meuk lāinyngen ngam elpanam.  
6Ngaich ngam Mā Tēv nö halēn ök katū, ngaich vīten e nö sīöplö nö i kui 
Yôna, pòn hōtu nö nyat kui ò, nö ṙānyen ò ṙā-ang im tötlööok inlahen ò. 
Lökten Yôna nö kiröngö ṙanāmölōn tök katū.  
7Hĕng nòng pöri ök halēnngö ngam Tēv kata-ĕm hē ngam peuheū im tahëng 
sakāmö, kat ngam katū ngaich anga-aṅ, nyangngö ngaich anga-aṅ.  
8Ngaich ngö inlahen angū-ö, hē maneutlö ngam tavūöi, ngam Tēv nö halēnlö 
ök tönyô kuföt chuhöt; ngaich ngam tavūöi nö ṙāchö tī tö kui Yôna, tö lökten 
ò nö chaṙīvi, ngaich havëkö kinpahare anga-aṅ, nö ngö ṙô, Ĕhten chin kapah 
töre aṅ.  
9Ngö ṙô ngaich ngam Tēv tö Yôna, Kirööngö lanīnö ömeh tökūö ngam katū? 
Ngaich ngö ṙô anga-aṅ, Huveū-eu lanīnö chin söl kinpaha.  
10Ngaich ngö ṙô ngam Mā Tēv, Aṙē-ĕlōn man tö ngam katū ngam töt halinten 
meh, öt rēhĕn nö asīöpö tö meh: ngam tösīöp tö hatööm, ngaich nyangngö tö 
hatööm.  
11Uh öich chū-ö aṙē-ĕlōn tö Ninēvĕ, ngam tökiröng elpanam; ngam chūök yip 
tömötlö ṙôngö tö töhēngòng nët anāi köṅny tarik yip tötkô nö akah lahāmöre 
lātavē re inrē; pōyen nup nuā inrē?  

Maika 

Maika 1 

1Yih ngam ṙô ngam Mā Tēv nö in Maika ök aṅ Môrēsĕt hē nup sakāmö 
Yôtam, Ahas, Hēsikiā inrē, rācha aṅ Yūtā, ök maheuṅk ò inlahen Samariā 
Yērusalem inrē.  

Inrāmö Sömerīa Nāṅ Yeruselem 

2Hangihtöre yī-ö ṙòkhöre yī-ö tarik; Ō tumlat, hangihtöre, yī-ö inrē aṅ e: 
hökngen ngam Mā Tēv nö mameuk nö lā-al yīö, ngam Mā nö ṙeū-eung el 
ngam töhet chūök re.  
3Yĕh meuk, pò ngam Mā Tēv nö kunyī-inyre nö ṙā-ang el chūök re, ngaich 
yônti min, ngaich rööntö kui nuk lātulöng chūökö im tumlat.  
4Ngaich minë rôngö min nö töhaṙöichö mās nö lātaṙeū tö ò, nup achāṙö inrē 
nö kilūhötvö ël, sā paröm nö i kūö tameūyö, sā nup mak töṙöstu nö i tölūkö 
kaha.  
5Kūö nuk fālen Yāköp nup anū-ö, kūö tökööl aṅ patī Israel, inrē. Asuh ap 
fālen Yaköp? Röh öng nö Samariā? Asuh nup lātulöng chūökö i Yūtā? Röh 
nup nö Yērusalem?  
6Lökten chin min vīten Samariā nö sā töteūichtu inrē el panô-òṅ vāin: ngaich 
chū-ö min inrē el panô-òṅ vāin: ngaich chū-ö min inrē hōgtö up ihong el 
achāṙö, ane inrē kôtökūö chū-ö mintö rööntö machööḵlö e.  
7Ṙòkhöre min nup insātēv töka-īpö nö pōngi nö piyënyi, ṙòkhöre inrē min 
nup ṙāi inṙūöngkö ò nö föngi nö i kūö tameūyö ngaich ṙòkhöre min nup 
insātēv ò nö piyāyi tö chu: pò ò nö hamūlö u nö ṙāi mī-inyihköre kikānö, 
ngaich anū-ö min nö havantu nö ṙāi mi-inyihköre kikānö.  
8Kūö e chin min harāmöre hū-a inrē, ngaich chū-ö min kiröönngöre lūhuyö 
hilā chumlal inrē: sā ṙô chakāl chin min harāmöre, sā ôsrich inrē haṙivlōn.  
9Pò nup nyaha ò nö öt hanlinkenṙen: pò e nö uròh nö yih nö i Yūtā; sölta an 
nö i kūö inkūp yip tarik chu, nö uroh nö i Yērusalem.  

Taneūngö Yik Lā-al Yeruselem 

10Uh an nö vënyu nö i Kāt, un peuiny rēhĕn: pilönöre chin ngaich el tumlat i 
Pĕtli-afrah.  
11Kiröönngöre yin ngaich, Ō yi-ö aṅ Safīr lichôi sirōngkūö inrē: öt kunyī-inyre 
yip aṅ Sē-ānan; kē-ĕyö ap min chūök röön meh nö ṙā-ang in meh tö ṙô Petĕsal 
nö harāmöre.  
12Pò yip aṅ Marôt nö halöinyöre nö hökkö tölöök: pò ngam tötlöök: nö yônti 
nö ṙā-ang im Mā Tēv nö i kūö inkūp Yērusalem.  
13Kapôktö ngam inröl im töveut kōra, Ō yī-ö aṅ Lakis; anga-aṅ an ranehlö 
tökööl nö ip kikānö kūön Siyôn: pò ngam tökööl fālen Israel nö kôti nö in 
meh.  
14Lökten man reusngörit Morēsĕtkāt; inchīlö yip rācha aṅ Israel ap min patī 
Aksip.  
15Ṙòngmö kē-ĕti chin min in meh, Ō me-eṅ aṅ Marēsah, anga-aṅ ap tö-amīnu 
min tö meh: yih öp min nö i Atulām öp kanôlò Israel.  
16Hangānyngö kui re mana, vinngö tī i kui re öm in yip nyīö kūön ṙanāmölōn 
meh: ṙūönyö ṙôkti ngam nganānyö kui re man sā nganānyö kui matēṙö; pò 
cha nö ngaich nö chuh el inkövö nö ṙāngen meh.  

Maika 2 

Falngen Yip Tamīptö Kui Yāich 

1Tötkôlò yip cha-a yip maharunten tötlöök ngaich la-evṙen tö tölöök nö el 
chamam re! Yē ngam peuheū nö hat, harūnöre cha-a tö e, pò e nö minhôiṅyö 
kuntī cha.  
2Yikngö nup taṙeū cha-a, ngaich kē-ĕ u; nup patī inrē ngaich kēngö u: 
hakihten tarik cha-a töp patī ò inrē, yip tarik nö uroh töp amin ò inrē.  
3Lökten an ngam Mā Tēv nö ngö ṙô: Yĕh meuk, vīten tötlöök chin lā-al ngih 
mupīhö; ngam ṙeūngö yīö min öt kēngö likeun re, ötrēhĕn yin min öi 
hakeūṙöre; pò e nö tötlöök nö ṙētak.  

4Ip sakāmö angū-ö min cha-a nö inchō-ovṙô nö hayëḵngen yīö, ngaich 
harāmöre min nö ngö ṙô, Hatngö in ngaich öi ötkôlò: haṙī-iyö an ngam 
minchööḵlö yip tarik chu tö ò: yöng tī ò nö kēngö e nö ṙā-ang in chu! I yip 
ma-ahôngen chöngö tī anga-aṅ nö michööḵngö nuk taṙeū hī.  
5Lökten man min öt taṙeū-euvö töp tömikahai kūö tö kinlah taneūngen in yip 
tömaṙôngö tarik ngam Mā Tēv.  
6Uh yin ahangnyö e ngö ṙô cha-a töng ha-eh an tö ahangnyu-hö-ö yin min nö 
ahangnyö në: pò nup minṙēngö min nö töt ṙāköre.  
7Ō patī Yāköp, ngö ineūka öng min, Ngaich öp Fanöinylö ngam Mā Tēv nö 
kūönngöre? La-en ò ön në? Röh nup ṙô chu nö löökö tī nö in ò öp töchiplö 
röön nö kiröönngöre?  
8Ngaich pöri vē tarik chu nöng vahë hölen nö chōholre nö tökunyaha elmat: 
ngaich yin ṙòngngö ngam lā uk kinṙum nö ṙā-ang im tökiröng hilā in cha yip 
chamöö-anga nö öt pinlānguṙen sā yip tarik mahavan nö ṙā-ang i kinyūngö.  
9Ahōṙiyö yik kikānö yik tarik chu tö yīö nö ṙā-ang el nup tövai patī cha; ṙā-
ang in yip ṙālö kūön cha yī-ö urāngen tī kēngö ngam kanôlò chu.  
10Chōholre yin, ngaich kiröönngöre; tön rö-ö ön ngih nö haneūheu yīö: pò öp 
töhuich öp mahalëlhanga, nö uroh nö pöihangṙen tī nö piyāihanga.  
11Yē öp tarik nö lök el kuföt i minyôiy-aṅ, nö ngö ṙô, Ahangkö öp vāin chin 
min in meh tökalēḵ ka-eūt inrē; ngaich nöng sönen anga-aṅ min nö pròfĕt vē 
tarik.  
12Ō Yāköp öthō chin min öt hamūlö yīö ṙòkhöre; hamūl yip chööḵṙen Israel 
chin min; mūl min tö tī chu sā nup sīṅp i Pôsrah; sā nup pököre nö ellōn öp 
kiyôp u, pōitô min anū-ö tökūö ṙôngö yip tarik.  
13Urēhĕkūö cha an nö ngaich ngam ṙamānyö: talungköiny yin nö ngaich nö 
kū-ö tö kūö inkūp, ngaich löknyö in e nö kunyī-inyre: urēhĕkūö cha ngam 
rācha cha, ngaich ngam Mā Tēv nö yöngkūö cha.  

 Maika 3 

Ṙô Maika Nö In Yip Mahayöngö Israel 



2082 

 

 
   Nicobarese Bible 

© 2014, Bible Society of India. 
 

 
 

 

1Ngaich ngö ṙô chū-ö, Hangih-töre, vë-ekūö yīö chin, yī-ö yöngṙen Yāköp, ane 
inrē mahayöng aṅ patī Israel! Röh öi yī-ö töhòṅ akahakūö tö inkaha fālen?  
2Yī-ö tösumrīk tö tölöök, töhāngenlōn inrē tö tötlöök; nyamòknyö uk alaha 
cha nö ṙā-ang in cha, nyamòknyö alaha cha inrē nö ṙā-ang i nup tangëḵ cha;  
3Kamā alaha yip tarik chu inrē; līlö nup uk alaha cha inrē cha-a nö ṙā-ang in 
cha, likölngö nup tangëḵ cha inrē; hôṅ kurökö u cha-a nö pinyënyö, nö sā aṅ 
tanīöyö, sā öp alaha el öp kaltiròng.  
4Ngaich cha-a min nö havëkö ngam Mā Tēv, hö-ö pöri min anga-aṅ nö sapṙô 
cha: hôṅ hanyatngö kūöre an min tö cha ip hē e angū-ö, sā nup tötlöök tī cha 
i nup vahīṙen cha.  
5Ngö ṙô an ngam Mā Tēv tö inlahen yip pròfĕt yip mahalōtökūö yip tarik cha; 
yip tö holkūötö kanap re nö kap ngaich hū-a inrē nö ngö ṙô, Lanāmö; ane inrē 
öp töt nyamöphöt elvāngre, ngaich halēnöre cha-a nö kiyung nö lā-al ò:  
6Lökten an min nö hatööm nö in yīö, hòṅ yīö öt maheūṅkuvö sinngūlö an min 
inrē nö in yīö, hòṅ yīö öt akahakūö töm Tēv; meutti min inrē ngam tavūöi nö 
i kui yip pròfĕt, ngam sakāmö min inrē nö sah nö i kui cha.  
7Sirōngkūö min ngaich yip mameuk, kalūöichöre elmat min yip chamöh 
ngam Tēv; hôṅ ṙòkhöre yip min nö tilup minusre: pòn öt sanāpu ṙô tö aṅ im 
Tēv.  
8Kô-en pöri chū-ö tööḵlö tö minhôiṅyö aṅ im töhet Fanöinylö ngam Mā Tēv, 
inkaha, fālen inrē, kumlēḵ inrē öich vë-enynang Israel inrē tö tökööl ò. 
9Hangihtöre tö ngih, vë-ekūö yīö chin, yöngkūö patī Yāköp, yī-ö inrē 
mahayöng patī Israel, yī-ö tösa-òkkūö tö inkaha fālen, mahachōichngö nup 
töṙong nö ṙòkhöre inrē.  
10Aṅtī tö mahām cha-a nö vīlen Siyôn, aṅtī tö öt lanöökö inrē nö vīlen 
Yērusalem.  
11Yip yöngṙen umuh reushu nö akaha fālen, yip kūönṙô inrē umuh haṙāi 
inköphöti, yip pròfĕt inrē umuh akah ngam Tēv nö ṙāitö rupīö; sönen cha-a 

nö hòṅ harônlöre nö im Mā Tēv, nö ngö ṙô, Röh ang ngam Mā Tēv nö el 
ṙôngö hī? Öt tötlööku min yamih nö in hī.  
12Lökten an min Siyôn tö pòkūö yīö nö kuköhö ël sā panô-òṅ, ngaich 
Yērusalem min inrē rôngö ngam patī nö sā nup tömarô-òl chūökö el 
chūölchōn.  

Maika 4 

Kumchikṙen Nö Ing Panam 
(Isa 2.1-4) 

1Ngaich ngö inlahen pöri min angū-ö i nup lā unôich sakāmö, ngam rôngö 
patī ngam Mā Tēv min haköpiyö nö el chalòng kui minë rôngö, ngaich 
hapōilöng min angū-ö nö tulöng tö kui minë rung; ngaich chahīömköti min 
yip tarik nö in e.  
2Ngaich maṙôngö min yip pumnāmö tarik nö kiröönngöre ngaich ngö ṙô, Tā-a 
ihih yin töi chuh kui ngam rôngö ngam Mā Tēv, im patī ngam Tēv Yāköp 
inrē; ngaich min anga-aṅ nö haköpten hī tö nup talöökö ò, ngaich ayī-ö min 
lök el nup kanröönö ò: pò ngam chöngö min nö kunyī-inyre nö löknyö Sīyôn, 
ngam ṙô ngam Mā Tēv inrē nö löknyö Yērusalem.  
3Ngaich anga-aṅ min nö akah fālen nö in yip töpōyen tarik vëken yip tökalēḵ 
pumnāmö tarik min anga-aṅ yip tömarôvat; ngaich cha-a min nö röm nup fël 
re nö kunköh tumlat, nup vöi cha inrē nö kinmöp elkui chōn: hö-ö yip min 
pumnāmö tarik nö hachônglö fël nö lā-al pumnāmö tarik, öt rēhĕn cha-a min 
nö hēk nö haköp kinyungö.  
4Kö ūichhakṙen pöri min cha-a nö el katòh vāin re el katòh anychīr re inrē; öt 
hĕng tak min pumnëken cha: pò e nö ṙô elvāng ngam Mā Tēv yip tömaṙôngö.  
5Pòṅ ṙòkhöre vē tarik min nö kö lök i minë-eny ngam Mā Tēv min ayī-ö ngam 
Tēv hī höng örheūheu.  

Ṙinānyö Israel Nö Ṙa-ang El Inkövö 

6Ip sakamö angū-ö, ṙô ngam Mā Tēv, chū-ö min hamūlan ngam tökaròk, 
hamūlan chū-ö min inrē ngam tö-ahōṙiyö, anga-aṅ inrē ap töhakihtuṙen tö 
chu.  

7Ngaich chū-ö min vīten ò öp tökaròk nö chööḵṙen, anga-aṅ inrē öp 
tökavalīyö nö maṙôvat nö pumnāmö tarik tökalēḵ: ngaich ngam Mā Tēv min 
nö hayöng nö i kui cha i kui öp Rôngö Sīyôn hēten tö e höng örheūheu.  
8Me-eṅ inrē, Ō chūök chamônga i nup pököre, rung öp kikānö kūön Sīyôn, 
löö in meh ap min nö yih: hôṅ, yih ap min lamā-urĕh pūlngö, öp pūlngö ap 
kikānö kūön Yērusalem.  
9Kūöyòh öm töngamuh pōitô peuny? Öt rāchavö hòng in meh, lëlngö ök 
mahalēnö meh, töp lökten meh salòklöng chanöökö sā kikānö chamööku?  
10Chök man yĕh, halöinyöre inrē öm kayôḵnyö nyīö, Ō me-eṅ kikānö kūön 
Sīyôn, sā öp kikānö kamyôḵ: pò meh ngaich töngamuh kunyī-inyre ṙāngö 
ngam elpanam, ngaich iyöng el kahôyö min, ngaich yih min inrē i Pēpilön; in 
e man min hayöökaṙen; in e an min ngam Mā Tēv nö ṙānyen meh ṙā-ang eltī 
yip lā-al meh.  
11Maṙôngö yip töngamuh pumnāmö tarik hamūlöre nö lā-al meh, yip tö ngö 
ṙô, Hökngen ò nö hachōichiyö, hökngen në mat hī inrē nö meuk nup lōn hī öi 
i kui Sīyôn. 
12Hö-ö pöri cha-a nö akahalōn tö nup lōn ngam Mā Tēv, öt rēhĕn cha-a nö 
akaha elmat töp inlēnö aṅ in ò; pòn hamūlö cha anga-aṅ nö sā tönyëkö afō nö 
el chūök pinṙōngö sāiny.  
13Chōholre yin piṙōngnyö ṙòng sāiny, Ō me-eṅ kikānö kūön Sīyôn: tön vī vët 
chin min sinrōl meh, vī mās min inrē nö kinsòh kunröön meh: ngaich me-eṅ 
min panyënyö tī pong tömaṙôngö tarik: ngaich me-eṅ min kētö nup 
taneūngen im Mā Tēv, nup chehen cha inrē kētu im Mā në panam.  

 Maika 5 

1Ngaich man hamūlöre sā manūlö kumyung, Ō me-eṅ kikānö kūön yip tömūl 
kumyung: kayīngö hī an nö lā-al hī; fël ök ma-akah fālen yin min in Israel 
aṅtī tö tinkung i arëkūö.  

Ap Mahayöng Min Lamöknyö Petlihem, Ṙô Ngam Mā Tēv 



2085 

 

 
   Nicobarese Bible 

© 2014, Bible Society of India. 
 

 
 

 

2Me-eṅ pöri, Petlihem Efrata, öm tökūöṅnö in yip tököṅnyu i Yūtā, hĕng tak 
ap min lamöknyö in meh nö yih nö in chu nö mahayöngö Israel; ṙameū-eung 
i tö misī ap kinröngö ò, nö ṙameū-eung im töt chanūhuvṙen.  
3Lökten an min nö ṙāngen cha, hanöng saha ap ṙētak ò ngam kamyôḵ nö 
kayôḵnyen ò: ngaich möl öp chööḵṙen yip mak alaha ò min nö havan nö in 
yip kūön Israel.  
4Söklöre min anga-aṅ, ngaich ha-aṅlö nup pököre i kumlēḵ ngam Mā Tēv, i 
minā-aṅ ngam minë-eny ngam Mā Tēv ngam Tēv ò: ngaich köp cha-a min nö 
kiröng söl manā-angkūö ngam tumlat.  
5Ngaich ngòh min tarik nö lanāmö hī:  

Rinānyö Tö Ngam Chinökṙen 

Hē yip aṅ Asīriā min nö yih nö ing panam hī, ngaich hē ò min inrē nö röönkö 
ël në patī rācha hī, ngaich ayī-ö min hachohlö lā-al ò tö tösat tak yōm pököre 
hëvhöre tak inrē yip kūön rācha.  
6Ngaich cha-a min nö halëlngö ngam panam Asīriā nö aṅtī tö fël, ngam 
panam Nimrōt inrē i minë lökhöt kūö e: ngaich anga-aṅ min nö ṙānyen hī nö 
ṙā-ang in yip aṅ Asīriā, yĕn yih min nö ing panam hī, ane inrē hē ò nö rööntö 
röönre nö lā ël kūöngö panam hī.  
7Ngaich min yip chööḵṙen Yāköp nö el ṙôngö töpōyen tarik sā tacham ṙameū-
eung im Mā Tēv, sā inṙökö kumṙah i kui kiyôp; öp töthamökkö tarik, öt rēhĕn 
nö hökkö yip kūön tarik.  
8Ngaich yip chööḵṙen Yāköp min nö in yip pumnāmö tarik nö elṙôngö 
töpōyen tarik, sā öp lāyön nö in nup töṙeūla el inchōn, sā öp kūön lāyön nö el 
kiteūm sīṅp: öp ramööntö kui u teūchö u inrē nö pinyënyö, yē ò nö lök umuh, 
ngaich öt hĕng taka ṙamānyö. 
9Hachônglö kël re man yēḵ lātulöng tö yip lā-al meh, hökngen yip lā-al meh 
nö ṙòkhöre nö rökiṙen.  

10Ngaich ngö inlahen min angū-ö ip sakāmö angū-ö, ṙô ngam Mā Tēv tö chu 
min rökngen nup kōra meh nö ṙā-ang elṙôngö meh, tiṙōlngö nuk inröl meh 
inrē:  
11Ngaich chū-ö min rökngen nup elpanam im panam meh, ane inrē kuringngö 
nup töngëḵ chūökṙen meh: rökrökngen vinīngen chin min inrē nö ṙā-ang eltī 
meh; ngaich me-eṅ min öt-ōtren aṅ-in tö chamông alaha: 
12Öthakôlò nup chehëtī tö milūönö chin min in yīö ngaich hökngen yīö öt 
chamôngu alaha.  
13Rökngen nup insātēv meh chin min töka-īpö tö nup machööḵlö ṙā-ang 
elṙôngö meh ngaich me-eṅ min öt ngöhören salām nup vahīṙen kuntī re.  
14Ngaich chū-ö teuklö öp Asērim nö ṙā-ang elṙôngö meh: piyāingö nup 
elpanam inrē chū-ö min.  
15Tinī-iv chin min tö invāhalvah i lanīnöre kumlēḵ lanīnöre inrē i kui vē 
pumnāmö tarik vē töt hamang.  

Maika 6 

Ṙô Ngam Mā Tēv Nö In Israel 

1Hangihtöre yin töngamuh tö ṙô ngam Mā Tēv: Chōholre, i kūö minë rôngö 
man lā-al u, hökngen minë rung nö hang ṙô meh.  
2Hangihtöre, Ō yī-ö rôngö tö ngam kinlaha aṅ im Mā Tēv, yī-ö inrē tököp 
chūökrööntö machööḵlö ngam tumlat: pò ngam Mā Tēv nö aṅhaṅv-in tö 
kinlaha nö lā-al vē tarik re, mileūchô an min inrē nö vë-ekūö Israel.  
3Ō yī-ö tarik chu, asuh ap tö ngaich tī chu in meh? Isuh chūök tī öich inrē 
hachëiken meh? Vë-eny e nö fālen chu.  
4Tön kēnyen meh chin ngaich ṙā-ang ap panam Aikup, ṙāyen meh inrē ṙā-ang 
el patī inkövö; urēhĕkūö meh chū-ö inrē tīnten Môsös, Āròn, Miriām inrē.  
5Ō yī-ö tarik chu, köpölōn tö ngamuh tö inlahen Pēlak ök rācha aṅ Mō-ap nö 
hatöntöre, tö ṙô Pēlam inrē ök kikōnyö kūön Pī-ōr nö sapṙô ò; köpölōn 
löktökūö Sītim söl i Kilkāl hòn akahalōn tö nuk tölöök tī ngam Mā Tēv.  

Kui Lōn Ngam Tēv Nö In Hī 

6Tö lökten chin min yih i kūö ngam Mā Tēv, öich sōntöre inrē i kūö ngam 
lātulöng Tēv? Yih öich kòh min i kūö ò kumtö töföngö tökētu, kumtö kun nuā 
töhĕng höiny samyeū ṙēti?  
7Ṙāmölōn ang min ngam Mā Tēv tö up tököṅnyu kūön sīṅp, hēk tö nup tösöm 
köiytahël tavī-i? Kētö öp lanòhre öich min tökūö fālen chu, öp ṙòng ngih 
alaha chu tökūö tökööl ngih nômö chu?  
8Ō më-eṅ tarik, ngaich an nö hameukhömat meh töp tölöök; ngaich asuh lōn 
ngam Mā Tēv nö in meh, höng la-en tölöök, tö ngam hanāngenlōn nö 
miṙēlōn, lök inyāichngö inrē im Tēv meh?  
9Ngam ṙô ngam Mā Tēv nö hūkö ngam elpanam, öp tarik tö-akaha min inrē 
nö meuk ngam minë-eny meh: hang ṙô ngam tinkung yin, ngam 
mahachöngten ò inrē.  
10Ōtre nup töpōiṙāi chehen aṅ im ötlanöökö el patī ngam tötlöök, öp töt 
tööḵlö inrē nyanūmö öp tösa-òkhuvö?  
11Het öich min öich holtö tötlöök kinlah lumngan, holtö sāk inchūḵngen 
lumngan inrē? 
12Pò vē tökôlò tarik nö tööḵlö tö chanökhuṙen, yip aṅ e inrē nö ṙô tö 
miyônyaṅ, elvāng cha nup litāk cha inrē nö michīl ṙô.  
13Lökten chin inrē chökhutī tö meh öm pōihangṙen nyaṅhavö; vīten meh chin 
ngaich payāyi kūö nup tökööl meh.  
14Nya-avkūö man min, hö-ö pöri tööḵngen; ngaich ngam töt aṅhavö min in 
meh nö elṙôngö meh: kē-anga man min, hö-ö pöri öm kūmuṙen öm öt 
pinlānguṙen ngaich nup kumṙen meh min nö kētu tö chu nö kūö fël.  
15Teūch man min hö-ö pöri hamūl ṙòng; röönnyö ṙòng ôliv man min, hö-ö 
pöri min hachāmöre tö tavī-i; karānnyö vāin inrē, hö-ö pöri min öm òk vāin.  
16Kūö nup insātēv Omri nö haköpka, nup la-en aṅ patī Āhap inrē, ngaich yī-ö 
inrē lök i nup inlēnö tö cha: angū-ö chööḵnyö chu piyāingen meh, yip aṅ meh 
inrē min nö töhīsiyö; ngaich yī-ö min keun miṙē-ĕv yip tarik chu.  

 Maika 7 

Kēken Tö Chōich Ang Israel 

1Ötkôlò chin chū-ö! Pò chu höng sā cha hē cha nö hamūl nupṙòng sikehgö, sā 
nup angkūr pintu-en kamrān angkūr: öt nyā-av in tö tökupōkhaka; yīkölōn 
chin töp raneh tököinyṙòng anychīr.  
2Lëlngö tölöök tarik nö i kūö ngam tumlat, ngaich öt hĕng tak töchiplö nö in 
yip tarik: ṙòkhöre cha-a nö hayun finëlngö tarik; kö chöhlöre yip tö hol re nö 
aṅtī tö inhāṅl.  
3Ip tötlöök nup eltī cha nö la-evṙen tö e nö pētngen; havë-a öp kūön rācha, 
höngöre inrē öp kamhôka tö raneushöre; öp mā tarik inrē, ṙô tö tötlöök anga-
aṅ nö ellōn re: ngatī tī cha-a nö holṙen re nö löinyö e.  
4Öp tölngö tölöök tö cha höng sā öp chōn tö chökhu kaha. Öp tölngö töchiplö 
tö cha höichngen tö nup kinlōngö töchökhu kaha: yih an ngam sakāmö öp 
amahten meh, ngam chinöhkö meh; ngaich an min angū-ö nö kinlūöch ngö 
elkui cha.  
5Uh yin hayönglenre i holre, ui nyattö i mahachōkūö: haköp kūö minë elvāng 
re in ò öp töröhta nö in meh töminyôiny-aṅ.  
6Pò ngam kikōnyö kūön nö öt milēḵṙen tö ngam kikōnyö yöng re, choholre 
ngam kikānö kūön nö lā-al ngam yöngre kikānö, ngam kankūön inrē nö lā-al 
ngam kan yöng re; höng aṅ el patī ò yip min tökunyaha elmat tö ò.  
7Ngëchkökūö ngam Mā Tēv pöri chū-ö min; hökkö ngam Tēv chin min ngam 
inyööken chu: hangṙô chu an min ngam Tēv chu.  

Kumtö Inyööken Ngam Mā Tev 

8Ō me-eṅ tökunyaha elmat tö chu, uh man ṙāmölōn lā-al chu: chōholre chin 
min, yē chu fukngö; ngam Mā Tēv min ëāṅvö chu yē chu ūichhak el sinngūlö.  
9Keun ngam lanīnö ngam Mā Tēv chin min, pò chu ngaich köölö fālen in ò; 
hanöng saha ò nö vë-elkui chu akah fālen chu inrē: kēnyen chu an min i kūö 
ëāṅvö, ngaich chū-ö min hatīönkö ngam lanöökö ò.  

10Ngaich meūkö e min ngam tökunyaha elmat tö chu, ngaich öp sinrōngkūö 
min nö hanyatngen ò; ök tö ngö ṙô tö chu, Isuh ap mā Tēv ap Tēv meh? 
Hatīöken ò min në mat chu; ngaich an min tö ngamuh nö rööntu kui sā tilin 
el talöökö.  
11Sakāmö hē man katöplö ngam kinlōngö ihong! Ip sakāmö angū-ö min öp 
kūöngö nö kē-ĕyö.  
12Ip sakāmö angū-ö cha-a min nö yih nö in meh, ṙāngö Asiriā i nup elpanm 
Aikup inrē, ṙāngö Aikup inrē söl ngö nö ip Tahël löktökūö im töhĕng mai inrē 
söl im tahëng mai, löktökūö im töhĕng rôngö söl im tahëng ṙôngö.  
13Sönngenre min ngam panam nö öt kôlò kūö cha yip mī-iyöng in e, tö kūö 
ṙòng nuk la-en cha.  

Miṙēlōn Ngam Mā Tēv Tö Israel 

14Ha-aṅlö më tarik re man tö ngam tinkung meh, më amin meh pököre, më 
tölip nö iyöng, nö el inchōn nö ellōn Kārmel: hökngen u nö nyā-avkūö nö i 
Pasān, Kilīöt, inrē nö sā hē nuk sakāmö misī:  
15Sā nuk sakāmö yanīhih meh ṙā-ang panam Aikup hameukhömat ò chū-ö 
min tö nup pinngangkūö.  
16Meuk min yip pumnāmö tarik ngaich sirōngkūö tö nup kumlēḵ cha: tilup 
kūö elvāng re min cha-a, tö eltī re, öt hang min nup elnang cha.  
17Kurak tumlat min cha-a sā kūö pēch: sā töṙeūla aṅ el tumlat cha-a min nö 
kichëyöre nö meutlö nö ṙā-ang nup tö öphakkūö chūök re: holtö pinhe-eṅkūö 
re cha-a min nö yihtöre nö im Mā Tēv ngam Tēv hī, ngaich kūö meh min cha-
a inrē nö pa-ekūö.  
18Achīö öp Tēv nö tösā meh, öp ma-aṙē-ĕl tökööl, chamööḵngö tötôchngen 
fālen yip chööḵṙen yip amin ò? Hö-ö an nö örheūheu nö haköp lanīnö re, pò 
ò nö tökuchīkölōn nö i miṙēlōn.  
19Havöötökūöre an min nö hēk nö aṙē-ĕlōn tö hī; rööntö kui nup tökööl hī an 
min nö elröönre: ngaich me-eṅ min inrē kavalngö nup tökööl cha nö lā taṙeū 
tö mai.  



2090 

 

 
   Nicobarese Bible 

© 2014, Bible Society of India. 
 

 
 

 

20Ngaich me-eṅ min hameuktö ngam kanô-en re in Yāköp, ngam miṙēlōn meh 
inrē in Aprahām, ngam kinlēḵngô meh chūökuṙô i yip muvöhngö ih löktökūö 
i nuk misī sakāmö.  

Nahom 

Nahom 1 

1Ngam lumngan Ninevē. Līpöre ap tömeūkö tö Nahom aṅ Elkòs.  
Lanīnö ngam Tēv nö in Ninevē 

2Tölīn an ngam Mā Tēv, ngam Tēv, mahavahal an inrē; mahavahal an ngam 
Mā Tēv tööḵngen tö lanīnö inrē; kēḵ invahlö an ngam Mā Tēv nö in yip lā-al 
ò, höngken lanīnö an nö in yip tökunyaha elmat tö ò.  
3Öt ka-euyö lanīnö an ngam Mā Tēv, tökiröng inrē nö i minhôinyö, öthētu 
inrē nö hatngö tī tö fālen: el ngam kuföt lamfeui an ngam talöökö ngam Mā 
Tēv el chanôchö panam inrē, pitung röön ò nun inrē minë taṙul.  
4Vëkö ngam mai anga-aṅ, ngaich vīten e nö nyôngö, hanyôngö nup tahël 
inrē; öt kalē-en ngaich Pāsan, Kārmel inrē ap pūl inrē Lëpanön nö nyīkngö.  
5Tī ò minë rôngö nö kayīna, yëngö inrē minë rung; laruklöng ngam tumlat 
inrē nö i kūö ò, hôṅ, töng panam, ṙòkhöre inrē yip aṅ e.  
6Chiāp tökô nö sökhak nö i kūö ngam lanīnö ò? Achīap inrē tökô nö köp im 
tanānyö lanīnö ò? Sā hanūlö kūö tameūyö an ngam inngeṅṙö tanānyö ò, kö 
laruk ngaich nuk ihong tö ti ò.  
7Tölöök an ngam Mā Tēv, töngëḵ nö chūökṙen hē sakāmö kanihngen; 
akahakūö anga-aṅ inrē tö cha yip mahayönglenre nö in ò.  
8Yē ngam ṙanööingö pöri nö hëmlö ngaich anga-aṅ min nö ahatngen öp 
chūökö in e ngaich lūḵ yip lā-al re min inrē, nö el singūlö.  
9Suāp halēnngö yīö ellōn yīö öi lā-al ngam Mā Tēv? Ahatngen e an min; öt 
chōholre min inkihten ip innët heuh.  
10Pòn pòrô anū-ö nö sā tövönngökūö vòknūötö, ngaich nyôp inrē tö kūö cha 
nö ôkö e, keuheūtngöre yip min nö hatgö sā tönyô kaṙālö sāiny.  
11Hĕng hang tak ök nö ngaich ṙā-ang in meh nö kiröönngöre, öp töchōichö 
ellōn nö lā-al ngam Mā Tēv, ök mahalēnlö ötlanöökö.  

12Ngö ṙô an ngam Mā Tēv: Pòrô cha-a nö sööḵlö kumlēḵ, ngatī nö maṙôgö 
pòrô cha-a nö ngatī sön min nö fāngiyö, chaṙēviyö anga-aṅ min inrē. Pòrô 
chū-ö hakihten meh, hö-ö chin min hēk hakihten meh.  
13Ngaich chin töngamuh likölngö ngam kaneun nö ṙā-ang in meh, litòkngö 
minë nyanëk inrē nö hatöki.  
14Kētö chöngö an ngam Mā Tēv nö in meh töp minë-eny meh nö öt hēk nö 
teūichtu: ṙā-ang ël ngam patī yip tēv meh chin min ṙökngen tö ka-īpö insātēv 
töhaṙöichö inrē insātēv: vī anūlö meh chin min; pò meh töchōich.  
15Yĕh meuk, i kui rôngö nup röön ò öp tö kumtö tölöök inhānga, ap ma-
ahangkö nup tökiröng nyinā-aṅ, hateugngö nup töchūöku kinlēḵngô meh, pò 
ngam tötlöök min nö öt hēk nö lök in meh; rökiṙen takô an nö ngaich.  

 Nahom 2 

Fanukngö Ninevē 

1Yih an nö i kūö meh ngam pumnyāchten meh nö panyënyö tī: halinngen nup 
aṅtī kumyung man, aṅtö kūö talöökö, hangëḵ ṙat re, kalē-ĕtī öm hangëḵlö 
ngam kumlēḵre.  
2Tön hēk an ngam Mā Tēv nö kētö kumlēḵ Yāköp, nö sā kumlēḵ Israel: pò yip 
chamapngö aṅ nö ngaich nö hatngö tī tö cha, hachökö ngaich nup pak nup 
vāin cha.  
3Öp lanaklö yip tökalēḵ tarik cha nö ngaich nö vītu nö ngāṅv elmat, yip töt 
pinhë-eṅvkūö tarik nö inyuttö laturë: pachāla elmat nup inröl tö nup āṅsa hē 
sakāmö öp inlēnken ò, nup vöi inrē nö kiyinlöng alaha.  
4Ṙô-òv nup inröl nö el talöökö, kö singngen höö anū-ö nö el nup töpōiti ël 
talöökö: sā mineūkö tanyukngö anū-ö töhūkūö, fal anū-ö nö sā röön hanyālö.  
5Köpölōn anga-aṅ tö kanô-òṅre: kavē-ĕre cha-a ik kinröönngö cha; haveuttöre 
cha-a nö i kaha ngam kinlōngö halēn ap inrāngö inrē.  
6Löpnyukūö nup inkūp nup tahël, piyāyi ngaich ngam patī rācha.  

7Ṙònglöng kui inrē Husap, kē-ĕyö ngaich anga-aṅ, ngaich yip tarik ò kikānö 
nö haṙivlōn nö sā ṙô pumpa nö peuiny, kilölhaka öp töpongnyu ṙô nö elngòh 
cha.  
8Ha-ëhangrit pöri Ninevē nö tösā tömūlgö mak: sönen cha-a nö falngöre; 
Söklöre! Söklöre! ṙô cha nö hū-a; öt hĕng tak pöri tamëk ukre.  
9Kē nup kahil re yin rupīö, kē nup kahilre humlum; tön öt kinheūtu aṅ ap 
chūök chehen, tövai nup chehen patī.  
10Öt aṅhāṅv an nö ngaich, hönglungāṅhaka, Ötaṅhāṅvkūö inrē: Paṙööyi 
nômö inrē, ponghen höö nup kui kinmônö, keuheūtngöre ngam ṙat inrē nö 
chök ngaich nup kūö cha nö ṙòkhöre nö lunyī.  
11Asuh apa kinlulu nup lāyön, öp chūö nup kūön lāyön inrē nö nyā-aṅvkūö, 
öp talöökö öp kōiny lāyön töp kan inrē, töp kūön lāyön, ngaich öt hĕng tak 
vamīten u nö pa-ekūö?  
12Patīkö kūö ngaich ngam lāyön tökanô-òngkūö nup kūönre, löinyngö likeun 
inrē nö nyā-aṅkūö nup kan lāyön, hatööḵlö nup kinluhure ngaich tö pôḵ re, 
nup chūök ò inrē nö aṅhaṅvö tö nup tökāpö tö ò.  
13Yĕh meuk, lā-al meh chin, ṙô ngam Mā Tēv yip tömaṙôngö föngngö nup 
inröl ò chin min nö i kūö lul, ngaich ap fël min nö keuheūtökūö tö nup kun 
lāyön: rökngen nup pôḵ ngih tumlat, öt ōtre hināngö ṙô min inrē yip ma-
ahānga aṅ in meh.  

Nahom 3 

1Ötkôlò ön ngih famël tarik elpanam, tööḵlö an tö minyôiny-aṅ tö 
inpamhanga inrē: öt kiröönköre ngam pôḵ e.  
2Ngam ṙô öp fanòh, ngam ṙën ṙô kalröön inröl inrē; vanāngö röön kōra inrē, 
tinsôkö röön inröl inrē;  
3Yôklö ngam aṅ uk kōra tarik, pachāla kūö ngam fël inrē, amëla kūö ngam 
vöi inrē maṙôngö ngaich töfëliyö, fônghak inrē kupah: öt chūöku nö rö-ö 
alaha kupah; fukngö cha-a nö i kui yip kupah cha:  



2094 

 

 
   Nicobarese Bible 

© 2014, Bible Society of India. 
 

 
 

 

4Tökūö ṙôken yip mī-inyihköre kikānö aṅ in yip tövai mī-inyihköre, yip 
kikānö mākūö vinī-angen, mī-inyihngö pumnāmö tarik re lökten i tī ò nö 
inyihköre, inyihkö mupīhö inrē nö lökten i tīre nö vi-angen.  
5Yĕh meuk, lā-al meh chin, ṙô ngam Mā Tēv yip tömaṙôngö, hameuktö nup 
kinhôi meh chin min inrē nö i kūö meh; hameukten meh chumlal inrē i vē 
pumnāmö tarik sumrōngkūö meh inrē ngam pūlngö meh.  
6Ngaich chū-ö minkavaltö mum sin-òkkūö i kui meh, ngaich vīten meh 
töchōich, asöklen meh inrē öm ngam mat mameuk.  
7Ngaich ngö inlahen angū-ö min, tö cha yip mahatīönken meh min nö 
ṙòkhöre nö falngöre tö meh, nö ngö ṙô, Piyāyö ök Ninēvö nö ngaich: chiāp 
min mahaṙivhen ò? Ṙeū-eung yih öich min chöh mahaṙamkölōn meh?  
8Ĕhten öm me-eṅ tö Nô-amòn, ök mī-ikui nuk Tahël, öp töhavīlöng tö nup 
mak; öp tö ranangkūö tö ngam mai, kinlonglö tö ngam mai inrē?  
9Kumlēḵ ò Itīōpia tö Aikup inrē, timtöre kūö inrē angū-ö; hamòlṙen meh inrē 
Put tö Lipyā inrē.  
10Sönngenre anga-aṅ nö halāyi, kiröönngöre ngaich aga-aṅ nö el inkövö; 
pinyāchö yip kūön ò inrē nö panyeny nö i kui nup talöökö: kalah taneūngen 
re cha-a inrē tö yip mā tarik ò, ṙòkhöre inrē yip tökiröng tarik ò nö halökö tö 
sayōk.  
11Hiyōi man min inrē, nyatngö man min; chöh töngëḵ chūökö me-eṅ min inrē 
tökūö ap lā-al meh.  
12Ṙòkhöre min nup chūök kumyung in meh nöng sā anychīr chōn töṙôngu tö 
nup raneh tököiny ṙòng anychīr: yē u nö kiyintu, ngaich fuk elvāng nyamā-
aṅre anū-ö.  
13Yĕh meuk, tö yip tarik in meh nöng kikānö; ngaich nup inkūp ngam panam 
meh nö pōitikūö nö luvë-akkūö nö lökhöt yip lā-al meh: ṙāpngö kūö ngam 
tameūyö nö ngaich tö nuk kālkūö meh.  

14Tūökgö mak re man hanöng ap kinyīngö, hangëkö nup chūök meh kiyung; 
kuṙòh chuh el tilin, kirāch ël ap chūök vinī-i tilin, vī ap chūök inrang īt nö 
ngëḵ.  
15In e min ap tameūyö nö haṙāpngen meh; rökngen meh min ngam fël. 
Keuheūt an min tö meh sā kūö nup kata-ëm. Vī-ire man pōyen sā kata-ëm, vī-
ire man pōyen sā hāyö.  
16Ngaich man ṙūölö ṙôken mī-inyihkö chehen nö lātulöng tö minë taneūsömat 
ngam halīöngö: yëḵngen tī ngam kata-ëm, ngaich kiteūngöre. 
17Sā nup hāyö an ngam kui meh, yip kamūich inrē in meh sā ṙôken mufākö, 
nup mī-iyöngtöre nö i kaha kinlōngö meh ip töleuch sakamö, yē ngam tavūöi 
pöri nö meutlö kīteūgöre ngaich anū-ö, ngaich öt akahakūö ayī-ö tök chūök 
tit u.  
18Haṙòh yip yōm pököre meh, Ō me-eṅ rācha aṅ Asiriā: heūheure yip tökalēḵ 
in meh: parāti më tarik meh nö i kui minë rôngö, Ngaich öt hĕng tak 
mahamūlö cha.  
19Öt minfōvtukūö ngam pinlāngen meh; pōitikūö an ngam nyaha meh. 
Ṙòkhöre yip hamang ineūkö meh nö fatāk eltī re nö i kui meh. I kui chīö ṙöng 
öng nö rö-ö ngam ötlanöökö meh nö iṙūöhö-röön nö kirööngöre.  

  



2096 

 

 
   Nicobarese Bible 

© 2014, Bible Society of India. 
 

 
 

 

Hapakūk 

Hapakūk 1 

1Ngam lumngan tömeūkö tök pròfĕt Hapakūk.  
Ṙô Töminë Ötlanöökö Ang Hapakūk 

2Ō Mā Tēv, i ṙôktören ṙô öich hū-a, ngaich rö-ö me-eṅ hōḵ hang? In meh ṙô 
chin hūkö chanökhuṙen, ngaich rö-ö me-eṅ hōḵ hayööken?  
3Kūöyòh ömeh hameukhömat chu tö ötlanöökö ngaich hōten chu meuk 
inhôngen? Pòn I kūö chu kinīlö chehen chanökhuṙen inrē: kinlöönö ngaich ap 
umuh, sīöplö inrē linā-alkūö.  
4Lökten an ngam chöngö nö hāṅaṅröön, ngam inkaha fālen inrē nöng öt 
kanô-òṅvö; pò ngam tötlöök; lökten ngam inkaha fālen nö hachōchi röön.  

Sāpöṙô tö ngam Tēv 

5Yĕh meuk yin yī-ö mī-i në pumnāmö tarik, milēḵṙen inrē, kiröngen 
pinngangkūö inrē: tön la-evṙen chin tö la-en i në sakāmö yīö, öp tö pòrô nö 
vënyu nö in yīö ngaich rö-ö yī-ö ṙatö ellōn re.  
6Yĕh meuk, tö chu hachohlö yip aṅ Kāltī, yip tötainy tökurāten inrē nö 
pumnāmö tarik; yip kumröön nö lök ṙôktāk ngih tumlat, nö kē amin re tö nup 
elyöngö chūökö nup töt kanahngen cha.  
7Nganāng alaha yip pinhe-eṅ kūö inrē: löknyö in cha nup inkaha fālen minā-
aṅ inrē.  
8Veut nup inrē kōra cha tö leōpāt, mötlö tanānyö inrē tö am el-inchōn tö 
harap; pirātngöre yip tarik cha aṅ uk kōra; hôṅ, ṙameū-eung tömarôvat yip 
tarik cha aṅ uk kōra; kiteū yip sā matēṙö tökurātö kūö nö mīktö nya-aṅkūö 
re.  
9Ṙòkhöre yip nö yih nö töhòṅ chökhuṙen; ngë-eṅkūö yip nö kū-ötö lā chuhöt; 
hamūl töhakövö cha-a inrē sā ṙôken kuyāyö.  
10Hôṅ, mināch an tö yip rācha, ngaich yip kūön rācha inrē nö hayë-e tö ò: 
ahūöngö töngëḵ an chūök; pò ò nö afônglö tumlat, ngaich kē-ĕ e.  

11Ngaich anga-aṅ inrē nö kumröön ngam kuföt, ngaich fālūṙen, kôti inrē nö 
fāluṙen: anga-aṅ ngam tö im Tēv re kumlēḵ.  

Hēk Nö Ve-eny Nang Ngam Tēv Ang Hapakūk 

12Röh öm me-eṅ ṙameū-eung im töt chanūhvṙen, Ō Mā Tēv, Tēv chu, me-eṅ 
Töhet öm in chu? Hö-ö in min kapah. Ō Mā Tēv, hachöngten meh an nö 
inkaha fālen; me-eṅ inrē, Ō ihong, vamīten ò nö chanökṙen.  
13Me-eṅ tö mötlö hanëtö elmat öm tötkô meuk tötlöök, töt kô inrē öm meuk 
inhôngen, kūöyòh öm hatīönken cha yip mahachīlngö vah tī re, ngaich öm 
höng öt ṙô-òv hē ngam tötlöök nö ngeūṅktö ngam tarik tö mötlö lanöökö tö 
ò?  
14Ngaich öm vīten tarik nö sā kāḵ el mai, sā töṙeūla chehen, nup töt 
mahayönguvö?  
15Keuheūtlöre tī an nö ngaich tö cha nö nyaha tö vòk, kē-ĕ cha an nö el 
inhāṅlre, hamūlö cha inrē nö ël tötūökö inhāṅl: lökten an nö haṙamlōn re nö 
ṙāmölōn.  
16Lökten an nö hakāḵ ngam inhāṅlre, föng tötahūsa inrē nö im tö tūökö 
inhāṅl re; pòn lökten in u nö pōyen minchööḵö, pōyen kāḵ inrē.  
17Lökten an min nö chapngö aṅ inhāṅl re, ngaich inrē nö öt aṙē-ĕl tī re nö 
fëlngö vē pumnāmö tarik nöng iṙūöhö tī?  

Hapakūk 2 

Sapṙô Hapakūk Ngam Tēv 

1Sökhak chin min öich aṅhaṅti, i kui öp chūök chamônga chin ūichhaka inrē, 
môknyökūöre chū-ö min öich ngëichkö öp ṙô ò min nö vë-ekūö chu, öp ṙô 
chu min inrē sapṙô ngam miṙivlōn re.  
2Ngaich sapṙô chu ngam Mā Tēv, nö ngö ṙô, Kūich ngam tömeūkö, vī-i e nö 
löökö mineūkö, vī-i e nö löökö mineūkö nö el tömitāk, hòṅ öp famal nö vë-
ekūö e.  

3Pò ngam tömeūkö nö mī-ip ṙētak re, veūtö röön an inrē nö kū-ötö öp 
manāngen, öthō inrē nö minyôiny-aṅ: pòrô anū-ö nö öl, hökken e; tön öthō 
an min nö öt yih öt ahāṅkenre an min.  
4Yĕh meuk, hakeūlenre öp ellōn ò hö-ö ap nö chiplö nö in ò: aṅ pöri min yip 
tölöök nö lökten i kanô-en re.  

Ötinkôlò Yip Tötlöök 

5Hôṅ, hēk inrē ngam vāin nö mahachīlngövah pôḵre, mahakeūlenre nö tarik, 
tötköp inrē nö i patī re; ṙamūönyö ṙôktö lōn re sā anūlö kupah, sā kinpaha an 
inrē, nö töng öt hantööḵngenṙen, in re tī pöri nö hamūl pumnāmö tarik nö 
ṙòkhöre, afônglö yip tarik inrē nö in re.  
6Hö-ö aich min vē nö kēḵ inchō-oṙô re tö inlahen ò, öp inhūöngö inrē inchō-
oṙô tö inlahen ò, nö ngö ṙô, Tötkôlò an yēḵ ngam ṙamūhöl kui re tö töt 
inlīnen re i ṙôktöre? Anga-aṅ inrē mahakeunlöre? Anga-aṅ inrē mahakeunlöre 
tö kinlēḵngô!  
7Hö-ö yip min nöng lūk nö chōholre yip kamāpö meh, aṅhen inrē min yip 
mahakihten meh, ngaich me-eṅ min inrē tökīlö tö cha?  
8Pò meh ngaich pōyen hayëḵngen tö pumnāmö tarik, ṙòkhöre yip min 
chööḵṙen pumnāmö tarik nöhayëḵngen meh; kūö mahām tarik, kūö 
chanökhuṙen tī tö panam, tö elpanam tö yip mī-iyöng ël e inrē.  
9Tötkôlò an yēḵ ngam töteūngen nö löklen i michīl nö hakôlò patī re, pò ò nö 
hòṅ lātulöng tī tö ngam chūök re, pò ò nö öt hòṅ lökngöre tö tī ngam tötlöök!  
10Ngaich man i sinrōngkūö hatöntöre im patī meh, i rinökngen tömaṙôngö 
tarik, ngaich köölö fālen im nômö re.  
11Pò ngam ihong min nö löknyö kaha ngam kinlōngö ṙô nö hū-a, ngaich 
ngam mikeūnö min nö löknyö im savach ṙô nö sapṙô e.  
12Tötkôlò an yēḵ ngam vamīlö elpanam nö aṅtī tö mahām, ngaich köpötī tö 
ngam elpanam nö lökten i öt lanöökö!  

13Yĕh meuk, röh öng nö aṅ im Mā Tēv yip tömaṙôngö töp lökten vē tarik nö 
la-evṙen tö inmeui tameūyö, ngaich vē pumnāmö tarik inrē nö hacheīköre nö 
i chanök alaha?  
14Pò ngih tumlat min nö tööḵlö tö inkaha kanôlò ngam Mā Tēv, sā minë mak 
nö lökngöre tī tö ngam mai.  
15Tökôlò an yēḵ ngam ma-asënyö òk hol re, ngaich katēhĕ e tö kinpahangvah, 
mihiyōyan inrē, pò meh hōtu mat meūkö cha nö chumlal?  
16Tööḵngen man ngaich tö ngam ineū-eu meh nö sumrōngkūö: ka-eūt man 
yĕh me-eṅ inrē, ngaich hameuknyö ngam tunnyinyngöre: havāngtu an min 
ngam kōp ngam Mā Tēv lā hāmö ò nö in meh ngaich öp ineū-eūṅ meh min nö 
aṅhavkui tö ngam töchōich sumrōngkūö!  
17Kūö ngam chanökhuṙen tī meh tö Lëpanön nö kahultö kui meh min; ngam 
inlëlngö nuk töṙeūla inrē, ngam lökngen u nö pa-ekūö kūö mahām tarik, 
chanökhuṙen tī inrē tö ngam panam, tö elpanam tö yip mī-iyöng ël e inrē nö 
ṙòkhöre.  
18Asuāp kanôlò tī töka-īpö insātēv, tö lökten öp vamī nö ka-īpö e; ngam 
töhaṙöichö insātēv, tö ngam töminyôiny-aṅ mahaköphöti? Ngam chūök ngam 
vamī-i ò nö hayönglen re, nö vī nup töt ṙô-òvö insātēv?  
19Tökôlò an yēḵ ngam tö ngö ṙô tö ngam chōn, Aṅhen man; tö ngam ihong 
tötkô nö ṙô-òv, Chōholre man! Haköphöti öng angū-ö min? Yĕh meuk, lūöpö 
alaha an tö humlum rupīö inrē, ngaich rö-ö nö rēhĕn nö unhômu nö ellōn e.  
20El ngam töhet chūök pöri ngam Mā Tēv; ṙòkhöre an yēḵ ngam tumlat nö 
unṙô-òvö nö i kūö ò.  

 Hapakūk 3 

Vë-ekūötēv Ang Hapakūk 

1Vinë-eṅkūötēv ṙô ök pròfĕt Hapakūk, tösa ëlö Sikiōnòt.  
2Ō Mā Tēv, hang ineūkö meh chin, ngaich pa-ekūö chū-ö: Ō Mā Tēv, ha-aṅkö 
ngam la-enre man ël në samyēuheu, el në samyeūheu mikahtöklōn tö e; fēkö 
miṙēlōn hē el lanīnö.  

3Ṙā-ang Tēman an ngam Tēv nö yih, ṙā-ang Rung Paran inrē ngam Töhet. 
Hanyatngö minë halīöngö ngam kanôlò ò, tööḵlö inrē ngam tumlat tö nöinyö 
ò.  
4Ngam in-yāṅngö ò inrē sā hanātö; rāyu mat an nö löknyö lā hāmö ò; umuh 
inrē öp innyatngö kumlēḵ ò.  
5Urēhĕkūö ò ngam invah tölëlngökūö nö kiröönngöre; löknyö i röön ò nup 
töhūkūö ta-ök tameūyö.  
6Sökhaka anga-aṅ ngaich kalah ṙôkö ngam tumlat; ngëicha anga-aṅ, ngaich 
ahōngö pumnāmö tarik nö parāti: parāti ngaich rôngö töha-ëhelen, sōnngöre 
nup kun rung tö ha-ëhelen. Sā tö misī nuk kinröönngö ò.  
7Kihten nup inrūkui Kūsan nö meūkö tö chu; kichëyöre nup ranangkūö 
panam aṅ Mītiā.  
8Kunyahalōn ang ngam Mā Tēv nö i nup tahël? I nup tahël ök tanānyö meh, 
hēk inrē ök lanīnö meh nö im mai, töp lökten meh i uk minë kōra re, el minë 
inröl meh inyööken?  
9Ngaich an ngam linreny meh nöng chanlööpṙen, tökô-en ngam ṙô in yik 
miyöngö tarik kinlēḵngô tö chūöku. Ngaich me-eṅ harēvngö ngam tumlat tö 
minë tahël.  
10Meūkö meh minë rôngö, ngaich pa-ekūö; lökngö muh nup chanôchö el mai: 
ṙô-òvö ngaich ngam tö-aṙū, hachônglö këlre inrē nö lātulöng.  
11Tavūöi töm chingëṅt inrē öthalöinyköre nö sökhaka nö i chūökre; i pinchālö 
röön nup chòk meh tö chanuhu u, i pinchālö kūö ngam vöi meh inrē.  
12I tanānyöre me-eṅ kiröön lök el ngam panam, i lanīnöre me-eṅ sōng 
pumnāmö tarik.  
13Kiröönngöre me-eṅ ngaich i inyööken yip tarik meh, i inyööken ök 
töhachāmö kui tö meh; nyahavö tī me-eṅ i kui öp aṅ patī tötlöök, hameuklö 
rööntö machööḵlö nö söllö nö i likeun.  

14Tafūni tī me-eṅ tö kui yip kumyung in ò öm aṅtī tö nuk tinkung ò; yih cha-a 
sā tī lamfeui kuföt nö pirātngen chu: unlāikenre ngineūṅktö yāich ṙanāmölōn 
cha.  
15Röön ël ngam mai me-eṅ öm holtö nup kōra e, ngam tökālēḵ tö-ëlu mai.  
16Hang chū-ö, kichīchöre ngaich ngih ellōn chu, kichëyöre minuh chū-ö i 
ngam ṙô; meuthöt chinhūngö nö el tangëḵ chu, kichëyöre chū-ö inrē i chūök 
re: lökten chu hòṅ heūheure ip sakāmö kanihngen, chalô angū-ö nö in yip 
tarik yip mahavīhölö nö kayīngan kumyung.  
17Pòn pòrô ngam anychīr chōn nö öt larukköṅny kūö ṙòng, öt rēhĕn min vāi 
nö ṙônguvö; öt la-evṙen min tö la-envö nö i ngam ôliv, ngaich nup elkahôyö 
min nö öt asīöplö tökā-a alaha; rökiṙen min pököre nö ṙā-ang im manūlöre, öt 
aṅhavö min inrē nup chūök tö pököre:  
18Sön chū-ö min ṙāmölōn im Mā Tēv, ṙāmölōn chin min im Tēv inyööken cha.  
19Yāvē an ngam Mā, kumlēḵ chu, vīten në röön chu an nö sā röön hain, vīten 
chu kui tömarô-òl chūök re.  

Sefainiā 

Sefainiā 1 

1Ngam ṙô ngam Mā Tēv ngam yamih nö in Sefaniā ök kikōnyö kūön Kusī, ök 
kikōnyö kūön Kētalia, ök kikōnyö kūön Amariā, ök kikōnyö kūön Hēsikiā, hē 
nuk sakāmö Yôsīyā ök kikōnyö kūön Amön, rācha aṅ Yūtā.  

Sakāmö Ṙô Ngam Tēv 

2Keuheūtngö taṙòkhöre chin min chehen ṙā-ang i kūö ngih tumlat öich 
mīkhöti, ṙô ngam Mā Tēv.  
3Mīktö tarik chin min töṙeūla inrē; mīktö në chehenchōn ngam halīöngö chin 
min, tö nup kāḵ el mai, tö nup lökngen kinvē-ĕre i tötlöök; rökngen tarik chin 
min inrē, ṙā-ang i kūö ngam tumlat, ṙô ngam Mā Tēv.  
4Hateutnyö këlre chin min inrē i kui Yūtā, I kui yip aṅ Yērusalem inrē nö 
ṙòkhöre; rökngen öp chööḵṙen Pē-al chin min inrē nö ṙā-ang i ngih chūökö, 
öp minë-eny Kīmarim nö anòngngen yip kūönṙô.  
5Cha-a inrē yip samlām nup aṅ el taṙul nö i kui patī; cha-a inrē yip samlām, 
yip töchūökuṙô nö i ngam Mā Tēv chūökuṙô inrē nö in Milkòm;  
6Cha-a inrē yip mahavöötö uk re nö ṙā-ang i tinömörit ngam Mā Tēv; cha-a 
inrē yip töt chamöh ngam Mā Tēv, öt rĕhĕn nö hatönken ò.  
7Um ṙô-òvö i kūö ngam Mā Tēv: tön röhta an ngam sakāmö ngam Mā Tēv: pò 
ngam Mā Tēv nö halēnlö tökētu, ngaich an nö ahetlö yip havëköre. 
8Ngaich ngö inlahen min angū-ö ip sakāmö ngam tökētu tö ngam Mā Tēv, tö 
chu min chöhkö yip kūön rācha, yip kikōnyö inrē kūön rācha, ṙòkhöre inrē 
cha-a yip mahayūtöre tö inyut aṅ tahëng panam.  
9Ip sakāmö angū-ö min chū-ö chöhken cha nö ṙòkhöre yip tumsôköre nö 
elmilūkö chūök pinṙōngö sāiny yip mahatööḵlö patī yip yöng re tö 
chanökhuṙen inchīlö inrē.  

10Ip sakāmö inrē angū-ö, ṙô ngam Mā Tēv, öp ṙënṙô min umuh hinū-a nö 
löknyökūö ngam Inkūp Kāḵ, inyôṙö ṙô inrē löknyö im Innëtö Chūök, ane inrē 
tökiröng ṙô linrāvö ṙeū-eung i kui minë rung.  
11Ayôṙa yin yī-ö aṅ Mōrtar pòn ṙòkhöre yip tarik aṅ Kanā-an nö ngaichngen: 
ṙòkhöre cha-a yip tö kumtö rupīö nö rökiṙen.  
12Ngaich ngö inlahen angū-ö min ip hē-e, tö chu min öich kiluhu Yērusalem 
öich ëāṅvö tö manyak; ngaich chū-ö min chöhken yip tarik yip töfônghaka nö 
kintūörit, yip tö ngö ṙô ellōn re, Öthō an ngam Mā Tēv nö lööktö tī, öt rēhĕn 
nö hōḵ nö ötlöökö tī.  
13Ngaich nup kanôlò cha min nöng tökīlö, öt aṅhaṅv nup patī cha inrē: hôṅ, 
mānlö patī yip min, öt iyöng ël u pöri min; teūichtö vāin yip min, hö-ö pöri 
min nö òk vāin nö in u.  
14Röhta an ngam tökiröng sakāmö ngam Tēv, röhta an veūtö yanīhih inrē, 
ngam ṙënṙô ngam sakāmö ngam Mā Tēv, kalē-ĕṙô ap tökalēḵ tarik nö hū-a nö 
umuh.  
15Sakāmö laninö ap sakāmö angū-ö, sakāmö kanihngen, chanökö inrē, 
sakāmö minëchhanga inhatngö inrē, sakāmö singūlö anū-unglōn inrē, sakāmö 
taṙul tökufëi sinngūlö inrē.  
16Sakāmö römpet inhangkö kanihngen inrē, i minë tökalonglöng elpanam i 
minë tömarô-òl kui chūök chamônga inrē.  
17Kētö chanökö chin min i kui tarik, hòṅ cha nö sā röön tötmeuk tarik nö 
kiröönngöre, pò cha nö köölö fālen nö im Mā Tēv; ngaich nup mahām cha 
min nö vōknyu sā pitung, nup alaha cha inrē sā isôḵ.  
18Öt rēhĕn rupīö cha min nö kô nö ṙānyen cha öt rēhĕn humlum cha inrē ip 
sakāmö lanīnö ngam Mā Tēv: keuheūtngöre vah pöri min ngam panam nö 
ṙāpngö tökūö tameūyö kumlēḵlōn ò: pò ò min nö keuheūtngen e, hôṅ, veūtö 
kinheūtngen an, yip mī-iyöng impanam nö ṙòkhöre.  

 Sefainiā 2 

Invëkö Invöötö Ellōn 

1Hamūlöre yin hĕngre chūök, hôṅ hamūlöre Ō yī-ö pumnāmö tarik töt 
maheūṅkkuvö;  
2Urēhĕkūö öp chöngö nö kēnyu, urēhĕkūö ök sakāmö nö sā chanūhu uk nëlö, 
urēhĕkūö ngam tökalēḵ tanānyö ngam Mā Tēv nö yih nö i kui yīö, urĕh tö 
ngam sakāmö tanānyö ngam Mā Tēv nö yih nö i kui yīö. 
3Chöh ngam Mā Tēv yin, ṙòkhöre yī-ö ing tumlat töyāichö ellōn, yī-ö töla-
evṙen tö ngam inkaha fālen aṅ in ò; chöh lanöökö, chöh in yāichngö: 
amahtuṙen yin min nyatngö ip sakāmö tanānyö ngam Mā Tēv.  

Pinyāingö Nup Ranghö Israel 

4Pò Kasā min nö ṙā-ayö, öt aṅhavkūö inrē Askēlòn: i ranònglö ngam tavūöi ap 
min Astòt nö ahōnyuvö, holtö ṙĕhre min inrē Ĕkròn nö teuklöngö. 
5Tökôlò yip aṅ lākūö mai, yip pumnāmötarik aṅ Chērit! La-al meh an ngam 
ṙô ngam Mā Tēv, Ō me-eṅ Kanā-an, panam aṅ Filistain, piyāingen meh chin 
min, tö lökten meh min öt aṅhaṅvkūö.  
6Ngaich an min ngam lākūö mai nö chūök kiyôp, kiluhu yōmpököre chūök 
pököre inrē.  
7Ngaich ngam lākūö mai min nö lumnööṙö yip chööḵ aṅ patī Yūtā; in e cha-a 
min nö ha-aṅlö nup pököre cha: ṙōlhak min cha-a tö harap nö el nup patī 
Askēlòn; pò ngam Mā Tēv ngam Tēv cha nö chöhken cha min, ngaich kēten 
cha nö hēk im inkövö.  
8Ngaich chin hang ṙô Mô-āp nö sumrōngngökūö, hang ṙô yip kūön Amön inrē 
nö ötlēkôre, tö nup ṙô cha nö miṙēngö vē tarik, ngaich hapōilöre inrē nö lā-al 
kūögö panam cha.  
9Lökten, ngö ṙô ngam Mā Tēv yip tömaṙôgö, Sā chu öich tö-aṅ, ngam Tēv 
Israel, kô-òngvah ap min Mô-āp nö sā Sôtöm, yip kūön Amön inrē nö sā 
Kômòra, chūök töchökhu chōn, anūlö sāl inrē tö-urāngen min inrē nö öt 
aṅhavkūö. Kē inlānen cha yip min chööḵṙen tarik chu, yip chööḵṙen 
pumnāmö tarik chu inrē min nö amīnu tö cha.  

10Angū-ö min in cha tökūö inkeūlen cha, pò cha nö miṙē-anga ane inrē 
hapōilöre nö lā-al vē tarik ngam Mā Tēv yip tömaṙôngö.  
11Pinhe-eṅkūö an min ngam Mā Tēv nö in cha: pò ò min nö mitākngö nup tēv 
ngih panam; ngaich tarik min nö salāman, köṙeū-eung i chūök re, ṙòkhöre 
nup ellōn mai kun panam pumnāmö tarik.  
12Yī-ö inrē aṅ Itiōpiā, fëli yin min tökūö öp fël chu.  
13Ngaich anga-aṅ min nö hateutnyö këlre nö lā-al aṅ kapā, piyāyi min inrē 
Asīriā; vītu min Ninëvē nö öt aṅhaṅvkūö, ngaich nyôngö min sā el tönyalnyi.  
14Ellōn e min nup pököre nö hulalhaka, ṙòkhöre inrē nup töṙeūla chehen 
pumnāmö tarik: hĕnghöre pëliken pôrkupain inrē min nö iyöng el nup ihong 
kui machööḵlö e: ṙënuṙô anū-ö min nö tikökṙôre nö i kūö lökhöt kuföt inkūp; 
nyôngö min el chūök pinṙōngö sāiny: pò ò nö leūchngö uk nup sītör chōn 
tövītu.  
15Angū-ön ngih töṙāmölōn elpanam töt mahakūökö inlahenre nö iyöng, tö 
ngö ṙô nö ellōn re, Chū-ö chin, öthōlu chin tö tahëng: sitih öng pökeh nö öt 
aṅhaṅvkūö, chūök töṙeūla chehen nö ṙōlhaka! Ṙòkhöre yip chamöö-öng min 
nö sihngen ò ngaich aṅtī tö eltī re nö vë-eny törö-öv.  

Sefainiā 3 

Tökööl Yeruselem Tö Ngam Ṙinānyö 

1Tötkôlò an yēḵ anga-aṅ ngam ma-ahôhangen mahachōichngöre inrē nö im 
töhakihtuṙen elpanam!  
2Öt hang ngam ṙô an; öt kē minkahtere an; öt hayönglenre an nö im Mā Tēv; 
öt ṙūötöre an nö röhta nö im Tēv ò.  
3Sā ṙô lāyön yik kūön rācha ël e; yip ma-akah fālen in e höng sā am aṅ el 
inchōn tö harap; öt chöö-övkūö anū-ö nö söllö peuheū.  
4Hanātö yip pròfĕt ò, tarik inrē mahachīlngövah: hachōichi an ngam töhet 
chūök tö yip kūönṙô ò, chökhuṙen yip nö ngaich tö ngam chöngö.  

5Tölöök an ngam Mā Tēv nö ellōn e öthō an nö la-evṙen tö tötlöök; kaheuk 
peuheū an nö kēnyö ngam inkaha fālen aṅ in ò nö el hanātö, öthō an nö öt 
teung; öt akahakūö pöri ngam töt chiplen tö sumrōngkūö.  
6Ngaich tī chin rökngen pumnamö tarik, ngaich nup nö öt aṅhaṅvö chūök 
chamông in cha; ngaich tī chin piyāingö nup talöökö cha, hòn öt lamökūvö 
umuh: tiṙōli nuk elpanam cha, lökngen nö öt tarīkuvö umuh, lökngen e nö öt 
aṅhavkūö.  
7Ngö ṙô chū-ö ngaich, Kô-en man min pa-ekūö tö chu, hōḵ man min kē 
minkahtenre; lökten ngam elyöngö ò nö ötrökiṙen, nö sā nup töhalēnlöng nö 
ngaich tö chu nö in ò: ka-euilö chanòhlö pöri cha-a ngaich hachōichngö nup 
la-enre.  
8Lökten yin hökken chu, ṙô ngam Mā Tēv, hanöng saha ngam sakāmö chu 
chōholre i nup nyā-aṅkūö; pò ngam kumlēḵlōn chu hamūl pumnāmö tarik, 
hòṅ chu hamūl në pūlngö, öich vōktö kui u tö ngam lanīnöre, në tökiröng 
tanānyö chu; pòn ṙòkngöre vah min ngih tumlat nö ṙāpngö tökūö tameūyö öp 
kumnyahlōn chu.  
9Pò chu min möl havöötö öp töhet ëlô inrē tarik, hòn ṙòkhöre cha-a nö 
havëkö minë-eny ngam Mā Tēv, nö lök la-en ò nö hĕngòng ellōn. 
10Löktökūö nup tahël lamuh tö Itiōpiā cha-a min nö kumtö nup mileūchen 
chu havë-a in cha, öp kikānö kūön yip töpirātiyö tö chu, kumtö tökētu min 
nö in chu.  
11Ip sakāmö angū-ö min me-eṅ öt sirōngkūö tökūö nuk la-en meh, nuk 
lökngen meh köölö fālen lā-in chu; pò chu min möl kēngö yip mahakeūlen 
minā-aṅre nö ṙā-ang in meh, ngaich me-eṅ min öt ōtren kanësen im töhet 
rôngö chu.  
12Ël meh tī pöri chū-ö min ṙātö töhakihtuṙen yāich inrē, ngaich cha-a min nö 
hayönglenre nö i minë-eny ngam Mā Tēv. 

13Öt la-evṙen yip min chööḵṙen Israel tö tökööl, öt rēhĕn nö minyôiny-aṅ; öt 
rēhĕn min nö kôti nö elvāng cha öp litāk minyôiny-aṅ: pò cha min nö nya-
aṅvkūö ṙōlngöre inrē, ngaich öt hĕng tak min tö pa-ekūö tī tö cha.  

Tinkökö Ṙanamlōn 

14Tikökṙôre, Ō Me-eṅ kikānö kūön Sīyôn; hū-a, Ō Israel; ṙāmölōn man yēḵ 
keuheūtnyö ellōn re inrē ṙāmölōn, Ō Me-eṅ kikānö kūön Yērusalem.  
15Ngaich ön ngam Mā Tēv nö kēngö minë inkaha fālen nö ṙā-ang in meh, 
ngaich an nö kavalngö ngam lā-al meh: ngam rācha aṅ Israel ngam Mā Tēv, 
ellōn meh ana; ngaich man öt ōtren pinhë-eṅkūö tö tötlöök.  
16Ngö ṙô öp min nö i Yērusalem ip sakāmö angū-ö, Um pa-ekūö: Ō Sīyôn un 
hökiṙen minë kël meh nöng kilölhaka.  
17Ellōn meh an ngam Mā Tēv ngam Tēv meh, tökalēḵ an mahayööken meh 
min: ṙāmölōn an min nö in meh, im hanāngenlōnre anga-aṅ min nöng 
chēvhakṙen, tinkökuvö min anga-aṅ nö I kui meh i ṙanāmölōn re.  
18Hamūlö cha chin min yip töhaṙīvölōn tö ngam manūlö tö-ūnngen nö kē-ĕyö 
nö ṙā-ang in cha tö chu: yip kameun lumngan ngam sinṙōngkūö.  
19Yĕh meuk, hē e chin min lök alaha cha yip mahakihten meh: ngaich chū-ö 
min hayööken ò öp tökaròk, hamūlan inrē öp tö-ahōṙiyö; ngaich vīten cha 
chū-ö min nö ineū-euṅ minë-eny inrē, yip mī-ing tumlat nö ngaich 
tösirōngkūö.  
20Hē e chū-ö min kēhĕtnen meh, ip hē e inrē min chū-ö hamūlö meh: pò chu 
min vīlö minë-eny meh ineū-euṅ meh inrē in vē tarik aṅ kūö ngih tumlat, hē 
chu min hēk kētö ngam inkövö meh nö i kūö minë mat meh, ṙô ngam Mā 
Tēv.  

Hakai 

Hakai 1 

Ṙò-òvö Ngam Tēv Tö Invanlö Minānlö Ngam Töhet Chūök 

1Im innët samyeūheu ök rācha Tērīös, im tinfūöl chumngëṅtö, im raneh 
sakāmö ngam chingëṅt, ngam ṙô ngam Mā Tēv nö yih lökten ik pròfĕt Hakai 
nö in Sērupāpĕl ök kikōyö kūön Sī-altī-ĕl, mahayöng nö i Yūtā, löö in Yôsuā 
inrē ök kikōnyö kūön Yēhōsatak, ök mākūö kūöṙô, nö ngö ṙô,  
2Ṙô-òvö an ngam Mā Tēv yip tömṙôngö, nö ngö ṙô, Ngö ṙô yin vē tarik öt hē 
hī ön ngih yih, ngam hē ngam patī ngam Mā Tēv nö mānlöngö.  
3Ngaich yih ngam ṙô ngam Mā Tēv nö lökten ök pròfĕt Hakai, nö ngö ṙô,  
4Hē yīö öng ngih iyöng el kun urôhò nup patī yīö, ngaich ngih patī ngih nö 
hulalhaka nö payāya?  
5Yĕh lökten ngam Mā Tēv yip tömaṙôngö nö ngö ṙô: Ngëichkö minë talöököre 
yin.  
6Pōihata yin teūich, kūöṅnen kumṙen pöri; nyā-aṅvkūö yin, hö-ö pöri öi kô-
òrkūö; òk yin, hö-ö pöri öi tööḵngen tö òk; kahūmöre yin, hö-ö pöri ṙāich; 
ngaich anga-aṅ ngam mahayih raneushöre hayih reneushöre anga-aṅ nö 
chaplöng nö el inyul öp tömëngö rit.  
7Ngö ṙô an ngam Mā Tēv yip tömaṙôngö: Ngëichkö minë talöököre yin. 
8Peūlöre i kui ngam rôngö, kē-ĕre chōn inrē, ngaich mānlö ngam patī; ngaich 
chū-ö min kuchīkölōn in e, ineūö-euṅvö min chū-ö inrē, ṙô ngam Mā Tēv.  
9Hòṅ meuk töpōyen yin, ngaich yĕh meuk, yih angū-ö nöng kūöṅnen; ngaich 
hē yīö kumtö e i patī, ngaich chū-ö fööngö kui e. Kūöyòh? ṙô ngam Mā Tēv 
yip tömaṙôngö. Kūö ngam patī chu ngam töpayāyi nö hulalhaka, ngaich yī-ö 
tarik kö falhötre el patī re.  
10Lökten pòkūö yīö an ngam halīöngö nö hangöhngö tacham, ngam tumlat 
inrē nö hangöhngö ṙòng re. 

11Ngaich chū-ö inrē havëtö nyanôngö i kūö ngih panam, i kui në rôngö inrē, i 
kui sāiny, I kui vāin, i kui tavī-i, i kui nup samīöp inrē nö löklö el tumlat, i 
kui tarik, i kui nuā, i kui nup la-en kuntī tarik nö ṙòkhöre inrē.  

Hang Chöngö Ngam Tēv Yik tarik 

12Ngaich Sērupāpĕl ök kikōnyö kūön Sī-altī-ĕl, Yôsuā inrē ök kikōnyö kūön 
Yēhōsatak, ök mākūö kūöṙô, holtö yik chööḵṙen yik tarik nö ṙòkhöre, nö 
hangṙô ngam Mā Tēv ngam Tēv cha, nuk ṙô ök pròfĕt inrē Hakai, sā nuk tö 
söömtu tö ngam Mā Tēv ngam Tēv cha nö in ò; ngaich yik tarik nö i kūö 
ngam Mā Tēv nö pa-ekūö.  
13Ṙô-òvö ngaich Hakai ök kūönṙô ngam Mā Tēv töp inhānga aṅ im Mā Tēv nö 
in yik tarik, nö ngö ṙô, Holtöṙah yīö chin, ṙô ngam Mā Tēv.  
14Ngaich ngam Mā Tēv nö haruhlö ellōn Sērupāpĕl ök kikikōnyö kūön Sī-alti-
ĕl mahayöng i Yūtā, haruhlö ellōn Yôsuā inrē ök kikōnyö kūön Yēhōsatak, ök 
mākūö kūönṙô, haruhlö ellōn yik chööḵṙen yik tarik inrē nö ṙòkhöre; ngaich 
cha-a nö yih ngaich la-evṙen nö im patī ngam Mā Tēv yip tömaṙôngö, ngam 
Tēv cha,  
15Im tönët anāi fën sakāmö ngam chingëṅt, im tinfūöl chumngëṅtö, im innët 
samyeūheu ök rācha Tērīös.  

Hakai 2 

Lanöökö Ök Tufömngöre Tempöl 

1Im sinātö chingëṅt, im tönët anāi kahuk sakāmö ngam chingëṅt, ngam ṙô 
ngam Mā Tēv nö yih nö lökten ik pròfĕt Hakai, nö ngö ṙô,  
2Vë-ekūö Sērūpāpĕl töngamuh öp kikōnyö kūön Sialti-ĕl, mahayöng i Yūtā, in 
Yôsuā inrē ök kikōnyö kūön Yēhōsatak, ök mākūö kūönṙô, in yip chööḵṙen 
yip tarik inrē, ngö ṙô,  
3Achiāp in yīö tö-ōtren öp mameuk ngih patī ik urĕh lanöökö e? Sitih mat öi 
meūkö e töngamuh? Röh öng nö I mat yīö nö sā töng rö-ö?  
4Sön pöri yĕh töngamuh hangëṅ-eṅre, Ō Sērupāpĕl, ṙô ngam Mā Tēv; hangë-
eṅre inrē, Ō Yôsūa, kikōnyö kūön Yēhōsatak, ök mākūö kūönṙô; hangë-eṅnre 

in re, ṙòkhöre yī-ö tarik ngam panam, ṙô ngam Mā Tēv, la-evṙen inrē: tön 
holtöṙah yīö chin, ṙô ngam Mā Tēv, yip tömaṙôngö, 
5Köpölōn tö ngam ṙô ngam kinlēḵngô chu in yīö hē yīö ṙā-ang Aikup, ngam 
fanöinylö chu inrē nö köpngö nö in yīö: uh yin pa-ekūö.  
6Tön ngö ṙô an ngam Mā Tēv yip tömaṙôngö: Hĕngtöreheuh, rahëchtören an, 
ngaich chū-ö min kiyin minë halīöngö, tumlat inrē, mai el tanyô inrē; 
7Ngaich chū-ö min kiyin yip pumnāmö tarik nö ṙòkhöre, ngaich mīnö nup lōn 
vē pumnāmö tarik nö ṙòkhöre nö yih, ngaich chū-ö min hatööḵlö ngih patī tö 
kanôlò, ṙô ngam Mā Tēv yip tömaṙôngö.  
8Rupīö chu ana, humlum chu inrē, ṙô ngam Mā Tēv yip tömaṙôngö.  
9Öp mu-unôich lanöökö ngih patī min nö mötlö tök mu-urĕh, ṙô ngam Mā 
Tēv yip tömaṙôngö: kētö lanāmö chin inrē i ngih chūökö, ṙô ngam Mā Tēv yip 
tömaṙôngö.  

Hatöntöre Ngam Pròfět Nö In Yik Kūönṙô 

10Im tönët anāi fën sakāmö ngam minchūötöre chingëṅt, im innët samyeūheu 
Tērīös, ngam ṙô ngam Mā Tēv nö yih lökten ik pròfet Hakai, nö ngö rô,  
11Ngö ṙô an ngam Mā Tēv yip tömaṙôngö: Hatön yip kūönṙô tö inlahen ngih 
chöngö, ngö ṙô,  
12Yĕn hĕng tak tö-aṅhavmat kinhôi tö töhet alaha nö ip hilā ò, ngaich aṅtī tö 
ngam kinhôire anga-aṅ nö lūölkö ngam rôti, hēk lūölkö el tanīöyö töhòk nya-
aṅkūö, hēk vāin, hēk tavī-i, hēk alaha tökā-a, vītöre öng min nö het? Ngaich 
ngö ṙô yik kūönṙô nö sapṙô, Hö-ö.  
13Ngaich ngö ṙô Hakai, Yĕn hĕng tak öp tökuvīö tökūö alaha kupah nö 
lūöltöre nö I në, kūvīö öng min angū-ö? Ngaich ngö yik kūönṙô nö sapṙô, 
Kuvīö an min angū-ö.  
14Ngaich ngö ṙô ang Hakai nö sapṙô, Ngatī yin vē tarik, ngatī inrē ngih 
pumnāmö tarik i kūö chu, ṙô ngam Mā Tēv; kö ngatī-i inrē nup la-en kuntī 
cha; kūvīö inrē nup tökētu tö cha.  

Ṙôtö Inkòlò Ngam Tēv 



2111 

 

 
   Nicobarese Bible 

© 2014, Bible Society of India. 
 

 
 

 

15Yĕh pöchö, vë-ekūö yīö chin, ngëicha yin löktökūö ngih sakāmö söl môkö 
inrē. Urēhĕkūö öp ihong nö ṙātu nö i kui öp töhĕng ihong ngam töhet chūök 
ngam Tēv: sitih tī öi hē e?  
16Löktökūö i nup hē angū-ö, hē ök töhĕng tak nö yihtöre nö ik töfônghaka 
tönët anāi kinlaha ṙôken höng sömtit pöri nuk umuh; hē öp töhĕng tak nö 
yihtöre nö ik tökôlò vāin nö kē nuk tö taneui anāi neū-euṅ, ngaich höng nët 
tit anāi pöri nuk umuh.  
17Hachökö yīö chin aṅtī tö nganehngö pëpchööḵ inrē holtö tökënngöre 
kumṙah inrē i nup taṙòkhöre la-en minë kuntī yīö, sönngenre yī-ö öt 
havöötökūöre in chu, ṙô ngam Mā Tēv,  
18Ngëicha yin, vë-ekūö yīö chin, löktökūö ngih sakāmö söl môkö inrē 
löktökūö im tö nët anāi fën sakāmö ngam minchūötöre chingëṅt. Hēten tö ök 
sakāmö ngam chūök rööntö machööḵlö ngam töhet patī ngam Mā Tēv nö 
ṙātu, ngëichken e.  
19Ṙòngmö el sök ap kulöl? Hôṅ, töp vāin töm anychīr chōn inrē, töp anār, 
töm ôliv chōn inrē nö öt sīöpnyi ṙòng; löktökūö ngih sakāmö chin min hakôlò 
yīö.  

Ṙô Ngam Tēv Lamöö In Sērupāpěl. 

20Ngaich im innët heuh ngam ṙô nö yih nö in Hakai im tönët anāi fën sakāmö 
ngam chingëṅt, nö ngö ṙô,  
21Vë-ekūö Sērupāpĕl, öp mahayöng i Yūtā, ngö ṙô Kiyin në halīöngö chin min 
töngih tumlat:  
22Ngaich chū-ö min kuringngö kantēra në pūlngö, ngaich chū-ö inrē min 
piyāingö kumlēḵ nup pūlngö pumnāmö tarik; kuringngö nup inröl chin min 
inrē, cha-a inrē yip me-ël u; ngaich nup kōra tö yip aṅ uk u inrē min nö 
fukngö, tö kūö fël; hanöng kisānöre,  
23Ip sakāmö angū-ö, ṙô ngam Mā Tēv yip tömaṙôngö, öich kē-ĕ meh, Ō 
Sērupāpĕl, tarik chu, kikōnyö kūö Sī-alti-ĕl ṙô ngam Mā Tēv, ngaich chū-ö 

min vīlen meh sā minkahngö: pò chu chū-ö kamtöllen meh, ṙô ngam Mā Tēv 
yip tömaṙôgö.  

Sakariā 

Sakariā 1 

Havëken Yip Tarik Re Ngam Tēv Nö Havantöre Nö In Ò 

1Im hinëvhöre chingëṅt, im innët sameūheu Tērīö, ngam ṙô ngam Mā Tēv nö 
yih nö löö in Sakariā ök kikōnyö kūön Pērikayā, ök kikōnyön kūön Aitō, ök 
pròfĕt, nö gö ṙô,  
2Pōyen kumnyahlōn an ngam Mā Tēv nö in yik muvöhngö yīö.  
3Lökten man ngö ṙô tö cha, Ngö ṙô an ngam Mā Tēv yip tömaṙôgö: Havantöre 
yin in chu, ṙô ngam Mā Tēv yip tömaṙôngö, ngaich chū-ö min havatöre in 
yīö, ṙô ngam Mā Tēv yip tömaṙôngö.  
4Uh yin sā yik muvöhgö yīö, yik tövë-evkūö tö yik pròfĕt mu-urĕh, nö ngö ṙô, 
Ngö ṙô an ngam Mā Tēv yip tömaṙôngö, Havan yin ṙā-ang minë tötlöök 
talöökö yiö, töngamuh, ṙā-ang, minë tötlöök la-en yīö inrē: hö-ö pöri cha-a nö 
hang, öt rēhĕn nö hangihtöre tö ṙô chu, ṙô ngam Mā Tēv.  
5Yik muvöhngö yīö isuh yip? Yip pròfĕt inrē örheūheu yip nö aṅ?  
6Në ṙô chu tö në chöngö chu inrē, në hachöngten chu in yip tarik chu pròfĕt, 
röh yik nö kô-òl nö in yik muvöhngö yīö? Ngaich havöökūöre cha-a nö ngö 
ṙô, Sā lōn ngam Mā Tēv yip tömaṙôngö nö tī-iv nö in hī, asā nuk talöökö hī, 
asā nuk la-en hī inrē, ngatī tī anga-aṅ nö lök alaha hī.  

Meuk Nuk Kōra Ngam Pròfět 

7Im tönët anāi sakāmö ngam kinhuk sīönö chingëṅt, ngam chingëṅ Sēpāt, im 
innët samyeūheu Tērīös, ngam ṙô ngam Mā Tēv nö yih nö löö in Sakariā ök 
kikōnyö kūön Pērikayā, ök kikōnyö kūön Aitō, ök pròfĕt, nö ngö ṙô, 
8Meuk chin töhatööm, yĕh meuk hĕng tak öp tarik i uk öp tangāṅv kōra, 
ngaich sökhak anga-aṅ nö i nup chōn martil nup lamātaṙeū; ngaich lā uk ò 
nuk kōra, töturë, tököinyö tunëṙö, tö-isoh inrē,  
9Ngaich ngö ṙô chū-ö, Ō Mā chu, asuh ön në? Ngaich ngö ṙô tö chu ök ma-
ahānga vamë-eṅkūö chu, Hameukhömat meh chin tö u.  

10Ngaich ök tarik ök tö sökhaka nö i nuk chōn martil nö ngöṙô nö sapṙô, 
Acha-a yin vē tötīntu tö ngam Mā Tēv nö keuheūt kū-öre nö lök ing tumlat.  
11Ngaich cha-a nö sapṙô ngam ma-ahānga aṅ im Mā Tēv ök tösökhaka nö i 
nuk chōn martil, nö ngö ṙô, Keuheūt kū-öre in lök im tumlat, ngaich; yĕh 
meuk, ṙòkhöre nun në tumlat nö ūichhakṙen nöng öt halöinyköre, nö 
heūheure.  
12Ngaich ök ma-ahānga aṅ im Mā Tēv nöngö ṙô nö sapṙô, Ō Mā Tēv yip 
tömaṙôngö I ṙôktöre lōn öm öt arē-ĕlōn tö Yērusalem tö në elpanam Yūtā 
inrē, në chūök lanīnö meh nö sat anāi samyeūheu nö ngaich?  
13Ngaich ngam Mā Tēv nö sapṙô ök ma-ahānga ök vamë-eṅkūö chu tönë 
tölöök ṙô, në ṙô inṙamlōn.  
14Lökten ök ma-ahānga ök vamë-eṅkūö chu nö ngö ṙô tö chu, Hū-a man, ngö 
ṙô, Ngö ṙô an ngam Mā Tēv yip tömaṙôngö, Kiröngö lanīnö chin pòkūö 
Yērusalem pòkūö Sīyôn inrē öich kiröngö kumlēḵ lōn. 
15Pōyen kumnyahlōn chin inrē in vē pumnāmö tarik vē töng kumchikngenre; 
pò chu sin töng rahëchyen kumnyahlōn, ngaich cha-a nö ṙūölö ngam 
kanihngen.  
16Lökten an ngam Mā Tēv nö ngö ṙô: Kumtö miṙēlōn chin havan i Yērusalem; 
mānlöngö öp min patī chu nö in e, ṙô ngam Mā Tēv yip tömaṙôngö hateutnyu 
öp min tökuvaha nö i kui Yērusalem.  
17Iṙūöhö ṙô hū-a, ngö ṙô, Ngö ṙô an ngam Mā Tēv yip tömaṙôngö, Ṙòngmö 
taṙēchlöngö nup min elpanam chu tö kanôlò nö parāti; ṙòngmö haṙamlōn 
Sīyôn min inrē ngam Mā Tēv, ṙòngmö atöllen Yērusalem min inrē.  

Meuk Nuk Sinrōl 

18Môklökūöre chū-ö ngaich, fën nuk sinrōl tömeūkö.  
19Ngö ṙô chū-ö ngaich tök ma-ahānga ök vamë-eṅkūö chu, Asuh ön në? Sapṙô 
chu ngaich anga-aṅ, Anū-ö nun në sinrōl töparāti tī tö Yūtā, Israel, Yērusalem 
inrē. 
20Ngaich ngam Mā Tēv nö hameukhömat chu tö yip töfën tak ramöm vët. 

21Ngö ṙô chū-ö ngaich, Suh ap la-en vē nö yih? Kaknyöre ngaich anga-aṅ nö 
ngö ṙô, Anū-ö nun në sinrōl töparāti tī tö Yūtā, lökten nö öt tarīku 
mahachōhol kui re: yih pöri vē nö piyôngen cha, nö kavalngö minë sinrōl 
pumnāmö tarik, yip mahachônglö sinrōl re nö lāḵlö ngam panam Yūtā nö 
pirātngö e.  

Sakariā 2 

Meuk Tökuvāha Kinlah-rôtā 

1Ngaich môklökūöre chū-ö, ngaich meuk, yĕhmeuk, hĕng tak ök tarik tö-
āṅhaṅv eltī tö tökuvaha kinlah rôtòng.  
2Ngaich ngö ṙô chū-ö, Chuh yih ömeh? Ngö ṙô ngaich aga-aṅ tö chu, Kalah 
ṙôkti Yērusalem chin, öich hòṅ meuk ṙôktāk e, rôta e inrē.  
3Yĕh meuk, kiröönngöre ngaich ök ma-ahānga ök vamë-eṅkūö chu, ngaich 
kiröönngöre inrē ök tahëng ma-ahānga nö höngkūö ò.  
4Ngaich ngö ṙô tö ò, Fal man, ve-ekūö ngòh ṙāltarik, ngö ṙô, Aṅhaṅvö an min 
Yērusalem nö sā tuhēt nö öt kinlōnguvö tö ihong, tökūö ṙôken tarik ṙôken 
nuā inrē nö ël e.  
5Pò chu min chū-ö tameūyö kinlonglö ò öich vinngö, ṙô ngam Mā Tēv, ngaich 
chū-ö min inrē ellōn ò öich kanôlò ò.  

Havëtu Yip Tö Hakövö Nö Chuh Patī 

6Mah! mah! Falngöre yin ṙāngö ngam panam lā kapā, ṙô ngam Mā Tēv: tön 
pirātngen yīö chin marôvat sā në töfën lā kuföt ngam halīöngö, ṙô ngam Mā 
Tēv.  
7Mah Sīyôn! Falngöre man, me-eṅ mī-iyöng im kikānö kūön Pēpilön.  
8Tön ngö ṙô An ngam Mā Tēv yip tömaṙôngö: Unôichrit ngam kanôlò anga-aṅ 
nö tīngen chu in yip pumnāmö tarik yip kamil inlānen meh: pò ò ngam 
lamūölken meh nö lūölngöre tī tö ngam tö-isoh elmat ò.  
9Yĕh meuk, pò chu min hateut kël re in cha, ngaich cha-a min nö pôḵ cha yip 
kūön alaha cha sin: ngaich yī-ö min akahalōn tö ngam Mā Tēv yip tömaṙôngö 
nö tīnten chu.  



2116 

 

 
   Nicobarese Bible 

© 2014, Bible Society of India. 
 

 
 

 

10Tikökṙôre yik inrē haṙamlōn re, Ō me-eṅ kikānö kūön Sīyôn: yĕh meuk, pò 
chu yih ngaich i yöng ellōn meh min, ṙô ngam Mā Tēv.  
11Ngaich maṙôngö min pumnāmötarik nö hamūltöre nö im Mā Tēv ip sakāmö 
angū-ö, ngaich nö tarik chu min inrē: ngaich chū-ö min iyöng ellōn meh, 
ngaich akahalōn min me-eṅ tö ngam Mā Tēv yip tömaṙôngö nö tīnten chu in 
meh.  
12Ngaich ngam Mā Tēv min nö amīnū tö Yūtā nö min-chöö-ö ò nö im töhet 
panam, ṙòngmö sönen an min nö atöllen Yērusalem.  
13Uh yin ṙô-òv i kūö ngam Mā Tēv, ṙòkhöre yī-ö tarik: tön aṅhen an nö 
ngaich nö ṙā-ang im töhet chūök re.  

 Sakariā 3 

Meuk Yip Mā Kuö Kūönṙô Ngam Pròfět 

1Ngaich aga-aṅ nö hameukhö-mat chu tö Yôsuā ök mākūö kūönṙô nö sökhaka 
nö i kūö ök ma-ahānga aṅ im Mā Tēv, sökhak inrē satān nö lā hāmö nö lā-al 
ò.  
2Ngö ṙô ngaich ngam Mā Tēv tö satān, Ō Satān, vëka man tö ngam Mā Tēv; 
hôṅ, ngam Mā Tēv ngam ma-atöllen Yērusalem nö vëken meh: röh öng angū-
ö nö hanūkūö tameūyö tötöknyu nö ṙā-ang i kūö tameūyö?  
3Ngaich ang Yôsuā nö hayūtöre tö tömūmu mat inyut, nö sökhaka nö i kūö 
ngam ma-ahanga.  
4Sapṙô ngaich anga-aṅ vë-ekūö cha inrē yik tösökhaka nö i kūö ò, nö gö ṙô, 
Kēngö minë tömūmu inyut ṙā-ang in ò. Ngaich ngö ṙô anga-aṅ tö ò, Yĕh 
meuk, tinī-iv chin tö ngam tökööl meh nö ṙāngen meh, ngaich chin hayūtö 
meh min tö töpōiṙāi hilā.  
5Ngö ṙô chū-ö ngaich, Hökngen cha nö sumpīövlö tövai sapīöv rācha nö i kui 
ò. Lökten cha nö sumpīövlö tövai sapīöv rācha nö i kui ò, ngaich hayūtan tö 
tökiröng inyut; sökhaka inrē ök ma-ahanga ngam Mā Tēv nö ranghen ò.  
6Ngaich ök ma-ahānga ngam Mā Tēv nö asah ṙô Yôsuā, nö ngö ṙô,  

7Ngö ṙô an ngam Mā Tēv yip tömaṙôngö: Yē meh min lök el në talöökö chu, 
yē meh min inrē haköp chöngö chu, ngaich me-eṅ min inrē ma-akah fālen el 
patī chu, ngaich min inrē öm hayōm në elmilūkö, ngaich chū-ö min inrē kētö 
chūök meh in cha vē samökhaka.  
8Ō Yôsuā me-eṅ mākūö kūönṙô, hangihtöre, me-eṅ tö më holmeh inrē më 
amūchhaka nö i kūö meh; tön tarik yin nö minkahngö; yĕh meuk, pò chu min 
kēnyö öp tarik re öp Pak. 
9Yĕh meuk, ngam ihong ṙahātö chu nö i kūö Yôsuā; sat nun minë mat nö im 
töhĕng ihong: yĕh meuk, ka-iphöt öp töka-iphötvö chin min in e, ṙô ngam Mā 
Tēv yip tömaṙôngö, ngaich min inrē i ël töhĕng sumkam öich kēngö tökööl 
ngam panam.  
10Ip sakāmö angū-ö, yi-ö min kö holrevö ṙô öi havëken höö elkatòh ngam 
vāin elkatòh ngam anychīr chōn inrē, ṙô ngam Mā Tēv.  

Sakariā 4 

Meuk Chūök Rööntö Manyaṅk 

1Hēk ngam ma-ahānga nö yihtöre nö in chu ngam vamë-eṅkūö chu, ngaich 
kilanglen chu, öich sā tarik tökilanglöng nö ṙā-ang im inṙôhòre. 
2Ngö ṙô ngaich anga-aṅ tö chu, Suāp maheūṅk meh? Ngö ṙô chū-ö ngaich, 
Yĕh meuk, meuk chūökröön tö manyak chin hĕk töng humlum nyöre, nö 
aṅhaṅv kui töp töchilū pingāṅl, sat inrē nup ëāṅvö i kui e; sat inrē nup inreū 
nö kö i nuk ëāṅvö, nup mī-i kui e;  
3Nët māṅ nuk ôliv chōn ranghö e, hĕng lā hāmö ngam töchilū pingāṅl, ngaich 
ngam tahëng nö lātavē e. 
4Sapṙô chū-ö ngaich vë-ekūö ök ma-ahānga inrē ök vamë-eṅkūö chu-ö, öich 
ngö ṙô, Mā chu, asuh ön në?  
5Ngaich ök ma-ahānga ök vamë-eṅkūö chu nö sapṙô chu, nö ngö ṙô, Hö-ö 
meh akahakūö tö në? Ngö ṙô chū-ö ngaich, Hö-ö, Mā Tēv chu.  

Ṙô Ngam Tēv Lamöö In Serupāpěl 

6Ngaich sapṙô anga-aṅ nö vë-ekūö chu, nö ngö ṙô, Ṙô ngam Mā Tēv an nö in 
Sērupāpĕl, nö ngö ṙô: Öt lökten i kumlēḵ, öt rēhĕn nö lökten minā-aṅ, lökten 
im Fanöinylö chu pöri, ṙô ngam Mā Tēv yip tömaṙôngö.  
7Achīöm me-eṅ, Ō tökiröng rôngö? Töṙā-akūö man min panam i kūö 
Sērupāpĕl: Ngaich anga-aṅ min nö kēnyö öpkui ihong nö pōitô nö holtö 
Inkôlò, inkôlò nö in e!  
8Hēk inrē nö yih nö in chu ngam ṙô ngam Mā Tēv, nö ngö ṙô, 
9Ṙātö chūökröön tö machöḵlö ngih patī nun minë kuntī Sērupāpĕl; 
keuheūtngen e min inrē minë kuntī ò; ngaich akahalōn min me-eṅ tö ngam 
Mā Tēv yip tömaṙôngö nö tīnten chu in meh.  
10Achīö ṙöng ap tömihôiṅ lōn tö ngam sakāmö nup tökūöṅnen chehen? Pò 
cha min nö haṙamlōnre, ngaich meuk ngam kinlah kūö panam min nö eltī 
Sērupāpĕl. Anū-ö në tösat, në mat ngam Mā Tēv: keuheūt kū-ö mat re nun nö 
keuheūtngöre ing tumlat.  
11Sapṙô ò chū-ö ngaich, öich ngö ṙô, Asuh ön në tönët māṅ ôliv chōn lā hamö 
ngam chūök rööntö manyak lā tavē e inrē? 
12Ngaich chū-ö hēk sapṙô im innët heuh, öich ngö ṙô tö ò, Asuh ön në tönët 
pak ôliv, minë, mi-i minë tönët humlum löklö töpöklö, ngam mahatngö tavī-i 
nöng kahngenre ṙā-ang el ngam humlum chūök tavī-i?  
13Ngaich sapṙô chu anga-aṅ nö ngö ṙô, Hö-ö meh akahakūö tö në? Ngaich 
ngö ṙô chū-ö, Hö-ö Mā chu.  
14Ngö ṙô ngaich anga-aṅ, Anū-ö nun në tönët tak kikōnyö kūön ngam tavī-i, 
tösökhak nö ranghö ngam Mā-kūö ngih tumlat nö ṙòkhöre.  

 Sakariā 5 

Meuk Ngam Kumteū. Tö Lirōlö Linömö Līpöre 

1Ngaich chū-ö môklökūöre, ngaich meuk, yĕh meuk hĕng ök kumteū 
tölömhakṙen.  

2Ngaich gö ṙô anga-aṅ tö chu, Suāp maheuṅk meh? Sapṙô chū-ö ngaich öich 
ngö ṙô, Meuk kumteū chin tölömhakṙen; nët anāi sumkôngö rôtòng ana, söm 
sumkôngö ṙôkti inrē.  
3Ngö ṙô ngaich anga-aṅ tö chu, Rinôichngen an nö kiröönngöre nö 
keuheūtkūö ngih panam: pòn ṙòkhöre min yip mu-ulāya nö ahetlöngö nö ṙā-
ang im töhĕng lā nö asā-a e; ṙòkhöre min inrē yip töchūökuṙô nö ahetlöng im 
tahëng lā nö asā-a e.  
4Tinī-iv chin min tö e nö kiröönngöre, ṙô ngam Mā Tēv yip tömaṙôngö, 
ngaich el patī öp mu-ulāya min angū-ö nö kuhēthötre, el patī ò inrē öp 
töminyôiny-aṅ nö chūökuṙô nö i minë-eny chu: ngaich köpngö min angū-ö nö 
ellōn öp patī ò, ngaich keuheūt min angū-ö tö nup savach e tö nup ihong e 
inrē.  

Meuk Ngam Tö Aṅtö Kikānö Kuvôkö 

5Ngaich ök ma-ahānga ök vamë-eṅkūö chu nö kiröönngöre, ngaich ngö ṙô tö 
chu, Môklökūöre man, öm meuk ngih kumröönngöre.  
6Ngaich ngö ṙô chū-ö Asuh ön? Ngö ṙô ngaich anga-aṅ, Ëfah an ngam 
kumröönngöre. Ngö ṙô inrē anga-aṅ, Ötlanöökö an angū-ö i në panam nö 
ṙòkhöre.  
7Yĕh meuk, hĕng tāk ap tömitāk pirum töhatāilöng: kikānö an anga-aṅ ngam 
amūichhak nö ellōn ngam kinlah lumngan.  
8Ngö ṙô ngaich anga-aṅ öt lanöökö-an angū-ö sukten ò ngaich anga-aṅ nö 
ellōn ök Ëfah: suktö ök pirum inrē anga-aṅ kinlah lumngan nö elvāng ò. 
9Ngaich môklökūöre chū-ö, ngaich meuk, yĕh meuk, nët tak nak kikānö 
yamihtöre, ngaich ngam kuföt nö i rōi sanëòk cha; sanëôku cha-a tö tösā 
sanëôk istôk: ngaich cha-a nö chātlö ök kinlah kumgan nö ihôi ngam tumlat 
tö ngam halīöngö.  
10Ngö ṙô chū-ö ngaich tök ma-ahānga ök vamë-eṅkūö chu, Kū-ö töyih aich nö 
chāt ngam Ëfah?  

11Ngö ṙô ngaich anga-aṅ tö chu, Hòṅ vīlö patī re an nö ip panam Sīnar: 
ngaich yē e nö lēn, ngaich ha-ūichlöng min anga-aṅ nö in e nö el chūök re 
takô.  

Sakariā 6 

Meuk Tö Fën Nòng Inröl 

1Ngaich hēk chū-ö môklökūöre, ngaich meuk, yĕk meuk, fënnòng nup inröl 
yamih nö löknyö hôi nuk tönët rôngö; ngaich nup rôngö nö mās nö ṙôngö.  
2Tangāṅv nuk kōra ik raneh inröl; ngaich töhuṙing nuk kōra ik innëtö inröl;  
3Tö-isoh nuk kōra ik linūöyö inröl: ngaich ik finënö inröl tötukāṙö kaha 
tökalēḵ kōra.  
4Ngaich chū-ö sapṙô ök ma-ahānga ök vamë-eṅkūö chu öich ngö ṙô, Asuh ön 
në, mā chu?  
5Ngaich ök ma-ahānga nö sapṙô chu ngö ṙô, Anū-ö nun në töfën kuföt ngam 
halīöngö, në kumröönngöre nö ṙā-ang i sinökhaka i kūö ngam Mā në 
taṙòkhöre tumlat.  
6Ngam inröl i minë töhuṙing kōra kiröönngöre nö kū-ötö im panam lā kapā; 
ngaich minë tö-isoh inrē nö tömrit u; kiröönngöre inrē minë tötukāṙö kaha nö 
kū-ötö ngam panam lā lòhngö.  
7Kiröönngöre minë tökalēḵ inrē nö lukkenre nö kiröönngöre pòn hòṅ keuheūt 
kū-ö re nö im tumlat: ngö ṙô ngaich anga-aṅ, Ṙeū-eung ihih man, kiröönngöre 
keuheūt kū-ö re im tumlat, Kiröönngöre ngaich anū-ö nö keuheūt kūö ngam 
tumlat. 
8Ngaich hūken chu anga-aṅ ngaich vë-ekūö chu, nö ngö ṙô, Yĕh meuk, cha-a 
më kumröönngöre tökū-ötö ngam panam la kapā ngaich yin nö pichöömtö 
ngam Fanöinylö chu im panam lā kapā.  

Chöngö Sinpīövlö Yôsuā 

9Ngaich yih ngam ṙô ngam Mā Tēv nö in chu, nö ngö ṙô,  

10Kē aṅ in cha yip töhakövö, aṅ in Heltai, aṅ in Tōpīchā aṅ in Yētiyā; yih me-
eṅ inrē ip sakāmö angū-ö, ngaich chuh el patī Yôsiyā öp kikōnyö kūön 
Sefaniā, ip lööṙö cha nö yih nö ṙā-ang Pēpilön;  
11Hôṅ, in cha man kē rupīö humlum inrē, ngaich vī nup sapīöv rācha, 
sumpīövlöng ngaich i kui, Yôsuā öp kikōyö kūön Yēhōsatak, öp makūö 
kūönṙô;  
12Vë-ekūö ò, ngö ṙô, Ngö ṙô-an ngam Mā Tēv yip tömaṙôngö, Yĕh meuk, öp 
tarik öp tö minenyuvö tö Pak; sīöplö ap min nö löklö ip chūökre, ngaich 
anga-aṅ min nö mānlö ngam töhet chūök ngam Mā Tēv:  
13Anga-aṅ ap min mamānlö ngam töhet chūök ngam Mā Tēv; ngaich anga-aṅ 
min tö-īnu tö kanôlò, ūichhak min inrē nö hayöng nö el kantēra re kūön ṙô ap 
min inrē nö el kantēra re: ngaich ngam tölām inlēnö min nö ihôi cha nö nët 
re taka.  
14Ngaich nup sapīöv rācha min nö in Heltai in Tōpīcha, in Yētīya, in Yôsiyā 
inrē öp kikōnyö kūön Sefaniā, nö inköpkölōn nö el ngam töhet chūök ngam 
Mā Tēv.  
15Ngaich cha-a min yip tömarôvat nö yih ngaich mānlö ngam töhet chūök 
ngam Mā Tēv, ngaich akahalōn yī-ö min tö ngam Mā Tēv yip tömaṙôngö nö 
tīnten chu nö in yīö. Ngaich teungtökūö angū-ö min, yē yīö min haṙēmngenre 
hangṙô ngam Mā Tēv ngam Tēv yīö.  

 Sakariā 7 

Sō-o Minë Tötlēnö Kinëken Inhīkö 

1Ngaich ngö inlahen angū-ö ik finën samyeūheu ök rācha Tērīös, ngam ṙô 
ngam Mā Tēv nö yih nö in Sakariā im finën sumkam ngam minchūötöre 
chingëṅt, Kisliv.  
2Ngaich yik aṅ Pētĕl nö tīnten Sāresar Rīkĕmelek inrē, tö yik tarik cha, nö 
havëkö kumchiklōn ngam Mā Tēv,  

3nö vë-ekūö yik kūönṙô ngam patī ngam Mā Tēv yip tömaṙôngö, yip pròfĕt 
inrē nö ngö ṙô, Peuiny öich min ip tinneūyö chingëṅt, öich haköhngenre, öich 
sā re ṙung i në töṙōl samyeūheu?  
4Ngaich yih ngam ṙô ngam Mā Tēv yip tömaṙôngö nö in chu, nö ngö ṙô; 
5Vë-ekūö yip tarik ngam panam nö ṙòkhöre, tö yip kūönṙô, ngö ṙô, Hē yīö 
misī ahik haṙīvölōn inrē im tinneūyö ane inrē sinatö chingëṅt, i në tösat anai 
samyeūheu, kô-en öi ahik in chu, chū-ö takô?  
6Ngaich hē yīö nyā, hē yīö òk inrē, röh öyih höng kahang kūöre nyā höng 
kahang kūöre òk inrē?  
7Hö-ö öyih hòṅ hang në ṙô në ṙô ngam Mā Tēv nö hū-a nö lökten in yik mu-
urĕh pròfĕt, hē Yērusalem misī nö āṅhavkūö kôlò inrē, nup elpanam inrē in e 
mahavīlen e, aṅhaṅvkūö inrē ngam lòhngö töṙā-akūö panam?  

Töthināngö Chöngö, Lāinyngen Inkövö 

8Ngaich yih ngam ṙô ngam Mā Tēv nö in Sakarīa nö ngö ṙô,  
9Ngö ṙô an ngam Mā Tēv yip tömaṙôngö, Kēken tökô-en inkaha fālen, 
hameuktö neūkölōn re miṙēlōn re inrē kö i holre tarik:  
10Un kirāchtu kui tafīösi un rēhĕn kūönyōich, un rēhĕ aṅ tahëng, un rēhĕn 
yāich; un hĕng tak tö yīö inrē töchōichö ellōn nö i holre.  
11Sōḵ pöri misī cha-a nö hang, ngaich hapung tö kūö hanīöng re, tilup ngö 
elngang re inrē, pò cha nö sōḵ nö hang.  
12Hòṅ vīngö ellōn re cha-a nö sā töngëḵ ihong, pòn sōḵ nöhang ngam chöngö, 
minë ṙô ngam Mā Tēv yip tömaṙôngö inrē tötīntu tö ngam Fanöinylö nö löktö 
eltī yik mu-urĕh pròfĕt: lökten nö yih nö umuh ök yöng lanīnö aṅ im Mā Tēv 
yip tömaṙôngö. 
13Ngaich ngö inlahen angū-ö, ik hē ò nö hū-a, ngaich hö-ö cha-a nö hòṅ hang; 
lökten cha min nöng hū-a, ngaich hö-ö chū-ö hòṅ hang, ṙô ngam Mā Tēv yip 
tömaṙôngö;  

14Ngaich pöri chū-ö min pirātngen cha aṅtī tö lamfeui kuföt i vē pumnāmö vē 
tötmikah kūö cha. Ngatī lökngen ngam panam ngaich nö payāyi unôichrit 
cha, tö lökten nö öt lökö tö tarik öt rēhĕn nö havan: pò cha nö ngaich nö 
piyāingö ngam tölöök panam.  

Sakariā 8 

Ṙô Ṙinānyö Yeruselem Ngam Mā Tēv 

1Ngaich ngam ṙô ngam Mā Tēv yip tömaṙôngö nö yih nö in chu, nö ngö ṙô,  
2Ngö ṙô an ngam Mā Tēv yip tömaṙôngö: Līn chin tökūö Sīyôn töp tökiröng 
lanīnö, līn chin inrē in ò holtö öp tökiröng tanānyö.  
3Ngö ṙô an ngam Mā Tēv: Havantu chin i Sīyôn, ngaich min inrē iyöng ellōn 
Yērusalem: ngaich min inrē Yērusalem nö havëka nö ngam elpanam kanô-en: 
ngam rôngö ngam Mā Tēv yip tömaṙôngö nö ngam töhet rôngö.  
4Ngö ṙô an ngam Mā Tēv yip tömaṙôngö: Ṙòngmö ōtren yip min tököiny tarik 
tököiny kikānö inrē nö ūichhak nö el në talöökö Yērusalem, kö aṅhaṅv eltī 
yip min tarik tö kinchīṙöre tökūö ṙētö re.  
5Tööḵlö ël min minë tölöökö ngam elpanam tö nyīö kikōnyö nyīö kikānö inrē 
nö nyamtô nö el në talöökö e.  
6Ngö ṙô an ngam Mā Tēv yip tö maṙôngö: Yē e nö pinngangkūö tö mat vē 
chööḵṙen vē tarik i nup sakāmö anū-ö, röh öng min inrē nö pinngangkūö nö 
in në mat chu? ṙô ngam Mā Tēv yip tömaṙôngö.  
7Ngö ṙô an ngam Mā Tēv yip tömaṙôngö: Yĕh meuk, hayööken vē tarik re 
chin min im panam lā chūhöt, im panam lā sūng inrē:  
8Ngaich chū-ö min kēten cha, ngaich acha-a min nö iyöng ellōn Yērusalem; 
ngaich tarik chu min cha-a, ngaich chū-ö min Tēv cha inrē, im kanô-en im 
lanöökö inrē.  
9Ngö ṙô an ngam Mā Tēv yip tömaṙôgö. Kalēḵ nun yēḵ minë kël yīö yī-ö 
hamang në ṙô i në sakāmö nö löknyö elvāng yik pròfĕt, yik mu-umuh misī ik 
sakāmö ṙinātö chūökrööntö machööḵlö ngam patī ngam Mā Tēv yip 
tömaṙôngö, ngam töhet chūök, pò e nö hōtu nö mānlöngö.  

10Pòn urĕh misī tö në sakāmö ngòh tarik nö öt ṙāyu inṙūöngka, öt rēhĕn në 
töṙeūla nö ṙāyu inṙūöngka; öt rēhĕn nö kumchīkuṙen misī nö in ò ngam 
kumnyī-inyre hēk kuhēthötre tökūö tökunyaha elmat: pò chu vīten tarik nö 
ṙòkhöre nö kö lā-al holre.  
11Ngaich pöri chū-ö töngamuh öich öt sā tösā re misī i nuk sakāmö lā urĕh 
öich in vē chööḵṙen vē tarik, ṙô ngam Mā Tēv yip tömaṙôngö.  
12Pòn umuh min nö ngaich öp kulöl lanāmö; ṙôngu an min ngam vāin, 
ṙūhölre aṅkūö inrē min ngam tumlat, ngam halīöngö min inrē nö kētö 
tacham; ngaich tinī-īv chū-ö min tö vē chööḵṙen vē tarik nö amīnu tö në nö 
ṙòkhöre.  
13Ngaich ngö inlahen min angū-ö, pò yīö misī ranôich ṙô; in vē pumnāmö 
tarik, Ō patī Yūtā patī Israel inrē, ngaich chin min hayööken yīö, ngaich yin 
min inrē inkôlò: ui pa-ekūö hangëḵ minë këlre pöri.  
14Tön ngö ṙô an ngam Mā Tēvyip tömaṙôngö: Sā lōn chu hòṅ tī-iv tö tötlöök 
in yīö, hē yik muvöhngö yīö nö harunyö lānīnö chu, ṙôngam Mā Tēv yip 
tömaṙôngö, ngaich chū-ö öt ṙā-al lōnre misī;  
15Ngatī chin hēk lōnu i në sakāmö öich la-evṙen tö tölöök in Yērusalem i patī 
Yūtā inrē: uh yin pa-ekūö.  
16Në nun la-en yīö min; kö ṙôtö kanô-en yin i holre; kēken inkaha fālen im 
kanô-en lanāmö inrē i kuö inkūp yīö:  
17Un hĕng tak tö yīö tö ellōn re lōn tö tötlöök nö lā-al holre; ui hāngenlōn 
inrē chūökuṙô i minyôiny-aṅ tön anū-ömin ṙòkhöre surīkhö chu, ṙô ngam Mā 
Tēv.  
18Ngaich yih ngam ṙô ngam Mā Tēv yip tömaṙôngö nö in chu, nö ngö ṙô, 
19Ngö ṙô an ngam Mā Tēv yip tömaṙôngö: Ngam inhīkö im finënö chingëṅt, 
inhikö inrē im tinneūiyö, inhikö inrē im sinātö, inhīkö inrē im sinömö, min 
nö i patī Yūtā nö inṙamlōn ṙanāmölōn inrē, tökiröng nyinā-aṅ inrē nö tööḵlö 
tö kumchiklōn; lökten hāngenlōn tö kanô-en lanāmö inrē.  

20Ngö ṙô ngamMā Tēv yip tömaṙôngö. Yih an ngam ṙētak tö yip tarik min nö 
yih, yip aṅ nup töṙōl elpanam inrē:  
21Yip aṅ öp töhĕng elpanam min inrē nö holröön re nö kiröönngöre, nö ngö 
ṙô, Tā-a töi kiröönngöre havëkö kumchiklōn im Mā Tēv, chöh ngam Mā Tēv 
yip tömaṙôgö inrē: ngaich kiröönngöre chū-ö min inrē.  
22Hôṅ, maṙôngö yip min tarik tökalēḵ pumnāmö tarik inrē nö yih nö i 
Yērusalem nö chöh ngam Mā Tēv yip tömaṙôngö, havëkö kumchiklōn ngam 
Mā Tēv inrē.  
23Ngö ṙô an ngam Mā Tēv yip tömṙôgö: Yih öp min i nup sakāmö anū-ö tö yip 
tarik tösöm tak min nö kētö tīre, aṅ in yip tökeuheūttöre ëlô pumnāmö tarik, 
nö kôten min nö kētö tīre nö i kinfan ò öp Yahūti nö ngö ṙô, Hòṅ in meh in 
īhö kiröönngöre, pò ih hang tö ngam Tēv nö in yīö.  

 Sakariā 9 

Inkāha Fālen Minë Ranghö Panam 

1Ngam lumngam ngam ṙô ngam Mā Tēv nö i kui öp panam Hatrak, Tamaskös 
inrē chūök e min nö ṙātu: hòṅ ngam Mā Tēv nö i tarik mat i kui nup miyöngö 
Israel inrē:  
2Hamat inrē nö öp kūöngö e: Tūrös, Sītōn inrē, pòrô anga-aṅ nö tö-akaha.  
3Ngaich ang Tūrös nö mānlö töngëḵ chūökre, afônglö rupīö inrē nö sā tumlat, 
töpahīöya humlum inrē nö sā tilin i talöökö.  
4Yĕh meuk, kēngö minë chehen ò an min ngam Mā, ngaich anga-aṅ min nö 
hachök ngam minā-aṅ ò nö el mai, ngaich anga-aṅ inrē min nö ṙāpngö tökūö 
tameūyö.  
5Meūkö e min Askēlòn, ngaich pa-ekūö; Kasā inrē, ngaich kiröngö inlöinyö 
min; Ĕkròn inrē, pò ò min nö sirōngkūö töp maheūṅkköre: Ngaich ap rācha 
min nö rö-ö nö i Kasā, öt aṅhaṅvkūö min inrē Askēlòn.  
6Ngaich öp tötyöngu min tö kikōnyö nö i yöng Astòt ngaich chū-ö min inrē 
rökngen inkeūlen yip aṅ Filistia.  



2126 

 

 
   Nicobarese Bible 

© 2014, Bible Society of India. 
 

 
 

 

7Löknyö elvāng ò tī chin min kēnyö öp mahām ò meuk sin-òkkūö tī ò löknyö 
ihôi kanap ò; anga-aṅ min inrē chööḵṙen nö im Tēv hī: ngaich min inrē anga-
aṅ nö kun mā nö i Yūtā Ĕkròn inrē sā öp aṅ Yapus.  
8Ngaich chū-ö min iyöngtöre havīlö ngam patī re lā-al yip kumyung, ngaich 
öt hĕng tak min lamöknyö umuh hēk öt mahavantörevö: öt lök umuh inrē 
min öp mahakihten nö hēk pò chu ngaich kôta mat öich meuk.  

Ngam Rācha Min 

9Ō kikānö Sīyôn, kiröngen inṙamlōn man; hū-a man, Ō kikānö kūön 
Yērusalem: yĕh meuk, yih an ngam rācha meh nö in meh tölöök an, aṅhaṅv-
in inrē tö inyööken; yāich an i uk kötta an, i uk kūön kötta inrē.  
10Ngaich chū-ö min rökngen öp inröl nö i Ifrēm, öp kōra inrē nö i Yērusalem, 
rökiṙen min inrē ngam linreny kumyung; ngaich anga-aṅ min nö in vē 
pumnāmö tarik nö ṙôtö lanāmö; ngaich öp pūlngö ò min nö löktökūö im mai 
söl im tahëng mai, löktökūö im Tahël söl i manā-angkūö ngam tumlat.  

Ṙinānyö Yip Tarik Ngam Tēv 

11Me-eṅ pöri inrē, kūö ngam mahām aṅ im chöngö meh ngaich chin tīnngörit 
yip tökē-ĕ tö meh nö ṙā-ang el ap tö-ūlö öp töt aṅhaṅvö tö mak.  
12Havantöre yin min im töngëḵ chūökö, yī-ö mameūka tökē-ĕ, ṙô-òv chin 
töngamuh tö chu min nëtö tī inmeh.  
13Pò chu ngaich yupūtten Yūtā nö in chu, hatööḵlö ngam linreny chin ngaich 
tö Ifrēm; ngaich inrē chū-ö mi tiṙōl alaha yip kūön meh kikōnyö, Ō Sīyôn, nö 
lā-al yip kūön meh kikōnyö, Ō Krīs, ngaich inrē min vīlen meh sā fël öp 
tökalēḵ tarik.  
14Ngaich min inrē ngam Mā Tēv nö meūkö nö i kui cha ap chòk ò min inrē sā 
röön hanyālö nö kiröönngöre: ngaich min ngam Mā Tēv nö föönyö kūö ngam 
römpĕt, ngaich kiröönngöre min nö lā lòhngö nö holröön tö lamfeui kuföt.  
15Ngam Mā Tēv yip tömaṙôgö an min lamaklen cha; ngaich cha-a min nö 
ngeūṅkhöti, rööntö kui nup chinvil ihong inrē òk min cha-a inrē, ngaich 

pōyen ṙënṙô min tökūö vāin: tööḵlö min cha-a sā tanöölö töchilū pingāṅl, sā 
nup sinkeukngö öp mīs.  
16Ngaich ngam Tēv min ngam Tēv cha nö hayööken cha ip sakāmö angū-ö nö 
sā nup pököre yip tarik ò: pò cha min nö sā nup ihong i kui sapīöv rācha, nö 
pachāla elmat i kui ngam panam ò.  
17Tö i ṙôkö ṙöng öng ngam lanöökö i ṙôkö inrē ngam vanāyö! Kôlò yip min 
ṙāl tarik tökūö sāiny, yip ṙālö kikānö inrē tökūö tufömngöre vāin.  

Sakariā 10 

Ṙô Tö Ṙinānyö Ngam Tēv 

1Havëkö kumṙah yin in Mā Tēv ip hē öp lā unôich kumṙah im Mā Tēv ngam 
vamī në hanyālö; ngaich anga-aṅ min nö kē-ĕkūö cha tö tö-aṙöka kumṙah, nö 
kö i nup i kiyôp el kahôyö.  
2Pò nup tēraf nö minyôiy-aṅ ṙô, yip chamòng alaha inrē nö meuk minyôiny-
aṅ; mi-nyôiny-aṅ ṙô cha-a inrē nö vë-eny heūvö, chök alaha ṙô nö haṙamlōn: 
lökten cha nö kiröönngöre nö el talöö-köre nö sā sīṅp, kihten cha-a, pòn öt 
yōm pökörevö umuh.  
3Hūlökūö öp tanānyö chu nö in yip yōmpököre, sācha tī chin min inrē tö nup 
kōiny pököre: pò ngam Mā Tēv yip tömaṙôngö nö chöhkö nup pököre i patī 
Yūtā ngaich vīten u min nö sā öp kōra ò tövai i kinyūngö.  
4Löknyö in ò min öp ihong sinkeukngö, löknyö in ò öp kinsòh, lökyö in ò 
öp linreny kumyung, löknyö in ò yip mahayöng nö holre.  
5Ngaich acha-a min nö sā yip tökalēḵ tarik, nö rööntö kui yip lā-al re nö el 
tilin minë talöökö ip kinyūngö; kiyung min cha-a inrē, pò ngam Tēv nö in 
cha: yip mī-i-uk kōra inrē min nö kalūöchöre el kui.  
6Ngaich chū-ö min inrē hangëkö ngam patī Yūtā, hayööken ngam patī Yôsĕf 
chin min inrē, havanten cha min inrē hēk, pò chu aṙē-ĕlōn tö cha; ngaich cha-
a min nö sā töng öt kavāli tö chu: pò chu, chū-ö Mā Tēv, Tēv cha inrē, ngaich 
hang ṙô cha min chū-ö 

7Ngaich cha-a yip aṅ in Ifrēm min nö sā öp tökalēḵ tarik, ṙāmö ellōn cha-a 
min inrē tökūö vāin: Hôṅ, meūkö e yip min kūön cha, ngaich ṙāmölōn; ngaich 
ṙāmö ellōn cha-a nö im Mā Tēv.  
8Chū-ö chin min samihlö kui cha, hamūlö cha inrē: pò chu ngaich havaha 
cha: ngaich cha-a min nö ṙūölöre ṙôken nö sā ṙôken re.  
9Teūichten cha chū-ö min inrē in yip tarik; ngaich cha-a min nö köpölōn tö 
chu nö in nup panam tömarôvat: ngaich cha-a min inrē nö holtö yip kūön re 
nö aṅ, ngaich havan min inrē.  
10Kēnyen cha chin min hēk ṙāngö öp panam Aikup, hamūlö cha inrē ṙā-ang 
Asīriā; ngaich kēten cha min im panam Kilīöt, Lëpanön inrē; ngaich öt 
kôtökūö cha-a min tö chūök re.  
11Lök el mai kanihngen cha-a min, ngaich foh minë mahūvö ngam mai min, 
ngaich ṙòkhöre min nup ṙū-uti Nā-il nö nyôlö min: tumṙeūtu min ngaich 
ngam inkeūlen Asiriā, ngaich ngam tinkung rācha Aikup min nö kiröönngöre.  
12Ngaich chū-ö min hangëken cha im Mā Tēv; ngaich cha-a min inrē nö 
kiröönköre nö i minë-eny chu, ṙô ngam Mā Tēv.  

 Sakariā 11 

Fanukngö Yip Tötmahakòlò 

1Ō Lëpanön, löpnyökūö minë inkūp re man, hòṅ ngam tameūyö nö haṙāpngö 
minë sītör chōn meh.  
2Ō yī-ö för chōn, ayôṙa yin, tön funkgö an ngam sītör chōn, pò ngam tövai nö 
ngaich nö öthakôlöng ṙô. Ayôṙa yin, Ō yi-ö aṅ Pasān ōk, pò ngam tökalēḵ 
chūök chōn nö taṙöliyö.  
3Hāngö ṙô yip yōm pököre nö ayôṙa, pò ngam kanôlò cha ngaich nö hayë-
eiṙen! Ṙô-òv öp ṙālö lāyön nö pōitô, pò ngam inkeūlen Yôtön nö öthakôlöng 
ṙô!  

Nët Tak Yōmpököre 

4Ngö ṙô An ngam Mā Tēv ngam Tēv chu: Ha-aṅlö minë pököre töṙatnyu 
likeun;  

5Ṙatnyö likeun u yip töchehevṙen, ngaich rö-ö cha-a nö töfāluṙen; ngaich ngö 
ṙô cha-a inrē yip mī-inyihkö u, Tökôlò an yēḵ ngam Mā Tēv, pò chu ngaich 
kôlò: ngaich rö-ö yip yōmpököre cha nö aṙē-ĕlōn tö u.  
6Pò chu min öt ngöhören aṙē-ĕlōn tö aṅ ngam panam, ṙô ngam Mā Tēv. Yĕh 
meuk, kētö tarik chin min nö kö eltī holre, eltī öp rācha ò inrē: ngaich cha-a 
min nö hachök ngam panam, ngaich hö-ö chū-ö min ṙānyen cha nö ṙā-ang eltī 
cha.  
7Ngati tī chin ha-aṅlö nup pököre töṙatnyu likeun, nup tökô-òngrit nö 
yāichkūö nup pököre. Ngaich chū-ö nët nòng kahë inrē tö tinkung; hĕng nòng 
kahë inrē tö tinkung; hĕng nòng ök tökaheūkö tö chu nö Tövai, kaheūkö tö 
chu inrē öp tahëng nö Nyanëk; ngaich ha-aṅlö nup pököre chū-ö.  
8I töhĕng chumngëṅtö chū-ö rökngen yip tölūöitak yōmpököre; pò chu uhā-
alōn in cha, ngaich ap nômö cha inrē nö sa-òkkūö tī tö chu.  
9Ngö ṙô ngaich chū-ö, Hö-ö chin hòṅ ha-aṅlen meh: öm tökapah, hökngen ò 
nö kapah; anga-aṅ inrē ngam törökiṙen, hökngen ò nö rökiṙen; ngaich 
hökngen cha yip tö-ōtre nö kö kā alaha höö.  
10Kē ngam tinkung re chū-ö ngam Tövai, rökngen ò chū-ö ngaich pò chu hòṅ 
piyāingö ngam kinlēḵngô re ngam vahītö chu nö in yip tarik nö ṙòkhöre.  
11Ngaich liköli anga-aṅ ik sakāmö angū-ö: ngaich nuk yāichkūö nuk pököre 
nup töchumkūöṙen tö chu nö akahalōn tö e nö ṙô ngam Mā Tēv.  
12Ngaich ngö ṙô chū-ö tö cha, Yĕn tölöök tölōn meh, kētö ṙāi alaha chu; 
ngaich yĕn rö-ö, hökngen e. Ngaich cha-a nö kalah lumngan ṙëhe alaha chu 
lūöi anāi tum tāk rupīö.  
13Ngaich ngö ṙô ngam Mā Tēv tö chu, Kavalngö e ip chūök rupīö, ngam 
tölöök ṙôken ṙāi ngam ṙāi chu in cha. Ngaich chū-ö kē nuk tölūö anāi tum tāk 
rupīö, ngaich kahal tö u im chūök rupīö, el patī ngam Mā Tēv.  
14Rökngö ngam tahëng tinkung chū-ö ngaich, Ngam Nyanëk, pò chu hòṅ 
litòkngen ngam mak alaha ihôi Yūtā tö Israel.  

15Ngaich ngö ṙô ngam Mā Tēv chu, Hēk man kē minë chehetī ap tökulō-ov 
yōm pököre.  
16Yĕh meuk, tön hachohlö öp yōm pököre chin min hĕng tak im panam, 
ngam töt chamöhken cha min yip tö rökiṙen, öt rēhĕn min nö chöh yik 
töpirāti, öt rēhĕn nö lööken tī töp tö laköliyö; öt rēhĕn min anga-aṅ nö ha-
aṅlen cha yip tölööken, ngaich pöri min anga-aṅ nö kāḵ alaha öp tösangöö, 
ngaich inrē min nö panyënyö tī nö chiṙes nup kinsòh kunröön.  
17Tötkôlö ana ngam tötkanôlu- ṙô yōm pököre ngam ṙamā- ngö nuk pököre i 
takeun kël ò ap min fël, lāhāmö mat ò inrē: keuheūtngöre ap min takeun kël 
ò nö nyôngö, ngaich ap lāhāmö mat ò min nö keuheūtngöre nö sangūla.  

Sakariā 12 

Ṙinānyö Yeruselem Mīnö 

1Ngam lumngan ngam ṙô ngam Mā Tēv tö inlahen Israel. Ngö ṙô an ngam Mā 
Tēv, ngam mahanyāknyö minë halīöngö ṙātö chūök rööntö machööḵlö ngam 
tumlat inrē, vamī ma-alaha tarik nö lā tuhēt nö in ò:  
2Yĕh meuk, vīten Yērusalem chin min nö kōp tökahööka nö in yip tarik, nö 
ṙòkhöre mahavīlen ò, i kui Yūtā inrē min angū-ö ip kinyīngö nö lā-al 
Yērusalem. 
3Ngaich ngö inlahen min angū-ö ip sakāmö angū-ö, öich vīten Yērusalem min 
nö ihong tölanganhu nö in vē tarik nö ṙòkhöre; ṙòkhöre min yip lumngānöre 
tö ò nö pōihangṙen min nö nyāhavö; ngaich ṙòkhöre vē pumnāmö tarik ngih 
tumlat minnö hamūlöre nö lā-al e.  
4Ip sakāmö angū-ö, ṙô ngam Mā Tēv, Öich hachök nup kōra min aṅtī tö 
unṙehe, aṅtī tö kintūöyen inrē ip mī-i uk ò: milaklö matre chū-ö min inrē i 
kui ngam patī Yūtā, ngaich chū-ö min inrē i kui ngam pati Yūtā, ngaich chū-ö 
min inrē kö hachök nup kōra yip tarik aṅtī tö ötmaneūkö.  
5Ngaich yip mākūö Yūtā min nö ngö ṙô nö ellōn re, Yip aṅ Yērusalem yip 
kumlēḵ chu im Mā Tēv yip tömaṙôngö ngam Tēv cha.  

6Ip sakāmö angū-ö chū-ö min vīten yip mākūö Yūtā nö sā kunrālö i kūö 
tameūyö nö i nup chōn, sā tanyukngö tameūyö nö in nup afō sāiny; ngaich 
cha-amin nö keuheūtngöre vahtī tö yip tarik mahavīlen cha lāhāmö lā tavē 
inrē: Ngaich Yērusalem min nö hēk nö iyöng im chūök re, nö i Yērusalem.  
7Ngaich ngam Mā Tēv min inrē nö hayööken nup inrūkui Yūtā nö urĕh, hòṅ 
ngam kanôlò ngam patī Tāvit tö ngam kanôlò yip aṅ Yērusalem inrē nö 
hapōilö-ngö nö i kui Yūtā.  
8Ip sakāmö angū-ö min ngam Mā Tēv nö laklö yip aṅ Yērusalem; ngaich 
anga-aṅ öp tötkalē-en in cha ip sakāmö angū-ö min nö sā Tāvit; ngaich ngam 
patī Tāvit min inrē nö sā ngam Tēv, sā öp ma-ahānga aṅ im mā Tēv nö i kūö 
cha.  
9Ngaich ngö inlahen angū-ö min ip sakāmö angū-ö, öich lukkenre min 
piyāingö yip pumnāmö tarik nö ṙòkhöre yip yamih nö lā-al Yērusalem.  
10Ngaich chū-ö min ṙöstö kui ngam patī Tāvit, ṙöstö kui yip aṅ Yērusalem 
inrē tö ngam ma-alaha inkôlò vine-elkui inrē; ngaich cha-a min nö hatīönkö 
kūö ò öp tösāpi tö cha: ngaich cha-a min nö haṙivhen ò, sā öp töhaṙivlōn töp 
töng hĕng maneuk kūön re kikōnyö, ngaich min inrē nö kiröngö miṙivlōn tö 
ò, sā kinröngö miṙivlōn tö lanòhre.  
11Ip sakāmö angū-ö min öp yöng miṙivlōn i Yērusalem sā miṙivlōn 
Hatatrīmòn el öp achāṙö Mekitō. 
12Haṙivlōn min ngam panam kö köhngen min töhĕng mupīhö tö höö; 
köhngen min töhĕng mupīhö aṅ patī Tāvit köhgen inrē yip pīhö cha; köhngen 
inrē öp mupīhö aṅ patī Nāta, köhngen yip pīhö cha inrē; 
13Köhngen inrē mupīhö aṅ patī Lēvi, köhngen inrē yip pīhö cha; köhngen öp 
mupīhö Sīmi, köhngen inrē yip pīhö cha;  
14ngaich yip mupīhö tö-ōtren, kö köhngen tö mupīhöre, köhngen inrē yip 
pīhö cha;  

 Sakariā 13 

1Ip sakāmö angū-ö hĕng min öp löklö mak tö löpnyukūö nö i patī Tāvit in yip 
aṅ Yērusalem inrē, kūö tökööl kūö töthet inrē.  
2Ngaich ngö inlahen angū-ö min ip sakāmö angū-ö, ṙô ngam Mā Tēv yip 
tömaṙôngö tö chu min rökngen nup minënyö insātēv nö ṙā-ang im panam, 
ngaich öt ngöhören min angū-ö nö fēkaṙen: ngaich chū-ö min inrē vīten yip 
pròfĕt, tö yip tötlöök sī-ö inrē nö ṙāngö ngam panam.  
3Ngaich ngö inlahen min angū-ö, yĕn hĕng tak min tö ōtren vamënyö yanīhih 
mu-unôich, ngaich ngö ṙô min tö ò ap yöng ò kikōnyö töp yöng ò kikānö inrē 
ap kamyôḵnyen ò, Hö-ö man aṅ; pò meh höng ṙô tö minyôiny-aṅ i minë-eny 
ngam Mā Tēv: ngaich min öp yöng ò kikōnyö töp yöng ò kikānö inrē nö 
kuringngen ò yē ò nö ṙôtö yanīhih mu-unôich.  
4Ngaich ngö inlahen min angū-ö ip sakāmö angū-ö, tö yip pròfĕt min nö 
sumrōngikūö tö nup maheuṅkre, yē ò nö ṙôtö yānihih mu-unôich; öt rēhĕn 
cha-a min nö kahūmöre tö tösanôyu mat kinṙum nö hachīl;  
5Ngö ṙô pöri aga-aṅ min, Hö-ö chin; pròfĕt, amul tumlat chin; pò chu ngaich 
vītuṙen töhakövö tarik löktökūö i myinī-öṅ chu. 
6Ngaich hĕng tak min öp tö ngö ṙô tö ò, Asuh ön në vah meh kūö fanël ihôi 
minë kël meh? Ngaich ngö ṙô min anga-aṅ nö sapṙô, Nyāha chu nun kūö 
fanël i patī yip holchu.  

Chöngö Finëlngö Yōmpököre Ngam Tēv 

7Ō fël, chōholre man lāḵlö öp yōm pököre chu, lāḵlö öp tarik inrē öp hol chu, 
ṙô ngam Mā Tēv yip töma- ṙôngö. Hachök ap yōm pö- köre, ngaich parātiyö 
min nup sīṅp; ngaich chū-ö min havāngtö këlre i nup kuöṅnö.  
8Ngaich ngö inlahen agū-ö min, tö nup panam nö ṙòk- höre nö nët tit min nö 
rökiṙen ngaich kapah, ṙô ngam Mā Tēv; ṙālöng pöri min ngam linūöi mi-ëlö 
in e.  
9Ngaich chū-ö min kētö ngam linūöi mi-ëlö nö löknyö kūö tameūyö, ngaich 
halöök tit u min sā inlöök tit rupīö, ngaich kalahten u min inrē nö sā 
kinlahten humlum: ngaich cha-a min nö havëkö minënyö chu, ngaich hang ṙô 

cha chū-ö min: Ngö ṙô chin min, tarik chu yin; ngaich ngö ṙô min cha-a, Tēv 
chu An ngam Mā Tēv.  

Sakariā 14 

Yeruselem Tö Minë Pumnāmö Tarik 

1Yĕh meuk, yih ap sakāmö ngam Mā Tēv, hē öp pôḵ meh min nö michöö-öyö 
nö ellōn meh.  
2Pò chu min hamūl yip pumnāmö tarik nö lā-al Yērusalem nö kiyung; ngaich 
kē-ĕ min inrē ngam elpanam, nup patī inrē nö kiluhu aṅ, ötlēkaṙen yip kikānö 
inrē: ròngti inrē min yip aṅ elpanam nö kiröönngöre nö el inkövö, ngaich yip 
tarik chööḵṙen min nö öt rökiṙen nö ṙāngö ngam elpanam.  
3Ngaich ngam Mā Tēv min nö kiröönngöre, nö kiyung nö lāḵlö yip pumnāmö 
tarik, nö sā re anga-aṅ nö kiyung hē el sakāmö kinyūngö.  
4Sökhak min nup elröön ò ip sakāmö angū-ö nö i kui nup Rung Ôliv, ap lā 
kūö Yērusalem nö lā chuhöt, ngaich min öp Rôngö Ôliv nö lökngö ṙat nö 
larāki nö kū-ötö lā chūhöt kū-ö tö lā sūng inrē, ngaich umuh min öp tökiröng 
achāṙö; ngaich ròngti min ngam Rôngö kū-ötö lākapā min nö kē-ĕngre, ròngti 
inrē angū-ö nö kū-ötö lā lòhngö. 
5Ngaich yī-ö min falngöre lök el achāṙö minë rôngö chu, pò ngam achāṙô 
minë Rôngö chu min nö sölngö nö i Asel. Hôṅ, falngöre yin min, sā yīö misī 
falngöre urēhĕkūö ngam kumyeūnö hē nuk sakāmö Usayā rācha aṅ Yūtā: 
ngaich ngam Mā Tēv min nö yih ngam Tēv chu, ṙòkhöre min inrē yip töhet 
nö hol meh.  
6Ngaich ngö inlahen angū-ö min ip sakāmö angū-ö, tö e min nö öt hanātu 
laneūichö pöri tacham inrē tökënngöre.  
7Tö hĕng sumkam pöri min angū-ö nö inkahngen ngam Mā Tēv: öt sakāmö, öt 
hatöömu inrē: yih pöri min angū-ö, tö öp hanātö min ip harap.  
8Ngaich ngö inlahen angū-ö min ip sakāmö angū-ö tö nup tö-aṅ min mak nö 
meutnyi ṙā-ang Yērusalem: ròngti tö u tö kū-ötö el öp mai lā chūhöt, ròngti 
inrē tö u tö kū-ötö ël öp mai lā sūng: hē sikehngö sūng inrē min angū-ö.  

9Ngaich ngam Mā Tēv min nö rācha nö i kui ngih tumlat nö ṙòkhöre; ip 
sakāmö min angū-ö ngam Mā Tēv nöng hĕng, hĕng inrē ngam minënyö ò.  
10Ṙòkhöre min ngam panam nö vītöre nö sā Arapā, löktökūö Kīpā, söl Rīmòn 
lā lòhngö Yērusalem; ngaich anga-aṅ min nö hatāilöngö, iyöng el chūök re 
min inrē, löktökūö ngam Inkūp Penyamin söl im chūök ngam raneh inkūp, 
sölngö im Inkūp Sinkeukngö, löktökūö Hananel ngam chūök chamônga söl 
nup kinrān vāin ap rācha.  
11Ngaich tarik min nö iyöng in e, ngaich öt ōtren min nö umuh öp sinôten; öt 
pinlānguṙen pöri min ngaich Yērusalem nö iyöng in e.  
12Angū-ö ön min ngih invah tölëlngö kūö aṅtī ngam Mā Tēv nö chökṙen yip 
tarik kumyung nö lā-al Yērusalem: keuheūtngöre nup min alaha cha nö kā-
ayö i saha cha nö ṙòngmö sökhaka röön, keuheūt nup mat cha min inrē nö ël 
nup chūök re keuheūt inrē min nup litāk cha nö elvāng cha.  
13Ngaich ngö inlahen min angū-ö ip sakāmö angū-ö, öp yöng tötkô-òtī ṙameū-
eung im Mā Tēv min nö in cha; ngaich cha-a min nö kö kētö tīre nö i kël 
holre, ngaich hachônglö këlre min anga-aṅ nö lā-al tī ngam holre.  
14Kiyung min inrē Yūtā nö lā-al Yērusalem; ngaich nup kanôlò yip tövinngö 
min pumnāmö tarik nö hamūliyö, humlum, rupīö, hilā, nö kiröngen ṙôken. 
15Ngatī min inrē öp invah tölëlngökūö nö i kōra, i kūön köttö, i ūṅt, i köttö, i 
nup töṙeūla min inrē el nup elyöngö, ngih invah tölëlngö kūö.  
16Ngaich ngö inlahen angū-ö min, tö cha yip tö-ōtren aṅ i yip pumnāmö tarik 
yip yamih nö lā-al Yērusalem nö kaheuk samyeūheu cha-a min nö 
kiröönngöre nö salām ngam Rācha, ngam Mā Tēv yip tömaṙôngö, haköpken 
ngam tökiröng nyinā-aṅ inrūki inrē.  
17Ngaich min angū-ö, tö yip mupīhö aṅ ngih tumlat töt chamuh Yērusalem nö 
salām ngam Rācha, ngam Mā Tēv yip tömaṙôngö, öt aṅhav kui min cha-a tö 
kumṙah.  
18Ngaich yē öp mupīhö aṅ Aikup nö öt kiröönngöre, öt yih inrē; öt rēhĕn 
angū-ö min nö i kui cha; höng ap invah tölëlngökūö min umuh, aṅtī ngam Mā 

Tēv min nö hachök yip pumnāmö tarik yip tötkumröönngöre nö haköpkö 
ngam tökiröng nyinā-aṅ inrūkui.  
19Angū-ö an min sācha yip aṅ Aikup, sācha yip pumnāmö tarik inrē yip töt 
chamuh im inköpkö tökiröng nyinā-aṅ irūkui.  
20Ip sakāmö min angū-ö nö i alaha nup kungkurū kōra, Töhet nö im Mā Tēv: 
ngaich nup tanīöyö el patī ngam Mā Tēv min nö sā nup töchilū pingāṅl i kūö 
ngam tahāklö;  
21Hôṅ, ṙòkhöre nup tanīöyö i Yērusalem i Yūtā inrē min nö töhet im Mā Tēv 
yip tömaṙôngö: ngaich ṙòkhöre min cha-a yip kamëtö tökētu nö yih nö kē aṅ 
u, ngaich sum nö ël u: ip sakāmö angū-ö min öt ōtren min yip aṅ Kanā-an nö 
el patī ngam Mā Tēv yip tömaṙôngö.  

Malaki 

Malaki 1 

1Ngam lumngan ngam ṙô ngam Mā Tēv nö in Israĕl nö lökten in Malakī.  
Hāngenlōn Ngam Tēv Tö Israel 

2Hāngenlōn chin tö meh ṙô ngam Mā Tēv. Sönen yī-ö gö ṙô, Isuh ap 
hanāngelōn meh tö ih? Röh ök Isô nö mëm Yāköp? ṙô ngam Mā Tēv: Sönen 
chū-ö hāngenlōn tö Yāköp.  
3Surīkhen Isô pöri chū-ö, ngaich vīten minë rôngö ò nö töt aṅhaṅvkūö, ngaich 
kēngö ngam amin ò nö i nup am elinchōn el ngam tönyalnyi.  
4Löknyö ṙô Ētöm nö ngö ṙô, Ngaich in ötkô, havantöre pöri min ayī-ö mānö 
inrē, i minë töt aṅhaṅvkūö chūökö; ngö ṙô an ngam Mā Tēv yip tömaṙôngö, 
Mānö yip min, tiṙölhanga pöri chū-ö min: ngaich min yip tarik nö 
kaheukngen cha nö kūöngö panam öt lanöökö ane inrē tarik chūök lanīnö 
ngam Mā Tēv nöng örheūheu.  
5Meuk nun min minë mat yīö, ngaich ngö ṙô yī-ö min, Hapōilöng an yēḵ 
ngam Mā Tēv nö vāngngö tö kūöngö panam Israĕl.  

Sō-en Yik Kūönṙô Ngam Tēv 

6Milēḵṙen an ngam nyīö kikōnyö tö ngam yöng re kikōnyö, ngam tarik alaha 
inrē tö ngam yöngṙen re. Ngaich yē chu chū-ö öich yöng, isuh ap minlēken 
chu? Yē chu chū-ö inrē yöngṙen, isuh ap pinhë-eṅ chu? ṙô ngam Mā Tēv yip 
tömaṙôngö nö in yīö, Ō yī-ö kūönṙô, maha-āichngen mine-eny chu. Ngaich 
ngö ṙô yī-ö, Sitih tī öi ha-āichngen mine-eny meh?  
7Kētö rôti yin tömūmu el ngam tahāklö chu. Ngaich ngö ṙô yī-ö, Sitih tī öi 
hamumgen meh? Ngö ṙô ngaich yī-ö in e, Töng yô-òv an ngam tahāklö ngam 
Mā Tēv. 
8Ngaich yē yīö kētö tötmeuk nö tökētu, ngaich rö-ö hòng angū-ö nö tötlöök? 
Ngaich yē yīö kētö tökaròk tövahav inrē, ngaich rö-ö hòng angū-ö nö tötlöök? 
Kēten e yĕh töngamuh ip mahayöng; ṙāmölōn öp öre? Nö in meh ṙô ngam Mā 
Tēv yip tömaṙôngö.  

9Vë-ekūö meh chin, yĕh havëkö chinòngkūöre man töngamuh im Tēv, hòṅ ò 
nö aṙē-ĕlōn tö hī: tö ngatī an nö lökten in meh: hō-o e ang min nö pò meh öm 
më-eṅ? ṙô ngam Mā Tēv yip tömaṙôngö.  
10Mah hĕng tak öp öre in yīö lamöptökūö minë inkūp, hòṅ yīö öt tōttökūö 
tameūyö öi höng tötöl el ngam tahāklö chu! Hö-ö chin kuchīkölōn in yīö, ṙô 
ngam Mā Tēv yip tömaṙôngö, öt rēhĕn chin min hō-o tökētu ṙā-ang eltī yīö.  
11Pò e nö löktökūö maneutlö ngam tavūöi söl im maneuttö ò ngam minë-eny 
chu nö kiröng nö in yip tahëng mihëṅṙö tarik; ane inrē keuheūtngöre chūök 
lōpān nö kētu nö I minë-eny chu, töhet inrē tökētu: pò ngam minë-eny chu nö 
kiröng nö in vē tahëng mihëṅṙö tarik ṙô ngam Mā Tēv yip tömaṙôngö 
12Hachōichngen e pöri yī-ö, pò yīö ngö ṙô, Hamūmiyö an ngam tahāklö ngam 
Mā Tēv, nup ṙòng chōn inrē, ël e, nup alaha kāḵ ò inrē, nö töng yô-òv.  
13Ngö ṙô yī-ö inrē, Yĕh meuk, yöng chanëyö an angū-ö! Ngaich yī-ö tongken 
e, ṙô ngam Mā Tēv yip tömaṙôngö ngaich yī-ö inrē kētö nup töng kīlö, 
tökaròk, tövahavö inrē; ngatī kum yī-ö tö tökētu: Hō-o tö ngatī öich pökeh ṙā-
ang eltī yīö? ṙô ngam Mā Tēv.  
14Pòḵ ranôich pöri yēḵ ngam mahachīl, ngam töaṅhaṅv-in tö kōiny in nup 
töhĕng kiteūm pököre ò, kilēḵngôre inrē nö chūöku ṙô, nö kētö töng vahavö 
nö im Mā: nö tökētu pò chu öich tökiröng Rācha, ṙô ngam Mā Tēv yip 
tömaṙôngö, pinhë-eṅkūö an ngam minë-eny chu nö in vē tahëng mihëṅṙö 
tarik.  

Malaki 2 

1Ō yī-ö kūönṙô, chöngö ön ngih töngamuh nö in yīö.  
2Ngaich yē yīö min öt hang, yē yīö min inrē öt ṙāten e nö ellōn yīö, öi ha-öiny 
ngam minë-eny chu, ṙô ngam Mā Tēv yip tömaṙôngö, ngaich chū-ö min tīntö 
ngam rinôichngö vah nö I kui yīö, rôichgö vah nup inkôlò tī yīö chin min 
inrē: hôṅ, rôichngö vah u chin ngaich ha-ehangṙen, pò yīö öt ṙāten e ellōn re. 

3Yĕh meuk, vëkö ngam kūön meh chin min chööḵnyöten tö meh, māichkūö 
meh chin min inrē tö sôḵ, tö sôḵ nup tökētu tö yīö, ngaich yī-ö min kē-ĕyö 
kumngöre in e.  
4Akahalōn yī-ö min ngaich tö chu tīntö ngih chöngö nö in yīö, hòṅ ngam 
kinlēḵngô chu nö in Lēvī, ṙô ngam Mā Tēv yip tömaṙôngö. 
5In ò an ngam kinlēḵngô chu nö nômö lanāmö inrē; ngaich chū-ö kētö u in ò 
hòṅ ò nö pa-ekūö, ngaich pa-ekūö anga-aṅ tö chu, söklöre inrē nö ngāng 
alaha tö minë-eny chu.  
6Elvāng ò an ngam kanô-en ngam chöngö, I minuh, ò inrē ngam töchiplen nö 
kôti: in chu anga-aṅ nö kiröönngöre im lanāmö chaniplen inrē nö ṙā-ang im 
tökööl.  
7Pò minë minuh vē kūönṙô nö töhòṅ köp nö im inkaha, töhōtu cha-a inrē nö 
chöh ngam chöngö nö elvāng ò: Pòn anga-aṅ ma-ahangkūö ngam Mā Tēv yip 
tö maṙôngö.  
8Ngaich pöri yī-ö kānngöre töm talöökö; pô-òv kūö yin ngaich tö tömaṙôngö 
nö kavē-ĕre nö im chöngö; ngaich yin hachōichgö ngam kinlēḵngô aṅ in Lēvī, 
ṙô ngam Mā Tēv yip tömaṙôngö.  
9Lökten chin chū-ö inrē vīten yīö töng rö-övṙen töng yô-òv inrē I kūö tarik nö 
ṙòkhöre, sā yīö ngaich ötköp i minë talöökö chu, atöltuṙen pöri yī-ö tö tarik 
im chöngö.  

Milôṙen Tarik Tö Ngam Tēv 

10Röh öi ayī-ö ṙòkhöre höng hĕng tak yöng? Öt höng hĕng tak ang ngam Tēv 
nö vīlen hī? Kūöyòh öi ayī-ö kö michūḵṙen chanökhu inlahen i holre, 
hachōichngö ngam kinlēḵgô yik yöng hī?  
11Michūḵṙen chanökhu inlahen an Yūtā, ngaich lūölkaṙen ap sin-òkkūö nö in 
Israĕl in Yērusalem inrē; pò Yūtā nö hachōichngö hanëtö ngam Mā Tēv ngam 
hanāngenlōn ò, ngaich hapiöhtöre nö im kikānö aṅ i tahëng tēv.  

12Rökiṙen an min ngam Mā Tēv nö ip tarik ngam töla-evṙen tö ngih nö in ò 
ngam tö aṅhen in ò inrē ngam samapṙô, nö löknyö ël nup inrūkui Yāköp, in u 
inrē ngam kamëtö tökētu nö im Mā Tēv yip tömaṙôgö.  
13Ngaich hēk yī-ö la-evṙen tö e: hanyāti an ngam tahāklö ngam Mā Tēv tö 
makmat yīö, I pineūinyö, holtö saniklö unhômö, ngaich yī-ö öt ngöhöre 
chumkūöṙen im tökētu, öt rēhĕn öi kē-ĕ e eltī re holtö lanöökö kuilōn re. 
14Sönngenre yī-ö ngö ṙô, Kūöyòh lökten! Pò ngam Mā Tēv nö mameuk hôi 
meh tö ngam pīhö meh öm ayal, ngam chūök meh ulāitö chanökhuṙen 
inlahare, pòrô anga-aṅ nö hol meh, pīhö ngam kinlēḵngô meh inrē. 
15Ngaich rö-ö hòng anga-aṅ nö vī töng hĕng, pòrô anga-aṅ nö īnu tö chööḵṙen 
aṅ im ma-alaha? Ngaich kūöyòh lökten nö hĕng? Chöh kulöl anga-aṅ tölöök. 
Lökten haṙēmngenre tö ngam ma-alaha meh, un halöngtuṙen nö hĕng tak mu-
ulāihöt chanökhuṙen inlaha nö lā-al ngam pīhö inyālö ò.  
16Tön öt kuchīkölōn chin i ṙinā–ang, ṙô ngam Mā Tēv, ngam Tēv Israĕl, in ò 
inrē ngam mahachām tö kui hilāre tö chanökhuṙen, ṙô ngam Mā Tēv yip 
tömaṙôngö: lökten haṙēmngenre tö ngam ma-alaha meh, öi uh ulāihöt 
chanökhuṙen inlahare.  

Röhta An Ngam Sakāmö Kinṙôka 

17Ngaich yin hacheikö ngam Mā Tēv tö nup ṙô yīö. Ngaich sön yī-ö ngö ṙô, 
Isuh öi hacheiken ò? In e yī-ö ngö ṙô, Ṙòkhöre yip töla-evṙen tö tötlöök nö 
tölöök nö i kūö ngam Mā Tēv, ngaich yī-ö kuchīkölōn in cha; hēk isuh ap Tēv 
inkaha fālen?  

 Malaki 3 

1Yĕh meuk, tīntö ma-ahānga chin, ngaich anga-aṅ min nö urĕh tö chu nö 
halēnkö talöökö; ngaich ngam Mā, ngam chahöh yīö, nöng lūk min nö yih nö 
el ngam töhet chūök ò; ngam ma-ahangkö ngam kinlēḵngô inrē, ngam chūök 
kumchiklōn inrē, ngam chūök kumchiklōn yīö, yĕh meuk, yih ana, ṙô ngam 
Mā Tēv yip tömaṙôngö.  

2Chīö pöri tökô min nö köp ip sakāmö yanihi ò? Achīö inrē min tösökhak hē 
ò nö meūkö? Pò ò nö sā tameūyö mahalöök, sā savòng samöch hilā inrē;  
3Ūichhak min anga-aṅ nö sā mahalöök ane inrē maha-etlö rupīö, ngaich 
anga-aṅ min nö ahetlö yip kikōnyö kūön Lēvī, sā humlum rupīö inrē nö 
ahetlen cha; ngaich cha-a min inrē nö kētö tökētu nö im Mā Tēv nö i lanöökö.  
4Ngaich möl min öp tökētu tö Yūtā Yērusalem inrē nö tölöök nö im Mā Tēv, 
nö sā i nuk hötṙeh sakāmö, sā nuk misī samyeūheu inrē.  
5Ngaich yih chū-ö min haröhtöre in yīö im inkaha fālen; ngaich chū-ö min sā 
öp töveūten mameuk lā-al yip vamīngen, lā-al yip ma-asĕha, lā-al yip 
töminyôiny-aṅ nö chūökṙô; lā-al cha inrē yip mahakihten töhaṙāyö alaha nö I 
nup raneushö cha, tafīösi, kūönyōich, cha-a inrē yip mahavööngö kūö aṅ 
tahëng nö ṙā-ang im töchip, tö pa-ekūö inrē tö chu, ṙô ngam Mā Tēv yip 
tömaṙôngö.  
6Pò chu öich Mā Tēv töthaṙīköre; lökten yin, Ō yī-ö kikōnyö kūön Yāköp, öi 
öt keuheūtngöre vah.  
7Löktökūö nuk sākāmö yik muvöhngö yīö yī-ö öi kānngöre ṙā-ang i minë 
chöngö chu, ngaich rö-ö öi haköpö u. Havantöre yin in chuh ngaich 
havantöre chū-ö min in yīö ṙô ngam Mā Tēv yip tömaṙôngö. Ngö ṙô pöri yī-ö, 
Isuh öi min havantöre?  
8Hòṅ ulāingen ngam Tēv ang min ngòh tarik? Ngaich sön yī-ö ulāingen chu. 
Ngö ṙô pöri yī-ö, Isuh öi ulāingen meh? I tö hĕng i tösöm tökētu inrē.  
9Ngaich yin rôichiṙen im rinôichngen; pò yīö ulāingen chu, ulāingen chu, 
ulāigen vē pumnāmö tarik inrē.  
10Keuheūtöre tī yin yĕh kētö tö hĕng i tösöm el ngam patī chūök inmūlngö, 
hòn nyā-aṅvkūö nö el ngam patī chu, aṅtī ten e hameukhö mat chu 
töngamuh, ṙô ngam Mā Tēv yip tömaṙôngö, yē chu min öt löpnyö kūö minë 
inkūp ngam halīöngö, öich hōngnyö inkôlò yīö, hòn öt kô-òre chūök min nö 
chūökṙen e.  

11Ngaich chū-ö min vëkö ök ngameūkhanga öich chööḵnyôten yīö, ngaich 
anga-aṅ min nö öt halëlngö nup ṙòng aṅ ngam tumlat yīö; öt rēhĕn min nup 
vāin yīö nö laròkköti ṙòng nö el panô-òṅ urēhĕkūö öp ṙētaka, ṙô ngam Mā 
Tēv yip tömaṙôngö.  
12Ngaich ṙòkhöre ṙô min pumnāmö tarik nö kaheūkö yīö töṙāmölōn: pò yīö 
min panam chūök kumchikṙen, ṙô ngam Mā Tēv yip tömaṙôngö.  

Ṙônyö Miṙēlōn Re Ngam Tēv 

13Keung nup ṙô yī-ö lā-al chu, ṙô ngam Mā Tēv, Ngaich sön yī-ö ngö ṙô Isuh 
öi īhö ṙô-òv lā-alkūö meh?  
14Ngö ṙô yin ngaich, Chanök alaha an ngam linökö la-en ngam Tēv: asuh ap 
inrē kanôlò hī öi haköp ngih chöngö ò, tö hī inrē kiröönngöre i kūö ngam Mā 
Tēv yip tömaṙôngö öi höng haṙīvölōn?  
15Ngaich in yih töngamuh töṙāmölōn ngö ṙô tö ngòh mahakeūlenre; hôṅ, 
könghakṙen yin cha-a vē töla-evṙen tö tötlöök; hôṅ, kalah ngam Tēv cha-a, 
ngaich ṙānyuvö.  
16Ngaich cha-a vē tö pa-ekūö tö ngam Mā Tēv nö kö vë-ekūöre: ngaich 
hangihtöre ngam Mā Tēv, nö hang, ngaich öp līpöre inköpkölōn nö kūichi nö 
I kūö ò, löö in cha yip tö pa-ekūö tö ngam Mā Tēv, yip pumṙūtkö minë-eny ò 
inrē.  
17Ngaich chū-ö chu min cha-a, ṙô ngam Mā Tēv yip tömaṙôngö, ip sakāmö 
angū-ö hē chu vī, öp tötohtöre töpōi ṙāi chehen; ngaich chū-ö min ṙālen cha, 
sā ngòh tarik nö ṙālö öp kūön re öp lamök la-en ò.  
18Ngaich yī-ö min havantöre i ngam tötlöök, ihôi ò ngam lamök la-en ngam 
Tēv tö ò ngam töt lamök la-en ò.  

Malaki 4 

Yih An Ngam Sakāmö Ngam Mā Tēv. 

1Yĕh meuk, tö ngam sakāmö nö yih, hūkūö an sā hanūkūö tökiröng tameūyö; 
ngaich ṙòkhöre yip mahakeūlenre, ṙòkhöre inrē töla-evṙen tö tötlöök, min nö 
sā kaṙālö afō: ngaich ngam sakāmö ngam yamih min nö föngngen cha, ṙô 

ngam Mā Tēv yip tömaṙôngö, ngaich öt ṙahātu angū-ö min nö in cha öt rēhĕn 
ṙĕh öt rēhĕn pak.  
2In yīö pöri yī-ö töpa-ekūö tö minë-eny chu min ngam tavūöi lanöökö nö 
meutlö nö kumtö inlööklö invah nö i rōi kël ò; ngaich kiröönngöre yī-ö min 
kumööyöre inrē sā kunnuā nö el chūök re.  
3Ngaich yī-ö min rööntö kui ngam tötlöök; pò cha min nö tisum nö ël kintāl 
elröön yīö ip sakāmö hī tī chu, ṙô ngam Mā Tēv yip tömaṙôngö.  
4Köpölōn yin tö ngam chöngö Môsös ök tarik chu, ngam hachöngten in chu in 
ò i Hôrep nö lamöö in Israĕl nö ṙòkhöre, minë chöngö inkaha falen inrē.  
5Yĕh meuk, tīnten Ēlīyā chin in yīö ngam pròfĕt urēhĕkūö ngam tökiröng 
pinhë-eṅkūö sakāmö ngam Mā Tēv nö yih.  
6Ngaich anga-aṅ min nö havöötö ellōn yip yöng nö in yip nyīö, ellōn yip nyīö 
inrē nö in yip yöng; hòṅ chu min öt yih öich hachök ngih tumlat aṅtī tö 
rinôichngen.  

Nicobarese, Car - All Bible 

 

 

T. Mëtiv 

T. Mëtiv 1 

Lökngörit Yēsū Kristū 
(Lk 3.23-38) 

1Līpöre lökngörit Yēsū Kristu, ön ngih, ngam kūön Tāvit, ngam kūön Arahām.  
2Kūönten Isāk ang Aprahām; kūönten Yāköp ang Isāk; kūönten Yūtā ang 
Yāköp, tö yik kahëm ò inrē.  
3Kūönten nāṅ Pērĕs, Sērah, ang Yūtā, nö in Tamar; kūönten, Hesròn ang 
Pērĕs; kūönten Aram ang Hesròn. 
4Kūönten Aminatap ang Aram; kūönten Nahsön ang Aminatap;  
5Kūönten Salmôn ang Nahsön; kūönten Pō-as ang salmôn, nö in Rahap; 
kūönten Opĕt ang Pō-as, nö in Rūt; kūönten Yēsī ang Opĕt; kūönten Tāvit ang 
Yēsī, ök rācha.  
6Kūönten Sòlòmön ang Tāvit, nö ik pīhöre Uriyā.  
7Kūönten Rehōpoām, ang Sòlòmön; kūönten Api ang Rehōpoām kūönten Asa 
ang Api. 
8Kūönten Yehosafat ang Asa; kūönten Yôram ang Yehosafat kūönten Ussi ang 
Yôram.  
9Kūönten Yôtam ang Usiyā; kūönten Ahas ang Yôtam; kūönten Hēsikiyā ang 
Ahas.  
10Kūönten Manasē ang Hēsikiyā; kūönten Amôs ang Manasē; kūönten Yôsi 
ang Amôs.  
11Kūönten Yekònia ang Yôsi, tö yik kahëm ò inrë, hē ngam kinëḵngö i 
Pēpilön.  

12Unôichrit ngam kinëḵngö i Pēpilön, kūönten Salati-ĕl ang Yekòni; kūönten 
Serūpapĕl ang Salati-ĕl. 
13Kūönten Apiut ang Serūpapĕl; kūönten Eliākim ang Api-ut.  
14Kūönten Asôr ang Elyākim; kūönten Satôk ang Asôr; kūönten Amik ang 
Satôk. 
15Kūönten Ēlihut ang Akim; kūönten Ēliasār ang Ēlihut; kūönten Mattan ang 
Eliāsör; kūönten Yāköp ang Mattan;  
16Kūönten Yôsĕf ang Yāköp, ök pīhö Mariā, ök kamyôḵnyen Yēsū, ngam tö 
Kristu invëka.  
17Lökten ngam tumkölchap, löktökūö Aprahām, söl in Tāvit, nö fënsīön; 
löktökūö Tāvit, söl ngam kinlēḵngô i Pēpilön, nö fënsīön kölchap; löktökūö 
ngam kinëḵngö i Pēpilön, söl in Kristu, nö fënsīön kölchap.  

Ngam Kinyônyö Yēsū Kristū 
(Lk 2.1-7) 

18Ngö inlahen ök finötnyö Yēsū Kristu. Hē ök yöng Ò Mariā, nö mikahayö tö 
Yôsĕf, urēhēkūö cha nö yihhen höö, ngaich meūkö anga-aṅ nö puyōsö, nö 
lamökten ngam Töhet Fanōinylö.  
19Ngaich Yôsĕf, ök pīhö ò, kūöre nö tölöök nö tarik, rö-övö nö hòṅ 
sumrōngngökūö ò nö el ṙôngö; höng hòṅ ulāikenre anga-aṅ nö ṙāngen ò.  
20Hē ò pöri nö ellōn tö u, hĕng taka ök tömeūkö tö ò, ma-ahānga aṅ im Mā 
Tēv, nö i heūvö, ök töngö ṙô “Me-eṅ kūön Tāvit, Yôsĕf; uh man sōḵ öm kĕḵ-ĕ 
Mariā nö pīhö meh; tön lamökten ngam Töhet Fanöinylö, ap töpirūka tö ò.  
21Kikōnyö ap min fahötnyö ò; Yēsū invëka Ap min Minënyö Ò, tö meh; pò Ò 
min Anga-aṅ nö hayööken vē tarikre, nö i nup tökööl cha.  
22Ngaich anū-ö nö ṙòkhöre nö teungta yanīhi; pò e nö kinheūṅtngen ṙô ngam 
Mā Tēv, nö ip pròfĕt, nö ngö ṙô.  
23Yĕh meuk; ap tötchô-òv rēlö min puyōsö: kikōnyö ap min nyīö töfötnyuvö; 
Immānu-el invëka ap min Mine-eny Ò, tö cha. “Höltöṙah hī An ngam Tēv” 
töngö manah an ngam ṙô “Immanū-el.”  

24Choholre ngaich anga-aṅ nö hō-o tinölôre tö ngam ma-ahānga ngam aṅ im 
Mā Tēv; ngaich hōḵen ò anga-aṅ nö pīhö ò.  
25Ngān ölu anga-aṅ nö akahakūö tö ò, hanöng saha finötnyö ök Nyīö kikōnyö; 
ngaich Yēsū invëka Anga-aṅ tö ò.  

T. Mëtiv 2 

Yik Chamöha Lamöktö Lā Chūhöt 

1Ngaich hē Yēsū nö fötnyuvö nö i Petlihem, nö i Yūtā, hē sakāmö ök rācha 
Hērôt; yihtöre yik tö-akaha tarik, nö i Yērūsalem, nö löktö lā chuhöt; nö ngö 
ṙô:  
2“Isuh Ap töfötnyu Rāchakūö Yahūti? Tön meuk ngam taneūsömat Ò in, lā 
chuhöt; ngaich yihtöre öi salāman.”  
3Ngaich hē ngam rācha Hērôt nö hāngö e; pa-ekūö ngaich anga-aṅ, yik 
taṙòkhöre aṅ Yērūsalem inrē;  
4Hamūlhöti anga-aṅ töyik mākūö kūönṙô yik kamūich inrē mi-i yik tarik; 
ngaich hatönö cha, tö chūök finötnyö Kristū.  
5Ngaich ngö ṙô cha-a tö ò, “I Petlihelm, ap i Yūtā; pôn ngö kinūichngö tö 
ngam pròfĕt,  
6Me-eṅ Petlihem, panam Yūtā; rö-ö man tökūönö öm i yip mahayöng, ap 
amahtö vē tarik Chu min, Israel?”  
7Ngaich Hērôt nö ulāikenre nö havëtö yik tö-akaha tarik; nö mikahtölōn re nö 
in cha, tö hēten ngam taneūsömat nö meūkö.  
8Ngaich anga-aṅ nö tīnngen cha nö i Petlihem; nö ngö ṙô, “Kuṙòh; 
haṙēmngenre yin chöh ap kun Nyīö. Yē yīö pöchö kôtökūö tö Ò, vë-eny tö 
nang chu; hòṅ chu chu-ö inrē yihtöre salāman.”  
9Ngaich cha-a nö kiröönngöre, tökinheūṅtö ṙô ngam rācha. Ngaich ngam 
taneūsömat nö kiröönngöre nö urēhĕkūö cha, ngam maheuṅk cha nö lā 
chuhöt; hanöng saha e nö yihtöre, ngaich sökngöre nö i kui ök chūök ök 
Nyīö.  

10Ngaich hē cha nö meuk ngam taneūsömat, ṙāmölōn cha-a ngaich, nö pōyen 
ṙānāmölōn.  
11Kuhēthötre cha-a ngaich nö el ngam patī ngaich meuk ngam Nyīö, nö 
holten Marīa ök yöngnyīö, sōntökūöre cha-a ngaich nö salāman. Löphönyi 
cha-a tö kūö nuk chehen, ngaich kēḵĕkūö Ò tö raneushö, tö humlum, lōpan, 
ane inrē mūr.  
12Ngaich kūöre nö vë-evkūö töm Tēv, nö i heūvö, tö cha nö sōḵtu nö 
havantöre nö in Hērôt, tahëngö talöökö cha-a ngaich nö chuh panamre.  

Fanalngö Chinūhu Aikup 

13Chuhhë cha-a hĕng taka ök ma-ahānga aṅ im Mā Tēv, tömeūkö tö Yôsĕf nö 
i heūvö, töngö ṙô, “Choholre man; kēḵ ngam Nyīö, ngam yöngnyīö inrē; öi 
Chuh Aikup. In e me-eṅ höngngöh, hanöng saha ṙô chu tö meh; tön chöh 
ngòh Nyīö ap min Hērôt, nö hòṅ fëlngen Ò.”  
14Choholre anga-aṅ ngaich; ngaich kēḵ ngam Nyīö, ngam yöngnyīö inrē, tö 
hatööm, ngaich chuh Aikup. 
15In e cha-a ngaich nöngngöh, hanöng saha kinpaha Hērôt; hòn kinheūṅtngen 
e ngam ṙô ngam Mā Tēv, nö ip pròfĕt, nö ngö ṙô, “Ṙā-ang i Aikup ṙô Chin 
havëkö ngam Kūön re.”  

Finëlngö Yik Nyīö 

16Höng meuktöre anga-aṅ Heròt töre nö hayëḵeiṙen tö yik tö-akaha tarik, 
ngaich pōi lanīnö; tīnngö tarik, ngaich, ngaich fëlngö yik kikōnyö nyīö nö 
ṙòkhöre, yik mi-i Petlihem I nuptöng ranghö e inrē, yik tönët höiny samyeūhö 
yik ṙanëtcha inrē sā rò-angen ök ṙētak ò, nö hatön yik tö-akaha tarik.  
17Ngaich teungten ngam ṙô ngam pròfĕt Yarimiā, nö ngö ṙô,  
18Hĕng ap pööinyṙô pameuiny, töhāngö nö i Rāmā, pineūinyö, ane inrē 
töpōitô inrāmöre; peuiny ap Rākēl tökūö yik kūön ò; sōḵ ap nö inṙāmulōn pò 
cha nö rö-övö.  

Invānö Ṙā-ang Aikup 

19Hē kinpaha Hērôt pöri hĕng taka ök ök ma-ahānga aṅ im Tēv. Maheuṅk 
Yôsĕf, nö i heūvö, nö i Aikup; töngö ṙô,  
20Choholre; kēḵ ngam kun Nyīö, ngam yöngnyīö inrē; kuṙòh, chuh i panam 
Israel; tön kapah yik nö ngaich, yik töhòṅ fëlngö ngam kun Nyīö.”  
21Ngaich choholre anga-aṅ; ngaich kēḵ ngam kun Nyīö, ngam yöngnyīö inrē, 
ngaich yihtöre nö i panam Israel. 
22Höng hangtöre pöri anga-aṅ tö Arkelās nö hayöng nö i Yūta: nö i chūök ök 
yöngre Hērôt; sōḵ ngaich anga-aṅ nö chuh in e; ngaich kūöre inrē nö vënyu 
nang tö ngam Tēv, nö i heūvö, ngaich hĕng lā chahuhu anga-aṅ nö i Keletī.  
23Yihtöre ngaich, ngaich iyöng ip panam, tö Nāsaret invëka; hòn 
kinheūṅtngen ngam ṙô yip pròfĕt, tö Ò min nö havëka nö aṅ Nāsaret.  

 T. Mëtiv 3 

Ngam Minkahten Tö Yôhān Ök Vamôk, 
(Mk 1.1-8; Lk 3.1-18; Jn 1.19-28) 

1Hē e, nö yihtöre ang Yôhan ök Vamôk mumkahten nö el-inchōn i Yūta; nö 
ngö ṙô,  
2Havöötö ellōnre yin; tön röhta an ngam pūlnga ngam halīöngö.”  
3Anga-aṅ an, ṙô, ngam pròfĕt Isayā, nöngö ṙô, “Ngam pööiny ṙô ap hamūḵa 
nö el-inchōn, Halēnkö talöökö ngam Mā Tēv yin; hachipkö nup kanröönö ò.”  
4Sanôi ūṅt ök hilā Yôhan; uk inrē ök inmöpṙat ò. Mufākö nuk nya-aṅkūö ò, tö 
pachāka inrē aṅ el-inchōn.  
5Ngaich chuh in ò nö ṙòkhöre yik aṅ Yērusalem, aṅ Yūta, ṙòkhöre inrē yik aṅ 
ranghö Yôtön.  
6Vënyötököölre cha-a, ngaich vōkö tö ò nö ël ap tahël Yôtön.  
7Ngaich hē Yôhan nö meuk yik tömaṙôngö aṅ i yik Feresī, aṅ i yik Satuki 
inrē, nö yihtöre nö hòṅ vōkö; ngaich ngö ṙô anga-aṅ tö cha, “Yī-ö kūön pēch; 
achīö ap hamôten yīö falgöre, tö ngam yamih lanīnö?  
8Hökngen nup inlahen yīö yēḵ, nö hameuktö invöötö ellōn yīö.  

9Uh yin ngölōn in re, Muvöhngu in īhö tö Aprahām; tön ngö ṙô Chin tö yīö, tö 
ngam Tēv nö kô-òren nö ha-aṅ aṅ i në ihong, nö kūön Aprahām.  
10Ngaich an ngam hanīöng nö ṙātu nö i rööntö nup chōn ṙòkngöre nup chōn 
tötṙôngu tö tölöök nö kūöltu, ngaich kavalhötvö nö i kūö tameūyö.  
11Kô chin chū-ö, aṅtī tö mak vōkö yīö, nö invöötö ellōn. Ap mu-unôichrit chu 
pöri, tömööḵlö kanô-òṅ tö chu; ötrēhĕn chin kô, kēḵ nuk kunröpö Ò, Anga-aṅ 
min vamôkö yīö nö aṅtī tö ngam Töhet Fanöinylö, tameūiyö inrē.  
12Eltī Ò ap haneui; ngaich Anga-aṅ min nö ahetlö el ap chūök sāiny. Ngaich 
hamūl nup sāiny nö el chūökre; föngngö nup uk nëlö pöri min Anga-aṅ, nö i 
kūö töt nyangngö tameūiyö.”  

Ngam Vinôkö Yēsū 
(Mk 1.9-11; Lk 3.21-22) 

13Yihtöre ngaich Yēsū nö i Yôtön, in Yôhan, nö ṙā-ang Kelelī; nö hòṅ vōkö tö 
ò.  
14Tahngen Ò pöri lang Yôhan, nö ngö ṙô. “Chu-ö chin öre töhòṅ vōkö tö Meh; 
ngaich yihtöre hòng Me-eṅ in chu?”  
15Ngö ṙô pöri Yēsū nö sapṙô ò, “Hökngen Chu yēḵ; tön tö hōḵtu an angū-ö nö 
inteūngngö taṙòkhöre tölöök.” Ngaich halöngten Ò anga-aṅ.  
16Hē kinheūṅten Ò nö vōkö, iṙūö yôklö ngaich Yēsū nö ṙā-ang el mak ngaich 
ngam halīöngö nö löpnyörekūö; ngaich meuk ngam Töhet Fanöinylö ngam 
Tēv Anga-aṅ, nö sā nyö-öṅ, nö yônti; ngaich teungtöre nö i kui Ò. 
17Ngaich ök töngöṙô, lamöktö el halīöngö, “Hanāngenlōn Chu ön ngòh, nö 
Kūön Chu. In Ò Chin ṙāmölōn takô”  

T. Mëtiv 4 

Ngam Kinlāha Yēsū 
(Mk 1.12-13; Lk 4.1-13) 

1Ngaich Yēsū nö hachōkoi tö ngam Töhet Fanöinylö, nö elinchōnngö, nö 
kalaha tö ngam sī-ö.  

2Ngaich hē Ò nö keuheūten nö fën anāi sumkam, fën anāi mitööm, nö ahik; 
unôich Anga-aṅ nö kapahare.  
3Ngaich yihtöre ngam kamlah, ngaich ngö ṙô tö Ò, “Yē Meh Öm Kūön ngam 
Tēv, tölṙô në ihong Man yēḵ, nö vīngöre nö ròti.”  
4Ngö ṙô pöri Anga-aṅ nö sap ṙô ò “Ngö kinūichngö an, Rö-ö ön ngòh tarik, 
nöng lökten ròti nö aṅ; lökten i nup ṙô ngam Tēv pöri, nup lamöknyö elvāng 
Ò”  
5Ngaich ngam sī-ö nö kēngen Ò nö im töhet panam; ngaich asöklen Ò anga-
aṅ nö i kui ngam töhet chūök vine-ëṅkūötēv; ngaich ngö ṙô tö Ò,  
6Yē Meh Öm Kūön ngam Tēv, asuktöre Man yēḵ; tön ngö kinūichngö an, 
“Tölṙô yip ma-ahāngare An mīnö nö mameukken Meh; hòṅ Meh öt amahaiṙen 
sōngtöre kunröön i ihong.” 
7Ngaich Yēsū nö ngö ṙö tö ò, Hēk an nö ngö kinūichngö, “Uh man kalah 
ngam Mā Tēv meh.”  
8Hēk ngam sī-ö nö kēḵngen Ò nö i kui ök tömarô-òlkui rôngö; ngaich 
hameukhömat Ò tö në pūlngö ngih panam, nup kanôlò u inrē;  
9Ngaich ngö ṙô anga-aṅ tö Ò, “Keuheūttöre tī chin min tö në, öich kē-ĕkūö 
Meh, yē Mēh afukngöre, Öm salāmö, chu.”  
10Ngaich ngö ṙô Yēsū tö ò, “Sātan kē-ĕngre man; tön ngö kinūichngö an, Ve-
ekūö ngam Mā Tēv man; höng Anga-aṅ lahök la-en meh inrē.”  
11Ngaich ngam sī-ö nö ṙāngen Ò ngaich yihtöre yip ma-ahānga nö meukṙen 
Ò.  

Rultenre Yēsū Nö La-evṙen Nö i Kelelī 
(Mk 1.14-15; Lk 4.14-15) 

12Hē Yēsū nö hāngö Yôhan nö kē-ĕ, ngaich chuh Kelelī Anga-aṅ.  
13Ṙā-ang tö Nāsaret; ngaich yihtöre nö iyöng Kafarnahum, ap mi-i kūö mai, i 
kūöngö Sepulön, Naftali inrē.  
14Kinheūtngen ngam rô ngam pròfĕt anū-ö, ang Isayā, töngö,  

15Ngam panam Sepulön, panam Naftali inrē, lā kūö mai, lamuh tö Yôtön, 
Keleli yip tahëng mihëṅṙö;  
16Meuk yöng hanātö yip tarik, amūichhak nö el singūlö; i yip amūichhaka 
inrē nö el nyat kinpaha, ngam hanātö nö yih.”  
17Hēten tö e, Yēsū nö rĕhtenre nö mikahaten, nö ngö ṙô, “Havöötö ellōnre 
yin; tön röhta an ngam pūlngö ngam halīöngö.”  

Havëten Yik Tö Fën Taka Kamë Kāḵ Ang Yēsū 
(Mk 1.16-20; Lk 5.1-11) 

18Hē Yēsū nö lök kūö mai nö i Kelelī, nët tak maheuṅk Anga-aṅ tö nak 
kahëmre, Sīmōn, ök tö Pītörö invëka, Antaru ök kahëm ò inrē; kavalngö 
inhāṅl nö el mai; pò cha nö yōm kinë-eṅ kāḵ.  
19Ngaich ngö ṙô Anga-aṅ tö cha, “Tā-a, tömrit Chu nan, töich vīten nā kamëḵ 
tarik.”  
20Ilööṙen cha-a ngaich nö ṙāngö nuk inhāṅlre; ngaich tömrit Ò.  
21Iṙuhöröön Anga-aṅ nö kiröönngöre; ngaich nët tak maheuṅk tö nak 
kahëmre nö hēḵ, Yāköp ök kūön Sepeti, Yôhan inrē ök kahëm ò; el kupòk 
cha-a nö holtö ök yöngre Sepeti, nö ngattit nuk inhāṅlre.  
22Ngaich havëken cha Anga-aṅ. Ilööṙen cha-a ngaich nö ṙāngö ök kupòk, tök 
yöng cha inrē; ngaich tömrit Ò.  

Haköphöti; Mikahten, Halanken Tö Vāhavö Inrē Ang Yēsū 
(Lk 6.17-19) 

23Keuheūt chahuhure Ang-Yēsū nö i Keleli, el chūök vine-eṅkūötēv cha, nö 
haköphöti, ane inrē mumkahten tö ngam tölöök inhangkö ngam pūlngö; 
halanken töṙōlkangen vah i yik tarik inrē.  
24Ngaich ngam vinënyö Ò nö söl i Siria; ngaich cha-a nö kētö yik tövāhavö, 
nö in Ò, yik töṙōlkangen vah ane inrē kanihngen, tö-aṅhavin tö sī-ö, 
tökatūöilöng elkui, mahangë-ere, tölum inrē, Ngaich halanken cha Anga-aṅ.  
25Ngaich maṙôngö yik tarik tamömrit Ò, ṙāmā-ang Keleli, Tekapòlis, 
Yērūsalem, Yūta, ane inrē ṙamā-ang lāmuh tö Yôtön.  

 T. Mëtiv 5 

Ngam Minkahten I Kui Rôngö 

1Yônlö Yēsū nö i kui ök ṙôngö, tö matre nö meuk më tömaṙôngö, ngaich 
yihtöre yik makaköp nö in Ò, tösaha Ò nö ūichngöre.  
2Ngaich kaknyöre Anga-aṅ nö haköpten cha, nö ngö ṙô;  

Tökò-en Ṙanāmölōn 
(Lk 6.20-23) 

3Tökôlò yin vē töyāichö ellōn; pòn pūlngö cha ngam halīöngö.  
4Tökôlò yin vē töhaṙīvölōn; pò cha min nö haṙāmölōn.  
5Tökôlò yin vē yāich, pò cha min nö tö-amīnuvö töng panam.  
6Tökôlò yin vē tökapahare, ane inrē töhaṙëhenômö tö kanô-en; pò cha min 
tööḵngen.  
7Tökôlò yin vē tö-aheūkölōn; pò cha min nö teūngen tö neūkölōn.  
8Tökôlò yin vē töhëtö ellōn; pò cha min nö meuk ngam Tēv.  
9Tökôlò yin vē mahalām; pò cha min nö kūön ngam Tēv invëka.  
10Tökôlòyin vē tö ngaichngen ötinkôlò, töpòkūö ngam kanô-en; pòn pūlngö 
cha ngam halīöngö.  
11Tökôlò yin yī-ö, yē vē tarik min nö sumrōngngökūö yīö, öthakôlò yīö ane yē 
cha nö ṙōlkangen ṙô tö nup tötlöök, nö in yīö, nöng sūöcha, töpòkūö Chu.  
12Ṙāmölōn yī-ö, öi pōyen ṙanāmölōn; tön pōyen nup raneushö yīö, el 
halīöngö. Cha-a yin töng ngatī tī nö öthakôlò yik pròfĕt, yik mu-urēhĕkūö 
yīö.  

Sāl Tö Ngam Hanātö 
(Mk 9.50; Lk 14.34-35) 

13“Yī-ö yin sāl ngih panam; yē ngam sāl pöri nö chuhu kumchik, isuh lökten 
öng min nö haṙeihu? Öt hēngö kanôlò an; höng tökavāli pöri, nö elkahôiṙen, 
ngaich rööntukui tö tarik.  
14Yī-ö yin hanātö ngih panam. Panam mi-i kui rôngö töthanyunngen.  

15Rö-ö yin vē tarik nö tōttökūö ëāṅvö, ngaich ṙā-ati nö elkatòh kuvôkö; i kui 
ap tösökhak pöri; ngaich angū-ö nö hanātömat yip taṙòkhöre me-el pati.  
16Hökngen ngam ëāṅvöre yin nö yang nö i kūö tarik; hòṅ cha nö meuk nup 
tölöök la-en yīö, ngaich ha-öiny ngam Yöng yīö, ngam el halīöngö.  

Inköphöti I Alāha Minë Chöngö 

17Uich yamih tö lōn yīö, Öich pumyāingö ngam chöngö, në ṙô yik pròfĕt inrē. 
Rö-ö Chin yamih, piyāingö u; mahateungngen u pöri.  
18Tökô-ò ṙô Chin tö yīö, Hanöng saha chanuhu ngam halīöngö, ngih panam 
inrē; öt hĕng hang milôhò min chamuh, nö ṙā-ang im chöngö; hanöng saha 
kinheūṅten u.  
19Lökten yē ngòh töfalālötī nö hĕng hanga nö i në törahëchyen chöngö, 
ngaich ngatī ṙô nö haköptö tarik min; ngaich tökūöṅ-nö invëka min anga-aṅ 
nö im pūlngö ngam halīöngö. Ngòh kamëken u pöri min, ngaich haköphöti 
nö in u; ngaich min nö töpōyö invëka, nö im pūlngö ngam halīöngö.  
20“Ngö ṙô Chin tö yīö, Yē ngam kanô-en yīö min tö öt mötlö tö ngam kanô-en 
yip kamūich, yip Feresī inrē; öt kô yī-ö min kuhēthötre im pūlngö ngam 
halīöngö.  

Inköphöti I Alaha Ngam Linā-al Kūö 

21Ngaich yin hang ök ṙô töngö, i yik mā misī, ‘Uh man fël tarik. Ngòh famël 
tarik kihngen min nö im kinṙôka.  
22Ngö ṙô pöri Chu-ö tö yīö, Ngòh lamā-alkūö holre, nöng öt löknyu chööḵnyi, 
kihngen min nö im kinṙôka. Ngòh tötlamëkôre tö holre, ngaich kihngen min 
nö i yip mā kamhôṅka. Ngòh ramūttö ötkanôlò, ngaich kihngen min nö i kūö 
tameūyö el chūök ötinkôlò.  
23Lökten yē meh kētö nup tökētu vö tö meh, el ngam mīs ngam Tēv; ngaich 
yē meh in e fē-ĕlre tö ngam hol meh nö rahëchyen löknyö kumnyahlōn nö in 
meh;  

24Ṙāngö ngam kahëtöre me-eṅ, i kūö ngam mīs, ngaich kiröönngöre me-eṅ; 
urĕh halāmö höö tö ngam hol meh; ngaich möl pömchö yihtöre, kētö ngam 
kahëtöre.  
25Halāmö höönan ka-eūyen, tö ngam tökunyahaṅelmat tö meh, yē nāṅ 
ṙòngmö el talöökö, hòṅ ngam tökunyahaṅelmat tö meh, nö öt kēten meh ip 
kamhôṅka; ngaich ngam kamhôṅka min inrē nö öt kēten meh nö ip 
tösökhaka; ngaich öt kalonghötvö me-eṅ el kinlōngö.  
26Tökô-ò ṙô Chin tö meh, Rö-ö man min kuyi-inyre, ṙā-ang in e, hanöng saha 
tī meh, kētö ap manā-aṅ pësa.  

Inköphöti I Alaha Ngam Insēha 

27Ngaich yin hang ök ṙô töngö, i yik mā misi, Uh man asĕha.  
28Ngö ṙô pöri Chū-ö tö yīö, tö ngòh ngamëchkö ngòh kikānö nö hòṅ lōnu tö 
ò; ngaich nö ma-asĕhken ò ang-aṅ nö ellōnre.  
29Yē ngam lahāmö, mat meh, nö löknguṙentītö meh; peôknyö e, ngaich 
kavalngö e, nö ṙā-ang in meh. Kôlò man min, yĕn höng hĕnghang ap tūmö 
alaha meh nö tötkôlò; ngaich öt keuheūthötre ngam alaha meh, nö 
kavalhötvö nö el chūök ötinkôlò.  
30Yē ngam lahāmö kël meh, nö löknguṙen tī tö meh, rökngö e, ngaich 
kavalngö e, nö ṙā-ang in meh. Kôlò man min yĕn höng hĕng ap tūmö alaha 
meh nö tötkôlò: ngaich öt keuheūthöre ngam alaha meh, nö kahaltötvö nö el 
chūök ötinkôlò.  

Inköphöti I Alaha Ngam Ṙināngö Pīhöre 
(Mt 19.9; Mk 10.11-12; Lk 16.18) 

31Ngö ök inrē ṙô, Ngòh ṙāmā-ang pīhöre, hökngen ò nö kē-ĕkūö ngam kikānö 
tö ap tökūchö inrēvngö.’ 
32Ngö ṙô pöri chū-ö tö yīö, Ngòh ṙamā-ang pīhöre nö öt kūö chinô-òṅ, ngaich 
vīten ngam kikānö nö tö-asĕhka. Ngòh töpīhövö min töm kikānö, yē ò nö 
ngaich nö ṙā-ayö, ngaich nöng ma-asĕhha.  

Inköphöti Im Töchūöku Kinlēḵngô 

33Ngaich yin hang ök ṙô töngö, i yik mā misī, ‘Uh man öt hateung ṙôre; 
hateung tö nup ṙôre pöri, kilēḵngôre im Tēv.  
34Ngö ṙô pöri Chū-ö tö yīö, Ui chūöku ṙô; un rĕhĕn nö im halīöngö, tön 
kantēra ngam Tēv an angū-ö; 
35Un rēhĕn nö im panam tön ranöönöröön Ò an angū-ö; un rēhĕn nö i 
Yērūsalem, tön panam ngam yöng Rācha an angū-ö.  
36Un rēhĕn nö elkuire ṙô; tön rö-ö man kô hĕng milöichö vahī tö keūyö tö-
isöh, töhuring inrē. 
37Hökngen nup ṙô yīö pöri, nöng töhôṅ, nöng törö-ö. Nup tömööḵngöre tö u, 
ngaich ṙamā-ang im tötlöök.  

Inköphöti Im Invāhalvah 
(Lk 6.29-30) 

38Hang ök töngö yin ngaich, Mat ṙënngen tö mat; kanap ṙënngen tö kanap.  
39Ngö ṙô pöri Chu-ö, tö yīö, Un mihôiṅ tö tötlöök. Ngòh famtāk ngam lahāmö 
arëkūö meh, havöötö ngam lā tahëng inrē in ò.  
40Yĕn tarīkuvö töhòṅ chuh im kinṙôka, nö hòṅ kēḵngö ngam inyut meh; kē-
ĕkūö ò me-eṅ inrē tö ngam vanön meh.  
41Ngòh lamīpö meh, öm hĕng maël rô-òlkūö kiröönngöre; hol ò me-eṅ 
kiröönngöre nët maël rô-òlkūö.  
42Kē-ĕ kūö ngam mahavëkökūöre man; um havöngö kūöre inrē öm im töhòṅ 
haṙūöng nö in meh.  

Hāngenlōn tö yip Tötmahakôlò 
(Lk 6.27-28,32-36) 

43Hang ök töngö yin ngaich, Hāngenlōn man tö holre; kunyahaṅelmat tö 
tökunyahaṅ elmat töre.  
44Ngö ṙô pöri Chu-ö tö yīö, Hāngenlōn yin tö yip tökunyahaṅelmat töre; 
hakôlò yip tötlamëkôre tö yīö; vë-elkūi yip tötkôlòtī tö yīö, ane inrē yip töt 
mahakôlò yīö;  

45Hòṅ yīö öi kūön ngam Yöngre el halīöngö; tön vītö ngam tavūöire An nö 
meutlö nö i kui tötlöök inrē; tīntö kumṙah inrē nö i kui tötmichūṙen, i kui 
tömichūṙen inrē.  
46Yē yīö öi höng hāngenlōn tö yip töhāngenlōn tö yīö, asuh öp öre raneushö 
yīö? Röh aich vē mahamūl ṙāi kinëhet chehen nö ngatī?  
47Yē yīö höng salām hol re, asuh ap tömööḵngöre tī yīö tö tahëng? Röh aich 
vē tahëng mihëṅṙö tarik nö ngatī?  
48Lökten yin yēḵ, yī-ö öi öthāṅten, sā ngam Yöng yīö el halīöngönö töthāṅten.  

T. Mëtiv 6 

Inköphöti I Ngam Miṙūöt 

1Haṙēmngenre yin, ui kēken tölöök la-enre i kūö tarik, öi hòṅ meūkö tö cha. 
Öt raneushu yin min, yē yīö öi ngatī tötī ngam Yöng yīö el halīöngö.  
2Lökten yē meh alōnhöti, um föökö fanöö nö urēhĕkūö meh, öm sā yip 
mahanyatkö elmat, nö el chūök vine-eṅkūötēv, ane inrē el talöökö pò cha nö 
hòṅ eū-eu tö tarik. Tökô-ò ṙô Chin tö yīö, Ngaich yip cha-a nö teūngen tö 
raneushöre.  
3Yē meh pöri alōnhöti, un hökiṙen ngam lātavē kël meh, nö akahalōn tö la-en 
ngam lahāmö këlmeh;  
4Hòṅ nup inlōnti tī meh nö töhayunkaṙen, Ngaich ngam Yöng meh, ngam 
mameuk nup töhayunkaṙen, nö reushen meh min.  

Inköphöti In Ngam Vinë-ekūötēv 

5Hēk, yē yīö öi ve-ekūötēv, uh yin sā yip mahanyatkö elmat; tön hāngenlōn 
yip cha-a, nö sökhaka nö ve-ekūötēv, nö el chūök vine-eṅkūötēv i pak kūö 
talöökö inrē; pòn hòṅ meūkö cha-a tö tarik. Tökô-ò ṙô Chin tö yīö, ngaich yip 
cha-a nö teūngen tö raneushöre 
6Yē meh pöri me-eṅ ve-ekūötēv, kuhēthötre latuhēt el ngam urôhòre, 
löphangtökūö inkūpre; ve-ekūö ngam Yöngre ngam töhayungöre. Reushen 
meh An min ngam Yöng meh, ngam mameuk töhayunkaṙen.  

7Uh man hĕngre ṙô, yē meh ve-ekūötēv, öm sā yip tahëng mihëṅṙö tarik; tön 
hāngö ṙô yip cha-a, tö lōnre, yĕn maṙôngö ṙô.  
8Uh yin sā cha; tön akahalōn An ngam Yöng yīö, tö nup lōn yīö, urēhĕkūö ṙô 
yīö, ve-ekūö Ò.  
9Sā ngih ṙô yin lökten, ve-ekūötēv, “Kayöngö, aṅ el halīöngö; töhet an yēḵ 
ngam Minënyö Meh;  
10Yih an yēḵ ngam pūlngö Meh; sā ngam lōn Meh nö ngaich nö el halīöngö, 
ngatī hökngen e yēḵ ing panam inrē.  
11Kētö nup tö-örheūheu nya-aṅkūö ih, tötaheui.  
12Aṙē-ĕl tökööl ih, sā ih aṙē-ĕl tökööl vē tököölö fālen nö in ih. 
13Uh öi kētu im kinlaha; ṙānyen ih pöri, ṙā-ang im tötlöök. Tön pūlngö Meh, 
chöngö Meh, kanôlò Meh örheūheu. Āmen?”  
14Pò yīö, yē yīö aṙē-ĕl tarik tö nup tökööl cha, aṙēlöng min yī-ö inrē tö ngam 
Yöng yīö aṅ el halīöngö,  
15Yē yīö pöri öt aṙē-ĕl tarik tö nup tökööl cha; öt aṙēlen yīö min ngam Yöng 
yīö, tö nup tökööl yīö.  

Inköphöti In Ngam Inhīkö 

16“Hēk, yē yīö ahik, ui sā yip mahanyatkö elmat, yip tö ūnökūö; tön 
harīkngökūöre yip cha-a; pòn hòṅ meūkö tö tarik. Tökô-ò ṙô Chin tö yīö, 
Ngaich yip cha-a nö teūngen tö raneushöre.  
17Yē meh pöri me-eṅ ahik; hacham elkuire tö tavī-i söichlökūöre inrē;  
18Hòṅ meh ötmeūkö tö tarik, öm ahik; höng ngam Yöng meh pöri, 
töhayunngöre, Ngam Yöng meh An min rameushen meh, ngam mameuk 
töhayunkaṙen.”  

Kanòlò El Halīöngö 
(Lk 12.33-34) 

19“Uh yin hamūl kanôlòre i kuö ngih panam, i chūök yech, maneui inrē, nö 
kat; i chūök mu-ulaīyö nö filalhanga, nö ulāiyö.  

20Hamūl kanôlòre pöri yī-ö, el halīöngö, im tötchūök yech, öt rēhĕn nö chūök 
maneui nö kat; im töt chūök mu-ulāyö nö filalhanga nö ulāiyö.  
21Pòn yē chūök nup kanôlò meh, in e min inrē ap ellōn meh.”  

Ëāṅvö Ngam Alāha 
(Lk 11.34-36) 

22Ngam mat an ëāṅvö ngam alaha; lökten yē ngam mat meh nö löök, ngaich 
keuheūtngöre hanātö ngam alaha meh min;  
23Yē ngam mat meh pöri, nö ötkôlò, ngaich keuheūtngöre sinngūlö ngam 
alaha meh min.  

Ngam Tēv Tö Nup Kanòlò 
(Lk 16.13; 12.22-31) 

24Öt tarīkuvö tökô nö nët tak lahök la-en tö yöngṙenre; pò ò lohten min nö 
hĕng tak sūrīkhö, ngaich hāngenlōn tö ngam tahëng; hēk hĕng kang chūök 
min anga-aṅ nö haköpngöre, ngaich öt chumkūöṙen tö ngam tahëng. Rö-ö yin 
kô hĕnghöre lök la-en ngam Tēv, kanôlò ngih panam inrē. 
25Lökten Chin ngö ṙô tö yīö, Uh yin piṙūtkö nômöre tö ap nya-aṅ yīö min, hēk 
tö ap òk yīö min. Ui piṙūtkö ngam alaha inrē, tö ap kinṙum e min. Röh öng 
ngam nômö nö mööḵlö tö nyā-aṅ kūö? Röh öng ngam alaha nö mööḵlö tö 
hilā?  
26Yĕh meuk minë chehechōn lātulöng, tö u nö öt teūich, öt rēhĕn nö uvòh, 
ötrēhĕn nö hamūl nö el urôhòre. Ngaich ngam Yöng yīö el halīöngö nö ha-
aṅhaṅl u.  
27Röh öi yī-ö mööḵlö tö u? Achīö ap öre pumṙūta, tökô nö ṙūötö rô-òtö 
nômöre?  
28Pòyòh öi yī-ö piṙūtkö hilā? Ngëichkö në pūl elkahôyö sitih sanīöpö ön. Öt 
maharëtnyöelmatre nun; öt rēhĕn nö kumpāt.  
29Ngö ṙô Chin tö yīö, tö Sòlòmön nö pòrô nö i nuk kanôlòre, ngaich rö-ö nö 
ngatī hinlāṙö nö sā u. 

30Yē ngam Tēv nö ngatī lanöökö tī tö në chōn ngam elkahôyö, në töng 
tötaheui, ngaich inmeui tameūyö huṙöich; röh Ang öre nö mööḵlö tī tö hilā 
yīö, Ō yī-ö tökūöṅnen mikah?  
31Lökten yin, ui piṙūta öi ngö ṙô, Asuh ap min òk hī? Hēk, Asuh ap min hilā 
hī?’ 
32Höng chahöh vē tahëng mihëṅṙö tarik nun anū-ö. Tö-akahalōn An ngam 
Yöng yīö el halīöngö, tö u nö töt ṙanāngen nö in yīö.  
33Urĕh pöri yī-ö chöh ngam pūlngö ngam Tēv, ngam lanöökö Ò inrē; ngaich 
ṙūötu ṙôken min anū-ö nö in yīö.  
34Uh yin lökten piṙūtkö öp huṙöich. Pumṙūtkenre an angū-ö huṙöich. Tökô-
ònglōn nun në sakāmö, tö ötkanôlòre.  

 T. Mëtiv 7 

Kinhòkken Tahëng 
(Lk 6.37-38,41-42) 

1“Ui kahôka; hòṅ yīö min öt kahòkkaṙen.  
2Pòn Sā ṙô yīö kahôka, ngatī kinṙòkken min yī-ö. Ngaich yē nup kinlaha tī 
yīö, anū-ö min kinlaha yīö. 
3Kūöyòh öm me-eṅ ngëichkö pinṙōnghötmat ngam holre; ngaich rö-ö pöri 
me-eṅ meuk ngam chōn elmatre?  
4Hēk, sitih kanô-òṅ öm ngö ṙô tö ngam holre, ‘Hökngen chu kēḵngö ngam 
pinṙōnghöt mat meh; ngaich öm tö-aṅhaṅv el mat tö chōn?  
5Me-eṅ mahanyatköelmat, urĕh man kēḵngö ngam chōn matre; ngaich möl 
pömchö min löökömat, öm kēḵngö ngam pinṙōnghömat ngam holre.’ 
6“Un kēḵtu ap töhet nö i am: un rēhĕn nö kavaltu nö i kūö ha-un nup töpōiṙāi 
tasëhe; hòṅ u nö öt rööntökui u, ngaich havöölökūöre, nö kāpö meh.  

Havë-a, Lūka, Kurönga 
(Lk 11.9-13) 

7Havë-a yī-ö, ngaich kô-òren teūgen; lūka yī-ö, ngaich kô-ò òren kôtökūö, 
kurönga yī-ö, ngaich kô-òren nö löpnyukūö ngam inkūp.  

8Pòn teūngen ngòh mahave-a; kôtökūö ngòh lamūka; löpnyukūö ngòh 
kumröngkökūö inkūp.  
9Achīö ap öre tö yīö, yē ngam kūön ò nö havëkö ròtī; ngaich kē-ĕkūö ò anga-
aṅ tö ihong?  
10Hēk, yĕn havëkö kāḵ anga-aṅ; ngaich kē-ĕvkūö tö ò tö pēch?  
11Yē yīö yī-ö tököölö fālen, öi akahalōn tö tölöök kahëtöre i yip kūön yīö; 
iṙôkhöl tī Ang öre ngam Yöng yīö, ngam me-el halīöngö, nö kētö tölöök nö i 
yip mahavë-a nö in Ò!  
12Lökten, sā lōn yīö, hōten holre nö meukṙen yīö; ngatī lōn yī-ö inrē, tö cha; 
tön angū-ö an chöngö, nö ṙô yik pròfĕt inrē.  

Töcheūktīkūö Inkūp 
(Lk 13.24) 

13“Kuhēthötre yin lökhöt ngam töcheūktikūö inkūp; tön pōitikūö an ngam 
inkūp, ane inrē pōiti ël ngam talöökö, ngam chamuh i ötkanôlò. Ngaich 
maṙôngö cha-a yip kumhëthötre nö lökhöt e.  
14Pòn cheūktikūö ngam inkup, öt lööṙen ngam talöökö ngam chamuh im 
nômö; ngaich öt pōyen cha-a yip tökôtökūö tö e.”  

Ngam Chōn Tö Nup Ṙòng Ò 
(Lk 6.43-44) 

15“Ṙēmen tö yip tötkô-en pròfĕt, yip yamihtöre nö in yīö nö inyuttö uk 
pököre; ellōn cha pöri nup tötainy aṅ el-inchōn am.  
16Lökten i la-en cha yin min akahalōn tö cha. Kô-òren aich vē tarik nö hamūl 
angkūr, nö i ṙòng nup töchökhukūö? Hēk, kô-òren hòng nö hamūl anchīr, nö 
i ṙòng nup vòk? 
17Ngatī nun inrē, në tökôlò chōn nö ṙônguvö tö tökôlò; në tötkôlò pöri 
ṙôngūvö tö tötkôlò.  
18Ötkô ön ngòh tökôlò chōn nö ṙôngūvö tö tötkôlò; öt rēhĕn nö kô ngòh 
tötkôlò chōn nö ṙônguvö tö tökôlò.  

19Ngòh chōn tötṙônguvö tö tökôlò, kūöltuvö, ngaich kavalhötvö nö i kūö 
tameūyö. 
20Lökten i nup ṙòng u yin min akahalōn tö u.”  

Öthöng Akāhakūö Chin Tö Meh 
(Lk 13.25-27) 

21Rö-övö yin min nö ṙòkhöre nö kuhēthötre nö im pūlngö ngam halīöngö, vē 
töngö ṙô tö Chu, ‘Mā Tēv, ‘Mā Tēv,’ höng vē töla-evṙen pöri tö lōn ngam Yöng 
Chu, aṅ el halīöngö.  
22Maṙôngö yip min töngö ṙô tö Chu, ip sakāmö angū-ö, ‘Mā Tēv; röh öi īhö 
mumkahten öi i Minënyö Meh ṙô? Röh öi īhö i Minënyö Meh tī ahōngö sī-ö? 
ane inrē i Minënyö Meh tī öi la-evṙen tö nup töpōyen minhôiṅyö la-en?  
23Ngaich ngö ṙô Chu-ö min tö cha, ‘Höng töt akahakūö Chin tö yīö, 
Kiröönngöre yin, ṙāngen Chu, yī-ö töla-evṙen tö töchōich.’ 

Tö Nëttaka Mamānö 
(Lk 6.47-49) 

24Lökten ngòh hamang në ṙô Chu, ngaich kēken u; asātu anga-aṅ, nö sā ap tö-
akaha tarik, öp vamī-iṅl patīre nö i kui ihong.  
25Ngaich chahūköti ngam kumṙah, chalô ngam mak; kalēḵ ngam kuföt, nö 
fööngö ngam patī. Ngaich öt fukngö; pò e nö i kui ihong, chūök rööntö 
machööḵlö.  
26Ngòh hamang në ṙô Chu, ngaich rö-övö nö kēken u; asātu anga-aṅ, nö sā öp 
töt akaha tarik, öp vamī-iṅl patī re nö i kuyāyö.  
27Ngaich chuhūköti ngam kumṙah, chalô ngam mak; kalēḵ ngam kuföt, nö 
fööngö ngam patī. Ngaich fukngö angū-ö; ngaich pōyen ötkanôlò.”  

Kanò-òṅ Yēsū 

28He kinheūṅtö në ṙô Yēsū, ngaich pingangkūö yik tömaṙôngö, tö nuk ṙô Ò, 
nö haköphöti.  
29Pòn haköpten cha Anga-aṅ, nö sā töchönguvö; öt sā yik kamūich.  

T. Mëtiv 8 

Halanken Ök Tarik Ang Yēsū 
(Mk 1.40-45; Lk 5.12-16) 

1Hē Yēsū nö peūtöre, nö ṙā-ang kui rôngö, marôngö yik tarik ngaich nö 
tömrit Ò.  
2Ngaich hĕng tak ök töyeūyu maheuṅk Ò, yamihtöre nö in Ò, afukngöre, nö 
ngö ṙô, “Mā; yē Meh lōnuvö, ngaich kô-òren Öm löökentī tö chu.”  
3Hateuthöiny Anga-aṅ tö këlre, ngaich lūölken ò; nö ngö ṙô, “Hōḵ chin; 
lööken man yēḵ ngaich.” Ilööṙen nuk yeūnyö ò ngaich, nö lööken. 
4Ngaich Yēsū nö ngö ṙô tö ò, “Uh tal man ve-eny nang tarik; kuṙòh, 
kiröönngöre pöri, hameuktöre ip kūönṙô; kētö nup tökētuvö hachöngten 
Môsös: nö minkahngö nö in cha.  

Halanken Ök Kūön Alāha Ök Yöngkūö Kumyung 
(Lk 7.1-10) 

5Hē Ò ngaich nö kuhēthötre nö i Kafarnahum, hĕng taka ök yöngṙen 
kumyung, yamihtöre nö in Ò, nö ve-ekūö Ò, nö ngö ṙô.  
6“Mā; hulalhaka ap kūön alaha chu, i patī; lum ap, halöinyöre takô.”  
7Ngaich ngö ṙô Anga-aṅ, Yih Chin min, ngaich halanken ò.”  
8Ngaich ök yögṙen kunyung nö sapṙô ò, nö ngö ṙô, “Mā; rö-ö chin kô, yihihvö 
tö Meh, el ap patī chu. Höng ṙô-òvö Man yēḵ tö ṙô; ngaich lööken min ap kūö 
alaha chu.  
9Höng tarik chin chūö elkatòh chöngö, aṅhaṅv elkatòh chū-ö inrē tö 
kumyung. Kô-òren chu-ö ngö ṙô tö ngòh, ‘Kuṙòh; ngaich kiröönngöre anga-aṅ. 
‘Ta-ih ngö tö ngam tahëng taka; ngaich yihtöre anga-aṅ. ‘La-evṙen, ngö tö 
ngam mahalanṙen chu; ngaich la-evṙen anga-aṅ tö e.”  
10Hē Yēsū nö hāṅngö e, uṙeh ngaich Anga-aṅ; ngaich ngö ṙô tö yik 
tamömritre, “Tökô-ò ṙô Chin tö yīö, Öt kanôtuvökūö Chin tö töngatī mikah; 
hö-ö, öt i Israël.  
11Ngö ṙô Chin tö yīö, Maṙôngö yip min yamih, löktö lā chuhöt, lā sūng inrē; 
ngaich ūichngöre nö hol Aprahām, Isāk, Yāköp inrē, nö im pūlngö ngam 
halīöngö;  

12Ngaich pöri vē kūön ngam pūlngö min nö kavāliyö, el ngam sinngūlö 
elkahôyö. In e min nöng peuiny, kap kui kanapre inrē.”  

Pōyen Halanken Ang Yēsū 
(Mk 1.29-34; Lk 4.38-41) 

13Ngaich ngö ṙô Yēsū tök yöngṙen kumyung, “Kuṙòh ngaich man; sā lōn meh 
ngaich ṙātö ellōnre, ngatī an yēḵ nö ngaich nö in meh.” Ngaich ök kūön alaha 
ò nö lööken, hē e.  
14Hē Yēsū nö kuhēthötre nö el patī Pītör ngaich meuk ök yöngpīhö ò, nö 
hulalhaka nö vūöi.  
15Ngaich kēḵ kël ò Anga-aṅ; ngaich ṙāngen ò ök anūöyö. Choholre ngaich 
anga-aṅ, ngaich meukṙen Ò.  
16Haraptöre ngam harap, ngaich cha-a nö kētö yik tömaṙôngö tö-īnu tö sī-ö, 
nö in Ò. Ngaich höng ṙô-òvö Anga-aṅ nö ahōngö yik sī-ö; ngaich löökentī tö 
yik taṙòkhöre tövahavö;  
17Hòn kinheūṅtngen ṙô ngam pròfĕt, Isāya; töngö ṙô, “Kēḵ ötkumlēk hī Anga-
aṅ; keun nup invah hī inrē.”  

Tö Hòṅ Tömrit Yēsū 
(Lk 9.57-62) 

18Ngaich hē Yēsū nö meuk yik tömaṙôngö nö havīlen Ò, ngaich hōtö chinuhu 
tahëng lā Anga-aṅ.  
19Ngaich hĕng taka ök kamūich yamihtöre, ngaich ngö ṙô tö Ò, ‘Mahaköphöti; 
hòṅ in Meh chin, ip töng kū-ö Meh kiröönngöre.’ 
20Ngaich Yēsū nö ngö ṙô tö ò, “Kilmīṙu nun në am aṅ el-inchōn; chūöku në 
chehechōn nö haṙòh; rö-ö pöri ngòh Kūön Tarik nö chūöku ṙanôlngö kui.”  
21Ngaich ngö ṙô tahëng tak mahaköp tö Ò, “Mā, hökngen chu sin urĕh, 
lāpngö ap yöngre.”  
22Ngö ṙô pöri Yēsū tö ò, “Tömrit Chu man; hökngen yip tökapah nö lāpngö 
yip kupahre.”  

Ṙap Ngam Chanôichö Ang Yēsū 
(Mk 4.35-41; Lk 8.22-25) 

23Ngaich hē Yēsū nö yôklö nö el kupòk, tömkörit Ò yik mahaköp nö in Ò. 
24Ngaich ök yöng chanôchö ngam mai; tööḵlö ngaich ngamkupòk tö mak. 
Höng haṙòh pöri Anga-aṅ.  
25Yihtöre cha-a ngaich nö in Ò, ngaich kilangken Ò, nö ngö ṙô, “Mā; 
hayööken hī; ötkôlò in.”  
26Ngaich ngö ṙô Anga-aṅ tö cha, “Kūöyòh öi pa-ekūö, Ō yī-ö tökūöṅnö 
mikah?” Choholre Anga-aṅ, ngaich vëkö ngam kuföt, ngam mai inrē; ngaich 
kalūöng takô. 
27Ngaich yik tarik nö pingangkūö; ngaich ngö ṙô. “Tösitih ang ngòh tarik, tö 
ngam kuföt, ngam mai inrē, nö uroh nö hang chöngö Ò?”  

Halinken Nak Tarik Tö Si-u Aṅ In 
(Mk 5.1-20; Lk 8.26-39) 

28Ngaich hē ò nö havāngngöre nö im tahëng lā, kaha ngam panam Katarēn; 
nët tak nak mameukkūö Ò, tö-īnu tö tötlöök sī-ö; kumnyī-inyre, nö ṙā-ang kui 
kupah; tölngö tötainy; lökngen tarik nö öt lök im talöökö angū-ö. 
29Ngaich hūḵ-a cha-a nö ngö ṙô, “Asuh ap lōn Meh in ai? Me-eṅ kūön ngam 
Tēv, Yih Öm ihih öthakôlò ai, urēhĕkūö ngam ṙētak?”  
30Marôvat nuk ha-un töpōyen töha-ôkö.  
31Ngaich ve-ekūö Ò yik tötlöök sī-ö, nö ngö ṙô, “Tinngen ih i nup ha-un; yē 
Meh hòṅ ahōngen ih.”  
32Ngaich ngö ṙô Anga-aṅ tö cha, “Kuṙòh.” Ngaich meutnyi cha-a; ngaich 
meuthöt nö i nuk ha-un; ngaich ṙòkhöre nuk ha-un nö faltöre nö i kui panam, 
ngaich fuk el mai, ngaich kapah.  
33Falngöre ngaich yik maha-ôkö u; ngaich chuh ik panam; ngaich 
keuheūtnyöre ṙô nö ve-eny inlahen nak tö-īnu inrē, tö tötlöök sī-ö. 
34Ngaich ṙòkhöre yik aṅ ngam panam nö kunyī-inyre, nö höngkūö Yēsū; 
ngaich ve-ekūö Ò cha-a, nö hōten Ò nö kiröönngöre, nö ṙā-ang kūö ngam 
panam cha.  

 T. Mëtiv 9 

Halanken Ök Tölum Ang Yēsū 
(Mk 2.1-12; Lk 5.17-26) 

1Yôklö Ang Yēsū nö el kupòk ngaich havāngngöre; yihtöre ngaich nö ik 
panamre.  
2Ngaich hĕng tak ök tövahavö tölum, tökētu töcha nö in Ò, hulalhaka el 
chamam, ngaich meuk mikah cha Ang Yēsū, ngaich ngö ṙô tök tövahavö 
tölum, “Kakūönö; um pa-ekūö arēlöngö nup tökööl meh nö ngaich.”  
3Rēvre yik kamūich töngö ṙô nö in re, “Ötlēkôre ön ngòh tarik.” 
4Ngaich Yēsū nö akahalōn tö lōn cha; ngaich ngö ṙô,  
5Öp yòh öp tölööṙen nö ṙô, ‘Aṙēlöngö nup tökööl meh nö ngaich; ngih ṙöng, 
‘Choholre; kirööngöre?  
6Hòṅ yīö pöri akahalōn tö ngòh kūön Tarik nö mihôiṅ nö aṙē-ĕl tökööl nö i 
ngih panam; (ngaich ngö rô Anga-aṅ tö ngam tövahavö tölum,) “Choholre, 
kēḵ ngam chamanre. Kuròh ngaich man, chuh patīre.” 
7Choholre ngaich anga-aṅ; ngaich chuh patī re.  
8Ngaich hē më tömaṙôngö nö meūkö e, ngaich pa-ekūö cha-a ngaich ha-öiny 
ngam Tēv, ngam kamëtö töngatī minhôiṅyö nö i tarik.  

Havëken Mëtīv Ang Yēsū 
(Mk 2.13-17; Lk 5.27-32) 

9Hē Yēsū nö lök in e, nö kiröönngöre, hĕng tak maheuṅk Anga-aṅ tö tarik, 
amūichhaka nö i chūök inmul ṙāi kinëhöt chehen; Mëtiv minënyö ök. 
Ngaichngö ṙô Anga-aṅ tö ò, “Tömrit Chu man.” Choholre ngaich anga-aṅ, nö 
tömrit Ò.  
10Ngaich hē Ò nö ūichhak nö nyā nö el patī, maṙôngö yik mahamūl ṙāi 
kinëhöt chehen, tö köölö fālen inrē, yamih; ngaich ūichhak nö hol Yēsū, tö 
yik haköptö Ò inrē.  
11Ngaich hē yik Feresī nö meūkö e, ngö ṙô cha-a ngaich, tö yik haköptö Ò, 
“Kūöyòh Ang ngam mahaköpten yīö nö nyā nö holtö mahamūl ṙāi kinëhöt 
chehen, tököölö fālen inrē?  

12Hē Yēsū nö hāngö e, ngö ṙô Anga-aṅ, “Rö-ö yin vē tölööken nö hòṅ lame-
evṙen; höng vē tövahavö pöri.  
13Kuṙòh, kiröönngöre yin, haköp manah ngih, ‘Hōtö neūkölōn Chin; rö-ö tö 
tökētuvö. Pò Chu ngaich yih, öt mahavëkö tölöök, tököölö fālen pöri nö 
havöötö ellōnre.”  

Intönö I Alaha Ngam Inhikö 
(Mk 2.18-22; Lk 5.33-39) 

14Yihtöre nö in Ò yik haköptö Yôhan; ngaich ngö ṙô, “Kūöyòh öi īhö, tö yip 
Feresi, ṙöpen ahik; höng öt ahik pöri më haköptö Meh?  
15Ngaich ngö ṙô Yēsū tö cha, “Kô-òren aich vē hol ngam töhapīhö nö 
haṙivlōn, isaha ò nö in cha? Yih nup min sakāmö, hē ngam töhapīhö nö kē-
ĕyö nö ṙā-ang in cha; ngaich möl cha-a min nö ahik.  
16Öt tarīkūvö chamôktö tufömngöre hilā, nö im höteh hilā; pòn ṙūhöinyre 
ngam tötakaich, tökūö ngam töchōktu.  
17Öt rēhĕn yin nö asëhöt tufömngöre vāin, nö el höteh uk; pòn takaichköny 
në uk, ngaich aṙösi nup vāin; ngaich ötkôlò në uk. Asëhöt tufömngöre pöri 
cha-a vāin, nö el tufömngöre uk; ngaich kö kôlòyöre anū-ö.”  

Kūön Ök Mā Yahūti; Tö Ök Kikānö Lamūölkö Hilā Yēsū 
(Mk 5.21-43; Lk 8.40-56) 

18Ṙònghöichṙô Yēsū tö u nö in cha, hĕng tak ök mā yamihtöre, ngaich ve-
ekūö Ò, nö ngö ṙô, “Kapah ap kūön chu kikānö, töngamuh. Yih pöri me-eṅ, 
tā-a, ṙātö eltīre in ò; ngaich aṅ min anga-aṅ.”  
19Choholre ngaich Yēsū; ngaich tömrit ò, tö yik mahaköp inrē.  
20Ngaich hĕng tak ök kikānö, tönët sīön samyeūheu nö kunyahen, yihtöre nö 
i uk Ò, ngaich lūölkö taseū hilā Ò. 
21Pòn ngö ṙô anga-aṅ töre, yē chu lūölkö hilā Ò, ngaich lööken min chū-ö. 
22Havöölökūöre pöri Yēsū, ngaich meūkan; ngaich ngö ṙô tö ò, “Kakūönö, um 
pa-e-kūö; ap mikah meh ap tölöökentī tö meh.” Ngaich lööken ngam kikānö, 
im hē e takô.  

23Ngaich hē Yēsū nö sölta nö i patī ök mā, ngaich meuk yik famöö, ṙënuṙô 
inrē yik tömaṙôngö.  
24Ngö ṙô Anga-aṅ tö cha, “Kē-ĕngre yin rö-ö an ngam nyīö nö kapah; höng 
haṙòh pöri.  
25Ngaich cha-a nö hayīölngen Ò. Hē më tömaṙôngö pöri nö tīnnyuvö; 
kuhēthötre ngaich Anga-aṅ, ngaich kēḵ kël ò; choholre ngaich ngam nyīö.  
26Ngaich ngam hināngö e nö keuhēutngöre chūök nö im panam.  

Halanken Ök Tötmeuṅk Ang Yēsū 

27Hē Yēsū nö ṙā-ang in e, ngaich nët tak nak tötmeuk tarik tamömkörit Ò; 
töng hamuḵa, nö ngö ṙô, “Aheukölōn tö ai, Me-eṅ Kūön Tāvit.”  
28Chalô Anga-aṅ nö el ök patī, yihtöre ngaich nak tötmeuk tarik nö in Ò; 
ngaich ngö ṙô Yēsū tö cha, “Ṙātö ellōnre an, tö Chu Öich kô-òren ngati la-en? 
Ngaich ngö ṙô cha-a tö Ò, “Hôṅ; Mā.”  
29Ngaich lūölkö mat cha Anga-aṅ, nö ngö ṙô, “Sā ap mikah nā, ngatī an yēḵ 
nö ngaich, nö in nā.”  
30Löpnyörekūö mat cha-a ngaich. Ngaich sōten cha Yēsū, nö eū-a; nö ngö ṙô, 
“Uh nan, hĕng tak aheūka elnang tö e.”  
31Kiröönngöre pöri cha-a, ngaich ahangken Ò nö im panam,  

Halanken Ök Töthuveū Ṙô Ang Yēsū 

32Ngaich hē cha nö kunyī-inyre, hĕng tak ngaich ök tarik tötkô nö ṙô-òv, 
tökētu nö in Ò, tö-īnu tö sī-ö.  
33Ngaich hē ngam sī-ö nö ahōṙi, kô ngaich ngam tarik nö ṙô-òvö. Pingangkūö 
ngaich yik tömarôngö nö ngö ṙô, “Öt hĕng heuh in meuk töngati, i Israel.”  
34Ngö ṙô pöri yik Feresī, “Lökten ip mākūö sī-ö An, nö ahōngö sī-ö.”  

Aṙē-ělōn Yēsū Tö Yik Tömaṙôngö 

35Keuheūt chahuhure ngaich Yēsū, nö i nup elpanam, tuhēt inrē. Haköphöti 
nö el chuök vine-eṅkūötēv, ahangkö ngam tölöök inhangkö ngam pūlngö; 
halanken nup töṙōlkangen vah töṙōlkangen ötkumlēḵ alaha inrē,  

36Hē Ò pöri nö meuk yik tömaṙôngö, ngaich aṙē-ĕlōn Anga-aṅ tö cha; pò cha 
nö ötkôlò, parāta inrē, sā pököre töt yōmu.  
37Ngaich ngö ṙô Anga-aṅ, tö yik mahaköp, “Pōyen nun në sāiny; öt ṙōl tak 
pöri vē töla-evṙen. 
38Vë-ekūö ngam mākūö në sāiny yin; hòṅ Ò nö tīntö töla-evṙen nö i në sāiny 
Ò.”  

T. Mëtiv 10 

Yik Tö Nëtsīön Taka Mahaköp 
(Mk 3.13-19; Lk 6.12-16) 

1Havë-eti Anga-aṅ tö yik tönëtsīön tak mahaköp nö in Ò; ngaich kē-ĕkūö cha 
tö minhôiṅyö tö tötlöök sī-ö, nö ahōngen cha; ane inrē halanken nup 
töṙōlkangen vah töṙōlkangen ötkumlēḵ alaha inrē.  
2Në nun minënyö yik tönëtsīön tak tanīnöṙô, Sīmōn ök raneh, ök tö Pītör 
invëka; Antaru inrē, ök kahëm ò; Yāköp ök kūön Sepeti, Yôhan inrē ök kahëm 
ò;  
3Filip, Partòlòmai inrē; Tômas, Mëtiv inrē ök mahamūl ṙāi kinëhöt chehen.  
4Yāköp ök kūön Alfai, Tattai inrē; Sīmōn ök Kananai, Yūta Iskaryôt inrē ök 
kamëḵngen Ò.  

Ngam La-en Yik Tö Nëtsīön Taka 
(Mk 6.7-13; Lk 9.1-6) 

5Cha-a vē tönëtsīön taka tahīnngö Yēsū; nö ngö ṙô, nö tölṙô cha, “Uh yin 
chuh i yip tahëng mihëṅṙö; ui kuhēt inrē i panam aṅ Samāria;  
6Chuh i nup töchatngen pöri, pököre aṅ patī Israel.  
7Ahānga yī-ö el talöököre, ngö ṙô, ‘Röhta an ngam pūlngö ngam halīöngö.  
8Halanken tövahavö; hachohlö tökapah; halööklö töyeūinyu; ahōngö sī-ö. Öt 
ṙāyu tī yin kē-ĕ e; un ṙāyu kinëngö.  
9Uh yin kēkö humlum un rēhĕn rupīö, un rēhĕn pësa, nö el inyul yīö.  
10Ui tasīlu im kinröönngöre; ui rēhĕn nëtö inyut; ui kunröpu; ui tinkūngu. 
Töng nyama-aṅvkūö ön ngòh töla-evṙen, ip chūökre nö la-evṙen 

11I nup töng panam, chūök yīö kuhēthötre, chöh ap töhōḵ yī-ö in e; ngaich 
höngngöh yī-ö umuh, hanöngsaha chanuhu yīö.  
12Salām tö yanīhihre yī-ö, yē yīö kuhēthötre el patī.  
13Yē yip aṅ ngam patī nö hōḵ, hökngen ngam kumchikṙenre yī-ö nö yih nö in 
cha. Yē cha pöri nö tösōḵ, hökngen ngam kumchikṙenre yī-ö nö havantöre nö 
in yīö.  
14Ngòh töthamôḵen yīö min, öt rēhĕn nö hang ṙô yīö; pitōngngö pitung 
röönre pöichö, yē yīö ṙāngö ngam patī, hēk panam.  
15Tökô-ò ṙô Chin tö yiö, Höichngen ap min angū-ö panam, ip sakāmö 
kinṙôka, tö Sôtöm, Kômòra inrē.  

Yamih Kanihngen 
(Mk 13.9-13; Lk 21.12-17) 

16“Tinngen yīö Chin, höng sā pököre el ṙôngö aṅ el-inchōn am; lökten yin, sā 
huneū-en pēch, sā nyö-öṅ un fāluṙen tö töchōich inrē.  
17Ṙēmen i yip tarikre; tön kēten yīö yip min, nö i yip kamhôṅka; fohoh yīö 
min inrē, nö el chūök vine-eṅkūötēv.  
18I kūö mahayöng, i kūö rācha inrē, yī-ö min öi kētu, töpòkūö Chu; hòṅ yīö 
ameū-a in cha, i yip tahëng mihëṅṙö inrē.  
19Yē cha nö kēḵngen yīö, ui paṙūtalōn, tö öp ṙô yīö min; tön kē-ĕvkūö yin 
min, ip hē e, tö ṙôre.  
20Tön rö-ö yin yī-ö töṙô-òv; tön ngam Töhet Fanöinylö ngam Yöng Chu töṙô-
òvö nö in yīö.  
21Kēḵngö mëmre, kahëmre yip min, nö im kinpaha; kēḵngö kūönre inrē ngam 
yöng. Choholre yip kūön nö lā-al yöngre inrē; ngaich hōten cha nö kumpaha.  
22Surīkhu yin min tö taṙòkhöre tarik, töpòkūö Minë-eny Chu. Ngòh tököp 
pöri, nö söl ip manā-aṅ, anga-aṅ min töhayöökaṙen.  

23Yē cha pöri nö öthakôlò yīö nö i ngih panam, afalngöre yi-ö im tahëng. 
Tökô-ò ṙô Chin tö yīö, öl yin min keuheūt i panam Israel, hanöng saha 
yanihih ngòh Kūön Tarik.  
24“Rö-ö ön ngòh mahaköp, nö mötlö tö ngam mahaköptöre; öt rēhĕn ngòh 
mahalanṙen nö mötlö tö ngam yöngṙenre.  
25Ngaīchö tölngö ön ngòh mahaköp, yĕn höng sā ngam mahaköptöre; ngatī 
inrē ngòh mahalanṙen, yĕn höng sā ngam yöngṙenre. Yē cha nö Pĕ-elsipūl 
ngö ṙô tö ngam töpatī-ivö; iṙôkhöl ṙô yip öre tö yip aṅ ngam patī.  

Achīö Öp Pinhe-eṅkūö 
(Lk 12.2-7) 

26Uh yin lökten pa-ekūö tö cha; tön öt hĕng töhanyāti, öp töt hameuktu min; 
öt töhayūnivö inrē, öp töt ankahen min.  
27Nup ṙô Chu tö yīö el sinngūlö, ṙô-òv yī-ö tö u el hanātö; nup töhiṙeūtka nö 
el nang yīö, i kui patī yī-ö ahangkö u.  
28Uh yin pa-ekūö tö cha yip famël ngam alaha; ötkô pöri nö fël ngam ma-
alaha. Pa-ekūö pöri tö Ò, ngam tökô-òren nö hĕnghöre fël ngam ma-alaha, 
alaha inrē, nö el chūök ötinkôlò,  
29Röh ön nö nët nòng në kun chehechōn nö inyihiyö nö hĕng höt tāk tö pësa? 
Ngaich nö öt hĕng nòng tösuktöre nö el tumlat, töt mikahngen ngam Yöng.  
30Kaheūki nun minë keūyö yīö, nö ṙòkhöre.  
31Uh yin lökten pa-ekūö; mötlö yin yī-ö tö töṙōlnòng kun chehechōn.  

Vamë-eny Töm Mamahngen Kristū 
(Lk 12.8-9) 

32Ngòh vamënyen Chu nö i kūö tarik; vënyen ò min Chu-ö inrē, ikūö ngam 
Yöng Chu el halīöngö.  
33Ngòh mamahngen Chu nö i kūö tarik; māhayö min anga-aṅ tö Chu, nö i kūö 
ngam Yöng Chu el halīöngö.  

Öt Kumchikṙen, Sanëṅt Pöri 
(Lk 12.51-53; 14.26-27) 

34“Uh Chin, tö lōn yīö, tamīntö kumchikṙen ing panam. Rö-ö Chin yih, Öich 
tīntö kumchikṙen; sanët pöri.  
35Pò Chu ngaich yih, tī-iv tö tarik nö lā-al yöngre tö kikōnyö; ngam kūön 
kikānö nö lā-al ngam yöng kikānö; ngam kan kūön lā-al ngam yöng pīhö 
kikānö.  
36Höng aṅ el patī töhĕng yip min tökunyahaṅelmat.  
37Ngòh tömötlö hanāngenlōn tö yöngre tö Chu, öt tökô nö in Chu. Ngòh 
tömötlö hanāngenlōn tö kūönre tö Chu, öt tökô nö in Chu. 
38Ngòh tötkamëḵ ngam töhakālöre, nö tömrit Chu, öt kô anga-aṅ nö in Chu.  
39Ngòh tökôtökūö tö nômöre, öt teūngen min tö e; ngòh tötteūngen tö 
nômöre, töpòkūö Chu, kôtökūö min tö e.  

Nup Raneushö 
(Mk 9.41) 

40“Ngòh hamô-en yīö, hamô-en Chu anga-aṅ. Ngòh hamô-en Chu, hamô-en 
ngam tamīnten Chu anga-aṅ.  
41Ngòh hamô-ò pròfĕt nö pò ò nö pròfĕt, teūngen min anga-aṅ tö raneushö 
pròfĕt. Ngòh hamô-ò tölöök tarik nö pò ò nö tölöök nö tarik, teūngen min 
anga-aṅ tö raneushö tölöök tarik.  
42Ngòh töhĕng tak kahe-ekūö min tö vē kun kūöṅnö tö tö-ufov mak, nö pò ò 
nö mahaköp; tökô-ò ṙô Chin tö yīö, Öt löhlö ap min tö raneushöre.”  

 T. Mëtiv 11 

Yik Ma-ahanga Ṙamā-ang In Yôhān Ök Vamôk 
(Lk 7.18-35) 

1Keuheuthëṙô Ang Yēsū nö tölṙô yik tönëtsīön tak mahaköp; kiröönngöre 
ngaich Anga-aṅ nö haköphöti, mumkahaten inrē nö i nup panam cha.  
2Ngaich hē Yôhan nö el kinlōngö, nö hang nuk la-en Kristū, tīnngö mahaköp 
ngaich anga-aṅ, nö hatönö Yēsū; nö ngö ṙô, - 
3“Me-eṅ Öm yamih? Tahëngtöre taka ṙöng öp ahökkö ih?  

4Ngaich Yēsū nö ngö ṙô, nö sapṙô cha, “Kuṙòh; ve-eny nang Yôhan tö nup 
ahang yīö, maheuṅk yīö inrē.  
5Teūngen yin vē tötmeuk tö matre; kiröönngöre inrē vē tökaròk; lööken vē 
töyeūnyuvö; hang vē töthang; hachohlöngö vē tökapah; mumkahtuṙen vē 
yāich, tö ngih tölöök inhānga.  
6Tökôlò ön ngòh tötsamökngöre töpòkūö Chu.”  
7Ngaich hē cha nö ngaich; kaknyöre ngaich Yēsū nö i yik tömaṙôngö tö 
inlahen Yôhan, nö ngöṙô “Asuh ök hatīönkö yīö el-inchōn, öi kiröönngöre? 
Tafūyu ökuh, tökalöka tökūö kuföt?  
8Asuh ṙöng ök hatīönkö yīö öi kiröönngöre? Tarik tö hilātö tötanyīka? Yĕh 
meuk, vē tötanyīka hilā, nö iyöng el patī rācha.  
9Asuh pöri lökten yīö kiröönngöre? Hatīönkö pròfĕt? Hôṅ; ngö ṙô Chin tö yīö, 
mööḵlö tö pròfĕt.  
10Anga-aṅ an töngö kinūichngö, Yĕh meuk; tīntö ma-ahānga Chin, nö 
urēhĕkūö Meh, ngam mahalēnkö talöökö Meh min nö urĕh.  
11Tökô-ò ṙô Chin tö yīö, I vē töfötnyu tö kikānö, öt hĕng tak tö pōyö tö Yôhan 
ap Vamôk. Ap manā-angkūö ṙôngòng pöri nö im pūlngö ngam halīöngö, nö 
pōyö tö ò.  
12Hētentö sakāmö Yôhan ap Vamôk, söl ing töngamuh, ngam pūlngö ngam 
halīöngö nö kīlö; ngaich yik kamil nö teūngen tö e.  
13Pòn ṙòkhöre yip pròfĕt, ngam chöngö inrē, nö ṙôtö ngam pūlngö tölngö in 
Yôhan.  
14Yē yīö öre hōḵen ò, Ēlaicha an anga-aṅ, ngam yamih.  
15Ngòh tö-elnānguvö, hökngen ò yēḵ nö hang.  
16Sā yòh tī Öichvöh min, asātö ngih tūmö? Sā yip nyīö an, amūichhaka nö 
elpanam, yip mahavëkö holre; nö ngö ṙô. - 
17‘Föö in yih īhö; ngaich yī-ö rö-ö kiṙīöm. Harāmöre īhö; ngaich yī-ö rö-ö 
kōköre.  

18Pò Yôhan nö yih, öt nyā, öt rēhĕn nö òk; ngaich ngö ṙô yī-ö.’ Sī-u aṅ in an.  
19Yih ngòh Kūön Tarik, nö nya-aṅvkūö, òk inrē; ngaich ngö ṙô cha-a, ‘Yĕh 
meuk; ngòh tarik töpōivat, a mòk vāin inrē. Hol mahamūl ṙāi kinëhöt chehen, 
tököölö fālen inrē.’ Hameuktu pöri ap mikah nö ip la-en yip mahaköp.”  

Nuk Kun Panam Nö Töt Ṙamātö Ellōn Re 
(Lk 10.13-15) 

20Kaknyöre Anga-aṅ nö vëkö nup panam, i chūök nuk minhôiṅyö la-en Ò nö 
ngaichngen; pò cha nö öhavöötö ellōnre.  
21“Tötkôlò man me-eṅ, Kòrasīn; tötkôlò man me-eṅ, Petsĕitā; pò nuk 
minhôinyö la-en nö ngaichngen öre nö i Tūrös, Sītōn inrē, nuk töngaichngen 
nö in yīö; ngaich öre cha-a nö ha-ëheten nö havöötö ellōnre, nö inyuttö sāk, 
sītumu kui inrē. 
22Ngö ṙô Chin tö yīö, Höichngen yin min yī-ö, tö Tūrös, Sītōn inrē, ip sakāmö 
kinṙôka.  
23Me-eṅ inrē, kafarnahum; hapōilöng öm min el halīöngö? Chuh lataṙeū man 
min, el chūök tökapah; pò nuk minhôinyö öre la-en, nö ngaichngen nö i 
Sôtòm, nuk töngaichngen nö in meh; ṙòngmö ngöh öre angū-ö nö söl ing 
töngamuh.  
24Ngö ṙô Chin tö yīö, Höichngen man min me-eṅ, tö Sôtòm, ip sakāmö 
kinrôka.”  

Yihtöre In Chu Hòiṅ Heūheure 
(Lk 10.21-22) 

25Hē e Ang Yēsū nö ngö ṙô, Ō Kayöngö, Mā ngam halīöngö, panam inrē; ha-
öinyö Meh Chin, pò Meh hayunngö në i vē tö-akaha, töhuveū-en inrē; ngaich 
hameuktö u i vē tëṅnö.  
26Hôṅ; Kayöngö; pòn ngatī angū-ö nö lōn Meh.  
27Kētu nun në taṙòkhöre nö in Chu, tö ngam Yöng Chu. Öt hĕng tak tö-
akahakūö takô töm Kūön, höng ngam Yöng; öt rēhĕn nö hĕng tak tö-
akahakūö takô töm Yöng, höng ngam Kūön, ane höng ngòh töhameukhumat, 
lōn ngam Kūön.  

28Ta-ih, yihtöre yin in Chu, yī-ö taṙòkhöre töchei, yī-ö inrē tölangan tö 
kumre; töich kētö haneuheu yīö.  
29Keunlöre yin töm kaneun Chu; haköp inrē öi in Chu; tön töṙēm Chin, 
töyāichö ellōn inrē; ngaich kôtökūö yī-ö mīnö tö haneūheu nômöre.  
30Pòn kaneūnen ngam kaneun Chu; höh inrē ngam kineūnö Chu.  

T. Mëtiv 12 

Intöntöre I Alāha Ngam Töhet Sakāmö 
(Mk 2.23-28; Lk 6.1-5) 

1Hē e Ang Yēsū nö kiröönngöre, hē el töhet sakāmö, nö lök el panô-òṅ sāiny. 
Kapahare yik haköptö Ò; kētöre nö köich ṙòng sāiny, ngaich nyā. 
2Hē yik, Feresī pöri, nö meukö e, ngaich ngö ṙô tö Ò, Yĕh meuk; më haköptö 
Meh nö la-evṙen tö ngam tötkô nö la-en, hē el töhet sakāmö.” 
3Ngö ṙô pöri Anga-aṅ tö cha, “Öt ve-ekūö inlahen Tāvit öi yī-ö, hē ò nö 
kapahare, tö yik hol ò inrē?  
4Tö inlahen ò nö kuhēthötre nö el patī ngam Tēv, ngaich nyā töhet ròtī, nuk 
tötkô nö nya-aṅ tö ò; öt rēhĕn nö kô yik hol ò; pòn höng nya-aṅkūö kūönṙô?  
5Hēk, öt ve-ekūö ngam chöngö öi yi-ö, tö yip kūönṙô, hē el töhet sakāmö, nö 
öt haköp ngam töhet sakāmö, nö el ngam töhet chūök; ngaich rö-ö nö tö 
fālūṙen?  
6Ngö ṙô Chin tö yīö, Hĕng taka öp ihih; tömööḵlö tö ngam tö het chūök.  
7Yē yīö öre akahalōn tö manah ngih, ‘Hōtö neūkölōn Chin; rö-ö nö tökētuvö; 
ngaich öre yī-ö öi öthakôlò vē tötfālūṙen.  
8Pò ngòh Kūön Tarik nö mākūö ngam töhet sakāmö.”  

Tarik Tö Lumö Kël 
(Mk 3.1-6; Lk 6.6-11) 

9Kiröönngöre Anga-aṅ nö ṙā-ang umuh, ngaich chuh el chūök vine-eṅkūötēv 
cha.  

10Ngaich hĕng tak ök tarik maheuṅk Ò, tölūmö kël. Ngaich cha-a nö hatönan, 
nö ngö ṙô, “Kô-òren öi halanken tövahavö, hē el töhet sakāmö?” Pò cha nö 
hòṅ vëken Ò.  
11Ngaich ngö ṙô Anga-aṅ tö cha, “Chīöp öre tarik in yīö tö hĕng nòng pököre, 
öp töt kamëḵ an, tūöklen ò inrē, yē ò nö suktöre nö el mak, hē el töhet 
sakāmö?  
12Mööḵlö ön ngòh tarik tö pököre; lökten in kô-òren la-evṙen tö tölöök, hē el 
töhet sakāmö.”  
13Ngaich ngö ṙô Anga-aṅ tö ngam tarik, “Hateutnyöngam këlre man.” 
Hateutnyö e ngaich anga-aṅ; ngaich lööken angū-ö, nö sā ngam tahëng.  
14Kiröönngöre yik Feresī ngaich ve-ekūöre tö inlahen tīre nö fëlan.  

Katöllö Ngam Tēv Nö Mahalanṙen 

15Akahalōn pöri Ang Yēsū tö e; ngaich kē-ĕngre nö ṙā-ang in e. Maṙôngö yik 
tamömrit Ò; ngaich halanken cha Anga-aṅ, nö ṙòkhöre.  
16Ngaich sōten cha Anga-aṅ nö eūken Ò;  
17Hòn keuheūtiṙen ngam ṙô ngam pròfĕt, Isayā, nö ngö ṙô;  
18Yĕh meuk ngam mahalanṙen Chu, ngam katöllö Chu, hanāngenlōn Chu; in 
Ò Chin ṙāmölōn takô. I kui Ò. Tī Chin min tö ngam töhet Faöinylöre; ngaich 
Anga-aṅ mīnö nö ve-eny kanô-en, i yip tahëg mihëṅṙö tarik.  
19Hö-ö Öp min nö lā-alkūö, öt rēhĕn nö hūḵa; öt hĕng tak min hamang ṙô Ò, 
nö el talöökö.  
20Öt ohngö tī Öp min tö tökaṙöp tafūyu; öt rēhĕn nö nyangngö tī tö tötafūna 
lul tameūyö; hanöng saha tī Ò nö kētö kanô-en nö im minhôiṅyö.  
21Ap Minënyö Ò, öp min maheūṅkkö yip tahëng mihëṅṙö tarik.”  

Yēsū Tö Pē-ëlsipul 
(Mk 3.20-30; Lk 11.14-23) 

22Ngaich hĕng tak ök tökētu nö in Ò, tö-īnu tö sī-ö, tötmeuk tötkô nö ṙô-òv 
inrē. Ngaich halanken ò Anga-aṅ; ṙô-òvö ngaich ngam tarik, meuk inrē. 

23Ngaich ṙòkhöre yik tömaṙôngö nö pingangkūö, ngaich ngö ṙô, -Änga-aṅ Ang 
ngòh Kūön Tāvit?”  
24Ngö ṙô pöri yik Feresī, hē cha nö hāngö e, “Ahōngö sī-ö Ön ngòh tarik, 
lökten Pĕ-el-sipūl, ngam mākūö sī-ö,”  
25Akaha lōn Ang Yesū tö ellōn cha, ngaich ngö ṙô tö cha, “Ngih pūlngö 
maharēvöre nö lā-alre; ngaich öt köp min angū-ö.  
26Yē ngam Sātān nö ahōngö Sātān, harēvöre ngaich, nö lā-alre: ngaich siti 
kanô-òṅ nö köp ngam pūlngö ò? 
27Yē Chu lökten Pĕ-elsipūl ahōngö sī-ö, lökten chīö tī yip kūön yīö nö ahōngö 
sī-ö? Lökten yip min nö cha-a, kamhòkken yīö.  
28Yē Chu pöri lökten i ngam Töhet Fanöinylö ngam Tēv tī ahōngö sī-ö, ngaich 
yih ngam pūlngö ngam Tēv nö in yīö.  
29Hēk, siti kanô-òṅ ang ngòh töhĕng tak nö kuhēthötre nö el patī öp tökalēk 
tarik, nö kēḵ nup chehen ò, yē ò nö öt urĕh nö nyëk ngam tökalēk, Ngaich 
möl anga-aṅ nö kēḵ nup aṅ patī ò.  
30Lā-al Chu ön ngòh töt mi-in Chu; ngòh töt mahamūltöre nö in Chu, 
pumrāthanga.  
31Lökten Chin ngö ṙô tö yīö, Aṙēlöng nup min tökööl, ötlinëkô inrē, i tarik; öt 
aṙēlöng pöri, nup ötlinëkô tö ngam Töhet Fanöinylö.  
32Aṙēlöngö min ngòh töchōchö ṙô nö i ngòh Kūön Tarik; ngòh töchōchö ṙô 
pöri, nö i ngam Töhet Fanöinylö, öt aṙēlöng, öt rēhĕn nö i ngih panam, öt 
rēhĕn nö im töyihivö panam.  

Ngam Chōn Töminë Ṙòng Ò 
(Lk 6.43-45) 

33Tökôlò an yēḵ ngam chōn, tö lōn yīö, ngaich kôlò ṙòng anga-aṅ. Hēk, 
tötkôlò an yēḵ ngam chōn tö lōn yīö, ngaich tötkôlö ṙòng anga-aṅ. Pò ngòh 
chōn nö i ṙòngre inkaha.  
34Yī-ö kūön pēch! Siti kanô-òṅ öi löökö ṙô, yē yīö tötlöök? Pòn i ṙôken nup aṅ 
ellōn, ngam elvāng nö ṙô-òv.  

35Ngòh tölöök tarik kē-ĕny tölöök chehen, aṅ i nup tölöök chehenre Ngòh 
tötlöök tarik kē-ĕny tötlöök chehen, aṅ i nup tötlöök chehenre.  
36Ngö ṙô Chin tö yiö, Ṙòkhöre nup töng minôn nö ṙô, nup ṙô tarik min; 
ngaich cha-a min ip sakāmö kinṙôka, nö sāpö u.  
37Pòn i nup ṙô meh min, öm aṙēlöngö; i nup ṙô meh min, öm öthakôlöngṙô.  

Havëkö Minkahngö 
(Mk 8.11-12; Lk 11.29-32) 

38Ngaich rēvre yik kamūich, yik Feresi inrē, töngö ṙô tö Ò, Mahaköphöti; hòṅ 
meuk minkahngö in, aṅ in Meh.  
39Ngaich ngö ṙô Anga-aṅ tö cha, Vē tötlöök, ma-asĕhha tūmö inrē, chöh 
minkahngö; öt kinë-evkūö pöri töminkahngö, höng ngam minkahngö ngam 
pròfĕt Yôna.  
40Pòn sā Yôna misī nö lūöi sumkam, lūöi mitööm inrē nö ellōn ök tökiröng 
kāḵ; ngatī min ngòh Kūön Tarik nö lūöi sumkam lūöi mitööm inrē, nö lataṙeū 
tö tumlat. 
41Söklöre yip min aṅ Ninēvē ip tūmö; ngaich öthakôlò e. Pò cha nö ngaich nö 
havöötö ellōnre, i ṙô Yôna nö ahānga; hĕng taka ön ngòh ihih, tömööḵlö tö 
Yôna.  
42Choholre min ap rāni aṅ lālòhngö, ip sakāmö kinṙôka, nö hol ngih tūmö, 
ngaich öthakôlò e min. Pò ò nö ṙā-ang-kūö ngih panam, nö yih, nö hang 
mikah Sòlòmön; hĕng taka ön ngòh ihih, tömööḵlö tö Sòlòmön.  

Invānö Ngam Tötlöök Sī-ö 
(Lk 11.24-26) 

43Yē ngam tötlöök sī-ö nö ngaich nö ṙāngö ngam tarik; ngaich kiröönngöre 
anga-aṅ nö lök i tötmākūvö, chöh chūök haneūṅheuṅre, ngaich ötkôtökūö.  
44Ngaich ngö ṙô anga-aṅ, Hòṅ havantöre chin hēk, el ap patī ṙahāngö chu? 
Chalô anga-aṅ; ngaich kôtökūö tö e nö öt aṅhaṅvö, fôhòh, hanyöṅtö inrē.  
45Kiröönngöre ngaich anga-aṅ, ngaich sat tak ngahôṅ tö holre tö sī-ö, tö 
mööḵlö ötlanöökö tö ò. Kuhēthötre cha-a, ngaich iyöng umuh; ngaich ngam 

mana-aṅ lāinyngen ngam tarik, nö höichngen tö ngam mu-urĕh, ngatī, an min 
inrē, i ngih tötlöök tūmö.  

Ök Kikānö Yöng Tö Yik Kahëm Yēsū 
(Mk 3.31-35; Lk 8.19-21) 

46Ṙònghöichṙô Anga-aṅ nö i yik tömaṙôngö, ngaich höng sökhaka ök yöng Ò 
kikānö, tö yik kahëm Ò inrē, nö lā uk; lukkenre nö hòṅ ve-ekūö Ò. 
47Ngaich hĕng taka ök tögö ṙô tö Ò, Yĕh meuk ngam Yöng Meh kikānö, më 
kahëm Meh inrē, nöng sökha nö la-uk; lukkenre nö hòṅ ve-ekūö Meh. 
48Ngö ṙô pöri Anga-aṅ nö sapṙô ök vame-eny nangre, Achīö ap Yöng Chu 
kikānö, yip kahëm Chu inrē?  
49Ngaich hateutnyö këlre Anga-aṅ, nö kū-ötö yik kahöptöre; ngaich ngö ṙô, 
Yĕh meuk ngam Yöng Chu kikānö, më kahëm Chu inrē.  
50Pòn kahëm Chu, kanānö Chu, yöng Chu inrē kikānö, ngòh töla-evṙen min tö 
lōn ngam Yöng Chu el halīö-ngö.  

 T. Mëtiv 13 

In Chōḵo Ṙô I Ngam Tameūich 
(Mk 4.1-9; Lk 8.4-8) 

1Hē e Ang Yēsū nö kunyī-inyre nö ṙā-ang ël ök patī ngaich ūichngöre nö i kūö 
mai,  
2Hamūlöre ngaich yik tömaṙôngö tarik, nö in Ò; lökten Ò nö yôklö nö el 
kupòk, ngaich ūichngöre. Höng sökhaka yik tömaṙôngö nö i kuyāyö.  
3Ngaich Anga-aṅ nö inchōḵovṙô nö ve-ekūö cha, nö ngö ṙô Yĕh meuk ngam 
tameūich nö kiröönngöre-nö teūich.  
4Ngaich hē ò nö teūich, rēvre nuk kulöl famuk taseū talöökö; ngaich yihtöre 
nuk chehechōn nö nyāngö u.  
5Fuk el tö-ihōngu nuk tahëng, i chūök tökūöṅnen tumlat, iṙūö sīöplö anū-ö, 
pòn öt aṙū-uti tumlat.  
6Ngaich hē ngam tavūöi nö meutlö, ngehngö ngaich anū-ö; ngaich nyangngö; 
pò u nö öt ṙēhĕvö.  

7Fuk el töchökhuvö nuk tahëng; ngaich sīöplö nuk töchökhukūö, ngaich 
harāingökui u.  
8Fuk el tölöök tumlat nuk tahëng; ngaich ṙônguvö, rēvre tö hēngòng ṙòng, 
rēvre tö tafūöl anāi ṙòng.  
9Ngòh tö elnānguvö, hökngen ò yēḵ nö hang.  

Chöö-öiny Minë In Chōḵoṙô 
(Mk 4.10-12; Lk 8.9-10) 

10Yihtöre ngaich yik mahaköp, ngaich ngö ṙô tö Ò Kūöyòh Öm inchōḵovṙô 
ve-ekūö cha?  
11Ngaich ngö ṙô Anga-an, nö sapṙô cha, Yī-ö yin tökē-ĕvkūö, pòi hōtu 
akahalōn tö nup ötmikahkūö sin, aṅ im pūlngö ngam halīöngö; rö-ö an nö 
kine-eṅkūö cha.  
12Ngòh tö īnuvö, ngaich kē-ĕvkūö min anga-aṅ; ngaich pōyen aṅ in min. 
Ngòh töt īnu pöri, ngaich kē-ĕyö nö ṙā-ang in ò min, öp mi-in Ò.  
13Lökten Chin inchōḵovṙô ve-ekūö cha; pò cha nöng meuk, rö-ö nö meuk, 
hang yin, rö-ö nö hang, öt rēhĕn nö akahalōn. 
14In cha an ngam ṙô ngam pròfĕt Isayā, nö teungen; ngam töngö; I hināngö 
yin min hang; öt akaha-elnang pöri. I mineūkö yin min meuk, öt akaha elmat 
pöri.  
15Pò vē tarik nö kufëilöre ellōn; ṙahata elnang cha-a inrē nö hang meuichngö 
matre yin inrē; pòn sōḵ nö akaha elmat nö meuk, sōḵ nö hangö elnang inrē; 
sōḵ nö akaha el lōn inrē, ngaich havöötökūöre, ngaich halanken Chū-ö?  
16Tökôlò nun minë mat yīö, pò u nö meuk; minë nang yīö inrē, pò u nö hang.  
17Tökò-ô ṙô Chin tö yīö, Maṙôngö yik misī pròfĕt, tölöök tarik inrē, tö hòṅ 
meuknë maheuṅk yīö, ngaich rö-ö nö meūkö u; tö hòṅ hang në ahang yīö, 
ngaich rö-ö nö hāngö u.  

Vënyu Manah Ngam Inchōḵoṙô Yēsū 
(Mk 4.13-20; Lk 8.11-15) 

18Hangihtöre yin yī-ö tö ngih inchōḵoṙô, inlahen ngam tameūich.  

19Yĕn hĕng tak öp hamang ngam ṙô ngam pūlngö, ngaich rö-ö nö akaha-
elnang tö e; ngach yihtöre ngam tötlöök nö kēkngö nup töngaich nö teūichtu 
nö ellōn ò. Anga-aṅ an töteūichtuvö nö i taseū talöökö.  
20Anga-aṅ ön ngòh inrē töteūichtu nö el tö-ihōngu ngòh hamang ngam ṙô, 
ngaich iṙūö kē-ĕ e, nö ṙāmölōn.  
21Rö-övö pöri nö ṙēhĕvö nö inre; ngaich köp nöng rahëchtaṙen; hē el 
kanihngen pöri, hēk ötinkôlò, tökūö ngam ṙô; ngaich iṙūö ṙāngenre anga-aṅ.  
22Anga-aṅ ön ngòh töteūichtu nö el töchökhukūö hamang ngam ṙô; ngaich 
nup pinṙūtkö ngih panam inchīlö tö kanôlò inrē, nö harāingökui ngam ṙô; 
ngaich öt ṙônguvö anga-aṅ.  
23Anga-aṅ ön ngòh töteūichtu nö el tölöök tumlat, hamang ngam ṙô, ngaich 
akaha-elnang tö e, töṙôngu takô; rēvre tö tafūöl anāi ṙòng, rēvre tö lūöi anāi 
ṙòng.  

Inchōḵoṙô Tö Ngam Tötkòlò Kulöl 

24Ngih inrē tahëng inchōḵoṙô Ò tö cha; Sā öp töhĕng tak an tarik, ngam 
pūlngö ngam halīöngö, öp tameūich tö tölöök kulöl nö el panô-ôṅre.  
25Hē mat tarik pöri nö haṙòh, yihtöre ngam tökunyahaṅelmat tö ò, ngaich 
teūichtö nup tötkôlò kulöl inrē, nö i nup sāiny; ngaich kiröönngöre.  
26Hē maneuinylö rōi pöri, ngaich ṙônguvö; möl minë tötkôlò chōn inrē nö 
meūkö.  
27Ngaich yik mahalanṙen ngam töpanô-òṅvö, nö yihtöre, nö ngö ṙô, Mā; röh 
Öm teūichtö tölöök kulöl el ngam panô-òṅre? Ṙama-ang yih ön në aṅ e 
pökeh, tötkôlò chōn?  
28Ngaich ngö ṙô anga-aṅ tö cha, Hĕng taka öp tökunya-haṅelmat tötī-iv tö u. 
Ngaich yik mahalanṙen nö ngö ṙô tö ò. Hōḵ öm pökeh, tö ih kiröönngöre, öi 
hamūlö u?  
29Ngö ṙô pöri anga-aṅ, Rö-ö; pò yīö min amahaiṙen teuklöretī tö nup sāiny, yē 
yīö hamūl nun tötkôlò chōn. 



2180 

 

 
   Nicobarese Bible 

© 2014, Bible Society of India. 
 

 
 

 

30Hökngen u nöng kö sīöpönyöre, hanöng saha öp kanöinyòng u. Hē öp 
kanöinyòng min chū-ö ngö ṙô tö yip mahamūl, Hamūl nup tötkôlò chōn urĕh; 
nyëkö u, ngaich föngngö u. Hamūl nup sāiny pöri el ap sök chu.  

Inchōḵoṙô Töm Kun Kulöl 
(Mk 4.30-32; Lk 13.18-19) 

31Ngih inrē tahëng inchōḵ-o-ṙô Ò tö cha, Sā öp kun kulöl an ngam pūlngö 
ngam halīöngö; öp tö kē-ĕ töp tarik, ngaich teūichtu nö el panô-òṅ.  
32Öp manā-aṅgkūö ṙôngòng në taṙòkhöre kulöl, yĕ e pöri nö teūichtu, ngaich 
tö kiröng kūö nup kun chōn ngaich pōyö nö chōn; ngaich nup chehechōn nö 
kiteūtöre nö i rōi ò.  

Inchōḵoṙô Tö Ngam Tö Aföhlöngö Ròtī 
(Lk 13.20-21) 

33Ngih ön tahëng inchōḵṙô Ò tö cha: Sā tö-aföhlöng an ròtī ngam pūlngö 
ngam halīöngö; öp tö kē-ĕ töp kikānö öp tölūöi nyanum atra tökahultukui, 
hanöng saha fanöhlö e nö keuheūtlöre.  

Hachōḵṙô Re Yēsū Yěn Ṙò-òv 
(Mk 4.33-34) 

34Ṙòkhöre nun në nö inchōḵoṙô Yēsū, nö i yik tömaṙôngö; öt ve-ekūö cha 
Anga-aṅ nö öt inchōḵovṙô;  
35Hòn kinheūṅtngen ngam ṙô ngam pròfĕt, töngö, Kaknyöre Chin min tö 
inchōḵoṙô; ṙôtö nup töhayunngöre Chin min, hēten tö ranehlö ngih panam.  

Manah Ngam Inchōḵoṙô In Ngam Tötkòlò Kulöl 

36Ṙā-ang Anga-aṅ tö yik tömaṙôngö; ngaich kuhēthötre nö el patī. Ngaich 
yihtöre yik haköptö Ò nö in Ò nö ngö ṙô, Mikahtö elnang ih Man tö ngam 
inchōḵoṙô, inlahen nup tötkôlò chōn el panô-òṅ.  
37Ngaich ngö ṙô Anga-aṅ tö cha, Ngòh Kūön Tarik Ön tameūichtö tölöök 
kulöl;  
38Ngih panam ön panô-òn; acha-a yip kūön ngam pūlngö tölöök kulöl; kūön 
ngam sī-ö, nup tötkôlò chōn;  

39Ngam sī-ö an tökunyahaṅelmat, tameūich tö u; ngam kanöinyòng, 
manāngen ngih panam; yip ma-aṅhanga yip mahamūl.  
40Sā në tötkôlò chōn nö hamūlö, ngaich föngi; ngatī mīnö ip manāngen ngih 
panam.  
41Tīntö yip ma-aṅ-hāngare min ngòh Kūön Tarik; ngaich cha-a min nö hamūl 
ngaich kēḵngö u nö ṙā-ang im pūlngö Ò, nup töpô-òvkūö, yip tarik inrē 
tötlöökö la-en; ngaich kavalhötvö cha-a min nö i kūö öp töhūkūö tameūyö.  
42In e cha-a min nöng peuiny, kap kui kanapre inrē.  
43Ngaich min yip tölöök tarik nö sā yanāngö ngam tavūöi, nö im pūlngö 
ngam Yöng cha. Ngòh tö elnānguvö, hökngen ò yēk nö hang.  

Tö Hayūni Humlum (Inchōḵoṙô) 

44Sā töhayūni an humlum nö el panô-òṅ, ngam pūlngö ngam halīöngö; öp 
kanôtökūö öp tarik ngaich hayūni nö hēk; ngaich kiröönngöre anga-aṅ nö 
ṙāmölōn, ngaich inyihngö nup chehenre, ngaich havah ngam panô-òṅ.  

Töpōiṙāi Tasëhe (Inchōḵoṙô) 

45Hēk, ngam pūlngö ngam halīöngö nö sā öp mi-inyih tarik, öp chamöh 
töpōiṙāi tasehe tölöök.  
46Ngaich hēngö kanôtökūö töp töpōiṙāi takô; kiröönngöre ngaich anga-aṅ, nö 
inyihngö nup taṙòkhöre chehenre; ngaich havaha e.  

Inhāṅl (Inchōḵoṙô) 

47Hēk, ngam pūlngö ngam halīöngö nö sā inhāṅl, öp tösūki nö el mai; ngaich 
keuheūttöre mihëṅṙö aṅ;  
48Ngaich yē e nö tööḵlö, ngaich tūökhöt e cha-a, nö i kuyāyö. Ūichngöre 
ngaich, nö hamūl nup tölöök nö el chūökre; kavāli pöri nup tötkôlò.  
49Ngatī an min ip manāgen ngih panam. Yihtöre min yip ma-aṅhānga; ngaich 
haköhngen yip tötlöök, tö yip tölöök; 
50Ngaich kavalngen cha nö i kūö öp töhūkūö tameūyö. In e min cha-a nöng 
peuiny, kap kui kanapre inrē.  

Ngam Tufömngöre Hēk Hötṙeh Nö Tökò-en 

51Akaha elnang öi tö u nö ṙòkhöre?”  
52Hôṅ; ngö ṙô cha-a, nö sapṙô Ò. Ngaich ngö ṙô Anga-aṅ tö cha; Ṙòkhöre yip 
kamūich, yip tö haköptu nö im pūlngö ngam halīöngö; nö sā öp tarik töpati-
ivö, kamënyö chehenre tö tufömngöre, höteh inrē.  

Öthō-ovö Yēsū Nö I Nāsöret 

53Keuheūthëṙô Yēsū tö në inchōḵoṙô, ngaich kiröönngöre nö ṙā-ang u muh.  
54Ngaich yihtöre nö ik panamre; ngaich haköpten cha Anga-aṅ, nö el chūök 
vine-eṅkūötēv cha. Ngaich cha-a nö pingangkūö; ngaich ngö ṙô, Aṅ yih öng 
ngih mikah ngòh tarik? Ngam minhôiṅyö inrē la-en?  
55Röh Ang nö kūön ök vāmī chōn? Röh ap yöng Ò kikānö, nö Marīa invëka? 
Ngaich kahëm Ò hēḵ Yāköp, Yôsĕf, Sīmōn, Yūtā inrē?  
56Röh yip kanānö Ò nö ṙòkhöre nö in hī? Aṅ yih ön në nö ṙòkhöre ing tarik?” 
Ngaich cha-a nö sōḵ nö hang ṙô Ò.  
57Ngaich ngö ṙô Yēsū tö cha, Tö-eū-eu ön ngòh pròfĕt; höng i panamre pöri 
nö rö-ö, i patīre inrē.  
58Öt pōyen la-en Ang-aṅ inrē tö minhôiṅyö, nö umuh, kūö cha nö öt ṙātö 
ellōnre.  

T. Mëtiv 14 

Kapah Yôhān Ök Vamôk 
(Mk 6.14-29; Lk 9.7-9) 

1Hē e ök kun rācha Hērôt nö hang ineūkö Yēsū;  
2Ngaich ngö ṙô Anga-aṅ tö yik mahalnṙenre. Ap Vamôk ap Yôhan. Choholre 
ap nö ṙā-ang i yip tökapah; lökten nun në minhôṅyö la-en nö in Ò,  
3Pò Hērôt nö kē-ĕ Yôhan. Ngaich nyëkan; kalonghöt ò ngaich nö el kinlōngö, 
töpòkūö Hērôti, ök pīhö ök kahëm ò Filip.  
4Pò Yôhan nö ngö ṙô tö ò, Kööl man pīhövö tö ò.  
5Hòṅ kumpahan lang anga-aṅ; ngaich pa-ekūö tö yik tömaṙôngö pò ò nö 
pròfĕt, tö lōn cha.  

6Hē ök sakāmö finötnyö Hērôt pöri, kiṙīöm ök kūön Hērôtī kikānö, nö ellōn 
cha; ngaich ṙāmölōn ang Hērôt;  
7Kīlēḵngôre ngaich anga-aṅ, nö chūöku ṙô, nö kētö nup töng havëkö ò.  
8Ngaich hōtu anga-aṅ tök yöng re kikānö nö ngö ṙô, Kē-ĕkūö chu ihih, tap kui 
Yôhan ap Vamôk, el pingāṅl,”  
9Haṙivlōn ngaich ök rācha; kūöre pöri nö kilēḵngôre, kūö yik hol ò inrē 
nyamā, nö tölṙô kinëtö e.  
10Tīnhanga anga-aṅ, ngaich röki likeun Yôhan, nö el kinlōngö.  
11El pingāṅl ngaich ök kui ò nö kētu; ngaich kētu nö ik nyīö kikānö; ngaich 
anga-aṅ nö kēkngö e nö ik yöngre kikānö.  
12Yihtöre yik haköptö Yôhan; ngaich kēḵngö ök alaha ò, ngaich ulngen ò. 
Kiröönngöre cha-a ngaich, nö ve-eny nang Yēsū.  

Innëlö Yik Tö Taneuiköṅny Tarik 
(Mk 6.30-44; Lk 9.10-17; Jn 6.1-14) 

13Hē Yēsū nö hāngö e, ṙuhöngre ngaich Anga-aṅ nö ṙā-ang umuh, nö el 
kupòk, nö ik el-inchōn, tököhngen. Ngaich hē yik tömaṙôngö nö hāngö e, 
tömkörit Ò cha-a ngaich, nöng kiröön, nö ṙā-ang i nup panam.  
14Yihtöre ngaich Anga-aṅ, ngaich meuk yik tömaṙôngö. Ngaich aṙĕ-ĕlōn tö 
cha, halanken yik tövahav in cha ngaich.  
15Haraptöre ngam harap, ngaich yihtöre yik mahaköp nö in Ò; nöngö ṙô, El-
inchōn ön ngih chūökö, ngaich angū-ö inrē nö hòṅ hatööm. Tīnngö më 
tömaṙôngö, hòṅ cha nö chuh tuhēt nöhavah nya-aṅ-kūöre.  
16Ngö ṙô pöri Yēsū tö cha, Rö-ö yin nö kô nö kiröönngöre; kētö nya-aṅkūö 
cha yin yī-ö.  
17Ngaich ngö ṙô cha-a tö Ò Höng tamneui nun në ròtī ihih; nët nòng kāḵ inrē.  
18Ngaich ngö ṙô Anga-aṅ, Kētö u ihih in Chu.  
19Ngaich Anga-aṅ nö tölṙô yik tömṙôngö nö ūichngöre nö i kui nuk kiyôp. 
Kēḵtam Anga-aṅ tö minë tö taneui ròtī, nö nët nòng kāḵ inrē; ngaich 

môklökūöre nö el halīöngö; ngaich ha-öiny ngam Tēv; tikāichö u ngaich; 
ngaich kētö u, nö i yik mahaköp; ngaich yik mahaköp, nö i yik tömaṙôngö tī.  
20Ngaich ṙòkhöre cha-a nö nyā, ngaich tööḵngen. Ngaich kēḵ nuk chööḵkūö 
cha-a, nuk tölaköla, nëtsīön kumvôkö nö tööḵlö.  
21Taneui köṅny yik tarik nyamā; öt kaheuktu kikānö, tö yik nyīö inrē.  

Kiröönkui Mai Ang Yēsū 
(Mk 6.45-52; Jn 6.15-21) 

22Iṙūö hōtö yik mahaköp ang Yēsū, nö yôklö nö el kupòk; ngaich urēhĕkūö Ò 
nö chuh ip tahëng lā, hanöng saha Ò nö tīnngörit yik tarik. 
23Keuheūthëṙen Anga-an nö tīnngö rit yik tömaṙôngö; yônlö ngaich Anga-aṅ 
nö i kui ṙôngö, nö haköhngenre nö ve-ekūötēv. Hatöömtöre ngam hatööm, 
ngaich höng hĕngtöṙah Anga-aṅ nö umuh.  
24Marô-òiny pöri ngam kupòk, ngaich kihngen tökūö ël mai; pòn asahah cha 
ngam kuföt.  
25Im anöhölkūö peuheū, Anga-aṅ nö yihtöre nö in cha, nö kiröönngöre nö lök 
kui mai.  
26Ngaich hē yik mahaköp nö meūkan nö kiröönngöre, nö lök kui mai; ngaich 
pe-ekūö cha-a, nö ngö ṙô, Ma-alaha an. Huḵa ngaich cha-a tö pinhe-eṅkūöre.  
27Iṙūö ve-ekūö cha pöri Yēsū, nö ngö ṙô, Hangëḵ alahare yin; Chu-ö Chin; ui 
pa-ekūö.  
28Ngaich ngö ṙô Pītör tö Ò, Mā; yē meh Öm Me-eṅ, tölṙô Chu Man yēḵ, 
yihtöre in meh, i kui ngam mai.  
29Ngaich gö ṙô Anga-aṅ Ta-a. Yôkti ngaich Pītör nö ṙā-ang el kupòk; ngam 
kiröönngöre, nö lökkui mai, nö yihtöre nö in Yēsū.  
30Hē ò pöri nö meuk ngam kuföt, pa-ekūö ngaich anga-aṅ; ngaich hòṅ 
pökngö; hukā ngaich, nö ngö ṙô,  
31Mā; hayööken chu. Iṙūö hateutnyö këlre Yēsū ngaich ngö ṙô tö ò. Ō me-eṅ 
tökūöṅnen mikah; kūö yòh öm katöngalōn?  

32Ngaich hē cha nö yôklö nö el kupòk, ṙāngenre ngaich ngam kuföt.  
33Ngaich yik me-el ngam kupòk nö salāman, nö ngö ṙô Kô takô Man Me-eṅ 
kūön ngam Tēv.  

Halanken Yik Tavahavö I Kenesöret 
(Mk 6.53-56) 

34Hē cha nö ngaich nö havāngngöre, yihtöre ngaich cha-a nö ip panam. 
Keneseret.  
35Ngaich hē yik tarik aṅ e nö akahakūö tö Ò, tīnhang cha-a nö i nup i chīṙö, 
ngaich kētö yik tövahavö nö in Ò.  
36Ngaich vë-ekūö Ò cha-a, hòṅ cha nöng lūölkö taseū hilā Ò; ngaich lööken 
nö ṙòkhöre yik lamūöla.  

 T. Mëtiv 15 

Haköptö Yik Muvöhngö 
(Mk 7.1-18) 

1Ngaich yihtörenö in Yēsū yik Feresī, kamūich inrē, nö ṙā-ang i Yērūsalem; 
ngaich ngö ṙô,  
2Kūö yòh aich më haköptö Meh nö öt haköp nup falngen yik mā misī? Pò cha 
nö öt söich eltīre yē cha nö nyā.  
3Ngaich ngö ṙô Anga-aṅ nö sapṙô cha, Kūö yòh öi yī-ö inrē öt haköp ngam 
chöngö ngam Tēv, kūö nup fālen yīö?  
4Pò ngam Tēv nö ngö ṙô, Milēḵṙen man tö yöngre, ane inrē, Ngòh töchōchö 
ṙô tö yöngre, kumpahan.  
5Ngö ṙô pöri yī-ö Ngòh töngö ṙô tö yöngre, Kētu nuk im Tēv, nuk kanôlò meh 
lang, tötī chu; 
6Ngaich öt kô anga-aṅ nö milēḵṙen tö ngam yöngre. Ngaich ngam ṙô ngam 
Tēv nöng tö rö-ö, tötī yīö, kūö nup fālen yīö.  
7Yī-ö mahanyatkö elmat; kô-ò ṙô ök pròfĕt Isayā tö yīö, nö ngö ṙô;  
8Höng elvāngre milēḵṙen yinvē tarik tö Chu; marôvat pöri minë ellōn cha tö 
Chu.  

9Höng tötöl cha-a nö ve-ekūö Chu; haköphöti pöri tö fālen tarik, nö 
inköphöti.  

Tö Chōchötī Tö Ngòh Tarik 
(Mk 7.14-23) 

10Havë-eti Anga-aṅ tö yik tömaṙôngö nö in Ò, ngaich ngö ṙô tö cha, 
Hangihtöre yin; haköp inrē.  
11Rö-ö nup lamökhöt elvāng nö chōchö tī tö tarik; tön nup lamöknyö elvāng 
töchōchö tī tö tarik.  
12Yihtöre ngaich yik mahaköp, ngaich ngö ṙô tö Ò, Akahalōn Ömeh, tö yip 
Feresī nö kunyahaṅelnang tö ṙô Meh;  
13Ngö ṙô pöri Anga-aṅ, nö sapṙô cha, Ṙòkhöre nup chōn töt taheūich tö ngam 
Yöng Chu el halīöngö, nö teuklöngö min. 
14Hökngen cha; mahachōkūö töt meuk yin. Yē ngam tötmeuk nö hachōkūö 
ngam tötmeuk, ngaich nëtre taka cha-a min nö suktöre nö el tömëngö. 
15Ngaich ngö ṙô Pītör tö Ò, Ve-eny ngam ih Man tö ngih inchōḵ-oṙô.” 
16Ngaich ngö ṙô Anga-aṅ, Öt akahaelnang öi yī-ö inrē?  
17Öt akaha elmat öyih tö nup lamökhöt elvāng nö chu el puhū, nö meutnyi nö 
hēk?  
18Nup lamöknyö elvāng pöri, nö ṙā-ang ellōn, töchōchö tī tö tarik.  
19Pòn löknyö ellōn nup tötlöök lōn, finël tarik, insĕhha, chinô-òṅkānö, 
unlāiyö sinūöichkö, ötlinëkô; anū-ö nun töchōchö tī tö tarik.  
20Öt chōchö tī pöri tö tarik ngam ötsinöichö eltī yĕi nyā.  

Mikah Ök Kikānö 
(Mk 7.24-30) 

21Kiröönngöre Yēsū nö ṙā-ang in e, ngaich ṙuhöngre nö lā i Tūrös, Sītōn inrē.  
22Ngaich hĕng tak ök kikānö aṅ Kanā-an, kumnyī-inyre nö ṙā-ang umuh; 
huḵa, nö ngö ṙô, Aheūklölōn tö chu; Ō Mā, Me-eṅ Kūön Tāvit. Öt kôlò ap 
kūön chu kikānö, īnu tö sī-ö.  

23Ngaich pöri Ang-aṅ nö öt hĕng höiny nö sapṙô ò. Ngaich yihtöre yik 
mahaköp nö in Ò, ngaich ve-ekūö Ò, nö ngö ṙô, Tīnngen ò Man yēḵ; tön höng 
hūkörit hī an.  
24Ngö ṙô Anga-aṅ, Rö-ö Chin tö tīntu i inrē, höng i nup töchatngen pököre aṅ 
patī Israel. 
25Yihtöre pöri ngam kikānö ngaich ve-ekūö Ò, nö ngö ṙô Mā; aheukölōn tö 
chu.  
26Ngaich ngö ṙô Anga-aṅ nö sapṙô ò, Röön kô nun në nya-aṅkūö nyīö, nö 
kavaltu nö i am.”  
27Ngö ṙô pöri ngam kikānö, Hôṅ; Mā sönen ṙung në am nö nyā nup pinṙōngö 
tösuktöre nö ṙā-ang el mīs yip yōmre.”  
28Ngaich ngö ṙô Yēsū tö ò, Ò me-eṅ kikānö; pōyen an ngam mikah meh. Ngatī 
an yēḵ ngaich nö i meh, sā lōn meh. Ngaich lööken ök kūön ò hētentö e.  

Pōyen Halanken Yēsū 

29Ṙā-ang umuh Yēsū, ngaich yihtöre nö haröhtöre nö ip mai Kelelī; ngaich 
yônlö Anga-aṅ nö i kui rôngö; ngaich ūichngöre.  
30Ngaich maṙôngö yik yamihtöre nö in Ò, hōlu cha-a tö tökaṙòk, tölum, 
tötmeuk, tötkô nö ṙò-òv, maṙôngö yik tahëng Ngaich ṙātu cha-a nö i röön 
Yēsū; ngaich halanken cha Anga-aṅ.  
31Ngaich yik tömaṙôngö nö pingangkūö, hē cha nö meuk tötkô nö ṙô-òv nö 
kahôka, lööken tölum, kiröönngöre tökaròk, meuk tötmeuk. Ngaich cha-a nö 
ha-öiny ngam Tēv Israel.  

Innëlö Yik Tö Fën Köṅny Tarik 
(Mk 8.1-10) 

32Havë-eti Yēsū tö yik mahaköp nö in Ò; ngaich ngö ṙô, Aheūkölōn Chin tö vē 
tarik, pò cha nö ngaich nö lūöi sumkam nöngngöh nö in Chu; ngaich rö-ö nö 
nya-aṅvkūö. Öt hòṅ tīnngen cha Chū-ö, nöng öt nya-aṅvkūö; pò cha min nö 
aheuk nö el talöökö.  

33Ngaich ngö ṙô yik maköp tö Ò, Isuh öi min ngati ṙôken ròtī ihih elichōn öi 
hatööḵngen töngati ṙôngö tarik?  
34Ngaich ngö ṙô Yēsū tö cha, Am nup ròtī in yīö? Ngaich ngö ṙô cha-a, Sat; 
harohtum nòng kun kāḵ inrē.  
35Ngaich tölṙô yik tömaṙôngö Anga-aṅ, nö ūichngöre nö el tumlat. 
36Kētam Anga-aṅ tö nuk tö sat ròtī, nuk kāḵ inrē; ngaich ha-öiny ngam Tēv; 
fòkngö u ngaich, ngaich kētö u nö yik mahaköp; ngaich yik mahaköp nö i yik 
tömaṙôngö tī.  
37Ṙòkhöre ngaich cha-a nö nyā, ngaich tööḵngen; ngaich cha-a nö kēḵ nuk 
ṙanā-alre tölaköla, sat kumvôkö nö tööḵlö.  
38Fën köṅny yik tarik nyamā; öt kaheuktu kikānö, nyīö inrē.  
39Keuheūtheṙen Anga-aṅ nö tīnngö yik tömaṙôngö; ngaich yôklö nö el kupòk, 
yihtöre ngaich nö i kūöngö Makatan.  

T. Mëtiv 16 

Havëkö Minkahngö 
(Mk 8.11-13; Lk 12.54-56) 

1Yihtöre yik Feresī, yik Satukī inrē, ngaich kalahan; ve-ekūö Ò nö hameuktö 
minkahngö el halīöngö.  
2Ngö ṙô Anga-aṅ, nö sapṙô, Yē e nö harap, ngaich ngö ṙô yī-ö, Löök ön min 
ngòh panam; pò ngam halīöngö nö ngāṅv.  
3Chōich ön min ngòh panam, ngö ṙô yī-ö tö peuheū; pò ngam halīöngö nö 
ngāṅv, sah inrē. Akahalōn yin, akaha kūö ngam halīöngö; rö-ö pöri yī-ö kô 
akah minkahngö ṙētak.  
4Tötlöök, ma-asĕhha tūmö, chöh minkahngö; öt kē-ĕvkūö pöri angū-ö tö 
minkahngö, höng ök minkahngö Yôna. Ṙā-ang Anga-aṅ tö cha, ngaich 
kiröönngöre.  

Tö Aföhlöngö I Yip Feresī Tö Yip Satukī Inrē 
(Mk 8.14-21) 

5Yihtöre yik mahaköp nö im tahëng lā; ngaich vaichngö nö öt kēkö ròtī. 

6Ngaich ngö ṙô Yēsū tö cha, Haṙēmngenre yin, tö nup tö-aföhlöng i yip Feresi, 
Satukī inrē.”  
7Ngaich cha-a nö ve-ekūöre, nö ngö ṙô, Öt kēkö ròtī in, 
8Ngaich akahalōn Yēsū tö e, ngaich ngö ṙô, Ō yī-ö tökūöṅnen mikah; kūö yòh 
öi ve-ekūöre, pò yīö öt īnu tö ròti?  
9Öl öi akahalōn, öt rēhĕn hòng köpölōn tö nuk tö taneui ròtī, i yik tötaneui 
köṅny; ngaich ām kumvôkö chahap yī-ö?  
10Öt rēhĕn tö nuk tö sat ròtī, i yik tö fën köṅny, ngaich ām kumvôkö chahap 
yī-ö?  
11Sitih öyih öt akahalōn tö Chu öt ṙô tö ṙôtī in yīö, Haṙēmngenre pöri, tö 
ngam tö-aföhlöng i yip Feresī, Satukī inrē.  
12Ngaich möl cha-a nö akahalōn tö Ò nö öt hōten cha nö akahalōn tö Ò nö öt 
hōten cha nö haṙēmngenre i nup tö-aföhlöng ṙòti, tön i nup inköphöti aṅ i yik 
Feresī, Satukī inrē.  

Aheūkö Peter Inlāha Yēsū 
(Mk 8.27-30; Lk 9.18-21) 

13Hē Yēsū nö yihtöre nö i kūöngö Kaisarī Filip, ngaich hatön yik haköptöre. 
Anga-aṅ nö ngö ṙô, Achīö Öich Chu-ö, Kūön Tarik, tö ṙô vē tarik?  
14Ngaich ngö ṙô cha-a, Rēvre yip tö ngö ṙô, Yôhan öp Vamôk, rēvre tö Ēlaicha 
ngö; Yarimiā ngö yip tahëng; hēk yip tahëng tak. Aṅ i yik pròfĕt, ngö.  
15Ngö ṙô Anga-aṅ töcha, Achīö Öich Chū-ö, tö ṙô yīö?  
16Ngaich Simōn Pītör nö ngö ṙô, nö sap ṙô Ò, Me-eṅ Man Kristu, Kūön ngam 
tö aṅ Tēv. 
17Ngaich ngö ṙô Yēsū tö’, Sīmōn kūön Yôna; tökôlò man me-eṅ; pòn öt alaha, 
öt mahām inrē. Mahameuktö e nö in meh; tön ngam Yöng Chu, el halīöngö.  
18Ngö ṙô Chin inrē tö meh, tö meh öm Pītör; I kui ngòh ihong tī Chin min vīlö 
ngam māṅ Chu; ngaich minë inkūp ngam chūök tökapah nö öt kò min tö e.  

19Kĕ-ĕkūö meh Chin tö në tinkīök ngam pūlngö ngam halīöngö; nup töng 
nyahëṅk meh ing panam nyëkiyö min nö el halīöngö; nup töng lahuhlö meh 
ing panam luhlöngö min nö el halīöngö.  
20Ngaich Anga-aṅ nö sōtö yik mahaköp nö vahënyu nang tö Ò nö Kristū.  

Ṙô Tök Kanihngen Tök Kinpāhare Ang Yēsū 
(Mk 8.31—9.1; Lk 9.22-27) 

21Hēten e Ang Yēsu nö hameukhömat yik mahaköp, tö Ò nö hòṅ chuh 
Yērūsalem, ngaich pōiyen kanihngnen nö i yik mā, fëliyö, ngaich choholre im 
linūöi sumkam.  
22Tūökngen Ò pöri Pītör, ngaich kētöre nö vëken Ò, nö ngö ṙô, Mā öt hōḵ 
Man; sòk nö öt ngatī nö in Meh.  
23Havöölökūöre pöri Anga-aṅ, ngaich ngö ṙô tö Pītör, Heūlngöre man, Sātan, 
insānngö Chu man; pò meh öt lōntö nup aṅ im Tēv, lōntö nup aṅ i tarik pöri.  
24Ngaich ngö ṙô Yēsū tö yik mahaköp, Yĕn tarikuvö töhòṅ tömkörit Chu, 
hökngen ò yēḵ nö hayëḵngenre, nö kēḵngam töhakālöre, nö tömrit Chu. 
25Ngòh tö hòṅ hayööken nômöre, löhöltī tö e; ngòh tö löhöl tī tö nômöre, 
töpòkūö Chu, teūngen tö e.  
26Asuh öp öre kanôlò ngòh tarik, yē ò nö teūngen töng panam, ngaich öt 
teūngen tö nômöre? Hēk, asuh öp öre tī ngòh tarik, nö ṙënngen ngam nômö 
ò?  
27Pò ngòh Kūön Tarik min nö yih, nö im kanôlò ngam Yöngre, nö holtö yip 
ma-aṅhāngare; ngaich kē-ĕkūö tarik min Anga-aṅ tö tö sā nup la-en cha.  
28Tökô-ò ṙô Chin tö yīö, Rēvre yip ihih samökhaka, yip töt kamlah kinpaha, 
hanöng saha mat cha nö meuṅk ngòh Kūön Tarik nö yih nö im pūlngöre.  

 T. Mëtiv 17 

Ngam Inṙīngöre Ò. 
(Mk 9.2-13; Lk 9.28-36) 

1Unôichrit tö tafūöl sumkam, Ang Yēsū nö ngò-òṅ hēḵ Pītör. Yāköp, Yôhan ök 
kahëm Yāköp, nö hol Ò; ngaich hayônlen cha nö i kui ök tömarô-òlkui rôngö.  

2Ngaich haṙī-ingre mineūkö Anga-aṅ nö i kūö cha; sā yanāngö mat tavūöi, ök 
kūö Ò; sā in soho hanāṅtö nuk hilā Ò.  
3Ngaich ilööṙen nö meūkö tö cha nā Môsös, nāṅ Ēlaicha, nö ve-ekūö Ò.  
4Ngaich ngö ṙô Pītör tö Yēsū, Kuchīken in ihih; yē Meh hōḵ, ngaich lūöyö 
vahī chu-ö kô-òren tö inrūkui; hĕng inrūkui Meh, hĕng Môsös, hĕng Ēlaicha 
inrē.  
5Ṙònghöichṙô Anga-aṅ, ngaich kahultukui cha-a tök töyang taṙul; ngaich ngö 
ök ṙô, lamöktö el ök taṙul, Hanāngenlōn Chu Ön ngòh; nö Kūön Chu; in Ò 
Chin ṙāmölōn takô. Hang ṙô Ò yin.  
6Ngaich hē yik mahaköp nö hāngö e, fātngökūöre ngaich cha-a, nö pa-ekūö 
takô.  
7Ngaich yihtöre Ang Yēsū, ngaich lūölken cha, nö ngö ṙô Choholre; un pa-
ekūö.  
8Ngaich môklökūöre cha-a, ngaich öt maheūṅku, höng Yēsū nöng hĕng tit 
tak.  
9Ngaich yē cha nö yônti, nö ṙā-ang kui ngam rôngö; ngaich sōḵten cha Yēsū, 
nö ngö ṙô, Un vahënyu nang tö ngam tömeūkö, hanöngsaha ngòh Kūön Tarik 
nö choholre, nö ṙā-ang yip tö kapah.  
10Ngaich hatönan yik haköptö Ò, nö ngö ṙô, Sitih öp Ēlaicha nö mū-urĕhtö 
yihih, tö ṙô yip kamūich?  
11Ngaich ngö ṙô Ang-aṅ, nö sapṙô cha, Kô òp Ēlaicha nö yih nö urĕh; ngaich 
halēnken taṙòkhöre.  
12Ngö ṙô pöri Chu-ö tö yīö tö Ēlaicha nö ngaich nö yih; ngaich cha-a nö öt 
akahakūö tö ò; ngaich nöng i kanahanglōnre tī tö ò. Ngati Ön min inrē ngòh 
Kūön Tārik nö kihngen, tötī cha.  
13Ngaich akahalōn yik mahaköp, tö Ò nö ṙôten Yôhan ök Vamök.  

Halanken Ök Nyīö Kikōnyö Tö Aṅhav Alaha Tö Sī-ö 
(Mk 9.14; Lk 9.37-43a) 

14Ngaich hē cha nö yihtöre nö i yik tömaṙôngö; ngaich hĕng tak ök tarik 
yamihtöre nö in Ò; simngöre, nö ngö ṙô,  
15Mā; aheūkölōn tö ngòh kūön chu; tön hangīhīre ön, nö pōihangen. Ṙōl heuh 
ön nö fuk kūö tameūyö; ṙōl heuh nö fuk el mak.  
16Ngaich kēten ò chu-ö in më haköptö Meh; ngaich öt kô cha-a nö halanken 
ò.  
17Ngaich ngö ṙô Ang Yēsū, Ō tötakaha, töminôṙô tūmö; i rô-òten Öich min in 
yīó? I rô-òtö manöiyö Öich min in yīö? Kēten ò ihih, in chu.”  
18Ngaich Yēsū nö vëken ò; ngaich kunyi-inyre ök sī-ö, nö ṙā-ang in ò. Hētentö 
e ngaich, ök nyīö nö lööken.  
19Yihtöre ngaich yik mahaköp nö in Yēsū; ngaich ulāikenre nö ngö ṙô, 
Kūöyòh öi īhö öt kô ahōngen ò?  
20Ngaich ngö ṙô Anga-aṅ tö cha, Kūö ngam kun mikahre yin. Tökô-ò ṙô Chin 
tö yīö, Yē öp mikah yīö öre, nöng sā ṙôngòng kun kulöl, ngaich kô-òren yī-ö 
ngö ṙô tö ngih rôngö, Kē-ĕngre; chuh umu-aṅ; ngaich kô-òren angū-ö nö kē-
ĕngre; ngaich öthēngö, öt kanô-òṅ yī-ö.  
21Rö-ö pöri angū-ö töngatī nö kunyī-inyre; höng lökten vine-eṅkūötēv, inhīkö 
inrē.  

Ṙôtö Ök Kinpāhare Angā-aṅ Nö Hēk 
(Mk 9.30-32; Lk 9.43b-45) 

22Ṙòngmö i Kelelī cha-a, ngaich Yēsū nö ngö ṙô tö cha, kētu ön min ngòh 
Kūön Tarik, nö eltī tarik;  
23Ngaich cha-a min nö fëlngen Ò; ngaich im linūöi sumkam min anga-aṅ nö 
choholre. Ngaich pōyen miṙīvlōn cha-a.  

Kinëtö Ṙāi El Ngam Töhet Chūök 

24Ngaich hē cha nö yihtöre nö i Kafarnahum; ngaich yik kamëḵ rupīö ngam 
töhet chūök, nö yihtöre nö in Pītör; nö ngö ṙô, Röh Ap mahaköpten yīö nö ti-
ivötö rupīö?  

25Ngaich ngö ṙô anga-aṅ, Hôṅ. Chalô anga-aṅ nö el patī; ngaich urĕhnyô Yēsū 
nö ve-ekūö ò, nö ngö ṙô, Sitih lōn öm me-eṅ, Sīmōn. In chīö aich vē rāchakūö 
panam nö kēḵ ṙāi kinëhöt chehen, ṙāi tum tak inrē? I yip kūönre? i yip tahëng 
ṙöng?  
26Ngaich ngö ṙô anga-aṅ, I yip tahëng. Ngaich Yēsū nö ngö ṙô tö ò, Lökten yin 
vē kūön nö öt ti-ivö. 
27Ngaich pöri, hòṅ hī öt pô-òvkūö tö cha, Kuṙòh, kiröönngöre man; chuh el 
mai, sumngö vòkre pömchö; ngaich kēḵ öp kāḵ mu-urĕhlö; tuvāḵnyö elvāng 
ò; ngaich hĕng tāk min öp rupīö kanôtökūö meh, Kē-ĕ e me-eṅ; ngaich kētö e 
in cha, tī hānyöre.  

T. Mëtiv 18 

Achiö Ap Töpōiyö? 
(Mk 9.33-37; Lk 9.46-48) 

1Hē e, yik mahaköp nö yihtöre nö in Yēsū, ngaich ngö ṙô, Achīö öp töpōyö nö 
im pūlngö ngam halīöngö?  
2Hĕng tak havëti Anga-aṅ ngaich, tö kun nyīö, nö in Ò; ngaich asöklen ò nö 
ellōn cha.  
3Ngaich ngö ṙô, Tökô-ò ṙô Chin tö yīö, yē yīö öt haṙī-ingre, öi vīngöre sā kun 
nyīö, öt kôhöt yī-ö min kuhēthötre im pūlngö ngam halīöngö.  
4Lökten ngòh mahayāichngöre nö, sā ngòh kun nyīö, anga-aṅ töpōyö nö im 
pūlngö ngam halīöngö.  
5Ngòh hamôḵòṅ töngati kun nyīö min, nö i Mine-eny Chu; hamòḵen Chu 
anga-aṅ.  

Kinlāha I Tökööl 
(Mk 9.42-48; Lk 17.1-2) 

6Ngòh töhĕng tak pòkūö pöri tö aṅ i vē kun kūöṅnö vē ṙamātö ellōnre nö in 
Chu, nö palā-aiṙen; lööken an öre nö urĕh sin, yē ò nö kapòktu likeun tö 
tökiröng ihong ngaich sūmi nö el mai.  
7Öt kôlò ön ngih panam, kūö nup lökngen pinlāngen. Ötkô nun nö ötyih në 
lökngen pinlāngen; tötkôlò pöri öp tarik öp löktö u nö yih.  

8Yē ngam kël meh, hēk ngam kalröön meh nö pô-òvkūö tö meh palā-aiṙen; 
rökngö e, kavalngö e nö ṙā-ang in meh, ĕhten man min, yē meh kuhēthötre 
im nômö, öm kurong, karòk inrē; tö meh, yē meh āṅngöre lā kël, hēk 
kalröön, nö kavalhötvö nö el ngam töt nyangngö kūö tameūiyö.  
9Yē ngam mat meh nö pô-òvkūö tö meh palā-aiṙen, peôknyö e, kavalngö e nö 
ṙā-ang in meh, ĕhten man min yē meh kuhēthötre im nômö, öm höng hĕngtit 
mat; tö meh yē meh āṅngöre lā mat nö kavalhötvö nö el ngam 
tötnyangngökūö tameūyö.  

Töchatngen Pököre (Inchōḵoṙô) 
(Lk 15.3-7) 

10Uh yin hĕng tak hayëḵngen tö vē kun kūöṅnö; ngö ṙô Chin tö yīö, tö yip 
ma-ahānga cha, el halīöngö, nö örheūheu nö hatīönkökūö ngam Yöng Chu el 
halīöngö.  
11Yamih pöri ngòh Kūön Tarik nö hayööken töchatngen. 
12Sitih lōn öi yī-ö? Yē öp tarik töhēngòng pököre, ngaich hĕng hang nòng tö u 
öp tö lō-ongkūö; röh ang nö ṙāngö nup tömachūötör anāi machūötör ngaich 
chuh kui rôngö, nö chöh ngam tö lō-ongkūö?  
13Ngaich yē ò nö kôtökūö tö ò, Tökô-ò ṙô Chin tö yīö, Mötlö ṙanāmölōn an tö 
ò töre, nö i nup tömachūötöre anāi machūötör nup töt lō-ongkūö.  
14Ngatī an nö ötlōn ngam Yöng chu el halīöngö, nö hĕng hang tak i vē kun 
kūönnö nö ötkôlò.  

Öp Holmeh Tö Fāluṙen 

15Yē ngam hol meh nö köölö fālen nö in meh; kuṙòh, hameukhömat ò tö fālen 
ò, an höng nā-aṅnyöre. Ngaich yē ò nö hang ṙô meh, ngaich töteūngen me-eṅ 
tö ngam holre.  
16Yē ò pöri nö öt hang ṙô meh; ngôṅ holre me-eṅ, hĕng tak, hēk nët holre me-
eṅ, hòn i ṙô nap tö nët tak, hēk lūöi tak, mameuk, nup ṙô nö haköpi.  

17Yē ò nö sōḵ nö hang ṙô cha, ve-eny e i ngam māṅ. Ngaich yē ò nö sōḵ nö 
hang ṙô ngam māṅ inrē; hökngen ò me-eṅ, nöng sā tahëng mihëṅṙö, mahamūl 
ṙāi kinëhöt chehen inrē.  

Nyinëṅkhanga Linūhölö Inrē 

18Tökô-ò ṙô Chin tö yīö. Nup nyahëk yīö min ing panam, nyëkiyö min nö el 
halīöngö; nup lahuhlö yīö min nö ing panam, lūhlöngö min nö el halīöngö.  
19Hēk Chin ngö ṙô tö yīö, Yĕn nët tak tö yīö töhōḵ nö ing panam, tö nup töng 
havëkö cha min; kē-ĕvkūö min cha-a tö ngam Yöng Chu, ngam el halīöngö.  
20Pòn i chūök tö nët tak, hēk tö lūöi tak, nö hamūlöre nö i Mine-eny Chu; 
umuh Chu-ö ellōn cha.  

Ök Töt Ma-aṙē-ĕl Mahalanṙen (Inchōḵoṙô) 

21Yihtöre ang Pītör nö in Yēsū, ngaich ngö ṙô tö Ò, Mā; ām heuh öp hol chu 
öre, nö köölö fālen nö in chu, ngaich aṙēlen ò chu-ö? Tölngö tösat heuh 
hòng?  
22Ngaich Yēsū nö ngö ṙô tö ò, Rö-ö Chin ngö ṙô tö meh, Tölngö tö sat heuh; 
tölngö tö sat van sat anāi pöri.  
23Lökten an ngam pūlngö ngam halīöngö, nö sā öp rācha, öp kamheuk ṙôken 
chehenre nö i yip mahalanṙenre.  
24Ngaich hē ò nö rĕhtenre nö kaheuk, ngaich hĕng tak öp tökētu nö in ò öp tö 
söm köṅny kinlaha höteh tö rupīö nö in ò.  
25Ngaich pò ò nö öt huveū-en nö kē-ĕti, ngaich öp mā ò nö hōten ò nö 
inyihiyö, holtö pīhöre, kūönre, nup taṙòkhöre chehen ò inrē; ngaich kētu nö 
höteh. 
26Lökten ngam mahalanṙen nö afukngöre nö i kūö ò, nö ngö ṙô. Hamöitöre 
man yēḵ in chu sin; ngaich chin min keuheūtnyöre tī tö u.  
27Ngaich ngam mā ngam mahalanṙen nö aṙē-ĕlōn, ṙālen ò ngaich; aṙēlen ò 
inrē tö nuk höteh ò.  

28Ngaich pöri anga-aṅ mahalanṙen nö kiröönngöre; ngaich kôtökūö tök 
tahëng tak holre, tö hēngòng höteh tö rupīö nö in ò. Kēḵ an ngaich anga-aṅ, 
ngaich kiröich kilööp ò nö ngö ṙô, Kētö nup hötehre man.  
29Ngaich öp hol ò nö afukngöre, nö ve-ekūö ò, nö ngö ṙô, Hamöitöre man yēḵ 
in chu sin; ngaich chin min keuheūtnyöre tī tö u.  
30Ngaich sōḵ anga-aṅ, kiröönngöre pöri, ngaich kalonghötnen ò nö el 
kinlōngö, hanöngsaha tī ò nö kētö nup höteh.  
31Ngaich hē yip hol ò nö meukö, e ngaich cha-a nö pōi miṙivlōn, yihtöre 
ngaich, nö ve-eny nang ngam Mā cha, tö nup tö ngaichngen. 
32Ngaich ngam mā ò nö havëten ò nö in ò; ngaich ngö ṙô tö ò; Me-eṅ tötlöök 
mahalanṙen; aṙēlen meh chin ngaich, tö nuk höteh meh; pò meh ve-ekūö chu.  
33Öt kô öm me-eṅ inrē, aṙē-ĕlōn tö ngam holre, sā chu chu-ö ngaich aṙē-ĕlōn 
tö meh?  
34Ngaich ngam mā nö līn; ngaich kēten ò nö i yip tötmahakôlò, hanöngsaha tī 
ò nö kētö nup höteh.  
35Ngatī tī an min ngam Yöng Chu el halīöngö, tö yīö; yē yīö öt löknyö ellōnre 
lōn, aṙē-ĕl holre.  

 T. Mëtiv 19 

Haköphöti I Alaha Ṙināngö Pīhöre 
(Mk 10.1-12) 

1Hē Yēsū nö keuheūtöṙô tö u; kiröönngöre ngaich Anga-aṅ nö ṙā-ang Kelelī 
ngaich yihtöre nö i kūöngö Yūta, lamuh tö Yôtön.  
2Maṙôngö yik tarik tamömrit Ò; ngaich halanken cha Anga-aṅ nö umuh.  
3Ngaich yihtöre nö in Ò yik Feresī, kalahan, nö ngö ṙô, Kô ang ngòh tarik nö 
ṙāngö pīhöre nöng keuheūttöre löknyö chööḵnyi?  
4Ngaich ngö ṙô Anga-aṅ, nö sapṙô cha, Öt ve-ekūö e öyih tö ngam Vamīlen 
cha ik raneh nö kikōnyö kikānö tī inrē nö vīlen cha.  

5Ngaich ngö ṙô Anga-aṅ, Angū-ö an lökten tarik, nö ṙāngö yöngre; ngaich 
haköpngöre nö im pīhöre, ngaich nët tak cha-a nö vīngöre nöng hēngö alaha.  
6Ngaich cha-a nö öt ngöhören nö nët, höng hēngö alaha pöri. Lökten minā 
töhamūlö tö ngam Tēv, un harēvi tö tarik.  
7Ngaich ngö ṙô cha-a tö Ò, Kūö yòh ök pöri Môsös nö hōtö kinūichngö 
ṙināngö, ngaich ṙā-aiyö ngam kikānö?  
8Ngaich ngö ṙô Anga-aṅ tö cha, Kūö nganë-eṅ ellōn yīö ök Môsös nö 
halöngten yīö ṙāngö pihöre; rö-ö pöri angū-ö nö tö ngati, ik raneh.  
9Ngö ṙô Chin tö yīö, Ngòh ṙamāngö pihöre min; nö öt kūö chinô-òṅ, ngaich 
pihö tö ngam tahëng, höng ma-asĕhha anga-aṅ. Ngam töpīhövö tö ngam töṙā-
aiyö kikānö, ma-asĕhha anga-aṅ inrē. 
10Ngaich ngö ṙô yik mahaköp tö Ò, Yē e nö ngatī inlahen nö im tarik tö ngam 
pīhö ò, ĕhten öre yĕn öt pīhöre.  
11Ngö ṙô pöri Anga-aṅ tö cha, Öt ṙòkhöre yin vē tarik nö kô nö kēḵ ngam ṙô 
angū-ö; höng yip tökē-ĕvkūö pöri tö e.  
12Pòn kumkantöre yip inrē, yip töngatī finötnyö, nö ṙā-ang ellōn yöngre. 
Kumkantöre yip inrē, nö tövī-iyö tö tarik. Kumkantöre yip inrē, yip 
vamīngöre, töpòkūö ngam pūlngö ngam halīöngö. Ngòh tökô nö kē-ĕ e, 
hökngen ò yēḵ nö kē-ĕ e.  

Hakôlò Yik Kunnyīö Ang Yēsū 
(Mk 10.13-16; Lk 18.16-17) 

13Ngaich kētu yik kun nyīö nö in Ò; pòn hōtu Anga-aṅ nö ṙātö eltīre nö i kui 
cha, nö ve-elkui cha. Ngaich yik mahaköp nö vëken cha.  
14Ngö ṙô pöri Yēsū; Höktö më kun nyīö nö yihtöre nö in Chu; uh yin nö sōtu; 
tön ngatī aṅkūö an ngam pūlngö ngam halīöngö.  
15Ṙātö eltīre ngaich Anga-aṅ nö i kui cha; ngaich kiröönngöre.  

Ök Tökòlò Ṙāl Tarik 
(Mk 10.17-31; Lk 18.18-30) 

16Ngaich hĕng tak ök yamihtöre nö in Yēsū, tö ngö ṙô, Mahaköphöti; asuh ap 
tölöök la-en chu, hòṅ chu nômuvö tö ngam tö örheūheu aṅ?  
17Ngaich ngö ṙô Anga-aṅ tö ò. Kūöyòh öm hatönö Chu, tö inlahen tölöök? 
Humëng taka Ap tölöök. Yē meh pöri hòṅ kuhēthötre im nômö, haköp në 
man yēḵ chöngö.  
18Ngaich ngö ṙô anga-aṅ, Nup yòh? Ngaich ngö ṙô Yēsū, Um fël tarik; um 
asĕhha; um ulāiyö; um sūöicha;  
19Milēḵṙen tö nap yöngre; hāngenlōn man inrē tö holre, sā lōn meh töre.  
20Ngaich ngö ṙô ök ṙāl tarik tö Ò, Ngaich chin haköpö u nö ṙòkhöre. Asuh ap 
tö öltöre nö in chu? 
21Ngaich ngö ṙô Yēsū tö ò, Yē meh hòṅ teungten; kuṙòh, kirööngöre man; 
inyihngö nup inlānenre, ngaich alōntö yāich; ngaich me-eṅ mīnö el halīöngö 
kanôlò; ngaich ta-a tömrit Chu inrē.  
22Hē ngam ṙāl tarik nö hang ṙô Ò, kiröönngöre ngaich anga-aṅ nö haṙīvölōn; 
pò ò nö töpōiyen inlānen.  
23Ngaich ngö ṙô Yēsū, tö yik haköptöre, Tökô-òṙô Chin tö yīö, Kihngen yin vē 
tökôlò tarik nö kuhēthötre nö im pūlngö ngam halīöngö.  
24Hēk Chin ngö ṙô tö yīö, Lööṙen ön ngòh ūṅt nö meuthöt nö lökhöt rit 
charum, tö ngòh tö kôlò tarik nö kuhēthötre nö im pūlngö ngam Tēv.  
25Hē yik mahaköp nö hāngö e; ngaich cha-a nö pōiyen pinngangkūö, nö ngö 
ṙô Achīö öp pökeh tökô nö hayöökaṙen?  
26Ngaich ngëichken cha Yēsū, nö ngö ṙô, “Tötkô an angū-ö nö i tarik; höng 
tökô pöri nup tö keuheūttöre nö im Tēv.  
27Ngaich Pītör nö ngö ṙô tö Ò, Yĕh meuk; ṙòkhöre ṙahāngö in īhö, ngaich 
tömrit Meh. Asuh papkeh min taneūngen ih?  
28Ngaich Yēsū nö ngö ṙô tö cha, Tökô-ò ṙô Chin tö yīö yī-ö tamömrit Chu, i 
tinfömlö taṙòkhöre, hē ngòh Kūön Tarik min nö ūichlöre nö el kantēra 

kanôlòre; ūichlöre min yī-ö inrē, ël nup tö nët sīön kantēra, kakòkken yip tö 
nët sīön miyöngö Israĕl. 
29Ngaich ṙòkhöre yip ṙamā-ang patīre, hanöng kisānöre, yöngre, kūönre, 
panamre, tö pòkūö Mine-eny Chu; hēngòng taneūngen min; ngaich amīnu tö 
ngam nômö tö örheūheu-aṅ.  
30Maṙôngö pöri min yip mu-unôich nö urĕh; yip mu-urĕh inrē nö unôich.  

T. Mëtiv 20 

Yik Tö La-evṙen Nö El Panô-òṅ 

1Sā öp töhĕng tak an tarik, ngam pūlngö ngam halīöngö, öp tö patī-ivö, öp tö 
ka-euilökūö tö peuheū, nö kiröönngöre, nö ngöönkö tö la-evṙen nö el öp 
panô-òṅre.  
2Ngaich hē ò nö hōtö yip töla-evṙen nö hĕng tāk rupīö i töhĕng sakāmö; 
ngaich tīnngen cha anga-aṅ nö el panô-òṅ.  
3Im tö machūötör köṅny ṙô anga-aṅ nö kiröönngöre nö hēk; ngaich meuk yik 
tahëng, nöng sökhaka nö elpanam, nöng öt la-evṙen.  
4Ngaich ngö ṙô anga-aṅ tö cha, Kuṙòh; kiröönngöre yin yī-ö inrē, el öp panô-
òṅ chu; kē-ĕkūö yīö chin min, yē ṙôkhöl yīö. Ngaich kiröönngöre cha-a.  
5Hēk anga-aṅ nö kiröönngöre, im tö nët sīön köṅny ṙô, im tö lūöi köṅny ṙô 
inrē; ngaich nöng ngatī.  
6Im tö taneui köṅny ṙô anga-aṅ nö kiröönngöre nö hēk; ngaich kôtökūö tö yik 
tahëng taka, nöng sökhaka. Ngaich ngö ṙô anga-aṅ tö cha, Kūöyòh öi yī-ö 
höng sökhaka ihih, hĕng sumkam, höng öt la-evṙen? 
7Ngaich ngö ṙô cha-a tö ò, Kūö tö rö-ö tarik ngamöönken ih. Ngaich ngö ṙô 
anga-aṅ tö cha, Kuṙòh; kiröönngöre yin yī-ö inrē, el öp panô-òṅ chu.  
8Haraptöre ngaich ngam harap; ngaich ngö ṙô ngam tö panô-òṅvö, töp yōm 
chehenre, Havëtö yip töla-evṙen kē-ĕkūö cha tö raneushö cha, rĕhtö tīre i yip 
mu-unôich, unôich i yip mu-urĕh.  

9Ngaich hē yik töngöönka ik tö taneui köṅny ṙô, nö yihtöre; kö kahĕng tāk 
taneūngen cha-a tö rupīö. 
10Ngaich hē yik mu-urĕh nö yihtöre, ngaich mötlö taneūngen cha-a, tö lōnre. 
Ngaich pöri cha-a nöng ngatī, kö kahĕng tāk rupīö.  
11Ngaich hē cha nö kēḵ raneushöre, līn cha-a ngaich nö ik tö patī-ivö; ngaich 
ngö ṙô, 
12Höng humeng köṅny ṙô rô-òten yin vē nö la-evṙen; ngaich nö haṙongtu nö 
in ih, tö meh, īhö töhĕng sumkam la-evṙen, öi el ngam tavūöi.  
13Ngö ṙô pöri anga-aṅ, nö sapṙô ök tö hĕng tak aṅ in cha, Mah! Rö-ö chin 
miyëḵ tö meh. Röh öm töhōḵ tö töhĕng tāk rupīö in chu?  
14Kēḵ ngam rupīöre man; kuṙòh ngaich kiröönngöre. Kanahanglōnre chin kē-
ĕkūö ngòh mu-unôich, sā tī chu in meh.  
15Ötkô ṙöng öich kahngenre, yē öp lōn chu, tö chehenre? 
16Kunyahaṅelmat ṙöng öm, pò chu öt ma-iṅ tīre? Ngatī min vē mu-unôich nö 
urĕh; ngaich urĕh vē mu-unôich.  

Linūöi Heuh Ṙô Yēsū Nö Eūkö Kinpāha Re 
(Mk 10.32-34; Lk 18.31-34) 

17Hē Yēsū nö hòṅ chuh Yerūsalem, ngòṅ yik tö nët sīön tak Anga-aṅ 
mahaköp, nö köhngen; ngaich el talöökö Anga-aṅ nö ngö ṙô tö cha,  
18Yĕh meuk; chuh Yerūsalem in; ngaich kētu min ngòh Kūön Tarik nö i yip 
mākūö kūönṙô, i yip kamūich inrē; ngaich cha-a min nö hōḵngövah Ò nö 
kapah. 
19Ngaich kēten Ò nö i yip tahëng mihëṅṙö tarik, nö hayëḵe, fohoh, harātu 
inrē. Im linūöi sumkam pöri min Anga-aṅ nö choholre.  

Havëkö Ök Inyöngö Kikānö 
(Mk 10.35-45) 

20Ngaich yihtöre nö in Ò, ök pīhö Sepiti, nö holtö nak kūönre, sōntökūöre nö 
ve-ekūö Ò, nö hēngö havëka nö in Ò.  

21Ngaich ngö ṙô Anga-aṅ tö ò, Asuh ap lōn meh? Ngaich ngö ṙô anga-aṅ tö Ò, 
Chöngu Man yēḵ hòṅ nā kūön chu nö ūichhaka, hĕng tarik lahāmö Meh, hĕng 
taka latavē meh inrē, nö im pūlngö meh.  
22Ngö ṙô pöri Ang Yēsū, Rö-ö yin akahalōn töp havëköre. Kô-òren an òkkūö 
öp kulah, öp ahòkkūö Chu min? Vōkö inrē tö ngam vinôkö, vahōk Chu min? 
Ngaich ngö ṙô cha-a tö Ò, Kô-òren an. 
23Ngaich ngö ṙô Anga-aṅ tö cha, Òk kūö öp kulahnan min, öp ahòkkūö chu; 
vōkö inrē töp vinôkö, vahōk Chu; ngam inūichhak pöri lahāmö chu, latavē 
chu inrē rö-ö nö kahëḵtö Chu; höng kine-eṅkūö yip tö höngkaṙen tö ngam 
Yöng Chu.  
24Ngaich hē yik tö söm tak nö hāngö e, kunyahaṅlōn cha-a ngaich nö i nak 
tönët tak tö kahëmre.  
25Havëten cha pöri Yēsū nö in Ò, ngaich ngö ṙô. Akahalōn yin, tö yik mākūö 
vē tahëng mihëṅṙö nö hakeū chöngöre nö in cha: ngaich yik yöngṙen cha nö 
chönguvö nö in cha. Öt ngatī pöri min angū-ö nö in yīö.  
26Ngòh tö hòṅ pōiyö pöri nö in yīö, mameukṙen yīö min anga-aṅ;  
27Ngòh tö hòṅ urĕh nö in yīö, kūönkūö yīö min anga-aṅ.  
28Sā ngòh Kūön Tarik nö yih, rö-ö nö tö meūken, mameukṙen pöri ane inrē 
kamëtö nômöre, nö ṙāi tömaṙôngö.  

Halanken Nak Tötmeuk 
(Mk 10.46-52; Lk 18.35-43) 

29Ngaich hē cha nö kunyi-inyre nö ṙā-ang Yerikō, maṙôngö yik tamömrit Ò.  
30Ngaich nët tak nak tötmeuk tarik i taseū talöökö nö ūichhaka, hūḵ-a cha-a 
nö ngö ṙô, hē cha nö hāngö Yēsū nö lök muh, Mā; aheūkölōn tö ai; Me-eṅ 
Kūön Tāvit.  
31Ngaich vëken cha yik tömaṙôngö; pòn hōten cha nö ṙāngôre. Vaichtö 
ṙūönyôre pöri cha-a, nö ngö ṙô, Mā; aheūkölōn tö ai; Me-eṅ Kūön Tāvit.  
32Sökngöre ngaich Yēsū; ngaich havëten cha; ngaich ngö ṙô, Asuh ap lōn nā, 
la-en Chu in nāṅ?  

33Ngaich ngö ṙô cha-a tö Ò. Mā; hòṅ löpnyukūö nun në mat ai.  
34Ngaich aheukölōn Yēsū, ngaich lūölkö mat cha; ilööṙen cha-a nö meuk; 
ngaich tömrit Ò.  

 T. Mëtiv 21 

Ha-öinytu Yīhi NÖ i Yeruselem 
(Mk 11.1-11; Lk 19.28-40; Jn 12.12-19) 

1Hē cha nö röhta nö i Yerūsalem, sölta ngaich nö i Petfēkē, i kui ap rung Òliv; 
ngaich nët tak tahīnngö Yēsū tömahaköp.  
2Ngö ṙô tö cha, Kuṙòh, kuhēthötre nan im tuhēt, ngam i kūö nāṅ. Iṙūö 
kôtökūö nan min töp köttö, tö kapòkhaka, hĕng nòng ap kūön ò in ò. Luhlen 
ò, ngaich kēten u in Chu. 
3Ngaich yĕn hĕng tak tö ṙô-òv tö nāṅ, ngö ṙô panchö, Hòṅ īnu ap Mā tö u. 
Ilööṙen min anga-aṅ nö tīntö u.  
4Ngaich angū-ö, pòn kinheūṅtngen ök tö ngö ṙô pròfĕt 
5Ve-eny nang ap kikānö kūön Sīyôn. Yĕn meuk, ngam Rācha meh nö yihtöre 
nö in meh; yāichtöhechṙen, i uk köttö, i uk kūön köttö inrē. 
6Kiröönngöre ngaich nak mahaköp, ngaich teūngen tö tinölôre tö Yēsū. 
7Ngaich kum tök köttö, tök kūön ò inrē. Ngaich afahlö nuk hilāre cha-a nö i 
uk u. Ūichlöre ngaich Anga-aṅ.  
8Maṙôngö yik inrē tarik mahaṙĕhtö hilāre nö el talöökö; rēvre inrē yik 
ṙamaltö rōi chōn, ngaich haṙĕhtö u nö el talöökö.  
9Ngaich yik tömaṙôngö, yik mu-urēhĕkūö Ò, yik tamömrit Ò inrē, nö pōitô nö 
ngö ṙô, Hōsanna i ngam Kūön Tāvit. Tökôlò An ngam yamih nö i Mine-eny 
ngam Mā; Hōsanna latulöng.  
10Ngaich hē Ò nö yih nö i Yerūsalem, hĕng pumnāmö ngaich ngam panam nö 
taṙōllöngṙen; ngaich ngö ṙô. Achīö ang ngòh?  
11Ngaich yik tömaṙôngö nö ngö ṙô, Ngòh pròfĕt Ön, Yēsū, ṙamā-ang Nāseret i 
Kelelī.  

Chuh El Ngam Töhet Chūök Ang Yēsū 
(Mk 11.15-19; Lk 19.45-48; Jn 2.13-22) 

12Kuhēthötre ngaich Yēsū nö el ngam töhet chūök ngam Tēv; ngaich ahōngen 
cha yik mi-inyih, mahavah inrē, nö el ngam töhet chūök; kuringngö nuk mīs 
yik mahaṙīkö rupīö inrē, tö nuk anūchö yik mi-inyihkö nyö-öṅ.  
13Ngaich ngö ṙô Anga-aṅ tö cha, Ngö kinūichngö an, Patī vine-eṅkūötēv 
invëka, an min ngam patī Chu; ngaich pöri yī-ö vītö e nö chūök mu-ulāiyö.  
14Ngaich yihtöre yik tötmeuk, tökaròk inrē, nö in Ò, nö el ngam töhet chūök, 
ngaich halanken cha Anga-aṅ.  
15Hē yik mākūö kūönṙô pöri, tö yik kamūich inrē, nö meuk nuk pinngangkūö 
tī Yēsū yik nyīö inrē nö pōitô nö el ngam töhet chūök, nö ngö ṙô, Hōsanna i 
ngam Kūön Tāvit; kunyahaṅlōn cha-a.  
16Ngaich ngö ṙô tö Ò, Hang ṙô vē nyīö, Ömeh? Ngaich ngö ṙô Yēsū tö cha, 
Hôṅ; öt ve-ekūö ngih öi yī-ö, Löknyö elvāng tëṅnö, nööinyö man tö töteung.  
17Ṙā-ang Anga-aṅ tö cha, ngaich kunyī-inyre nö ṙā-ang el ök panam; nö chuh 
Petenī; ngaich haṙòh in e.  

Ötlēkôre Yēsū Tök Anychīr Chōn 
(Mk 11.12-14,20-24) 

18Ngaich im peuheū, hē Ò nö havantöre nö im panam, kapahare Anga-aṅ; 
ngaich meuk ök tahĕng māṅ anychīr chōn i taseū talöökö; ngaich yihtöre nö 
in ò; ngaich öt kanôtukūö tö ṙòng ò, höng rōi.  
19Ngaich ngö ṙô Anga-aṅ tö ò, Uh man yēḵ ṙôngu, töngamuhöten, örheūheu 
inrē. Ngaich irūö nyangngö ök anychīr chōn.  
20Ngaich hēk yik mahaköp nö meūkan; ngaich pingangkūö cha-a; ngaich ngö 
ṙô, Sitih ang ngam anychīr chōn nö iṙūö nyangngö?  
21Ngaich ngö ṙô Yēsū tö cha, Tökô-ò ṙô Chin tö yīö, Yē yīö öi mikahavö, öi öt 
katöngalōn, ngaich yī-ö min öt höng la-evṙen tö tösā ngam tö ngaich nö im 
anychīr chōn; yē yīö pöri min ngö ṙô tö ngih rôngö, Ateuklöng man yēḵ, 
ngaich sūḵtöre el mai; ngaich ngatī angū-ö nö kô-òren. 

22Nup taṙòkhöre havëkö yīö im vine-ekūötēv, ṙātö ellōnre, ngaich teūngen yī-
ö min.  

Hatön Lök Tö Kanò-òṅ Yēsū 
(Mk 11.27-33; Lk 20.1-8) 

23Ngaich hē Ò nö kuhēthötre nö el ök töhet chūök; ngaich yik mākūö kūönṙô, 
tö yik mākūö yik tarik inrē, nö yihtöre nö in Ò, hē Ò nö haköphöti; ngaich 
ngö ṙô, Asuh ap chöngö Meh, la-evṙen tö në? Achīö ap kamëḵ-eṅkūö Meh tö 
chöngö?  
24Ngaich ngö ṙô Yēsū, nö sapṙô cha, Hĕng öp ṙô Chu Chu-ö inrē, hatönö yīö, 
Yē yīö min ve-eny nang Chu, ngaich ngati Chu-ö min ve-eny nang yīö tö 
chöngö Chu, la-evṙen tö në.  
25Aṅ yih ök vinôkö tī Yôhan? Aṅ el halīöngö? Aṅ i tarik ṙöng?” Ngaich cha-a 
nö ve-ekūöre, nö ngö ṙô, Yē hī ngö ṙô, Aṅ el halīöngö; ngaich ngö ṙô min 
anga-aṅ tö hī, Kūöyòh pöri öi öt ṙātö ellōnre in Ò?  
26Yē hī pöri min ngö ṙô, Aṅ i tarik; pa-ekūö ayī-ö tö vē tömaṙôngö, pò cha nö 
ṙòkhöre lōn tö Yôhan nö pròfĕt.  
27Ngaich ngö ṙô cha-a, nö sapṙô Yēsū “Öt akahalōn in. Ngaich ngö ṙô Anga-aṅ 
tö cha inrē, Öt rēhĕn Chin Chu-ö hòṅ ve-eny nang yīö töp chöngö Chu, la-
evṙen tö në.  

Nëttaka Kikōnyö Kūön (Inchōḵoṙô) 

28Sitih lōn öi yī-ö? Hĕng taka ök tarik tö nët tak kūön tö kikōnyö. Yihtöre 
anga-aṅ nö ik maṙöinylö, ngaich ngö ṙô, Kakūönö; kuṙòh, la-evṙen man 
töngamuh el öp panô-òṅ vāin.  
29Ngaich ngö ṙô anga-aṅ, nö sapṙô ò, Sōḵ chin. Unôichngöre pöri anga-aṅ nö 
havöötö ellōnre; ngaich kiröönngöre. 
30Yihtöre anga-aṅ nö ik manāngö, ngaich nöng ngatī ṙô. Ngaich ngö ṙô anga-
aṅ, nö sapṙô ò, Mā; kiröönngöre chin. Ngaich rö-ö nö kiröönngöre. 
31Öp yòh öp tö mināṅ tö nët tak töteūngen tö lōn ngam yöng? Ngaich ngö ṙô 
cha-a, Ngam maṙöinylö. Ngaich ngö ṙô Yēsū tö cha, Tökô-ò ṙô Chin tö yīö, tö 

vē mahamūl ṙāi kinëhöt chehen, vē tötkôlò kikānö inrē, nö urĕh tö yīö, nö 
kuhēthötre nö im pūlngö ngam Tēv.  
32Pò Yôhan nö yih nö in yīö, nö im talöökö tölöök; ngaich rö-ö yī-ö ṙātö 
ellōnre in ò. Ngaich pöri vē mahamūl ṙāi kinëhöt chehen, tö vē tötkôlò 
kikānö inrē, nö ṙātö ellōnre nö in ò. Ngaich yī-ö, hē yīö meūkö e, öt rēhĕn 
havöötö ellōnre unôich; hòṅ yīö ṙātö ellōnre in ò.  

Yik Yōm Panô-òṅ (Inchōḵoṙô) 
(Mk 12.1-12; Lk 20.9-19) 

33Hangihtöre yin tö ngaich tahëng inchōḵoṙô. Hĕng taka ök tarik töpati-ivö, 
ök vamī panô-òṅ vāin; ngaich kalonglö e; ngaich ultö kinrān vāin nö ël e; 
ngaich mānlö tökiröng patī; ngaich hökiṙen angū-ö nö i yik yōm panô-òṅ; 
ngaich chuh tahëng panam anga-aṅ.  
34Ngaich hē kanöinyòng u, tīnngö mahalanṙenre anga-aṅ nö i yik yōm panô-
òṅ, nö kēḵ nuk kintölö ò. 
35Ngaich yik yōm panô-òṅ nö kēḵ yik mahalanṙen ò; hĕng tak ök tö fōhoh, 
fëli öt tahëng, kulëhe ök tahëng.  
36Hēk anga-aṅ nö tīnngö tahëng mahalanṙen, tömööḵlö tö yik mu-urĕh; 
ngaich cha-a nöng ngati tī tö cha. 
37Unôichngöre anga-aṅ nö tīnngö ök kūönre, nö in cha; nö ngö ṙô; Milēḵṙen 
yip min tö ngòh kūön chu.  
38Ngaich hē yik yōm panô-òṅ nö meuk ök kūön ò; ngaich ngö ṙô cha-a tö höö, 
Ngòh ön tö-amīnu; ta-a, töi fëlan, ngaich kēḵ ngih amin ò.  
39Ngaich kēḵ an cha-a; ngaich kavalnyen ò, nö la-uk; ngaich fëlan.  
40Sitih tī öp min tö panô-òṅvö tö yip yōm panô-òṅ, yē öp hē ò nö yih.  
41Ngaich ngö ṙô cha-a tö Ò, Ip tölngö ötkanôlò tīre öp min nö fëlngö yip 
tötkôlò tarik; ngaich hökngen ngam panô-òṅ nö i yip tahëng yōm panô-òṅ, 
yip kamë-eṅkūö ò min tö ṙòng ip hēre.  

42Ngaich ngö ṙô Yēsū tö cha, Öt ve-ekūö aṅ mat nup töhet līpöre öi, Ngam 
ihong sahōḵo yip mamānö, ngaich anga-aṅ nö vītu nö yöngkūö sinkeukngö. 
Aṅ i ngam Mā an angū-ö; ngaich pingangkūö në mat hī 
43Lökten Chin ngö ṙô tö yīö. Kē-ĕyö an min ngam pūlngö ngam Tēv, nö ṙā-
ang in yīö; ngaich kētu min nö i yip tahëng tarik, yip kamëtö ṙòng. 
44Ngòh tösuktöre nö i kui ngòh ihong, laköl min anga-aṅ, nö panyeny. Öp tö 
fukkui pöri min tö ò, nöng pirāti, sā pitung.  
45Ngaich hē yik mākūö kūönṙô, yik Feresī inrē, nö hang minë inchōḵoṙô Ò; 
ngaich akahalōn cha-a tö Ò nö ṙôten cha.  
46Ngaich hē cha nö hòṅ kēḵ an, pa-ekūö cha-a tö yik tömaṙôngö, pò ò nö 
pròfĕt, tö lōn cha.  

T. Mëtiv 22 

Nyinā-aṅ Inpīhö (Inchōḵoṙô) 
(Lk 14.15-24) 

1Hēk Ang Yēsū nö sapṙô, nö ngö ṙô tö cha, nö inchōḵovṙô,  
2Sā öp tö hĕng tak an rācha, ngam pūlngö ngam halīöngö, öp maha-aṅhaṅl hē 
inpīhö öp kūön ò.  
3Ngaich tīnngö yip mahalanṙenre nö havëtö yip tö ngöönka nö im nāhaṅl 
inpīhö; ngaich sōḵ cha-a nö yih.  
4Hēk anga-aṅ nö tīnngö yip tahëng mahalanṙenre, nö ngö ṙô, Ve-eny nang 
cha yip töngöönka, Yĕh meuk; ngaich chin lēnen tī tö nup nya-aṅkūö. Ngaich 
chin ṙatnyö likeun nuā, tö alahavö inrē. Ṙòkhöre nun nö ngaich nö lēnen. Ta-
a, yihtöre ing nāhaṅl inpīhö.  
5Ngaich pöri cha-a nöng öt chumkūöṙen tö e; ngaich kiröönngöre cha-a nö i 
la-enre, hĕng taka chamuh el nôköre, hĕng taka chamuh i nup i nyihköre.  
6Ngaich yip tahëng nö kēḵ yip mahalanṙen ò, ngaich kēkö alaha cha, nö 
sumrōngngökūö cha, ngaich fëlngen cha.  

7Līn ngaich ngam rācha; ngaich tīnngö yip kumyungre nö fëlngö yip famël; 
föngngö öp panam cha inrē.  
8Ngaich ngö ṙô anga-aṅ tö yip mahalanṙenre, Lēnen ön ngih nāhaṅl inpīhö nö 
ngaich; ngaich pöri cha-a yip töngöönka nö ötkô.  
9Lökten yin kuṙòh; chuh el nup famangngö ël höö talöökö. I tum tak 
kanôtökūö yīö pöchö, tölṙô cha nö yihtöre nö ing nāhaṅl inpīhö.  
10Ngaich yip mahalanṙen nö kiröönngöre nö el nup tö kiröng talöökö; ngaich 
ṙòkhöre hamūl tö yip kanôtökūöre, hĕnghöre tötlöök tölöök inrē. Ngaich 
ngam chūök inpīhö nö tööḵlö tö yip yamih.  
11Hē ngam rācha pöri nö kuhēthötre nö ngëichkö yip yamih, hĕng tak 
maheuṅk anga-aṅ tö tarik, ök töthilā tö hīlā yamih nö im inpīhö.  
12Ngaich ngö ṙô anga-aṅ tö ò, Kahōlö; sitih lökta öm me-eṅ ihih, öm öt hīlā tö 
hilā yamih nö im inpīhö?  
13Ngaich anga-aṅ nöng öt ṙô-òv. Ngaich ngam rācha nö ngö ṙô tö yip 
mameukṙenre, Nyëk kël ò kalröön ò inrē. Kavalnyen ò el sinngūlö, in e an 
min nö peuiny, kap kui kanapre inrē. 
14Pòn maṙôngö yip töhavëka; haroh tum tak pöri yip tökatöllöng.  

Intönö I Kinë Tö Ṙāi Masūl 
(Mk 12.13-17; Lk 20.20-26) 

15Kiröönngöre ngaich yik Feresī, ngaich ve-ekūöre tötīre, nö tingööpan i nup 
ṙô Ò.  
16Ngaich tīnngö yik mahaköp nö in re cha-a, nö holtö yik aṅ in Hērôt, ngaich 
ngö ṙô cha-a, Mahaköphöti; akahalōn in tö Meh tökô-en, im kanô-en Man inrē 
haköptö talöökö ngam Tēv Öt hĕng tak chumkūöṙen inrē; pò Meh öt 
ngëichkökūö tarik.  
17Ve-eny nang ih Man, lökten, Sitih lōn Ömeh? Töhuveū ön ngam kinë-eṅkūö 
Kaisör, tö ṙāi ṙētö tarik? Rö-ö ṙöng? 
18Akahalōn pöri Yēsū tö ötlanöökö cha; ngaich ngö ṙô, Kūöyòh öi kalaha Chu, 
yī-ö mahanyatkö elmat?  

19Hameukhömat Chu ta-ih, töp rupīö ṙāi ṙētö tarik, Ngaich cha-a nö hĕng tāk 
kahëti nö in Ò.  
20Ngaich ngö ṙô Anga-aṅ tö cha, Insā-a chīö öng ngih? Ngam kinūichö inrē?  
21Ngaich ngö ṙô cha-a tö Ò, Insā-a Kaisör. Ngaich ngö ṙô Anga-aṅ tö cha, Kē-
ĕkūö Kaisör, tö nup aṅ in Kaisör, kē-ĕkūö ngam Tēv, tö nup aṅ im Tēv.  
22Ngaich hē cha nö hāngö e, uṙeh cha-a ngaich, ngaich kiröönngöre nö 
ṙāngen Ò.  

Intönö I Ngam Chanòhòl Ṙā-ang I Tökapah 
(Mk 12.18-27; Lk 20.27-40) 

23Im hē e angū-ö sakāmö, yik Satukī nö yihtöre, nö in Ò, yik törö-övṙô tö 
invanlö tökapah, ngaich cha-a nö hatönan, nö ngö ṙô.  
24Mahaköphöti; ngö ṙô ök Môsös. Yē ngòh tarik nö kapah nöng öt kūönu, 
ngaich öp kahëm ò nö pīhötö ngam pīhö ò nö hakūöntö kūön ök mëmre.  
25Sat tak yik umuh, mëmre kahëmre; ngaich pīhöv ök maṙöinylö, ngaich 
kapah, nöng öt kūönu; ngaich ṙāngö ök pīhöre nö ik kahëmre.  
26Ngatī inrē, ök innëtö tök linūöyö, söl ik sinātö.  
27Unôichngöre ök kikānö nö kapah inrē.  
28Lökten, ip invanlö tökapah min, pīhö chīö ök min tö më tö sat tak; tön 
ṙòkhöre cha-a nö pīhövö tö ò?  
29Ngaich ngö ṙô Yēsū, nö sapṙô cha, Vaich yin, pò yīö öt akahalōn tö ṙô nup 
töhet līpöre öt rēhĕn tö minhôiṅyö ngam Tēv.  
30Pòn ip invanlö tökapah min, cha-a nö öt pīhöre, höng sā yip ma-ahānga 
pöri el halīöngö.  
31I inlahen ngam invanlö tökapah pöri, öt ve-ekūö ngam ṙô ngam Tēv öi, tö 
ngih tö ngö,  
32Chu-ö Chin Tēv Aprahām, Tēv Isāk, Tēv Yāköp inrē. Rö-ö an ngam Tēv nö 
Tēv yip tökapah, tön Tēv yip tö aṅ.  

33Ngaich hē yik tömaṙôngö nö hāngö e; ngaich pingangkūö cha-a tö ṙô Ò nö 
haköphöti.  

Minë Tökiröng Chööngö 
(Mk 12.28-34; Lk 10.25-28) 

34Ngaich hē më Feresī nö hang yik Satukī nö tahai ṙô tö Ò, hamūlöre cha-a 
ngaich.  
35Ngaich hĕng tak ök aṅ in cha, yōm chöngö, kalahan nö hatönan; nö ngö ṙô.  
36Mahaköphöti; ap yòh ap töpōyö chöngö i në chöngö? 
37Ngaich ngö ṙô Anga-aṅ tö ò, Hāngenlōn man tö ngam Mā Tēvre, holtö 
ellōnre, holtö nômöre holtö kuilōnre inrē.  
38Angū-ö an töpōyö, raneh inrē nö chöngö.  
39Sā e an ngam innëtö, Hāngenlōn man tö holre, sāre töre. 
40Inë tö nët chöngö; nö kilölhaka nö ṙòkhöre në chöngö, tö nup ṙô yik pròfĕt 
inrē.  

Intönö I Alaha Ngam Misāyā 
(Mk 12.35-37; Lk 20.41-44) 

41Hē yik Feresī nö ṙòngmö mūlhaka; ngaich hatönö cha Yēsū, nö ngö ṙô, 
42Sitih lōn öi yī-ö tö Kristū? Kūön chīö Angah? Ngaich ngö ṙô cha-a tö Ò, 
Kūön Tāvit.  
43Ngaich ngö ṙô Anga-aṅ tö cha, Sitih pöri Tāvit nö ngö ṙô, nö hachōḵnyu ṙô 
töm Töhet Fanöinylö; Mā, nö ngö tö Ò;  
44Nö sā ngih, Ngö ṙô An ngam Mā tö ngam Mā chu, Ūichngöre Man lahāmö 
Chu; hanöngsaha tī Chu, ṙātö yip tökunyahaṅelmat tö Meh, nö ranöönö röön 
Meh.  
45Yē Tāvit nö Mā ngö tö Ò, sitih Ang nö kūön ò?  
46Ngaich öt hĕng tak tökô nö sapṙô Ò; ngaich hēngen tö e angū-ö sakāmö, nö 
öt hĕng tak mahatönan.  

 T. Mëtiv 23 

Ṙô Yēsū Nö In Yik Mahaköptö Minë Chöngö Tö Yip Feresī Inrē 

(Mk 12.38-39; Lk 11.43,46; 20.45-46) 

1Ngaich Yēsū nö ve-ekūö yik tömaṙôngö, tö yik haköptö Ò inrē.  
2Nö ngö ṙô, Ūichhaka yin vē kamūich vē Feresī inrē, nö el chūök Môsös.  
3Lökten, ṙòkhöre nup ṙô cha nö tölṙô yīö, hang yī-ö, haköp inrē, Uh pöri yī-ö 
asīnken la-en cha; pò cha nöng ṙô-òv, öt kētöre pöri.  
4Nyëklö tölangan yin kum, nup tötkaneūnen; ngaich hakeunlö u nö el ranôṙö 
tarik. Ngaich öt rēhĕn cha-a nö halöinykö u tö kuntīre.  
5Ṙòkhöre pöri nup la-en cha, nöng inmeukhömat tarik. Pò cha nö pōitāk tī tö 
nup tökūichö i vanön kui cha; ṙūönyö tanāich hilāre inrē.  
6Hāngenlōn inrē cha-a tö nup chūök mā, hē el nāhaṅl, nup chūök mā inrē, el 
chūök vine-eṅkūötēv.  
7Hòṅ salāmö inrē nö elpanam; ngaich hōtö tarik nö ngö ṙô nö havëken cha, 
Rappī.  
8Uh pöri yī-ö halöngtenre, Rappī ngö invëka; tön hĕng tak An ngam 
mahaköpten yīö; ṙòkhöre yī-ö öi holre.  
9Ui yöngrevö ṙô tö tarik, ing panam; tön hĕng tak An ngam Yöng yīö, ngam el 
halīöngö.  
10Ui rēhĕn halöngtenre, Mahaköphöti ngö invëka; tön hĕng tak An ngam 
Mahaköpten yīö, Ang Kristū.  
11Ngòh töpōyö pöri nö in yīö, mahalanṙen yīö min anga-aṅ 
12Ngòh mahapōilöre min, ngaich hayāichi; ngòh mahayāichngöre min, ngaich 
hapōilöngö.  

Sō-en Minë Innyatkö Elmat Tö Cha Ang Yēsū 
(Mk 12.40; Lk 11.39-42,44,52; 20.47) 

13Tötkôlò yin yī-ö, kamūich, Feresī inrē, mahanyatkö elmat; pò yīö harahkūö 
tarik nö im pūlngö ngam halīöngö; pò yīö öt kuhēthötre, öt rēhĕn halöngten 
yip töhòṅ kuhēthötre.  

14Tötkôlò yin yī-ö kamūich, Feresī inrē, mahanyatkö elmat; pò yīö 
kumheūṅtngö inlanen tafīösi kikānö; ngaich hanyatkö elmat yī-ö inrē, marôta 
ṙô ve-ekūötēv. Lökten yin min töpōyen ötkanôlò.  
15Tötkôlò yin yī-ö kamūich, Feresī inrē, mahanyatköelmat; pò yīö havī mai 
panam inrē; öi vītö tarik nö sā yīö. Ngaich yē ò nö ngaich nö ngatī vinīten, 
ngaich nët höl sinṙaklökūö anga-aṅ nö kūön ngam chūök ötinkôlò, tö yīö.  
16Tötkôlò yin yī-ö, tötmeuk mahachōkūö; yī-ö tö ngö ṙô, Ngòh töchūökuṙô 
töm töhet chūök, ngaich tötköp angū-ö. Ngòh töchūökuṙô pöri tö nup 
humlum i ngam töhet chūök, tököp angū-ö.  
17Yī-ö tötakaha, tötmeuk inrē; öp yòh öp töpōyö? Ngam humlum? Ngam 
töhet chūök ṙöng, ngam ma-ahetlö ngam humlum?  
18Ngö inrē, Ngòh töchūökuṙô tö ngam tahāklö, ngaich tötköp angū-ö: Ngòh 
töchūökuṙô pöri, tö ngam tökētu aṅ e, tö köp angū-ö.  
19Yī-ö tötmeuk; öp yòh öp töpōyö? Ngam tökētu? Ngam tahāklö ṙöng, ngam 
ma-ahetlö ngam tökētu?  
20Lökten ngòh töchūökuṙô tö ngam tahāklö, chūökuṙô tö e, tö nup taṙòkhöre 
ël e inrē.  
21Ngòh töchūökuṙô tö ngam töhet chūök, chūökuṙô tö e, ngam mi-iyöng ël e 
inrē. 
22Ngòh töchūökuṙô tö ngam kantēra ngam Tēv, ngam amūichhak inrē nö ël e.  
23Tötkôlò yin yī-ö kamūich, Feresī inrē, mahanyatkö elmat; pò yīö hĕng hata i 
tö söm, kētö töhahūsa, Anes kumin inrē; ngaich ṙāngö nup tölanganhu im 
chöngö, kinṙòklökui, neūkölōn, mikah inrē. Anū-ö öre tötṙanāngen nö la-en 
yīö; un ṙā-ai pöri minë tahëng.  
24Yī-ö tötmeuk mahachōkūö; mahanëm misôkö, ngeūktö ūṅt pöri.  
25Tötkôlò yin yī-ö kamūich, Feresī inrē, mahanyatköelmat; pò yīö söichlö uk 
chūök òk pingāṅl inrē; tööḵlö ël pöri anu-ö tö kinīlö, sinṙakngen inrē. 

26Me-eṅ tötmeuk Feresī; urĕh man söichlö ël ngam chūök òk, ngam pingāṅl 
inrē; hòṅ ngam uk e nö het inrē.  
27Tötkôlò yin yī-ö kamūich, Feresī inrē, mahanyatköelmat; pò yīö sā nup 
kuikupah, tö mi-isohnyu; nup tövāiyö mineūkö nö elkahôiyö; tööḵlö pöri tö 
tangëḵ tö kapah tarik, nup töng yô-òv inrē.  
28Ngatī yin yī-ö, elkahôiṙen lanöökö mineūkö tö tarik; tööḵlö ellōn pöri yī-ö 
tö inyatköelmat, kanöölö inrē.  

Ṙônyö Chinökṙen Cha Ang Yēsū 
(Lk 11.47-51) 

29Tötkôlò yin yī-ö kamūich, Feresī inrē, mahanyatkö elmat; pò yīö vīlö kui 
yik pròfĕt, ngaich hanyöṅt nup kuimitīlö yik tölöök tarik.  
30Ngaich ngö ṙô yī-ö, Yē hī öre ayī-ö, hē sakāmö yik yöngre; ngaich öt hōḵ 
öre ayī-ö, hamūltöre in cha, i finëlngö yik pròfĕt.  
31Lökten yin yih ngaich, eūköre kūön cha, yik famëlngö yik pròfĕt.  
32Hateungngö fālen yik yöngre yin ngaich.  
33Yī-ö pēch, kūön sāṙen; sitih lökten öi min öt kô-òngvah el ngam chūök 
ötinkôlò?  
34Yĕh meuk; tīntö pròfĕt Chin in yīö, tö-akaha tarik kamūich inrē. Rēvre min 
tö cha yip töfëlö tö yīö, harātu inrē; rēvre min yip tö fōhoh, nö el chūök yīö 
ve-ekūötēv; ngaich ahōnyuvö nö ṙā-ang i ngih panam, hēk im tahëng panam.  
35Hòn i kui yīö nup taṙòkhöre tölöök mahām, tökitaktu nö ing panam, 
löktökūö ök mahām ök tölöök Apĕl, söl ik mahām Sakarīa, ök kūön Pērakia, 
ök fahëlngö yīö, ihôi ngam chūök töföngö tökētu, tö ngam patī ngam Tēv.  
36Tökô-ò ṙô Chin tö yīö, ṙòkhöre nun min në nö yihih kui ngih tūmö.  

Hāngenlōn Yēsū Tö Yeruselem 
(Lk 13.34-35) 

37Ō Yerūsalem, Yerūsalem, famëlngö yik pròfĕt, kumleh kui cha inrē, yik 
tötīntu nö in meh! Ām heuh Öich ngaich hòṅ hamūl më kūön meh Öich sā 
yöng hayöm nö hamūl kūönre nö el këlre; ngaich yī-ö sōḵ.  

38Yĕh meuk; ṙā-ayö an ngam panam yīö nöng ötkôlò.  
39Ngö ṙô Chin tö yīö, Töngamuhangen yin min öt meukkūö Chu, hanöngsaha 
ṙô yīö min, ngö ṙô, Tökôlò An ngam yamih nö i Mine-eny ngam Mā Tēv.  

T. Mëtiv 24 

Ṙô Tö Pinyāingö Ngam Töhet Chūök Ang Yēsū 
(Mk 13.1-2; Lk 21.5-6) 

1Kunyi-inyre Ang Yēsū, nö ṙā-ang ël ngam töhet chūök, ngaich kiröönngöre. 
Ngaich yihtöre yik mahaköp nö in Ò, ngaich hameukhömat Ò tö vinī-i ngam 
töhet chūök.  
2Ngö ṙô pöri Anga-aṅ tö cha, Röh öi meuk në nö ṙòkhöre? Tökô-ò ṙô Chin tö 
yīö, Öt hĕng hang min ihong tö: ṙā-ayö nö hachaphen höö, öp tötsuktu min.  

Nup Pinhe-eṅkūö Ngaich Nup Kanihngen 
(Mk 13.2-13; Lk 21.7-19) 

3Ngaich hē Ò nö ūichngöre, nö i kui ap Rôngö Òliv; ngaich ulāikenre yik 
mahaköp nö yihtöre nö in Ò, ngaich ngö ṙô. Ve-eny nang ih Man, ĕhē ön min 
anu-ö? Asuh öp min inrē minkahngö yanihih Meh, öp manāngen ngih panam 
inrē?  
4Ngaich ngö ṙô Yēsū, nö sap ṙô cha. Haṙēmngenre yin, hòṅ yīö öt halō-oikūö 
tö tarik.  
5Tön maṙôngö yip min yamih nö i Mine-eny Chu, nö ngö ṙô. Chu-ö chin 
Kristū: ngaich maṙôngö halō-ongkūö.  
6Hang kinyūngö yin min, ineūkö kinyūngö inrē. Uh yī-ö pa-ekūö; tön tö hòṅ 
yih nup anu-ö; ölta pöri öp manāngen.  
7Pò vē tarik mīnö nö lā-al höö, pūlngö inrē nö la-al höö. Yöng inyāichö öp 
min, kumyeūnö inrē, nö ṙōl kang chūök.  
8Anu-ö nun ranehtökūö chanökö.  
9Hē e min cha-a nö kēten yīö nö im ötinkôlò; fëlö yīö min inrē. Surīkhu yin 
min tö taṙòkhöre tarik töpòkūö Mine-eny Chu. 

10Ngaich maṙôngö min yip ṙamāngenre; ngaich kö kēten höö min, kö 
surīkhen höö inrē,  
11Maṙôngö yip min töminyôiny-aṅ pròfĕt; ngaich maṙôngö halō-ongkūö min.  
12Ngaich kūö ṙanūölen öt lanöökö, öp hanāngenlōn yip tömaṙôngö min nö 
ufovngöre.  
13Ngòh tö köp pöri nö söl ip manāngen, hayöökaṙen min anga-aṅ.  
14Ahangka min ngih tölöök inhangkö ngam pūlngö, i në taṙòkhöre panam, 
inmeukhömat taṙòkhöre tarik; ngaich möl min öp manāngen nö yih.  

Tökiṙöng Ötkanòlò 
(Mk 13.14-23; Lk 21.20-24) 

15Hē yīö mīnö meuk öp yöng ötkanôlò, ngam ṙô ök pròfĕt Taniĕl, söklöre im 
töhet chūök; (hökngen ngam vame-eṅkūö e nö akahalōn;) 
16Ngaich hökngen yip mi-i Yūta nö afalngöre nö i kui rôngö;  
17Hökngen öp mī-i kui patī, nö un yônti nö kē-ĕrö chehenre nö el patī;  
18Hökngen öp me-el panô-òṅ nö un havantöre nö kē-ĕrö kinṙumre.  
19Aōla! Yip puyōsö, yip tö tëṅnö kūön inrē i nup sakāmö anu-ö.  
20Ve-ekūötēv pöri yī-ö, hòṅ ngam fanalngö yīö, nö öt hē el kumṙah: un rēhĕn 
nö el töhet sakāmö.  
21Tön yöng ötkanôlò öp min, öt töngati-ivö, hēten tö ranehlö ngih panam, söl 
ing töngamuh; öt rēhĕn nö môkö.  
22Yē nup sakāmö anu-ö öre nö öt hacheuḵeuyö, öt hĕng tak öre tö ötkô-
òngvah. Kūö yip tökatöllöng pöri, anu-ö nö hacheu-euyö. 
23Ngaich yĕn tarīku min tö ngö ṙô min tö yīö, Yĕh meuk, ngòāng yih Kristū! 
Hēk, Umu-aṅ! ui ṙātö ellōnre.  
24Tön maṙôngö yip min töminyôiny Kristū, töminyôiny pròfĕt inrē; pōyen 
hameukti yip min tö minkahngö, pinngangkūö inrē, pòn hòṅ halō-ongkūö yip 
tökatöllöng tö ngam Tēv, yĕn kô.  
25Yĕh meuk, mu-urĕhnyôre Chin ve-eny nang yīö.  

26Lökten yē cha min nö ngö ṙô tö yīö Yĕh meuk, el-inchōnngö Apa! Ui 
kiröönngöre. Yĕh meuk, el nup latuhēt Ap urôhò! Ui ṙātö ellōnre.  
27Pòn sā ngam hanyālö nö löklö lā chuhöt, ngaich meūkö nö lā sūng; ngati 
min ngam yanihih ngòh Kūön Tarik.  
28I chūök ngam tökapah, in e minë matēṙö nö hamūlöre.  

Ngam Yanīhi Ngòh Kūön Tarik 
(Mk 13.24-27; Lk 21.25-28) 

29Ilööṙen pöri unôich rit ngam kanihngen nup sakāmö sangulkötimat min 
ngam tavūöi; öt yāngömat inrē ngam chingëṅt; suktöre min inrē min 
taneūsömat, nö ṙā-ang el halīöngö; minë kanôlò ngam halīöngö min inrē nö 
kayīna.  
30Ngaich möl nö meūkö minkahngö ngòh Kūön Tarik, nö el halīöngö; ngaich 
ṙòkhöre min vē aṅ ngih panam nö kōköre; ngaich cha-a min nö meuk yanihih 
ngòh Kūön Tarik nö el taṙul ngam halīöngö, holtö chöngö, kanôlò inrē.  
31Ngaich tīnngö yip ma-aṅhāngare min Anga-aṅ, nö holtö töpōitô fanöö; 
ngaich cha-a min nö hamūl yip tökatöllöng tö Ò, ṙā-ang i nup töfën lā-a 
kuföt, löktökūö ngam manā-angkūö ngam halīöngö söl im tahëng.  

Töhaköpö Im Anychīr Chōn 
(Mk 13.28-31; Lk 21.29-33) 

32Haköp ngam inchōḵoṙô yin im anychīr chōn. Yē ngam pak ò nö ayal, ngaich 
sīöpnyöre rōi anga-aṅ; akahalōn yī-ö ngaich tö ranöhta öp sikehngö. 
33Ngatī yī-ö inrē, yē yīö meūkö u, akahalōn tö Ò nö röhta, nö i kūö inkūp. 
34Tökô-ò ṙô Chin tö yīö, ölngö chanuhu ön ngih min tūmö, tö yanihih u min.  
35Chuhngöre ngam halīöngö, ngih panam inrē; öt chanuhuvṙen pöri në ṙô 
Chu.  

Öthěngtak Tö Akāhakūö Töp Sakāmö Hēk Töp Ṙētak Inrē 
(Mk 13.32-37; Lk 17.26-30,34-36) 

36Öt hĕng tak pöri tö-akahalōn töp sakāmö angū-ö, ṙētak inrē; öt rēhĕn yip 
ma-ahānga el halīöngö; öt rēhĕn ngam Kūön; höng ngam Yöng.  
37Pòn sā nuk sakāmö hē Nō-a, ngatī mīnö ip yanihih ngòh Kūön Tarik.  

38Sā nuk sakāmö urēhĕkūö ök ṙanööingö; nya-aṅvkūö cha-a, òk inrē; hapīhö, 
kē-ĕyö inrē nö im inpīhö, hanöng saha yanôklö Nō-a nö el ök chōng.  
39Ngaich cha-a nö öt chumkūöṙen tö yanihih ngam ṙanööingö, ngam 
kumheūṅtngen cha, nö ṙòkhöre; ngati mīnö ip yanihih ngòh Kūön Tarik.  
40Hē e, nët tak min nap tarik el panô-òṅ; hĕng taka öp tökē-ĕ, hĕng taka öp tö 
ṙā-ayö 
41Nët tak nap kikānö min kumṙīöt; hĕng taka öp tökē-ĕ, hĕng taka öp tö ṙa-ai-
yö. 
42Lökten aṅhaṅti tön öt akahalōn yin tö sakāmö hē yanihih ngam Mā yīö. 
43Akahalōn pöri yī-ö tö ngih, yē ngam töpatī-ivö nö akahlōn tö ṙētak yanihih 
öp mu-ulāiyö; ngaich höngöre anga-aṅ, ngaich öt halöngngen öp patīre nö 
tiṙōli,  
44Lökten yin lēntöhechṙen; pòn ip hē yīö öt lōnu, ngòh Kūön Tarik nö yih.  

Tö Akaha Hēk Töt Akaha Mahalanṙen 
(Lk 12.41-48) 

45Achīö öp öre tökô-en, tö-akaha inrē, mahalanṙen, öp mahayōm nup aṅ patī 
öp yöngṙenre, ngaich ha-aṅlen cha ip ṙētak?  
46Tökôlò an anga-aṅ mahalanṙen, ngam tökôti nö ngatī nö la-evṙen, hē 
yanihih öp yöngṙenre. 
47Tökô-ò ṙô Chin tö yīö, tö öp yöngṙen ò min nö vīten ò nö hayōm nup 
taṙòkhöre chehen.  
48Yē ò pöri nö tötlöök nö mahalanṙen, ngaich ngö ṙô nö ellōnre, Aṅhāṅtö 
yihihre öp mā chu;  
49Kētöre ngaich anga-aṅ nö foh yip, holre mahalanṙen; nya-aṅvkūö, ka-eūt 
inrē nö hiyōi;  
50Ngaich yih min ngam mā ò ip sakāmö hē ò nö öt hönga, ip ṙētak inrē hē ò 
nö öt akahalōn. 

51Ngaich chökhutī min nö fohan; hanôltu inrē nö i yip mahanyatkö elmat. In 
e min nöng peuiny, kap kui kanapre inrē.  

 T. Mëtiv 25 

Tö Söm Tak Rēlö (Inchōḵoṙô) 

1Sā yip tö söm tak an rēlö, ngam pūlngö ngam halīöngö; yip kamëḵ ëāṅvöre, 
ngaich kiröönngöre nö höngkūö öp töhapihö.  
2Taneui tak tö cha, yip tötakaha; taneui tak, yip tö-akaha.  
3Pò yip tötakaha, hē cha nö kēḵ nup aṅāvöre, nö öt kēkö mak u, nö in re.  
4Kēkö mak ëāṅvöre pöri yip tö-akaha, nö el pilön.  
5Ngaich kūö ngam töhapihö nö hāṅtö yīhih, haṙòhlö cha-a ngaich, ngaich 
haṙòh.  
6Im chūöl hatööm ök ṙô hamūḵa, tö ngö ṙô, Yĕh meuk ngam töhapihö; kunyī-
inyre yin, höngkūö ò.  
7Choholre ngaich yip rēlö nö ṙòkhöre; ngaich halēn ëāṅvöre.  
8Ngaich ngö ṙô yip tötakaha tö yip tö-akaha, Kētö mak ëāṅvö ih yin; tön hòṅ 
nyangngö nun nö ëāṅvöh ih.  
9Ngö ṙô yip tö-akaha nö sap ṙô cha, Hö-ö; öt kô-òrekūö in min tö yīö. Kuṙòh, 
lahëḵ yin chuh i yip mi-inyih, öi havah mak ëāṅvöre.  
10Ṙòngmö kiröönngöre cha-a nö havah, yih ngaich ngam töhapihö; ngaich yip 
tölēnen nö kuhēthötre nö hol ò, im nāhaṅl inpihö.  
11Öpikūö ngaich ngam inkūp. Unôichngöre yip tahëng rēlö nö yih; ngaich ngö 
ṙô, Mā, Mā; löpnyökūö ih.  
12Ngö ṙô pöri anga-aṅ, nö sap ṙô cha, Tökô-ò ṙô chin tö yīö, Rö-ö chin 
akahakūö tö yīö.  
13Lökten yin aṅhāṅti; tön öt akahalōn yin tö sakāmö, öt rēhĕn tö ṙētak 
yanihih ngòh Kūön Tarik.  

Tölūöi Tak Mahalanṙen (Inchōḵoṙô) 
(Lk 19.11-27) 

14Sā öp tarik an ngam pūlngö ngam halīöngö, chamuh tahëng panam; have-
eti tö yip mahalanṙenre.  
15Hĕng tak öp tötaneui kinlaha kine-eṅkūö tö rupīö; nët öp tahëng; hĕng öp 
tahëng; kö i tölngö mikah cha. Kiröönngöre anga-aṅ ngaich, nö im 
kinröönngöre.  
16Ilööṙen ngam tö taneui kinlaha kine-eṅkūö tö rupīö, nö kiröönngöre, ngaich 
inyih; ngaich taneui kinlaha taneūngen tö rupīö.  
17Ngatī inrē ngam tönëtö kahëḵ, ngaich nëtö taneūngen.  
18Ngam tö hēngö kahëḵ pöri kiröönngöre, ngaich ulngö e nö el tumlat, 
hayunngö ngam rupīö ngam māre.  
19Marô-angen, ngaich möl nö yih ngam mā yip mahalanṙen; ngaich kaheuk 
ṙôken nup chehen in cha.  
20Yihtöre ngam tö taneui kinlaha kahëḵ tö rupīö; ngaich kētö nup tahëng tö 
taneui kinlaha; ngaich ngö ṙô, Mā; taneūyö kinlaha kahëtö man in chu. Yĕh 
meuk, taneūyö kinlaha taneūngen chin, tö tahëng.  
21Ngaich ngö ṙô ngam mā tö ò, Töteūngen man; tö-akaha, tökô-en 
mahalanṙen. Ngaich man kô-en i tö rahëchyen; hamālöng man ngaich tö chu, 
i në töpōyen chehen. Hanôltöre man ngaich i ṙanāmölōn ngam mā meh.  
22Ngaich yihtöre öp tönëtö kinlaha kahëḵ; ngaich ngö ṙô, Mā, nëtö kinlaha 
kahëtö man in chu. Yĕh meuk nëtö kinlaha taneūngen chin, tö tahëng.  
23Ngaich ngö ṙô ngam mā tö ò, Töteūngen man; tö-akaha, tökô-en i 
törahëchyen; hamālöng man ngaich tö chu, i në töpōyen chehen. Hanôltöre 
man ngaich, i ṙanāmölōn ngam mā meh.  
24Yihtöre inrē öp töhēngö kinlaha kahëḵ; ngaich ngö ṙô, Mā; akahalōn chin tö 
meh, tö kësen öm tarik; kēḵ ṙòng töttaheūichre man; hamūl nup töt pirātre 
inrē.  
25Ngaich pa-ekūö chu-ö tö meh; kiröönngöre ngaich, ngaich hayunngö në 
rupīö meh el tumlat. Euṅh; kēḵ minë chehenre man.  



2219 

 

 
   Nicobarese Bible 

© 2014, Bible Society of India. 
 

 
 

 

26Ngaich ngö ṙô öp mā, nö sap ṙô ò, Me-eṅ tötlöök, tö ṙahata mahalanṙen; 
akahalōn man tö chu, kēḵ ṙòng töt taheūichre, hamūl töt pirātre inrē.  
27Ngaich öre me-eṅ lökten, chaphöt nup rupīö chu el chūök rupīö; ngaich yē 
chu yih, ngaich kô-òren öich teūngen tö u, nö holtö ṙāi inṙūöngköre.  
28Lökten yin kēḵngö minë rupīö. Kētö u im tösömö aṅ-in.  
29Pòn ṙòkhöre vē tö īnu nö kē-evkūö min; ngaich pōyen aṅ-in. Ṙā-ang im töt 
īnu pöri, nö kē-ĕ-yö nup mi-in ò.  
30Kavalnyö ngam tötkôlò yin mahalanṙen, elkahôyö, nö el sinngūlö, i chūök 
pameuiny, kamap kui kanapre inrē.  

Ip Manā-aṅ Kinṙôka 

31Hē ngòh Kūön Tarik min nö yih nö im kanôlòre, ṙòkhöre min yip ma-
ahānga nö hol ò; ūichlöre Anga-aṅ ngaich, nö el kantēra kanôlò.  
32I kūö Ò min nö hamūlö vē taṙòkhöre tarik; ngaich kö haköhngen cha min 
Anga-aṅ, sā tī ngòh yōm pököre nö haköhngen u tö höö.  
33Rēvre nup lahāmö tö tī Ò: latavē nup inrē.  
34Ngaich ngö ṙô min ngam Rācha tö cha yip lahāmö Ò, Ta-ih, yī-ö tö kôlò tö 
tī ngam Yöng Chu; amīnu tö ngam pūlngö tö halēnkaṙen tö pòkūö yīö, 
hētentö ranehlö ngih panam.  
35Pò Chu ha-aṅlöng tö yīö, hē Chu kapahare; kētu òk Chu-ö tö yīö, hē Chu 
haṙëhe nômö; hachūöklöng Chu-ö tö yīö, hē Chu öt lööṙu yih;  
36Kafānö Chu-ö tö yīö, hē Chu öt hilāṙū; chöhka Chu-ö tö yīö, hē Chu vahavö; 
yihka tö yīö, hē Chu el kinlōngö. 
37Ngaich ngö ṙô min yip tölöök, nö sap ṙô Ò, Mā; ĕhē öi īhö meūkö Meh 
kapahare, ngaich ha-aṅlen Meh; hēk haṙëhe nômö, ngaich kētö òk Meh? 
38Ĕhē öi īhö meūkö Meh ötlööṙu yih, ngaich hachūöklen Meh; hēk öt hilāṙu, 
ngaich kafānö Meh?  
39Ĕhē öi īhö meūkö Meh vahavö, hēk el kinlōngö, ngaich yihken Meh?  

40Ngaich ngö ṙô min ngam Rācha nö sap ṙô cha, Tökô-ò ṙô Chin tö yīö, I tum 
heuh tī yīö i vē kahëm Chu, vē yāich takô; ngaich mi-in Chu tī yī-ö.  
41Ngaich ngö ṙô min Anga-aṅ tö cha, yip latavē Ò, kē-ĕngre yin, ṙā-ang in 
Chu, yī-ö tötkôlò, el ngam tötnyangngö tameūyö, tö halēnkaṙen tö pòkūö 
ngam sī-ö, yip ma-ahānga ò inrē.  
42Pò Chu öt ha-aṅlöng tö yīö, hē Chu kapahare; öt kētu òk Chu-ö tö yīö, hē 
Chu haṙëhe nômö;  
43Öt hachūöklöng Chu-ö tö yīö, hē Chu öt lööṙu yih, öt kafānö Chu-ö tö yīö, 
hē Chu öt hilāṙu; öt chöhka Chu-ö tö yīö, hē Chu vahavö el kinlōngö inrē.  
44Ngaich ngö Ṙô min cha-a nö sap ṙô Ò, Mā ĕhē öi īhö meūkö Meh kapahare, 
haṙëhe nômö, öt lööṙu yih, öt hilāṙu, vahavö, el kinlōngö inrē, ngaich rö-ö öi 
meukṙen Meh?  
45Ngaich ngö ṙô min Anga-aṅ, nö sap ṙô cha, Itum heuh yīö öt ngatī i vē yāich 
takô, ngaich törö-ö yī-ö ti-iv in Chu.  
46Chuh el ngam tö örheūheu yip cha-a ötinkôlò; im nômö pöri tö örheūheu-aṅ 
yip tölöök.  

T. Mëtiv 26 

Chöh Talöökö Tīre Tö Yēsū 
(Mk 14.1-2; Lk 22.1-2; Jn 11.45-53) 

1Ngaich hē Yēsū nö keuheūtö ṙô tö u; ngaich ngö ṙô Anga-aṅ tö yik 
haköptöre.  
2Akahalōn yin töp paska nö nët töre sumkam; ngaich ngòh Kūön Tarik min 
nö kētu nö haṙātu.  
3Ngaich hamūlöre yik mākūö kūönṙô, tö yik mākūö yik tarik inrē, nö el patī 
ök mākūö kūönṙô, tö Kaifas invëka. 
4Ngaich cha-a nö ve-ekūöre, pòn hòṅ hachīlö Yēsū nö kēḵ An ngaich fëlngen 
Ò.  
5Ngö ṙô pöri cha-a, Un hē öp paratīn; hòn öt taṙōlṙen yip tarik.  

Inchāmö Kūi Yēsū Nö I Pëtenī 

(Mk 14.3-9; Jn 12.1-8) 

6Ngaich hē Yēsū nö i Petenī, nö el patī Sīmōn, ök tö yeūnyu;  
7Ngaich hĕng tak ök kikānö yamihtöre, nö kumtö ök ihong pilöng tö aṅtö 
tötahūsa tavi-i; ngaich ṙöhtö e nö i kui Ò, hē Ò nö ūichhak nö nyā.  
8Hē yik mahaköp pöri nö meūkö e, ngaich kunyahaṅlōn cha-a, nö ngö ṙô, Kūö 
yòh ön nö mëchi?  
9Inyīhiyi an öre nö pōyen ṙāi, ngaich kò-òren nö kētu nö i vē yāich. 
10Akahalōn pöri Yēsū tö e; ngaich ngö ṙô; Kūöyòh öi uyëken ngam kikānö? Tö 
ò nö tö löökö tī nö in Chu.  
11Tö-örheuheu yin yī-ö holtuṙah tö vē yāich; rö-ö pöri Chu-ö örheūheu in yīö.  
12Ṙöhtö ngam tavī-i an ngam kikānö, nö i alaha Chu, nö inlēnkö lināpngö 
Chu.  
13Tökô-ò ṙô Chin tö yīö, I Chūök ngih tölöök inhānga min nö ahangka, i në 
taṙòkhöre panam, in e min inrē, ngih tī ngòh kikānö nö ṙô, inköpkölōn tö ò.  

Hō Yūtā Nö Kēḵngen Yēsū 
(Mk 14.10-11; Lk 22.3-6) 

14Hē e, hĕng taka aṅ i yik tö nëtsīön, ök tö Yūta Iskaryôt invëka, nö chuh i 
yik mākūö kūönṙô;  
15Ngaich ngö ṙô, I ṙôken tī öyih, kē-ĕkūö chu, hòṅ chu kēten Ò in yīö? Ngaich 
cha-a nö kalah lumngan tö lūöi anāi rupīö, ngaich kē-ĕkūö ò.  
16Hētentö e anga-aṅ ngaich nö lukkö ṙētakre nö kēten Ò nö in cha.  

Nyā Ngam Pāska Yēsū Nö Holkūö Yik Mahaköp 
(Mk 14.12-21; Lk 22.7-13,21-23; Jn 13.21-30) 

17Im ranehtökūö sakāmö ngam tötaföhlöng ròtī, ngaich yihtöre yik mahaköp 
nö in Yēsū; nö ngö ṙô, Isuh lōn Ömeh, tö ih halēnken Meh nyā ngih paska?  
18Ngaich ngö ṙô Anga-aṅ, Kuṙòh, chuh im panam, ip umuh tarik; ngö ṙô tö ò, 
Ngö ṙô ap Mahaköphöti. Röhta ön ngih ṙētak Chu. Hòṅ i patī meh Chin holtö 
vē mahaköp i ngih paska.  

19Ngaich yik mahaköp nö teūngen tö tinölôre tö Yēsū; halēnken ngam paska 
cha-a ngaich.  
20Im harap, ūichhaka ngaich Anga-aṅ nö nyā, nö holtö yik tö nët sīön taka 
mahaköp.  
21Ngaich ngö ṙô Anga-aṅ, hē cha nö nyā, Tökô-ò ṙô Chin tö yīö, Hĕng tak öp 
min tö yīö, kamëḵngen Chu.  
22Ngaich cha-a nö pōi miṙivlōn, kö kaknyöre ngaich nö ngö ṙô tö Ò, Mā; chu-
ö chu?  
23Ngaich ngö ṙô Anga-aṅ, nö sap ṙô cha, Öp kamsumlötīre nö hol tī Chu, nö el 
ngih pingāṅl anga-aṅ min kamëḵngen Chu.  
24Ngaich Ön ngòh Kūön Tarik nö kiröönngöre, nöng sā kinūichngö Ò; tötkôlò 
öp tarik, öp tölökngu tī tö ngòh Kūön Tarik nö kē-ĕ-yö. Löök öp öre misī, yĕn 
öt fötnyu öp tarik anga-aṅ.  
25Ngaich ngö ṙô ök kamëḵngen Ò, ang Yūta, Rappī; chu-ö chu? Ngaich ngö ṙô 
Anga-aṅ tö ò, Me-eṅ mana.  

Töhet Inmūlkūö 
(Mk 14.22-26; Lk 22.14-20; 1 Kòr 11.23-25) 

26Ngaich hē cha nö nyā kēḵ ròtī ang Yēsū; hakôlò e ngaich, ngaich fôkö e; 
ngaich ngö ṙô Anga-aṅ, nö kē-ĕkūö yik mahaköp, Euṅh nya-aṅ e; alaha Chu 
an.  
27Kēḵtam Anga-aṅ tök kulah, ngaich ha-öiny ngam Tēv; ngaich ngö ṙô, nö kē-
ĕkūö cha,  
28Ṙòkhörekūö yin ôkö e; tön mahām Chu an nö kinlēḵngô, tö kitaktu töpòkūö 
tömaṙôngö, nö inṙē-ĕl tökööl.  
29Ngö ṙô Chin tö yīö, Hö-ö Chin hòṅ òk aṅ ṙòng vāin, töngamuhangen, 
hanöng saha öp sakāmö, hē Chu min ôkö e, nö tufömngöre. Holtentö yīö, i 
ngam pūlngö ngam Yöng Chu.  
30Keuheūhë ṙô cha-a nö tikökṙôre, ngaich kunyī-inyre nö ip Rôngö Òliv.  

Ṙò-òv Yēsū Tö Pītör Nö Mahngen Ò 

(Mk 14.27-31; Lk 22.31-34; Jn 13.36-38) 

31Ngaich ngö ṙô Yēsū tö cha, Ṙòkhöre yin min ṙāngen Chu i ngih hatööm; pòn 
ngö kinūichngö, Fël öp yōmpököre Chin min; ngaich min nup pököre nö 
parātiyö.  
32Unôichrit inchohlö chu pöri Chu-ö min chuh Kelelī. 
33Ngaich ngö ṙô ang Pītör, Yĕn ṙòkhöre min nö ṙāngen Meh, öthētu chū-ö 
ṙāngen Meh.  
34Ngaich ngö ṙô Yēsū tö ò, Tökô-ò ṙô Chin tö meh, Lūöi heuh man min 
mahngen Chu, urēhĕkūö ṙô hayöm i ngih hatööm.  
35Ngaich ngö ṙô Pītör tö Ò, Yē chu öre pòrô kapah, anòngngen Meh; sön öich 
öthōḵ mahngen Meh. Ngati ṙô inrē yik mahaköp nö ṙòkhöre.  

Vë-ekūötēv Yēsū Nö I Këtsëminī 
(Mk 14.32-42; Lk 22.39-46) 

36Yihtöre ngaich Yēsū nö holten cha, nö el öp panô-òṅ Ketsēmenī; ngaich ngö 
ṙô tö yik haköptöre. Ūichngöre yin ihih, i saha Chu sin chuh mu-aṅ, ve-
ekūötēv.  
37Ngaich ngô-òṅ Pītör Anga-aṅ, nö holre, tö nak tö nët tak kūön Sepetī inrē; 
kētöre ngaich Anga-aṅ nö haṙivlōn takô, kihngen ellōn inrē. 
38Ngaich ngö ṙô Anga-aṅ tö cha, Hòṅ kapah Chin tö ṙôkö miṙivlōnre. 
Ngöhören yin ihih: aṅhaṅti inrē hol Chu.  
39Rĕh rô-òlkūö Anga-aṅ nö kiröönngöre, fātngökūöre ngaich nö el tumlat; 
ngaich ve-ekūötēv; nö ngö ṙô, Kayöngö; yē e nö kô, hökngen ngih kulah yēḵ 
nö chööḵngen Chu. Ngaich pöri yēḵ, un sā lōn Chu, sā lōn Meh pöri.  
40Yihtöre Anga-aṅ nö i yik mahaköp, ngaich kôtökūö tö cha nö haṙòh, ngaich 
ngö ṙô Anga-aṅ tö Pītör, Sitih, öt kô öi hĕng köṅnyṙô rô-òten aṅhaṅti hol 
Chu?  
41Aṅhaṅti, ve-ekūötēv inrē, hòṅ yīö öt yihtöre im kinlaha. Hōḵ takô ön ngòh 
ma-alaha; öt kalēḵ pöri ngih alaha.  

42Hēk Anga-aṅ, im innët heuh, nö kiröönngöre; ngaich ve-ekūötēv, nö ngö ṙô, 
Kayöngö; yē ngih nö öt kô nö chööḵngö, nö öt ôkö tö Chu; höng sā lōn Meh 
yēḵ ngaich.  
43Hēk Anga-aṅ nö yihtöre, ngaich kôtökūö tö cha nöng haṙòh, pò cha nö öt 
manlaklen mat.  
44Ṙā-ang Anga-aṅ tö cha nö hēk, ngaich kiröönngöre, nö ve-ekūötēv im linūöi 
heuh, nöng hēngre ṙô.  
45Ngaich yihtöre Anga-aṅ nö i yik mahaköp, ngaich ngö ṙô tö cha, Iṙūhö mat 
yin ngaich haṙòh heūheure. Yĕh meuk; ngam ṙētak nö röhta; ngaich Ön ngòh 
Kūön Tarik nö kē-ĕyö nö eltī tököölö fālen.  
46Choholre; ta-a, töi ngaich; röhta ön nö ngaich ngòh kamëḵngen Chu,  

Kinë-eṅ Yēsū 
(Mk 14.43-50; Lk 22.47-53; Jn 18.3-12) 

47Ṙònghöichṙô Anga-aṅ, yih ngaich Yūta, ök tö hĕng tak aṅ i yik tö nët sīön; 
nö hol tö yik tömaṙôngö tarik, tö sanëtu, tinkungu inrē; ṙamā-ang i yik 
mākūö kūönṙô, i yik mākūö yik tarik inrē.  
48Ngaich ök kamëḵngen Ò nö kē-ĕkūö cha tö minkahngö, nö ngö ṙô, Öp 
ahāmkūö chu min ngaich nö Anga-aṅ; kēḵ An.  
49Hachiptöre anga-aṅ nö in Yēsū; ngaich ngö ṙô, Salām; Rappī; ngaich 
hāmkūö Ò.  
50Ngaich ngö ṙô Yēsū tö ò, Hol Chu; kētöre man ngaich, töp löktöröönö meh 
yih. Ngaich yihtöre cha-a, ngaich kētötīre nö in Yēsū, ngaich kēḵ An. 
51Ngaich hĕng tak tö cha, yik mi-in Yēsū, mahanyāṅklö këlre, ngaich hōknyö 
sanët; ngaich fang ök mahalanṙen mākūö kūönṙô, ngaich tökngö nang tī tö ò.  
52Ngö ṙô pöri Yēsū tö ò, Hayulhöt ngam sanët man hēk, el chūökre; tön 
ṙòkhöre yin vē kamëkö sanët, nö palā-aiṙen tökūö sanët.  
53Öt kô ṙöng Öich, tö lōn meh, Öich ve-ekūö ngam Yöngre; ngaich kô-òren 
Anga-aṅ nö pōyen tahīntö nö in Chu, tö tö nët sīön köṅny ma-aṅhānga. 

54Sitih kinheūṅtngö ṙô ṙöng öng min ngam töhet līpöre, tö e nö töhòṅ ngatī?  
55Hē e, Yēsū nö ngö ṙô tö yik tömaṙôngö, Sāre öyih la-al tötūmu, öi sanëtu, 
tinkūngu inrē öi kē-ĕ Chu? Örhĕnghang sumkam Chin el ngam töhet chūök 
haköphöti; ngaich rö-ö yī-ö kē-ĕ Chu.  
56Ṙòkhöre pöri në nö yih, nö kinheūṅtngö ṙô nup līpöre yik pròfĕt. Ngaich yik 
mahaköp nö ṙòkngöre nö ṙāngen Ò; ngaich falngöre.  

Ikūö Kamhòṅka Ang Yēsū 
(Mk 14.53-65; Lk 22.54-55,63-71; Jn 18.13-14,19-24) 

57Ngaich yik kamëḵeṅ Yēsū nö kēkngen Ò nö i patī Kaifas, ök mākūö kūönṙô; 
i chūök yik kamūich, yik mā inrē nö hamūlöre.  
58Tömkörit Ò ang Pītör nöng marôvat, nö tölngö i patī ök mākūö kūönṙô 
ngaich kuhēthötre. Ūichngöre ngaich nö i yik tösökhak, nö ngëichkö öp 
manāngen.  
59Hē e, yik mākūö kūönṙô, tö yik kamhôṅka inrē, nö chöh samūöichkö fālen 
Yēsū; pòn hòṅ kumpahan.  
60Ngaich cha-a nö öt kôtökūö; pòrô nö maṙôngö yik samūöicha nö yih.  
61Unôichngöre pöri, nö nët tak nak yamih; ngaich ngö ṙô, Ngö ṙô Ön ngòh 
tarik, Kô-òren Chin tiṙōlngö ngih töhet chūök ngam Tēv, ngaich mānlö e, 
höng lūöi sumkam.  
62Ngaich ök mākūö kūönṙô nö söklöre, ngaich ngö ṙô tö Ò, Höng öt ṙô-òvö 
Ömeh? Asuh ön në ṙô vē vamënyö fālen Meh?  
63Höng öt ṙô-òvö pöri Yēsū. Ngaich ök mākūö kūönṙô nö ngö ṙô tö Ò, I ngam 
tö aṅ Tēv, ṙô Chin tö Meh, hòn Meh ve-eny nang ih, yē Meh Öm Me-eṅ 
Kristū, Öm Kūön ngam Tēv,  
64Ngaich ngö ṙô Yēsū tö ò, Ngaich man yih ṙô-òvö. Ngö ṙô Chin tö yīö. 
Töngamuhöten yin min meuk ngòh Kūön Tarik, nö ūichhaka nö lahāmö ngam 
minhôiṅyö, ngaich yih nö i kui taṙul ngam halīöngö.  

65Ngaich tikaichngö hilāre ök mākūö kūön ṙô; nö ngö ṙô, Öt lēkôre Ana, 
Iṙôktöre lōn öi, tö vamë-eny? Yĕh meuk; hang ngam ötlinëkô yin ngaich, Sitih 
lōn öyih? 
66Ngaich ngö ṙô cha-a, Tö hòṅ kapah An.  
67Kösngö elmat Ò cha-a ngaich fohan inrē. Rēvre yik famtākkūö Ò tö eltīre, 
nö ngö ṙô,  
68Ve-eny nang ih Man, Me-eṅ Kristū, Achīö ap famôhò Meh.  

Mahngen Yēsū Ang Pītör 
(Mk 14.66-72; Lk 22.56-62; Jn 18.15-18,25-27) 

69Hē e, Pītör nö ūichhaka, nö el kahôyö, i rittui patī; ngaich hĕng tak ök 
mahalanṙen kikānö yamihtöre nö in ò; ngaich ngö ṙô, Me-eṅ man inrē hol 
Yēsū, ngam aṅ Kelelī.  
70Mahangre pöri anga-aṅ, nö i kūö cha nö ṙòkhöre, nö ngö ṙô, Rö-ö chin 
akahalōn tö ṙô meh.  
71Ngaich hē ò nö kunyi-inyre nö i kūö talöökö tahëng tak hēk ök kikānö 
mahalanṙen, mameūkan; ngaich ngö ṙô tö cha, yik mu-umuh, Ngòh ön inrē 
tarik hol Yēsū, aṅ Nāsaret.  
72Hēk anga-aṅ nö mahangre, nö chūökuṙô, nö ngö ṙô, Rö-ö chin akahakūö tö 
ngam tarik.  
73Rĕh rô-òten yik samökhaka nö yihtöre, ngaich ngö ṙô tö Pītör, Kô man me-
eṅ inrē, aṅ in cha; hameuktu man tö ngam ëlôre. 
74Kētöre anga-aṅ nö rūttökuire, chūökuṙô inrē; nö ngö ṙô, Öt akahakūö chin 
tö ngam tarik.  
75Ilööṙen ngaich hayöm nö takeūk. Fēḵĕlre ngaich Pītör tö ṙô Yēsū, nö ngö ṙô, 
Urēhĕkūö ṙô hayöm, lūöi heuh min me-eṅ mahngen Chu. Kunyi-inyre ngaich 
anga-aṅ; ngaich peuiny miṙivlōnre.  

 T. Mëtiv 27 

Chuh Kūö Pailět Ang Yēsū 
(Mk 15.1; Lk 23.1-2; Jn 18.28-32) 

1Hē minlīlö ngam peuheū, ṙòkhöre yik mākūö kūönṙô, yik mākūö tarik inrē, 
nö ve-ekūöre tö inlahen tīre tö Yēsū, nö kumpahangvah Ò.  
2Nyëkan cha-a, ngaich kēḵngen Ò; kēten Ò nö ik mahayöng Pailĕt.  
3Ngaich Yūta ök kamëḵngen Ò, nö hē ò meūkan nö öt hakôlòngṙô; ngaich 
haṙivlōn; ngaich havantö nuk tö lūöi anāi rupīö, nö i yik mākūö kūönṙô, yik 
mā inrē; nö ngö ṙô, Ngaich chin köölö fālen, pò chu kēḵngö ngòh tötfāluṙen 
tarik.  

Kinpāha Yūtā 
(Act 1.18-19) 

4Ngö ṙô pöri cha-a, Asuh öng angū-ö nö in ih? Kahngenre man me-eṅ tö e.  
5Ngaich anga-aṅ nö kavalngö nuk rupīö nö ël ök töhet chūök; ngaich 
kiröönngöre, ngaich kiseutngöre.  
6Ngaich yik mākūö kūönṙô nö chap nuk rupīö; ngaich ngö ṙô, Rö-ö nun nö kô 
nö chaplöngö nö ël öp chūök rupīö inlōnti; pò u nö ṙāi mahām.  
7Keuheūthëṙen cha-a nö ve-ekūöre, ngaich havah ök panam vamī tanīöyö, nö 
chūök inulngö yip aṅ tahëng.  
8Lökten öp nö panam Mahām invëka söl ing töngamuh.  
9Ngaich keuheūtiṙen ngam ṙô ngam pròfĕt Yarimiā nö ngö ṙô, Ngaich cha-a 
nö kēḵ nup tö lūöi anāi rupīö, ṙāi ngam töhavaha, ngam haṙāi yip rēvre kūön 
Israĕl.  
10Ngaich cha-a nö kēḵngö u, nö ṙāi öp panam vamī tanīöyö; sā ṙô ngam Mā 
Tēv nö halēnngen chu.  

Hatönö Yēsū Ang Pailět 
(Mk 15.2-5; Lk 23.3-5; Jn 18.33-38) 

11Sökhaka ngaich Yēsū nö i kūö ök mahayöng, ngaich hatönö Ò ök mahayöng 
nö ngö ṙô, Rāchakūö vē Yahūti Öm Me-eṅ? Ngaich Yēsū nö ngö ṙô tö ò. 
Huveū-eu ṙô man.  
12Ngaich hē më mākūö kūönṙô më mā inrē, nö vënyö fālen Ò ngaich nöng öt 
ṙô-òvö Anga-aṅ.  

13Ngaich ngö ṙô ang Pailĕt tö Ò, Hang ṙôken ṙô cha Ömeh, nö vënyö fālen 
Meh?  
14Ngaich nöng öt sap ṙô ò Anga-aṅ; öt rēhĕn nöng hĕng höiny milôhò; ngaich 
ök mahayöng nö pōiyen pinngangkūo.  

Kumpāhai Vah Ang Yēsū 
(Mk 15.6-15; Lk 23.13-25; Jn 18.39—19.16) 

15Fehere ök mahayöng nö tö hĕng tak ṙahānyi tö tökē-ĕ; nö i më tömaṙôngö, 
hē el paratīn, tö öp töng lōn cha.  
16Ngaich hĕng tak ök umuh, tö-eūnyu tökē-ĕ, Pārapas ök mine-eny ò.  
17Ngaich hē cha nö hamūlöre, ngaich ngö ṙô Pailĕt tö cha, Achīö ap lōn yīö 
ṙahānyö chu? Pārapas? Yēsū ṙöng ngam tö Kristū invëka?  
18Pò ò nö akahalōn tö cha nö kūö kumnyahelmatre nö kēten Ò.  
19Ṙòngmö ūichhaka anga-aṅ nö el chūök kamhôṅka, ngaich ök pihö ò nö 
tīnhanga nö in ò, nö ngö ṙô, Uh man kanahnguṙen tö tīre ip tölöök tarik; tön 
heūvkūö Ò chin amòh, ngaich öich höng ötkuchīkö ellōn.  
20Ngaich yik mākūö kūönṙô, yik mā inrē, nö hōtö yik tarik nö havëken 
Pārapas; fëli pöri Yēsū.  
21Ngaich ngö ṙô ök mahayöng tö cha, Öpyòh öp lōn yīö tö nā tö nët taka, 
ṙahānyö chu in yīö? Pārapas, ngö cha-a.  
22Ngaich ngö ṙô Pailĕt tö cha, Sitih tī öich min tö Yēsū, ngòh tö Kristū 
invëka? Ngaich ṙòkhöre ṙô cha-a, nö ngö ṙô, Harāten Ò.  
23Ngaich ngö ṙô Anga-aṅ, Kūö yòh? Asuh ap tötlöök la-en Ò? Höng iṙuhö ṙô 
cha-a, nö hūḵa, nö ngö ṙô, Harāten Ò. 
24Ngaich hē Pailĕt nö meūköre nö ötkô, pòn ngaich cha-a nö hòṅ tiṙōllenre, 
ngaich kēḵ mak anga-aṅ ngaich söich kuntīre nö i kūö më tö maṙôngö; nö 
ngö ṙô, Öt mikahav chin chu-ö i mahām ngòh tö löök tarik; kahngenre yin yī-
ö tö e.  

25Ngaich ṙòkhöre ṙô yik tarik, nö ngö ṙô, Hökngen ap mahām Ò nö i kui ih, i 
kui yip kūön ih inrē.  
26Ṙānyen Pārapas ngaich anga-aṅ nö in cha, fohoh Yēsū pöri anga-aṅ, ngaich 
kēten Ò nö harātu.  

Hayëḵngen Yēsū Yik Kumyung 
(Mk 15.16-20; Jn 19.2-3) 

27Ngaich yik kūmyung nö kē-ĕ Yēsū nö chuh el patī mahayöng, ngaich 
hamūlöre nö in Ò yik tö hēngòng kumyung.  
28Luhngö nuk hilā Ò cha-a ngaich; ngaich kahumlen Ò tök laturë tö kiröng 
hilā.  
29Ngaich kupāt sapīöv Ò cha-a, tö töchökhukūö; ngaich sumpīövlöng nö i kui 
Ò. Kētu eltī Anga-aṅ tö tinkung, nö lahāmö. Simngöre cha-a ngaich nö i kūö 
Ò; ngaich hayëḵngen Ò nö ngö ṙô, Salām, Me-eṅ Rāchakūö Yahūti.  
30Kösngö elmat Ò cha-a ngaich; kētam tök tinkung, ngaich fohtö kui Ò.  
31Ngaich hē cha nö keuheūten nö hayëḵngen Ò; ngaich luhngö ök laturë cha-
a hilā; ngaich kahumlen Ò tö nuk hilā Ò; ngaich kēḵngen Ò nö haratu.  

Inrātö Yēsū 
(Mk 15.21-32; Lk 23.26-43; Jn 19.17-27) 

32Ngaich hē cha nö kunyi-inyre, hĕng taka ök tarik kanôtökūö cha, aṅ Kuṙēnī, 
Sīmōn ök minënyö ò. Anga-aṅ lahīp cha, nö kiröönngöre nö in cha; pòn hōtu 
nö keun ök tö hakālö Ò.  
33Ngaich hē cha nö sölta nö ip chūök, Kòlkòta ap minënyö e, ngam tö ngö, 
Chūök kuikupah;  
34Kē-ĕkūö Ò cha-a ngaich tö vāin, katēhĕ tö tö-angu-uvö. Ngaich hē Ò nö 
kalaha e, ngaich sōḵ Anga-aṅ nö òk.  
35Keuheūthë tī cha-a nö harāten Ò, ngaich katölhökūöre cha-a tö nuk hilā Ò, 
kalah taneūngenre.  
36Ūichngöre ngaich, nöng hatīönken Ò.  

37Ngaich i kui Ò, ök vine-eny fālen fālen Ò nö kūchiyö, nö ngö, Rāchakūö vē 
Yahūti Ön ngòh.  
38Nët tak nak tötūmu tö harātu nö hol Ò; hĕng taka lahāmö, hĕng taka latavē.  
39Ngaich yik chamööḵöng nö ötlēkôre tö Ò;  
40Kichinykūöre, nö ngö ṙô, Me-eṅ tumṙōlngö ngam töhet chūök, ngaich lūöi 
sumkam tī Öm vī-il e; hayöökenre Man yēḵ; yē Meh Öm Kūön ngam Tēv, 
Yônti, ṙā-ang rōi ngam töhakālö.  
41Ngati inrē yik mākūö kūönṙô, tö yik kamūich, yik mā inrē, nö hayëḵngen Ò, 
nö ngö ṙô,  
42Hayööken tahëng An; ötkô Anga-aṅ nö hayöökenre. Rāchakūö Yahūti An; 
hökngen Ò yēḵ nö yônti, nö ṙā-ang rōi ngam töhakālö; ngaich möl min ayī-ö 
ṙātö el lōnre in Ò.  
43Hayönglenre An nö im Tēv; hökngen Ò yēḵ nö ṙānyen Ò töngamuh, yē Ò nö 
hōten Ò; tön ngö ṙô An, Kūön ngam Tēv Chin Chu-ö,  
44Ngatī ṙô inrē nak tötūmu, töharātu nö hol Ò, nö sumrōngngökūö Ò.  

Kinpāha Yēsū 
(Mk 15.33-41; Lk 23.44-49; Jn 19.28-30) 

45Löktökūö im tö nët sīön köṅny ṙô ök sinngūlö nö i minë panam, söl im tö 
lūöi köṅny ṙô.  
46Ngaich im tö lūöi köṅny ṙô, Yēsū nö pōitô nö hūḵa nö ngö ṙô Ēli; Ēli lama 
sapaktani, ngam tö ngö, Tēv Chu, Tēv Chu, Kūön yòh Öm ṙāngen Chu?  
47Ngaich rēvre tö cha yik samökhak nö umuh, töngö ṙô, hē cha nö hāngö e, 
Havëken Ēlaicha Ön ngòh tarik.  
48Ngaich hĕng tak tö cha, ök tö-ilöören nö fal; ngaich hēngö kahë tö ṙòng 
ihong, ngaich kasumtö e nö ik tö hikīölhu vāin; ngaich lòktö e nö i kūö ök 
tafūyö, ngaich kē-ĕkūö Ò nö òk.  
49Ngaich yik tahëng nö ngö ṙô, Ngösin; töi ngëichken Ēlaicha, yĕn yihtöre nö 
hayööken Ò,  

50Ngaich pōitô Yēsū nö hūḵa, ngaich kēḵngö nômöre.  
51Ngaich ök tananglö ël ök töhet chūök nö nët tit nö takaich, löktökūö 
latulöng, söl lataṙeū; kayīna ngaich ngam tumlat; larakköṅny inrē nuk ihong.  
52Löpnyörekūö nuk anūlö, ngaich maṙôngö nuk alaha yik töhet, yik tökapah, 
nö hachohlöngö;  
53Kunyī-inyre nö ṙā-ang el anūlö, unôichrit ngam invanlö Ò; ngaich 
kuhēthötre nö im töhet panam; ngaich meūkö tö tömaṙôngö.  
54Ngaich ök yöngṙen kumyung, yik hol ò inrē, nö aṅten Yēsū; hē cha nö meuk 
ök kumyeūnö, nuk töngaichngen inrē, ngaich pōyö pinhe-eṅkūö, ngö ṙô, Kô 
Ön ngòh, nö Kūön ngam Tēv.  
55Maṙôngö yik umuh kikānö, hatīönken Ò nö maṙôvat, yik tamömkörit Yēsū 
nö ṙā-ang Kelelī; ngaich meukṙen Ò.  
56Maṙiā ök aṅ Mektela in cha, Mariā inrē ök yöng nāṅ Yôsĕs, ök kikānö yöng 
nak kūön Sepetī inrē.  

Inulngö Yēsū 
(Mk 15.42-47; Lk 23.50-56; Jn 19.38-42) 

57Haraptöre ngam harap, hĕng taka ök tökôlò tarik, aṅ Arimataya, Yôsĕf ök 
mine-eny ò, mahaköp ök anga-aṅ inrē nö in Yēsū.  
58Chuh in Pailĕt anga-aṅ nö havëkö ök alaha Yēsū. Ngaich Pailĕt nö hōtö 
kinëtö e nö in ò. 
59Ngaich Yôsĕf nö kēḵ ök alaha; ngaich haṙūngö e nö ël tölöök hilā.  
60Ṙātö e ngaich nö ël ök tufömngöre anūlö, ök tö hulhötvö nö i kaha ihong. 
Ngaich anga-aṅ nö pilöntö ök tökiröng ihong nö i kūö ök anūlö; ngaich 
kiröönngöre.  
61Umuh ang Mariā ök aṅ Mektela, ök tahëng tak Mariā inrē, höng ūichhaka 
nö kamtö ök anūlö.  

Aṅhtu Ök Anūlö 

62Im huṙöich, ngam mu-unôichrit ngam Inlēnken, hamūlöre yik mākūö 
kūönṙô tö yik Feresī, nö in Pailĕt;  

63Ngaich ngö ṙô, Mā, Köpölōn in tö ṙô ök mahachīl, i saha Ò nö ṙòngmö aṅ, 
nö ngö ṙô. Unôichrit tö lūöi sumkam Chin min hēk choholre.  
64Chöngu man yēḵ, lökten, töp anūlö nö haköpikūö, hanöngsaha ngam linūöi 
sumkam; hòṅ yip mahaköp nö in Ò nö öt yihtöre, nö ulāingen Ò; ngaich ngö 
ṙô min tö vē tarik, choholre Ap nö ngaich, nö ṙā-ang i yip tö kapah, ngaich 
ngam manā-aṅ min inchīlö nö höichngen tö ngam mu-urĕh.  
65Ngaich ngö ṙô Pailĕt tö cha, Kô-òren yin kēḵ amahaṅti; kuṙòh, kiröönngöre; 
ip tölngö kanô-òṅ yīö, haköpngökūö e. 
66Kiröönngöre cha-a ngaich, ngaich haköpngökūö ngam anūlö, hapanngökūö 
ngam ihong; ṙātö amahaṅti cha-a inrē.  

T. Mëtiv 28 

Ngam Anahlö 
(Mk 16.1-10; Lk 24.1-12; Jn 20.1-10) 

1Hē kinheūṅtö ngam töhet sakāmö, hē minlīlö peuheū im raneh sakāmö tö sat 
sumkam; yihtöre Mariā ök aṅ Mektela, ök tahëng inrē Mariā, nö ngëichkö ök 
anūlö.  
2Ngaich ök yöng kumyeūnö; pòn hĕng tak ök ma-ahānga ngam Mā Tēv 
yamônti nö ṙā-ang el halīöngö; ngaich yihtöre nö pilôngngö ök ihong, ngaich 
ūichngöre nö i kui ò.  
3Sā mineūkö hanyālö anga-aṅ isoh nuk hilā ò;  
4Ngaich kūö pinhe-eṅkūöre yik amahaṅti nö kichëyöre, ngaich nöng sā tö 
kapah tarik.  
5Ngö ṙô pöri ök ma-ahānga tö yik kikānö, Uh yin pa-ekūö. Akahalōn chin tö 
yīö chöhö Yēsū Ök tö harātu.  
6Öt ihih Ökuh; pò Ò nö ngaich nö choholre sā ṙô Ò.  
7Ta-ih, ngëichkö chūök Ök Mā nö hulalhaka. Kuṙòh, kiröönngöre ka-eūyen; 
ve-eny nang yip haköptö Ò, Choholre Ök nö ngaich, nö ṙā-ang i yip tö kapah. 
Urēhĕkūö yīö Ök nö chuh Kelelī; in e yin min meukkūö Ò. Yĕh meuk; ngāichô 
chin tö yīö.  

8Kiröönngöre cha-a ngaich nö ka-eūiyen, nö ṙāngö ök anūlö, holtö pinhe-
eṅkūöre, yöng ṙānāmölōnre inrē. Ngaich fal, nö ahangkö yik haköptö Ò.  
9Ngaich ilööṙen Yēsū nö asaha cha: nö ngö ṙô, Salām. Yihtöre cha-a ngaich, 
nö kēḵ kunröön Ò; ngaich sōntökūöre nö in Ò. 
10Ngaich ngö ṙô Yēsū tö cha, Ui pa-ekūö, Kuṙòh ve-eny nang yip kahëm Chu, 
hòṅ cha nö chuh Kelelī; in e yip min nö meukkūö Chu.  

Aheūkö Yik Amāhati 

11Ṙòngmö el talöökö cha-a, rēvre ngaich yik amahaṅti yamihtöre nö im 
panam; ngaich ve-eny nang yik mākūö kūönṙô tö nuk töngaichngen. 
12Ngaich hē cha nö hamūlöre, tö yik mā, ngaich ve-ekūöre. Pōiyen kahëti 
cha-a ngaich tö rupīö, nö i yik kumyung;  
13Nö ngö ṙô, Ngö ṙô pöichö, Yih yik amòh haköptö Ò tö hatööm, ngaich 
ulāingö ök alaha Ò, i saha ih haṙòh. 
14Ngaich yē öp mahayöng min nö hāngö e; ngaich ve-elkui yīö min īhö in Ò, 
hòṅ yīö öt chökngöre.  
15Kēḵ nuk rupīö cha-a ngaich; ngaich nöng, asā inköptöre. Ngaich 
keuheūtngöre chūök ngam ṙô nö hāngö nö i yip Yahūti, söl ing töngamuh.  

Meūkö Yēsū Tö Yik Mahaköp 
(Mk 16.14-18; Lk 24.36-49; Jn 20.19-23; Act 1.6-8) 

16Ngaich yik tö kahuk sīön tak mahaköp nö chuh Kelelī, ip rôngö, chūök ṙô 
Yēsū tö cha.  
17Ngaich hē cha nö meūkan; sōntökūöre ngaich cha-a nö in Ò; rēvre yik 
tökatöngalōn.  
18Yihtöre ngaich Yēsū nö in cha; ngaich ve-ekūö cha, nö ngö ṙô, Ṙòkhöre nun 
në chöngö nö kētu nö in Chu, el halīöngö, ing panam inrē.  
19Lökten yin kuṙòh; vīten vē taṙòkhöre tarik nö mahaköp; vōkö cha i Mine-
eny ngam Yöng, Kūön, Töhet Fanöinylö inrē.  
20Haköpten cha nö haköp nup taṙòkhöre tinölô yīö tö Chu. Yĕh meuk; 
örheūheu Chin holtöṙah yīö, söl ip manāngen ngih panam.  



2234 

 

 
   Nicobarese Bible 

© 2014, Bible Society of India. 
 

 
 

 

 
T. Mākös 

T. Mākös 1 

Minkahaten Tö Yôhan Ök Vamôk 
(Mt 3.1-12; Lk 3.1-13; Jn 1.19-28) 

1Ranehnyö ngam tölöök inhangkö Yēsū Kristū, ngam Kūön ngam Tēv.  
2Sā kinūichngö e tö yik pròfĕt. Yĕh meuk: tīntö ngam ma-ahānga Chin, nö 
urēhĕkūö Meh, ngam mahalēnkö talöökö Meh min.  
3Hĕng tak ṙô ap hamūḵa nö el-inchōn, Halēnkö talöökö ngam Mā Tēv yin; 
hachipkö kanröönö Ò.  
4Yih ngaich ang Yôhan ök Vamôk nö el-inchōn, ngaich mikahten tö ngam 
vinôkö invöötö ellōn nö inṙē-ĕl tökööl.  
5Ngaich chuh in ò nö ṙòkhöre yik aṅ panam Yūta, aṅ Yerūsalem inrē; ngaich 
vōkö cha-a tö ò, nö el ap tahël Yôtön, ve-eny tököölre cha-a.  
6Inyuttö sanôi ūṅt ang Yôhan; inmöpṙat tö uk inrē; nya-aṅkūö tö mufākö, tö 
pachāka inrē aṅ el-inchōn.  
7Ngaich ahānga anga-aṅ nö ngö ṙô, Hĕng taka öp yamih, tömötlö kanô-òṅ tö 
chu. Öt kô chin rēhĕn, sōntöre luhnyö rehen kunröpö Ò.  
8Aṅtī tö mak chin chu-ö vōkö yīö; vōkö yīö pöri Anga-aṅ min nö aṅtī tö ngam 
Töhet Fanöinylö.  

Ngam Vinôk Tö Kui Tö Ngam Kinlāha Yēsū 
(Mt 3.14—4.11; Lk 3.21-22; 4.1-13) 

9Ngaich ik hē u anu-ö sakāmö, Ang Yēsū nö yihtöre, nö ṙā-ang Nāsaret ap i 
Kelelī; ngaich vōkö tö Yôhan, nö i Yôtön.  
10Ngaich meuk ngam halīöngö Anga-aṅ nö takaichköṅnykūö, ilööṙen tö 
maneutlö Ò nö, ṙā-ang el mak; ane inrē meuk ngam Töhet Fanöinylö nö 
teungtöre nö i kui Ò, sā nyö-öṅ. 
11Ngaich hĕng ök ṙô lamöktö el halīöngö, tö ngö, Me-eṅ Man Kūön Chu, Öm 
hanāngenlōn Chu; in Meh Chin ṙāmölōn takô.  



2235 

 

 
   Nicobarese Bible 

© 2014, Bible Society of India. 
 

 
 

 

12Ilööṙen ngam Töhet Fanöinylö nö kēḵngen Ò nö el-inchōn.  
13Ngaich kalaha Anga-aṅ nö fën anāi sumkam, nö el-inchōn, tö Sātān. 
Holtöṙah tö chehechōn. Meukṙen Ò yik ma-ahānga.  

Havëken Yik Töfëntak Kamëkāḵ Ang Yēsū 
(Mt 4.12-22; Lk 4.14-15; 5.1-11) 

14Keuheūthëṙen kine-eṅ ang Yôhan yihtöre ngaich Yēsū nö i Kelelī, ahangkö 
ngam tölöök inhānga aṅ im Tēv;  
15Nö ngö ṙô, Ngaich an ngam ṙētak nö teungta; röhta an ngam pūlngö ngam 
Tēv. Havöötö ellōnre yin; ṙātö ellōnre im tölöök inhānga.  
16Ngaich lök kūö mai Anga-aṅ nö i Kelelī; ngaich meūkö nāṅ Sīmōn, nāṅ 
Antaru, ök kahëm Sīmōn, nö kavalngö inhāṅl nö el mai; pò cha nö yōm kine-
eṅ kāk.  
17Ngaich Yēsū nö ngö ṙô tö cha, Ta-a, tömrit Chu nan; töich vīten nāṅ kamëḵ 
tarik, nö kāḵ.  
18Iṙūö ṙāngö nuk inhāṅlre cha-a, ngaich tömrit Ò.  
19Rĕh rô-òlkūö Anga-aṅ, ngaich meūkö Yāköp ök kūön Sepetī, tök kahëm ò 
inrē Yôhan, nak me-el kupòk nö ngattit inhāṅlre.  
20Ngaich havëken cha Anga-aṅ. Ṙā-ang cha-a tök yöngre Sepetī, nö el kupòk, 
hol tö yik kamūönkūö; ngaich kiröönngöre, nö tömrit Ò.  

Ök Tarik Tö Aṅhav In Tö Sī-ö 
(Lk 4.31-37) 

21Ngaich chuh i Kafarnahum cha-a. Kuhēthötre Anga-aṅ ngaich nö el chūök 
vine-eṅkūötēv, nö haköphöti, hē el töhet sakāmö.  
22Ngaich cha-a nö pingangkūö tö ṙô Ò nö haköphöti; pòn haköpten cha Anga-
aṅ, nö sā töchönguvö, öt sā yip kamūich.  
23Hĕng taka ök umuh tarik el chūök vine-eṅkūötēv cha, tö sī-u aṅ in hūḵa 
anga-aṅ.  
24Nö ngö ṙô, Asuh Öm Me-eṅ in ih, Me-eṅ Yēsū aṅ Nāsaret? Yih Ömeh Öm 
öthakôlò ih? Akahakūö chin tö meh; töhet Man aṅ im Tēv.  

25Ngaich Yēsū nö vëken ò, nö ngö ṙô, Ṙāngôre mana; kunyī-inyre, ṙāngen ò.  
26Ngaich ngam tötlöök sī-ö nö hangīhire tī tö ò, ngaich pōitô nö hūḵa; ṙāngen 
ò ngaich.  
27Ṙòkhöre cha-a ngaich nö uṙeh; ngaich hatönöre, nö ngö ṙô. Asuh öng angu-
ö? Tufömngöre inköphöti! Holtö chöngö An nö tölṙô më tötlöök sī-ö; ngaich 
hang ṙô Ò cha-a. 
28Ngaich ngam hināngö Ò, nö iṙūö sölngö i nup taṙòkhöre panam i Kelelī.  

Pōyen Halanken Ang Yēsū 
(Mt 8.14-17; Lk 4.38-41) 

29Ilööṙen tö kunnyī-iny cha, nö ṙā-ang el ök chūök vine-eṅkūötēv; yihtöre 
cha-a ngaich nö i patī nāṅ Sīmōn, nāṅ Antaru, nö holten nāṅ Yāköp nāṅ 
Yôhan.  
30Ngaich ök yöng pīhö Sīmōn nö hulalhaka, nö vūöi; ngaich iṙūö ve-eny nang 
Ò cha-a tö ò.  
31Yihtöre ngaich Ang Yēsū, ngaich kēḵ kël ò; hachohlen ò ngaich, Ṙāngen ò 
ngaich ngam anūöyö, ngaich meukṙen cha anga-aṅ.  
32Ngaich im harap, tö maneuttö ngam tavūöi, kētö yik taṙòkhöre tövahavö 
cha-a, nö in Ò, yik tö sī-u aṅin inrē.  
33Ngaich ṙòkhöre yik aṅ ngam panam nö hamūlöre nö i kūö inkūp.  
34Ngaich maṙôngö halanken Anga-aṅ, tö yik tö ṙōlkangen in vah; maṙôngö 
ahōngö tö sī-ö inrē. Öt halöngten yik sī-ö Anga-aṅ nö ṙô-òv; pò cha nö 
akahakūö tö Ò.  

Mikāhaten Yēsū nö i Kelelī 
(Lk 4.42-44) 

35Ngaich im peuheū, ṙôngmö sangūla, choholre Anga-aṅ, kunyi-inyre ngaich; 
ngaich kiröönngöre nö chuh el-inchōn; in e ngaich nö ve-ekūötēv. 
36Ngaich Sīmōn nö tömrit Ò, tö yik hol ò inrē,  
37Kôtökūö ngaich cha-a tö Ò, ngaich ngö ṙô tö Ò, Chöhö Man tö taṙòkhöre.  

38Ngaich ngö ṙô Anga-aṅ tö cha, Ta-a, töi chuh i tahëng tö röhta panam, hòṅ 
Chu mikahaten in u inrē. Tön angu-ö an lökten Chu yih.  
39Ngaich chuh el chūök vine-eṅkūötēv cha Anga-aṅ, nö keuheūt nö i Kelelī, 
mikahaten, ahōngö sī-ö inrē.  

Halanken Ök Hěngtaka Tarik Ang Yēsū 
(Mt 8.1-4; Lk 5.12-16) 

40Ngaich hĕng tak ök töyeūnyu yamihtöre nö in Ò, nö ve-ekūö Ò, nö ngö ṙô, 
Yē Meh öre hōḵ, ngaich kô-òren Me-eṅ löökentī tö chu.  
41Hateutnyö këlre ngaich Anga-aṅ, nö i miṙēlōnre, ngaich lūölken ò, ngö ṙô tö 
ò, Hōḵ Chin; lööken man yēḵ ngaich.  
42Iṙūö ṙāngen ò ngaich ök yeūnyö; ngaich lööken anga-aṅ.  
43Ngaich kësô Anga-aṅ nö tölṙô ò ngaich tīnngörit ò;  
44Nö ngö ṙô tö ò, Mah; uh man rahëchyen ṙô i tarik. Kiröönngöre pöri kuṙòh, 
me-eṅ; hameuktöre ip kūönṙô, ngaich kētö tökētuvö tökūö lanööken meh, ap 
hachöngten Môsös,, nö inmeukhöti nö in cha.  
45Kiröönngöre pöri anga-aṅ, kaknyöre ngaich nö ahangkö e, nö pirātngö 
chūök e; ngaich Yēsū nö öt kô nö hangāṅlkenre nö kuhēthötre nö i panam; 
höng lā-uk nö el-inchōn. Keuheūttöre lā-a lökta cha-a ngaich nö yihtöre nö in 
Ò.  

T. Mākös 2 

Halanken Ök Tö Lum Ang Yēsū 
(Mt 9.1-8; Lk 5.17-26) 

1Ngaich hē Ò nö hēk nö kuhēthötre nö i Kafarnahum, harohtum hang 
sumkam nö unôich; ngaich hāngö Anga-aṅ nö el patī.  
2Ngaich maṙôngö yik mahamūlöre; lökten cha nö öt ōtre chūök, öt rēhĕn 
nöng i kūö inkūp öre. Ngaich mumkahten cha Anga-aṅ.  
3Hĕn taka ök tarik tölum tökētu nö in Ò, fën tak kameun.  

4Ngaich hē cha nö öt kô nö ṙūötöre nö in Ò, kūö yik tömaṙôngö; ngaich 
ṙôngtökui ök chūök Ò cha-a. Ngaich hē cha nö mëngö tī tö e, hôtö ök 
chamam cha-a ngaich; chūök ök tölum nö hulalhaka.  
5Höng meuktöre Yēsū tö mikah cha, ngaich ngö ṙô tök tölum, Kakūönö; 
aṙēlöng nup tökööl meh nö ngaich.  
6Harohtum tak pöri yik kamūich amūichhaka, ngaich nöng ellōnhanga.  
7Nö ngö, Kūöyòh Ang ngòh tarik nö ngatī ṙô? Ötlēkôre An. Achīö öp tökô nö 
aṙē-ĕl tökööl, höng humĕng tak, ngam Tēv? 
8Iṙūö akahalōn Yēsū tö cha nöng ellōnhanga nö inre; ngaich ngö ṙô tö cha, 
Kūöyòh öi höng ellōnhanga tö u?  
9Ngam yòh öng tölööṙen ṙô i ngam tölum, Aṙēlöng nup tökööl meh nö 
ngaich? Ane ṙöng, Choholre; kēḵ ngam chamanre, kiröönngöre?  
10Hòṅ yīö pöri akahalōn tö ngòh Kūön Tarik nö minhôiṅyuvö nö aṙē-ĕl 
tökööl, nö ing panam,  
11Ngö ṙô Anga-aṅ tök tölum, Choholre; kēḵ ngam chamamre; kuṙòh ngaich, 
chuh patīre; ngö ṙô Chin tö meh.  
12Choholre ngaich anga-aṅ; ngaich iṙūö kēḵ ök chamamre, ngaich 
kiröönngöre nö i kūö cha nö ṙòkhöre. Ngaich ṙòkhöre cha-a nö pingangkūö; 
ngaich ha-öiny ngam Tēv nö ngö ṙô, Öt hĕng heuh in meuk töngatī.  

Havëken Lēvī Ang Yēsū 
(Mt 9.9-13; Lk 5.27-32) 

13Hēk Ang Yēsū nö chuh kūö mai, ngaich ṙòkhöre yik tömaṙôngö nö chuh in 
Ò; ngaich haköpten cha Anga-aṅ.  
14Ngaich hē Ò nö kiröönngöre, ngaich meūkö Lēvī Anga-aṅ, ök kūön Alfai, 
ūichhaka nö i chūök inmūl ṙāi kinëhet chehen. Ngaich ngö ṙô Anga-aṅ tö ò, 
Ta-a, tömrit Chu. Choholre ngaich anga-aṅ, nö tömrit Ò.  
15Ngaich hē Ò nö ūichhaka nö nyā, nö el patī ò; maṙôngö yik mahamūl ṙāi 
kinëhet chehen, tököölö fālen inrē, nö ūichhaka nö hol Yēsū, tö yik haköptö 
Ò inrē, pòn maṙôngö cha-a, nö tömrit Ò.  

16Ngaich hē yik kamūich, yik Feresī inrē, nö meūkan nö nyā nö hol yik 
tököölö fālen, mahamūl ṙāi kinëhet chehen inrē; ngö ṙô cha-a tö yik haköptö 
Ò, Sitih Ang nö nyā, òk inrē, nö holkūö mahamūl ṙāi kinëhet chehen, tököölö 
fālen inrē?  
17Höng hangtöre Yēsū tö e, ngaich ngö ṙô tö cha, Rö-ö yin vē tölööken nö hòṅ 
lame-evṙen; höng vē tövahavö pöri. Rö-ö Chin yih Öich havëkö tölöök tarik, 
vē tököölö fālen pöri nö havöötö ellōnre.  

Intöntöre I Alāha Ngam Inhīkö 
(Mt 9.14-17; Lk 5.33-39) 

18Ahik yik haköptö Yôhan, yik Feresī inrē. Ngaich yīhiv Anga-aṅ tö yik töngö 
ṙô, Kūöyòh yip haköptö Yôhan, haköptö yip Feresī inrē, nö ahik; ngaich rö-ö 
më haköptö Meh nö ahik?  
19Ngaich Yēsū nö ngö ṙô tö cha, Kô-òren aich vē hol ngam töhapihö nö ahik, 
yē ò nö ṙòngmö in cha? Yē ò nö ṙòngmö ngöh nö in cha, öt kô cha-a nöahik.  
20Yih pöri min nup sakāmö hē ngam töhapīhö nö kē-ĕyö nö ṙā-ang in cha. 
Ngaich möl cha-a min nö ahik, hē e.  
21Öt tarīkuvö chamôktö tufömngöre hilā nö lanöp höteh. Yē ò nö ngatī; 
ngaich ngam lanöp e nö ṙuhöinyre tinkāichökūö tö ngam höteh.  
22Öt tarīkuvö ma-asëhöt tufömngöre vāin, nö el höteh uk. Yē ò nö ngatī, 
ngaich ngam vāin min nö lakukköṅnykūö tö minë uk; ngaich kö ötkôlò nyöre 
tö ngam vāin tö minë uk inrē. El tufömngöre pöri uk, ngih tufömngöre vāin.  

Intöntöre I Alaha Ngam Töhet Sakāmö 
(Mt 12.1-8; Lk 6.1-5) 

23Ngaich hē Ò nö kiröönngöre, hē el töhet sakāmö, nö lök el panô-òṅ sāiny. 
Ngaich yik haköptö Ò nö köich ṙòng nuk sāiny, nöng kiröönngöre. 
24Ngaich ngö ṙô yik Feresī tö Ò, Yĕh meuk; kūöyòh aich nö la-evṙen tö ngam 
tötkô nö la-en hē el töhet sakāmö?  
25Ngaich ngö ṙô Anga-aṅ tö cha, Höng öt ve-ekūö inlahen Tāvit öi yī-ö, hē ò 
nö kapahare, tö yik hol ò inrē?  

26Ngaich kuhēthötre anga-aṅ inrē nö el patī ngam Tēv, hē Apīatör nö mākūö 
kūönṙô; ngaich nyā nuk töhet ròtī, nuk tötkô nö nya-aṅkūö tahëng, höng nya-
aṅkūö kūönṙô. Ngaich kē-ĕkūö yik holre inrē.  
27Ngaich ngö ṙô Anga-aṅ tö cha, Pòkūö tarik an ngam töhet sakāmö nö 
vīlöngö; rö-ö nö pòkūö ngam töhet sakāmö nö vīlöngö ngòh tarik.  
28Lökten Ön ngòh kūön Tarik nö mākūö ngam töhet sakāmö.  

T. Mākös 3 

Ök Tarik Tö Lūmö Kël 
(Mt 12.9-14; Lk 6.1-11) 

1Kuhēthötre hēk Anga-aṅ nö el chūök vine-eṅkūötēv; ngaich hĕng tak ök 
umuh tarik tölūmö kël.  
2Ngaich hayūnan cha-a, yĕn hòṅ halanken ò, hē el töhet sakāmö; pò cha nö 
hòṅ löknyuṙô nö vënyen Ò.  
3Ngaich nö ṙô Anga-aṅ tök tarik, ök tölūmö kël; Söklöre man.  
4Ngaich ngö ṙô Anga-aṅ tö cha, Töhuveū-en önguh ngam tölöök la-en, el 
töhet sakāmö, ngam tötlöök ṙöng? Inyööken nômö, finëlngö ṙöng? Ngaich 
pöri cha-a nöng öt ṙô-òv.  
5Ngaich hē Ò nö havīngömatre, nö hol tö lanīnö, nö ngëichken cha; pòn 
haṙivlōn tö ngane-eṅ ellōn cha; ngö ṙô Anga-aṅ tök tarik, Hateutnyö kël re 
mana. Ngaich hateutnyö e anga-aṅ ngaich lööken ök kël ò.  
6Ngaich kunyi-inyre yik Feresī, iṙūö ve-ekūö re ngaich tö yik aṅ in Hēròt, töp 
tīre nö fëlngen Ò.  

Maṙôngö Tarik I Taseū Ök Mai 

7Ngaich Ang Yēsū nö hol tö yik haköptöre nö ṙuhöngre nö ip mai. Maṙôngö 
yik tarik tamömrit Ò, nö ṙā-ang Kelelī.  
8Maṙôngö yik hamang nuk tī Ò, ngaich yihtöre nö in Ò, nö ṙā-ang Yērūsalem, 
Ētöm, lāmuh tö Yôtön, ṙā-ang i chīṙö Tūrös, Sītōn inrē.  
9Ngaich ve-ekūö yik haköptöre Anga-aṅ, pòn hōtö tö hĕng nòng kun kupòk 
hanöng Ò, pò më tömaṙôngö; hòṅ cha nö öt singngen Ò.  

10Pòn maṙôngö halanken Anga-aṅ; ngaich yik ṙôngö yik tövahavö nö singtöre 
nö in Ò, pòn hòṅ lūölken Ò cha-a.  
11Ngaich yik tötlöök sī-ö nö afukngöre nö i kūö Ò, yē cha nö meūkan; ngaich 
hūḵa nö ngö ṙô, Me-eṅ Man, Kūön ngam Tēv.  
12Ngaich kësô Anga-aṅ nö sōten cha nö eūken Ò.  
13Ngaich peūlöre Anga-aṅ nö i kui rung; ngaich havëtö yik lōnre, nö inre; 
ngaich yihtöre cha-a nö in Ò.  
14Ngaich nët sīön tak vahī-il Anga-aṅ, tö yik tökaheūkö tö Ò nö tanīnöṙô; nö 
hamòl Ò cha-a, tötīni inrē nö mumkahten. 
15Ane inrē kētu minhôiṅyö nö halanken invah ahōngö sī-ö inrē.  
16Vīlö yik tö nët sīön tak Anga-aṅ; ngaich kaheūkö Sīmōn Anga-aṅ nö Pītör.  
17Yāköp ök kūön Sepetī, Yôhan inrē ök kahëm Yāköp, kaheūkö cha Anga-aṅ 
nö Pōnērkes, ngam töngö, Kūön kunṙôkö;  
18Antaru, Filip, Partòlòmai, Mëtiv, Tòmös, Yāköp ök kūön Alfai, Tattai, Sīmōn 
aṅ Kēnen.  
19Yūta Iskaryôt inrē, ök kamëḵngen Ò.  

Yēsū Tö Pē-elsipul 
(Mt 12.22-32; Lk 11.14-23; 12.10) 

20Yihtöre ngaich Yēsū nö ël ök tö hĕng patī. Ngaich hēk yik tömaṙôngö nö 
hamūl yanīhihre; ngaich cha-a nöng öt löktukūö nö nyā.  
21Hē yik hanöng kisānö Ò nö hāngö e, ngaich yihtöre cha-a, nö hòṅ kēḵ An; 
pô cha nö ngö ṙô, Öt akahngenre An.  
22Ngaich yik kamūich, yik yamih nö ṙā-ang Yerūsalem, nö ngö ṙô, Īnu An tö 
Pē-elsipul; ngaich ahōngö vē sī-ö Anga-aṅ, nö lökten im mākūö vē sī-ö.  
23Ngaich havëten cha Anga-aṅ nö in Ò ngaich ngö ṙô tö cha, nö inchōḵovṙô, 
Sitih kanô-òṅ ang ngam Sātān nö ahōngö Sātān?  
24Yē ngam pūlngö nö harēvöre, öt kô angu-ö nö köp.  
25Yē ngam tö hĕng patī nö harēvöre töre, öt kô angu-ö nö köp.  

26Yē ngam Sātān nöng kahngenre nö lā-alre, ngaich harēvöre, öt kô anga-aṅ 
nö köp, höng tö ngaichngen pöri. 
27Öt hĕng tak tö kô nö kuhēthötre nö el patī öp tökalēḵ tarik, nö kēḵ nup 
chehen ò, höng urĕh nö nyëk ngam tökalēḵ tarik; ngaich möl nö kēḵ nup aṅ 
ngam patī ò.  
28Tökô-ò ṙô Chin tö yīö, Ṙòkhöre nup min tökööl yip kūön tarik, nö aṙēlöngö, 
nup töng ṙô cha inrē nö ötlēkôre.  
29Öt hēṙu pöri nö inṙēlu ngòh tötlamëkôre tö ngam Töhet Fanöinylö: pòn 
fāluṙen tö ngam tötchanūhuvṙen tökööl.”  
30Pò cha nö ngö ṙô. Sī-u aṅ in An.  

Yöng Yēsū Kikānö Tö Yik Mëm Ò 
(Mt 12.46-50; Lk 8.19-21) 

31Ngaich yihtöre ök yöng Ò kikānö, tö yik mëm Ò; ngaich nöng sökhak nö lā 
uk; ngaich tīnngö mahavëken Ò.  
32Maṙôngö yik umuh mahavīlen Ò nö ūichhaka; ngaich ngö ṙô cha-a tö Ò, 
Höng chöhö Meh ap yöng Meh kikānö, yip mëm Meh inrē, nöng lā uk.  
33Ngaich ngö ṙô Anga-aṅ nö sap ṙô cha, Achīö öp yöng Chu kikānö, yip mëm 
Chu inrē.  
34Ngaich havīngömatre Anga-aṅ nö i yik amūichhaka, nö havīlen Ò; ngaich 
ngö ṙô Anga-aṅ, Yĕh meuk, ngam yöng Chu kikānö; vē mëm Chu inrē.  
35Pòn mëm Chu, kanānö Chu, yöng Chu kikānö inrē, ngòh töla-evṙen tö lōn 
ngam Tēv,  

T. Mākös 4 

Ök Tameūich (Inchōkoṙô) 
(Mt 13.1-9; Lk 8.4-8) 

1Hēk Anga-aṅ nö haköphöti nö i kūö mai, ngaich maṙôngö takô yik 
mahamūlöre nö in Ò. Lökten Ò nö yôklö nö ël kupòk; ūichngöre ngaich nö ël 
ò, nö ël mai, Höng i kūö mai yik tömaṙôngö, nö el tanyô.  

2Ngaich ṙōlö ṙô Anga-aṅ nö haköpten cha, nö inchōḵovṙô; nö ngö ṙô tö cha, 
nö i inköphöti, 
3Hangihtöre yin. Yĕh meuk ngam tameūich nö kiröönngöre nö teūich. 
4Ngaich hē ò nö teūich, rēvre nup kulöl ngaich famuk taseū talöökö. Yihtöre 
ngaich nup chehechōn, nö nyāḵngö u.  
5Fukkui ihong nup tahëng, i chūök tötpōiyen tumlat. Ilööṙen ngaich nö 
meuinylö, pòn öt aṙū-uti tumlat. 
6Ngaich yē ngam tavūöi nö meutlö, ngaich harātö u, nyangngö ngaich anū-ö, 
pòn öt ṙēhĕvö.  
7Fuk ël töchökhukūö nup tahëng; sīöplö ngaich nup töchökhukūö, ngaich 
harāingökui u, ngaich öt ṙônguvö anu-ö.  
8Fuk ël tölöök tumlat nup tahëng, ngaich ṙônguvö. Sīöplöre, ngaich ṙuhölre 
ṙôken ṙòng, lūöi anāi, tafūöl anāi, hēngòng inrē.  
9Ngaich ngö ṙô Anga-aṅ, Ngòh tö elnānguvö, hökngen ò yēḵ nö hang.  

Chööḵnyö Ngam Inchōḵoṙô 
(Mt 13.10-17; Lk 8.9-10) 

10Ngaich hē Ò nöng hĕng taka, ngaich yik mi-in Ò tö yik tö nët sīön tak inrē, 
nö hatönan tö ngam inchōḵoṙô.  
11Ngaich ngö ṙô Anga-aṅ tö cha, Yī-ö yin tökē-ĕvkūö tö ngam ötmikahkūö sin, 
aṅ i ngam pūlngö ngam Tēv, höng inchōḵoṙô pöri nö in cha, yip aṅ lā uk;  
12Hòṅ cha nöng meuk, öt akaha elnang pöri, hòṅ cha nö öt havantöre nö hēk 
ngaich aṙēlöngö cha-a,  

Ve-eny Manah Ngam Inchōḵoṙô I Ngam Tameūich 
(Mt 13.18-23; Lk 8.11-15) 

13Ngaich ngö ṙô Anga-aṅ tö cha, Öt akahalōn öi tö ngih inchōḵoṙô? Sitih 
mikahlōn öi min tö në inchōḵoṙô nö ṙòkhöre?  
14Teūichtö ngam ṙô an ngam tameūich.  
15Cha-a yin vē mi-i taseū talöökö, chūök ngam ṙô nö teūichtu, ilööṙen ngaich 
Sātān nö yihtöre, nö kēḵngö ngam ṙô tö teūichtuvö nö in cha.  

16Ngatī yin vē tö teūichtuvö inrē nö i kui ihong, vē hamang ngam ṙô, ngaich 
ilööṙen nö holtö ṙanāmölōn nö hōḵo e.  
17Öt ṙēhĕvö pöri nö inre; ngaich lökten nö töng rahëchtaṙen. Ngaich yē nup 
kanihngen hēk öt inkôlò, tö kūö ngam ṙô; ngaich iṙūö ṙāngenre cha-a.  
18Tahëng yin vē töteūichtuvö nö el töchökhukūö: cha-a yin vē hamang ngam 
ṙô;  
19Ngaich ngam pinṙūtölōn aṅ ngih panam, inchīlö inrē tö kanôlò, nup lōn 
inrē tö tökeuheūttöre, nö meuthöt; harāingökui ngam ṙô, ngaich öt ṙônguvö 
anū-ö. 
20Cha-a yin vē tö teūichtuvö nö el tölöök tumlat, hamang ngam ṙô, ngaich 
hōḵo e; ngaich ṙônguvö, lūöi anāi, tafūöl anāi, hēngòng inrē.  

Tö Ruptukui Ëāṅvö 
(Lk 8.16-18) 

21Ngaich ngö ṙô Anga-aṅ tö cha, Kētu ön ṙung në ëāṅvö, ngaich hakūptukui 
tö kuvôkö, elkatòh chamam inrē; nö öt vītu nö i kui chūök ëāṅvö?  
22Pòn öt tönyatnguvö, höng töhameuktunyöre min; öt rēhĕn nö töhayūnivö, 
höng yamihnyöre min nö im hanātö.  
23Hökngen ngòh tö elnānguvö nö hang.  
24Ngaich ngö ṙô Anga-aṅ tö cha, Haṙēmngenre yin tö nup ahangre. Öp 
kinlaha tī yīö tö e, angu-ö min kinlaha yīö; ṙūötuṙen kine-eṅkūö yī-ö min.  
25Ngòh tö īnu, anga-aṅ min tö kē-ĕvkūö. Ngòh töt īnuvö pöri, kē-ĕyö min öp 
töng mi-in ò.  

Inchōḵoṙô I Alaha Saniöplö Ngam Kulöl 

26Ngaich ngö ṙô Anga-aṅ Sā öp tarik an ngam pūlngö ngam Tēv, tamūingö 
kulöl nö el tumlat;  
27Ngaich haṙòh tö hatööm, choholre ngaich tö peuheū. Meuinylö ngaich minë 
kulöl, nö sīöp; öt akahalōn pöri anga-aṅ tö inlahen u.  
28Ngam tumlat an töṙôngu nö kahngenre, urĕh ngam elkui, hēk ngam chūök 
ṙòng, ngaich hēk ngam ṙòng takô, nö el chūökre.  

29Köinyhë pöri ngam ṙòng, ngaich kētökūö kanötre anga-aṅ; pòn ngaich ngam 
kanöinyòng nö yih.  

Inchōḵoṙô I Ngam Kun Kulöl 
(Mt 13.31-32,34; Lk 13.18-19) 

30Ngaich ngö ṙô Anga-aṅ. Sitih tī öi min asātö ngam pūlngö ngam Tēv? Asuh 
öp min inchōḵoṙô hī tö e?  
31Sā öp kun kulöl an, yē e nö teūichtu nö el tumlat, öp tö pòrô nö manā-
angkūö në kulöl nö ṙòkhöre me-el tumlat; 
32Yē e pöri nö teūichtu, sīöplö ngaich; ngaich tökiröngkūö në tö nya-aṅ chōn. 
Sīöpnyöre pak ngaich tö tökiröng; ngaich nup chehechōn nö kô-òren nö 
hanyatlöre nö el katòh rōi ò.  
33Pōiyen nup tö ngatī inchōḵoṙô Ò tö cha, ip tölngö kanô-òṅ cha nö hāngö u.  
34Öt ve-ekūö cha Anga-aṅ, nö öt inchōḵovṙô; ulāikenre pöri nö ve-eny inlahen 
u nö i yik haköptöre.  

Vëkö Ngam Chanôchö Ang Yēsū 
(Mt 8.23-27; Lk 8.22-25) 

35Ngaich im hē e angū-ö sakāmö tö harap, ngö ṙô Anga-aṅ tö cha, Ta-a, töi 
havāngngöre lā mu-aṅ.  
36Ṙa-ang tö yik tömaṙôngö, ngaich kēḵ An cha-a nö holre nö ël kupòk, nöng 
sāre Anga-aṅ. Tahëng nòng nuk inrē kupòk hol Ò.  
37Chalô ngaich ök yöng chanôchö kuföt, ngaich yôkhu ngam kupòk tö elmai; 
ngaich hòṅ tööḵlö ngam kupòk.  
38Ngaich Anga-aṅ nöng lārit nöng haṙòh nö el tinnyik; ngaich kilanglen Ò 
cha-a, nö ngö ṙô; Mahaköphöti; öt chumkūöṙen Öm tö hī ötkôlò?  
39Choholre ngaich Yēsū, ngaich vëkö ngam kuföt; nö ngö ṙô tö ngam mai, 
Heūheure; um halöinyköre. Ṙāngenre ngaich ngam kuföt; ngaich kalūöng 
takô angū-ö.  
40Ngaich ngö ṙô Anga-aṅ tö cha, Kūöyòh öi ngatī pinhe-eṅkūö? Öl öi 
mikahavö?  

41Ngaich cha-a nö pōi pinhe-eṅkūö; ngaich ngö ṙô tö höö, Achīö Ang min 
ngòh, tö uroh nö hāngö chöngö tö kuföt, mai inrē?  

T. Mākös 5 

Halanken Ök Tö Sī-u Aṅ In Ang Yēsū 
(Mt 8.28-34; Lk 8.26-39) 

1Chalô cha-a ngaich nö im tahëng lā kaha ngam mai, ip panam Keresēn. 
2Ngaich hē yanôktö Ò, nö ṙā-ang el kupòk, ilööṙen ngaich hĕng tak ök tarik 
mameuk kūö Ò, ṙamā-ang kui kupah; tö īnu tö tötlöök sī-ö.  
3Ök töng mi-iyöng kui kupah. Öt hĕng tak tarik tökô nö nyëkan; ötrēhĕn nö 
kô në sayōk. 
4Ṙōl heuh anga-aṅ nö nyëkö kalröön kël inrē; ngaich minë sayōk nö litôki tö 
ò; nuk nyanëk kalröön ò inrē nöng latôki. Öt hĕng tak tökô nö pumlāman.  
5Ngaich örheūheu anga-aṅ tö hatööm, sakāmö inrē, nö i kui kupah, i kui 
rôngö inrē; nöng hūḵa, ṙātöre inrē nö aṅtītö ihong.  
6Ngaich hē ò nö meūkö Yēsū nö marôvat, faltöre ngaich, nö ve-ekūö Ò; 
7Ngaich pōitô nö hūḵa, nö ngö ṙô, Sitih öich chu-ö in Meh, Yēsū, Me-eṅ Kūön 
ngam Tēv lātulöng? Im Tēv ṙô Chin ve-ekūö Meh, Uh chin öthakôlöngṙô tö 
Meh.  
8Pò Yēsū nö ngö ṙô tö ò, Me-eṅ töt löök sī-ö; kunyī-inyre man, ṙāngö ngam 
tarik.  
9Ngaich hatönan Anga-aṅ nö ngö ṙô, Achīö ap mine-eny meh? Ngaich ngö ṙô 
anga-aṅ, Līkiön, öp mine-eny chu; pò ih maṙôngö.  
10Ngaich ve-ekūö Ò anga-aṅ nö sōten Ò nö tīnngen cha, nö ṙāngö ngam 
panam.  
11Ngaich i kui rôngö nuk umuh tömaṙôngö ha-un, tö ha-ôkö.  
12Ngaich ve-ekūö Ò cha-a, nö ngö ṙô, Tīnngen ih i nup ha-un, hòṅ ih meuthöt 
in u. 

13Ngaich halöngten cha Anga-aṅ. Meutnyi ngaich yik tötlöök sī-ö, ngaich 
meuthöt nö i nuk ha-un. Ngaich nuk ha-un nö faltöre nö ik töyūöti nö el mai. 
Nët köṅny tum nòng nuk; ngaich pökngö nö el mai.  
14Ngaich yik maha-ôkö u nö falngöre; ngaich ve-eny e nö im panam, i tavat 
inrē. Ngaich cha-a nö yihtöre nö ngëichkö inlahen ök töngati. 
15Yihtöre ngaich cha-a nö in Yēsū; ngaich meuk ök tarik nö ūichhaka, ök tösī-
u aṅin sin hilāṙuvö, löökö ellōn inrē, ök tö īnu tö līkiön. Ngaich pa-ekūö cha-
a.  
16Ngaich yik mameūkö e, nö ve-eny nang cha tö inlahen ngam tö īnu tö sī-ö, 
tö nuk ha-un inrē.  
17Ngaich ve-ekūö Ò cha-a nö hōten Ò nö kiröönngöre nö ṙā-ang chīṙö cha. 
18Ngaich hē yanôklö Ò nö el kupòk, ngaich ök tö-īnu tö sī-ö sin, nö ve-ekūö 
Ò, pò ò nö hòṅ in Ò.  
19Ngaich öt halöngten ò Anga-aṅ; ngö ṙô pöri tö ò, Kuṙòh, chuh patīre man, i 
yip holre; ve-eny nang cha tö ṙòkhöl tī ngam Mā tö meh; tö neukölōn Ò inrē 
tö meh.  
20Kiröönngöre ngaich ngam tarik; kaknyöre ngaich nö ahangkö ṙôkhöl tī Yēsū 
tö ò, nö i Tekapòlis; ngaich ṙòkhöre yik tarik nö pingangkūö.  

Kūön Yairös Tö Ök Kikānö Lamūölkö Hilā Yēsū 
(Mt 9.18-26; Lk 8.40-56) 

21Ngaich hē Yēsū nö havāngngöre nö hēk, nö el kupòk, nö im tahëng lā; 
maṙôngö yik tarik nö hamūlöre nö in Ò; ngaich Anga-aṅ nöng i kūö mai. 
22Ngaich hĕng tak ök yamihtöre, aṅ i yik yöngṙen chūök vine-eṅkūötēv, 
Yāirös ök mine-eny ò; afukngöre anga-aṅ nö i röön Ò, tö mat ò nö meūkan. 
23Ngaich ve-ekūö Ò anga-aṅ, nö kô-ò ṙô takô nö ngö ṙô, Hòṅ kapah ap kun 
kūön chu kikānö. Ve-ekūö Meh chu-ö, hòṅ Meh yihtöre, ṙātö eltīre in ò; hòṅ ò 
nö lööken, ngaich aṅ.  
24Ngaich kiröönngöre Anga-aṅ nö hol ò. Ngaich maṙôngö yik tamömrit Ò, 
ngaich cha-a nöng singngen Ò.  

25Ngaich hĕng taka ök kikānö tö nët sīön samyeūheu rô-òten nö kunyahen;  
26Ök tö vaichtö chök tökūö tī yik tö ṙōl tak lame-en tövahavö; ngaich nöng 
keuheūt tö rupīöre; ngaich nöng öt anehtuṙen, vaichtö hanṙūöhangen pöri.  
27Höng hangtöre anga-aṅ tö Yēsū, ngaich yihtöre nö i uk yik tömaṙôngö; 
ngaich lūölkö hilā Ò;  
28Pòn ngö ṙô anga-aṅ töre, Lööken chin min, yē chu höng lūölkö nup hilā Ò.  
29Ilööṙen ngaich ök kunnyahen ò nö nyôlö; akahaiṙen alaha ngaich anga-aṅ tö 
lanöökenre tök invahre. 
30Akahaiṙen Ang Yēsū nö in re, töp kanô-òṅ Ò nö kēkaṙen; havöötökūöre 
Anga-aṅ ngaich nö i yik tömaṙôngö; ngaich ngö ṙô. Achīö ap lamūölkö hilā 
Chu?  
31Ngaich yik haköptö Ò nö ngö ṙô, Meuk më tömaṙôngö Man, nö singngen 
Meh, ngaich Öm ngö ṙô, Achīö ap lamūölken Chu?  
32Chuvīngö matre ngaich Yēsū nö ngëichken ò, ök tö tī-ivö.  
33Ngaich pöri ngam kikānö nö pa-ekūö, kichëyöre inrē, pò ò nö akahangenre 
nö ngaich; yihtöre ngaich, nö afukngöre nö i kūö Ò. Ngaich ve-eny re nö kô-
òṙô.  
34Ngaich ngö ṙô Anga-aṅ tö ò, Kakūönö; ngam mikah meh an tölöökentī tö 
meh. Im kumchikṙen man ngaich kuṙòh. Ngaich lööken yēḵ tö ngam invahre.  
35Ngaich hē Ò nö ṙònghöich ṙô nö ṙô-òvö, yihtöre ngaich yik ṙamā-ang patī 
ök yöngṙen chūök vine-eṅkūötēv, ngaich ngö ṙô, Kapah ap kūön meh nö 
ngaich. Kūöyòh öm iṙuöhen öm haṙeikö ngam Mahaköphöti?  
36Ngaich pöri Yēsū nö öthanglöre; ngö ṙô tö ök yöngṙen chūök vine-eṅkūötēv, 
Um pa-ekūö, höng ṙātö ellōnre man.  
37Öt hĕng tak halöngten Anga-aṅ tö tamömritre, höng hēḵ Pītör, Yāköp 
Yôhan inrē, ök kahëm Yāköp.  
38Chalô cha-a ngaich nö i patī ök yöngṙen chūök vine-eṅkūötēv; ngaich Anga-
aṅ nö meuk tö taṙōlaṙen, pameuiny, maharāmöre inrē, nö pōitô.  

39Ngaich hē Ò nö kuhēthötre, ngö ṙô ngaich Anga-aṅ, Asuh öng ngam 
tinṙōlen yīö, pineūinyö inrē? Höng haṙòh an ngam nyīö; rö-ö an nö kapah.  
40Ngaich hayīölngen Ò cha-a. Keuheūthëṙen Anga-aṅ tö nak yöng ök nyīö, yik 
hol Ò inrē; ngaich chuh i chūök ök nyīö.  
41Ngaich kēḵ kël ök nyīö Anga-aṅ, ngaich ngö ṙô tö ò, Talitā kūmi, ngam tö 
ngö manah, Me-eṅ nyīö kikānö, choholre, ngö ṙô Chin tö meh.  
42Ilööṙen ngaich ök nyīö nö choholre, kiröönngöre ngaich pò ò nö tö nët sīön 
samyeūheu. Ngaich pōyen pinngangkūö cha-a.  
43Ngaich sōten cha Anga-aṅ nö eūkö e nö i tarik. Ngaich hōten cha nö kē-
ĕkūö ò tö nya-aṅkūö.  

T. Mākös 6 

Sō-ovö Yēsū Nö I Nāsöret 
(Mt 13.53-58; Lk 4.16-30) 

1Kiröönngöre ngaich Ang-aṅ, nö ṙā-ang in e, ngaich yih nö ip panamre; īnu 
inrē tö yik haköptöre,  
2Chalô ngaich ngam töhet sakāmö, ngaich haköphöti Anga-aṅ nö el chūök 
vine-eṅkūötēv. Ngaich maṙôngö yik töpingangkūö, hamang; ngö ṙô cha-a, Aṅ 
yih ön në i ngòh tarik? Asuh öng ngam mikah, tö kētu nö in Ò? Në töngati 
minhôiṅyö inrē la-en, kahëken Ò? 
3Röh Ang nö ngòh töhuveū nö vī chōn ngòh kūön Mariā, mëm Yāköp, Yūtā, 
Sīmōn inrē? Röh yip kanānö Ò nö hol hī nö ihih? Ngaich cha-a nö 
ötmiṙūötṙen tö Ò.  
4Ngaich Yēsū nö ngö ṙô tö cha, Tömilēkaṙen ön ngòh pròfĕt; höng i panamre 
pöri nö rö-ö, i hanöngkisānö, i patīre inrē.  
5Öt kô Anga-aṅ inrē nö la-evṙen nö umuh tö minhôiṅyö; höng ngih ṙinātö 
eltīre nö i yip tö harohtum tak tövahavö; nö halanken cha.  
6A Ngaich Anga-aṅ nö pingangkūö tö ötmikah cha.  

Tīnngö Yik Tö 12 Taka Mahaköp Ang Yēsū 
(Mt 10.5-15; Lk 9.1-6) 

b Ngaich keuheūtkūö tuhēt Anga-aṅ, nö haköphöti.  
7Have-eti Anga-aṅ tö yik tö nët sīön tak, nö in Ò; ngaich tīngen cha nö kö 
anët tak; ngaich kē-ĕkūö cha tö chöngö nö i tötlöök sī-ö.  
8Sōten cha Anga-aṅ nö kahëkuvö nö im kinröönngöre, höng tinkung; öt nya-
aṅvö, öt tasīluvö, öt rupīöṙuvö nö el inmöpṙatre.  
9Höng kunröpuvö; un innëtuvö inyut.  
10Ngaich ngö ṙô Anga-aṅ tö cha, Ip töng lööṙö yīö patī, höngngöh yī-ö in e; 
hanöng saha chanuhu yīö, ṙāngö e.  
11Ngaich yē chūök yip töthamôḵen yīö, yip töthamang ṙô yīö inrē; yē yīö 
pöchö kiröönngöre, ṙāngö e, pitōngngö pitung röönre yī-ö, nö minkahngö 
cha.  
12Ngaich kiröönngöre cha-a; ngaich haköptö tarik nö havöötö ellōnre.  
13Maṙôngö ahōngö tö sī-ö cha-a; maṙôngö hacham alaha inrē, tö tavī-i, tö 
tövahavö; ngaich halanken cha.  

Kinpāha Yôhān Ök Vamôk 
(Mt 14.1-12; Lk 9.7-9) 

14Ngaich ök rācha Hērôt nö hāngö e, pò ök Minënyö Ò nö ngaich nö 
akahaiṙen. Ngaich ngö ṙô anga-aṅ, Choholre ap Yôhan ap Vamôk, nö ṙā-ang 
yip tökapah; lökten Ò nö hameuktö minhôiṅyö la-en.  
15Ngö ṙô pöri yik tahëng, Ēlaicha An; Pròfĕt An, ngö yik tahëng; töhĕng tak 
aṅ i yik pròfĕt. 
16Hē Hērôt pöri nö hang, ngaich ngö ṙô. Choholre ap Yôhan nö hēk, ök 
rahökngö likeun chu.  
17Pò Hērôt nö tīnngö kameḵeṅ Yôhan; nyëkngen ò ngaich nö el kinlōngö, tö 
pòkūö Hērôti, ök pīhö ök kahëm ò Filip; pòn pīhöten ò anga-aṅ.  
18Pò Yôhan nö ngö ṙô tö Hērôt, Rö-ö man kô pīhötö pīhö ngam kahëmre.  
19Ngaich ang Hērôti nö kunyahaṅelmat tö ò; ngaich nö hòṅ fëlngen ò; öt kô 
pöri.  

20Pò Hērôt nö pa-ekūö tö Yôhan; pòn akahalōn tö ò nö tölöök, töhet inrē, nö 
tarik; ngaich nöng lākan. Ngaich hē ò nö hang ṙô ò, ngaich ṙamölōn nöng 
hang ṙô ò.  
21Ngaich ik hē sakāmö nö sölta, ang Hērôt nö ha-aṅhaṅl yik mā, ik hēnyöre 
sakāmö, yik yöngṙen kumyung, yik yöngṙen inrē aṅ Kelelī. 
22Ngaich hē ök kūön Hērôti kikānö nö kuhēthötre nö kiṙīöm; ngaich ṙāmölōn 
ang Hērôt, tötī ò, yik holkūö ò inrē nö nyā. Ngaich ngö ṙô ngam rācha tö 
ngam nyīö kikānö, Ve-ekūö chu man yēḵ, tö töng lōnre. Ngaich kē-ĕkūö meh 
chu-ö min tö e.  
23Ngaich chūökuṙô anga-aṅ tö ò, nö ngö ṙô, Öp töng havëkö meh in chu, 
ngaich kētö e chu-ö min in meh, pòrô nö ròngti ngih pūlngö chu.  
24Ngaich kunyi-inyre anga-aṅ, ngaich ngö ṙô tök yöngre kikānö, Asuh ap min 
havëkö chu? Ngaich ngö ṙô anga-aṅ, Ap kui Yôhan ap vamôk.  
25Kuhēthötre ngaich anga-aṅ nö ka-eūyen, nöng löö im rācha; ngaich havë-a 
nö ngö ṙô, Hōten meh chin, ilööṙen kētö ap kui Yôhan ap Vamôk, nö ël 
pingāṅl.  
26Ngaich ngam rācha nö pōyen miṙīvlōn; kūö ök ṙô ò pöri, yik holkūö ò inrē 
nö nyā, anga-aṅ nö öt sōten ò.  
27Ilööṙen ngaich ngam rācha nö hĕng tak tahīnngö, tök aṅ in re kumyung; 
ngaich chönguvö tök kui Yôhan nö kētu.  
28Kiröönngöre ngaich anga-aṅ; ngaich rökngö likeun ò, nö el kinlōngö. Kētu 
ngaich ök kui ò nö ël pingāṅl; ngaich kētu nö ik nyīö kikānö; ngaich ök nyīö 
kikānö nö kētö e nö ik yöngre.  
29Ngaich hē yik haköptö ò nö hāngö e, yihtöre cha-a ngaich, nö kēḵ ök alaha 
ò; ngaich ulngö e.  

Hanëḵlö Yik Tö Taneuiköṅny Tarik 
(Mt 14.13-21; Lk 9.10-17; Jn 6.1-14) 

30Hamūlöre ngaich yik tanīnöṙô, ngaich yihtöre nö in Yēsū; ngaich 
keuheūtnyöre ṙô nö ve-eny nang Ò, tö nuk tī cha, tö nuk ṙô cha inrē nö 
haköphöti.  
31Ngaich ngö ṙô Anga-aṅ tö cha, Haköhngenre yin el-inchōn; rahëchtaṙen 
heūheure. Pòn maṙôngö yik yamih, chamuh inrē; ngaich cha-a nöng öt 
löktukūö nö nyā.  
32Lök ël kupòk cha-a ngaich, nö chuh ik tököhngen chūök.  
33Ngaich yik tarik nö meuk chanuhu cha; maṙôngö yik tö-akahalōn inrē. 
Ngaich cha-a nöng fal nö kiröön, ṙā-ang i nup panam; ngaich urĕh tö cha. 
34Yôkti ngaich Anga-aṅ, ngaich meuk yik tömaṙôngö. Aṙē-ĕlōn ngaich Anga-
aṅ tö cha; pò cha nöng sā pököre tötyōmuvö. Kaknyöre ngaich Anga-aṅ nö 
marô-òtô nö haköpten cha.  
35Ngaich ngam sakāmö nö hòṅ harap; yihtöre ngaich yik haköptö Ò nö in Ò, 
ngaich ngö ṙô, El-inchōnngö ön ngih chūökö; ngaich ngam sakāmö nö hòṅ 
harap.  
36Tīnngen cha Man ngaich; hòṅ cha nö chuh i tavat, i nup panam inrē, nö 
havah nya-aṅkūöre.  
37Ngö ṙô pöri Yēsū tö cha, Kētö nya-aṅkūö cha yin yī-ö. Ngaich ngö ṙô cha-a 
tö Ò, Kô-òṙen öi kiröönngöre, öi havah nya-aṅkūö cha, tö tö nëtòng ṙāi tö 
rupīö; hòṅ ih ha-aṅlen cha.  
38Ngaich ngö ṙô Anga-aṅ tö cha, Kuṙòh, ngëcha yin āṅmö aṅ in öi tö ròtī? 
Ngaich ngö ṙô cha-a, hē cha nö ngaich nö akahalōn, Taneui; nët nòng kāḵ 
inrē.  
39Ngaich hōten cha Ang Yēsū nö ha ūichngen cha nö i kui nuk tingūyö, nö 
kahĕng kiteūm.  
40Ngaich hatöökö cha-a nö ha-ūchi, hēngòng, taneui anāi inrē, i töhĕng 
kiteūm.  

41Kēḵtam Anga-aṅ tö nuk tö taneui ròtī, nuk tö nët nòng kāḵ inrē; 
môklökūöre ngaich nö el halīöngö, ngaich hakôlò u Anga-aṅ; ngaich fòk nuk 
ròtī. Kē-ĕkūö yik haköptöre ngaich Anga-aṅ, nö ṙātö u nö i kūö cha, Katölö 
cha-a inrē tö Ò, nö ṙòkhöre, tö nuk tö nët nòng kāk.  
42Ṙòkhöre cha-a ngaich nö nyā; ngaich tööḵngen.  
43Ngaich chap nuk fòktit cha-a, nët sīön kumvôkö; tö nuk kāḵ inrē.  
44Taneui köṅny yik tarik nyamā nuk ròtī.  

Kiröönkui Mai Ang Yēsū 
(Mt 14.22-33; Jn 6.15-21) 

45Ilööṙen ngaich Anga-aṅ nö hōtö yik haköptöre nö yôklö nö el kupòk; ngaich 
urĕh nö havāngngöre ip tahëng lā, i Petsĕitā; tösaha Ò nö ṙònghöichṙen nö 
tīnngörit yik tarik.  
46Keuheūthëṙen Anga-aṅ nö salāmngörit cha, Yônlö ngaich Anga-aṅ nö i kui 
rung, nö ve-ekūötēv.  
47Aṙū ngaich nö hatööm, ngaich ngam kupòk nö ellōn ngam mai; höng 
hĕngtit taka Anga-aṅ nö el tanyô 
48Ngaich meuk kanihngen cha Anga-aṅ, nö keūtöre; pò ngam kuföt nö asaha 
cha. Yihtöre ngaich Anga-aṅ nö in cha, nöng kiröönngöre nö el mai, ik finën 
heuh inahaṅti tö hatööm. Ngaich sā tö hòṅ chööḵngen cha Anga-aṅ.  
49Hē cha pöri nö meūkan nö kiröönngöre nö el mai; huḵa cha-a ngaich, pò Ò 
nö ma-alaha tö lōn cha;  
50Pòn ṙòkhöre cha-a nö meūkan; ngaich pa-ekūö. Ilööṙen pöri Anga-aṅ nö ve-
ekūö cha, nö ngö ṙô tö cha, Hangëḵ alahare; ui pa-ekūö; Chu-ö Chini.  
51Ngaich chuh in cha Anga-aṅ, nö el kupòk. Ṙātöre ngaich ök kuföt. Ngaich 
cha-a nö pōyen pinngangkūö;  
52Pò cha nö öt akahalōn tö inlahen nuk ròtī; ngëḵngöre nuk ellōn cha.  

Halanken Tövāhav I Keneseret Ang Yēsū 
(Mt 14.34-36) 

53Ngaich hē cha nö ngaich nö vāngngö, löö ik panam cha-a ngaich Keneseret; 
ngaich kapòkngöre nö i kuyāyö.  
54Ngaich hē cha nö yôkti, nö ṙā-ang el kupòk; iṙūö akahakūö yik tarik ngaich 
tö Ò.  
55Falngöre ngaich nö keuheūt chīṙö; ngaich keuntö yik tövahavö nö el 
chamamre nö i chūök ahang cha tö kamngö Ò.  
56Ngaich i nuk töng tuhēt chūök Ò nö kuhēt, elpanam, tavat inrē; ṙātö yik 
tövahavö cha-a nö i chūök mi-inyih ngaich ve-ekūtö Ò, nöng hòṅ lūölkö taseū 
hilā Ò. Ngaich lööken yik lamūölken Ò nö ṙòkhöre.  

T. Mākös 7 

Haköptö Yik Mu-vöhngö 
(Mt 15.1-9) 

1Ngaich hamūlöre yik Feresī, rēvre yik kamūich inrē yamih nö ṙā-ang 
Yerūsalem.  
2Ngaich rēvre maheuṅk cha-a tö yik haköptö Ò nö nyā, nöng öt halööklöre 
nöng öt söichlö eltīre.  
3Pò vē Feresī, ṙòkhöre Yahūti inrē, nö öt nyā, yĕn öt söichlö eltīre nö 
keuheūtngöre tī; haköp falngen yik mā misī. 
4Yih cha-a nö ṙā-ang chūök mi-inyih, ngaich öt nyā, yĕn öt söichöre. Pōiyen 
nup inrē tahëng tö haköpö tö cha, sinöichö el chūök òk, tanīöyö, neū-euṅ 
inrē.  
5Ngaich yik Feresī, tö yik kamūich inrē, nö hatönan, nö ngö ṙô, Kūöyòh aich 
më haköptö Meh nö öt lök i falngen yik mā misī; ngaich pöri nöng nya-
aṅvkūö, nöng ötlöökö eltī?  
6Ngaich ngö ṙô Anga-aṅ tö cha, Kô-ò ṙô ök pròfĕt Isayā tö yīö yī-ö 
mahanyatkö elmat, sā kinūichngö e nö ngö, Höng i minuhre milēḵṙen yin vē 
tarik, tö Chu; marôvat pöri nup ellōn cha tö Chu.  
7Höng tötöl pöri cha-a nö hayīchö Chu; haköphötī tö fālen tarik nö inköphöti.  

8Ṙāngö ngam chöngö ngam Tēv yin yih; ngaich haköp fālen tarik.  
9Ngaich ngö ṙô Anga-aṅ tö cha, Kô-òngrit yin sōḵo chöngö ngam Tēv, pò yīö 
hòṅ haköp fālenre.  
10Pò Môsös nö ngö ṙô, Milēṙen man tö nap yöngre; ngòh tötlamëkôre tö 
yöngre, kumpahaiva min anga-aṅ.  
11Ngö ṙô pöri yī-ö, Yĕn hĕng tak öp tarik tö ngö ṙô tö yöngre. Kòrpan ök 
kanôlò meh lang tö tī chu; (ngam tö ngö, Kētu im Tēv;) 
12Ngaich öt halöngten ò yī-ö nö rahëchhöl nö i mināṅ yöngre.  
13Höng chanök alaha ngaich ngam ṙô ngam Tēv, Kūö ngam fālen yīö; ngam 
kahëtö yīö. Pōyen nup töngatī la-en yīö.  

Nup töt Hūichöti tö tarik 
(Mt 15.10-20) 

14Havë-eti Anga-aṅ hēk tö yik tömaṙôngö nö in Ò; ngaich ngö ṙô tö cha, 
Ṙòkhöre yin hangihtöre; akaha elnang inrē.  
15Öt hĕng tötlöökö tī tö nup lamöknyö latunyī nö i tarik. Nup lamöknyö 
latuhēt pöri nö i tarik tötlöökö tī töm tarik.  
16Hökngen ngòh tö-elnānguvö nö hang.  
17Ngaich hē Ò nö kuhēthötre nö el patī, nö ṙā-ang yik tömaṙôngö; ngaich yik 
haköptö Ò nö hatönan tö ngam inchōḵoṙô.  
18Ngaich ngö ṙô Anga-aṅ tö cha, Höng ngatī ötmikah el nang öi yī-ö inrē? Öt 
akaha elmat öi yih tö nup lamökhöt lātunyī nö i tarik, nö ötkô nö ötlöökö tī 
tö tarik?  
19Pòn öt chuh el kuilōn ò; löö el puhū pöri, ngaich hēk nö meutnyi. Angū-ö ṙô 
Ò, tö në nya-aṅkūö ṙòkhöre nö tölöök.  
20Ngaich ngö ṙô Anga-aṅ, Ap lamöknyö el kuilōn tarik nö meutnyi, angū-ö ap 
tö-ötlöökö tī tö tarik.  
21Pòn löknyö lātuhēt, ṙā-ang el kuilōn tarik, nup tötlöök lōn nö meutnyi, 
chinô-òṅkānö, unlāyö, finël tarik,  

22Insĕhha, yinikhanga, ötlanöökö, inchīlö, ötmīṙē-ĕv, kumnyah elmat; öt 
linëkô, inkeūlen, ötmikah.  
23Ṙòkhöre nun në tötlöök, nö ṙamā-ang lātuhēt anū-ö nun tötlöökö tī tö tarik.  

Mikah Ök Yöng Nyīö 
(Mt 25.21-28) 

24Choholre ngaich Anga-aṅ, nö ṙā-ang umuh; ngaich kiröönngöre nö chuh 
kūöngö Tūrös, Sītōn inrē. Kuhēthötre ngaich Anga-aṅ nö el patī; ngaich sōtö 
tarik lang nö akahalōn tö e. Öt hanyunngen pöri Anga-aṅ.  
25Pòn hĕng taka ök kikānö tö ilööṙen nö hāngan, ök tökūönuvö tök nyīö 
kikānö, tö īnu tö tötlöök sī-ö; yihtöre ngaich anga-aṅ, ngaich afukngöre nö i 
röön Ò. 
26Tahëng mihëṅṙö ök kikānö, aṅ Suropòinikē. Ngaich ve-ekūö Ò anga-aṅ, nö 
hōten Ò nö ahōngö ök sī-ö, nö ṙā-ang ik kūön ò.  
27Ngaich Anga-aṅ nö ngö ṙô tö ò, Hökngen vē nyīö urĕh nö hatöö-öiṙen tön 
ötkônun në nya-aṅkūö nyīö nö kavaltuvö nö i am.  
28Ngö ṙô pöri ök kikānö tö Ò, Hòṅ; Mā. Ngaich ṙung në am nö nyā 
pinṙōngökūö nyīö, nö elkatòh mīs.  
29Ngaich ngö ṙô Yēsū tö ò, Kūö e angū-ö ṙô meh, kuṙòh ngaich man; ngaich 
ök sī-ö nö ṙāngö ap kūön meh.  
30Kiröönngöre ngaich ök kikānö, nö chuh patīre; ngaich kôtökūö tök nyīö nö 
ṙōlhaka nö el chamam; ngaich ök sī-ö nö ṙāngen ò.  

Halanken Ök Töthang Tösiknyô Ang Yēsū 

31Ngaich hēk Anga-aṅ nö kiröönngöre, nö ṙā-ang i kūö panam Tūrös, ngaich 
yihtöre nö ik mai Kelelī, nö lök i Sītōn; lök ellōn kūö panam Tekapòlis inrē.  
32Ngaich cha-a nö hĕng tak kahëti nö in Ò, tök töthang, tösiknyô inrē. Ngaich 
cha-a nö ve-ekūö Ò nö hōten Ò nö ṙātö eltīre nö in ò. 
33Ngaich kēḵngen ò Anga-aṅ, nö ṙā-ang i yik tömaṙôngö; sëphöt tīre nö 
elnang ò; kösnyö pēngöre Anga-aṅ; ngaich lūölkö litāk ò.  

34Môklö kūöre el halīöngö, uhômlöre Anga-aṅ; ngaich ngö ṙô tö ò, Effata; 
ngam tö ngö, Löpnyökūöre yēḵ.  
35Ngaich lavëköṅnykūö nuk elnang ò; tayōlköṅny nuk inröt litāk ò; ngaich 
löökö ṙô anga-aṅ nö ṙô-òv.  
36Ngaich sōten cha Anga-aṅ nö vahënyu nang tö tarik; ṙūönyôre pöri Anga-aṅ 
nö sōten cha, ngatī ṙānūönyô cha-a nö ahangkö e.  
37Ngaich cha-a nö ngö ṙô, i ṙôken pinngangkūöre, Lööken tī An tö taṙòkhöre; 
vīten töthang An nö hang, tötkôn ṙô-òv inrē nö ṙô-òv.  

T. Mākös 8 

Hanëlen Yik Tö Fën Köṅny Tarik Ang Yēsū 
(Mt 15.32-39) 

1Hē u anū-ö sakāmö, hē yik tömaṙôngö tarik nö hēk, ngaich cha-a nö öt īnu 
tö nya-aṅkūö; havë-eti Anga-aṅ tö yik haköptöre nö in Ò; ngaich ngö ṙô tö 
cha;  
2Aṙē-ĕlōn Chin tö vē tarik; pò cha nö ngaich nö lūöi sumkam nö in Chu, 
ngaich nöng öt nya-aṅvkūö töngamuh.  
3Ngaich yē Chu tīnngen cha nö chuh patīre, nöng öt nya-aṅvkūö; ngaich 
aheuk min cha-a nö el talöökö; pòn rēvre tö cha yip ṙamā-ang tö marôvat.  
4Ngaich ngö ṙô yik haköptö Ò, Aṅyih kanô-òṅ öi min hatööḵngen vē tarik tö 
nya-aṅkūö, öi el-inchōn ihih? 
5Ngaich hatönö cha Anga-aṅ, nö ngö ṙô, Āṅmö aṅin öi yī-ö tö ròtī? Ngaich 
ngö ṙô cha-a, Sat.  
6Ngaich hōtö më tarik Anga-aṅ nö ūichngöre nö el tumalt. Kētam Anga-aṅ tö 
minë tö sat ròtī; keuheūthëṙen nö ha-öiny ngam Tēv, fòkhang Anga-aṅ tö u; 
ngaich kē-ĕkūö yik haköptöre nö ṙātö u nö i kūö më tömaṙôngö, ngaich ṙātö u 
cha-a nö i kūö cha.  
7Haroh tum nòng nuk kun kāḵ inrē in cha. Keuheūthëṙô Anga-aṅ nö hakôlò u, 
ngaich hōtö u inrē nö ṙātu nö i kūö cha.  

8Ngaich nyā cha-a, ngaich tööḵngen. Ngaich chap nuk chööḵkūö cha-a, sat 
kumvôkö.  
9Lohten cha-a nö fën köṅny. Ngaich tīnngen cha Anga-aṅ.  
10Ilööṙen ngaich Anga-aṅ nö yôklö nö el kupòk, nö i yik haköptöre. Ngaich 
löö i Talmanūta.  

Havëkö Minkahngö Yik Feresī 
(Mt 16.1-4) 

11Yihtöre yik Feresī, kaknyöre ngaich nö hatönan; chöh minkahngö aṅ el 
halīöngö, nö kalahan.  
12Uhômlöre ngaich Anga-aṅ, ngaich ngö ṙô, Kūöyòh öng ngih tūmö nö hòṅ 
chöh minkahngö? Tökô-òṙô Chin tö yīö, Öt kē-ĕvkūö ön ngih tūmö tö 
minkahngö.  
13Ṙā-ang Anga-aṅ tö cha, ngaich yôklö nö el kupòk, ngaich chuh tahëng lā.  

Tö Aföh Löngö I Yik Feresī Tö Ök In Heròt Inrē 
(Mt 16.5-12) 

14Ngaich vaichngö yik mahaköp, nö öt kēkö ròtī; höng humeng ök in cha, nö 
el kupòk.  
15Ngaich Yēsū nö halēnö cha, nö ngö ṙô, Hīnöre yin: haṙēmngenre töp tö-
aföhlöng aṅ i yip Feresī, aṅ in Hērôt inrē.  
16Ngaich cha-a nöng kö vë-ekūöre, nö ngö ṙô, Öt īnu in tö ròtī.  
17Akahalōn Ang Yēsū tö e, ngaich ngö ṙô tö cha, Kūöyòh öi ve-ekūöre, pò yīö 
öt īnu tö ròtī? Öl öi meuk, öt rēhĕn öi akahalōn? Höng ngëḵengre nup ellōn 
yīö?  
18Mātu yin yih, ngaich öt meuk hòng? Elnāngu yin yih, ngaich öt hang hòng? 
Öt köpölōn hòng yī-ö inrē?  
19Hē chu fòk nuk tö taneui ròtī nyā-aṅ yik tö taneui köṅny, ngaich ām 
kumvôkö nuk linreūkö nö chāpö tö yīö? Ngaich ngö ṙô cha-a tö Ò, Nët sīön.  
20Ngaich hē nuk tö sat, nö nyā-aṅ yik tö fën köṅny, ām kumvôkö nuk 
linreūkö chahap yīö? Ngaich ngö ṙô cha-a tö Ò, Sat.  

21Ngaich ngö ṙô Anga-aṅ tö cha, Höng öl öi akahalōn?  
Halanken Ök Tötmeuk I Petsaitā Ang Yēsū 

22Chalô cha-a ngaich nö i Petsĕitā. Ngaich hĕng tak ök tötmeuk tarik, tö kētu 
tö cha nö in Ò, Ngaich ve-ekūö Ò nö lūölken ò.  
23Ngaich sarōk kël öt tötmeuk Anga-aṅ; ngaich kēḵnyen ò nö la-uk ök tuhēt, 
Keuheūthëṙen Anga-aṅ nö köshöt elmat ò, ṙātö eltīre nö in ò; ngaich hatönan, 
nö ngö ṙô, Maheūṅku öm ngaich?  
24Choholkuire ngaich anga-aṅ, ngaich ngö ṙô, Meuk tarik chin, nö 
halöinyköre, höng sā chōn.  
25Ṙātö eltīre Anga-aṅ nö hēk nö i mat ò, haköp matre ngaich anga-aṅ nö 
ngëcha, ngaich lööken; ngaich löökömat anga-aṅ nö meuk taṙòkhöre.  
26Ngaich tīnngen ò Anga-aṅ nö chuh patīre; nö ngö ṙô, Uh man rēhĕn kuhēt i 
tuhēt; um rēhĕn vahënyu nang tö e i aṅ tuhēt.  

Ṙô Pitör Tö Yēsū 
(Mt 16.13-20; Lk 9.18-21) 

27Kiröönngöre ngaich Yēsū tö yik haköptö Ò inrē, nö kuhēt nö i nup tuhēt i 
Kaisarī Filip. Ngaich el talöökö Anga-aṅ nö hatön yik haköptöre, nö ngö ṙô 
Achīö Öich Chu-ö, tö ṙô tarik?  
28Ngaich ngö ṙô cha-a tö Ò, Yôhan ap Vamôk, Ēlaicha, ngö yip inrē; Tö hĕng 
tak aṅ i yik pròfĕt, ngö yip tahëng. 
29Ngaich hatönö cha Anga-aṅ, nö ngö ṙô, Achīö Öich Chu-ö, tö ṙô yīö? Ngaich 
sap ṙô Ò Pītör nö ngö ṙô. Me-eṅ Man Kristū.  
30Ngaich sōten cha Anga-aṅ nö vahënyu nang tö tarik tö e.  

Ve-eny Inlāha Kanihngen Re Tö Öp Kinpāha Re Ang Yēsū 
(Mt 16.21-28; Lk 9.22-27) 

31Rĕhnyôre ngaich Anga-aṅ nö haköpten cha tö ngam Kūön Tarik nö ötkôn 
rö-ö nö pōyen kanihngen, sōḵovö min tö yip yöngṙen, mākūö kūönṙô, 
kamūich inrē; kumpaha min, ngaich choholre hēk, unôichrit tö lūöi sumkam.  
32Halööknyôre Anga-aṅ tö e. Ngaich Pītör nö sarōkngen Ò, ngaich vëken Ò.  



2260 

 

 
   Nicobarese Bible 

© 2014, Bible Society of India. 
 

 
 

 

33Havöölökūöre Anga-aṅ, ngaich ngëichkö yik haköptöre; ngaich ngö ṙô, nö 
vëken Pītör, Sātān; heūlngöre man, i uk Chu; tön rö-ö man lōn tö aṅ im Tēv, 
nup aṅ i tarik pöri.  
34Ngaich havëtö yik tömaṙôngö Anga-aṅ, nö in re, nö holtö yik haköptö Ò; 
ngaich ngö ṙô tö cha, Yĕn tarīkuvö tö hòṅ tömrit Chu; hökngen ò yēḵ nö 
hayëḵngenre, nö kēḵ ngam töhakālöre nö tömrit Chu.  
35Pò ngòh tö hòṅ teūngen tö nômöre min, nö löhölti min tö e. Ngaich ngòh 
tölöhölti tö nômöre, töpòkūö Chu, ngam tölöök inhānga inrē, teūngen min tö 
e.  
36Asuh öp öre kanôlò ngòh tarik, ngòh tö teūngen töng panam, ngaich löhöltī 
pöri tö nômöre?  
37Asuh öp öre, ṙāitī ngòh tarik tö nômöre?  
38Ngòh tösirōngkūö tö Chu, tö në ṙô Chu inrē, i ngih ma-asĕha, tököölö fālen 
tūmö; sumrōngngökūö ò min ngòh Kūön Tarik, yē Ò nö yih nö im kanôlò 
ngam Yöngre, nö holtö yip töhet ma-ahānga.  

T. Mākös 9 

1Ngaich ngö ṙô Anga-aṅ tö cha, Tökô-òṙô chin tö yīö, Rēvre yip ihih 
tösökhak, tö-öl min nö kapah, hanöng saha mat cha nö meuk ngam pūlngö 
ngam Tēv nö yih nö holtö minhôiṅyö.  

Ngam Inṙīngöre Yēsū 
(Mt 17.1-13; Lk 9.28-36) 

2Unôichrit tö tafūöl sumkam, Ang Yēsū nö ngô-òṅ Pītör, Yāköp, Yôhan inrē; 
ngaich hayihten cha nö i kui ap tömarô-òlkui rôngö: köhngen cha-a. Ngaich 
haṙī-ingre Anga-aṅ nö i kūö cha.  
3Ngaich nuk hilā Ò nö pachālamat, isoh takô; öt tökô-òv samöich hilā ing 
panam, nö mi-isohoiny u.  
4Ngaich meūkö tö cha nāṅ Ēlaicha, nāṅ Môsös; ve-ekūö Yēsū cha-a. 
5Ngaich Pītör nö ngö ṙô tö Yēsū, Rappī; lööken in ihih. Yē hökngen ih lūöyö 
vahī tö inrūkui; hĕng inrūkui Meh, hĕng Môsös, hĕng Ēlaicha.  

6Pò ò nö öt akahalōn tö ṙôre lang; pò cha nö pa-ekūö takô,  
7Ngaich teungtöre ök taṙul nö hanyattökui cha; ngaich hĕng ök ṙô lamöktö el 
ök taṙul, tö ngö, Hanāngen Chu Ön ngòh nö Kūön Chu; hang ṙô Ò yin.  
8Ngaich iṙūö havīngömatre cha-a nö ngëcha, ngaich öt hĕngtit tak maheuṅk, 
höng Yēsū nö hol cha.  
9Ngaich hē yanôntö cha, nö ṙā-ang kui ngam ṙôngö, ngaich sōten cha Anga-aṅ 
nö vahënyu nang tö tarik tö nuk maheuṅk cha, höng yē ngam Kūön Tarik nö 
ngaich nö choholre nö hēk, nö ṙā-ang yip tökapah. 
10Ngaich haköpngö ngam ṙô cha-a; hatönöre tö manah ngam chinôhòlre nö 
ṙā-ang yip tökapah.  
11Ngaich hatönan cha-a, nö ngö ṙô, Sitih yip kamūich nö ngö ṙô, tö Ēlaicha nö 
mu-urĕh tö yihih?  
12Ngaich ngö ṙô Anga-aṅ tö cha, Kô ap Ēlaicha nö urĕh tö yihih, ngaich halēn 
taṙòkhöre. Ngaich Sitih kinūichngö ngòh Kūön Tarik, tö Ò nö ötkôn rö-ö nö 
pōiyen kanihngen, sōḵovö inrē?  
13Ngö ṙô pöri Chu-ö tö yīö, Ngaich ap Ēlaicha nö yih ngaich ngaich tī cha-a tö 
ò, ip töng lōnre; sā ṙô ngam töhet līpöre tö ò.  

Halanken Ök Kunnyīö Tö Aṅhav In Tö Sī-ö Ang Yēsū 
(Mt 17.14-21; Lk 9.37-43a) 

14Ngaich hē cha nö yihtöre nö i yik mahaköp, ngaich meuk yik tömaṙôngö 
cha-a nö havīlen cha; ve-ekūö cha inrē yik kamūich.  
15Ngaich hē yik tömaṙôngö nö meūkan, ngaich uṙeh alaha cha-a; ngaich iṙūö 
faltöre nö salāman.  
16Ngaich hatön yik kamūich Anga-aṅ, nö ngö ṙô, Asuh ap ṙô yīö, ve-ekūö 
cha?  
17Ngaich hĕng tak ök aṅ i yik tömaṙôngö, tö ngö ṙô tö Ò, Mahaköphöti; kētö 
ngòh kūönre chin, ngòh tö īnu tö sī-ö tötkô nö ṙô-òv.  

18Afukngen ò ap, yē ò nöng yihtöre nö in ò; pēhĕv elvāng anga-aṅ, kap kui 
kanapre inrē; ngaich an nöng lëvngö. Ngaich chu-ö ve-ekūö më haköptö Meh, 
nö ahōngen ò; ngaich öt kô cha-a.  
19Ngaich ngö ṙô Anga-aṅ tö cha, Ō yī-ö tötakaha tūmö; irô-òten Öich min in 
yīö? Irô-òtö manööyö Öich min in yīö? Kēten ò in Chu.  
20Ngaich kēten ò cha-a nö in Ò. Ngaich hē ngam nyīö nö meūkö Yēsū, iṙūö 
hangihire tī ngaich ngam sī-ö tö ò, nö pōihangen; fukngö ngaich nö el tumlat, 
pilönöre, nöng pēhĕv elvāng.  
21Ngaich hatön ök yöng ò Yēsū, nö ngö ṙô, I ṙô-òten ang nö ngaich tök hētö 
yanihih e nö in ò? Ngaich ngö ṙô anga-aṅ, Hētentö ò nö ṙòngmö nyīö.  
22Ṙōlheuh an nö hòṅ fëlngen ò. Yē Meh pöri kô, aheūkölōn Man yēḵ tö ih, 
holṙen ih.  
23Ngaich Yēsū nö ngö ṙô tö ò, Yē meh kô; tökô nun në taṙòkhöre nö i ngòh 
ṙamātö ellōnre.  
24Ngaich iṙūö peuiny ök yöng ök nyīö, nö ngö ṙô, Ṙātö ellōnre chin. Meukṙen 
hanāṅten mikah chu.  
25Ngaich hē Yēsū nö meuk yik tömaṙôngö nö hufālö nö yihtöre; ngaich Anga-
aṅ nö vëkö ök tötlöök sī-ö, nö ngö ṙô, Me-eṅ tötkô ṙô-òv, töthang inrē sī-ö; 
Chu-ö Chin tamölṙô meh, Meutnyi, ṙā-ang in ò; um hēk meuthöt in ò. 
26Keuheūthëṙen nö hūḵa, ngaich hangihire tī tö ò, nö pōihangen; meutnyi 
ngaich, nö ṙā-ang in ò, ngaich ngam nyīö nö sā kupah; lökten nö maṙôngö yik 
tö ngö ṙô, kapah an.  
27Kēḵ kël ò pöri Yēsū, ngaich hachohlen ò; ngaich choholre anga-aṅ.  
28Ngaich hē Ò nö yòhlö nö el patī. Ngaich yik haköptö Ò nö ulāikôre nö 
hatönan, nö ngö ṙô, Kūöyòh öi ihö öt kô ahōngen ò? 
29Ngaich anga-aṅ nö ngö ṙô tö cha, Öt anhôngen ön ngòh töngati sī-ö, höng 
lökten i vine-eṅkūötēv, inhīkö inrē.  

Ve-eny Inlāha Kinpāhare Hēk Anga-aṅ 
(Mt 17.22-23; Lk 9.43b-45) 

30Kiröönngöre ngaich cha-a nö ṙā-ang umuh, ngaich lök i Kelelī; ngaich sōtö 
tarik Anga-aṅ nö akahalōn tö e.  
31Pò Ò nö haköptö yik haköptöre, nö ngö ṙô tö cha, Kētu Ön min ngòh Kūön 
Tārik, nö eltī tarik; ngaich fëlngen Ò min cha-a. Keuheūthëṙen finëlngö min 
Anga-aṅ, ngaich choholre hēk, unôichrit tö lūöi sumkam.  
32Ngaich pöri cha-a nö öt akaha elnang tö ngam ṙô; pa-ekūö inrē nö hatönan.  

A Chīö ap Töpōyö? 
(Mt 18.1-5; Lk 9.46-48) 

33Chalô cha-a ngaich nö i Kafarnahum. Ngaich hē Ò nö yòhlö nö el patī, 
ngaich hatönö cha Anga-aṅ, nö ngö ṙô, Asuh ök ṙô yīö taheui ve-ekūöre, 
eltalöökö?  
34Ngaich pöri cha-a nö öt ṙô-òv; pò cha nö ve-ekūö höö, nö el talöökö, töp 
töpōyö tö cha.  
35Ūichngöre ngaich Anga-aṅ, ngaich havëtö yik tö nët sīön tak; ngaich ngö ṙô 
tö cha, Yē ngòh tö hòṅ urĕh tarik, manā-angkūö taṙòkhöre min anga-aṅ, 
mameukṙen taṙòkhöre inrē.  
36Kētam Anga-aṅ tök kun nyīö, ngaich asöklen ò nö ellōn cha. Ngaich fullen ò 
Anga-aṅ; 
37Ngaich ngö ṙô tö cha, Ngòh tö hĕng tak ahōḵo tö töngatī kun nyīö, nö i 
Mine-eny Chu, hamôḵen Chu anga-aṅ. Ngòh hamôḵen Chu, öt höng hamôḵen 
Chu anga-aṅ; hamôḵòṅ ngam taminten Chu pöri.  

Ngam Töt Lā-alhī Holhī Anga-aṅ 
(Lk 9.49-50) 

38Ngaich Yôhan nö ngö ṙô tö Ò. Mahaköphöti, hĕng taka ök maheuṅk ih ma-
ahōngö sī-ö nö i Mine-eny Meh; ngaich tahngen ò īhö, pò ò nö öt tömrit ih.  
39Ngö ṙô pöri Yēsū,, Un tāhaiyö ap; tön rö-övö nö tarīku töla-evṙen min tö 
minhôiṅyö nö i Mine-eny Chu, öp tökô-òren nö iṙūö ötlöökö ṙô tö Chu. 
40Pòn hol hī ngam töt lā-al hī.  



2264 

 

 
   Nicobarese Bible 

© 2014, Bible Society of India. 
 

 
 

 

41Yĕn hĕng tak min kamëtö òk yīö tö mak, nö pò yīö aṅ in Kristū; tökô-òṙô 
Chin tö yīö, Öt hōḵ öp min nö löhlö tö raneushöre.  

Kinlāha I Tökööl 
(Mt 18.6-9; Lk 17.1-2) 

42Ngaich yē ngòh tö hĕng tak pòkūö tö vē kunkūöṅnö nö palā-aiṙen, vē 
ṙamātö ellōnre nö in Chu; ĕhten öp öre misī, yĕn kapòktu likeun tö tökiröng 
ihong, ngaich sūmi nö el mai.  
43Ngaich yē ngam kël meh nö pô-òvkūö tö meh palā-aiṙen, rökngö e. Lahëḵ 
man min höng kurong, öm kuhēthötre imnômö; ĕhten tö meh yē meh 
āṅngöre lā kël, chuh el chūök ötinkôlò, i kūö öp töthannyangngen tameūyö;  
44I chūök nup kamlökö nö öt kapah; öt nyangngö öp tameūyö inrē.  
45Yē ngam kalröön meh nö pô-òvkūö tö meh palā-aiṙen, rökngö e. Lahëḵ man 
min höng karòk, öm kuhēthötre im nômö; ĕhten tö meh yē meh āṅngöre lā 
kalröön öm kavāli el chūök ötinkôlò;  
46I chūök nup kamlökö nö öt kapah; öt nyangngö öp tameūiyö inrē.  
47Yē ngam mat meh nö pô-òvkūö tö meh palā-aiṙen, pëôknyö e. Lahëḵ man 
min höng hēngö mat, öm kuhēthötre in pūlngö ngam Tēv; ĕhten tö meh yē 
meh āṅngöre lā mat, kavāli el chūök ötinkôlò;  
48I chūök nup kamlökö nö öt kapah; öt nyangngö öp tameūyö inrē.  
49Pòi ṙòkhöre min kö asāli töp sāl,  
50Tölöök ön ngih sāl. Yē e pöri nö öt ngöhöre inṙeihu, Sitih tī öi min 
kumchiklö e? Sālu in yin yēḵ; ngaich kö kuchīken in höö.  

T. Mākös 10 

Inköphöti I Alaha Ṙināngö Pīhöre Tö Yēsū 
(Mt 19.1-12; Lk 16.18) 

1Choholre ngaich Anga-aṅ nö ṙā-ang in e; ngaich yihtöre nö i kūöngö Yūta, 
lāmuh tö Yôtön inrē. Ngaich maṙôngö yik yamihtöre nö in Ò nö hēk; ngaich 
sāre Anga-aṅ, nö haköpten cha nö hēk.  

2Ngaich yihtöre nö in Ò yik Feresī, ngaich ngö ṙô nö hatönan, nö kalahan, Kô-
òren ang ngò tarik nö ṙāngö pihöre?  
3Ngaich ngö ṙô Anga-aṅ, nö sap ṙô cha, Sitih chöngö ök Môsös tö yīö?  
4Ngaich ngö ṙô cha-a, Hōtö kinūichngö ṙinā-ang ök Môsös, ngaich möl nö ṙā-
ayö ngam kikānö.  
5Ngö ṙô pöri Yēsū tö cha, Kūö nganëḵeṅ ellōn yīö ök nö kūichtö ngih chöngö 
nö in yīö.  
6I ranehlö në tövīlöngö pöri, ngam Tēv nö vīlen cha nö kikōnyö, kikānö inrē.  
7Angū-ö an min, lökten ngòh tarik nö ṙāngö yöngre; ngaich haköpngöre nö 
im pihöre;  
8Ngaich nëtre taka cha-a nö tö hēngö alaha. Ngaich rö-övö nö tö nët cha-a, 
töng hĕng pöri.  
9Lökten un harēviṙen tö tarik, vē hamūl ngam Tēv.  
10Ngaich el patī, yik mahaköp nö hatönan tö e nö hēk.  
11Ngaich ngö ṙô Anga-aṅ tö cha, Ngòh tarik ṙāmāngö pihöre min, ngaich 
pihötö tahëng, ngaich ma-asĕhkö ngam pihöre anga-aṅ.  
12Ngaich yē ngam kikānö nö anga-aṅ ṙamā-ang pihöre, ngaich pihötö tahëng, 
ngaich ma-asēha anga-aṅ.  

Hakòlò Yik Kun Nyīö 
(Mt 19.13-15; Lk 18.15-17) 

13Kētö yik nyīö cha-a nö in Kristū, pòn hōtu Anga-aṅ nö ṙātö eltīre nö i kui 
cha; ngaich yik haköptö Ò nö vëkö yik kamëten cha.  
14Ngaich pöri Yēsū nö pōyen kumnyahlōn, hē Ò nö meūkö e; ngö ṙô An tö 
cha Hökngen më kun nyīö nö yihtöre nö in Chu; uh yin nö vëka; tön töngatī 
aṅkūö an ngam pūlngö ngam Tēv.  
15Tökô-ò ṙô Chin tö yīö, yē ngòh tarik tötkamëḵ ngam pūlngö ngam Tēv min, 
nö sā ngòh kun nyīö, öt kô anga-aṅ nö kuhēthötre nö in e.  

16Kētam Anga-aṅ tö cha nö eltīre, ṙā-ati tö eltīre nö i kui cha, ngaich hakôlò 
cha.  

Ök Tö Kôlô Tarik 
(Mt 19.16-30; Lk 18.18-30) 

17Ngaich hē Ò nö iṙuhöröön nö kiröönngöre, ngaich hĕng tak ök umuh 
famaltöre nö in Ò; ngaich simngöre nö ve-ekūö Ò, nö ngö ṙô, Tölöök 
Mahaköphöti; asuh ap min la-en chu, hòṅ chu amīnuvö tö ngam nômö tö 
örheūheu-aṅ?  
18Ngaich ngö ṙô Yēsū tö ò, Kūöyòh Öich tölöök, tö ṙô meh? Öt hĕng tak 
tölöök, höng humeng, ngam Tēv.  
19Akahalōn man tö nup chöngö, Um fël tarik, Um asĕhha, Um ulāiyö, Um 
sūöicha, Um hachīl, Milēṙen man tö mināṅ yöngre.  
20Ngaich ngö ṙô anga-aṅ tö Ò, Mahaköphöti; ṙòkhöre haköp chin ngaich tö u, 
hētentö chu nyīö.  
21Ngaich Yēsū nö hatīönken ò, nö hāngenlōn tö ò; ngaich ngö ṙô tö ò, Hĕng 
öp hanāten meh. Kuṙòh; inyihngö nup inre man, ngaich kē-ĕkūö yāich; 
ngaich me-eṅ minö el halīöngö chehen. Ngaich ta-a; kēḵ ngam töhakālöre 
tömrit Chu.  
22Panyimkötikūö ngaich anga-aṅ; kiröönngöre ngaich, nöng haṙīvölōn; pò ò 
nö töpōyen inlānen.  
23Ngaich Yēsū nö havīngömatre, ngaich ngö ṙô tö yik haköptöre, Iṙën 
kanihngen aich vē tökôlò nö kuhēthötre nö im pūlngö ngam Tēv!  
24Ngaich yik mahaköp nö pingangkūö tö ṙô Ò. Hēk pöri Yēsū nö ngö ṙô tö 
cha, Yī-ö nyīö; iṙen kanihngen aich cha-a vē mahayönglenre nö i kanôlòre nö 
kuhēthötre nö im pūlngö ngam Tēv!  
25Lööṙen ön ngòh ūṅt nö meuthöt nö i rit charum, tö kunhēthöt ngòh tökôlò 
tarik nö im pūlngö ngam Tēv. 
26Ngaich pōyen pinngangkūö cha-a; ngaich ngö ṙô tö Ò, Achīö öp pökeh tökô 
nö hayöökaṙen?  

27Ngaich ngëichken cha Yēsū, nö ngö ṙô Tötkanô-òṅ an angu-ö nö i tarik, rö-ö 
pöri nö im Tēv; pò në taṙòkhöre nöng tökô nö im Tēv.  
28Kaknyöre ngaich Pītör nö ngö ṙô tö Ò, Yĕh meuk; keuheūtngöre ṙahāngö in 
īhö ngaich; ngaich öi tömrit Meh.  
29Ngaich ngö ṙô Ang Yēsū, Tökô-ò ṙô Chin tö yīö. Öt tarīkuvö öp ṙamā-ang 
patīre, mëmre, kahëmre, kanānöre, yöngre, pihöre, kūönre, panamre, 
töpòkūö Chu, pòkūö ngam tölöök inhānga inrē;  
30Öp töhēngòng taneūngen min i ngih tūmö, tö patīre, kahëmre, kanānöre, 
yöngre kūönre, panamre, nö holtö ötinkôlò; ngaich im töyihihvö panam, nö 
nômuvö tö-örheūheu-aṅ. 
31Maṙôngö pöri min yip aṅ i yip mu-urĕh, nö unôich; ngatī yip mu-urĕh, nö 
unôich; ngatī yip aṅ i yip mu-unôich, nö urĕh.  

Linöi Heuh Ṙô Yēsū Nö Ṙô Tök Kinpāha Re 
(Mt 20.17-19; Lk 18.31-34) 

32Ngaich el talöökö cha-a nö chuh Yerūsalem; ngaich urēhĕkūö cha Ang Yēsū. 
Ngaich cha-a nöng pingangkūö; pa-ekūö inrē yik mu-unôichrit Ò. Ngaich hēk 
Anga-aṅ nö ngôṅtö yik tö nët sīön tak; kaknyöre ngaich nö ve-eny nang cha, 
tö nup lāinyngen Ò min;  
33Nö ngö ṙô, Yĕh meuk; chuh Yerūsalem in; ngaich min ngòh Kūön Tarik nö 
kēḵtu nö i yip mākūö kūönṙô, yip kamūich inrē. Ngaich cha-a min nö hōten Ò 
nö kumpaha; ngaich kēten Ò nö i yip tahëng mihëṅṙö.  
34Ngaich cha-a min nö hayëḵ an; kösngö elmat Ò, fohan, fëlngen Ò min inrē. 
Ngaich unôichrit tölūöi sumkam min Anga-aṅ nö choholre nö hēk.  

Havëkö Nā Yāköp Nāṅ Yôhan 
(Mt 20.20-28) 

35Ngaich haröhtöre nö in Ò, nāṅ Yāköp, nāṅ Yôhan, nak kūön Sepetī; ngaich 
ngö ṙô tö Ò, Mahaköphöti; hōten Meh an, Öm kēkö kaha öp töng ṙô ai ve-
ekūö Meh.  
36Ngaich anga-aṅ nö ngöṙô tö cha, Asuh ap lōn nāṅ kahëkö kaha chu?  

37Ngaich ngö ṙô cha-a tö Ò, Kē-ĕti Man hòṅ ai ūichhaka im kanôlò Meh, hĕng 
tak lahāmö Meh, hĕng tak latavē inrē.  
38Ngö ṙô pöri Yēsū tö cha, Öt akah ap havëköre nan. Kô-òren ṙöng an òkkūö 
öp kulah ahòkkūö Chu min? hēk vōkö tö ngam vinôkö vahōk Chu min?  
39Ngaich ngö ṙô cha-a tö Ò. Kô-òren an. Ngaich Yēsū nö ngö ṙô tö cha, Òkkūö 
öp kulah nan min, ahòkkūö Chu; vōkö inrē tö ngam vinôkö, vahōk Chu min. 
40Ngam inūichhak pöri lahāmö, latavē Chu inrē, rö-ö an nö kahëtö Chu. Tön 
kētu an min nö i yip tö höngkaṙen tö e.  
41Ngaich hē yik tö söm tak nö hāngö e, ngaich urĕh sin cha-a nö kunyahanlōn 
nö in nāṅ Yāköp, nāṅ Yôhan.  
42Ngaich havëten cha Yēsū nö in re; ngaich ngö ṙô tö cha. Akahalōn yin tö 
yip yöngṙen yip tahëng mihëṅṙö, nö hamā-alre cha-a nö in cha; ngaich yip 
tömööḵlö tö cha, nö hakeū chöngöre nö in cha.  
43Rö-ö pöri angū-ö nö ngatī nö in yīö. Ngòh töhòṅ pōyö pöri min nö in yīö, 
mameukṙen yīö min anga-aṅ.  
44Ngòh tö hòṅ urĕh nö in yīö, kamūönkūö yīö, min anga-aṅ ṙòkhöre.  
45Pò ngòh Kūön Tarik nö öt tömeūken nö yih, mameukṙen pöri; kētö nômöre 
inrē nö ṙāi tömaṙôngö.  

Halanken Pārtimaiös Ök Tötmeuk Ang Yēsū 
(Mt 20.29-34; Lk 18.35-42) 

46Chalô cha-a ngaich nö i Yerikō, Ngaich hē Ò nö kunyī-inyre nö ṙā-ang 
Yerikō, holtö yik haköptöre, tö yik tömaṙôngö inrē; ūichhak nö i taseū 
talöökö, nöng have-a, ök kūön Timaiös, ang Partimaiös, ök tötmeuk. 
47Ngaich hē ò nö hāngan nö Yēsū aṅ Nāsaret; kaknyöre ngaich anga-aṅ nö 
huḵa nö ngö ṙô, Yēsū, Me-eṅ Kūön Tāvit, aheukölōn tö chu.  
48Ngaich maṙôngö yik vamëken ò, nö hōten ò nö ṙāngôre. Vaichtö ṙūönyôre 
pöri anga-aṅ nö hūḵa, nö ngö ṙô, Me-eṅ Kūön Tāvit, Aheūkölōn tö chu. 

49Sökngöre ngaich Yēsū; ngaich ngö ṙô, Havëten ò yin. Ngaich cha-a nö 
havëtö ök tötmeuk tarik, ngö ṙô tö ò, Um pa-ekūö; choholre; havëten meh An.  
50Ngaich anga-aṅ nö ṙāngö ök kinṙumre, choholre ngaich; ngaich yihtöre nö 
in Yēsū.  
51Ngaich Yēsū nö ngö ṙô tö ò, Asuh ap lōn meh, la-en Chu in meh? Ngaich 
ngö ṙô ök tötmeuk tarik tö Ò, Rappōni; hòṅ meuk chin.  
52Ngaich ngö ṙô Yēsū tö ò Kuṙòh, ngaich man kiröönngöre. Ngam mikah meh 
an, tölöökentī tö meh. Ilööṙen ngaich anga-aṅ nö meuk, ngaich tömrit Ò nö el 
talöökö.  

T. Mākös 11 

Ha-öinytu Yīhi Nö I Yeruselem 
(Mt 21.1-11; Lk 19.28-40; Jn 12.12-19) 

1Ngaich hē cha nö röhta nö i Yerūsalem, nö i Petfēkē, Petenī inrē, i kui ap 
Rôngö Òliv; nët tak tahīnngö ngaich Anga-aṅ, tö mahaköp;  
2Ngö ṙô tö cha Kūṙòh; chuh im tuhēt nan, ngam i kūö nāṅ, iṙūö kôtökūö nan 
min tap tö kapòkhak kūön köttö, tö kunhēthöt nāṅ in e; öp tö öölu nö ūichka 
uk tö tarik. Luhlen ò, ngaich kēten ò.  
3Ngaich yĕn hĕng tak min tö ngö ṙô tö nāṅ, Kūöyòh an ngatī? Ngö ṙô panchö, 
Hòṅ īnu öp Mā tö ò; ngaich ilööṙen min anga-aṅ nö tīnten ò nö ihih.  
4Kiröönngöre ngaich cha-a, ngaich kôtökūö tök kūön köttö, nö kapòkhak nö i 
kūö inkūp, elkahôyö, nö el talöökö. Luhlen ò cha-a ngaich.  
5Ngaich yik töng sökhak nö ngö ṙô tö cha, Kūöyòh an luhlö ngam kūön köttö?  
6Ngaich cha-a nöng sā ṙô Yēsū nö kilēḵngen cha, ngaich hökiṙen cha-a nö 
kiröönngöre.  
7Kētö ök kūön köttö cha-a ngaich, nö in Yēsū, ngaich haṙĕhtö uk ò tö nuk hilā 
cha, Ūichlöre ngaich Anga-aṅ nö i uk ò.  
8Maṙôngö yik mahaṙĕhtö hilāre nö el talöökö haṙĕh törōi chōn yik inrē, nuk 
ṙahal cha nö el-inchōn.  

9Ngaich yik mu-urĕh, yik mu-unôich inrē, nö hūḵa, nö ngö ṙô, Hōsanna, 
tökôlò An ngam yamih nö, i Mine-eny ngam Mā Tēv.  
10Tökôlò an ngam yamih pūlngö ngam yöng hī Tāvit, Hōsanna, nö lātulöng.  
11Kuhēthötre ngaich Anga-aṅ nö i Yerūsalem; ngaich kuhēthötre nö ël ök 
töhet chūök. Ngaich havīngömatre Anga-aṅ nö ngëichkö tökeuheūttöre, hòṅ 
harap angū-ö nö ngaich; kunyi-inyre ngaich Anga-aṅ, holtö yik tö nët sīön 
tak, nö chuh Petenī.  

Ötlēkôre Yēsū Tök Anchīr Chōn 
(Mt 21.10-19) 

12Ngaich im huṙöich, hē cha nö yih nö ṙā-ang Petenī, kapahare Anga-aṅ. 
13Ngaich hĕng māṅ ök anychīr chōn, tömeūkö nö marôvat, nöng rōyuvö; 
yihtöre Anga-aṅ ngaich, lohten nö amahtuṙen nö kôtökūö tö ṙòng ò. Ngaich 
hē Ò nö ngaich nö sölta nö in ò, ngaich öt kanôtukūö, höng rōi. Pòn öl nö hē 
ṙòng anychīr.  
14Ngaich ngö ṙô Anga-aṅ tö ò, Töngamuhangen, söl môkö inrē örheūheu, öm 
öt nyā-aṅ ṙòng tö tarik. Hāngö e yik haköptö Ò.  

Chuh El Ök Töhet Chūök Ang Yēsū 
(Mt 21.12-17; Lk 19.45-48; Jn 2.13-22) 

15Chalô cha ngaich nö i Yerūsalem. Ngaich kuhēthötre Anga-aṅ nö el ök töhet 
chūök, ngaich ahōngö yik mahavah inrē, nö el ök töhet chūök. Kuringngö 
nuk mīs yik mahaṙīkö rupīö, nuk anūichö yik mi-inyih, yik mahavah inrē, nö 
el ök töhet chūök. Kuringngö nuk mīs yik mahaṙīkö rupīö, nuk anūichö yik 
mi-inyihkö nyö-öṅ inrē.  
16Öt halöngten tarik Anga-aṅ nö tayuk neū-euṅ nö lök ël ök töhet chūök.  
17Ngaich haköphöti Anga-aṅ nö ngö ṙô tö cha, Röh öng nö ngö kinūichngö, 
Patī chūök vine-eṅkūötēv invëka ap min, patī Chu, chūök vē taṙòkhöre tarik? 
Ngaich pöri yī-ö vītö e, nö kinluhu tötūmu.  
18Ngaich yik mākūö kūönṙô yik kamūich inrē, nö hāngö e; ngaich lukkö 
inlahenre cha-a nö fëlngen Ò. Pòn pa-ekūö cha-a tö Ò; pòn ṙòkhöre yik 
tömaṙôngö nö pingangkūö tök ṙô Ò inköphöti.  

19Haraptöre harap, kunyi-inyre ngaich Anga-aṅ, nö ṙā-ang el ap panam.  
Töhaköpö Ṙamā-ang Im Anychīr Chōn 

(Mt 21.20-22) 

20Ngaich hē cha nö chööḵöng, tö peuheū, ngaich meuk ök anychīr cha-a nö 
löktö ṙĕhre nyanangngö.  
21Ngaich fēḵlen Ò ang Pītör, nö ngö ṙô, Rappī; yĕh meuk, ngam anychīr chōn 
nö nyangngö, ngam öthakôlò Meh.  
22Ngaich ngö ṙô Yēsū tö cha, Mikahav yin im Tēv.  
23Tökô-ò ṙô Chin tö yīö, Ngòh tö ngö ṙô min tö ngih rôngö, Ateuklöng man 
yēḵ: ngaich fuk el mai, nö öt kintöngulōn, ṙātö ellōnre pöri, tö e min nö 
teungten; ngaich teūngen min anga-aṅ tö e.  
24Lökten Chin ngö ṙô tö yīö, Nup tökeuheūttöre ṙô yīö ve-ekūötēv, have-a 
inrē; ṙātö ellōnre yī-ö, töre öi teūngen tö u ngaich teūngen yī-ö min tö u.  
25Yē yīö söklöre ve-ekūötēv, aṙē-ĕl, yĕn hĕng tak öp töfāluṙen nö in yīö, hòṅ 
ngam Yöng yīö inrē, el halīöngö, nö aṙēlen yīö tö nup fālen yīö.  
26Yē yīö öt aṙē-ĕl, öt rēhĕn min ngam Yöng yīö el halīöngö nö aṙēlö nup fālen 
yīö.  

Intön Töre I Alaha Minë Minhôiyö La-en 
(Mt 21.23-27; Lk 20.1-8) 

27Chalô cha-a nö hēk nö i Yerūsalem. Ngaich hē Ò nö kiröönngöre nö el ök 
töhet chūök, ngaich yihtöre yik mākūö kūönṙô nö in Ò, yik kamūich, yik 
yöngṙen inrē.  
28Ngaich ngö ṙô cha-a tö Ò, Asuh ap chöngö Meh, la-evṙen tö në? Achīö ap 
kamëḵ-eṅkūö Meh tö chöngö, Öm la-evṙen tö u?  
29Ngaich ngö ṙô Ang Yēsū tö cha, Hĕng öp ṙô Chu Chu-ö inrē, hatönö yīö. 
Sapṙô Chu pöchö; ngaich Chu-ö min ve-eny nang yīö töp chöngö Chu, la-
evṙen tö në. 
30Ök vinôkö tī Yôhan, aṅ el halīöngö ök? Aṅ i tarik ṙöng? Sapṙô Chu.  

31Ngaich ve-ekūöre cha-a, nö ngö ṙô, Yē hī min ngö ṙô, Aṅ el halīöngö; ngaich 
ngö ṙô min Anga-aṅ, Kūöyòh pöri öi öt ṙātö ellōnre in ò?  
32Yē hī pöri min, Aṅ i tarik; ngö ṙô, pa-ekūö cha-a tö yik tarik pò Yôhan nö 
pròfĕt takô, tö lōn cha nö ṙòkhöre.  
33Ngaich cha-a nö ngö ṙô, nö sapṙô Yēsū, Öt akahalōn in. Ngaich Yēsū nö ngö 
ṙô tö cha, Öt rēhĕn Chin chĕi Chu-ö hòṅ ve-eny nang yīö töp chöngö Chu, la-
evṙen tö në.  

T. Mākös 12 

Yik Mahayōm Ök Panò-òṅ Vāin (Inchōḵoṙô) 
(Mt 21.33-46; Lk 20.9-19) 

1Kaknyöre ngaich Anga-aṅ nö ve-ekūö cha nö inchōḵovṙô. Hĕng taka ök tarik 
vamī panô-òṅ angkūr; havīlö e ngaich, nö kalonglö e; ngaich ul chūök kinrān 
nup angkūr; ngaich vīlö ihong patī; ngaich haṙāyö tö yik yōm panô-òṅ. 
Kiröönngöre ngaich anga-aṅ i tahëng pumnāmö.  
2Ngaich ip ṙētak nö hĕng tak tahīnngö anga-aṅ, tö kamūönkūöre, nö i yik 
yōm panô-òṅ; pòn hōtu anga-aṅ nö kēḵ nup kintölö ṙòng angkūr, nö i yik 
yōm panô-òṅ.  
3Kēḵ an ngaich cha-a; fohan ngaich; tīnngen ò ngaich nöng öt kūmuṙen.  
4Ngaich hēk anga-aṅ nö tīnngö tahëng kamūönkūöre nö in cha. Ngaich 
nyahaṅ elkui anga-aṅ tö tī cha ngaich kēka alaha inrē nö sumrōngngikūö.  
5Tīnngö tahëng anga-aṅ hēk; ngaich fëlö anga-aṅ tö cha. Maṙôngö yik tahëng; 
rēvre tö foho, rēvre tö fëlö inrē.  
6Ṙòngmö hĕngtit tak ök hanāngenlōn kūön ò; anga-aṅ manā-aṅ tahīntö ò nö 
in cha; nö ngö ṙô, Milēḵṙen yip min tö ngòh kūön chu.  
7Ngaich pöri yik yōm panô-òṅ nö ngö ṙô töre, Ngòāng yih tö-amīnuvö; ta-a, 
töi fëlngen ò, hòṅ ngam amin nö ayī-ö min.  
8Ngaich kēḵ an cha-a, ngaich fëlan; kavalnyen ò ngaich lā-uk kinlōngö.  

9Sitih tī ap min töpanô-òṅvö? Yih ap min nö fëlngö yip yōm panô-òṅ; ngaich 
kēḵngö ngam panô-òṅ i yip tahëng.  
10Öt ve-ekūö ngam töhet līpöre öi yī-ö, tö ngö, Ngam ihong tösōḵov tö yip 
mamānö, ngaich anga-aṅ nö yöngkūö sinkeukngö. 
11Ṙamā-ang i ngam Tēv an, pinngangkūö në mat hī?  
12Ngaich cha-a nö lukkenre nö hòṅ kēḵ An; ngaich pa-ekūö tö yik tömaṙôngö; 
pò cha nö akahalōn tö Ò nö ṙôten cha tö ngam inchōḵoṙô. Ṙāngen Ò cha-a 
ngaich, ngaich kiröönngöre.  

Intöntöre I Alaha Kīnëtö Ṙai Masūl 
(Mt 22.15-22; Lk 20.20-26) 

13Ngaich cha-a nö tīntö aṅ i yik Feresī, yik aṅ in Hērôt inrē; pò cha nö hòṅ 
kēḵ An i nup ṙô Ò.  
14Ngaich hē cha nö yihtöre nö in Ò, ngö ṙô cha-a ngaich tö Ò, Mahaköphöti; 
akahalōn in tö Meh tökô-en. Rö-ö Man tö hĕng tak ngahëchkökūö; pò Meh öt 
atöltuṙen tö tarik. Im kanô-en pöri Öm haköptö talöökö ngam Tēv. Töhuveū-
en öng ngam kine-eṅkūö Kaisöör tö ṙāi chūökö? Rö-ö ṙöng? Kē-ĕti öi yih? Uh 
ṙöng?  
15Akahalōn pöri Anga-aṅ tö ngam innyatkö elmat in cha; ngaich ngö ṙô tö 
cha, Kūöyòh öi kalaha Chu? Hĕng hata tāk yin, kētö rupīö; hòṅ Chu meūkö e.  
16Ngaich kētö e cha-a. Ngaich ngö ṙô Anga-aṅ tö cha, Insā-a chīö öng ngih? 
Ngam kinūchö inrē? Ngaich ngö ṙô cha-a tö Ò, Insā-a Kaisöör.  
17Ngaich ngö ṙô Yēsū tö cha, Kē-ĕkūö Kaisöör tö nup aṅ in Kaisöör. Kē-ĕkūö 
ngm Tēv inrē tö nup aṅ im Tēv. Ngaich uṙeh takô cha-a tö Ò.  

Intöntöre I Alaha Ngam Invanlö Tökapah 
(Mt 22.23-33; Lk 20.27-40) 

18Ngaich yihtöre yik Satukī nö in Ò, yik törö-öv ṙô tö invanlö tökapah. 
Ngaich hatönan cha-a, nö ngö ṙô,  
19Mahaköphöti ngötī ök Môsös nö kūich, Yĕn hĕngtak ngòh tökapaha mëm, 
nö ṙòngmö aṅhaṅ pīhö, ngaich nöng öt kūönuvö; ngaich ngam kahëm ò nö 
kēḵ an nö pīhöre, ngaich hakūöntö kūön ngam mëmre.  

20Sat tak yik umuh, mëmre kahëmre. Kēḵ pīhöre ngaich ngam maṙöinylö; 
ngaich kapah, nöng öt kūönu.  
21Hēk ngam innëtö nö kē an; ngaich kapah, nöng öt ṙahāngu tö kūönre. Ngatī 
ngam linūöyö. 
22Satre taka cha-a nö pihövö tö ò; ngaich nöng öt kūönu. Unôichngöre ngaich 
ngam kikānö nö kapah.  
23Ip invanlö tökapah min, pīhö chīö ang min tö cha? Tön satre taka cha-a nö 
pīhövö tö ò.  
24Ngaich Yēsū nö ngö ṙô tö cha. Röh öng nö angū-ö, lökngen yīö vaich, pò yīö 
öt akahalōn tö ṙô ngam töhet līpöre, minhôiṅyö ngam Tēv inrē?  
25Yē cha min nö choholre nö hēk, nö ṙā-ang yip tökapah, öt pinīhuvö cha-a, 
öt rēhĕn nö kē-ĕyö nö im inpīhöre; höng sā ma-ahānga pöri nö el halīöngö.  
26I inlahen vē tö kapah, tö cha min nö hachohlöngö; öt ve-ekūö öp līpöre 
Môsös öi, ip el Töyul, tö ṙô ngam Tēv nö ve-ekūö ò, nö ngö ṙô, Chu-ö Chin 
Tēv Aprahām, Tēv Isak, Tēv Yāköp inrē?  
27Rö-ö An nö Tēv vē tö kapah, Tēv vē tö aṅ pöri. Pōihangen yin vaich.  

Minë Tökiröng Chöngö 
(Mt 22.34-40; Lk 10.25-28) 

28Ngaich hĕng tak ök aṅ i yik kamūich yamihtöre, ngaich hang ṙô cha nö ve-
ekūöre. Ngaich akahalōn inrē tö Ò nö huveū-eu ṙô nö sapṙô cha; hatönan 
ngaich anga-aṅ, nö ngö ṙô, Öpyòh öp raneh i në chöngö nö ṙòkhöre? 
29Ngaich Yēsū nö ngö ṙô, Ngih ön yih raneh i në chöngö nö ṙòkhöre, Ō Israĕl, 
hangihtöre; ngam Mā An, Tēv hī, höng hĕng tak An ngam Mā. 
30Hāngenlōn man tö ngam Mā Tēvre, holtö nômöre, holtö kuilōnre, i 
tölngöre. Angū-ö an raneh chöngö.  
31Höng sā, e ngam innëtö, Hāngenlōn man tö holre, sāre töre. Öt tahëngu 
chöngö, tömööḵlö tö në.  

32Ngaich ngö ṙô ök kamūich tö Ò, Mahaköphöti; huveū-eu ṙô takô Man; tö 
ngam Tēv nöng hĕng; öt tahënguvö höng Anga-aṅ,  
33Ngaich ngam hanāngen tö Ò, holtö ellōnre, holtö mikah, i tölngöre; ngam 
hanāngenlōn inrē tö holre, sāre töre; nö mööḵlö tö nup tökeuheūttöre töföngö 
tökētuvö.  
34Ngaich Yēsū nö meuk huneū-euṅ ṙô ò, ngaich ngö ṙô tö ò, Rö-ö man 
marôvat tö ngam pūlngö ngam Tēv. Hēngen tö e, nö öt tarīku tö hòṅ hēk 
mahatönan.  

Intöntöre I Alaha Öp Misāya 
(Mt 22.41-46; Lk 20.41-44) 

35Ngaich ngö ṙô Ang Yēsū, hē Ò nö haköphöti nö el ök töhet chūök, Sitih Ang 
Kristū nö Kūön Tāvit, tö ṙô yip kamūich?  
36Tö Tavit nö ngö ṙô, nö lökten im Töhet Fanöinylö, Ngö ṙô An ngam Mā, tö 
ngam Mā chu, Ūichngöre Man lahāmö Chu, hanöng saha tī Chu vītö yip 
tökunyahaṅ elmat tö Meh nö ranöönö röön Meh.  
37Yē Tāvit nö Mā ngö, nö havëken Ò, aṅyih Ang nö Kūön ò?  

Ṙô Yēsū Tö Yip Mahaköp Tö Ngam Chöngö 
(Mt 23.1-36; Lk 20.45-47) 

Ngaich yik tömaṙôngö nö ṙāmölōn nö hang ṙô Ò.  
38Ngaich ngö ṙô Anga-aṅ, nö ik inköphöti, Haṙēmngenre yin tö yip kamūich, 
yip tö hòṅ aṙū-uti hilā, tö hòṅ salāmö inrē nö chūök mi-inyih.  
39Tö hòṅ lākūö anūichö nö el chūök vinë-eṅkūötēv, i nāhaṅl inrē.  
40Cha-a yin ngameūkngö inlānen tafīösi; ngaich hanyatkö elmat nö marôta ṙô 
nö ve-ekūötēv. Cha-a yip min töpōyen ötinkôlò.  

Kahëtö Ök Tafīösi 
(Lk 21.1-38) 

41Ūichngöre ngaich Anga-aṅ nö ranghö ök chūök rupīö tökētu; ngaich meuk 
tī yik tömaṙôngö nö chaphöt rupīö, nö el chūök tökētuvö. Maṙôngö yik tökôlò 
inrē töpōyen chahaphöt.  

42Ngaich hĕng tak ök yāich tafīösi tö nët tāk chaphaphöt tö kun pësa, nö tö 
hĕng tāk tökiröng pësa.  
43Ngaich havëtö yik haköptöre Anga-aṅ nö in Ò; ngaich ngö ṙô tö cha, Pōyen 
chahaphöt ön ngòh yāich tafīösi, tö cha nö ṙòkhöre më chamaphöt el ngam 
chūök tökētuvö.  
44Pò cha cha-a nö ṙòkhöre nö chaplö aṅ i nup töpōyen in re; ngaich pöri ngòh 
kikānö nöng keuheūthötre tī tö nuk mi-in re, nuk töng nômö ò.  

T. Mākös 13 

Ṙô Pinyāingö Ngam Töhet Chūök Ang Yēsū 
(Mt 24.1-2; Lk 21.5-6) 

1Ngaich hē Yēsū nö kunyi-inyre, nö ṙā-ang el ök töhet chūök; ngaich hĕng tak 
ök haköptö Ò, tö ngö ṙô tö Ò, Mahaköphöti; yĕh meuk tö Sitih ön në ihong, 
Sitih vinīlö öng inrē!  
2Ngaich Yēsū nö ngö ṙô tö ò, Meuk në öm yöng tövīlöngö? Öt hĕng tit min 
ihong ihih töṙā-ayö nö hachaphen höö, öp töt tiṙöli min.  

Minë Pinhëṅ-ekūö Hěnghöre Kanihngen 
(Mt 24.3-14; Lk 21.7-19) 

3Ngaich hē Ò nö ūichhaka nö i kui Rôngö Òliv, nö kū-ötö ök töhet chūök; 
ngaich hatönan hēḵ Pītör Yāköp, Yôhan, Antaru inrē, nö ulāikenre,  
4Ve-eny nang ih Man, ĕhē ön min anū-ö? Asuh ap min minkahngö hē u nö 
sölta? 
5Kaknyöre ngaich Yēsū, nö ngö ṙô tö cha, Haṙēmngenre yin, hòṅ yīö öt halō-
oikūö tö tarik.  
6Maṙôngö yip yamih min nö i Mine-eny Chu, nö ngö ṙô, Chu-ö Chin Kristū; 
ngaich maṙôngö halō-ongkūö min.  
7Yē yīö mīnö hang kinyūngö ineūkö kinyūngö inrē; ui pa-ekūö; tö hòṅ ngatī 
nun anū-ö öl pöri öp manāngen.  

8Pò vē tarik min nö choholre nö lā-al höö, pūlngö inrē nö lā-al höö; ṙōlkang 
chūök min kumyeūnö; inyāichö min inrē. Anū-ö nun ranehtö chanökö 
kinyôḵò.  
9Hīnöre pöri yī-ö. Tön kēten yīö yip min, nö i kinṙôka; fōho yin min inrē, el 
chūök vine-eṅkūötēv, i kūö kamhôṅka yin min, rācha inrē, öi sökhaka, tö 
pòkūö Chu; nö inmeukhömat cha.  
10Hòṅ urĕh pöri sin, ngam tölöök inhānga nö ahangka, nö i vē taṙòkhöre 
tarik. 
11Yē cha nö hachōten yīö im kinṙôka, nö kēḵngen yīö inrē, ui urĕh 
piṙūtköṙôre min; yē öp töng kinëḵeṅkūö yīö pöri hē e, angū-ö ngaich ṙô yīö; 
tön rö-ö yin yīö tö ṙô-òv, tön ngam Töhet Fanöinylö.  
12Kēḵngen höö mīnö tö mëmre, nö im kinpaha kēḵngö kūönre inrē ngam 
yöng; choholre inrē nyīö min nö lā-al yöngre, ngaich hōten cha nö kumpaha.  
13Surīkhu yin min tö taṙòkhöre tarik, töpòkūö ngam Mine-eny Chu. Ngòh 
pamītnyöre nö söl ip manā-aṅ, anga-aṅ min töhayöökaṙen.  

Tökiröng Ötkanòlò 
(Mt 24.15-28; Lk 21.20-24) 

14Yē yīö pöri min meuk ngam inyëḵngen ötinkôlò, ṙô ök pròfĕt Tanīĕl, 
sökhaka i chūökre nö rö-ö, (akaha elnang an yēḵ ngam vame-eṅkūö;) 
hökngen cha yip mi-i Yūtā nö meutngö nö i kui rôngö;  
15Hökngen ngòh mi-ikui patī un yônti nö kuhēthötre nö kēḵ chehenre nö el 
ngam patīre;  
16Un havantöre ngam me-el panô-òṅ nö kē-ĕrö tökiröng inyutre.  
17Ötkô takô yip puyōsö, yip mahapōḵ kūönre, hē u anū-ö sakāmö.  
18Ve-ekūötēv pöichö, hòṅ e nö öt hē el kumṙah.  
19Pò u min anū-ö sakāmö nö yöng kanihngen, öt töngatī-ivö hē ranehlö tī 
ngam Tēv nö vī-il taṙòkhöre, söl ing töngamuh; öt hēk nö môkö.  

20Yē ngam Mā Tēv öre nö öt hacheūḵngö minë sakāmö, öt hĕng tak öre 
töhayöökaṙen. Tön pòkūö yip katöllö Ò, Anga-aṅ nö hacheūḵngö në sakāmö.  
21Ngaich yĕn tarīku min tö ngö ṙô tö yīö, Yĕh meuk, ihī-a ap yih Kristū, hēk 
Umū-aṅ, ui ṙātö ellōnre;  
22Tön töminyôinyaṅ yip min Kristū, töminyôinyaṅ pròfĕt inrē; hameuktö 
minkahngö yip min, pinngangkūö inrē; pò cha nö hòṅ halō-ongkūö yip 
tökatöllöng; yĕn kô. 
23Hīnöre yin; yĕh meuk, ngaich Chin mu-urĕhnyôre tö yīö.  

Ngam Yanihi Ngam Kūön Tarik 
(Mt 24.29-31; Lk 21.25-28) 

24Ip hē u pöri anū-ö sakāmö, unôichrit öp kanihngen; sangulkötimat min 
ngam tavūöi; öt yāngömat min ngam chingëṅt;  
25Suktöre min në taneūsömat, nö ṙā-ang el halīöngö; ṙòkhöre min nup kanôlò 
el halīöngö nö kayīna.  
26Ngaich möl cha-a min nö meuk ngòh Kūön Tarik nö löktö el taṙul nö yih, nö 
holtö minhôiṅyö, kanôlò inrē.  
27Ngaich Anga-aṅ min nö tīnngö yip ma-ahānga; ngaich hamūl yip 
tökatöllöng nö ṙā-ang i në tö fën lā kuföt, ṙā-ang i manā-angkūö ngih panam, 
söl i manā-angkūö ngam halīöngö.  

Tö Haköpö In Ngam Anychīr Chōn 
(Mt 24.32-35; Lk 21.29-33) 

28Haköp ngam inchōḵoṙô yin i ngam anychīr chōn. Yē ngam pak ò nö 
ayalnyöre, ngaich sīöpnyöre rōi inrē; akahalōn yī-ö ngaich, töm sikehngö nö 
röhta.  
29Ngatī yī-ö yēḵ akahalōn, yē yīö meuk yanihih në, tö u ngaich nö röhta, 
nöng i kūö inkūp,  
30Tökô-ò ṙô Chin tö yīö, Öl min ngih tūmö nö ngaichngen hanöng saha 
sanölta u nö ṙòkhöre.  

31Chuhngöre an min ngam halīöngö, ngam tumlat inrē; öt chanūhuvṙen pöri 
min në ṙô Chu.  

Öthěng Tak Tö Akahakūö Tö Sakāmö, Ṙetak Inrē 
(Mt 24.36-44) 

32Öt hĕng tak pöri tö-akalōn tö e angū-ö sakāmö, ṙētak inrē; öt akahalōn yip 
ma-ahānga el halīöngö, öt rēhĕn ngòh Kūön, höng ngam Yöng, 
33Hīnöre yī-ö; aṅhaṅtī, ve-ekūötēv inrē; tön öt akahalōn yin tö hē öp ṙētak. 
34Sā öp tarik an chamuh tahëng panam, öp ṙamā-ang patīre, ngaich 
halēnngen yip kūönkūöre, nö kö i la-enre; tölṙô öp yōm inkūp inrē nö 
aṅhaṅti.  
35Aṅhaṅti lökten; tön öt akahalōn yin tö hē yanihih ngam mā tö patī-ivö, yĕn 
chūöl hatööm yĕn ṙô hayöm yĕn peuheū;  
36Hòṅ ò nö öt kôtökūö tö yīö haṙòh, yē ò nö yih nönglūk.  
37Ngam ṙô Chu tö yīö, ṙô Chu an tö taṙòkhöre, Aṅhaṅti.  

T. Mākös 14 

Inkīkö Yēsū 
(Mt 26.1-15; Lk 22.1-2; Jn 11.45-53) 

1Unôichrit tö nët sumkam ngam Paska Töt aföhlöng Ròtī.  
2Ngaich yik mākūö kūönṙô, yik kamūich inrē, nö chöh inlahenre nö kē an nö 
ulāikenre, ngaich fëlngen Ò. Pò cha nö ngö ṙô, Un hē el paratīn, tön lohten 
min nö taṙōlaṙen yip tarik.  

Hachāmökūi Yēsū Nö I Petenī 
(Mt 26.6-13; Jn 12.1-8) 

3Ṙòngmö i Petenī Anga-aṅ, nö i patī Sīmōn, ök töyeūnyu, ngaich hē Ò nö 
ūichhak nö nyā; hĕng tak ngaich ök kikānö tö hēngö kum tö ihong pilön 
tötahūsa töpōi ṙāi. Likuknyökūö e ngaich anga-aṅ; ngaich ṙöhtö e nö i kui Ò.  
4Rēvre yik umuhtö ngö ṙô tö höö, nö i kumnyahlōnre, Asuh ap minëchngö 
ngam tötahūsa?  
5Inyihyö an öre yih, ngaich kô-òren nö lūöyòng ṙāi tö rupīö; ngaich kētu nö i 
yāich. Ngaich cha-a nö uyëken ò,  

6Ngaich ngö ṙô Yēsū, Hökngen ò; kūöyòh öi vëken ò? Tölöökö la-en an nö in 
Chu.  
7Tö-örheūheu yin vē yāich nö holtöṙah yīö; ngaich kô-òren yī-ö haṙūötken 
cha, yē öp hē lōn yīö. Rö-ö pöri yī-ö örheūheu īnu tö Chu.  
8Tö teūngen an ip tölngöre. Mu-urĕhtö tīre an nö fòh alaha Chu, tö ngam i 
nulngö Chu. 
9Tökô-ò ṙô Chin tö yīö, ip chūök ngih tölöök inhānga min nö ahangka, i në 
taṙòkhöre panam, ngaich ngam tī ngòh kikānö min nö eūka nö inköpkölōn tö 
ò.  

Hō, Yūtā Nö Kēngen Yēsū 
(Mt 26.14-16; Lk 22.3-6) 

10Ngaich ang Yūta Iskaryôt, öt töhĕng tak aṅ i yik tö nët sīön, nö chuh i yik 
mākūö kūönṙô, pòn hòṅ kēten Ò anga-aṅ, nö in cha.  
11Ngaich hē cha nö hāngö e, ngaich ṙāmölōn cha-a; ngaich kilēḵngôre nö kē-
ĕkūö ò tö rupīö. Ngaich chöh öp tölöök ṙētakre anga-aṅ nö kēten Ò.  

Holkūö Yik Mahaköp Ang Yēsū Nö Nyā Ngam Pāska (Chinööḵngö) 
(Mt 26.17-25; Lk 22.7-14,21-23; Jn 13.21-30) 

12Im raneh sakāmö ngam Tötaföhlöng Ròtī, hē cha nö fëlngö ngam Paska, 
ngaich ngö ṙô yik haköptö Ò, Isuh lōn Öm tö ih halēna, hòṅ Meh nyā ngih 
paska?  
13Ngaich nët tak tahīnngö Anga-aṅ, tö aṅ i yik haköptöre, nö ngö ṙô tö cha, 
Kuṙòh, chuh im panam nan. Hĕng taka ap min tarik umuh, tamyukkö chūök 
mak, maheuṅkkūö nāṅ; tömrit ò panchö.  
14Yē öp töng chūök ò patī, nö kuhēthötre; ngaich ngö ṙô nā-aṅ töp töpatī-ivö, 
Ngö ṙô ap Mahaköphöti, Isuh ap lööṙö yamih urôhò, chūök Chu nyā ngih 
paska, holtö vē haköptöre.  
15Ngaich anga-aṅ mīnö nö hameukhömat nāṅ, töp lātulöng tökiröng urôhò, tö 
ngaich nö lēn. In e panchö halēnö hī.  
16Kiröönngöre ngaich nak mahaköp, ngaich höng sā ṙô Ò kanôtökūö cha-a.  

17Ngaich im harap yih ngaich Anga-aṅ, nö holtö yik tö nët sīön.  
18Ūichngöre ngaich cha-a nö nyā; ngaich Yēsū nö ngö ṙô tö cha, Hĕng taka ap 
min tö yīö, kamëḵngen Chu, öp nyamā nö holkūö Chu.  
19Kaknyöre cha-a ngaich nö kö unôichrit höö ṙô, nö ngö, Chu-ö Chu.  
20Ngaich ngö ṙô Anga-aṅ tö cha, Hĕng tak öp aṅ i yip tö nët sīön, öp anòngtö 
tī Chu nö el ngih töchilū nö kasumtö nya-aṅre.  
21Kiröönngöre Ön ngòh Kūön Tarik, sā kinūichngö Ò; tötkôlò pöri öp tarik, 
lökten Ò nö kē-ĕyö. Löök öp öre anga-aṅ tarik, yē ò nöng ötfötnyu.  

Töhet Inmūlkūö 
(Mt 26.26-30; Lk 22.14-20; 1 Kòr 11.23-25) 

22Ngaich hē cha nö nyā, kētam Anga-aṅ tö ròtī; keuheūthëṙen nö hakôlò e, 
ngaich fôkö e; ngaich kē-ĕkūö cha nö ngö ṙô, Euṅh, nyā-aṅ e yin; Alaha Chu 
an.  
23Kētam Anga-aṅ tök kulah; keuheūthë ṙô nö ha-öiny ngam Tēv ngaich kē-
ĕkūö cha; ṙòkhöre cha-a ngaich nö ôkö e.  
24Ngaich ngö ṙô Anga-aṅ tö cha, Mahām Chu ön ngih, tufömngöre kinlēḵngô, 
tökitaktu tö pòkūö tömaṙôngö.  
25Tökô-ò ṙô Chin tö yīö, Rö-ö Chin min hēk òk ṙòng vāin, hanöng saha ngam 
sakāmö hē chu min òk tufömngöre im pūlngö ngam Tēv.  
26Keuheūthë ṙô cha-a nö tikökṙôre, kunyī-inyre ngaich, nö i kui ök Rôngö 
Òliv.  

Vënyen Pītör Ang Yēsū Min Nö Mahngen Ò 
(Mt 26.31-35; Lk 22.31-34; Jn 13.36-38) 

27Ngaich Yēsū nö ngö ṙô tö cha, Ṙòkhöre yin min ṙāngenre; pòn ngö 
kinūichngö, Fël öp yōm pököre chin min; ngaich parāti min në pököre. 
28Unôichrit chanôhòl Chu pöri, chuh Kelelī Chu-ö min, urēhĕkūö yīö. 
29Ngö ṙô pöri ang Pītör tö Ò, Pòrô min nö ṙòkhöre nö ṙāngenre, hö-ö pöri 
chu-ö.  

30Ngaich Yēsū nö ngö ṙô tö ò, Tökô-ò ṙô Chin tö meh, tö meh ing tötaheui, i 
ngih hatööm, urēhĕkūö ṙô hayöm nö nët vīöl ṙô nö takeūk, lūöi heuh min me-
eṅ mahngen Chu.  
31Ngëḵeṅ ṙô pöri anga-aṅ, nö ngö ṙô. Pòrô chu-ö kapah hol Meh, sön öich öt 
hētu mahngen Meh. Ngatī ṙô cha-a inrē nö ṙòkhöre.  

I Ketseminī Nö Vë-ekūötēv Ang Yēsū 
(Mt 26.36-46; Lk 22.39-46) 

32Chalô cha-a ngaich nö ip panô-òṅ, Kĕtsemenī mine-eny; ngaich ngö ṙô 
Anga-aṅ tö yik haköptöre, Ūichngöre yin ihih, töich ve-ekūötēv sin. 
33Ngaich ngô-òṅ hēḵ Pītör Anga-aṅ, Yāköp, Yôhan inrē; kētöre ngaich nö 
pōyen ranöingö alaha, ane inrē kanihngen ellōn,  
34Ngaich ngö ṙô Anga-aṅ tö cha. Hòṅ kapah Chin, tö ṙôkö miṙivlōnre. 
Ngöhören yin ihih; aṅhaṅti inrē.  
35Rĕh rô-òlkūö Anga-aṅ nö kiröönngöre, afukngöre ngaich nö el tumlat; 
ngaich ve-ekūötēv, yĕn kô ngam ṙētak nö chööḵngen Ò.  
36Appā, Kayöngö, ngö ṙô Anga-aṅ; taṙòkhöre nun nö tökô nö in Meh; kēḵngö 
ngih kulah Man yēḵ, nö ṙā-ang in Chu. Uh pöri yēḵ nö sā lōn Chu; sā ngam 
lōn Meh pöri.  
37Yihtöre Anga-aṅ, ngaich kôtökūö tö cha nö haṙòh. Ngaich ngö ṙô tö Pītör, 
Sīmōn, haṙòh ömeh? Öt kô ömeh höng hĕng köṅny ṙô rô-òten aṅhaṅtī?  
38Aṅhaṅti yin, ve-ekūötēv inrē, hòṅ yīö öt im kanihngen. Hōḵ takô ön ngòh 
ma-alaha; öt kalēḵ pöri ngih alaha.  
39Kiröönngöre Anga-aṅ hēk; ngaich ve-ekūötēv, nöng hĕngre ṙô.  
40Yihtöre hēk, ngaich kôtökūö tö cha nö haṙòh; pò cha nö öt manlaklen mat. 
Ngaich nöng öt huveū-eu ṙô cha-a, nö sapṙô Ò.  
41Ngaich yihtöre Anga-aṅ im linūöi heuh, ngaich ngö ṙô tö cha, Heūheure 
yin; iṙuhö mat haṙòh. Ngaichchö; sölta an ngam ṙētak nö ngaich, Yĕh meuk, 
ngòh Kūön Tarik nö kē-ĕyö nö eltī tököölö fālen. 

42Choholre; ta-a, töi ngaich kiröönngöre. Yĕh meuk, ngòh kamëḵngen Chu nö 
röhta nö ngaich.  

Kinë-e Yēsū 
(Mt 26.47-56; Lk 22.47-53; Jn 18.3-12) 

43Öt vīngen ang Yūta nö yih, i saha ṙô Ò nö ṙô-òv, tö hĕng tak aṅ i yik tö nët 
sīön; maṙôngö yik hol ò inrē, tösanëtu, tinkūngu inrē, ṙamā-ang yik mākūö, 
kūönṙô, yik kamūich, yik yöngṙen inrē.  
44Ngaich ök kamëḵngen Ò, nö halēnngö minkahtökūö, nö ngö ṙô, Öp töng 
ahāmkūö chu min, Anga-aṅ Ap min; kēḵ an ngaich, hachōḵngen Ò, köptī 
45Chalô anga-aṅ, ngaich iṙūö yihtöre nö in Ò, ngaich ngö ṙô, Rappi; ngaich 
hāmkūö Ò.  
46Kētötīre ngaich cha-a tö Ò, ngaich kēḵngen Ò.  
47Ngaich hĕng tak tö yik töng sökhaka, hamôknyö sanëtre, ngaich fël ök 
mahalanṙen mākūö kūönṙô ngaich fangngö nang ò.  
48Ngaich Yēsū nö ngö ṙô tö cha, Yih öyih, öi sā kamëḵ tötūmu, öi sanëtu, 
tinkūngu inrē, öi kē-ĕ Chu.  
49Öt hĕng hang sumkam Chin in yīö, haköphöti el ngam töhet chūök; ngaich 
rö-ö yī-ö kē-ĕ Chu. Kinheūṅtngen ṙô minë līpöre pöri, ngih.  
50Ṙòkhöre cha-a ngaich nö ṙāngen Ò nö falngöre.  
51Ngaich hĕng tak ök ṙāl tarik tamömrit Ò; tö kinṙūmu tö hilā, töt inyūtu 
alaha. Ngaich kēḵ an cha-a.  
52Ṙā-ang anga-aṅ tök hilā, ngaich falngöre, nöng öt aṅhav alaha.  

I Kūö Kamhòṅka Ang Yēsū 
(Mt 26.57-68; Lk 22.54-55,63-71; Jn 18.13-14,19-24) 

53Ngaich cha-a nö kēngen Yēsū, nö ik mākūö kūönṙô; ngaich hamūlöre nö 
ṙòkhöre yik mākūö kūönṙô yik yöngṙen, tö yik kamūich inrē.  
54Ngaich Pītör nöng tömkörit Ò nöng marôvat, söl latuhēt nö el patī ök 
mākūö kūönṙô. Ūichhaka anga-aṅ ngaich nö i yik tösökhaka; nö hameūyöre 
nö i kūö tameūyö.  

55Ṙònghöichṙen yik mākūö kūönṙô, ṙòkhöre yik kamhôṅka inrē, nö chöh 
vamënyen Yēsū; pò cha nö hòṅ kumpahan. Ngaich öt kôtökūö cha-a.  
56Maṙôngö yik vamënyen Ò; ngaich pöri nuk ṙô cha nö öt hōḵen höö.  
57Ngaich rēvre yik samöklöre, vamënyen Ò, nö ngö ṙô,  
58Hang ṙô Ò in īhö, nö ngö ṙô, Tiṙōlngö ngih töhet chūök Chin min, ngih 
vahī-il kuntī; ngaich höng lūöi sumkam tī Chu-ö min mānlö öp tahëng tötvahī 
kuntī. 
59Ngaich öt rēhĕn nuk ṙô cha nö hōḵen höö.  
60Söklöre ngaich ök mākūö kūönṙô nö ellōn; ngaich hatönö Yēsū, nö ngö ṙô, 
Öt ṙahônyu Ömeh? Asuh ön në ṙô vē tö Meh?  
61Öt ṙô-òvö pöri Anga-aṅ; öt sapṙô cha inrē. Hēk ök mākūö kūönṙô nö 
hatönan, nö ngö ṙô, Me-eṅ Öm Kristū, Öm Kūön ngam Tökôlò?  
62Ngaich ngö ṙô Yēsū, Chu-ö Chini. Meuk ngòh Kūön Tarik yin min nö 
ūichhaka nö lahāmö ap kanôlò, ngaich yih nö löktö el taṙul. 
63Ngaich ök mākūö kūönṙô nö tikaichngö ök aṅ ël inyutre; ngaich ngö ṙô, 
Iṙôktöre lōn öi tö vame-eny?  
64Hang ṙô Ò yin ngaich, nö öt lēḵkôre. Sitih lōn öi? Ngaich ṙòkhöre ṙô cha-a 
tö Ò, nö tö hòṅ kumpaha.  
65Ngaich rēvre yik kamösngö elmat Ò; nyëkngömat Ò inrē, ngaich ngö ṙô tö 
Ò, Ve-eny Man. Ngaich yik tösökhaka inrē nö fōhan.  

Mahngen Yēsū Ang Pītör 
(Mt 26.69-75; Lk 22.56-62; Jn 18.15-18,25-27) 

66Ngaich pītör nö i taṙeūk nö el urôhò; hĕng tak ngaich ök mahalanṙen 
mākūö kūönṙô kikānö, nö yihtöre;  
67Ngaich meūkö Pītör anga-aṅ nö hameūyöre; hatīönken ò ngaich, ngaich ngö 
ṙô; Me-eṅ man inrē hol ngam aṅ Nāsaret, ang Yēsū.  

68Mahangre pöri anga-aṅ, nö ngö ṙô, Öt akahakūö chin; öt rēhĕn öich 
akahalōn tö ṙô meh. Kunyī-inyre ngaich anga-aṅ nö i kūö ök urôhò. Ngaich 
takeūk hayöm.  
69Ngaich ök kikānö mahalanṙen nö meūkan, kaknyöre hēk nö ngö ṙô nö i yik 
töng sökhaka umuh, Tö hĕng tak ön ngòh aṅin cha.  
70Hēk pöri anga-aṅ nö mahangre. Rĕh rô-òten hēk yik töng sökhak umuh nö 
ngö ṙô tö Pītör, Kô man me-eṅ tö hĕng tak aṅin cha; pò meh aṅ Kelelī, ngatī 
ëlô man inrē.  
71Kaknyöre pöri anga-aṅ nö rūtngövahre, nö chūöku ṙô inrē, nö ngö, Öt 
akahakūö chin tö ngòh tarik ngòh ṙô yīö.  
72Ilööṙen ngaich nö takeūk hayöm, im innët heuh. Ngaich fē-ĕlre ang Pītör tö 
ṙô Yēsū tö ò, nö ngö, Lūöi heuh man min mahngen Chu, urēhĕkūö tö nët 
köṅny ṙô hayöm. Peuiny ngaich anga-aṅ, hē ò nö afēken u.  

T. Mākös 15 

Kētu Yēsū Nö I Kūö Pailět 
(Mt 27.1-2,11-14; Lk 23.1-5; Jn 18.28-38) 

1Ngaich ka-euilökūö im peuheū yik mākūö kūönṙô, nö hol tö yik yöngṙen, yik 
kamūich inrē, ṙòkhöre yik kamhôṅka nö ve-ekūöre; ngaich nyëkö Yēsū; 
kēḵngen Ò ngaich, ngaich kēten Ò nö in Pailĕt.  
2Ngaich hatönan Pailĕt, nö ngö ṙô, Rāchakūö Yahūti Öm Me-eṅ? Ngaich ngö 
ṙô Anga-aṅ nö sapṙô ò, Kô-ò ṙô man.  
3Ngaich yik mākūö kūönṙô nö pōyen vahë-eny tö fālen Ò. 
4Ngaich hēk Pailĕt nö hatönan, nö ngö ṙô Öt sahāpu Ömeh? Yĕh meuk, 
iṙôken ṙô aich nö ve-eny fālen Meh.  
5Ngaich pöri Yēsū nöng öt ṙô-òv; ngaich pingangkūö ang Pailĕt.  

Hōtu Kinpāhangvah Ang Yēsū 
(Mt 27.15-26; Lk 23.13-25; Jn 18.39—19.16) 

6Tö hĕng tak ṙahānyi Pailĕt tö tökē-ĕ, hē el paratīn, öp töng havëkö cha nö in 
ò.  

7Ngaich hĕng tak ök umuh, Pārapas minënyi, tönyëki; nö hol yik 
tumṙōlkenre, yik famël tarik nö ik tinṙōlen.  
8Ngaich yik tömaṙôngö nö yòhlö, kaknyöre ngaich nö ve-ekūö ò nö sā tīre i 
töṙung nö in cha.  
9Ngaich ngö ṙô Pailĕt tö cha, Hōḵ öyih, töich ṙānyö ngòh Rāchakūö Yahūti nö 
in yīö.  
10Pòn akahalōn anga-aṅ tö yik mākūö kūönṙô, nö kūö kumnyahelmatre, nö 
kēten Ò nö in ò.  
11Ṙuhöl alaha yik tömaṙôngö pöri yik mākūö kūönṙô, nö hōten ò nö ṙānyen 
Pārapas nö in cha.  
12Ngaich hēk Pailĕt nö ngö ṙô tö cha, Sitih tī öich pökeh, tö ngòh Rāchakūö 
Yahūti, tö ṙô yīö?  
13Harāten Ò, ngö cha-a, nö hēk,  
14Ngaich Pailĕt nö ngö ṙô tö cha, Kūöyòh? Asuh ap tötlöök fālen Ò? Ṙūönyôre 
pöri cha-a nö ngö ṙô, nö hūḵa, Harāten Ò.  
15Ngaich Pailĕt nö ṙānyen Pārapas nö in cha, pò ò nö hòṅ hakô-ònglōn yik 
tömaṙôngö; ngaich kēten Yēsū nö harātu, tö kinheūṅtö tī ò nö fōhan.  

Hayëngen Yēsū Yik Kumyung 
(Mt 27.27-31; Jn 19.2-3) 

16Ngaich yik kumyung nö hachōḵngen Ò nö latuhēt, el chūök mahayöng; 
ngaich havëtu yik kumyung tö hĕng kiteūm.  
17Hayūtan cha-a ngaich tö töngāvö mat. Sāt sapīöv Ò inrē, tö töchökhukūö; 
ngaich sumpīövlö e cha-a, nö i kui Ò.  
18Kētöre ngaich nö salāman, nö ngö ṙô, Salām, Rāchakūö Yahūti.  
19Fohtö kui Ò cha-a ngaich, nö aṅtītö ök tafūyö, kösngö elmat Ò inrē, simtö 
kuikinmônöre, nö salāman.  

20Keuheūthëṙen ngaich cha-a nö hayëḵngen Ò, ngaich luhngö ök töngāvömat 
inyut Ò, ngaich hayutlen Ò tö nuk inyut Ò. Hachōḵngen Ò cha-a ngaich, nö 
harātu.  

Harātu Ang Yēsū 
(Mt 27.32-44; Lk 23.26-43; Jn 19.17-27) 

21Ngaich cha-a nö līpten ök tö hĕng tak chamööḵngöre nö in cha, nö keun ök 
töhakālö Ò, ang Sīmōn aṅ Kurēnī, ṙamā-ang tavat, yöng nāṅ Aleksantör, nāṅ 
Rūfös.  
22Ngaich kēten Ò cha-a nö i Kòlkòta, (ngam töngö manah, chūök kui kupah).  
23Ngaich kē-ĕkūö Ò cha-a tö vāin, tö katēhĕ tö mūr, öt hōḵo e pöri Anga-aṅ.  
24Harāten Ò ngaich cha-a; ngaich katölöre tö nuk hilā Ò, kalah taneūngenre 
tö u, tö kahëḵ ngòh tö hĕng tak.  
25Machūötöre köṅny ṙô angu-ö tö peuheū, hē cha nö harāten Ò.  
26Ngaich kūichiyö nö i kui Ò, nuk vine-eny fālen Ò, nö ngö Ngam Rāchakūö 
Yahūti.  
27Nët tak nak tötūmu hol Ò nö harātu, hĕng tak lahāmö, hĕng tak latavē inrē.  
28Ngaich keuheūtiṙen ṙô ngam töhet līpöre, töngö, Ngaich kaheuktu Anga-aṅ 
nö i tötlöök.  
29Ngaich yik chamööḵöng nö ötlēkôre tö Ò, kileung kuire nö ngö ṙô, Ā, Me-eṅ 
tumṙōlngö ngam töhet chūök ngaich vi-il e Öm höng lūöi sumkam;  
30Hayöökenre Man yēḵ; yônti, ṙā-ang rōi ngam töhakālö. 
31Ngaich inrē yik mākūö kūönṙô nö hayëḵngen Ò, nö in re, tö yik kamūich; 
nö ngö ṙô, Hayööken tahëng An; öt kô Anga-aṅ nö hayöökenre!  
32Hökngen Kristū, ngam Rāchakūö Israĕl, nö yônti töngamuh, nö ṙā-ang rōi 
ngam töhakālö; hòṅ hī meuk, ṙātö ellōnre inrē. Sumrōngngökūö Ò inrē nak 
töharātu nö hol Ò.  

Kapah Ang Yēsū 
(Mt 27.45-56; Lk 23.44-49; Jn 19.28-30) 

33Hē ngam tö nët sīön köṅny ṙô, söl im tö lūöi köṅny ṙô ök sinngūlö nö 
keuheūtngöre chūök nö ip panam.  
34Ngaich im tö lūöi köṅny ṙô Yēsū nö pōitô, nö ngö ṙô, Ēli, Ēli, lāma 
sapaktānī; ngam tö ngö manah, Tēv Chu, Tēv Chu, kūöyòh Öm ṙāngen Chu?  
35Rēvre yik mi-i yik töng sökhaka, tö ngö ṙô, hē cha nö hāngö e, Yĕh meuk, 
havëken Ēlaicha An.  
36Ngaich hĕng tak ök famaltöre, ngaich kasumtö ök ṙòng ihong nö ik 
töhikīölhu vāin; ngaich lòktö e nö i kūö ök tafūyö; ngaich kē-ĕkūö Ò nö ôkö 
e, nö ngö ṙô, Ngösin, töi ngëcha yē Ēliaicha min nö yih, nö kēten Ò.  
37Ngaich Yēsū nö pōitô, ngaich kēngö nômöre.  
38Ngaich ök tananglö ël ök töhet chūök nö nët tit nö takaich, löktökūö 
lātulöng, söl lātaṙeūḵ.  
39Ngaich hē ök yöngṙen kumyung nö meūkan nö ngatī kinpaha, ök töng 
samökhak nö ranghen Ò; ngaich ngö ṙô anga-an, Kô Ön ngòh tarik nö Kūön 
ngam Tēv.  
40Kikānö yik umuh inrē, töng marôvat nö meuk; in cha hēḵ Mariā aṅ Mektelā, 
Mariā ök yöng Yāköp tökūöṅnö, yöng Yôsĕs inrē, hēḵ Salōmī.  
41Yik tamömrit Ò, hē Ò nö i Kelelī, meukṙen Ò inrē; maṙôngö yik tahëng 
kikānö, hamòlröön Ò nö yih nö i Yerūsalem.  

Inulngö Yēsū 
(Mt 27.57-61; Lk 23.50-56; Jn 19.38-42) 

42Hē e nö ngaich nö harap, pò e nö inlēnken nö sakāmö, urēhĕkūö ngam 
töhet sakāmö;  
43Hĕng taka ök yamihtöre, ang Yôsĕf aṅ Arimataya, kamhôṅka ök nö tökôlò, 
mameūkkö ngam pūlngö ngam Tēv inrē, chuh in Pailĕt anga-aṅ, nöng öt pa-
ekūö; ngaich havëkö ök alaha Yēsū.  
44Uṙeh alaha ang Pailĕt tö Ò nö ngaich nö kapah; ngaich havëtö ök yöngṙen 
kumyung, hatönan ngaich, yē Ò nö rĕh rô-angen nö kapah.  

45Ngaich hē ò nö akahalōn tö e, kūö ṙô ök yöngṙen kumyung; kētö ök alaha 
anga-aṅ ngaich, nö in Yôsĕf.  
46Ngaich anga-aṅ nö havah hilā; kēten Ò ngaich, ngaich haṙūngan nö el hilā; 
ṙāten Ò ngaich nö el anūlö, ök töhulhötvö nö el ihong. Pilëôngtö ihong anga-
aṅ nö i kūö ök anūlö.  
47Meuk chūök ṙinātö Ò, nāṅ Mariā aṅ Meketelā, nāṅ Mariā yöng Yôsĕf inrē.  

T. Mākös 16 

Ngam Anahlö 
(Mt 28.1-8; Lk 24.1-12; Jn 20.1-10) 

1Keuheūthë ngam töhet sakāmö, ngaich hēḵ Mariā aṅ Mektelā, Mariā yöng 
Yāköp, Salōmī inrē, nö havah tötahūsa; pòn hòṅ yihtöre cha-a nö hacham 
alaha Ò.  
2Ka-euilökūö ngaich im raneh sakāmö minë tö sat sumkam, ngaich cha-a nö 
ik anūlö, hē ngam tavūöi nö meutlö.  
3Ngö ṙô cha-a tö höö, Achīö öp min pumlönngö ap ihong nö i kūö ap anūlö? 
4Môklökūöre cha-a, ngaich meuk ök ihong nö ngaich nö pilëôngi; tökiröng ök 
nö ihong.  
5Kuhēthötre cha-a ngaich nö ël ök anūlö; ngaich hĕng tak ök ṙāl tarik tö-isōho 
inyut maheuṅk cha, ūichhaka nö lahāmö. Ngaich rötlö cha-a.  
6Ngaich ngö ṙô anga-aṅ tö cha, Ui pa-ekūö; chamöhö Yēsū yin, öp aṅ Nāsaret, 
ök töharātu. Choholre ök nö ngaich; öt ihih öku. Yĕh ngëichkö ngam chūök tī 
cha tö Ò.  
7Kuṙòh; ve-eny nang yip haköptö Ò, Pītör inrē; urēhĕkūö yīö Ök nö ngaich nö 
chuh Keleli; in e yin min meukkūö Ò; sā ṙô Ò tö yīö.  
8Kunyī-inyre cha-a ngaich; ngaich falngöre nö ṙāngö ök anūlö, Ötṙô-òv cha-a 
nö i inrē; pò cha nöng kichëyöre, pingangkūö inrē; nö pa-ekūö.  

NË HÖTṘEH MANĀ-ANGRIT NGAM TÖLÖÖK INHĀNGA 
Meūkö Yēsū Tö Mëri Aṅ Mektela (Mary. Magdalene) 

(Mt 28.9-10; Jn 20.11-18) 

9Hē Ò ngaich nö choholre, nö ka-euilökūö im raneh sakāmö minë tö sat 
sumkam; urĕh Anga-aṅ nö meūkö tö Mariā aṅ Mektelā, ök tö ahōṙi aṅin tö 
yik tö sat tak sī-ö.  
10Kiröönngöre anga-aṅ ngaich, nö ve-eny nang yik mi-in Ò, i saha cha nöng 
haṙīvölōn, peuiny inrē.  
11Ngaich hē cha nö hāngan nö aṅ, tö Ò inrē nö meūkö tö ò, öt ṙātö ellōnre 
cha-a.  

Meūkö Tö Nak Tö Nëttak Mahaköp 
(Lk 24.13-35) 

12Unôichrit u Anga-aṅ nö tahëngö inlahen nö hameuktöre, nö i nak tö nët tak 
aṅin cha, hē cha nö kiröönngöre nö chaṙūöi.  
13Ngaich kiröönngöre cha-a nö ve-eny nang yik holre, öt rēhĕn cha-a nö ṙātö 
ellōnre tö ṙô cha.  

Meūkö Tö Yik Tö Kahuksīöntak 
(Mt 28.16-20; Lk 24.36-49; Jn 20.19-23; Act 1.6-8) 

14Unôichngöre Anga-aṅ nö meūkö tö yik tö kahuksīön taka, hē cha nö 
ūichhak nö nyā; ngaich Anga-aṅ nö vëkö ötmikah cha, nganëḵeṅ ellōn cha 
inrē; pò cha nö öt ṙātö ellōnre tö ṙô yik mameūkan, unôichrit chanôhòl Ò. 
15Ngö ṙô Anga-aṅ tö cha; Kuṙòh; chuh i në taṙòkhöre yin panam, mumkahten 
taṙòkhöre tarik tö ngih tölöök inhānga.  
16Ngòh ṙāmātö ellōnre ngaich vōkö, ngaich hayöökaṙen anga-aṅ min. Ngòh 
töt ṙāmātö ellōnre, ngaich öthakôlòngṙô min.  
17Në nun min minkahngö mi-in cha yip ṙamātö ellōnre, ahōngö sī-ö yip min i 
Mine-eny Chu; huveū-eu ṙô yip min tö tufömngöre ṙô;  
18Kēḵ pēch yip min, ane inrē yē cha nö òk tökapahukūö ngaich öt chökhukūö 
angū-ö tö cha, ṙātö eltīre min cha-a nö i tövahavö, ngaich lööken cha-a.  

Kēḵlöngö Yēsū Nö El Halīöngö 
(Lk 24.50-53; Act 1.9-11) 

NËṄ TAHËNG HÖTṘEH MANĀ-ANGRĪT NGAM TÖLÖÖK INHĀNGA (V. 9-10) 

19Ngaich ngam Mā Yēsū nö kēḵlöngö nö el halīöngö, tö kinheūṅtö ṙô Ò tö 
cha; ngaich ūichngöre nö lahāmö ngam Tēv.  
20Kiröönngöre cha-a, ngaich keuheūt chūökre, nö mumkahten; la-evṙen ngam 
Mā nö in cha, ane inrē hangëkö ngam ṙô, lökten i nup minkahngö mi-in e.  

T. Lūkös 

T. Lūkös 1 

1Pòn maṙôngö yik tö ngaichtī nö kūich inlahen nuk töngaichngen kinheūṅti 
nö in hī.  
2Nup kahëtö cha nö in hī, yik mu-urĕh mameūkö u, ane inrē mumkahten;  
3Tölöök an, tö lōn chu inrē, öich töṙēmen mahaköp i ranëhel u, öich kūich tö 
līpöre meh, tölngö tö-akaha Tē-òfilös;  
4Hòṅ meh akahalōn tö nuk tökô-en inköptö meh.  

Ahangka Kinyôḵnyi Ang Yôhān Ök Vamôk 

5Hĕng tak ök umuh kūönṙô, hē Hērôt nö rāchakūö panam Yahūti, Sakariā ök 
minënyö ò, lamā in Apīcha; pīhövö öku tö yik kūön Āròn, Ēlisöpet ök 
minënyö ò.  
6Nëtre taka cha-a nö tölöök nö i kūö ngam Tēv, ötfāluṙen tö töchōich; lök i 
nup chöngö, ane inrē nup la-en ahōtö ngam Mā Tēv.  
7Öt kūönu cha-a, pò Ēlisöpet nö tötmikūönlö; ngaich cha-a nö nëtre taka nö 
köiny.  
8Ngaich nö ngö inlahen, hē ò nö ṙònghöichṙen tök la-en ò nö kūönṙô, nö i kūö 
ngam Tēv, ik hēre;  
9Sā falngen la-en vē kūönṙô, anga-aṅ nö kuhēthötre nö ël ök töhet chūök 
ngam Mā Tēv: nö föng tötahūsa inrē.  
10Ngaich më tömaṙôngö tarik nöng vë-ekūötēv nö elkahôyö hē ël finöngö nup 
tötahūsa. 
11Ngaich hĕng taka ök ma-ahānga tömeūkö tö ò, aṅ im Mā Tēv, nö sökhaka 
lahāmö ök chūök finöngö tötahūsa.  
12Röiyö alaha ang Sakariā tö matre nö meukkūö ò, ngaich nö pa-ekūö inrē.  
13Ngö ṙô pöri tö ò ngam ma-ahānga, Um pa-ekūö Sakariā, tön hāngö ap ṙô 
meh ve-ekūöm tēv; kūönu ap min pīhö meh ang Ēlisöpet, Yôhan ap min 
minënyö ò.  

14Ṙanāmulōn man min; maṙôngö min inrē yip töṙāmölōn tö finötnyö ò.  
15Pò ò min nö töpōyö nö i kūö ngam Mā Tēv. Öt òk vāin ap min, ötrēhĕn nö 
òk ayëṅ. Tööḵlö ap min inrē tö ngam Töhet Fanöinylö, nö ṙā-ang ellōn ngam 
yöngre.  
16Maṙôngö min yip kūön Israĕl mahavantöre nö im Mā, ngam Tēv cha.  
17Lök kūö ngam Tēv ap min, nö sā inlahen Ēliya, im fanöinylö, im kanô-òṅ 
inrē; nö havantö ellōn yip yöng nö i yip nyīö, ane inrē yip tö-akaha; nö 
halēnken vē tarik, pòkūö ngam Mā Tēv.  
18Ngaich ngö ṙô Sakariā tö ngam ma-ahānga, Sitih mikahkūö öich min tö e? 
Tö chu ngaich öich köiny ngam pihö chu inrē nö sööḵngö tö ṙētöre.  
19Ngaich ngö ṙô ngam ma-ahānga nö sapṙô ò, Kēprīl chin kòl chu-ö, 
tösökhaka i kūö ngam Tēv. Ngaich öich tīntu öich ve-ekūö meh, ane inrē vë-
eny nang meh tö në tölöök inhānga.  
20Yĕh meuk, ngaich man min ötkô ṙô-òv, hanöng saha ap taneungtakūö u; pò 
meh öt ṙātö ellōnre i në ṙô chu, në töteūngen mīnö ip hē u.  
21Ngaich më tarik nöng hökken Sakariā; pingangkūö yik inrē hē ò nö ṙòngmö 
ël ngam töhet chūök ngam Tēv.  
22Kunyīhë anga-aṅ ngaich nö ötkô nö ve-ekūö cha; ngaich cha-a nö akahalōn 
tö ò nö meuk tötohtöre nö el ngam töhet chūök ngam Tēv. Höng iṙuhötī 
anga-aṅ nö fëikökūö cha; nöng ötkô nö ṙô-òvö.  
23Ngaich hē nuk sakāmö kinheūṅten ò tö ök la-en ò, ngaich chuh patīre anga-
aṅ.  
24Keuheūthë angū-ö, ngaich Ēlisöpet nā röönngöre; ngaich taneui 
chumngëṅtö anga-aṅ nö hayunngöre, nö ngö ṙô,  
25Ngati tī an ngam Mā Tēv nö in chu, töngamuh, nö ngëichtö kui chu, nö 
kēngö sumrōngkūö chu, i tarik.  

Ahangka-Kinyôḵnyi Ang Yēsū 

26Im tinfūöl chumngëṅtö, ngam ma-ahānga Kēprīl nö tīniyö nö ṙā-ang im Tēv, 
ip tö hĕng panam i Kelelī, Nāsaret ap mine-eny e;  
27Ik rēlö tö mikahayö nö pīhö ök tö hĕng taka tarik, Yôsĕf ök mine-eny ò, 
lamökngörit Tāvit, Mariā ök mine-eny ök rēlö.  
28Yihtöre anga-aṅ nö in ò ngaich ngö ṙô, Salām; me-eṅ tö-inlōntuvö; holtöṙah 
meh An ngam Mā Tēv; tökôlò man i tum tak vē kikānö.  
29Hē ò nö meūkan, pōyen ranöiyö alaha anga-aṅ tö ngam ṙô; ngaich nö ngö 
lōn, tö sitih inlahen öngvö min ngih sinlāmö. 
30Ngaich ngö ṙô ngam ma-ahānga tö ò, Um pa-ekūö Mariā; tön tö inlōntuvö 
man tö aṅ im Tēv.  
31Yĕh meuk kikōnyö öp fahötnyö meh min, öp pirūkö meh ellōn meh; Yēsū 
öp min mine-eny Ò.  
32Töpōyö öp min, ane inrē Kūön ngam Lamātulöng, invëkö Ò min. Kē-ĕvkūö 
öp min tö ngam Mā Tēv tö ngam kantēra ök yöng Ò, Tāvit;  
33Hayöngken vē kūön Yāköp Öp min örheūheu; öt chanūhuvṙen min ngam 
pūlngö Ò.  
34Ngaich ngö ṙô ang Mariā tö ngam ma-ahānga, Sitih öng min? tö chu öt 
akahakūö tö kikōnyö. 
35Ngaich ngö ṙô ngam ma-ahānga nö sapṙô ò, Yih An min ngam Töhet 
Fanöinylö nö in meh; ane inrē ngam kanô-òṅ ngam Lamātulöng min nö 
hanyat tö kui meh; lökten min Öp töfötnyuvö, nö töhëtö invëka nö Kūön 
ngam Tēv.  
36Yĕh meūkö Ēlisöpet, ap hanöngkisānö meh, pirūkö nyīö ap anga-aṅ inrē, nö 
i kanöinyöre; tinfūöl chumngëṅtö ò ön ngih öp tötmikūönlö ṙung tö ṙô.  
37Pòn rö-övö nup ṙô ngam Tēv nö ötkanô-òṅvö. 
38Ngaich ngö ṙô Mariā, Yĕh meuk ngòh kikānö kūön ngam Mā Tēv, Hökngen 
e yēḵ sā ṙô meh. Ngaich ngam ma-ahānga nö ṙāngen ò.  

Chöhken Elīsöpet Ang Mëri 

39Choholre ngaich ang Mariā, hē e, nö ka-eūinyen nö chuh ik panam i kui 
rôngö nö ip panam Yūtā.  
40Kuhēthötre anga-aṅ nö el patī Sakariā, ngaich salāmö Ēlisöpet.  
41Höng hangtöre Ēlisöpet tö ṙô Mariā nö salāman; ngaich ök nyīö ellōn ò nö 
tisôköre; tööḵlö anga-aṅ tö ngam Töhet Fanöinylö; 
42Ngaich pōitô anga-aṅ nö ngö ṙô, Tökôlò man me-eṅ, i tum tak vē kikānö; 
ane inrē, tökôlò ap kūön meh ellōn meh.  
43Sitih tal öng min nö in chu, tö ngam yöng ngam Mā chu nö yihtöre nö in 
chu.  
44Höng hangtöre chu-ö tö ök ṙô meh salām, ngaich öp nyīö ellōn chu, nö 
tisôköre kūö ṙanāmölōnre. 
45Tökôlò ön ngòh ṙamātö ellōnre; pòn hēṙu öp taneungtökūö nup ṙô ṙamā-ang 
i ngam Tēv.  

Tikökkö Nöi-nyö Ang Mëri 
(Tinkökö Mëri) 

46Ngaich Mariā nö ngö ṙô; Ha-öiny Ha-öiny ngam Tēv ön ngih nômö chu, 
47Im Tēv Mahayööken chu nö ṙāmölōn ngòh ma-alaha chu.  
48Pò Ò nö môktökui ngòh yāich kūönre kikānö; lökten nö tökôlòṙô tö chu 
min, yip mu-unôichngöre yanīhih tarik;  
49Pò ngam takeuheūttöre chöngö nö pōihöltī tö chu: töhet an ngam Mine-eny 
Ò.  
50I tumö yip töpa-ekūö tö Ò, ap neūkölōn Ò.  
51Hameuktö kumlēḵre An nö im këlre; yip mahakeūlen ellōnre ngaich nö 
pirātiṙen tö Ò.  
52Kē-ĕyö yip rācha nö el chūökre; hapōilöng pöri vē yāich.  
53Vē tökapahare hatööḵöiṙen tö nup tölöök chehen; tīnirit tö Ò vē tökôlò 
nöng öt kūmuṙen;  
54Hayööken Israĕl An, ngam kūön Ò;  

55Pò Ò nö sā ṙôre, i yik yöng hī, köpölōn tö ap neūkölōn nö in Aprahām, i vē 
kūön ò inrē nöng örheūheu.  
56Ngaich ang Mariā nö lūöi chumngëṅtö nö höngngöh nö in ò; ngaich 
havantöre nö ik patīre.  

Kinyôḵnyö Yôhān Ök Vamôk 

57Ngaich ök hē finötö Ēlisöpet, nö teungtökūö, ngaich kikōnyö ök nyīö 
fahötnyö ò.  
58Hāngö anga-aṅ tö yik holre, hanöngkisānöre inrē, tö ngam Mā Tēv nö 
pōyen neūkölōn nö in ò, ngaich aholtö ṙanāmölōnre cha-a nö in ò.  
59Ngaich hē ngam hinëvhör sumkam, yihtöre yik tö hòṅ tunyinyngö ök nyīö; 
ngaich hòṅ kaheūkan cha-a nö Sakariā, nö sā mine-eny ök yöngre. 
60Ngaich ngö ṙô ök yöng ò kikānö, nö sapṙô cha, Röön ngatī Yôhānö invëka 
an min.  
61Ngaich ngö ṙô cha-a tö ò, Öt hĕng taka ap töngatī mine-eny, nö i yp 
hanöngkisānö meh.  
62Hatöntöre cha-a nö ik yöng ò kikōnyö, töp mine-eny ò nöng minkahngu tī.  
63Have-eti anga-aṅ tö chūöktīre nö kūich; ngaich kūichhöti anga-aṅ nö ngö tī, 
Yôhan ap mine-eny ò. Ṙòkhöre cha-a ngaich nö pingangkūö.  
64Ilööṙen ngaich ök elvāng ò nö löpnyörekūö tayōlköny ök litāk ò; ngaich ṙô-
òvö anga-aṅ, nö ha-öiny ngam Tēv.  
65Ngaich pa-ekūö yik tömaṙôngö ramanghen ò; ngaich hāngö anū-ö tö 
taṙòkhöre mi-iyöng ik rôngö panam i Yūtā.  
66Ngān höng ellōnre lōn yik hamāngö u, nö ngö ṙô, Tösitih tal angvöh min 
ngòh? Pò ngam eltī ngam Mā Tēv nö i kui ò.  

Ṙô Sakarīa 

67Ngaich ök yöng ò Sakariā, nö tööḵlö tö ngam, Töhet Fanöinylö, ngaich ngö 
ṙô anga-aṅ, nö ṙô-òvö tö aṅ im Tēv;  

68Tökôlò An ngam Mā, ngam Tēv Israĕl: pò Ò nö ngaich nö meukṙen, ane inrē 
ṙānyö vē tarikre.  
69Hachohlö tö kalēḵ An inyööken hī i vē kūön ngam kūön ò, Tāvit;  
70Sā ṙô Ò tö nuk ṙô yik töhet pròfĕt: nuk töha-ëhelen hē ranehlö ngih panam;  
71Inyööken i yip tökunyahaṅelmat; ane inrē i yip taṙòkhöre tösumrīk tö hī;  
72Mahameuktö neūkölōnre i yik yöng hī; ane inrē tö köpölōn tök töhet 
kinlēḵngô;  
73Ngam ṙô Ò nö kilēḵngôre nö in Aprahām; ök yöng hī.  
74Nö kē-ĕti, hòṅ hī ṙānyuvö, ṙā-ang eltī yip tökunyahaṅelmat tö hī: öt pinhëṅ-
eṅvkūö öi lök nup la-en Ò.  
75Im hanëtö, im ötmichūṙen inrē, i kūö Ò: i rô-òtö në sakāmö hī.  
76Me-eṅ nyīö havëka man min öm pròfĕt ngam Lamātulöng; pò meh min öm 
urēhĕkūö ngam Mā Tēv, öm halēnken talöökö Ò;  
77Ve-eny ngam inyööken i yip tarik Ò; inṙē-ĕl nup tökööl cha;  
78Lökten im tölngö neūkölōn ngam Tēv hī; ngam lökten ngam hanātö nö 
meukṙen nö ṙā-ang lātulöng. 
79Inhatlömat yip amūichhaka nö el sinngūlö im kinpaha; ane inrē 
inchōköröön hī el ngam talöökö kumchikṙen.  
80Pōyö ngaich ngam nyīö, ngaich kalēḵĕ ellōn; ngaich höng iyöng el-inchōn 
anga-aṅ, hanöng saha inmeuktöre nö i yik Israĕl.  

T. Lūkös 2 

Kayôḵnyu Ang Yēsū 
(Mt 1.18-25) 

1Ngaich hē e ök chöngö ṙāmā-ang in Kaisöör Òköstös, hinôtö në taṙòkhöre 
panam nö kūichö tum taka aṅ kūö.  
2Angū-ö an raneh kinūichö tum taka, ṙamā-ang in Kurēnias, hē ò nö mākūö 
Sīriā.  



2298 

 

 
   Nicobarese Bible 

© 2014, Bible Society of India. 
 

 
 

 

3Ngaich ṙòkngöre cha-a nö kö chuh panamre, nö kūichö tum taka.  
4Chuh inrē, ang Yôsĕf nö ṙā-ang Kelelī, nö aṅ ök panam Nāsaret, nö chuh 
Yūtā, ngam panam Tāvit; ngam tö Petlihem invëka; pò ò nö ṙamā-angrit in 
Tāvit;  
5Nö holten Mariā, nö kūichö tum taka, ök tö mikahayö tö ò, ngaich nö 
röhnyen finötö. 
6Ṙòngmö in e cha-a, ngaich teungtökūö sakāmö hē finötö ò;  
7Fötnyö ök lanòh kikōnyö ngaich anga-aṅ lömhang anga-aṅ tö ngam nyīö nö 
el hilā; ngaich haṙōlngen Ò, nö ël ök chūökkūö nuā; pòn öt chūöku cha-a, nö 
ël ök patī hameūheure.  

Yōm Pököre Tö Yik Ma-ahānga 

8Ngaich yik umuh amahtö pököre im panam, aṅtö nuk pököre tö el hatööm 
nö höngngöh, nö i chūökre nö ha-aṅhaṅl u.  
9Ngaich ök ma-ahānga ṙamā-ang im Mā Tēv, nöng sökhaka nö in cha; ngaich 
havīlöng cha-a, tö hanātö kanôlò ngam Mā Tēv; ngaich pa-ekūö cha-a.  
10Uh yin pa-ekūö, ngö ṙô ngam ma-ahānga tö cha; Yĕh meuk, tö chu öich 
kumtö tölöök inhānga ṙanāmölōn taṙòkhöre tarik.  
11Kūö yīö, ap umuh nyīö töfötnyuvö tö taheui i panam Tāvit; ap Mā Kristū, 
Mahayööken.  
12Ngih ön minkahngökūö yīö, Kôtökūö yin min tö ap nyīö, nöng lömtöhëich 
nö el hilā, nöng ṙōlhaka nö el chūökkūö nuā.  
13Ilööṙen yip tömaṙôngö aṅ el halīöngö nö holtö ap ma-ahānga, na ha-öiny 
ngam Tēv, nö ngö ṙô:  
14Kanôlò ngam Tēv yēḵ nö el halīöngö kumchikṙen nö el tumlat, hanāngenlōn 
nö i tarik.  
15Chuhhë më ma-ahānga nö ṙāngen cha, nö chuh el halīöngö ngaich yik 
amahtö pököre nö ngö ṙô tö höö, Tā-a, töi chuh Petlihem, öi ngëichkö ngih ṙô 
töngatī; ngam ṙô ngam Mā Tēv nö mikahtölōn hī.  

16Feus cha-a ngaich nö ka-eūiyen ngaich kôtökūö tö nā Mariā, nā Yôsĕf, höng 
ṙōlhaka ngam nyīö nö el chūökkūö nuā.  
17Höng meuktöre cha-a tö Ò, ngaich ve-eny nuk vine-eny nangre tökūö ngam 
Nyīö.  
18Ngaich ṙòkhöre yik hamang nö pingangkūö tö vine-eny nangre, tö yik 
amahtö pököre.  
19Ngaich pöri ang Mariā nöng ellōnre lōn nö fēken u.  
20Havantöre ngaich yik amahtö pököre, nöng ha-öiny ngam Tēv; pò nuk 
ahang cha, nuk maheuṅk cha inrē, nöng sā vine-enyre nö in cha.  

Kētu Minënyi Ang Yēsū 

21Tunyīnyih Anga-aṅ ngaich im hinëvhöre höiny sumkam Ò ngaich ök Mine-
eny Ò nö Yēsū invëka; ngam töngatī ṙô ök ma-ahānga urēhĕkūö pinrūkö Ò.  

Kinëhöt Yēsū Nö El-ök Töhet Chūök, 

22Ngaich teungtökūö sakāmö hē cha nö ahetlöre, sā chöngö Môsös, kētuvö 
Anga-aṅ nö i Yerūsalem, nö hameuktuvö nö i kūö ngam Mā Tēv. 
23Sā kinūichngö e nö im chöngö ngam Mā Tēv, Vē lanòh kikōnyö hōtu nö 
töhet nö im Tēv.  
24Ane inrē kamëtö nup tökētu, nup ṙô ngam chöngö ngam Mā Tēv, Hĕng 
tahôl nup nyö-öṅ, hēkpī nët nòng kūön pumpa.  
25Hĕng taka ök umuh tarik i Yerūsalem, Sumōn ök minënyö ò; tötmichūṙen 
ök anga-aṅ, ane inrē tö pa-ekūö tö ngam Tēv hamöngkökūö öp inṙamlōn 
Israĕl; īnu anga-aṅ tö ngam Töhet Fanöinylö.  
26Ngaich anga-aṅ nö hameukhumat tö ngam Töhet Fanöinylö, töre nö öt hōḵ 
nö kapah, yē ò nö öl nö meukkūö ngam Mā Kristū.  
27Kuhēthötre anga-aṅ nö ël ök chūök ngam Tēv, hachōḵhötvö tö ngam Töhet 
Fanöinylö; kēhötvö ök nyīö Yēsū tö nak yöngre, pòn hōtu nö sā fālngen ngam 
chöngö tī cha-a tö Ò;  
28Kētam anga-aṅ tö Ò nö eltī re, ngaich ha-öiny ngam Tēv anga-aṅ, nö ngö ṙô:  

29Ō Mā, sā ṙô Meh kilēḵngôre; ngatī tī, tīnngörit ngòh kūönre töngamuh im 
kumchikṙen;  
30Tön kôtö mat chin, öich meukkūö ngam inyööken aṅ in Meh;  
31Ngam halēnken Meh, i kūö vē taṙòkhöre tarik;  
32Hanātö inmeukhömat yip tahëng mihëṅṙö tarik, ane inrē kanôlò vē tarik 
Meh Israĕl.  
33Ngaich nak yöng Ò, nöng pingangkūö tö minë ṙô inlahen Ò. 
34Ngaich ang Sumōn nö hakôlò cha; ngö ṙô an tö Mariā ök yöng Ò, Yĕh meuk 
ngòh nyīö nö töhōtu nö lökngen fanukngö ane inrē löklen chanôhòl i yip 
tömaṙôngö i Isarĕl; ane inrē minkahngö nö tö sōḵovö;  
35(Fël ap min tö tafūnikūö tö ngam nômö meh;) hòṅ hameuknyuvö nup lōn 
vē tömaṙôngö. 
36Hĕng taka ök umuh inrē Anna, pròfĕt nö kikānö, kūön Fënu-el ök, ṙamā-
angrit Asēr, köiny ök nö ngaich, sat samyeūheu anga-aṅ nö ik pihöre, hētentö 
ök rinëlö ò.  
37Tö hëvhöre anāi fën tumhang samyeūheu anga-aṅ nö tafīösi; ök töng öt 
ṙamāngö ngam chūök ngam Tēv, lamök la-en ngam Tēv hĕnghöre ahik, ane 
inrē peuheū harap ṙô nö ve-elkui tömaṙôngö.  
38Yih anga-aṅ tök hēre nö ha-öiny ngam Tēv; ngaich ve-eny inlahen Ò anga-
aṅ nö i yik tömaṙôngö, hamöngkūö ṙinānyö Yerūsalem.  

Havantöre Nö I Nāsöret 

39Keuheūthëṙen cha-a tö mīnë la-enre, nö sā ngam chöngö ngam Mā Tēv; 
havantöre cha-a ngaich nö i Këlelī, ik panam cha Nāsaret.  
40Ngaich ngam nyīö nö pōyö, nö kalēḵ alaha, sööḵngö tö mikah; ane inrē īnu 
tö ngam inlōnti tī ngam Tēv.  

El Ngam Töhet Chūök Ngam Nyīö Yēsū 

41Ngaich minā yöng Ò nö örhĕnghang samyeūheu röön, nö chuh Yerūsalem 
hē ap paratīn paska.  

42Ngaich hē Ò nö nët sīön höiny samyeūheu, ngaich chuh in e cha-a, sā 
falngen ngam paratīn. 
43Keuheūthëṙen cha-a, ngaich havantöre, höngngöh ök Nyīö Yēsū nö i 
Yerūsalem; höng öt akahalōn minā yöng Ò tö e.  
44Höng i yik ṙôngö cha pöri Anga-aṅ, tö lōn cha, ngaich cha-a nö hĕnghang 
sumkam nö kiröönngöre. Ngaich chöhan cha-a nö i yik holre, yik 
hanöngkisānö cha inrē.  
45Öt kôtökūö cha-a tö Ò, maichtöng havantöre nö i Yerūsalem, nö chöhan.  
46Ngaich lūöihang sumkam möl cha-a nö kôtökūö tö Ò, nö ël ök chūök ngam 
Tēv, ūichhaka nö i yik mahaköpti, hĕnghöre hang ṙô cha, ane inrē hatönö 
cha.  
47Ngaich yik hamangṙô Ò nö pingangkūö tö mikah Ò, ane inrē huneū-euṅ ṙô 
Ò nö sapṙô.  
48Pingangkūö inrē minā yöng Ò tö matre nö meūkan ngö ṙô ök yöng Ò kikānö 
tö Ò; Kakūönö, pò yòh Öm ngati tī tö ai. Yĕh meūkö ai, höng haṙīvölōn ai 
chöhö Meh.  
49Ngaich ngö ṙô Anga-aṅ tö cha, Sitih an chöhö Chu? Röh an akahalōn tö Chu 
mi-i la-en ngam Yöng re? 
50Ngaich öt akaha elnang cha-a tö ṙô Ò nö in cha.  
51Kiröönngöre ngaich Anga-aṅ nö hol cha, chuh Nāsaret; ngaich hang ṙô cha 
Anga-aṅ. Ngaich ngam yöng Ò kikānö nö höng haköpngö minë ṙô Ò nö 
ellōnre.  
52Ngaich Ang Yēsū nö ṙuhölre mikah, ane inrē ṙūhölre ṙôkö, hanghuṙen tö 
ngam Tēv, tarik inrē.  

T. Lūkös 3 

Mikāhaten Ang Yôhan Ök Vamôk 
(Mt 3.1-12; Mk 1.1-8; Jn 1.19-28) 

1Im tinneui sīö samyeūheu Tipērias Kaisöör nö hayöng, vīlöngö ang Pòntiös 
Pailĕt nö mākūö Yūtā, ang Hēròt inrē kun rācha Këlelī, ök kahëm ò inrē Filip 
kun rācha Itūriā ane inrē Trakônītis, ang Lusaniās inrē kun rācha Apilēnī.  
2Hē Annas, Kaifas inrē nö yöng kūönṙô; ngam ṙô ngam Tēv nö yih nö in 
Yôhan, nö el-inchōn, ök kūön Sakariā.  
3Ngaich yihtöre anga-aṅ nö i Yôtön i nup töng ranghö e inrē, mumkahten tö 
vinôkö invöötö ellōn, nö inṙēlö tökööl.  
4Sā kinūichngö e, nö i mat līpöre nö ṙô ök pròfĕt Isayā, Ngam ṙô öp hamūḵaṅ 
el-inchōn, Halēnken talöökö ngam Mā Tēv yin; hachipkö minë kanröönö Ò.  
5Hatööḵlöngö nup min vëlö; piṙāptukui inrē në rôngö; chip min nup tö kuròk; 
faṙë cha ël inrē nup talöökö töpisūköre.  
6Ane inrē ṙòkhöre min tarik nö meuk ngam inyööken aṅ im Tēv.  
7Lökten ò nö ṙô tö yik tömaṙôngö tarik chamuh in ò, Yī-ö kūön pēch, achīö ap 
hamôten yīö hatūingöre tö ngam lanīnö yamih?  
8Lökten yin la-evṙen tö nup la-en ngam invöötö ellōn. Ui hòṅ ngö ṙô tö lōnre, 
yöngu in tö Aprahām. Tön ngö ṙô chin tö yīö, tö ngam Tēv nö kô-òren nö kēḵ 
në ihong nö vī-il u nö kūön Aprahām.  
9Ngaich ap yih hanīöng nö hulalhaka nö i rööntö nup chōn; lökngen nup 
taṙòkhöre chōn tötlöökö ṙòng nö kūöltuvö, ngaich kavalhötvö nö i kūö 
tameūyö.  
10Ngaich ngö ṙô më tömaṙôngö tarik tö ò, Sitih inlaha öi pökeh?  
11Ngaich sapṙô cha anga-aṅ nö ngö ṙô, Yē ngòh tö nëtö inyut, hökngen ò nö 
kē-ĕkūö ngam tötaṅhaṅv-in; ngòh tönya-aṅvkūö inrē, hökngen ò nö ngatī.  
12Ngaich yihtöre nö in ò inrē yik mahamūl ṙāi kinehet chehen, nö hòṅ vōkö; 
ngaich ngö ṙô cha-a tö ò, Mahaköphöti; sitih inlaha öi pökeh?  
13Ngaich ngö ṙô anga-aṅ tö cha, Ui harū-ul ṙôken nup hinôtöre kahëḵ yīö.  



2303 

 

 
   Nicobarese Bible 

© 2014, Bible Society of India. 
 

 
 

 

14Sitih inlaha öi pökeh ihö? Ngö ṙô yik kumyung tö ò; ngaich ngö ṙô anga-aṅ 
tö cha, Ui chökhuṙen tö tarik; ui rēhĕn kahë-ev öi ötlöknyu chööḵnyi, höng 
ngāichölōn tö nup töng raneushöre.  
15Ngaich pò më tarik nö höng meūka, ane inrē më taṙòkhöre tarik nöng 
ellōnre lōn tö Yôhan, yē ò uvöh nö Kristū.  
16Ngö ṙô Yôhan nö sapṙô cha, Höng vamôkö yīö takô chin chu-ö, öich aṅti tö 
mak; Öp ihih pöri yamih, tömööḵlö kanô-òṅ tö chu; ötrēhĕn chin kô luhnyö 
nup rehen kunröpö Ò. Anga-aṅ min vamôkö yīö nö aṅtī tö ngam Töhet 
Fanöinylö, tameūyö inrē. 
17Öp tö-aṅhaṅv eltī tö haneui, ma-ahetlö ël ap chūökre; föngi pöri min tö ò 
nup uk nëlö nö i kūö öp töng ötnyangngö tameūyö.  
18Pōyen ṙô an tö nup tahëng, ṙinuhöl alaha më tarik, nö mumkahten tö ngam 
tölöök inhānga.  
19Ngaich ang Hērôt ap kun rācha kūöre nö ve-evkūö tö ò, pòkūö Hērôti ök 
pīhö ök kahëm ò, ane inrē pòkūö nup töpōyen tötlöök la-en Hērôt.  
20Ṙuhöllōnre anga-aṅ nö hòṅ haköpngökūö ò nö el kinlōngö.  

Vinôktö Kui Yēsū 
(Mt 3.13-17; Mk 1.9-11) 

21Ngaich hē kinheūṅten vinôkö yik tömaṙôngö tarik, ang Yēsū inrē nö vōkö; 
ve-ekūötēv, ngaich löpnyörekūö ngam halīöngö.  
22Ngaich ngam Töhet Fanöinylö nö yônti, nö sā tö alahavö nyö-öṅ nö i kui Ò; 
ngaich löktö el halīöngö ök ṙô yamih, Me-eṅ Man hanāngenlōn Chu, Öm 
Kūön Chu; in Meh Chin Öich ṙāmölōn takô.  

Yik Lökngörit Yēsū 
(Mt 1.1-17) 

23Ngaich ang Yēsū nö lūöi anāi samyeūheu, hē ranehten Ò nö mumkahten; nö 
kūön Yôsĕf (tö lōn), nö kūön Hēlī.  
24Nö kūön Mattat, nö kūön Lēvī, nö kūön Melkī, nö kūön Yannai, nö kūön 
Yôsĕf.  

25Nö kūön Mattatiās, nö kūön Amôs, nö kūön Nahom, nö kūön Eslī, nö kūön 
Nakkai. 
26Nö kūön Māt, nö kūön Mattatiās, nö kūön Semëin, nö kūön Yôsĕk, nö kūön 
Yôta.  
27Nö kūön Yôanan, nö kūön Rēsa, nö kūön Sĕrupāpĕl, nö kūön Sialti-ĕl, nö 
kūön Nērī,  
28Nö kūön Melki, nö kūön Atī, nö kūön Kôsam, nö kūön Elmātam, nö kūön 
Er,  
29Nö kūön Yēsū, nö kūön Eli-ēsör, nö kūön Yōrim, nö kūön Mattat, nö kūön 
Lēvī.  
30Nö kūön Sumōn, nö kūön Yūtā, nö kūön Yôsĕf, nö kūön Yônām, nö kūön 
Ēllīakim,  
31Nö kūön Melëa, nö kūön Menna, nö kūön Mattatā, nö kūön Natān, nö kūön 
Tāvit,  
32Nö kūön Yēsi, nö kūön Opĕt, nö kūön Pōas, nö kūön Sāla, nö kūön Nāsön,  
33Nö kūön Aminatap, nö kūön Atmin, nö kūön Arnī, nö kūön Hesròn, nö kūön 
Pērĕs, nö kūön Yūta,  
34Nö kūön Yāköp, nö kūön Isak, nö kūön Aprahām, nö kūön Tīöra, nö kūön 
Nāhôr.  
35Nö kūön Sēruk, nö kūö Rēu nö kūön Pēlĕk, nö kūön Eper, nö kūön Sēla,  
36Nö kūön Kāinan, nö kūön Arfaksāt, nö kūön Sem, nö kūön Nō-a, nö kūön 
Lāmek,  
37Nö kūön Matūsala, nö kūön Ēnòk, nö kūön Yāret, nö kūön Mahalëlĕl nö 
kūön Kāinan,  
38Nö kūön Enòs, nö kūön Set, nö kūön Ātöm, nö kūön ngam Tēv.  

T. Lūkös 4 

Kalāha Ang Yēsū 
(Mt 4.1-11; Mk 1.12-13) 

1Tööḵlö ang Yēsū tö ngam Töhet Fanöinylö; ngaich havantöre nö i Yôtön, 
hachōḵoiṙen ngaich tö ngam Töhet Fanöinylö nö el-inchōn.  
2Kalaha Anga-aṅ nö fën anāi tum sumkam tö ngam sī-ö; höng öt nya-aṅvkūö 
Anga-aṅ hē e. Keuheūthëṙen angū-ö, ngaich kapahare Anga-aṅ.  
3Ngaich ngö ṙô ngam sī-ö tö Ò, Yē Meh Öm Kūön ngam Tēv, hachöngten 
ngòh ihong Man yĕh, nö vīngöre nö ròtī.  
4Ngaich ngö ṙô Yēsū nö sapṙô ò, Töngaichngen kinūichngö an, tö tarik nö 
ötkô nöng kūö ròtī nö aṅ; höng kūö nup ṙô ngam Tēv pöri. 
5Ngaich hachōḵoiṙen Anga-aṅ nö ip tömarô-òlkui rôngö, nö hameukhumat tö 
në pūlngö ngih panam, nöng öt rô-òtuṙen.  
6Ngaich ngam sī-ö nö ngö ṙô tö Ò, Kē-ĕkūö Meh chin min, tö në chöngö ane 
inrē kanôlò u; pò u nö kētu nö in chu misī; ngaich kô-òren chu-ö höng meuk 
kahë-ekūöre.  
7Lökten yē Meh sōntökūöre i kūö chu, ngaich anu-ö min nö ṙòkhöre nö amin 
Meh. 
8Ngaich ngö ṙô Yēsū nö sapṙô ò, Me-eṅ Sātān, heūlngöre man lā-uk Chu; tön 
töngö kinūichngö an, Im Mā Tēvre man sōntökūöre; höng Anga-aṅ lahök la-
en meh.  
9Hachōḵoiṙen Anga-aṅ tö ò nö hēk, nö i Yerūsalem, ngaich asöklöngö nö i kui 
ök chūök ngam Tēv, ngaich ngö ṙô Ò, Yē Meh Öm Kūön ngam Tēv, sū-ungre 
Man yĕh, Öm ṙā-ang hih,  
10Tön töngö kinūichngö an, Tīntö yip ma-ahāngare An min, nö mameukṙen 
Meh, ane inrē amahten Meh;  
11Ane inrē kô-òren cha-a nö aṅtī tö eltīre nö tāyö Meh; hòṅ Mēh ötpalā-aiṙen 
kunröön tökūö ihong.  
12Ngaich ngö ṙô Yēsū nö sap ṙô ò, Töngö öp yih ṙô, Uh man kalah ngam Mā 
Tēv.  

13Keuheūthëṙen ngam sī-ö tö nup kinlaha; ṙāngen Ò ngaich anga-aṅ, nö 
rahëchhangkūö.  

Rultenre Yēsū Nö La-evṙen Nö I Kelelī 
(Mt 4.12-17; Mk 1.14-15) 

14Ngaich Yēsū nö havantöre nö i Këleli, aṅhaṅv-in tö kanô-òṅ ngam Töhet 
Fanöinylö. Ngaich keuheūtngöre chūök hināngö Anga-aṅ tö yik töng 
ranghöre.  
15Mumkahten Anga-aṅ ngaich nö el chūök cha nö ve-ekūötēv, ngaich 
hakūyiṙen tö taṙòkhöre.  

Sō-ovö Yēsū Nö I Nasöret 
(Mt 13.53-58; Mk 6.1-6) 

16Yihtöre ngaich Anga-aṅ nö i Nāsaret, i chūök inruklö Ò; ngaich sāre Anga-
aṅ nö kuhēthötre nö el chūök vine-eṅkūötēv, he el töhet sakāmö, söklöre 
ngaich Anga-aṅ nö ve-ekūö līpöre.  
17Kētu ngaich ök līpöre ngam pròfĕt Isayā, nö in Ò; feheny Anga-aṅ tö mat e, 
ngaich kôtökūö tö chūök ngam tö ngö kinūichngö:  
18Aṅhaṅv-in Chin tö ngam Töhet Fanöinylö ngam Mā Tēv; pò Ò nö vīten Chu 
Öich mumkahten vē yāich, tö ngih tölöök inhānga; tīnngen Chu An, Öich ve-
eny ṙinānyö vē tökē-ĕ, ane inrē yip tötmeuk nö hēk nö meuk; ṙamānyö yip 
töhanyahka;  
19Ve-eny ngam samyeūheu töhōḵovö tö ngam Mā Tēv.  
20Öphang Anga-aṅ tö kūö ngam līpöre, ngaich kētö e nö hēk nö ik yōm e; 
ngaich ūichngöre. Ngaich yik tömaṙôngö me-el ngam chūök vine-eṅkūötēv 
nöng hatīönan.  
21Ngaich ngö ṙô Anga-aṅ tö cha nö rĕhnyôre, Tötaheui ön ngih töhet līpöre 
nö teungtökūö nö el nang yīö.  
22Ngaich cha-a nö ṙòkhöre mat nö ngëichken Ò, ngaich pingangkūö tö nuk ṙô 
lamöknyö elvāng Ò. Ngaich ngö ṙô cha-a, Röh Angah nö kūön Yôsĕf?  

23Ngaich ngö ṙô Anga-aṅ tö cha, Tö hòṅ ngö ṙô yin tö Chu tö ngih inchōḵoṙô, 
Lame-en tövahavö, kahngenre Man, halankenre; sā tīre Man yĕh i ngih 
panam Meh, tö nup töpōyen ahang ih, la-en Meh i Kafarnahum.  
24Ngaich ngö ṙô Anga-aṅ, Tökô-ò ṙô Chin tö yīö, öt hĕng tak pròfĕt töhōḵovö 
nö i panamre 
25Tökô-ò ṙô Chin tö yīö, maṙôngö yik misī tafīösi nö i Israĕl, hē ngam 
halīöngö nö öp ngörekūö nö lūöi samyeūheu tafūöl chumngëṅtö, hē yanihih 
ök yöng inyāichö nö im panam.  
26Ngaich höng humengkang chūök tinīnngö anga-aṅ, höng in Sarefat, ip 
panam Sītōn.  
27Hēk pōyen misī yik töyeūnyu nö i Israĕl, hē ök pròfĕt Ēlaisa; ngaich öthĕng 
taka tö-ahetlöng tö ò, höng Nāman ök aṅ Sīria.  
28Ngaich yik aṅ ël ngam chūök vine-eṅkūötēv, nö ṙòkhöre nö līn, hē cha nö 
hāngö u; 
29Choholre cha-a ngaich, nö ha-ōnyen Ò nö ël ök panam, ane inrē 
hachōḵngen Ò nö i kui rung, i chūök vinīlö ök panam cha; pò cha nö hòṅ 
kuringten Ò.  
30Ngaich pöri Anga-aṅ nöng lök el ṙôngö cha, ngaich kiröönngöre.  

Ök Tarik Tö Aṅhav-in Tö Tötlöök Sī-ö 
(Mk 1.21-28) 

31Ngaich yihtöre Anga-aṅ nö i Kafarnahum, ök panam i Këlelī. Mumkahten 
cha ngaich Anga-aṅ, hē el töhet sakāmö.  
32Pingangkūö ngaich cha-a tö ṙô Ò, nö mumkahten; pò Ò nö sā ṙô töpōiyen 
chöngö.  
33Ngaich hĕng taka ök umuh tarik ël ök chūök vine-eṅkūötēv, ök tötlöökö aṅ-
in tö sī-ö; pōitô ngaich anga-aṅ nö hūḵa,  
34Eh! Sitih fālen öi min ihö, in Meh; Me-eṅ Yēsū aṅ Nāsaret? Yamih Öm 
fëlngen ih? Akahakūö chin tö Meh, Töhet Man aṅ im Tēv.  

35Ngaich ngö ṙô Yēsū nö vëken ò, Ṙāngôre mana; kunyī-inyre öm ṙā-ang in ò. 
Ngaich hē ngam sī-ö nö afukngen ò, nö el ṙôngö, kunyī-inyre ngaich anga-aṅ 
nö ṙāngen ò; höng öt chökhuṙen tö ò. 
36Pingangkūö ngaich më taṙòkhöre, ngaich ngö ṙô cha-a tö höö, tösitih öng 
ngih ṙô, tö Ò nö holtö chöngöre nö tölṙô më tötlöök sī-ö, ngaich kunyī-inyre 
cha-a.  
37Hāngö inlahen ngaich Anga-aṅ nö keuheūtngöre chūök i nup töng ranghöre.  

Pōyen Halanken Yēsū Tö Tarik 
(Mt 8.14-17; Mk 1.29-34) 

38Choholre Anga-aṅ ngaich nö ṙā-ang ël ngam chūök vine-eṅkūötēv; 
kuhēthötre ngaich nö el patī Sīmōn. Ngaich ök yöng pīhö Sīmōn, nö 
pōihangen nö vūöl; ve-evkūö ngaich Anga-aṅ tö cha, töpòkūö ò.  
39Söklöre ngaich Anga-aṅ nö la kui ò, ngaich vëkö ngam vanūöyö ò; ṙā-ai 
ngaich anga-aṅ tö e. Ilööṙen ngaich anga-aṅ nö choholre, nö meukṙen cha.  
40Ngaich hē ël maneutti ngam tavūöi, ṙòkhöre yik töṙōlkangen invah nö kētu 
nö in Ò. Ṙātö eltīre ngaich Anga-aṅ nö i kui cha, nö halanken cha. 
41Ngaich më sī-ö ṙamā-ang i yik tömaṙôngö nö kunyī-inyre, pōitô nö ngö ṙô, 
Me-eṅ Man Kristū Öm Kūön ngam Tēv. Ve-evkūö cha-a tö Ò, höng öt 
halöngnyuṙô nö ṙô-òvö, pò cha nö akahakūö tö Ò nö Kristū. Mikāhaten Yēsū 
Nö El Chūök Vinë-ekūötēv (Mk 1.35-39) 
42Ngaich peuheū-eulre angū-ö, kunyī-inyre Anga-aṅ ngaich chuh ik 
töhĕngkang chūök, el-inchōn. Höng chöhö Anga-aṅ ngaich tö më tömaṙôngö; 
yihtöre ngaich cha-a nö in Ò, ngaich hòṅ asökngen Ò lang, nö sōten Ò nö 
ṙāngen cha.  
43Ngaich ngö ṙô Ò tö cha, Hòṅ mumkahten Chin i tahëng panam inrē, tö ngih 
tölöök inhangkö ngam pūlngö ngam Tēv; pòn angū-ö tinīnngö Chu.  
44Ngaich mumkahten Anga-aṅ nö el chūök vine-eṅkūötēv nö i Këlelī.  

T. Lūkös 5 

Havëkö Ök Raneh Mahaköp Ang Yēsū 
(Mt 4.18-22; Mk 1.16-20) 

1Ngaich hē më tömaṙôngö nö singtöre nö in Ò, nö hang ṙô ngam Tēv; höng 
sökhaka Anga-aṅ nö i Kenneseret nö i kūö mak.  
2Nët nòng maheuṅk Anga-aṅ tö kupòk töng ngöh nö el ök mak. Öt aṅhaṅv 
pöri; pò yik yōm kinëḵeṅ kāḵ nö kiröönngöre nö söichmat nuk inhāṅlre.  
3Hĕng nòng chūök Anga-aṅ ngaich nö yôklö nö el ök kupòk Sīmōn; ngaich ve-
ekūö ò Anga-aṅ nö rahëch höinytī nö ṙuhöinyre. Ūichngöre Anga-aṅ ngaich, 
nö mumkahten yik tömaṙôngö nö el ngam kupòk.  
4Keuhēthë ṙô Anga-aṅ, ngaich ngö ṙô Ò tö Sīmōn, Ṙuhöinyre man im tö-aṙūk; 
hô-òti tö ngam inhāṅl, öm ahāl kāḵ. 
5Ngaich ngö ṙô Sīmōn nö sapṙô Ò, Mahaköphöti; hĕng mitööm in amòh 
harëtnyö elmatre; ngaich höng ötpô-òvö. Ngaich pöri yēḵ i ṙô Meh chin 
ngaich, hôtö ngih inhāṅl.  
6Keuheūthëṙen cha-a tö e, ngaich pōyen nuk kāḵ tö ahālhötvö; takaichköṅny 
ngaich nuk inhāṅl cha.  
7Have-eti cha-a ngaich tö yik holre me-el tahëng nòng kupòk, pò cha nö hòṅ 
hōluṙen tö cha, Yihtöre cha-a ngaich, hatööḵöl tö minë kupòkre, ngaich 
öhngen anū-ö nö lōngti.  
8Höng meuktöre ang Sīmōn Pītör tö e, ngaich sōntökūöre nö i kūö Yēsū, nö 
ngö ṙô, Ō Mā, kē-ĕngre Man in chu; tön tököölö fālen chin chu-ö tarik.  
9Pò ò nö pingangkūö, yik taṙòkhöre hol ò inrē, tö ṙòken nuk pôḵ cha kāḵ.  
10Ngati inrē nāṅ Yāköp, nāṅ Yôhan, nak kūön Sepetī, yik hol Sīmōn. Ngaich 
ngö ṙô Yēsū tö Sīmōn, Uh man pa-ekūö; töngamuhöten man min öm kamëḵ 
tarik.  
11Tūökhöt cha-a tö nuk kupòkre nö el tanyô, ṙā-ang tö u, ngaich tömrit Ò.  

Halanken Ök Tarik Ang Yēsū 
(Mt 8.1-4; Mk 1.40-45) 

12Ngaich hē Ò nö ik tö hĕng panam, hĕng taka ök umuh tarik töpōihangen 
töyeūnyu, höng meuktöre anga-aṅ tö Yēsū, sōnhöti tö kūöre, nö ve-ekūö Ò, 
nö ngö ṙô, Me-eṅ Mā, yē Meh lōnuvö, kô-òren Man löökentī tö chu.  

13Hateuthöiny Yēsū tö këlre, nö lūölken ò, nö ngö ṙô Hōḵ Chin; lööken man 
yēḵ. Ngaich ilööṙen minë yeūnyö nö ṙāngen ò.  
14Sōtu anga-aṅ ngaich tö Ò, nö ve-enynang tarik; Kiröönngöre pöri me-eṅ, öm 
hameuktöre ip kūönṙô; kē-ĕti me-eṅ tö nup tökētuvö tökūö lanööken meh, sā 
hinôtöre tö Môsös; nö inmeukhömat cha.  
15Vaichtö ṙuhöinyre hināngö pöri Anga-aṅ; maṙôngö yik tarik yamihtöre tö 
hòṅ halankaṙen tö nuk vahre. 
16Havanngöre pöri Anga-aṅ nö el-inchōnngö; ngaich ve-ekūötēv.  

Halanken Ök Tölum Ang Yēsū 

17Ngaich hĕngheuh ik hē u anū-ö sakāmö tö Ò nö mumkahten, ngaich umuh 
nö ūichhaka yik Feresī ane inrē yik mahaköptö ngam chöngö, yik ṙamā-ang 
taṙòkhöre panam i Kelelī, i Yūtā, ane inrē i Yerūsalem ngaich ngam kanô-òṅ 
ngam Mā Tēv nö in Ò, nö halanken tövahavö.  
18Ngaich hĕng taka ök umuh tarik tökētuvö nö el chamamre, ök tölum; 
ngaich chöh lökhötre cha-a nö kēhöt ò, ane inrē ṙāten ò nö i kūö Yēsū.  
19Ngaich öt maheūṅku cha-a tö lökhötre, pò më tömaṙôngö. Yônlö cha-a 
ngaich nö i kui ök patī, ngaich löktö i kui e tī cha a nö hôten ò nö ël ök 
chamamre nö i kūö Yēsū.  
20Höng meuktöre Anga-aṅ tö mikah cha, ngaich ngö ṙô Ò, Me-eṅ tarik, 
aṙēlöng nuk tökööl meh nö ngaich.  
21Ngaich yik kamūich, yik Feresī in re, nö ngö ṙô nö inrē, Achīö ang ngòh 
tötmilēḵṙô tö ngam Tēv? Achīö ap tökô nö aṙē-ĕl tökööl, höng humeng taka 
An, ngam Tēv?  
22Akahtöheichlōn pöri ang Yēsū, tö lōn cha, ngaich ngö ṙô nö sapṙô cha,  
23Asuh ap ellōn yīö öp lōn? Ngam yòh öng tölööṙen nö ṙô? Aṙēlöngö nuk 
tökööl meh nö ngaich, ane ṙöng, Choholre man kiröönngöre?  

24Hòṅ yīö pöri akahalōn tö ngòh Kūön Tarik nö kô nö aṙē-ĕl tökööl nö ing 
panam, ngö ṙô Ò tö ngam tölum, Ngö ṙô Chin tö meh, Choholre man; kēḵ 
ngam chamamre. Kuṙòh; chuh patīre.  
25Ilööṙen anga-aṅ ngaich nö choholre, nö i kūö cha; kētam tö ök chūökre nö 
hulalhaka ngaich chuh patīre, nöng ha-öiny ngam Tēv. 
26Ngaich pingangkūö më tömarôngö; ngaich cha-a inrē nö ha-öiny ngam Tēv. 
Hĕnghöre tööḵlö cha-a tö pinhëṅ-eṅkūöre, ngö ṙô, Meuk tötha-eh in tötaheui.  

Havëken Lēvī Ang Yēsū 
(Mt 9.9-13; Mk 2.13-17) 

27Keuheūthëṙen anū-ö ngaich kiröönngöre Anga-aṅ. Ngaich hĕng taka ök 
maheuṅk Ò, mahamūl ṙāi kinëhöt chehen, Lēvī ök mine-eny ò; höng ūichhaka 
anga-aṅ nö i chūök inmūlö ṙāi kinëhöt chehen, ngaich ngö ṙô Yēsū tö ò, Ta-a 
tömrit Chu man.  
28Ṙā-ang anga-aṅ tö nuk taṙòkhöre, ngaich tömrit Ò.  
29Ngaich pōyentī anga-aṅ nö halanṙen nya-aṅkūö Ò nö i patīre. Ngaich 
maṙôngö yik mahamūl ṙāi kinëhöt chehen, yik tahëng inrē, amūichhaka nö 
holkūö cha nö nyā.  
30Ngaich yik Feresī, yik kamūich inrē, nö vahëkuvö nö i yik mahaköp nö in 
Ò, nö ngö ṙô, Kūö yòh öi yī-ö nyā, òk inrē, öi holkūö mahamūl ṙāi kinëhöt 
chehen, tököölö fālen inrē?  
31Ngaich Yēsū nö sapṙô cha, nö ngö ṙô, vē tölööken rö-ö yin nö hòṅ lamë-
evṙen; höng vē tö vahav pöri.  
32Rö-ö Chin yamih öich havëkö vē tötmichūṙen; mahavëkö vē tököölö fālen 
pöri, nö havöötö ellōnre.  

Intönö I Alaha Ngam Inhīkö 
(Mt 9.14-17; Mk 2.18-22) 

33Ngaich ngö ṙô cha-a tö Ò, Ṙöpen yip mahaköp nö in Yôhan nö ahik, ve-
ekūötēv inrē; ngatī inrē yip mahaköp nö i yip Feresī. Ngaich pöri më 
mahaköp nö in Meh, nöng nyā hĕnghöre òk inrē.  

34Ngaich ngö ṙô Yēsū tö cha Kò-òren öi tī-ivö tö më hamòl ngam töhapihö nö 
ahik, yē ò nö ṙòngmöng in cha?  
35Tösakāmu yanihih öp min, hē ngam töhapihö nö kē-ĕyö nö ṙā-ang in cha; 
ngaich möl cha-a min nö ahik hē e.  
36Ngaich hĕng ök inchōḵoṙô Ò nö in cha; Öt tarīkuvö tumkaichlö tufömngöre 
hilā ngaich chōktö e nö i hötṙeh hilā, pòn takaich min ngam tufömngöre, 
öthōḵen höö anū-ö inrē min tö ngam hötṙeh töm tuföm ngöre.  
37Öt tarīkuvö inrē ma-asëhöt tufömngöre vāin, nö ël nup hötṙeh uk. Yē ò nö 
ngatī, ngaich ngam tufömngöre vāin min nö lakukköṅnykūö tö ngam uk; 
ngaich aṙösi min angū-ö, ngaich ötkôlò inrē min ngam uk.  
38Në tufömngöre pöri vāin asëhötvö nö ël tufömngöre uk; ngaich kö kôlò 
nyöre anū-ö.  
39Ane inrē öt tarīkuvö tö hòṅ òk tufömngöre vāin, yĕn ngaichkūö tö ngam 
hōtṙeh; pò ò nö ngö ṙô, Ngam hötṙeh an tölöök.  

T. Lūkös 6 

Intönö I Alaha Ngam Töhet Sakāmö 
(Mt 12.1-8; Mk 2.23-28) 

1Ngaich hē ök töhet sakāmö, Anga-aṅ nö kiröönngöre nö lök ël ök chūök 
sāiny; ngaich yik mahaköp nö köich ṙòng u; ngaich nya-aṅvkūö; nö kitöinyö u 
nö eltīre.  
2Ngaich rēvre yik töngö ṙô Feresī, Pò yòh öi yī-ö ngatī, yĕn tötkô nö la-en vö 
hē el töhet sakāmö?  
3Ngaich ngö ṙô Yēsū nö sapṙô cha, Höng öt ve-ekūö ngih öi yī-ö, ngam 
inlahen Tāvit, hē ò nö kapahare, anga-aṅ, tö yik hol ò inrē?  
4Sitih ang nö kuhēthötre nö ël ök patī ngam Tēv; ngaich kēḵ, hĕnghöre nyā 
nuk töhet ròtī; ngaich kē-ĕkūö yik holre anga-aṅ inrē; ngam tötkô nö nya-
aṅkūö cha, pòn höng nyā-aṅ töng kūönṙô.  
5Ngaich ngö ṙô Anga-aṅ tö cha, Ngòh Kūön Tarik ön kòl mākūö töhet 
sakāmö.  

Ök Tölūmö Kël Tarik 
(Mt 12.9-14; Mk 3.1-6) 

6Ngaich im tahëngngöre töhet sakāmö, kuhēthötre Anga-aṅ nö el chūök vine-
eṅkūötēv, ngaich mumkahten; ngaich hĕng taka ök umuh tarik tölūmö kël tö 
ök lahāmö.  
7Ngaich höng ngëichka Anga-aṅ tö yik kamūich, yik Feresī inrē, yē Ò nö hòṅ 
halanken hē el töhet sakāmö; pò cha nö hòṅ löknyuṙô nö vëken Ò.  
8Ngaich nöng akahalōn Anga-aṅ tö ellōn cha; ngö ṙô Ò tö ngam tarik, ngam 
tö lūmö kël, choholre man, söklöre ellōn, Choholre anga-aṅ ngaich, nö 
sökhaka.  
9Ngaich ngö ṙô Yēsū tö cha, Hatönö yīö Chin. Kô-òren öi la-evṙen tö tölöök hē 
el töhet sakāmö, tötlöök ṙöng? Inyööken nômö, ane ṙöng ötinkôlò e?  
10Ngaich havīngö matre Anga-aṅ, nö ngëichkö kūö cha, ngaich ngö ṙô tö ò, 
Hateutnyökëlre mana. Ngaich ngatī anga-aṅ, ngaich ngam kël ò nö lööken.  
11Ngaich tööḵlö cha-a tö kumlō-ovre; ve-ekūö höö yin tö inlaha tīre tö Yēsū.  

Katöllen Yik Tö Nëtsīön Tak Tanīnöṙô Ang Yēsū. 
(Mt 10.1-4; Mk 3.13-19) 

12Ngaich hē u anū-ö sakāmö, Anga-aṅ nö chuh i kui ök rôngö nö ve-ekūötēv; 
iṙuöhen Anga-aṅ nö hĕng mitööm nö im vine-eṅkūö ngam Tēv. 
13Peuheū-eulre angu-ö: havë-eti Anga-aṅ tö yik mahaköp; ngaich nët sīön 
taka katöllö Anga-aṅ, tö yik tö kaheūkö tö Ò, nö tanīnöṙô,  
14Ang Sīmōn, ngam kaheuk Ò nö Pītör Antaru inrē ök kahëm ò; nāṅ Yôhan 
inrē; nāṅ Filip nāṅ Partòlòmai inrē;  
15Nāṅ Mëtiv nāṅ Tômös inrē; ang Yāköp ök kūön Alfai, ane inrē Sīmōn Sĕlòt,  
16Ang Yūtā ök kūön Yāköp, ane inrē Yūtā Iskaryôt ök mahachīl.  

Haköphöti Hĕnghöre Halanken Tö Vāhavö Ang Yēsū 
(Mt 4.23-25) 

17Yôntī Anga-aṅ ngaich, nö holten cha; ngaich sökhaka nö ik töṙā-akūö 
chūök, tö maṙôngö, yik mahaköp, ane inrē maṙôngö yik tarik ṙamā-ang Yūtā, 

Yerūsalem inrē, ṙamā-ang nup panam töröhnyi nö i kūö mai, i Tūrös Sītōn 
inrē; yik yamihtöre nö hang ṙô Ò, tö hòṅ halankaṙen vah inrē. 
18Ngaich halankaṙen yik tötkôlò, tö-aṅhaṅv-in tö sī-ö.  
19Ṙòkhöre yik tömaṙôngö tarik nö hòṅ sūöhken Ò; pò ök kanô-òṅ nö löknyö 
in Ò; ngaich lööken cha-a nö ṙòkhöre.  

Ṙanāmölōn Hěng Höre Miṙīvlōn 
(Mt 5.1-12) 

20Chingôhòl Anga-aṅ tö matre, nö i yik mahaköp, ngaich ngö ṙô; Tökôlò yin 
yī-ö yāich, pò ngam pūl ngö ngam Tēv nö pūl ngö yīö.  
21Tökôlò yin yī-ö tökapahare töngamuh; pò yīö min tööḵngen. Tökôlò yin yī-ö 
pameuny töngamuh; pò yīö, min hayīölkūö.  
22Tökôlò yin yī-ö, yē tarik min nö kunyahaṅelmat tö yīö, yē cha inrē nö 
harēvngen yīö töre, nö sumrōngngökūö yīö, sā tötlöök, töpòkūö ngòh kūön 
Tarik.  
23Ṙāmölōn yin i hē e angu-ö, tisôköre inrē tö ṙanāmölōnre. Yĕh meuk, tön 
pōyen nup raneushö yīö el halīöngö. Pòn töngati tī yik yöng cha tö yik pròfĕt. 
24Tötkôlò pöri yī-ö tökôlò; pò yīö ngaich teūngen tö inṙamlōnre.  
25Tötkôlò yī-ö tötööḵngen töngamuh; pò yīö kapahare min. Tötkôlò yī-ö 
mahayīölkūö töngamuh; pò yīö min haṙivlōn, öi peuiny.  
26Tötkôlò yī-ö, yē vē tarik nö löökö ṙô tö yīö; pòn töngati tī yik yöng cha tö 
yik tötkô-en pròfĕt.  

Hāngenlōn Tö Yip Töt Mahakòlò 
(Mt 5.38-48; 7.12a) 

27Ngö ṙô pöri Chu-ö tö yīö, yī-ö hamang, Hāngenlōn yin tö yip 
takunyahaṅelmat tö yīö, löökötī i yip tösumrīk tö yīö;  
28Hakôlò yip töt lamëkôre tö yīö; ve-elkui yip tö līn kūö sumrīkre tö yīö.  
29Ngòh töhĕng lā tī nö fatāk kūö meh, kētö ngam lā tahëng me-eṅ in ò; ane 
inrē i ngam kamëḵ ngam tökiröng inyut meh, un ma-iṅhöṅ ngam tö kūöṅnö 
inyut meh inrē. 

30Kē-ĕkūö yip mahavëkökūöre mana; ane inrē i ngam kamëḵ chehen meh, un 
havëka anū-ö nö hēk.  
31Ane inrē ṙòkhöre lōn tö tarik, sā lōn yīö hōten cha nö ngatī nö in yīö; ngati 
tī inrē yī-ö tö cha.  
32Yē yīö öi hāngenlōn tö yip töhāngenlōn tö yīö, asuh ap öre ineū-euṅ yīö? 
Ngatī yin vē tököölö fālen nö hāngenlōn tö yip töhāngenlōn tö cha.  
33Yē yīö öi hakôlò yip tökôlòtī tö yīö. Asuh ap öre ineū-euṅ yīö? Ngatī yin vē 
tököölö fālen inrē. 
34Yē yīö öi haṙūönghökūö yip chūök yīö öi teūngen, tö lōnre; asuh ap öre 
ineū-euṅ yīö? Ngatī yin vē tököölö fālen nö haṙūönghökūö tököölö fālen, 
ngaich sā ṙôken nup töhaṙūöngö taneūngen nö hēk.  
35Hāngenlōn pöri yī-ö tö yip tökunyahaṅelmat tö yīö, kôlòtī tö cha; 
haṙūönghökūö cha, ui uhā-en tö cha, Pōyen nup min raneushö yī-ö; ngaich 
yīö min kūön ngam Lamātulöng, pò Ò Anga-aṅ nö tö-aheuk tö vē tötameūṅ, 
ane inrē vë tötlöök. 
36Aheukölōn yin yi-ö yēḵ, sā ngam Yöng yīö nö tö-aheukölōn.  

Kahòkken Yip Tahëng Tak 
(Ṙôten yip Tahëng tak) 

(Mt 7.1-5) 

37Ui vahëkuvö; ngaich yī-ö min öt vinëkuvö. Ui ötkôlòtī; ngaich yī-ö min 
inkôlu ṙô. Aṙē-ĕl; ngaich yī-ö min aṙēlöngö.  
38Kē-ĕti; ngaich yī-ö min kē-ĕvkūö; löökö ṙôken, tīpö, kilāngö, taṙēchi, kinë-
eṅkūö yī-ö min. Pòn sā ṙôken tī yīö, ngaich angu-ö ṙôken kine-eṅkūö yīö min 
hēk.  
39Ngaich hĕng ök inchōḵoṙô Ò tö cha; Kô-òren aich vē tötmeuk nö hachōkūö 
vē tötmeuk? Röh aich öre nö nëtre taka nö suktöre nö el vëlö?  
40Rö-ö ön ngòh mahaköp nö pōyö tö ngam mahaköptöre; taṙòkhöre pöri vē 
tökeuheūt tö haköpre min nö sā ngam mahahöptöre.  



2316 

 

 
   Nicobarese Bible 

© 2014, Bible Society of India. 
 

 
 

 

41Pò yòh öm me-eṅ ngëichkö chōnmat ngam holre. Ngaich pöri öm öt meuk 
ngam yöng chōn el matre me-eṅ?  
42Hēk sitih kanô-òṅ öm öre, öm ngö ṙô töm holre. Hol chu: hökngö tī chu 
man, kēḵngö ngam chōnmat meh; yē meh öm öt meuk ngam tökiröng 
chōnmatre? Mahanyatkö-elmat man, urĕh man, kēḵngö ngam tökiröng chōn 
el matre; hòṅ meh löökö mat, yē meh kēḵngö ngam chōnmat ngam holre.  

Ngam Chōn Töminë Ṙòng Ò 
(Mt 7.16-20; 12.33-35) 

43Pòn rö-övö nö ötkôlò ṙòng në tölöök chōn; hēk rö-övö nö löökö ṙòng në 
tötlöök chōn 
44Pò në chōn nö kô-òren nö i nup ṙòngre inkaha. Pò vē tarik nö öt hamūl 
anychīr nö i ṙòng töchökhukūö; öt hamūl angkūr inrē nö i ṙòng lamāna 
töchökhukūö.  
45Ngòh tölöök tarik kēngö tötlöök nö ṙā-ang öp tölöök chehen ellōn ò. Ngòh 
tötlöök pöri tarik kēngö tötlöök nö ṙā-ang öp tötlöök chehen ellōn ò. Pòn sā 
ṙôken nup me-ellōn, ngatī ṙô ngam elvāng nö ṙô-òvö.  

Tönët Tak Mamānö 
(Mt 7.24-27) 

46Pò yòh öi, Mā, Mā ngö ṙô öi havëken Chu; ngaich rö-ö öi la-evṙen tö nup ṙô 
Chu?  
47Ngòh yamihtöre nö in Chu, nö hang ṙô Chu, ngaich ngatī la-en inrē; hòṅ 
hameukhömat yīö Chin töp tö sā ò.  
48Sā öp tarik an, öp vamī-il patīre öp tö aṙū-utī nö ul: vī-iti tö rööntö 
machööḵlö nö i kui ihong. Ngaich yĕn ṙööingö, ngaich ngam mak nö pavkö 
kaha ngam patī; ngaich nö ötkô nö kiyinkö e; pò e nö kôlò inulti.  
49Ngòh hamang pöri tarik, ngaich rö-ö nö ngatī la-en; höng sā öp tarik an 
anga-aṅ, öp vamī-il patīre nöng öt chūöku rööntö machööḵlö nö el tumlat. 
Ngaich pavka kaha angū-ö tö ngam mak, ngaich ilööṙen nö fukngö; ngaich 
pōihangen ötkanôlò angū-ö patī.  

T. Lūkös 7 

Halanken Kūön Alaha Ök Mākūö Kumyung 
(Mt 8.5-13) 

1Keuheūthë ṙô Anga-aṅ, nö el nang yik tarik, ngaich kuhēthötre Anga-aṅ nö i 
Kafarnahum.  
2Ngaich hĕng taka ök kūön ök yöngṙen tö hēngòng kumyung ök hanāngenlōn 
ò, vahav nö ngaich, nö hòṅ öhngen nö kapah.  
3Höng hangtöre anga-aṅ tö yik mākūö Yahūti nö in Ò; ve-ekūö Ò nö yihtöre 
nö hayööken ök kūön Ò.  
4Ngaich cha-a nö yihtöre nö in Yēsū; ngaich kô-òṙô cha-a nö ve-ekūö Ò, nö 
ngö ṙô: Törôngen öp anga-aṅ nö hayööken Meh; 
5Pò ò nö töhāngenlōn tö hī; hĕnghölö ap nö vī-il chūök hī ve-ekūötēv.  
6Ngaich ang Yēsū nö hol röön cha. Ngaich öt marôvat Anga-aṅ tö ngam patī; 
tīnhang ngam yöngṙen töhēngòng kumyung, tö yik holre nö ngö ṙô tö Ò: Mā; 
uh Man harëtnyö elmatre, Öm yihtöre i patī chu; tön rö-övö chin tökanô-
òṅvö.  
7Lökten chu ötrēhĕn lōnuvö tö yinihtöre in Meh kūö e. Höng ṙô-òvö Man yĕh; 
ngaich kô-òren ap kūön chu min nö lööken.  
8Pò chu chu-ö inrē me-elkatòh chöngö; aṅhaṅv elkatòh inrē chu-ö tö 
kumyung. Ngaich hĕng taka tahölṙô chu-ö tö ngòh, Kuṙòh, öich ngö; ngaich 
kô-òren anga-aṅ nö kiröönngöre. Hēk, Ta-ih, ngö tö ngam tahëng taka; ngaich 
kô-òren anga-aṅ nö yihtöre. Hēk, La-evṙen man, ngö chu-ö tö ngòh kūönre; 
ngaich kô-òren anga-aṅ nö la-evṙen tö e.  
9Höng hangtöre Yēsū tö u, ngaich uṙeh Anga-aṅ tö ò; havööhöl Anga-aṅ 
tökūöre, ngaich ngö ṙô Ò tö yik tömaṙôngö, tamömrit Ò, Ngö ṙô Chin tö yīö, 
öt kanôtuvökūö Chin tö töngatī ṙôken mikah, höngröö rö-övö nö i Israĕl.  
10Ngaich më tötīni nö havantöre nö im patī; ngaich kôtökūö tö ngam kūön nö 
lööken.  

Hachohlö Kūön Ök Tafiösi Ang Yēsū 

11Ngaich ilööṙen unôichrit e, tö Ò nö chuh ik panam Nēin, ngaich yik 
mahaköp nö hol Ò, yik tömaṙôngö inrē tarik.  
12Ngaich röhta Anga-aṅ nö i kūö inkūp ök panam, ngaich meuk ök tökapah, 
tökeunnyuvö, töng hĕng maneuk ök, nö kūön ök yöngre, ök tafīösi yöng ò 
kikānö. Maṙôngö yik tarik aṅ ngam panam nö hol ò.  
13Höng meuktöre ngam Mā tö ò, ngaich aheukölōn tö ò, ngaich ngö ṙô Anga-
aṅ tö ò, Uh man peuiny.  
14Yihtöre Anga-aṅ, nö haröhtöre, ngaich lūölkö ngam chūök ngam tökapah 
ngaich sökngöre yik kameūnan. Ngaich ngö ṙô Ō, Me-eṅ, tö-ayal tarik, 
choholre; ngö ṙô Chin tö meh.  
15Ngaich ngam tökapah nö ūchlöre, ngaich kaknyöre nö ṙô-òvö; ngaich 
kētuvö anga-aṅ tö Ò nö ik yöngre.  
16Ngaich pa-ekūö yik tömaṙôngö; ngaich ngö ṙô cha-a nö ha-öiny ngam Tēv, 
Hĕng taka ön ngòh yöng pròfĕt mi-in hī; meukṙen vē tarikre An ngam Tēv.  
17Ngaich Anga-aṅ nö hāngö nö i Yūtā, i nup taṙòkhöre ranghöre inrē.  

Yik Tahīntö Yôhān Ök Vamôk 
(Mt 11.2-19) 

18Ngaich yik mahaköp nö in Yôhan, nö ve-eny nang ò tö u. Nëttak havëti 
ngaich ang Yôhan, nö in re tö yik mahaköp;  
19Ngaich tīni cha-a nö im Mā, nö ngö ṙô, Me-eṅ Öm yamih? Höngkökūö 
tahëng ṙöng öi?  
20Chalô minā tarik nö in Ò, ngaich ngö ṙô cha-a, Tīntu an in Meh tö Yôhan öp 
Vamôk, ai hatönö Meh, Me-eṅ Öm yamih? Höngkökūö tahëng ṙöng öi?  
21Hē e Anga-aṅ nö halanken yik tö maṙôngö tövahvö, yik töpōihangen, ane 
inrē tö sī-u alaha; kētö mat yik tömaṙôngö tötmeuk inrē.  
22Ngaich ngö ṙô Anga-aṅ nö sapṙô cha, Kuṙòh, kiröönngöre nan; ve-enynang 
Yôhan tö nup maheuṅkre, nup ahangre inrē; tö vē tötmeuk nö teūngen tö 
matre; vē tökaròk nö kiröönngöre; vē töyeūnyu nö lööken; ane inrē vē 

töthang nö hang; hachohlöng inrē tökapah; mikahtuṙen vē yāich, tö ngam 
tölöök inhānga.  
23Tökôlò ön ngòh töt uhā-alōn nö in Chu.  
24Chuhhë nak tötīntuvö tö Yôhan; ngaich ngö ṙô Ò tö Yôhan, nö i më 
tömaṙôngö, Asuh ök maheuṅk yīö, öi chuh el-inchōn? Tafūyö ökuh tökalöka 
tö kūö kuföt?  
25Asuh ṙöng ök maheuṅk yīö? Tarik ṙöng ökuh, nö töhilātö tötanyīka? Yĕh 
meuk yin, tö vē tölöökö hilā, ane inrē tökôlòṙen, nö iyöng i patī rācha.  
26Asuh ök pöri maheuṅk yīö? Pròfĕt ṙöng? Hòṅ; ngö ṙô Chin tö yīö, mööḵlö 
ṙôkö ap tö pròfĕt.  
27Anga-aṅ ök töngö kinūichngö, Yĕh meuk; tīnngö ngam ma-ahānga Chin, nö 
urēhĕkūö Meh, nö mahalēnken talöökö Meh min nö urĕh?  
28Ngö ṙô Chin tö yīö, Rö-övö nö töpōyuvö tö Yôhan i tum tak vē fahötnyö 
kikānö. Sönen pöri öp tökūöṅnö nö im pūlngö ngam halīöngö, nö pōyö tö ò.  
29Ngaich më taṙòhöre tarik hē cha nö hang, yik mahamūl ṙāi kinëhöt chehen 
inrē ngaich akahngen lanöökö ngam Tēv cha-a; pò cha nö tövōkö i ök tī 
Yôhan vinôkö.  
30Ngaich pöri yik Feresī, ane inrē yik mahaköptö ngam chöngö, nö sōḵo ngam 
tölöök tī ngam Tēv nö in cha; pò cha nö öt vōkö tö ò.  
31Sitih inlahen tī Öichvö min asā tö vē tarik mi-i ngih tūmö? Sā yòh aichvö?  
32Sā nyīö yin vē amūichhaka nö i chūök mi-inyih, ngaich nöng kö havëken 
höö; yip töngö ṙô: Föö in yih in yīö; ngaich rö-ö yī-ö kiṙīöm. Harāmöre in yih; 
ngaich rö-ö yī-ö peuiny.  
33Pò Yôhan ök Vamôk nö yih, ngaich öt nya-aṅvkūö, ötrēhĕn nö òk vāin; 
ngaich ngö ṙô yī-ö, Sī-u aṅ in an?  
34Ngaich ngòh Kūön Tarik nö nya-aṅvkūö, hĕnghöre òk; ngaich ngö ṙô yī-ö, 
Yĕh meuk, ngòh töpōivat tarik, amòk vāin inrē; hamòl vē mahamūl ṙāi 
kinëhöt chehen, vē tököölö fālen inrē.  

35Akahaiṙen yin vē kūön mikah tö ngam mikah nö tökô-en.  
I Patī Sīmōn Ök Feresī Ang Yēsū 

36Ngaich hĕng tak ök Feresī, hamôten Ò nö holkūö ò nö nyā. Kuhēthötre 
Anga-aṅ ngaich, nö ël ök patī ök Feresī; ngaich ūichngöre nö nyā.  
37Ngaich hĕng tak ök kikānö, aṅ im panam, tököölö fālen ök; ngaich 
akahalōn anga-aṅ tö Ò, nö ūichhaka nö nyā nö el patī ök Feresī, kēhöt anga-
aṅ ngaich tö ök tö tā hūsa tavī-i nö el pilön.  
38Sökhaka anga-aṅ nö la-uk kunröön Ò, nöng peuiny; ngaich mu-uhôngi 
kunröön Anga-aṅ tö makmat ò; ngaich chūtö anū-ö tö ò nö aṅtī tö keūyöre; 
ngaich hāṅmökūö nuk kunröön Ò tö ò; ngaich hachāmö anū-ö tö ök tötahūsa 
tavī-i.  
39Ngaich hē ngam Feresī nö meūkö e, ngam mahavëken Ò, ngaich ngö ṙô 
anga-aṅ, nöng in re ṙô, Yē ngòh tarik öre nö pròfĕt, ngaich kô-òren nö 
akahalōn tö inlahen ngam kikānö, ngam lamūölken Ò, nö tököölö fālen.  
40Ngaich ngö ṙô Yēsū nö sap ṙô ò, Sīmōn; rahëichyen öp ṙô Chu in meh. 
Ngaich ngö ṙô ò, Mahaköphöti; ṙô-òv Man yĕh.  
41Hĕng taka ök mahaṙūönghökūö ngaich nët tak nak tö hötṙehevö nö in ò. 
Hĕng taka ök tö taneūyòng hötṙeh, tö rupīö; hĕng taka ök tö taneui anāi 
hötṙeh.  
42Ngaich hē cha nö öt kahëtuvö, ngaich nëtre taka cha-a nö aṙēlöngö tö ò. Ap 
yòh ap öre tö cha ap tömööḵlö hanāngenlōn tö ò?  
43Ngaich ngö ṙô Sīmōn, nö sap ṙô Ò, Ngam töpōilö inṙē-ĕl an, tö lōn chu. 
Ngaich ngö ṙô Ò tö ò, Huveū-eu elmat man.  
44Havööhöti tökūöre nö im kikānö. Ngaich ngö ṙô Ò tö Sīmōn, Meuk ngòh öm 
kikānö. Kuhēthötre Chin el patī meh. Ngaich öt kē-ĕvkūö tö mak, sanöich 
röönre; ngaich pöri anga-aṅ nö mu-uhòngngö kunröön Chu tö makmatre; 
ngaich chūti anū-ö tö ò nö aṅtī tö keūyöre.  
45Yih chū-ö, rö-ö me-eṅ hāmkūö Chu; anga-aṅ pöri hēten tö yanihih Chu, 
nöng öt ṙākenre nö hām kunröön Chu.  

46Rö-ö yih me-eṅ hacham elkui Chu tö tavī-i; hachāmö kunröön pöri Chu-ö tö 
ngam tötahūsa tavī-i.  
47Lökten Chin ngö ṙô tö meh, Nup tökööl ò, nup töpōyen, nö aṙēḵlöngö; pò ò 
nö pōyen hanāngenlōn. Ngòh törahëichyen inṙēlö pöri, ngaich rahëichyen 
hanāngen?  
48Ngaich ngö ṙô Ò tö ngam kikānö, Aṙēḵlöng nup tökööl meh.  
49Ngaich yik hamòlkūö Ò nö nyā, nö ngö ṙô nö in re, Achīö ang ngòh tö uroh 
nö aṙē-ĕl tökööl?  
50Ngaich ngö ṙô Ò tö ngam kikānö, Ap mikah meh ap mahayööken meh. 
Kumchik ngöröönre man ngaich kuṙòh kiröönngöre.  

T. Lūkös 8 

Kikānö Mahanôlken Yēsū 

1Ngaich ilööṙen nö unôichngöre tö Ò, nö chuh i nup panam, tuhēt inrē, 
mumkahten ane inrē ahangkö ngam tölöök inhangkö ngam pūlngö ngam 
halīöngö. Hōlu Anga-aṅ tö yik tö nët sīön taka;  
2Ngaich harohtum taka yik kikānö, yik tö ngaich nö halankaṙen tö-aṅhaṅv-in 
tö tötlöök sī-ö, ane inrē invah, Mariā ök tö Maktelīn nö invëka, ök tö sat tak 
sī-ö aṅ-in, yik ṙamāngen ò.  
3Ane inrē Yôhanna ök pīhö Kūsa ök yōm inlanen Hērôt, Sūsanna inrē, 
maṙôngö yik tahëng mameukṙen cha.  

Inchōḵoṙô I Ngam Tameūich 
(Mt 13.1-9; Mk 4.1-9) 

4Ngaich yē yik tömaṙôngö tarik nö hamūl yanihire, ane inrē yik aṅ nuk 
panam nö yihtöre nö in Ò, hĕng ök ṙô Ò inchōḵo ṙô, nö ngö ṙô.  
5Kiröönngöre an ngam tameūch nup kulölre. Ngaich hē ò nö teūch, rēvre nup 
famuk taseū talöökö, ngaich rööntukui anū-ö, yihtöre nup chehechōn inrē nö 
sòkngö u.  
6Rēvre nup famuk kui ihong; sīöplöre anū-ö, ngaich nyangngö pò u nö öt 
nyôp.  

7Fuk ël nup töchökhukūö nup tahëng; hol u ngaich minë töchökhukūö nö 
sīöp, ngaich rāingökui tī tö u.  
8Fuk ël tölöök tumlat nup tahëng, ngaich sīöp, ngaich hēngòng ṙòng. Ngaich 
ngö ṙô Anga-aṅ, hē ṙô Ò tö u. Ngòh tö elnānguvö hökngen ò nö hang.  

Chööḵnyö Ngam Inchōḵoṙô 
(Mt 13.10-17; Mk 4.10-12) 

9Ngaich yik mahaköp nö hatönan tö inlahen ngam inchōḵoṙô.  
10Ngaich ngö ṙô Anga-aṅ, Yī-ö yin tö kē-ĕvkūö pòi hōtu akahalōn tö ngam 
ötmikahkūö sin inlahen ngam pūlngö ngam Tēv; i yip tahëng tak pöri, höng i 
inchōḵoṙô; pò cha nöng meuk, ngaich nöng öt akaha el mat; hang yih cha-a, 
ngaich öt akaha elnang.  

Manah Ngam Inchōḵoṙô I Ngam Tameūich 
(Mt 13.18-23; Mk 4.13-20) 

11Ngih öng kòl inlahen ngam inchōḵoṙô, Ngam kulöl an, ṙô ngam Tēv. 
12Nup mi-i taseū talöökö, cha-a yip hamang yihtöre ngaich ngam sī-ö, nö 
kēḵngö ap ṙô nö ellōn cha; pòn sōtu cha-a nö ṙātö ellōnre, ngaich 
hayöökaṙen.  
13Nup mi-i kui ihong, cha-a yip hamang, ngaich ṙāmölōn sin nö hōḵo ngam 
ṙô, ötṙēhĕvö pöri cha-a; yip töng rahëichtaṙen nö ṙātö ellōnre, ngaich 
ṙāngenre, hē el kanihngen.  
14Nup famuk ël nup töchökhukūö, cha-a yip hamang, ngaich yē rô-òten cha, 
ngaich nup kanôlò, lōn ane inrē minyam, nö rāingökui tī tö cha; ngaich öt 
taneūnguṙen cha-a tö ṙòng.  
15Nup me-el tölöök tumlat, cha-a yip tölöök, tökô-en ellōn, hamang ngam ṙô, 
haköpngöre ngaich, ip manööyö, ngaich nö ṙônguvö.  

Ëāṅvö Tö Rūpikui 
(Mk 4.21-25) 

16Öt tarīkuvö tamôttökūö eṅāvö, ngaich ruptökui e tö kuvôkö, hēk öt ṙātö e 
inrē nö elkatòh chamam. I kui öp tösökhak pöri nö hātömat.  

17Pòn rö-övö nö töhayunkavö öp töthanmeukten min; ötrēhĕn nö tö-
ulāikavöṙen, öp töt akahaiṙen, ane inrē tö-ötteungtökūö nö im hanātö.  
18Haṙēmngenre yin lökten, tö nup ahangre; tön ngòh tö-aṅhaṅv-in, ngaich 
anga-aṅ min tö kē-ĕvkūö; ngòh tötaṅhaṅv-in, ngaich kē-ĕyö min nö in ò öp 
töng mi-in ò, tö lōn ò.  

Yöng Yēsū Tö Yik Kahëm Ò 
(Mt 12.46-50; Mk 3.31-35) 

19Ngaich yihtöre nö in Ò ök yöng Ò kikānö, yik hanöngkisānö Ò inrē; ngaich 
öt kô cha-a nö yihtöre nö in Ò, kūö më tömaṙôngö.  
20Ngaich ngö vine-eny nang Anga-aṅ, Höng sökhak ap yöng Meh kikānö, yip 
hanöngkisānö Meh inrē nöng lā-uk, nö hòṅ meukkūö Meh.  
21Ngaich ngö ṙô Ò nö sap ṙô cha, Ngam yöng Chu kikānö ane inrē yip 
hanöngkisānö Chu, cha-a yip hamang ṙô ngam Tēv, ngaich haköpngöre.  

Vëkö Ngam Chanôchö Ang Yēsū 
(Mt 8.23-27; Mk 4.35-41) 

22Ngaich hĕng heuh ik hē u anū-ö sakāmö, tö Ò nö yôklö nö el kupòk, nö 
holtö yik mahaköp; ngaich ngö ṙô Ò tö cha, Ta-a, töi chuh lā mu-aṅ. Ngaich 
siṙaknyöre cha-a.  
23Ngaich ṙòngmöng kiröönngöre cha-a, ngaich haṙòh Anga-aṅ. Ngaich ök 
yöng chanôchö kuföt nö ël ök mai; ngaich tööḵlö cha-a tö mak, ngaich nö 
kihngen.  
24Yihtöre cha-a nö in Ò nö kilanglen Ò, nö ngö ṙô: Mahaköhöti, Mahaköphöti, 
ötkôlò in. Ngaich choholre anga-aṅ, ngaich vëkö ngam kuföt, ngam ëlmai 
inrē; ngaich ṙāngenre anū-ö, ngaich kalūöng. 
25Ngaich ngö ṙô Anga-aṅ tö cha, Isuh ap mikah yīö? Pa-ekūö ngaich cha-a, 
hĕnghöre pingangkūö; ngaich ngö ṙô cha-a tö höö, Achīö angvö ngòh tamölṙô 
ngam kuföt, ngam mai inrē ngaich hāngö ṙô.  

Halanken Ök Tarik Tö Sī-u Aṅ In 
(Mt 8.28-34; Mk 5.1-20) 

26Chalôḵ cha-a ngaich nö ik panam Keresēn, ök törònglö nö i Këlelī. 

27Ngaich yôkti Anga-aṅ nö el tanyô. Ngaich hĕng tak ök tarik aṅ ök panam, 
mameūkö Ò, tö sī-u aṅ-in. Tömarô-angen ök nöng öt hilāṙu; öt iyöng patī, 
höng i kuikupah.  
28Höng meuktöre anga-aṅ tö Yēsū, ngaich hūḵa, ane inrē afukngöre nö i kūö 
Ò, ngaich pōitô nö ngö ṙô, Sitih falngen öich min in Meh, Yēsū, Me-eṅ kūön 
ngam Tēv Lamātulöng. Ve-ekūö Meh chin, uh chin hakihtuṙen.  
29Pò Ò nö tölṙô yik tötlöök sī-ö nö kunyi-inyre nö ṙā-ang ik tarik. Marò-òten 
an nö in ò; ngaich aṅtuvö anga-aṅ, nö nyanëktö sayōk; ngaich litòknyö u; 
ahōṙi ngaich tö ngam sī-ö nö el-inchōn.  
30Hatönan ang Yēsū, nö ngö ṙô, Achīö ap mine-eny meh? Ngaich ngö ṙô ò. 
Līkiön chin; pòn maṙôngö yik sī-ö nö in ò.  
31Ngaich ve-ekūö Ò cha-a, nö sōten Ò nö tölṙô cha nö kiröönngöre nö chuh ël 
nup tömaṙūnghöti.  
32Tö hĕng mūl nö töpōyen nuk umuh ha-un tö ha-ôkö nö i kui rôngö. Ngaich 
cha-a nö ve-ekūö Ò, nö hökngen cha nö chuh in u; ngaich hökiṙen cha-a tö Ò.  
33Ngaich kunyi-inyre yik sī-ö nö ṙāngö ngam tarik; ngaich kuhēthötre nö i 
nuk ha-un. Ngaich anū-ö nö kumöingöre nö i kui panam, ngaich fuk ël mai; 
ngaich kapah.  
34Höng meuktöre yik maha-ôkö u, tö inlahen u, kiröönngöre cha-a ngaich nö 
ve-eny nö ip panam, i tavat inrē. 
35Kiröönngöre cha-a, ngaich, nö ngëichkö inlahen u, nö yihtöre nö in Yēsū, 
ngaich kôtökūö tök tarik, ök tö-aṅhaṅv-in tö yik sī-ö kumröönngöre, nö 
ūichhaka nö i kalröön Yēsū, nö ngaich nö inyuttö lanööken ellōn; ngaich pe-
ekūö cha-a.  
36Ngaich yik mameūkö e, nö ve-eny nang cha tö ök tö-aṅhaṅv-in tö sī-ö, nö 
lööken.  

37Ngaich ṙòkhöre yik tarik aṅ ök panam i Keresēn, nup töng ranghö e inrē, nö 
ve-ekūö Ò nö kiröönngöre nö ṙāngen cha. Pò cha nö pōyen pinheṅ-eṅkūö. 
Yôklö Anga-aṅ ngaich nö el kupòk, ngaich havantöre.  
38Ve-evkūö pöri Anga-aṅ tö ngam tarik, ngam tö-aṅhaṅv-in tö yik sī-ö 
kumröönngöre; pò ò nö hòṅ in Ò. Tīnirit pöri anga-aṅ tö Ò, nö ngö ṙô,  
39Havantöre man i patīre; ve-eny ṙôken tī ngam Tēv, töpòkūö meh. Ngaich 
kiröönngöre anga-aṅ; keuheūt ngam panam nö ve-eny ṙôken tī Yēsū, töpòkūö 
ò.  

Kūön Yāirös Kikānö Tö Ök Kikānö Lamūölkö Hilā Yēsū 
(Mt 9.18-26; Mk 5.21-43) 

40Ngaich im invantö Yēsū, ha-öinytu yanihih Anga-aṅ tö yik tömaṙôngö; pò 
cha nö ṙòkhöre nöng hökken Ò,  
41Ngaich hĕng taka ök tarik yamihtöre, Yāirös ök mine-eny ò, mākūö ök 
chūök vine-eṅkūötēv; afukngöre anga-aṅ nö i kunröön Yēsū, nö ve-ekūö Ò, nö 
yihtöre nö i patī ò.  
42Pò ò nö hĕng tak kūön tö kikānö, ök töng hĕng maneuk, tö nët sīön höiny 
samyeūheu, tö hòṅ kapah. Ngaich hē Ò nö kiröönngöre, ngaich më 
tömaṙôngö nöng singngen Ò.  
43Ngaich hĕng taka ök kikānö tö nët sīön samyeūheu kunnyahen, tökeuheūtö 
tī tö nuk nômöre nö i lame-en tövahavö; ngaich nöng öt lanöökuṙen.  
44Yihtöre nö i uk Ò, ngaich lūölkö hilā Ò. Ngaich ilööṙen ök kunnyahen ò nö 
nyôklö.  
45Ngaich ngö ṙô Yēsū, Achīö ap lamūölken Chu? Ngaich ṙòkhöre nöng rö-öv 
ṙô, ngaich ngö ṙô Pītör, yik hamòl ò inrē, Mahaköphöti; sīngi Man tö vē 
tömaṙôngö, ane inrē kirāchi.  
46Ngaich ngö ṙô ang Yēsū, Hĕng taka tal öp lamūölken Chu; tön akahngen 
ngam kanô-òṅ Chin, nö kiröönngöre nö ṙāngen Chu.  

47Höng meuktöre ngam kikānö töre nö öt hayunkaṙen, ngaich pa-ekūö anga-
aṅ, ve-eny ap löktötīre anga-aṅ nö lūölken Ò, i kūö më tömaṙôngö tarik; tö ò 
inrē nö lööken.  
48Ngaich ngö ṙô Ò tö ò, Kakūönö, ap mikah meh ap tölöökentī tö meh. 
Kumchikngöröönre man kuṙòh kiröönngöre.  
49Ṙònghöichṙô Anga-aṅ, hĕng tak ngaich ök yamihtöre, nö ṙā-ang patī ngam 
mākūö chūök vine-eṅkūötēv, nö ngö ṙô, Kapah ök kūön meh nö ngaich; un 
līptuṙen ngam Mahaköphöti.  
50Hāngö e pöri Yēsū, ngaich sapṙô ò, Um pa-ekūö; höng ṙātö ellōnre; ngaich 
lööken min anga-aṅ.  
51Chalôḵ Anga-aṅ nö im patī, ngaich öt hōtö töng tarik nö kuhēthötre nö hol 
Ò, höng hēḵ Pītör, Yôhan, ane inrē Yāköp, tö nak yöng ngam nyīö kikānö 
inrē. 
52Ṙòkhöre ngaich nö peuiny, ane inrē harāman; ngaich ngö ṙô Ò. Ui peuiny; 
tön öt kapah an; höng haṙòh pöri 
53Ngaich cha-a nöng minônngöre, nö hayīölngen Ò; pò cha nö akahalōn tö ò 
nö kapah.  
54Keuheūthëtī Anga-aṅ nö ha-ōnyen cha; kētam Anga-aṅ tö kël ò, havëken ò, 
nö ngö ṙô, Kun kikānö, choholre man.  
55Ngaich ök ma-alaha ò nö havantöre, ilööṙen anga-aṅ nö choholre. Ngaich 
Yēsū nö tölṙô kinëtö nya-aṅkūö ò.  
56Pingangkūö ngaich minā yöng ò; sōḵoti pöri Anga-aṅ tö vine-eny nang 
tarik, tö inlahen tī Ò.  

T. Lūkös 9 

Tīn-ngö Yik Tönëtsīön Tak Ang Yēsū 
(Mt 10.5-15; Mk 6.7-13) 

1Have-eti Anga-aṅ tö yik tö nët sīön taka, nö ṙòkhöre ngaich kē-ĕkūö cha tö 
kanô-òṅ ane inrē minhôiṅyö tö sī-ö, ane inrē inlanken invah.  

2Tīnirit cha-a ngaich tö Ò, nö mumkahten tö ngam pūlngö ngam Tēv, ane 
inrē halanken tövahavö.  
3Ngaich ngö ṙô Ò, tö cha, Ui kahëkuvö öi im kinṙönngöre un rēhĕn tinkung, 
un rēhĕn inyul, un rēhĕn nya-aṅ, un rēhĕn rupīö, ui rēhĕn nëtö inyut.  
4Ngaich yē nup töyô-òv patī chūök yīö kuhēthötre, in e ngaich höngngöh; 
ngaich hēk kiröönngöre.  
5Ngaich yē ṙôngö yip samôḵen yīö yē yīö pöchö kiröönngöre ṙāngö ngam 
panam, pitōngngö pitung kunröönre pöichö, minkahngö cha.  
6Kiröönngöre cha-a, ngaich lök i nup tuhēt, mumkahten tö ngam tölöök 
inhānga, ane inrē keuheūt chūökre nö halanken tövahavö.  

Pinhe-eṅkūö Heròt 
(Mt 14.1-12; Mk 6.14-29) 

7Hang nup töngaichngen ang Hērôt ök kun rācha, ngaich pa-ekūö anga-aṅ; 
pòn rēvre yik tö ngö ṙô, tö Yôhan nö havanlöre, nö ṙā-ang yik tökapah. 
8Rēvre töng ṙô, tö Ēlaicha nö meūkö; rēvre yik tahëng tö ngö ṙô, Hĕng taka 
An aṅ i yip höteh pròfĕt mahavanlöre.  
9Ngaich töngö ṙô Hērôt röki likeun ök Yôhan tö chu. Achīö angvö ngòh, ngam 
ahang inlahen chu tö töngatī. Ngaich hòṅ meukkūö Ò anga-aṅ.  

Hanëṅlö Yik Tö Taneūi Köṅny Ang Yēsū 
(Mt 14.13-21; Mk 6.30-44; Jn 6.1-14) 

10Ngaich yik tanīnöṙô, tö invantöre, nö vë-eny nang Ò tö nuk tö ngaich ngen 
la-en re kē-ĕyö ngaich cha-a tö Ò, nö ṙuhöyö nö ip panam Petsĕitā. 
11Akaha lōn pöri yik tömaṙôngö ngaich tömrit Ò; ha-öinytu yanihi cha-a 
ngaich tö Ò; ngaich vënyu nang cha-a tö ngam pūlngö ngam Tēv, ngaich yik 
tö hòṅ halankaṙen, nö halankaṙen tö Ò.  
12Ngaich ngam sakāmö nö hòṅ harap. Yihtöre ngaich yik tö nët sīön taka, nö 
ngö ṙô tö Ò, Tīnngörit më tömaṙôngö; hòṅ cha nö chuh tuhēt, tavat inrē tö 
röhta; nö chūökuvö, kēḵ nya-aṅkūöre inrē; tön el-inchōn ön ngih chūök hī 
ihih.  

13Ngaich ngö ṙô Anga-aṅ tö cha, Kētö nya-aṅkūö cha yin yī-ö. Ngaich ngö ṙô 
cha-a, Öt sinṙaklukūö nun në in ih, töng tamneui ròtī, ma-anët nòng kāḵ, yē 
ih öt kiröönngöre öi havah nya-aṅkūö më tö maṙôngö tarik.  
14Pò cha nö taneui köṅny tum taka. Ngaich ngö ṙô Anga-aṅ tö yik mahaköp, 
Ha-ūichngen cha nö kö taneui anāi i töhĕng mūl.  
15Ngaich ngatī cha-a, nö ha-ūichngen cha nö ṙòkhöre.  
16Kētam Anga-aṅ tö minë tö taneui ròtī, minë tönët nòng kāḵ inrē ngaich 
môklökūöre nö el halīöngö, hakôlò u Anga-aṅ; ngaich tikāchö u, ngaich kē-ĕti 
nö i yik mahaköp nö kē-ĕkūö yik tömaṙôngö.  
17Nyā ngaich cha-a, ngaich ṙòkhöre nö tööḵngen, ngaich kē-ĕ nuk chööḵkūö 
cha, nuk töng laköla, nët sīön kumvôkö.  

Ṙahônyö Pītör Tö Yēsū 
(Mt 16.13-19; Mk 8.27-29) 

18Ngaich hē Ò nöng hĕng taka nö ve-ekūötēv, hōlu. Anga-aṅ tö yik mahaköp, 
ngaich hatönö cha Anga-aṅ nö ngö ṙô, Achīö öich kan, tö ṙô vē tömaṙôngö?  
19Ngaich ngö ṙô cha-a, nö sapṙô Ò, Yôhan Öp Vamôk; rēvre pöri yip tö ngö 
ṙô, Ēlaicha; hēk yip tahëng tö ngö ṙô, Hĕng taka ap aṅ i yip höteh pròfĕt, 
mahavanlöre.  
20Ngaich ngö ṙô Anga-aṅ tö cha, Achīö öich rih Chu-ö tö ṙô yīö? Ngaich ang 
Pītör nö sapṙô Ò nö ngö ṙô, Kristū ngam Tēv Man.  

Ṙôtö Ngam Kanihngen Tö Ngam Kinpāhare Ang Yēsū 
(Mt 16.20-28; Mk 8.30—9.1) 

21Ve-evkūö ngaich cha-a tö Ò, nö sōtu nö ve-eny e nö i tarik.  
22Nö ngö ṙô, Pōyen kanihngen ön min ngòh Kūön Tarik: sōḵovö ön min tö yip 
mākūö, yip kūönṙô, yip kamūich inrē; fëli ngaich; im linūöi sumkam nö 
hachohlöngö.  
23Ngaich ngö ṙô Anga-aṅ tö cha nö ṙòkhöre, Yē ngòh tarik tö hòṅ yihtöre nö 
tömrit Chu, hökngen ò nö hayëḵngenre, nö kēḵ ngam töhakālö örheūheu, 
ngaich tömrit Chu.  

24Pò ngòh tö hòṅ hayööken nômöre, nö ötteūngen min tö e; ngòh tö-
ötteūngen pöri tö nômöre min, tö pòkūö Chu, anga-aṅ min mahayööken e.  
25Asuh ap öre kanôlò ngòh tarik, yē ò nö teūngen töng taṙòkhöre panam; 
ngaich pöri nö ötteūngen tö nômöre, nö ötinkôlò?  
26Pò ngòh tösirōngkūö min tö Chu, tö në ṙô Chu inrē; anga-aṅ min 
tösumrōngikūö tö ngòh Kūön Tarik, yē Ò nö yihtöre nö ip kanôlòre, kanôlò 
ngam Yöng inrē, yip töhet ma-ahānga inrē.  
27Tökô-ò ṙô Chin tö yīö, Rēvre yip samökhaka in yīö nö ihih, yip tö öthōḵ nö 
kapah hanöng saha mat cha nö meuk ngam pūlngö ngam Tēv.  

Ngam Inṙīngöre Yēsū 
(Mt 17.1-8; Mk 9.2-8) 

28Ngaich hëvhöre hang sumkam, tökinheūṅten në ṙô, ngaich Anga-aṅ nö 
holten Pītör, Yôhan, ane inrē Yāköp, nö yônlö nö i kui rôngö, nö ve-ekūötēv.  
29Ngaich hē Ò nö ṙòngmö ve-ekūötēv, ngaich haṙī-ingre ök kūö Ò nö isoh, 
pachālamat inrē.  
30Ngaich nët taka nak tarik vame-eṅkūö Ò, nā Môsös, nā Ēlaicha;  
31Nak tömeūkö nö im kanôlò; nö ve-ekūö Ò tök kinpaha Ò, ök keuheūtngen Ò 
nö i Yerūsalem.  
32Ngaich ang Pītör, nak hol ò inrē, nö kalēḵ ĕmat nö haṙòh. Ngaich hē cha nö 
aṅhen takô, ngaich meuk kanôlò Ò cha-a nak tö nët taka inrē tarik hol Ò nö 
sökhaka.  
33Ngaich ik chanuhu cha nö ṙāngen Ò, ngö ṙô ang Pītör tö Yēsū, 
Mahaköphöti; kuchīken in öre öi ihih. Ta-a, töi lūöyö vahī tö inrūkui; hēngö 
inrūkui Me-eṅ, hēngö inrūkui Môsös, hēngö inrūkui Ēlaicha; nöng öt 
akahalōn tö ṙôre.  
34Ṙònghöichṙô anga-aṅ tö u, chalôḵ ngaich ök taṙul, ngaich hanyattökui cha. 
Ngaich pa-ekūö cha-a, tö inlahenre nö ël ök taṙul.  
35Ngaich hĕng ök ṙô lamöktö ël ök taṙul, töngö, Kūön Chu Ön ngòh, katöllö 
Chu; hang ṙô Ò yin.  

36Keuheūthëṙen ngam ṙô, ngaich Yēsū nöng hĕng tit taka. Höng öt ṙô-òv cha-
a, ngaich öt vahënyu nang tö tarik inrē hē-e, tö nuk töngaichngen maheuṅk 
cha.  

Halanken Ök Kun Nyīö Tö Aṅhav Alaha Tö Sī-ö 
(Mt 17.14-18; Mk 9.14-27) 

37Ngaich im tahëngngöre sumkam, hē cha nö yônti, nö ṙā-ang kui ap ṙôngö; 
höngökūö Anga-aṅ ngaich tö yik tömaṙôngö tarik.  
38Ngaich hĕng taka ök tarik i më tömaṙôngö, töngö ṙô, Mahaköphöti; ve-ekūö 
Meh chin, Öm ngëichkö ngòh kūön chu; tön töng humeng maneuk ön, nö 
kūön chu. 
39Ngaich kē-ĕyö anga-aṅ tök sī-ö, ngaich hönglūk anga-aṅ nö hūḵa; pilönö 
anga-aṅ tö ò, ngaich atēngakūö; kihngen chanuhu anga-aṅ nö ṙā-ngen Ò, 
ngaich pōihangentī tö ò nö taleuich.  
40Ve-ekūö më mahaköp chin nö in Meh taheui, nö kēḵngen ò; ngaich rö-ö 
cha-a nö kô.  
41Ngaich sapṙô ò Yēsū nö ngö ṙô, Ō tötmikahavö tūmö tövāchöku-ö; i rô-òten 
Öich min holtöṙah yīö? I rô-òten manöiyö Öich min in yīö? Kētö ngam 
kūönre man ihih.  
42Ṙòngmöng yihtöre anga-aṅ, ngaich ngam sī-ö nö afukngen ò, ane inrē 
pilönan nö kalē-ĕtī. Vëka pöri ngam tötlöök sī-ö tö Yēsū; ngaich lööken ngam 
nyīö, ngaich kētuvö tö Ò nö ik yöngre. Ngaich cha-a nö ṙòkhöre nö 
pingangkūö tö kanôlò ngam Tēv.  
43Ngaich ṙòngmöng pingangkūö cha-a tö nuk tī Ò,  

Ṙôtö Ngam Kinpāhare Hēk Angā-aṅ 
(Mt 17.22-23; Mk 9.30-32) 

ngaich ngö ṙô Anga-aṅ tö yik mahaköp,  
44Hökngen në ṙô yin nö meuthöt nö elnang yīö; pò ngòh Kūön Tarik min nö 
kētuvö nö eltī tarik.  
45Öt akaha el nang pöri cha-a tö ṙô Ò; hayūni ök nö in cha; lökten cha nö öt 
kô nö meukö e; ngaich pa-ekūö cha-a nö hatönan tö e.  

Achiö Ap Tö Pōiyö? 
(Mt 18.1-5; Mk 9.33-37) 

46Ap yòh ap vö min töpōyö tö cha ngö lōn cha-a nö in re.  
47Ngaich hē Yēsū nö meuk ngam lōn cha, hĕng tak kahëḵ Anga-aṅ tö kun 
nyīö, ngaich ha-ūichlöngö tö Ò nö i taseū Ò.  
48Ngaich ngö ṙô Ò tö cha, Yē ngòh hamôḵòṅ ngòh kun nyīö min, nö i Mine-
eny Chu, ngaich hamôḵen Chu. Ngòh hamôḵen Chu min, ngaich hamô-òṅ 
ngam tamin ngen Chu. Pò ngòh tökūöṅnö nö in yīö ṙòkhöre, anga-aṅ tö pōyö.  

Ngòh Töt Lā-al Hī Holhī Anga-aṅ 
(Mk 9.38-40) 

49Ngaich ngö ṙô Yôhan nö sapṙô Ò, Mahaköphöti; hĕng taka ök maheuṅk ih, 
maha-ōngö sī-ö nö i Minënyö Meh. Ngaich sōtu anga-aṅ tö ih, pò ò nö öt 
tömrit ih.  
50Ngö ṙô pöri Yēsū tö ò, Un sōtu ap; tön ngòh tötmirëich tö yīö, anga-aṅ an 
lamā in yīö.  

Öt Hōḵen Yēsū Yik Aṅ Samarīa 

51Ngaich hē ranöhta yanihih sakāmö Ò, nö kēḵlöngö; hachip kū-öre Anga-aṅ 
nö chuh Yesūsalem.  
52Ngaich tīnngö ma-ahānga nö urēhĕkūö Ò. Kiröönngöre cha-a ngaich, ngaich 
kuhēthötre nö i tuhēt yik aṅ Samariā, nö halēnken yanihih Ò.  
53Ngaich öt hōḵovö Anga-aṅ tö cha, pò Ò nöng sā tö kū-ötö Yerūsalem nö 
kiröönngöre.  
54Höng meuktöre nak mahaköp nāṅ Yôhan, nāṅ Yāköp, tö e, ngaich ngö ṙô 
cha-a tö Ò, Mā, hōḵ Öm öre tö ih tölṙô tameūyö öp ṙamā-ang el halīöngö, nö 
famöngngen cha; sā tī Ēlaicha 
55Havöölökūöre Anga-aṅ, ngaich vëken cha; ngaich ngö ṙô Ò, Rö-ö yin 
akahalōn tö fanöinylö löknyö yīö öi havëkö e.  
56Pò ngòh Kūön Tarik nö öt yamih nö famël, mahayööken unhôṅmö tarik 
pöri. Ngaich cha-a nö chuh ik tahëng tuhēt.  

Yip Töhòṅ Tömrit Yēsū 

(Mt 8.19-22) 

57Ngaich hē cha nö ṙòngmö kiröönngöre nö el talöökö, ngaich hĕng taka ök 
tarik töngö ṙô tö Ò, Mā hòṅ tömrit Meh chin, yē öp töng kū-ö Meh 
kiröönngöre.  
58Ngaich ngö ṙô Yēsū tö ò, Kilmīṙu nun në am aṅ el-inchōn; fônguvö në 
chehechōn; ötrēhĕn pöri ngòh Kūön Tarik nö chūöku ṙanôlngö kui.  
59Ngaich ngö ṙô Ò tök tahëng taka, Tömrit Chu man. Ngö ṙô pöri anga-aṅ, 
Mā; hökngen chu, urĕh kiröönngöre, öich ulngö öp yöngre.  
60Ngaich ngö ṙô Anga-aṅ tö ò, Hökngen yip tökapah nö ulngö kupahre. 
Kiröönngöre pöri me-eṅ, kuṙòh; ahangkö ngam pūlngö ngam Tēv, i 
tömaṙôngö.  
61Hĕng taka ök tö ngö ṙô inrē. Mā; hòṅ tömrit Meh chin; hökngen chu pöri 
urĕh, öich have-engritre i yip aṅ patī chu.  
62Ngaich ngö ṙô Yēsū tö ò, Öt tarīkuvö kamëkö sanapre nö eltīre, ngaich tēk 
unôch, nö töhōḵovö nö im pūlngö ngam Tēv.  

T. Lūkös 10 

Tīnngö Yik Tö Sat Anāi Tumtak Ang Yēsū 

1Keuheūthëṙen anū-ö, ngaich ngam Mā nö vīlö yik tahëng tö sat anāi; kö ka-
anët taka cha-a nö tīnirit tö Ò, nö urēhĕkūö Ò, nö i nup panam, nup yahihih 
Ò Anga-aṅ inrē. Ngaich ngö ṙô Ò tö cha.  
2Pōyen nun në sāiny; kūöṅnen pöri vē töla-evṙen. Ve-ekūö ngam Mā në sāiny 
yin lökten, hòṅ Ò nö tīntö töla-evṙen nö i minë sāiny Ò.  
3Kiröönngöre yin kuṙòh, yĕh meuk; tīnngen yīö Chin, sā pököre nö el ṙôngö 
nup aṅ el-inchōn am.  
4Ui kēḵ rupīö, ui inyūluvö, ui kunröpuvö, ane inrē ui salām tarik el talöökö.  
5Yē ap töng chūök yīö min patī kuhēthötre, urĕh ngö ṙô, Kumchikṙen yēḵ i 
ngih patī.  

6Yĕn aṅhaṅvö angū-ö tö kūön kumchikṙen, ngaich in e tī yī-ö töp 
kumchikṙen. Yĕn rö-övö pöri, ngaich havantu angū-ö nö hēk nö in yīö. 
7Höngngöh, in e angū-ö patī. Nya-aṅv kūö, òk inrē, höng sā kine-eṅkūö yīö tö 
cha; pò ngòh töla-evṙen nö tö hòṅ ṙāyu. Ui kiröönngöre ṙāngö ngam töhĕng 
patī, öi chuh im tahëng.  
8Yē öp töng panam chūök yanihih yīö, ngaich hōḵov yī-ö tö cha; nya-aṅvkūö 
tö nup töng silô tö cha nö i kūö yīö. 
9Halanken tövahavö yip mi-in e; ngö ṙô tö cha inrē, Röhta yanihih an ngam 
pūlngö ngam Tēv, nö in yīö.  
10Yē öp töng panam chūök yanihih yīö, ngaich öthōḵov yī-ö tö cha; 
kiröönngöre yī-ö ngaich el talöököre, öi ngö ṙô, 
11Ötrēhĕn nun në pitung ngam panam yīö, nö köp nö i röön ih, chūtngö u in, 
minkahngö yīö. Akahalōn pöri yē tö ngih, tö ngam pūlngö ngam Tēv nö röhta 
yanihih nö in yīö.  
12Ngö ṙô Chin tö yīö, Mööḵlö ṙôkhangen ötkanôlò an min angū-ö panam, tö 
Sôtöm, ip hē e angū-ö sakāmö.  

Töt Kòlò Panam 
(Mt 11.20-24) 

13Tötkôlò man me-eṅ kòrasin, Petsĕitā. Pò nup la-en kanôlò öre nö 
ngaichngen nö i Tūrös, Sītōn inrē, nup tö ngaichngen nö in yīö; ngaich öre 
cha-a nö marô-angen nö havöötö ellōnre, ūichhaka nö inyut tö sāk, situm 
inrē.  
14Mööḵlö ṙôkhāngen ötkanôlò pöri min Tūrös, Sītōn inrē, tö yīö ip hē öp 
kinṙôka,  
15Me-eṅ inrē Kafarnahum; hapōilöngö öm min el halīöngö? Rö-ö; chuh el 
kitēlköre man min.  
16Ngòh hamang ṙô yīö, ngaich hang ṙô Chu. Ngòh samôḵen yīö, ngaich 
samôḵen Chu. Ngòh samôḵen Chu, ngaich samôḵòṅ ngam tamīnngen Chu.  

Invānö Yik Tö Satanāi Tumtak 

17Holtö ṙanāmölōnre yik tö sat anāi nö havantöre; ngaich ngö ṙô cha-a, Mā; 
uroh yip sī-ö nö hang ṙô ih, i Mine-eny Meh.  
18Ngaich ngö ṙô Anga-aṅ tö cha, Meuk ngam sī-ö Chin, nö suktöre, sā 
hanyālö, nö ṙā-ang el halīöngö. 
19Yĕh meuk; ngaich Chin kē-ĕkūö yīö tö kanô-òṅ yīö rööntökui pēch, 
tökanaptöritre inrē, ane inrē i kumlēḵ ngòh tökunyahaṅelmat. Öt 
töchökhuṙenvö min tö yīö.  
20Uh pöri öi ṙāmölōn i ngih, tö më sī-ö nö hang ṙô yīö; ṙāmölōn pöri tö 
kinūichngö nup minënyö yīö nö el halīöngö.  

Ṙāmölōn Ang Yēsū 
(Mt 11.25-27; 13.16-17) 

21Ik hē e, Anga-aṅ nö ṙāmölōn nö im Töhet Fanöinylö, ngaich ngö ṙô Ò, Ha-
öinyö Meh Chin, Ō Kayöngö, Mā ngam halīöngö, ngih tumlat inrē; pò Meh 
hayunngö në i vē tö-akaha, ane inrē vē tö-akaha-elnang; hameuktu pöri anū-
ö, nö i nyīö. Hôṅ, Kayöngö; pò e nö tölöök nö i kūö meh.  
22Ṙòkhöre nun në chehen nö kētuvö nö in Chu, tö ngam Yöng Chu. Ngaich öt 
hĕng tak tö-akahakūö tö ngam Kūön, höng ngam Yöng; ane inrē öt hĕng tak 
tö-akahakūö tö ngam Yöng, höng ngam Kūön, ngaich yip töhōḵov tö ngam 
Kūön nö hameukhumat.  
23Havööhöl Anga-aṅ tö kūöre nö i yik mahaköp, ngaich ngö ṙô Ò, nö ulāikôre, 
Tökôlò nup mat, nup mameuk në maheuṅk yīö.  
24Ngö ṙô Chin tö yīö, Maṙôngö yik misī pròfĕt, tö hòṅ meuk në maheuṅk yīö; 
ngaich nö öt meūkö u; tö hòṅ hang në ahang yīö inrē ngaich nö öt hāngö u.  

Tö Akāha Aṅ Samarīa (Inchōḵoṙô) 

25Hĕng taka ök mahaköptö ngam chöngö, samöklöre nö kalah, nö ngö ṙô. 
Asuh ap min la-en chu hòṅ chu amīnuvö tö ngam tö-örheūheu-aṅ nômö? 
26Ngaich ngö ṙô Anga-aṅ tö ò, Asuh ap tökūichiyö nö im chöngö? Sitih ṙô öm 
ve-ekūö e?  

27Ngaich anga-aṅ nö sapṙô Ò, nö ngö ṙô, Hāngenlōn man tö ngam Mā Tēvre, 
holtö ellōnre, holtö nômöre, holtö kanô-òṅre; holtö kuilōnre; ane inrē 
hāngenlōn tö holre, sāre töre.  
28Ngaich Anga-aṅ nö ngö ṙô tö ò, Huveū-eu ṙô man, sāpö e. Ngatī man yēḵ; 
ngaich min öm aṅ. 
29Ngaich pöri anga-aṅ nö hòṅ halöököre, ngaich ngö ṙô ò tö Yēsū, Achīö ap 
hol chu?  
30Ngaich Yēsū, nö sap ṙô ò nö ngö ṙô, Hĕng taka ök tarik, ṙamā-ang 
Yerūsalem, nö chuh Yerikō; ngaich kööḵlö anga-aṅ tö yik tötūmu, yik 
lamuhngö hilā ò, ngaich fëlan; kiröönngöre ngaich, ṙāngen ò nö öhngen nö 
kapah.  
31Ngaich i inmahten hĕng taka ök kūönṙô lamök im talöökö; höngmeuktöre 
anga-aṅ tö ò, ngaich chööḵngen ò, nö hakūnngöre.  
32Ngatī inrē hĕng taka ök kūön Lēvī, hē ò nö yihtöre nö im chūök ò, ngaich 
meūkan, chööḵngen ò ngaich nö hakūnngöre.  
33Hĕng taka pöri ök aṅ Samariā, hē ò nö kiröönngöre, ngaich lök in ò; höng 
meuktöre anga-aṅ tö ò, ngaich, aheūkölōn.  
34Yih töre ngaich nö in ò, haṙung nuk vah ò ngaich, fòhtukūö anū-ö tö tavī-i, 
vāin inrē. Ha-ūichlöng anga-aṅ ngaich nö i uk ök chūök ò chehechōn; kētuvö 
ngaich anga-aṅ, nö ël ap chūök haneūheuṅ patī; ngaich meukṙen ò.  
35Im huṙöich anga-aṅ nö nët tāk kahënyi tö rupīö ngaich kētö u nö ik yōm 
ngam patī, nö ngö ṙô, Meukṙen ò; kē-ĕkūö meh chin min yē meh pōihangen 
tī, yē chu min hēk havantöre.  
36Ök yòh ök tö më tö lūöi taka, lōn meh, hol ò ök tökööḵlö tö tötūmu. 
37Ngaich ngö ṙô anga-aṅ, Anga-aṅ ngam tö aheūkölōn tö ò. Ngaich ngö ṙô 
Yēsū tö ò, Kuṙòh; ngatī man yēḵ me-eṅ.  

Chöhken Mārtha Nāṅ Mëri Ang Yēsū 

38Ngaich hē cha nö kiröönngöre, kuhēt ngaich nö ik tö hĕng tuhēt; ngaich 
hĕng taka ök kikānö, Mārta ök mine-eny ò, hachūöklen Ò anga-aṅ nö i patīre.  
39Hĕng taka ök kanānö ò, Mariā ök mine-eny ò, ök töng amūichhaka nö i 
röön ök Mā, nö hang ṙô Ò.  
40Ngaich ang Mārta nö rëtnyi elmat nö meukṙen nya-aṅkūö. Ngaich yihtöre 
nö in Ò, nö ngö ṙô, Mā, rö-ö Öm hòṅ vëkö ngam kahëm chu, tö ò nöng 
ṙāngen chu hĕng taka, öich meukṙen. Lökten Man yĕh tölṙô ò, hòṅ ò nö 
holṙen chu.  
41Ngaich ngö ṙô ngam Mā, nö sapṙô ò, Mārta, Mārta; törëtnyi-elmat, ane inrē 
famëkö tökeuheūttöre chehen.  
42Hĕngtöre öp tö hòṅ in meh; ngaich an Mariā nö kēḵ ngam tölöök lā-a, ngam 
tötkanëḵngen min nö in ò.  

T. Lūkös 11 

Haköptö ngam Vinë-ekūötēv ang Yāsū 
(Mt 6.9-13; 7.7-11) 

1Ngaich hē Ò nö ve-ekūötēv, nö hĕngkang chūök; keuheūthëṙen Anga-aṅ, 
hĕng taka ök mahaköp tö ngö ṙô tö Ò, Mā; haköpten ih Man tö vine-ekūötēv, 
sā Yôhan inrē nö haköptö yik mahaköp nö in ò.  
2Ngaich ngö ṙô Anga-aṅ tö cha, Ngö ṙô yin yĕi ve-ekūötēv, Kayöngö aṅ el 
halīöngö; töhet an yēk ngam Minënyö Meh: yih an yēḵ ngam pūlngö Meh; sā 
ngam lōn Meh nö ngaich nö el halīöngö, ngati hökngen e yēḵ ing panam inrē.  
3Kē-ĕti tö taheui, nup tö örheūheu nya-aṅkūö ih.  
4Aṙē-ĕl tökööl ih, sā ih īhö inrē aṙē-ĕl yip töhötehevö nö in ih. Uh öi kētu im 
kinlaha: ṙānyen ih pöri ṙā-ang im tötlöök.  
5Ngaich ngö ṙô Anga-aṅ tö cha, Achīö ap öre töhĕng tak hol tö yīö, ngaich 
yihtöre nö in ò tö chūöl hatööm, nö ngö ṙô tö ò, Hol chu, lūöi hata man 
haṙūönghökūö chu tö ròtī.  
6Tön yamihiv chin töholre, mi-ip kinröönngöre: ngaich öich öt huveū-en 
meukṙen ò.  

7Ngaich löknyö lātuhēt ṙô anga-aṅ, nö sapṙô ò, nö ngö ṙô, Uh chin asānkaṙen, 
löphakkūö an ngam inkūp; holtuṙah chin inrē tö vē nyīö, öich el chamamre. 
Öt kô chin choholre, öich kē-ĕkūö Meh.  
8Ngö ṙô Chin tö yīö, pòrô anga-aṅ nö ötkô nö choholre nö kē-ĕkūö ò, pò ò nö 
hol ò; ngaich pò ò nöng iṙuhöṙô nö have-a, ngaich choholre anga-aṅ, nö kē-
ĕkūö ò, sā tūmö lōn ò.  
9Ngö ṙô Chin inrē tö yīö, Havë-a, ngaich kē-ĕvkūö min yī-ö; lūka, ngaich 
teūngen min yī-ö; kuröngkökūö inkūp, ngaich löpnyukūö min yī-ö.  
10Pò ngòh mahavë-a nö teūngen; ngòh lamūka inrē, nö kôtökūö: ngòh 
kumröngkökūö inkūp inrē, nö löpnyukūö.  
11Achiāp öre tö yīö yī-ö inyöngö, öp tö havëkakūö tö kūönre tö ròtī, ngaich 
kē-ĕkūö ò tö ihong?  
12Hēk yĕn havëkö kāḵ, ngaich anga-aṅ nö kē-ĕkūö ò tö pēch nö ṙënngen 
ngam kāḵ? Hēk yē ò nö havëkö uhöö, kô-òren ang nö kē-ĕkūö ò tö 
tökanaptöritre?  
13Yē yīö yī-ö yih, tö-ötlanöökuvö, öi akahalōn tö tölöök kahëtöre i më kūön 
yīö; i ṙôkhöltī ang öre ngam aṅ el halīöngö Yöng yīö, nö kētö ngam Töhet 
Fanöinylö nö i yip mahavë-a nö in Ò.  

Yēsū Tö Pē-elsipul 
(Mt 12.22-30; Mk 3.20-27) 

14Ngaich ahōngö sī-ö Anga-aṅ nö ik tötkô nö ṙô-òv. Ngaich chuhhë ngam sī-ö, 
ngaich ngam tarik tötkô nö ṙô-òvö, nö kahôka, Ngaich më tömaṙôngö nö 
pingangkūö.  
15Rēvre pöri yik aṅ in cha, tö ngö ṙô, Pĕ-elsipūl an ngam mākūö vē sī ö, aṅtī 
Ò nö ahōngö sī-ö.  
16Ngaich tahëng yik kamlahan, ve-ekūö Ò tö min kahngö aṅ el halīöngö.  
17Akahalōn pöri Anga-aṅ tö ellōn cha, ngaich ngö ṙô tö cha. Ötkôlò nun në 
pūlngö tö tīre, yē u nö surīkhen höö.  

18Yē ngòh Sātān nöng surīkhöre, sitih höng nganöhö öng ngam pūlngö ò. Pò 
yīö ṙô-òv tö Chu, Öich lökten Pĕ-elsipūl tī ahōngö sī-ö.  
19Yē Chu, lökten Pĕ-elsipūl tī Öich ahōngö sī-ö; lökten in chīö tī yip kūön yīö 
nö ahōngen cha? Lökten yip min nö kamhôkken yīö.  
20Yē Chu pöri aṅtī tö kuntī ngam Tēv Öich ahōngö sī-ö; ngaich ngam pūlngö 
ngam Tēv nö yih nö in yīö.  
21Yē ap tökalēḵ tarik nö aṅhaṅv eltī nö aṅtö patīre, ngaich kuchīken minë 
inlānen ò.  
22Yihtöre pöri ap tökalēḵ tö ò, nö in ò, ngaich mihôiṅ tö ò, kē-ĕyö ngaich nö 
ṙòkhöre nup aṅtī ò, nup chūök ò nö hayönglenre; katölhukūö cha-a ngaich tö 
nup chehen tö ò.  
23Ngòh töt mi-in Chu, tö sumrīk tö Chu; ngòh tötmahamūltöre nö in Chu, 
töng parāta.  

Invānö Ngam Tötlöök Sī-ö 
(Mt 12.43-45) 

24Yē ngam tötlöök sī-ö nö kunyī-inyre nö ṙā-ang i tarik, ngaich lök ël ap 
chūök tötmākuvö, chöh chūökre nö heūheure. Ngaich öt kanôtukūö, ngaich 
ngö ṙô; Hòṅ havantöre chin ip patīre ṙahāngö chu.  
25Chalôhë anga-aṅ, ngaich kôtökūö tö e, nö fôhòh hanyötö inrē.  
26Ngaich kiröönngöre anga-aṅ, sat tak kahëḵ tö tahëng holre tö yip tömööḵlö 
ötlanöökö sī-ö tö ò; kuhēthötre cha-a ngaich nö iyöng in e. Ngaich ngam 
manā-aṅ inlahen ngam tarik, nö mööḵngöre ötkanôlò tö ngam mu-urĕh.  

Tökò-en Ṙanāmölōn (Inkòlò) 

27Ngaich hē ṙô Ò tö u, hĕng tak ök kikānö aṅ i yik tömaṙôngö, hamūḵa nö 
ngö ṙô tö Ò, Tökôlò ap chūökkanūönö, ap chūök Meh; nup pahōḵ Meh inrē 
teh.  
28Ngö ṙô pöri Anga-aṅ, Hôṅ kô; tökôlò yin vē hamang ṙô ngam Tēv, ngaich 
haköpö e.  

Lōn Tö Minkahngö 
(Mt 12.38-42) 

29Ngaich hē yik tömaṙôngö nö hamūlöre nö in Ò, ngaich rĕhnyôre Anga-aṅ 
nö ngö ṙô, Tötlöök ön ngih tūmö; chöh minkahngö ön; öt kē-ĕvkūö pöri angū-
ö min tö minkahngö Yôna.  
30Pòn sā Yôna nö ngaich nö minkahngö, nö i yik aṅ Ninēvē, ngatī min inrē 
ngòh Kūön Tarik nö i ngih tūmö. 
31Ngam rānī aṅ lā lòhngö choholre min, nö im kinṙôka, nö hol vē tarik ngih 
tūmö, ngaich öthakôlò cha min; pò ò nö yihtöre nö ṙā-ang ip manā-ang kūö 
ngih panam, nö hang mikah Sòlòmön; yĕh meuk, ngòh ihih tömööḵlö ṙôkö tö 
Sòlòmön.  
32Sök löre min yip tarik aṅ Ninēvē nö hol ngih tūmö, ngaich öthakôlò e min; 
pò cha nö havöötö ellōnre nö i ṙô Yôna nö mumkahten; yĕh meuk, ngòh ihih 
tömööḵlö ṙôkö tö Yôna.  

Ëāṅvö Ngam Alaha 
(Mt 5.15; 6.22-33) 

33Öt tarīkuvö tamôttökūö eāṅvö, ngaich ṙātö e nö i chūökre nö öt maneūken, 
ötrēhĕn nö elkatòh kuvôkö; i kui ngam tösökhak pöri, hòṅ vē kumhēthötre nö 
meuk ngam hanātö.  
34Ngam mat meh an eāṅvö ngam alaha meh. Yē ngam mat meh nö hēngö 
maheuṅk, ngaich ṙòkhöre ngam alaha meh nö hat. Yē e pöri nö ötkôlò, 
ngaich ṙòkhöre ngam alaha meh nö sangūla.  
35Ngëicha man lökten, yē ngam hanātö in meh nö öt sinngūlö, 
36Lökten yē ngam alaha meh nö ṙòkhöre nö hat, nö öt sinngūluvö, ṙòkhöre 
min angū-ö nö hat; sā kūö ngam töhūkūö eāṅvö nö kētö hanātö mat meh.  

Ötlēka El Nang Yik Feresī Tö Yik Mahaköptö Minë Chöngö Ang Yēsū 
(Mt 23.1-36; Mk 12.38-40) 

37Hē Ò na ṙòngmö ṙô-òvö, hĕng taka ök Feresī mahavëken Ò nö nyā nö 
holkūö ò. Kuhēthötre Anga-aṅ ngaich, ngaich ūichngöre nö nyā.  
38Höng meuktöre ngam Feresī tö e, uṙeh anga-aṅ ngaich tö Ò, nö öt urĕh nö 
söichlöre, urēhĕkūö ngam nyina-aṅ.  

39Ngaich ngö ṙô ngam Mā tö ò, Yi-ö Feresī ma-ahet lö uk chūökkūö amòk, ane 
inrē pingāṅl; tööḵlö pöri ap lamātuhēt yīö, tö kinīlö ane inrē ötlanöökö.  
40Yī-ö tötakaha, röh ang ngam vamī ngam lā-uk nö vī ngam lā ël inrē?  
41Kētö nup lamā tuhēt pöri nö inlōnti; yĕh meuk ṙòkhöre nun në chehen nö 
het nö in yīö.  
42Tötkôlò yin yī-ö Feresī, pò yīö hĕnghata i nup tö söm tötahūsa, tö angu-övö 
inrē, nup töṙōlkangen rōichōn inrē; ngaich yī-ö chööḵngö kui tötmichūṙen 
kinṙôka, ane inrē hanāngenlōn ngam Tēv. Anū-ö pöri öre la-en yīö; un ṙā-ai 
minë tahëng.  
43Tötkôlò yin yī-ö Feresī, pò yīö hāngenlōn hòṅ ël nup lamākūö anūchö el 
chūök vine-eṅkūötēv, ane inrē tö hòṅ salāmö el talöökö.  
44Tötkôlò yin yī-ö, pò yīö sā nup kuikupah nup tötmeūkö, ngaich vē tarik 
lamök kui u, nö öt akahalōn.  
45Ngaich hĕng taka ök mi-i yik mahaköptö chöngö samap ṙô Ò, nö ngö ṙô, 
Mahaköpti; sumrōngökūö ih Man inrē īhö, in e angū-ö ṙô Meh.  
46Ngaich ngö ṙô Ò, Tötkôlò yin yī-ö inrē, mahaköptö chöngö; pò yīö 
tötkaneūnen; ngaich yi-ö ötrēhĕn lūölkö u, öi hĕng nòng kuntī.  
47Tötkôlò yin yī-ö; pò yī-ö vī-il nup kui yik pròfĕt yik fahëlngö yik yöng yīö.  
48Lökten yin yī-ö mameuk ane inrē hamôḵòṅ nuk la-en yik yöng yīö; pò cha 
cha-a nö fëlngen cha, ngaich yī-ö vī-il nup kui cha.  
49Lökten inrē nö ngö ṙô ngam mikah ngam Tēv, Tīntö pròfĕt Chin min in cha, 
ane inrē tanīnöṙô; ngaich rēvre yip töfëli min tö cha ane inrē töthakôlöngṙô.  
50Hòṅ nup mahām yip taṙòkhöre pròfĕt nuk tö kitaktu i ranehlö ngih panam, 
nö havëka nö i ngih tūmö. 
51Ranehten tök mahām Apĕl, söl ik mahām Sakariā, ök tö kapah nö i hôi ök 
chūök tökētuvö tö ngam patī ngam Tēv. Tökô-ò ṙô Chin tö yīö, I ngih ap min 
tūmö nö havëka.  

52Tötkôlò yin yī-ö, mahaköptö chöngö, pò yīö kēḵngö ngam tinkīök ap mikah, 
ngaich rö-ö yī-ö kuhēthötre, ngaich yip tö hòṅ kuhēthötre nö asānkaṙen tö 
yīö.  
53Kunyī-inyre ngaich Anga-aṅ nö ṙā-ang in e, ngaich yik kamūich, yik Feresī 
inrē, nö kalēḵĕṙô nö hōten Ò, nö harunnyö ṙô Ò nö hēk nö pōyen ṙô; 
54Pò cha nö hòṅ löknyuṙô; hayūnan cha-a inrē, pòn hòṅ kēḵ nup ṙô lamöknyö 
elvāng Ò.  

T. Lūkös 12 

Ṙô-ò Nö In Yip Mahanyatkö Elmat 
(Mt 10.26-27) 

1Hē e yik tö ṙōl köṅny tömaṙôngö nö hamūlöre nö pōyen, tön uroh nöng kö 
rööntökui höö, rĕhnyôre Anga-aṅ tö yik mahaköp nö ngö ṙô, Urĕh yin 
haṙēmngenre tö nup tö-aföhlöng ròtī i yip Feresī, ngam innyatkö-elmat. 
2Rö-ö pöri nö tö hanyāti, öp töthameuktu min; ane inrē öt töhayunngörevö, 
öp töt ankahen min.  
3Lökten yē nup yô-òv ṙô yīö el sinngūlö, hāngö anū-ö min nö el ngāṙö; ane 
inrē nup ṙô yīö el nang höö öi el urôhò, ngaich ahangka min nö i kui patī.  

Achiö Ap Pinhe-eṅkūö 
(Mt 10.28-31) 

4Ngö ṙô Chin tö yīö, yī-ö hol chu, Uh yin pa-ekūö tö cha yip famëlngö ngam 
alaha, yip tötkô nö kanô-òṅvö tö kinheūṅtö tīre.  
5Ve-eny nang yīö pöri Chu-ö, tö ngam pinhe-eṅkūö yīö, pa-ekūö yin tö Ò, 
ngam tömihôiṅ nö kavalhötnen yīö el chūök ötinkôlò; yĕn pòrô nö keuheūtötī 
nö fël. Hôṅ, pa-ekūö yin tö Ò, ngö ṙô Chin tö yīö.  
6Röh nup nö taneui nòng röchö nö nët höt tak tö kun pësa? Ngaich öt hĕng 
hang nòng tö vāchiyö nö i kūö ngam Tēv.  
7Kaheūki nun minë keūyö nö ṙòkhöre. Uh yin pa-ekūö; mööklö ṙôken ṙāi yin 
tö töṙōl nòng röchö.  

Ameū-a Hēk Mamahngen Kristū 
(Mt 10.32-33; 12.32; 10.19-20) 

8Ngö ṙô Chin inrē tö yīö, i tumtaka vē vamënyen Chu nö i kūö tarik, cha-a 
min tövënyu tö ngòh Kūön Tarik, nö i kūö yip ma-ahānga kūön ngam Tēv.  
9Vē mamahngen Chu nö i kūö tarik, cha-a min tömahayö tö Chu nö i kūö yip 
ma-ahānga kūön ngam Tēv.  
10Ngòh töchōchö ṙô min nö i ngòh Kūön Tarik, aṙēlöng min anga-aṅ tö e; 
ngòh töt lamëḵkôre nö im Töhet Fanöinylö öt aṙēlöng min anga-aṅ tö e.  
11Yē cha nö kēten yīö i kūö chūök vine-eṅkūö ngam Tēv, yip mā ane inrē 
kamhôṅka; ui röingölōn töṙôre sap ṙô cha min, tö töng ṙô yīö inrē.  
12Pò ngam Töhet Fanöinylö min nö haköpten yīö tö nup ṙahônyö yīö ip hē e.  

Inchōḵoṙô Im Tökòlò Töt Akāha 

13Hĕng taka ök aṅ i yik tömaṙôngö, töngö ṙô tö Ò, Mahaköphöti; tölṙô ap 
mëm chu Man, nö katölhökūö ai tö nup amin ai,  
14Ngö ṙô pöri Anga-aṅ tö ò, Achīö ap vamīlen Chu kamhôṅka ane inrē 
kamtölhökūö yīö?  
15Ngaich ngö ṙô Anga-aṅ tö cha, Haṙēmngenre yin, kē-ĕngre ui im 
yinikhanga; pò ngih nômö ngòh tarik nö öt i ṙôken nup chehen mi-in ò.  
16Ngaich hĕng ök inchōḵoṙô Ò nö in cha, nö ngö ṙô Öp tumlat öp töhĕng tak 
tökôlò tarik nö pōyen aṅ kūö.  
17Ngaich anga-aṅ nö chöh ellōnre nö ngö ṙô, Sitih öich min? pò chu yih öt 
chūöku tī öich hachūökngö në ṙòng? 
18Ngaich ngö ṙô anga-aṅ, Ngih ön min tī chu; tiṙōlngö minë chūök u chin 
min; ngaich vīlö töpōyö, in e tī ngaich öich hachūöklö minë sāiny, minë 
chehen inrē.  
19Ngaich ngö ṙô chu-ö min tö ngih nômöre, pōyen chehen man, tö töṙōl 
samyeūheu nyā-aṅkūö, òk, haṙamlōnre.  
20Ngö ṙô pöri ngam Tēv tö ò. Me-eṅ tötakaha, i ngih hatööm ap nômö meh 
min nö kē-ĕyö, nö ṙā-ang in meh. Chehen chīö ön min minë halēnken meh?  
21Ngati panchö ngòh mahamūl kanôlòre; ngaich nö ötkôlò nö i ngam Tēv.  

Hayönglen Re Im Tēv 

22Ngaich ngö ṙô Anga-aṅ tö yik mahaköp, Lökten Chin ngö ṙô tö yīö, Uh yin 
paṙūtalōn im nômö yīö, tö nup nya-aṅkūö yīö min; ui rēhĕn paṙūtalōn im 
alaha, tö hilā yīö min.  
23Tön mööḵlö an ngam nômö tö ngam nya-aṅkūö; ngati ngam alaha tö ngam 
hilā.  
24Yē ngëiṅchkö në chehechōn, töttameūich, ötrēhĕn nö hamūl; në töt urôhòv 
chūök nya-aṅkūö, ötrēhĕn nö chūöku tī tö patī; ngam Tēv pöri maha-aṅhaṅl 
u. Mööḵlö yin yī-ö tö në chehechōn.  
25Achīö ap öre tö paṙūtalōn tö yīö, öp tö kô-òren nö ṙūölö rôta nômöre?  
26Yē yīö öi ötkô rēhĕn vī tö kūöṅnen, pòyòh öi paṙūtalōn tö nup tahëng?  
27Yĕh ngëichkö minë pūl, sitih sanīöpö ön; öt maharëtnyö elmatre nun, 
ötrēhĕn nö kupāt. Ngö ṙô Chin tö yīö, pòrô Sòlòmön nö i nup kanôlòre, 
ötrēhĕn nö ngati hinlāṙö nö sā u.  
28Yē ngam Tēv pöri nö ngatī hilātī tö minë chōn, në töng tötaheui, ngaich 
huṙöichlöre, kavalhötvö anū-ö ngaich, nö i rit tanīöyö i ṙôkhöl tī Ang min tö 
hilā yīö, Ō yī-ö tö kūöṅnen mikah?  
29Ui afēken nya-aṅkūöre, ui afēken òkre inrē, ui rēhĕn katöngalōn.  
30Pò në taṙòkhöre chehen nö tö chöhö, tö vē taṙòkhöre tarik nö ing panam. 
Akahalōn pöri ngam Yöng yīö, tö yīö hòṅ chehevṙen tö në.  
31Chöh ngam pūlngö Ò pöri yī-ö urĕh; ngaich ṙūöhtuṙen min në chehen, nö in 
yīö.  

Kanòlò El Halīöngö 
(Mt 6.19-21) 

32Ui pa-ekūö, tökūöṅnen pököre; tön tölöök an nö lōn ngam Yöng yīö nö kē-
ĕkūö yīö tö ngam pūlngö.  
33Havahngö nup chehenre yin, ngaich alōnhöti; ngaich meukṙenre tö chūök 
rupīöre tö ap töthōḵ nö hōteh nö chehen, tötkinheūṅtuvö, aṅ el halīöngö, i 
chūök mu-ulāyö nö öt haröhtöre, ötrēhĕn maneui nö kat.  



2344 

 

 
   Nicobarese Bible 

© 2014, Bible Society of India. 
 

 
 

 

34Pòn yē chūök nup chehen yīö in e min ngam ellōn yīö inrē 
Amāhati Kūön Alaha 

35Hökngenre yin inmöptöheichṙat, nup ëāṅvö yīö inrē nöng hūkūö.  
36Yī-ö inrē sā tarik hamöngkökūö yöngre, yē ò min nö havantöre nö ṙā-ang 
im inlānen inpihö, hòṅ ò yĕn yih ngaich kuröngkökūö inkūp, ilööṙen cha-a 
ngaich nö löpnyökūö ò.  
37Tökôlò yip cha-a kūön, yip kanôtökūö ngam yöng nöng aṅhati. Tökô-ò ṙô 
Chin tö yīö, tö ò min nö halēnṙenre, ngaich ha-ūichngen cha nö nyā; ngaich 
yihtöre anga-aṅ nö meukṙen cha.  
38Ngaich yē ò min nö yih im innët heuh inahaṅti, im linūöyö inrē; ngaich 
nöng kôtökūö tö cha nö ngatī, tökôlò yip cha-a kūön.  
39Akahalōn pöri yī-ö tö ngih, yē ngam töpatī-ivö nö akahalōn tö ṙētak yanīhih 
ngam mu-ulāiya; ngaich aṅhati anga-aṅ, öt hökngen ngam patīre nö filāliyö.  
40Lēntöheichṙen yī-ö inrē, tön hĕng heuh yin min öt lōnuvö tö yanīhih ngòh 
Kūön Tarik 

Tö Akāha Hēk Töt Akāha Mahalanṙen 
(Mt 24.45-51) 

41Ngaich ngö ṙô Pītör, Mā; inchōḵoṙô Meh ön ngih nö in ih? i taṙòkhöre ṙöng?  
42Ngaich ngö ṙô ngam Mā, Achīö ap rih, öp tökô-en tö-akaha inrē yōm 
chehen, öp töhamālöng tö ngam mā nö i patī ò, nö kameḵeṅkūö cha tö nya-
aṅkūö ip hē nyina-aṅ?  
43Tökôlò ön anga-aṅ kūön, ngam kanôtökūö ngam mā nö ngatī, yē ò nö yih 
min.  
44Tökô-ò ṙô Chin tö yīö, tö ò min nö hamālen ò nö i nup taṙòkhöre chehen ò.  
45Yē ngam kūön pöri min nö ngö lōn, nö ellōnre, Ha-āṅtö yanihihre ap yöng 
chu; ngaich anga-aṅ nö fël yip mahalanṙen kikōnyö, kikānö inrē; ngaich nya-
aṅvkūö, ka-eūt, ngaich hiyōi; 

46Hĕng sumkam yanihih min ngam mā, ip hē ò nö öt meūkken ò; ane inrē 
hĕng heuh öp ṙētak ò min, hē ò nö öt akahalōn. Ngaich fëli min anga-aṅ, 
ngaich hamūltuvö nö i yip tötakaha.  
47Ngaich ngòh kūön, ngòh tö-akahalōn tö lōn ap yöngre, ngan rö-ö nö halēna, 
ötrēhĕn nö la-evṙen nö sā lōn ò, anga-aṅ min tö ṙōlhöt finôhò. 
48Ngòh tötakahalōn pöri, ngaich la-evṙen tö nup löktö finôhòre; ngaich anga-
aṅ nö öt ṙōlhöt finôhò. Ngòh töpōyen kine-eṅkūö, anga-aṅ min töpōyen 
invëkakūö. Ngòh kahe-ekūö cha, tö töpōyen, in ò min cha-a nö pōyen havëkö.  

Lāinyngen Inrēvngö Ang Yēsū 
(Mt 10.34-36) 

49Yamih Chin Öich kavaltö tameūyö i kui ngih panam; sitih Öich min, yē e nö 
ha-ehangen nö ökngö?  
50Vinôku pöri Chu-ö töp vinôköre; sitih kanihngen Öich hanöng saha 
kinheūṅten e?  
51Yamih Öich tö lōn yīö, Öich kētö ap kumchikṙen ing panam? Ve-enynang 
yīö Chin, Rö-övö; inrēvngöre pöri.  
52Pòn taneui taka min yip me-el tö hĕng patī nö harēvngöre; lūöi taka lā-al 
nap tö në taka, ane inrē nët taka lā-al yip tölūöi taka.  
53Cha-a min maharēvngöre tö, ngam inyöngö lā-al ngam kūön, ane inrē ngam 
kūön lā-al ngam yöng; ngam yöng kikānö lā-al ngam kūön kikānö, ane inrē 
ngam kūön kikānö lā-al ngam yöng kikānö; ngam yöngpihö lā-al ngam 
kankūön, ane inrē ngam kankūön lā-al ngam yöng pihö.  

Akaha El Mat Tö Ngam Ṙētak 
(Mt 16.2-3) 

54Ngaich ngö ṙô Anga-aṅ tö yik tömaṙôngö, Yē yīö meuk taṙul lamöklö lā 
sūng, ilööṙen yī-ö ngö ṙô, Kumṙah ön min; ngaich ngatī angū-ö.  
55Yē yīö meuk kuföt lamöktö lā lòhngö, ngaich ngö ṙô yī-ö, Tölngö ṙanāchö 
öp min; ngaich ngatī angū-ö.  
56Yī-ö mahanyatkö-elmat, huveū-eu ṙô yin ve-eny inlahen ngih tumlat, ngam 
halīöngö inrē; sitih ṙô öi pökeh öt huveū-eu ṙô öi ve-eny inlahen ngih ṙētak?  

Halāmö Höö Nan Tö Ngam Hol Meh 
(Mt 5.25-26) 

57Pòyòh öi yī-ö kahngenre kahòkken ngam töhuveū-en?  
58Yē meh kiröönngöre holtö ngam tökunyahaṅelmat töre i kūö ngam 
kamhôṅka; kalah me-eṅ el talöökö öm halāman. Yĕn öt ngatī, tūöktu min me-
eṅ, i kūö ngam kamhôṅka; ngaich kē-ĕyö tö ò im mameukken; ngaich 
chaphötvö min me-eṅ el kinlōngö.  
59Ngö ṙô Chin tö meh, öt kanôḵòṅvö man min kunyi-inyre, hanöngsaha 
kinëḵtö öp manā-aṅ pësa.  

T. Lūkös 13 

Havöötö Ellōnre Hòiṅ Öt Kapah 

1Rēvre yik mu-umuh hē e vame-enynang Ò tö yik aṅ Këlelī, tö katĕhtu 
mahām tö Pailĕt, nö i nuk kahëtö cha.  
2Ngaich ngö ṙô Anga-aṅ nö sapṙô cha, Tömööḵlö kanöölö fālen aich cha-a, tö 
cha nö aṅ Këlelī, nö ṙòkhöre tö lōn yīö; pò cha nö ngatī ötkanôlò?  
3Ve-enynang yīö Chin, Rö-övö; yē yīö öt havöötö ellōnre, ngati ötkanôlò yin 
min yī-ö.  
4Hēk yik tö hëvhöre sīön taka töfukkui tök kaha Sīlōm, ngaich kapahakūö tö 
cha; kūöre aich cha-a nö tömööḵlö höteh tö yip taṙòkhöre tarik mi-iyöng 
Yerūsalem, tölōn yīö?  
5Ve-enynang yīö Chin, Rö-övö, yē yīö öt havöötö ellōnre, ngatī ötkanôlò yin 
min yī-ö.  

Inchōḵoṙô Im Tötṙôngu Anychīr Chōn 

6Ngaich ngih ṙô Ò inchōḵoṙô, Hĕng taka ök tarik töchōnuvö tö anychīr ök 
töteūchtuvö nö el ök panô-òṅ angkūr. Yihtöre Anga-aṅ ngaich nö chöhkö 
ṙòng ò, ngaich öt maheūṅku.  
7Ngaich ngö ṙô Ò tö ngam yōm panô-òṅ, Yĕh meuk; lūöi samyeūheu chin 
ngaich yihtöre chöhkö ṙòng ngòh anychīr; ngaich öt maheūṅku. Kūölten ò 
man; kūöyòh ang inrē nö yëḵngen kūö töng tumlat?  

8Ngaich anga-aṅ nö sapṙô ò, nö ngö ṙô, Mā; hökngen ò man yĕh i ngih 
samyeūheu inrē; hanöng saha tī chu ul rööntö ò, öich tūitö sôḵ nuā inrē.  
9Yē ò nö ṙônguvö min; ngaich yĕn rö-övö, ngaich kūölten ò me-eṅ.  

Halanken Ök Tösinguṅt Kikānö El Töhet Sakāmö Ang Yēsū 

10Ngaich Anga-aṅ nö mumkahten nö el ök chūök vine-eṅkūötēv, hē ngam 
töhet sakāmö.  
11Ngaich hĕng taka ök kikānö, ök tötkalēḵ alaha, töhëvhöre sīön samyeūheu, 
tökeuheūtngöre ök nöng singut, öt kanô-òṅvö anga-aṅ nö kahngenre nö 
hachiplöre.  
12Höng meuktöre Yēsū tö ò, ve-ekūö ò ngaich Anga-aṅ; nö ngö ṙô tö ò, Me-eṅ 
kikānö, ṙānyu man ngaich, im ötkumlēḵ. 
13Ṙātö eltīre Anga-aṅ ngaich nö in ò; ilööṙen anga-aṅ ngaich nö chiplöre; 
ngaich ha-öiny ngam Tēv.  
14Ngaich ök mākūö ngam chūök vine-ekūötēv, nö līn pò Yēsū nö halanken 
tövahavö hē el töhet sakāmö, ngö ṙô an nö i yik tömaṙôngö, Tafūöl sumkam 
nup hē tarik nö la-evṙen, hē u yin yĕh lökten halankaṙen invah; rö-övö pöri 
nö hē el ngih töhet sakāmö.  
15Ngö ṙô pöri ngam Mā nö sapṙô ò, Yī-ö mahanyatkö-elmat, röh öi yī-ö luhlö 
nuā ane inrē köttö hē el töhet sakāmö, öi ṙā-ang im chūök u, ngaich 
hachōḵngö u ip chūök u nö òk mak?  
16Sōtu ang ngòh kikānö ngòh kūön Aprahām, ngòh tönyëki tö ngam Sātān nö 
hëvhörsīön samyeūheu, nö luhnyuvö hē el töhet sakāmö?  
17Ngaich hē Ò nö ngatī ṙô tö u, ṙòkhöre yik tökunyahaṅelmat tö Ò nö 
sumrōngikūö; ṙòkhöre pöri yik tömaṙôngö nö ṙāmölōn, töpòkūö nup 
taṙòkhöre tökôlò tī Ò.  

Inchōḵoṙô Im Kun Kulöl 
(Mt 13.31-32; Mk 4.30-32) 

18Lökten Ò nö ngö ṙô, Sā yòh öng ngih pūlngö ngam Tēv; Sitih tī Öich min 
asātö e?  

19Sā nup kun kulöl an tö kē-ĕ tö tarik, tūyih ngaich nö el panô-òṅ, sīöp 
ngaich, ngaich tökiröng nö chōn, iyöngö pak ngaich tö chehechōn.  

Inchōḵoṙô Im Tö Afölöngö Ròtī 
(Mt 13.33) 

20Hēk Anga-aṅ nö ngö ṙô, Sitih tī Öich min asātö ngam pūlngö ngam Tēv? 
21Sā tö-aföhlöng an ròtī, öp tö kē-ĕ tö kikānö, ngaich hayūniyö nö lūöi hang 
nyanum, hanöng saha e nö ṙòkhöre nö föhlö 

Ngam Töcheūkti Kūö Inkūp 
(Mt 2.13-14,21-23) 

22Kiröönngöre Anga-aṅ ngaich lök i nup panam, tuhēt inrē, mumkahten; nöng 
kiröönngöre nö chuh Yerūsalem.  
23Ngaich hĕng taka ök tö ngö ṙô tö Ò, Mā; höng harohtumtaka yip kan 
töhayöökaṙen?  
24Ngaich ngö ṙô Anga-aṅ tö cha, Kalah yin kuhēthötre, lökhöt im töcheūkti 
inkūp. Ngö ṙô Chin tö yīö, maṙôngö yip min chamöh talöököre, nö 
kuhēthötre nö in e; ngaich rö-ö min nö kô.  
25Yĕn hĕng heuh ngam töpatī-ivö nö choholre, nö löptökūö ngam inkūp; 
ngaich yī-ö sökhaka elkahôiṙen öi kuröngkö uk ngam inkūp, öi ngö ṙô, Mā; 
löpnyökūö ih. Ngaich ngö ṙô min Anga-aṅ nö sapṙô yīö, Öt akahakūö Chin 
töp ṙahāngö yīö.  
26Ngaich yī-ö hēk ngö ṙô min, Nya-aṅvkūö in misī, ane inrē òk, i kūö Meh. 
Ngaich Me-eṅ inrē misī mumkahten el talöökö ih.  
27Ngaich ngö ṙô Anga-aṅ min, ve-enynang yīö Chin, öt akahakūö Chin töp 
ṙahāngö yīö kiröönngöre yin ṙāngen chu yī-ö taṙòkhöre töla-evṙen tö tökööl.  
28Ngaich min öp pineūinyö ane inrē kinapkui kanap, yē yīö meūkö Aprahām, 
Isak, ane inrē Yāköp, ṙòkhöre yip pròfĕt inrē, nö im pūlngö ngam Tēv; ngaich 
yī-ö kavāliyö elkahôiṙen.  
29Ngaich cha-a min nö yihtöre nö löktö lā chuhöt, ane inrē lā sūng, löktö lā 
kapā, ane inrē lā lòhngö; ngaich ūichngöre min nö im pūlngö ngam Tēv.  

30Ngaich, yĕh meuk, yip mu-unôich min nö urĕh; ane inrē yip mu-urĕh min 
nö unôich.  

Hāngenlōn Yēsū Tö Yeruselem 
(Mt 23.37-39) 

31Hē e nö yihtöre yik Feresī, nö ngö ṙô tö Ò, Kē-ĕngre Man; ṙuhöngre, tön hòṅ 
fëlngen Meh ap Hērôt.  
32Ngaich ngö ṙô Ang-aṅ tö cha; Kuṙòh; ngö ṙô yin tö ngam am aṅ el-inchōn. 
Yĕh meuk, ahōng sī-ö Chin, ane inrē halanken invah tötaheui, huṙöich inrē 
im linūöi sumkam Chu-ö min teungten.  
33Kiröönngöre pöri Chu-ö tötaheui, öich kū-ötö kū-öre; huṙöich inrē, ip 
tamömrit u inrē; pòn öt kô nö hĕng tak pròfĕt, nö öt i Yerūsalem ötinkôlò.  
34Ō Yerūsalem, Yerūsalem, famëlngö yik pròfĕt, kumlehe cha yip tötīnyö nö 
in ò! Ām heuh Öich min hamūl më kūön meh, Öich höng sā yönghayöm nö 
hamūl kūönre nö elkëlre, ngaich yī-ö sōḵ.  
35Yĕh meuk, ṙā-ayö an ngam patī, nöng ötkôlò. Ngö ṙô Chin tö yīö, Öt meūkö 
Chu yin min hanöng saha ṙô yīö, öi ngö ṙô, Tökôlò Anga-aṅ yamih nö i Mine-
eny ngam Mā Tēv.  

T. Lūkös 14 

Halanken Tö Vāhavö Hē El Töhet Sakāmö 

1Ngaich hē Ò nö chuh el patī ök töhĕng tak Feresī, nö nyā, hē el töhet 
sakāmö; ngaich cha-a nöng hayūnan.  
2Ngaich hĕng tak ök tarik i kūö Ò tö aṅhaṅ alaha.  
3Ngaich ngö ṙô ang Yēsū tö yik mahaköp tö chöngö yik Feresī inrē, Töhuveū-
en öng ngih inlanken tövahavö hē ël töhet sakāmö? Rö-ö ṙöng?  
4Ngaich pöri cha-a nöng öt ṙô-òvö. Kētam Anga-aṅ tö ò, ngaich halanken ò, 
ngaich hökiṙen nö kiröönngöre.  
5Ngaich ngö ṙô Anga-aṅ tö cha, Achiāp öre tö hĕng nòng köttö, hēk nuā inrē, 
töp tö suktöre nö el mak; ngaich rö-övö nö ilööṙen nö tūöklen ò, hē el töhet 
sakāmö?  

6Ngaich cha-a nö öt kô nö sāpö u.  
Hanyāichngöre, Ngaich Unharōklūṙen 

7Ngaich hĕng ök ṙô Ò, inchōḵöṙô i yik töhavëtukūö nö nyā; hē Ò nö ngëichkö 
tī cha nö kēḵ chūökre tö nup lamākūö; ngö ṙô Anga-aṅ tö cha, 
8Yē meh havëtu tö töng tarik i inlānen inpīhö, um ūichngöre ël nup lamākūö 
anūchö; tön lohten ap tömööḵlö kanôlò tö meh, nö havëtu tö ò inrē;  
9Ngaich min ngam mahavëten nāṅ, nö yih töre, nö ngö ṙô tö meh, Kētö chūök 
ngòh man tarik; ngaich me-eṅ holtö sumrōngkūöre kēḵ anūchö lā-uk.  
10Yē meh pöri havëtu, kuṙòh, ūichngöre man lā-uk. Ngaich yĕn yihtöre ngam 
mahavëten meh, lohten anga-aṅ nö ngö ṙô tö meh, Hol chu, ṙuhöinyre man; 
ngaich me-eṅ min ineūṅeuṅvö öm i kūö yip taṙòkhöre amūichhak nyamā nö 
hol meh.  
11Pòn ṙòkhöre vē mahapōilöre nö hayāichi min; ane inrē vē mahayāichngöre, 
nö hapōilöng.  
12Ngaich ngö ṙô Anga-aṅ tö ök mahavëten Ò inrē, Yē meh vī nya-aṅkūö, uh 
man havëkö holre, un rēhĕn yip hanöngkisānö meh, un rēhĕn yip mëm meh, 
kahëm meh inrē, un rēhĕn yip tökôlò ranghö meh, tön hēk cha-a lohten min 
nö havëten meh; ngaich me-eṅ havahlöngö.  
13Yē meh pöri vī nya-aṅkūö, havëkö yip yāich, yip tötkôlò alaha, tökaròk, 
tötmeuk inrē. 
14Ngaich me-eṅ min tökôlò; pò cha cha-a nö öt kô nö havahlen meh. Pò meh 
min havahlöngö ip invanlö yip tölöök.  

Tökiröng Nyinā-aṅ (Inchōḵoṙô) 

15Ngaich hĕng tak ök mi-in cha, amūichhak nö nyā nö hol Ò, nö hang në ṙô 
Ò, ngaich ngö ṙô anga-aṅ tö Ò, Tökôlò öp min nyamā nö im pūlngö ngam 
Tēv.  
16Ngö ṙô pöri Anga-aṅ tö ò, Hĕng taka ök tarik, töpōyen vahī tö nya-aṅkūö, 
ngaich maṙôngö havëka.  

17Tīnhang anga-aṅ ngaich tö kūönre hē el nyina-aṅ nö havëkö yip töhavëka, 
Ta-a lēnen nup nya-aṅkūö nö ngaich. 
18Ngaich ṙòkhöre cha-a nö hĕngrenlōn tö ve-eny lökngenre nö öt kô. Ngö ṙô 
ngam mu-urĕh tö ò. Hĕng ap havah chu panam; hòṅ kiröönngöre chu-ö öich 
ngëichkö e. Aṙēten chu maṅ yēḵ.  
19Ngaich ngö ṙô ap tahëng taka, Söm nòng nup havah chu, kōiny nuā; hòṅ 
kiröönngöre chu-ö, öich kalahten u. Aṙēten chu man yēḵ.  
20Hēk ngö ṙô ap tahëng taka. Hapihö chin chu-ö; lökten chu öt kô yih.  
21Yihtöre ngaich ök kūön, ngaich ve-eny nang ök yöngre tö u. Ngaich līn ök 
tö patī-ivö ngaich ngö ṙô tök kūönre, Kuṙòh; ka-eūyen man chuh el tökiröng 
talöökö, el tökūöṅnö inrē, im panam; ngôṅtö yip yāich nö ihih, yip tötkôlò 
alaha, tötmeuk, ane inrē tökaròk.  
22Ngaich ngö ṙô ngam kūön ò, Mā; ngaich chin teūngen tap hinôtöre tö meh. 
Ngaich sönen nö ōtre chūökö.  
23Ngaich ngö ṙô ngam mā töm kūönre, Chuh el talöökö man, kuṙòh; elkatòh 
chōn inrē; tölṙô cha nö yih, hòn tööḵlö ngih patī chu.  
24Tön ngö ṙô chin tö yīö. Tö yip tarik töhavëkamin man nö öt hĕng taka 
kamlah ngih nya-aṅkūö chu.  

Falngen Ngòh Tö Hòṅ Tömrit Yēsū 
(Mt 10.37-38) 

25Ngaich maṙôngö yik hamòl Ò, havööhöl Anga-aṅ tökūöre, ngaich ngö ṙô tö 
cha,  
26Yĕn tarīku yamihtöre nö in Chu, ngaich öt sumrīk tö pīhöre, kūönre, 
hanöngkisānöre, ngam nômöre inrē, öt kô anga-aṅ nö mahaköp nö in chu.  
27Yē ngòh tötkameun ngam töhakālö, nö tömrit Chu, öt kô nö mahaköp nö in 
Chu.  
28Achīö ap öre tö yīö töhòṅ vīlö ihong patī, öp töt urĕh nö ūichngöre, nö 
kaheuk ṙôken ṙāi, yē ò nö kô nö keuheūtngen e? 

29Hòṅ ò yē ò nö ngaich nö ul tö rööntö machööḵlö, ngaich rö-ö nö kô nö 
keuheūten; ngaich hayīöli min anga-aṅ tö yip taṙòkhöre mameuk:  
30Nö ngö ṙô, Vamī-il patī ön ngòh tarik; ngaich ötkô nö keuheūtngen e.  
31Hēk achīö ap öre rācha, öp kumröönngöre nö kiyung tahëng rācha, öp töt 
urĕh nö ūichngöre, nö halēnöre yē ò nö kô nö holtö tö söm köṅny kumyung, 
nö lā-al yip yamih tö kahuk michöömö köṅny kumyung.  
32Hēk yē ngam tahëng nö ṙòngmö marôvat, tīnhang anga-aṅ tö tarik, vame-
eṅkūö ò tö lanöökö, 
33Lökten yē ngòh mi-in yīö tötṙamā-ang inlānenre, öt kô anga-aṅ nö mahaköp 
nö in Chu.  

Sāl Tö Chūhu Kumchik 
(Mt 5.13; Mk 9.50) 

34Tölöök ön ngih sāl; yē e pöri nö öt ngöhören inṙeihu, isuh ap min kumchik 
e?  
35Ötrēhĕn an nö kôlòkūö tö panam, ötrēhĕn tö chūök sôḵ nuā; kavāli an tö 
tarik. Ngòh tö elnānguvö nö hang, hökngen ò nö hang.  

T. Lūkös 15 

Tö Chatngen Pököre 
(Mt 18.12-14) 

1Ngaich ṙòkhöre yik mahamūl ṙāi kinehet chehen, yik tököölö fālen inrē, nö 
ṙūötöre nö hòṅ hang ṙô Ò.  
2Ngaich ngö ṙô yik Feresī, yik kamūich inrē nö vëken Ò, Hōḵen tököölö fālen 
ön ngòh tarik; nya-aṅvkūö inrē nö holkūö cha.  
3Ngaich ngö ṙô Anga-aṅ tö cha, tö ngih inchōḵoṙô,  
4Achīö ap öre tö yīö öp tö hēngòng pököre; ngaich hĕng nòng öp töchatngen; 
öp tötṙamāngö nup tömachūötör anāi machūötör nö el-inchōn, ngaich chöh 
ngam töchatngen hanöng saha kanôtökūö ò.  
5Ngaich yē ò nö kôtökūö, tayūkö ngaich tö ò nö elranôṙö ò nö ṙāmōlön.  



2353 

 

 
   Nicobarese Bible 

© 2014, Bible Society of India. 
 

 
 

 

6Chalô anga-aṅ nö i patīre, have-eti tö yip holre hanöngkisānöre inrē; ngaich 
ngö ṙô anga-aṅ tö cha, Hanôltö ṙanāmölōnre yin in chu; tön kôtökūö chin tö 
ngòh pököre chu, ngòh töchatngen.  
7Ngö ṙô chin tö yīö, Ngatī ṙanāmölōn min nö el halīöngö i ngòh töhĕng taka 
tököölö fālen, mahavöötö ellōnre; mööḵlö tö yip tö machūötör anāi 
machūötör tölöök tarik, yip tö rö-öv nö hòṅ havöötö ellōnre.  

Tö Chatngen Rupīö 

8Hēk achīö ap öre kikānö, tö söm tāk rupīö, ngaich hĕng hang tāk öp 
töchatngen; öp töt tamôttökūö ëṅāvö; ngaich fòh ël ngam patī, haṙēmngenre 
nö chöh, hanöng saha kanôtökūö ò tö e.  
9Maichtöng kôtökūö anga-aṅ tö e, have-eti ngaich tö yip holre, 
hanöngkisānöre; nö ngö ṙô, Hanôlò ṙanāmölōnre yin in chu; tön kôtökūö chin 
tö ngih töchatngen rupīö. 
10Ngö ṙô chin tö yīö ngati ap ṙanāmölōn i kūö yip ma-ahānga ngam Tēv, i 
ngòh tö hĕng tak tököölö fālen mahavöötö-ellōnre.  

Kūön Tö Chatngen 

11Ngaich ngö ṙô Anga-aṅ, Hēng taka öp tarik tö nët tak kūön.  
12Ngaich ngö ṙô öp manāngö töp yöngre, Kayöngö; kē-ĕkūö chu man, tö nup 
mine-eny chu chehen. Ngaich anga-aṅ nö katölhökūö cha tö nup chehenre.  
13Ölu nö ṙōlhang sumkam, hē ngam manāngö nö halēnnup chehen, 
kiröönngöre ngaich nö chuh tö marôvat panam. In e anga-aṅ ngaich nö 
mëichngö nup chehen, nöng ötlēnen.  
14Keuheūthëtī anga-aṅ tö u, chalôḵ ngaich ök yöng inyāichö im panam; 
ngaich anga-aṅ nö ötkôlò.  
15Feus anga-aṅ ngaich, nö hamūltöre nö hĕngkangchūök nö i yik aṅ ngam 
panam; tīni anga-aṅ ngaich tö ò, nö ha-òk ha-un.  
16Ngaich anga-aṅ nö hòṅ nyā nuk nya-aṅkūö ha-un; ngaich rö-övö nö kame-
eṅvkūö.  

17Ngaich hē ò nö fē-ĕlre, ngaich ngö ṙô ò, Ām tak yip kūönkūö öp yöng chu, 
ngaich kô-òngkūö nö nyā, chöḵ-övkūö inrē; ngaich chu-ö höng ihih hòṅ 
kapah tö kinpahare.  
18Hòṅ choholre, chin, öich chuh ip yöngre, öich ngö ṙô min tö ò, Kayöngö, 
köölö fālen chin ngaich im halīöngö, i kūö meh inrē;  
19Rö-ö chin ngaich kô öich kūön meh invëka; vīten chu man sā yip kūönkūö 
meh.  
20Ngaich choholre anga-aṅ, ngaich yihtöre nö ik yöngre. Ṙòngmö marôvat 
anga-aṅ, ngaich meūkö tök yöngre; ngaich anga-aṅ nö aheūkö ellōn, faltöre 
ngaich, sarālöre nö elranôṙö ò, ngaich hāmkūö ò.  
21Ngaich ngö ṙô ngam kūön ò, Kayöngö; köölö fālen chin ngaich im halīöngö, 
i kūö meh inrē; rö-ö chin ngaich kô öich kūön meh invëka.  
22Ngö ṙô pöri ngam yöng ò tö yik kamūönkūöre, Ka-eūyen yin; kētö ap tölöök 
inyut, hayutlö e in ò; kalonghöt kuntī ò inrē tö kinlong; kunröplö kunröön ò 
inrē tö kunröpö.  
23Kētö ap tö alahav kun nuā inrē ṙatnyö likeun ò; ta-a, töi nya-aṅvkūö, öi 
ṙāmölōn.  
24Pò ngòh kūön chu nö tö kapah, ngaich aṅlö nö hēk; tö chatngen an, ngaich 
kôti. Ngaich cha-a nö ṙāmölōn.  
25Ngaich ök maṙöinylö kūön ò nö elkahôyö. Yihtöre anga-aṅ ngaich, nö 
haröhtöre nö im patī; ngaich anga-aṅ nö hang ṙô ranöng, kumṙīön inrē. 
26Hĕng tak havëti anga-aṅ ngaich tö yik kamūönkūö, ngaich hatönan töp tö 
taṙōlaṙen.  
27Ngaich ngö ṙô anga-aṅ tö ò, yih ap kòl kahëm meh; ngaich ap yöng meh nö 
ṙatnyö likeun tö-alahav kun nuā; pò ò nö teūngen tö ò nö lööken.  
28Ngaich līn anga-aṅ, öt hòṅ kuhēthötre; kunyī-inyre ngaich ök yöng ò, 
ngaich ve-ekūö ò.  

29Ngaich ngö ṙô ò nö sap ṙô ök yöng re, Yĕh meuk tum samyeūheu chu 
halanṙen meh; öthĕngheuh öich öthang chöngö meh. Ngaich me-eṅ 
öthĕngheuh kē-ĕkūö chu tö kun pököre; hòṅ chu öre haṙamlōnre holtö holre.  
30Chalôḵhë ngòh kūön meh, ngòh kumheūṅtngö nup chehen meh nö i tötkôlò 
kikānö, ngaich me-eṅ ṙatnyö likeun kā ò tö tö-alahavö kun nuā.  
31Ngaich ngö ṙô anga-aṅ tö ò, Kakūönö; töng örheūheu man in chu; chehen 
meh nun në taṙòkhöre chehen chu.  
32Kô in tö hòṅ ṙāmölōn; pò ngòh kahëm meh nö tökapah, ngaich hēk nö aṅ; 
töchatngen an ngaich kôti.  

T. Lūkös 16 

Tö Elkūyu Yōm Chehen 

1Ngaich ngö ṙô Anga-aṅ tö yik mahaköp, Hĕng taka ök tökôlò tarik, ök tö 
hĕng tak yōm chehen. Ngaich anga-aṅ nö vënyu nö in ò, pò ò nö yëḵngen tī 
tö nup chehen ò.  
2Have-eti anga-aṅ ngaich tö ò; ngaich ngö ṙô tö ò, Asuh öng ngih ahang chu 
inlahen meh? Kētö tūmö nup chehen man ngaich; tön rö-ö man ngöhören 
yōm chehen.  
3Ngaich ngam yōm chehen nö ngö ṙô nö in re, Sitih öich min? tö ap yöng chu 
nö ṙāngen chu hayōm chehen. Öt kumlēḵĕv öich ul; sirōngkūö inrē öich 
havëkö nya-aṅkūöre.  
4Ngaich chin akahalōn töp lōnre la-enre; hòṅ chu yē chu ṙā-aiṙen hayōm 
chehen ngaich cha-a nö hōḵen chu nö i patīre.  
5Kö kahĕngtak have-eti anga-aṅ tö yik tö hötehevö nö ik yöng ò; ngö ṙô anga-
aṅ tö ngam mu-urĕh. I ṙôken höteh öm me-eṅ ip yöng chu?  
6Ngaich ngö ṙô anga-aṅ, Hēngòng tūmö kinlaha tavī-i. Ngaich ngö ṙô anga-aṅ 
tö ò, Kēḵ ngam chūök tīre man kūich; ka-eūyen ūichngöre, taneui anāi 
kahūich.  



2356 

 

 
   Nicobarese Bible 

© 2014, Bible Society of India. 
 

 
 

 

7Ngaich ngö ṙô ò tö ngam tahëng taka, I ṙôken höteh öm me-eṅ? Ngaich ngö 
ṙô anga-aṅ, Hēngòng tūmö kinlaha sāīny. Ngaich ngö ṙô anga-aṅ tö ò, Kēḵ 
ngam chūök tīre man kūich; hëvhöre anāi kahūich.  
8Ngaich ngam yöng ò nö eū ngam tömichūṙen yōm chehen; pò ò nö huveū-
en. Pò vē kūön ngih panam i, tūmö cha, nö mööḵlö huneū-en, tö vē kūön 
ngam hanātö.  
9Ngö ṙô Chin tö yīö. Lökten i ngam tömichūṙen yin kanôlò, vītö holre; hòṅ e 
yĕn keuheūt, ngaich yī-ö hōḵov min im tö örheūheu chūök.  
10Ngòh tökô-en nö i törahëichyen, tökô-en nö i töpōyen inrē. Ngòh 
tömichūṙen nö i tö rahëichyen, tömichūṙen nö i tö pōyen inrē 
11Yē yīö ngaich öt kô-en im tömichūṙen kanôlò, achīāp min kamëtö öp tökô-
en kanôlò nö in yīö?  
12Yē yīö öt kô-en i në chehen tahëng taka, achīö ap min kame-eṅkūö yīö tö 
nup chehen yīö takô?  
13Öt kô ön ngòh kūön nö nët tak halanṙen tö yöngre; pò ò lohten nö hĕng tak 
surīkhö min, ngaich hāngen tö ngam tahëng taka. Hēk lohten anga-aṅ nö 
haköpngöre nö im tahëng tak, ngaich öt miṙūötṙen tö ngam tahëng taka. Öt 
kô yin halanṙen ngam Tēv, kanôlò ngih panam inrē.  

Tö Ōtngöre Ṙô Yēsū 
(Mt 11.12-13; 5.31-32; Mk 10.11-12) 

14Ngaich yik Feresī, töhāngenlōn tö rupīö, nö hang në ṙô Ò; ngaich cha-a nö 
miyëḵṙô.  
15Ngaich ngö ṙô Anga-aṅ tö cha, Yī-ö yin mahalöököre i kūö tarik; akahalōn 
pöri ngam Tēv tö ellōn yīö. Pò ngih töhapōilöng nö i tarik, nö tösōḵovö nö i 
kūö ngam Tēv.  
16Ngam chöngö, pròfĕt inrē nöng tölngökūö Yôhan. Hēten tö e ngih tölöök 
inhangkö ngam pūlngö ngam Tēv nö minkahten; ngaich vē tarik nö līphötre 
nö chuh in e.  

17Ĕhten lanööṙen chanuhu an ngam halīöngö, tö töhĕng pinṙōngö sanukngöre 
nö im chöngö.  
18Ngòh ṙama-ang pihöre, ngaich hēk nö pihö tö tahëng, ngaich ma-asĕhha: 
ngòh töpihövö tö ngam töṙā-ayö töpihöre, ngaich ma-asĕhha.  

Lasörös Tök Tö Kôlò Tarik 

19Hĕng taka ök tökôlò tarik tö hilāṙuvö tö tölngö tö tanyīka ane inrē tölöökö 
mirunmat; ngaich örhĕnghang sumkam kanôlòkūö nö nyā. 
20Ngaich hĕng taka ök yāich tarik, Lāsörös ök mine-eny ò; töng ṙā-ayö nö i 
kūö inkūp ò; tö pōyen vah alaha;  
21Ngaich hòṅ ha-aṅlöng tö nup chööḵkūö, nup tösuktöre nö ṙā-ang el mīs 
ngam tökôlò tarik. Yihtöre nup am inrē, nö kurakkūö vah ò.  
22Ngaich kapah ngam yāich tarik, ngaich kē-ĕyö tö yip ma-ahānga nö i kūö 
Aprahām.  
23Ngaich kapah ngam tökôlò tarik inrē; ngaich ūliyö. El kitēlköre anga-aṅ nö 
meūkö Aprahām nö marôvat, Lāsörös inrē nö i kūö ò.  
24Ngaich have-a anga-aṅ nö ngö ṙô, Kayöngö; Aprahām, aheūkölōn tö chu; 
tīnten Lāsörös, hòṅ ò nö kasumtökūö kuntīre nö el mak, nö mufov ngih litāk 
chu, tön ötkôlò chin i kūö ngih tameūyö.  
25Ngö ṙô pöri Aprahām, Kakūönö: köpölōn man tök hē meh aṅ, öm teūngen 
tö tölöök chehen, nup lōn meh; ngati ang Lāsörös nö teūngen tö nup 
töchōich. Ngaich pöri anga-aṅ nö haṙāmölōn nö ihih, ngaich me-eṅ im 
ötinkôlò. 
26Aṅhaṅv hôi ayī-ö inrē tö ngih yöng tövëltöre: ngaich öt kô vē ṙamā-ang hih 
nö chuh in yīö, ane inrē öt hĕng tak töhōtu aṅ in yīö nö havāngtöre nö ihih.  
27Ngaich ngö ṙô anga-aṅ, Lökten chin ve-ekūö meh, Kayöngö, hòṅ meh tīnten 
ò, i patī ap yöng chu;  
28Tön taneui tak kahëm chin; hòṅ ò nö ve-eny nang cha, hòṅ cha cha-a inrē 
nö öt yihtöre nö ing chūök ötkanôlò. 

29Ngö ṙô pöri Aprahām. Īnu yip tö Môsös, yip pròfĕt inrē; hökngen cha nö 
hang ṙô cha.  
30Ngaich ngö ṙô anga-aṅ, Rö-ö, Kayöngö Aprahām; havöötö ellōnre yip min, 
yĕn hĕng tak chamuh in cha, ṙamā-ang yip tökapah ngaich ngö ṙô anga-aṅ tö 
ò, Yē cha nö öt hang ṙô Môsös, yip pròfĕt inrē; öt rēhĕn cha-a min nö vane-
enkūö, yĕn pòrô nö hĕng tak ap mahavanlöre nö ṙā-ang i yip tökapah.  
31Ngaich ngö ṙô anga-aṅ tö ò, Yē cha nö öt hang ṙô Môsös, yip pròfĕt inrē; öt 
rēhĕn cha-a min nö vane-enkūö, yĕn pòrô nö hĕng taka ap mahavanlöre nö 
ṙā-ang i yip tökapah.  

T. Lūkös 17 

Fālen 
(Mt 18.6-7,21-22; Mk 9.42) 

1Ngaich ngö ṙô Anga-aṅ tö yik mahaköp, Rö-ö, nun nö kô nö öt yih në 
lökngen töfukngö. Tötkôlò pöri anga-aṅ öp lökten u tö yih.  
2Ĕhten kanôlò öp öre, yē ò nö kapòktu likeun tö tökiröng ihong, ngaich sūmi 
nö el mai; ĕhten tö ò yĕn hĕng tak ahōḵtö fanukngö nö i vē kun kūöṅnö. 
3Haṙēmngenre yin. Yē ngam kahëm meh nö köölö fālen, ve-ekūö ò. Yē ò nö 
havöötö-ellōnre, aṙēlen ò.  
4Yē ò nö sat heuh kanöölö fālen nö in meh, i töhĕng sumkam; ngaich sat heuh 
nö havöötökūöre nö in meh, nö ngö ṙô, Haṙivlōn chin; aṙēlen ò me-eṅ.  

Ngam Mikah 

5Ngaich ngö ṙô yik tanīnöṙô tö ngam Mā, Ṙuöhlö mikah ih Man.  
6Ngaich ngö ṙô ngam Mā, Yē yīö höng sā kun kulöl ṙôken mikah, ngaich kô-
òren yī-ö ngö ṙô tö ngòh tökiröng chōn, Taṙĕhĕi man yĕh; ngaich teūichtöre 
öm el mai; ngaich kô-òren anga-aṅ nö hang ṙô yīö.  

La-en Ngòh Kūön Alaha 

7Achīö ap öre tö yīö, tökūönuvö tö vamī panô-òṅ ane inrē amahtö pököre, öp 
tö ngö ṙô tö ò, yē ò nö yih nö ṙā-ang el panô-òṅ, Ta-ih ilööṙen, ūichngöre nya-
aṅvkūö.  

8Ngaich rö-ö nö ngö ṙô tö ò, Halēnken nya-aṅkūö chu; hayutlöre man, 
meukṙen chu, hanöng saha kinheūṅtökūö chu nyā, òk inrē. Unôichngöre me-
eṅ min nyā, òk inrē.  
9Ha-öiny ngam kūönre ang, pò ò nö teūngen tö nup hinôtöre tö ò?  
10Ngatī yin yī-ö inrē; yē yīö keuheūten tö nup tinölôre, ngö ṙô, Tötkanôluṙô in 
ayī-ö kūön; teūngen in ngaich la-evṙen tö nup la-enre.  

Lööken Yik Tösöm Tak Tarik Tö Tī Yēsū 

11Ngaich cha-a nö el talöökö chamuh Yerūsalem, tö Ò nö lök hôi Samariā, 
Këlelī inrē.  
12Kuhēthötre Anga-aṅ ngaich nö ik töhĕng tuhēt, söm tak yik tarik in e, 
töyeūnyuvö maheuṅkkūö Ò.  
13Yik töng marôvat nö sökhaka, ngaich cha-a nö have-a nö ngö ṙô, Yēsū, 
Mahaköphöti; aheūkölōn Man tö ih.  
14Ngaich meūkö cha Anga-aṅ, ngaich ngö ṙô tö cha, Kuṙòh; hameuktöre yin i 
yip kūönṙô. Ngaich lööken cha-a, tö saha cha nö ṙòngmö kiröönngöre. 
15Ngaich hĕng tak tö cha, ök töng mameuktöre tö lanöökenre, havantöre 
ngaich, nö pōitô nö ha-öiny ngam Tēv.  
16Sōntökūöre anga-aṅ ngaich nö i röön Ò, nö ha-öinyan.  
17Ngaich ngö ṙô ang Yēsū Röh öi sömre taka öi lööken? Isuh yip pökeh 
tömachūötöre taka?  
18Höng öthĕntak hòng mahavan töre nö ha-öiny ngam Tēv, höng ngòh tahëng 
tarik.  
19Ngaich ngö ṙô Anga-aṅ tö ò, Choholre man; kuṙòh kiröönngöre; ap mikah 
meh ap tölöökentī tö meh.  

Yanīhi Ngam Pūlngö 
(Mt 24.23-28,37-41) 

20Ngaich pò Ò nö hatönö tö yik Feresī, tö hē yanihih ngam pūlngö ngam Tēv; 
ngaich Anga-aṅ nö sapṙô cha, nö ngö ṙô, Rö-ö an ngam pūlngö ngam Tēv nö 
yih, nö sā mineūkö e.  

21Ötrĕhĕn yip min nö ngö ṙô, Yĕh meuk, ihih; hēk, Umu-aṅ. Yĕh meuk; pò 
ngam pūlngö ngam Tēv nö ellōn yīö.  
22Ngaich ngö ṙô Anga-aṅ tö yik mahaköp, Yih nup min sakāmö, yē yīö min 
hòṅ hēngö maheuṅk tö nup sakāmö ngòh Kūön Tarik; ngaich rö-ö yī-ö min 
meūkö e.  
23Ngaich ngö ṙô cha-a min tö yīö, Yĕh meuk, umu-aṅ; Yĕh meuk, ihih. Ui 
kiröönngöre; ui rēhĕn tömrit cha,  
24Pòn sā ngam hanyāṅlö, yē e nö hĕng lā yanāngökūö nö elkatòh ngam 
halīöngö, yang inrē nö i tahëng lā elkatòh ngam halīöngö; ngatī an min ngòh 
Kūön Tarik ip sakāmö Ò.  
25Urĕh pöri Anga-aṅ nö pōyen kanihngen ane inrē sōḵov tö ngih tūmö tarik.  
26Ane inrē sā hē nuk sakāmö Nō-a, ngatī min inrē i në sakāmö ngòh Kūön 
Tarik.  
27Nyā yik yih, òk yik yih, hapīhö yik yih, kētu yik yih nö im inpihö; hanöng 
saha ngam hē ngam sakāmö Nō-a, nö yôklö nö ël ök chōn; ngaich ngam 
ṙanöingö nö kapahatī tö cha.  
28Ngatī hē yanihih nuk sakāmö Lòt; nyā yik yih, òk yik yih, havah yik yih, 
inyih yik yih, teūich yik yih, māṅnö yih yih.  
29Hē sakāmö chanuhu Lòt pöri, nö ṙāngö Sôtöm; ngaich tameūyö ök kumṙah 
ane inrē kantak, nö ṙāngö el halīöngö; ngaich kapahatī tö cha nö ṙòkhöre.  
30Ngatī an min ip sakāmö ngòh Kūön Tarik, nö hameuktöre.  
31Ip hē e angū-ö sakāmö, ngòh mi-i kui patī, ngaich nup chehen ò nö ël patī; 
uh an yĕh nö yônti nö kēḵngö u. Ngatī inrē ngòh me-el panô-òṅ; un 
havantöre nö i patīre.  
32Köpölōn tö ök pihö Lòt.  
33Ngòh lamukkö taneūngenre tö nômöre, öt teūngen tö e min. Ngòh 
tötteūngen tö nômöre aṅhatī min tö e.  



2361 

 

 
   Nicobarese Bible 

© 2014, Bible Society of India. 
 

 
 

 

34Ngö ṙô Chin tö yīö, Ip hē e angū-ö hatööm, nët tak min nap tarik me-el 
töhĕng chamam; hĕng tak min tökē-ĕyö, ngaich ṙā-ayö ngam tahëng taka.  
35Nët tak min nap kikānö tumlön nö holṙenre; hĕng tak min öp tökē-ĕyö, 
ngaich ṙā-ayö ngam tahëng taka.  
36Nët tak min nap tarik el panô-òṅ; hĕng tak min öp tökē-ĕyö ngaich ṙā-ayö 
ngam tahëng taka.  
37Ngaich ngö ṙô cha-a nö sap ṙô Ò, Mā; isuh? Ngaich ngö ṙô Anga-aṅ tö cha, I 
chūök ngam alaha, in e min nup matēṙö nö hamūlöre.  

T. Lūkös 18 

Inchōḵoṙô Ik Tafīösi Tök Kamhôka 

1Ngaich hēngö ṙô Anga-aṅ nö in cha, tö inchōḵoṙô; nö ve-ekūötēv; sōtu nö 
uhā-en.  
2Ngö ṙô Anga-aṅ, Hĕng taka ök kamhôṅka ik tö hĕng panam, ök tötpa-ekūö tö 
ngam Tēv, öt töchumkūöṙen tö tarik.  
3Ngaich hĕng tak ök umuh tafīösi im panam. Ṙōlvan anga-aṅ nö yihtöre, nö 
in ò, nö ngö ṙô, Kahôklökui chu man i ngòh tökunyahaṅelmat tö chu.  
4Ngaich sōḵ sin anga-aṅ; unôichngöre pöri anga-aṅ, nö ngö ṙô töre, Pòrô chin 
tötpa-ekūö tö ngam Tēv, öt töchumkūöṙen tö tarik;  
5Ngaich pò ngòh tafīösi nö hakihten chu, hòṅ kahòklökui ò chin; hòṅ ò min 
nö öt mu-uhāngen chu, nöng iṙuhö yanihih.  
6Ngaich ngö ṙô ngam Mā, Hangihtöre sitih ṙô ngam Mā tömichūṙen 
kamhôṅka.  
7Röh ang min ngam Tēv nö kahòklökui vē katöllöre, vē vame-eṅkūö Ò nö 
peuheū harap ṙô. Pò ò nö tömarô-òtö manöiyö nö in cha.  
8Ngö ṙô Chin tö yīö, ka-eūyen An min nö kahòklö kui cha. Hē ngòh Kūön 
Tarik pöri nö yih, kôtökūö Ang min tö mikah nö ing panam?  

Inchōḵoṙô Ik Feresī Tök Mahamūlṙāi Kinëhöt Chehen 

9Ngih ön inrē ṙô Ò inchōḵoṙô nö i yip tölöök tölōnre, ngaich nöng töng rö-öv 
yip tahëng.  
10Nët tak nak tarik chamuh el ngam töhet chūök ngam Tēv, nö ve-ekūötēv; 
hĕng taka ök Feresī, mahamūl ṙāi kinëḵhöt chehen ök tahëng taka.  
11Söklöre ngaich ngam Feresī nö ngö ṙô, nö kahngenre nö ve-ekūötēv, Ō Tēv, 
ha-öinyö Meh chin, pò chu öt sā yip tahëng tarik, kamil, tömichūṙen, ma-
asĕhha; ötrēhĕn chin sā ngòh mahamūl ṙāi kinëhet chehen. 
12Nët heuh chin ha-ik i tö sat sumkam; hĕnghata chin i tö söm, öich kē-ĕti, i 
nuptaneūngen chu.  
13Ngaich ngam mahamūl ṙāi kinëhet chehen, nö marôvat nö sökhaka, ötrēhĕn 
nö hòṅ môklökūöre nö el halīöngö; kōk elngòhre pöri anga-aṅ nö ngö ṙô, Ō 
Tēv, aheukölōn Man tö chu, chu-ö tököölö fālen.  
14Ngö ṙô Chin tö yīö, tö ngòh tarik nö chuh patīre nö holtö inṙē-ĕlre, ĕhten tö 
ngam tahëng. Pò ngòh mahapōilöre min nö hayāichiyö; ngòh 
mahayāichngöre pöri min nö hapōilöngö.  

Hakôlô Yik Kun Nyiö Ang Yēsū 
(Mt 17.13-15; Mk 10.13-16) 

15Ngaich cha-a nö kētö yik kun nyīö nö in Ò; pò Ò nö hōtu nö lūölken cha. 
Ngaich hē mat yik mahaköp nö meūkö e, ngaich vëken cha.  
16Havëtu pöri cha-a tö Yēsū nö in Ò, nö ngö ṙô, Hökngen më nyīö nö yihtöre 
nö in Chu; un sōtu; tön töngatī an ngam pūlngö ngam Tēv.  
17Tökô-ò ṙô Chin tö yīö, Ngòh tötkamëḵ ngam pūlngö ngam Tēv min, nö sā 
kun nyīö, ötkô min anga-aṅ nö kuhēthötre nö in e.  

Ök Tökòlò Tarik 
(Mt 19.16-30; Mk 10.17-31) 

18Ngaich hĕng tak ök mākūö yahūti mahatönan nö ngö ṙô, Tölöök 
Mahaköphöti; asuh ap min la-en chu, hòṅ chu amīnuvö tö ngam nômö tö-
örheūheu-aṅ?  
19Ngaich ngö ṙô Yēsū tö ò, Pò yòh öm tölöök ngö ṙô, öm havëken Chu? Öt 
tölöökuvö höng humeng ngam Tēv.  

20Huveū-eu ṙô öm tö nup chöngö. Um asĕhha. Um fël tarik. Um ulāiyö. Um 
sūöchkö töng tarik. Milēḵṙen tö minā yöngre.  
21Ngaich ngö ṙô anga-aṅ, Lök in u chin nö ṙòkhöre hēten chu ṙòngmö 
kūöṅnö.  
22Höng hangtöre ang Yēsūtö e, ngö ṙô Anga-aṅ tö ò, Hĕng ap töhāṅten nö in 
meh; inyihngö nup taṙòkhöre man chehenre; öm katölhökūö yāich; ngaich 
me-eṅ min kanôluṙô el halīöngö. Ngaich ta-a tömrit Chu.  
23Höng hangtöre anga-aṅ tö u, ngaich pōyen miṙivlōn; pò ò nö tökôlò takô.  
24Höng meuktöre Yēsū tö ò, ngaich ngö ṙô, Sitih kahnihngen aich vē tökôlò 
nö kuhēthötre nö im pūlngö ngam Tēv.  
25Lööṙen kunhēthöt ön ngòh ūṅt nö el manëngö rit charum, lööṙen tö 
kunhēthöt ngòh tökôlò tarik nö im pūlngö ngam Tēv.  
26Ngaich ngö ṙô yik hamang, Achīö öp pökeh tökô-òren nö hayöökaṙen?  
27Ngö ṙô pöri Anga-aṅ, Në tötkanô-òṅvö nö i tarik, tökô nö i ngam Tēv.  
28Ngaich ngö ṙô Pītör, Yĕh meuk; ṙāngö inlānenre in īhö; ngaich tömrit Meh.  
29Ngaich ngö ṙô Anga-aṅ tö cha, Tökô-ò ṙô Chin tö yīö, Öt tarīkuvö ṙamā-ang 
patīre, pihöre, hanöngkisānöre, yöngre, kūönre, töpòkūö ngam pūlngö ngam, 
Tēv.  
30Öp tö-ötteūngen min tö töpōyen i ngih panam, im töyihivö panam inrē 
ngam nômö tö-örheūheu-aṅ.  

Linūöi Heuhṙô Yēsū Nö Vë-nyö Ngam Kinpāha Re 
(Mt 20.17-19; Mt 10.32-34) 

31Ngô-òṅ yik tö nët sīön taka tö Ò, ngaich ngö ṙô Anga-aṅ tö cha, Yĕh meuk; 
chuh Yerūsalem in. Ngaich ṙòkhöre nup tökūichiyö tö yik pròfĕt min nö 
keuheūtiṙen nö i ngòh Kūön Tarik.  
32Pò Ò min nö kē-ĕyö nö i yip tahëng mihëṅṙö, ngaich hayëḵe min, ane inrē 
sumrōngikūö, köösi elmat inrē.  

33Fōho min Anga-aṅ tö cha; fëli inrē im linūöi sumkam pöri min Anga-aṅ nö 
havanlöre nö aṅ.  
34Ngaich cha-a nö öt akaha elnang tö u; hayunngöre nun nö in cha; öt meuk 
minë ṙô cha-a.  

Halanken Ök Tötmeuṅk Mi-i Cheū-a Ang Yēsū 
(Mt 20.29-34; Mk 10.46-52) 

35Ngaich röhta Anga-aṅ nö i Yerikō, hĕng taka ök tötmeuk tarik, amūichhaka 
nö i taseū talöökö, nöng havë-a.  
36Ngaich hang ṙô röön yik tömaṙôngö, ngaich hatöntöre anga-aṅ tö e.  
37Ngaich ngö ṙô cha-a tö ò, Yēsū An ngam aṅ Nāsaret kumröönngöre.  
38Ngaich hūḵa anga-aṅ, nö ngö ṙô, Yēsū Me-eṅ Kūön Tāvit; aheūkölōn tö chu.  
39Ngaich yik mu-urĕh nö vëken ò, pò ò nö hōtu nö ṙāngôre. Vaichtö 
ṙūönyöṙôre anga-aṅ nö pōitô nö ngö, Me-eṅ Kūön Tāvit; aheūkölōn tö chu.  
40Sökngöre ngaich Ang Yēsū, ngaich hōten ò nö kētu nö in Ò. Ngaich hē ò nö 
röhta, ngaich hatönö tö Ò, nö ngö ṙô,  
41Asuh ap lōn meh, la-en chu in meh? Ngaich ngö ṙô anga-aṅ, Mā; hòṅ meuk 
chin.  
42Ngaich ngö ṙô Yēsū tö ò, Meuk man yēḵ ngaich. Ngam mikah meh an 
tölöökentī tö meh.  
43Ilööṙen ngaich anga-aṅ nö meuk; tömrit Ò ngaich, nöng ha-öiny ngam Tēv. 
Ha-öiny ngam Tēv inrē yik tömaṙôngö tarik, hē mat cha nö meūkö e.  

T. Lūkös 19 

Nā Yēsū Nāṅ Sekkīös 

1Kuhēthötre Anga-aṅ ngaich, ngaich lök i Yerikō.  
2Hĕng taka ök tarik, maheuṅk ò, Sakkīös ök mine-eny ò; mākūö mahamūl ṙāi 
kinëhöt chehen ök, nö tökôlò.  
3Ngaich anga-aṅ nö hòṅ meūkö Yēsū; ngaich öt kô, kūö më tömaṙôngö; pò ò 
nö töcheūḵlö.  

4Fal anga-aṅ ngaich nö urĕh, nö yônlö nö i rōl chōn nö meūkan; pò Ò nö lök 
in e.  
5Chalôḵ Yēsū nö i chūök ò, ngaich môklökūöre Anga-aṅ, ngaich ngö ṙô tö ò, 
Sakkīös, hēṙen man yônti; tön iyöng patī meh Chin tötaheui.  
6Ka-eūyen ngaich anga-aṅ nö yônti; ngaich hōḵen Ò anga-aṅ nö ṙāmölōn. 
7Ngaich hē cha nö meūkö e, ṙòkhöre cha-a nöng in re ṙô, nö ngö ṙô, Ngaich 
An nö iyöng patī ngam tarik tököölö fālen.  
8Söklöre ngaich Sakkīös, ngaich ngö ṙô tö ngam Mā. Yĕh meuk, Mā; ròngti tī 
chin kē-ĕkūö yāich tö kanôlòre; ngaich yē chu chōchen i tarik, havantu angū-
ö nö fënö ṙënngen. 
9Ngaich ngö ṙô Yēsū tö ò, Tötaheui ap inyööken nö yih nö i ngih patī; pò ò 
inrē anga-aṅ nö kūön Aprahām.  
10Pò ngòh Kūön Tarik nö yih nö chöh, ane inrē hayööken töchatngen.  

Inchōḵoṙô Tö Ngam Humlum Rupīö 
(Mt 25.14-30) 

11Ngaich hē cha nö hāngö u, hĕng ök ṙô Ò inchōḵoṙô nö ṙūönyôre; pò Ò nö 
röhta nö i Yerūsalem, pò ngam pūlngö ngam Tēv inrē nö ka-eūyen mineūkö, 
tö lōn cha.  
12Lökten Anga-aṅ nö ngö ṙô, Hĕng taka ök tökôlò tarik chamuh tömarôvat 
panam, nö kēḵ öp pūlngöre; ngaich hēk havantöre. 
13Söm tak havë-ti anga-aṅ tö yik kūönre, ngaich söm paôn kinëḵeṅkūö tö 
rupīö (sunna pësa). Ngaich ngö ṙô tö cha, Havah yin ngaich, ane inrē inyih, 
hanöng saha yanihih chu.  
14Ngaich yik tarik pöri aṅ ök panam nö kunyahaṅelmat tö ò, ngaich tīnngö 
tö-akaha tarik nö unôichrit ò, ngö ṙô, Sōḵo ngòh tarik in īhö, nö hayöngö ih.  
15Ngaich hē ò nö havantöre nö hēk, nö ngaich nö teūngen tö ngam pūlngö; 
ngaich tölṙô invëkö yik kūönre anga-aṅ, yik tö kē-ĕvkūö tö rupīö; pò ò nö hòṅ 
akahalōn tö taneūngen cha nö i nyih.  

16Yihtöre ngaich ngam mu-urĕh nö i kūö ò, nö ngö ṙô, Mā, ṙuhölre ṙôken an 
ngam rupīö meh nö söm.  
17Ngaich ngö ṙô anga-aṅ tö ò, Töteūngen man, me-eṅ tö-akaha kūön; pò meh 
kô-en i tö rahëichyen; chöngu man yēḵ i tö söm panam.  
18Yihtöre ngaich ngam innëtö, ngö ṙô, Mā; ṙuhölre ṙôken an ngam rupīö meh 
nö taneui.  
19Ngaich ngö ṙô anga-aṅ tö ò inrē, Chöngu man yēḵ i tö taneui panam.  
20Yihtöre ngaich ngam tahëng taka, nö ngö ṙô, Mā; yĕh meuk, ngih öng yih 
rupīö meh, töng haṙūngi tö chu nö el kun hilā.  
21Pò chu pa-ekūö tö meh pò meh tökësen öm tarik; kamëḵ nup töt ṙahātöre 
man, ane inrē mahamūl nup töt taheūichre.  
22Ngaich ngö ṙô anga-aṅ tö ò, Löknyö elvāng meh ṙô chin min kahòkken meh; 
me-eṅ tötlöök kūön. Akahalōn man tö chu tökësen tarik, kamëḵ nup töt 
taheūichre.  
23Kūöyòh ömeh öt kēḵngö ngam rupīö chu nö el chūök rupīö? Ngaich yih hë 
chu-ö, ngaich kô-òren öich teūngen tö e, nö holtö ṙāi inṙūöngköre.  
24Ngaich ngö ṙô anga-aṅ tö cha yik tösökhaka, Kēḵngö ngam rupīö yin, nö ṙā-
ang in ò. Kētö e im tösömö aṅ-in. 
25Ngaich ngö ṙô cha-a tö ò, Mā; ngòh ang yih tösömö aṅ-in.  
26Ngö ṙô chin tö yīö, Ngòh tö-aṅhaṅv-in ngaich kē-ĕvkūö min; ngòh 
tötaṅhaṅv-in pöri, ngaich nö kē-ĕyö ap töng mi-in ò min.  
27Më tökunyahaṅelmat pöri tö chu, më tö sōḵ nö hayöngö tö chu, kēten cha 
ihih; fëlngen cha nö i kūö chu.  

Taneungta Ngam Tömihôiṅ Nö I Yeruselem 
(Mt 21.1-11; Mk 11.1-11; Jn 12.12-19) 

28Keuheūthë ṙô Anga-aṅ, nö ngatī ṙô, ngaich urĕh nö kiröönngöre nö chuh 
Yerūsalem.  

29Ngaich hē Ò nö röhta nö i Petfēkē, nö i Petenī, i kui ap Rôngö Òliv, nët tak 
tahīnngö Anga-aṅ tö mahaköp.  
30Nö ngö ṙô, Kuṙòh, chuh im tuhēt nan, i kūö nāṅ. In e nā-aṅ min kuhēthötre, 
ngaich kôtökūö tö ap kūön köttö, tö kapòkhaka, ap tö öölu nö ūichka uk tö 
tarik. Luhlen ò, ngaich kēten ò.  
31Yē nāṅ hatönö tö tarik, nö ngö ṙô, Kūöyòh ang nö luhlöng tö nāṅ? Ngö ṙô 
pancha, Hòṅ īnu ap Mā tö ò.  
32Kiröönngöre ngaich nak tötīni, ngaich kôtökūö nöng sā ṙô Ò tö cha. 
33Ngaich luhlö ök kūön köttö cha-a, ngaich ngö ṙô tö cha yik töchehevṙen, 
Kūöyòh an luhlö ngam kūön köttö?  
34Ngaich ngö ṙô cha-a, Hòṅ īnu ap Mā tö ò,  
35Kētu ngaich anga-aṅ nö in Yēsū; afahal cha-a ngaich tö nuk hilāre nö i uk 
ngam kūön köttö; ha-ūichlöng ngaich Yēsū nö i uk ò.  
36Ngaich hē ò nö kiröönngöre, haṙĕhtö hilāre cha-a nö el talöökö.  
37Ngaich hē Ò nö röhta nö i paneūṅti ap Rôngö Òliv; ṙòkhöre yik tö maṙôngö 
mahaköp nö ṙāmölōn, ane inrē ha-öiny ngam Tēv nö pōitô, pò nuk 
minhôiṅyö la-en Ò, maheuṅk cha; nö ngö ṙô.  
38Tökôlò An ngam Rācha ngam yamih nö i Minënyö ngam Mā Tēv. 
Kumchikṙen el halīöngö; kanôlò lātulöng.  
39Rēvre yik Feresī mi-i yik tömaṙôngö tö ngö ṙô tö Ò, Mahaköphöti; vëkö më 
mahaköp Man.  
40Ngaich sapṙô Anga-aṅ nö ngö ṙô. Ngö ṙô Chin tö yīö, Yē vē min nö ṙāngôre, 
kô-òren min në ihong nö ṙô-òv.  

Peūnyö Yeruselem Ang Yēsū 

41Ngaich hē Ò nö röhta, ngaich meuk ngam panam Anga-aṅ, ngaich peūinyö 
e;  
42Nö ngö ṙô, Yē meh öre akahalōn i ngih sakāmö me-eṅ takô, tö nup mi-im 
kumchikṙen meh.  

43Hayunngöre pöri anu-ö nö i mat meh. Pòn yih nup hē nö in meh, hē yip 
tökunyahaṅelmat min tö meh nö tangngö kūö meh nö havīlen meh, nö höngö 
meh nö keuheūtngöre lā-a;  
44Ngaich sukten meh min nö el tumlat, yip kūön meh inrē, mi-in meh. Öt 
ṙahāngu min cha-a tö ihong mahachaphen höö nö in meh; pò meh öt 
akahalōn tö hē chinöhköre.  

Chuh El Ök Töhet Chūök Ang Yēsū 
(Mt 21.12-17; Mk 11.15-19; Jn 2.13-22) 

45Kuhēthötre Anga-aṅ nö el ngam töhet chūök ngam Tēv, ngaich ahōṙi yik 
mi-inyih tö Ò;  
46Ngö ṙô An tö cha, Tö ngö kinūch ngö an, Patī vine-eṅkūötēv ap min patī 
Chu; ngaich pöri yī-ö vīten e nö chūök mu-ulāya.  
47Ngaich mumkahten Anga-aṅ nö örheūheu nö el ngam töhet chūök. Ngaich 
yik mākūö kūönṙô yik kamūich inrē, yik yöngṙen yik tarik inrē, nö hòṅ 
fëlngen Ò;  
48Ngaich öt kôtökūö cha-a tö tīre; pò më tarik nö havīlen Ò, nö hang ṙô Ò.  

T. Lūkös 20 

Intönö Löktö Kanò-òṅ Yēsū 
(Mt 21.23-27; Mk 11.27-33) 

1Ngaich ik tö hĕng sakāmö hē u, hē Ò nö haköptö yik tarik nö ël ngam töhet 
chūök, nö mumkahten tö ngam tölöök inhānga; yihtöre ngaich yik mākūö 
kūönṙô, yik kamūich inrē. Nö holtö yik yöngṙen;  
2Ngaich ṙô-òv cha-a nö ngö ṙô tö Ò, Ve-enynang ih Man, asuh öp chöngö Meh 
Öm ngatī? Achīö ap kame-eṅkūö Meh tö ngih chöngö?  
3Ngaich sap ṙô cha Anga-aṅ nö ngö ṙô, Hĕng öp ṙô Chu inrē hatönö yīö; ve-
enynang Chu pöchö.  
4Ap tī Yôhan vinôkö, lamöktö el halīöngö ap? Lamöktö i tarik ṙöng?  
5Ngaich cha-a nöng in re lōn nö ngö ṙô, Yē hī min ngö ṙô. Lamöktö el 
halīöngö; ngaich ngö ṙô min Anga-aṅ, Kūöyòh öi öt ṙātö ellōnre in ò?  

6Yē hī ngö ṙô pöri min, Lamöktö i tarik; ṙòkhöre min vē tarik nö kulehe hī; pò 
cha nö akahaiṙen tö Yôhan nö pròfĕt.  
7Ngaich sap ṙô Ò cha-a, töre nö öt akahalōn töp löktö e.  
8Ngaich ngö ṙô Yēsū tö cha, Ötrēhĕn Chin Chu-ö hòṅ ve-eny nang yīö, tö 
löktö chöngö Chu öich la-evṙen tö në.  

Inchōḵoṙô Tö Yik Mahayōm, Ök Panò-òṅ Vāīṅ 
(Mt 21.33-46; Mk 12.1-12) 

9Ngaich rĕhnyôre Anga-aṅ nö ṙô-òv tö yik tarik tö ngih inchōḵoṙô; Hĕng taka 
ök tarik tameūichtö angkūr; ngaich hayōmö tö yik mahayōm panô-òṅ; ngaich 
chuh tahëng pumnāmö anga-aṅ, nö marô-òngen.  
10Ip hē anga-aṅ nö tīnngö kūönre, nö i yip mahayōm panô-òṅ pòn hōtu cha-a 
nö kē-ĕkūö ò tö ṙòng nup angkūr. Ngaich pöri më yōm panô-òṅ nö fëlan; 
ngaich tīnngen ò, nöng öt kūmuṙen,  
11Hēk anga-aṅ nö tīnngö tahëng taka kūönre; ngaich fëlö anga-aṅ inrē tö cha; 
ngaich sumrōngikūö anga-aṅ; ngaich tīniyö nöng öt kūmuṙen,  
12Hēk anga-aṅ nö tīnngö ngam linūöyö; anga-aṅ inrē tö hanyahka tö cha; 
ngaich ahōngen ò cha-a.  
13Ngaich ngö ṙô ngam mā tö-angkūruvö. Sitih tī öichvö min? Hòṅ tīnngö 
ngòh hanāngenlōnre Chin kūönre; lohten yip min nö milēḵṙen tö ò.  
14Höng meuktöre më yōm panô-òṅ tö ò; ngaich cha-a nöng in höö lōn, nö ngö 
ṙô, Ngòh ang yih tö-amīnu. Ta-a, töi fëlngen ò; hòṅ hī ayī-ö tö-amīnuvö.  
15Ahōṙi ngaich anga-aṅ tö cha, nö ṙa-ang el ap panô-òṅ; ngaich fëli. Lökten, 
sitih tī ap min töpanô-òṅvö tö cha?  
16Yih ap min nö fëlngö vē mahayōm; ngaich kētö ngam panô-òṅ min nö i 
tahëng, Höng hangtöre cha-a tö e, ngaich ngö ṙô, Öt ngatī an yēḵ nö hōḵ.  
17Ngaich ngëichken cha anga-aṅ, ngaich ngö ṙô, Asuh öng ngih töngö 
kinūichngö, Ngòh ihong sahōḵo yip ma-mānö, ngaich anga-aṅ nö vīlöngö nö 
yöngkūö sinkeukngö.  

18Ṙòkhöre yip tösuktöre nö i kui ngòh ihong min, nö laköl. Ap töfukkui pöri 
tö ò, ngaich panyāich min anga-aṅ tökūö ò.  

Intönö I Alaha Kinëtö Ṙāi Masūl 
(Mt 22.15-22; Mk 12.13-17) 

19Ngaich yik kamūich, yik yöngṙen kūönṙô inrē, nö hòṅ kēḵ An hē e; pa-ekūö 
pöri cha-a tö yik tarik; pò cha nö akahalōn tö ngam ṙô Ò inchōḵṙô nö inlahen 
cha.  
20Ngaich aṅten Ò cha-a; ngaich tīni yik töhaṙūöngka tarik, yik tökô-en 
tölōnre, nö kēḵ nup ṙô Ò; ngaich kēḵngen Ò im chöngö mahayöng. 
21Ngaich cha-a nö hatönan, nö ngö ṙô, Mahaköphöti; akahalōn in töp ṙô Meh, 
Öm kô-en inrē haköphöti; öt tö-atöltukūö Man tö tarik; tökô-en pöri Öm 
haköptö talöökö ngam Tēv.  
22Kô-òren öi kē-ĕkūö Kaisöör tö ṙehe inchūökkökūö panam? Rö-ö ṙöng?  
23Ngaich akahalōn Anga-aṅ tö huneū-euṅ cha, ngaich ngö ṙô tö cha, 
24Hameukhömat Chu ta-ih tö rupīö. Insā-a chīö? Kinūichö chīö öng ngam in 
e? Ngaich ngö ṙô cha-a, Kaisöör.  
25Ngaich ngö ṙô Anga-aṅ tö cha, Kē-ĕkūö Kaisöör tö nup chehen Kaisöör. Kē-
ĕkūö ngam Tēv tö nup chehen ngam Tēv.  
26Ngaich öt kô cha-a nö kēḵ ṙô Ò nö i kūö më tarik; ngaich uṙeh alaha cha-a 
tö ṙô Ò nö sapṙô cha. Ngaich nöng öt ṙô-òv.  

Intönö I Alaha Invanlö Tökapah 
(Mt 22.23-33; Mk 12.18-27) 

27Rēvre yik Satukī yamihtöre nö in Ò, yik töṙô-òvö tö törö-övö invanlö 
tökapah; ngaich hatönan cha-a nö ngö ṙô,  
28Mahaköphöti; kūichhöti ök Môsös nö in ih, tö ngòh tarik tökapaha mëm, 
töpihövö, ngaich yē ò nö öt kūönu; hēk ngam kahëm ò nö kēḵ ngam pihö ò 
ngaich hakūöntö kūön ngam mëmre.  
29Ngaich yik umuh tö sat tak tö mëmre, kēḵ pihöre ngam mu-urĕh; ngaich 
kapah nöng öt kūönuvö.  

30Hēk ngam innëtö nö kēḵ an nö pihöre; ngaich kapah nöng öt kūönuvö,  
31Hēk ngam linūöyö nö kēḵ an; ngatī nyöre nö sat tak, öt ṙahāngu tö kūönre, 
ngaich kapah.  
32Unôichngöre inrē ngam kikānö nö kapah.  
33Lökten, hē ap invanlö tökapah, pihö chīö ang min ngam kikānö tö cha; pò 
më tö sat tak nö kö pihöv tö ò.  
34Ngaich ngö ṙô Yēsū tö cha, Pihöv yin vē kūön ngih panam; kē-ĕyö inrē nö 
im inpihö.  
35Yip tökaheuktu pöri nö i yip tökô nö söllö nö i ngamū-aṅ panam, ngam 
invanlö tölöök inrē nö ṙā-ang i yip tö kapah; öt pihövö, ötrēhĕn nö kē-ĕyö nö 
im inpihö.  
36Pò cha nö ötkô nö kapah nö hēk; pò cha nö ngaich nö asātöre nö i yip ma-
ahānga, ngaich nö kūön ngam Tēv, pòn kūön ngam invanlö tökapah.  
37Ngam invanlö vē tökapah pöri, hameukhumat öi ngaich tö Môsös, im, 
chūök inlahen ök töyul; hē ò nö havëkö ngam Mā. Ngam Tēv Aprahām, ngam 
Tēv Yāköp inrē.  
38Rö-övö An nö Tēv yik tö kapah; Tēv vē ta aṅ pöri. Pò vē taṙòkhöre tarik nö 
aṅ nö in Ò.  
39Rēvre yik kamūich tö ngö ṙô, Mahaköphöti; huveū-eu ṙô takô Man. 
40Pò cha nö öt hòṅ hēk nö hatönan.  

Intönö I Alaha Ngam Misāyā 
(Mt 22.41-46; Mk 12.35-37) 

41Ngaich ngö ṙô Anga-aṅ tö cha, Sitih ṙô aich tö Kristū nö kūön Tāvit? 
42Tön ngö ṙô Tāvit nö i mat ngam Līpöre Salmai, Ngö ṙô An ngam Mā tö 
ngam Mā chu, Ūichngöre Man lahāmö Chu;  
43Hanöng saha tī Chu vīten vē tökunyahaṅelmat tö Meh, nö ranöönö röön 
Meh.  
44Yē Tāvit nö Mā-av ṙô tö Ò, sitih Ang nö kūön ò?  

Ṙô Yēsū Tö Vē Mahaköp Tö Ngam Chöngö 
(Mt 23.1-36; Mk 12.38-40) 

45El nang yik tarik ṙô Anga-aṅ, nö ngö ṙô tö yik mahaköp. 
46Haṙēmngenre yin tö vē kamūich, vē tö hòṅ maṙūnghöti inyut yĕn 
kiröönngöre, ane inrē töhāngenlōn tö sinlāmö nö i chūök mi-inyih; ane inrē 
töhāngenlōn tö nup lamākūö chūökö nö el chūök vine-eṅkūötēv, hē el nāhal 
inrē;  
47Vē nyamā-ang inlahen vē tafīösi; ngaich hanyatkö-elmat inrē nö marôta ṙô 
nö ve-ekūötēv, cha-a yin ngaich min töpōyen ötinkôlò.  

T. Lūkös 21 

Chahaplö Ök Tafīösi 
(Mk 12.41-44) 

1Môkhöl Anga-aṅ tökūöre; ngaich meuk yik tökôlò tarik nö chaphöt nuk 
kahëtöre nö ël chūök inlōnti.  
2Hĕng tak maheuṅk Anga-aṅ tö tafīösi, tö nët tāk chahaplö tö kun pësa.  
3Ngaich ngö ṙô Anga-aṅ, Tökô-ò ṙô Chin tö yīö, tö ngòh tafīösi nö pōyen 
chahaplö, tö cha nö ṙòkhöre.  
4Pòn ṙòkhöre cha-a nö i kanôlòre nö chaphöt kahëtöre; ngòh kikānö pöri nö 
keuheūthötre tī, tö nup töng unhôṅmö ò.  

Ṙô Tö Ök Pinyāingö Ök Töhet Chūök Ang Yēsū 
(Mt 24.1-2; Mk 13.1-2) 

5Ngaich pòn rēvre yik kamhòkkö lanöökö ngam töhet chūök ngam Tēv, nö 
holtö nup tölöök ihong, nup tökētu inrē; ngaich ngö ṙô Anga-aṅ,  
6Në pöri maheuṅk yīö, yih ap min hē, ap hē në ihong ihih nö öt ṙā-ayö nö 
hachaphen höö, nö suktuvö inrē.  

Pinhë-eṅkuö, Kanihngen Inrē 
(Mt 24.3-14; Mk 13.3-13) 

7Ngaich cha-a nö hatönan nö ngö ṙô, Mahaköphöt; Ĕhē ön min anū-ö? Asuh 
ap min minkahngö u, yĕn ngaich nö hòṅ yih?  

8Ngaich ngö ṙô Anga-aṅ, Haṙēmngenre yin, hòṅ yīö öt halō-oikūö; tön 
maṙôngö yip min yamih nö i Mine-eny Chu, nö ngö ṙô, Anga-aṅ chin chū-ö; 
hēk ngö, Röhta öp hē. Ui tömrit cha.  
9Yē yīö min hang kinyūngö, ane inrē kanihngen; ui röiyö alaha; tön mu-urĕh 
tö yanihih nun anū-ö. Öt ilööṙen pöri öp manāngen.  
10Ngaich ngö ṙô Anga-aṅ tö cha, Kiyūngö höö yin min vē tarik, në pūlngö 
inrē.  
11Yöng kumyeūnö nup min; ṙōlkangen chūök inrē nup inyāichö, ane inrē 
invah tölëlngökūö, ane inrē ṙā-ang el halīöngö nup pinheṅ-eṅkūö ane inrē 
yöng minkahngö.  
12Urēhĕkūö u pöri, cha-a min nö kē-ĕ yīö, nö öthakôlò yīö, ane inrē kēten yīö 
nö el chūök vine-eṅkūötēv, el kinlōngö inrē; pòkūö Mine-eny Chu yin min 
kētu i kūö rācha, i kūö mahayöng inrē. 
13Ngaich hēṙu min yī-ö öi vënyen Chu.  
14Halēnngö e yin lökten ellōnre, ui afēkö ṙôre, urĕh öi sapṙô.  
15Tön kētö elvāng yīö Chin min, ane inrē mikah, nup öt kanô-òṅ yip lā-al yīö 
min öt huneū-euṅ ṙô cha nö sapṙô.  
16Kētu yin min tö yip yöngre, kahëmre, hanöngkisānöre, ane inrē holre; rēvre 
min tö yīö tö hōtu kinpahangvah.  
17Surīkhu min yī-ö tö taṙòkhöre tarik, töpòkūö Mine-eny Chu.  
18Örhĕnghang milöichö pöri min öp keūyö yīö tö ötkôlò. 
19Teūngen yin min tö nômöre, ip manöiyö yīö.  

Ṙô Tö Ök Tinṙölngö Yeruselem Ang Yēsū 
(Mt 24.1-21; Mk 13.14-19) 

20Hē yīö pöri min meūkö Yerūsalem nö havīlöngö tö kumyung; akahalōn yī-ö 
tö öp ötkanôlò e nö röhta.  

21Ngaich hökngen yip mi-i Yūta nö falngöre nö i kui minë rôngö, Hökngen 
yip me-ël e inrē, nö kunyī-inyre, hökngen yip aṅ tavat inrē, nö un kuhēthötre 
nö ël e.  
22Tön anū-ö nup sakāmö kinṙôka, hòṅ ṙòkhöre nup tökūichiyö nö teungten.  
23Tötkôlò yip cha-a yip pumyoskö nyīö, ane inrē yip mahapōnyīö, hē nup 
sakāmö anū-ö. Pòn pōyen kanihngen min nö ing panam; lanīnö inrē i vē 
tarik;  
24Ngaich cha-a min nö kapah tökūö fël; kē-ĕyö min inrē tö yip tahëng 
mihëṅṙö tarik. NgaichYerūsalem min nö rööntukui tö vē tahëng mihëṅṙö 
tarik, hanöng saha kinheūṅten ap ṙētak cha.  

Yanīhi Ngòh Kūön Tarik 
(Mt 24.29-31; Mk 13.24-27) 

25Minkahnguvö min nö im tavūöi, im chingëṅt, ane inrē i minë taneūsömat. 
Kanihngen tarik inrē ing panam; ngaich cha-a nöng öt huneū-euvṙen min tö 
kūö ṙô ngam mai, mahūṅvö inrē.  
26Kūö pinheṅ-eṅkūöre min tarik nö aheuk; ane inrē kūö mineūkkö nup yamih 
nö ing panam, pò minë kanôlò ngam halīöngö min nö kayīna.  
27Ngaich möl cha-a min nö meuk yanihih ngòh Kūön Tarik, nö löktö el taṙul, 
nö holtö chöngöre ane inrē kanôlòre.  
28Ip hē ò pöri nö yih, môklökūöre yī-ö ane inrē hachohol kuire; tön röhta an 
ngam ṙinānyö yīö.  

Töhakööpö In Ngam Anychīr Chōn 
(Mt 24.32-35; Mk 13.28-31) 

29Ngaich hēngö ṙô Anga-aṅ tö inchōḵoṙô, Yĕh meuk ngòh anychīr chōn, në 
taṙòkhöre chōn inrē, hē u yih nö sīöplö;  
30Ngaich meūkö e yī-ö, akahalōn inrē töp sikehngö nö röhta.  
31Ngatī yī-ö inrē, yē yīö öi meuk yanihih në, akahtöhëichlōn yī-ö, tö ngam 
pūlngö ngam Tēv nö röhta.  

32Tökô-ò ṙô Chin tö yīö. Ölu min ngih tumkölchap nö keuheūt, hanöng saha 
yanihih u.  
33Chuh an min ngam halīöngö, ngam tumlat inrē; Öt chanuhuvṙen pöri në ṙô 
Chu.  

Hòṅ Āṅhati 

34Haṙēmngenre pöri yī-ö, hòṅ nup ellōn yīö nö öt lumngantu tö sinṙākngen 
hinyōyö, ane inrē finëken ngih nômö; ngaich ilööṙen yanihih angū-ö sakāmö 
nö in yīö, nö sā inchīlö.  
35Pòn ngatī yanihih min anū-ö nö in cha, vē mi-iyöng kūö në taṙòkhöre 
panam.  
36Örheūheu pöri yī-ö aṅhati; ve-ekūötēv inrē; hòṅ yīö min kò ötkô-òngvah tö 
yanihih u; ngaich söklöre i kūö ngam Kūön Tarik.  
37Ngaich örhĕnghang sumkam Anga-aṅ nö haköphöti nö el ngam töhet chūök; 
örhĕnghang mitööm inrē Anga-aṅ nö kunyī-inyre nö elkahôiṙen, ngaich iyöng 
i kui ngam rôngö tö Òliv invëka.  
38Ṙòkhöre më tarik nö ka-euilökūö nö yihtöre nö el ngam töhet chūök, nö 
hang ṙô Ò.  

T. Lūkös 22 

Chöh Talöökö Tīre Tö Yēsū 
(Mt 26.1-5; Mk 14.1-2; Jn 11.45-53) 

1Ngaich röhta ap paratīn Tö-taföhlöng Ròtī, ap tö Paska invëka.  
2Ngaich yik mākūö kūönṙô, yik kamūich inrē, nö chöh inlahen tīre nö 
kumpahangvah Ò; pò cha nö pa-ekūö tö yik tarik.  

Hōḵ Yūtā Nö Kēḵngen Yēsū 
(Mt 26.14-16; Mk 14.10-11) 

3Kuhēthötre ngaich Sātān nö in Yūtā, ök tö Iskaryôt invëka, ök mi-i yik tö nët 
sīön taka.  
4Kiröönngöre anga-aṅ ngaich nö ve-ekūö yik mākūö kūönṙô, yik yöngṙen 
inrē, tö inlahentī ò nö kēten Ò nö in cha.  

5Ngaich ṙāmölōn cha-a, ngaich kilēḵngôre nö kē-ĕkūö ò tö rupīö.  
6Ngaich hōḵ anga-aṅ; ngaich ngëichkö hēre anga-aṅ, nö kēten Ò nö in cha, i 
ranö-ö yik tömaṙôngö.  

Halēnkö Nyinā-aṅ Ngam Pāska Ang Yēsū 
(Mt 26.17-25; Mk 14.12-21; Jn 13.21-30) 

7Chalôḵ ngaich ngam sakāmö, ngam Töt-aföhlöng Ròtī, ngam hē ngam paska 
nö fëli.  
8Tīnhang Anga-aṅ ngaich, tö nāṅ Pītör, nāṅ Yôhan; nö ngö ṙô, Kuṙòh; 
halēnken hī nan tö ngam paska; hòṅ hī öi nyā-aṅvkūö.  
9Ngaich ngö ṙô cha-a tö Ò, Isuh lōn Öm, tö ai halēna.  
10Ngaich ngö ṙô Anga-aṅ tö cha, Yĕh meuk; yē nā kuhēthötre im panam; 
asahah min nā-aṅ tö tarik, kameun chūök mak tömrit ò panchö; chuh ël ap 
patī i kū-ö ò nö kiröönngöre.  
11Ngaich ngö ṙô panchö töp tarik ap töpatī-ivö, Ngö ṙô ap Mahaköphöti tö 
meh, Isuh ap urôhò, ap chūök Chu min Öich nyā ngih paska, Öich holtö vē 
mahaköp?  
12Ngaich anga-aṅ min nö hameukhömat nā töp töpōyö urôhò lātulöng, 
tölēnen.  
13Kiröönngöre cha-a ngaich; ngaich kôtökūö nöng sā ṙô Ò tö cha; ngaich 
halēnken ngam paska cha-a.  

Töhet Inmūlkūö 
(Mt 26.26-30; Mk 14.22-26; 1 Kòr 11.23-25) 

14Chalôḵ ngaich ngam ṙētaka; ūichngöre Anga-aṅ ngaich, nö holtö yik 
tanīnöṙô.  
15Ngaich ngö ṙô Anga-aṅ tö cha, Hòṅ hōlukūö takô Chin tö yīö, Öich nyā ngih 
paska, urēhĕkūö kanihngen Chu.  
16Tön ngö ṙô Chin tö yīö, Rö-ö Chin min nyā-aṅ e, hanöng saha kinheūṅtngen 
e nö im pūlngö ngam Tēv.  

17Kētam Anga-aṅ tök kulah, keuheūthë ṙô Anga-aṅ nö ha-öiny ngam Tēv; 
ngaich ngö ṙô Anga-aṅ, Kēḵ ngih yin, katölhökūöre.  
18Tön ngö ṙô Chin tö yīö, Rö-ö Chin min òk ṙòng angkūr töngamuhangen, 
hanöng saha yanihih ngam pūlngö ngam Tēv min.  
19Kētam Anga-aṅ tö ròtī, keuheūthë ṙô Anga-aṅ nö ha-öiny ngam Tēv, 
fòkhang tö e, ngaich kē-ĕkūö cha, nö ngö ṙô Alaha Chu ön ngih, nö tö kētuvö 
nö in yīö. Ngati tī pöichö, haköpkölōnre tö Chu.  
20Ngati tī Anga-aṅ tök kulah, tö kinheūṅten nyinā-aṅ nö ngö ṙô, Ngih ön 
kulah tufömngöre kinlēḵngô nö i Mahām Chu, ngam tökitaktuvö töpòkūö yīö.  
21Yĕh meuk, eltī ngam kame-eṅ Chu nö holtī Chu nö el ngih mīs.  
22Tökô ön ngòh Kūön Tarik nö kumröönngöre, sā e nö ngaich nö töngatī; 
tötkôlò pöri ngòh tarik, ngam lökngen Ò nö kē-ĕyö.  
23Ngaich cha-a nö hatönö höö tö öp töngatī la-en tö cha.  

Kilöön Ṙô Re Tap Tö Pōyö 

24Ngaich kilö höö cha-a tö öp töpōyö min tö cha.  
25Ngaich ngö ṙô Anga-aṅ tö cha, Hakeū chöngöre yin vē rācha vē tahëng 
mihëṅṙö tarik nö in cha, ngaich yip yöngṙen cha nö tökôlòlōn invëka.  
26Rö-ö pöri yī-ö min ngatī; ngòh töpōyö pöri tö yīö, hökngen ò nö 
hakūönngöre; ngòh yöngṙen yīö, hökngen ò nö sā mahalanṙen.  
27Achīö ṙöng ap töpōyö ngam amūichhak nö nyā, ngam mameukṙen ò ṙöng? 
Röh ang nö ngam amūichhak nö nyā? El ṙôngö yīö pöri Chū-ö Öich höng sā 
mameukṙen.  
28Yī-ö yin töng ngöhöre hol Chu, i nup kanihngen Chu.  
29Halēnngen yīö Chin tö ngam pūlngö, sā tī ngam Yöng Chu nö halēnngen 
Chu;  
30Hòṅ yīö min nyā, òk inrē el ap mīs Chu im pūlngö Chu; hòṅ yīö min 
ūichhaka el kantēra, öi kahòkken yip tö nët sīön miyöngö Israĕl.  

Vë-eny Nang Pītör Ang Yēsū Tö Ò Min Nö Mahngen Ò. 



2378 

 

 
   Nicobarese Bible 

© 2014, Bible Society of India. 
 

 
 

 

(Mt 26.31-35; Mk 14.27-31; Jn 13.36-38) 

31Sīmōn, Sīmōn; yĕh meukö, Sātān nö hòṅ kichāṅngö meh, nö sā tīre tö sāiny.  
32Vë-elkui meh pöri Chū-ö, hòṅ ngam mikah meh nö öt keuheūt. Hangëken 
yip holre pömchö; yē meh öm havöötö ellōnre hēk.  
33Ngaich ngö ṙô anga-aṅ, tö Ò, Mā lēnen chin hol Meh, chuh el kinlōngö, im 
kinpaha inrē.  
34Ngaich ngö ṙô Anga-aṅ, Pītör, ve-eny nang meh Chin; ölnyi ṙô min hayöm 
nö takeūk i ngih hatööm, hanöng saha ṙô meh, lūöi heuh mahangre öt 
akahakūö tö chu.  

Chūökrupiö, Inyul Töm Sanëṅt 

35Ngaich ngö ṙô Anga-aṅ tö cha, Hē Chu tīnngen yīö höng öt rupīöṙu, öt 
inyūlu, öt kunröpu; hanāṅtuṙen öi? Ngaich ngö ṙô cha-a, Hö-ö.  
36Ngaich ngö ṙô Anga-aṅ tö cha, Ngòh törupīöṙu pöri töngamuh, hökngen ò 
nö kē-ĕ e; ngatī tö inyul inrē. Ngòh töt aṅhaṅv-in, hökngen ò nö inyihngö 
ngam tökiröng inyutre, ngaich havah fël.  
37Ngö ṙô Chin tö yīö, Tö ngih tökūichiyö nö keuheūtiṙen, nö in Chu, ngih 
töngö, Kaheuktu Anga-aṅ nö hol yip töchōich. Ngaich nun në vine-eny 
inlahen Chu nö hòṅ keuheūten. Ngö ṙô cha-a,  
38Mā yĕh meuk; nët nòng nun në fël ihih. Ngaich ngö ṙô Anga-aṅ tö cha, 
Ngaichchö.  

Vë-ekūötēv Ang Yēsū Nö I Kūi Ṙôngö Ôliv 
(Mt 26.36-46; Mk 14.32-42) 

39Kunyī-inyre Anga-aṅ, ngaich chuh ik Rôngö Òliv, nö sāre. Tömrit Ò inrē yik 
mahaköp,  
40Chalôḵ Anga-aṅ ngaich nö in e; ngö ṙô Anga-aṅ tö cha, Ve-ekūötēv yin, hòṅ 
yīö öt im kanihngen.  
41Harēvngöre ngaich Anga-aṅ nö ṙangen cha, sā rôvat kunlehngö ihong; 
livngöre Anga-aṅ ngaich, ngaich ve-ekūötēv,  

42Nö ngö ṙô, Kayöngö, yē Meh hōḵolōn, kēḵngö ngih kulah, nö ṙā-ang in Chu. 
Ngaich pöri yēḵ un sā lōn Chu, ngam lōn Meh pöri.  
43Ngaich hĕngtak ök ma-ahānga tö meūkö tö Ò, ṙamā-ang el halīöngö; nö 
hangëken Ò.  
44Rūönyöṙôre Anga-aṅ nö ve-ekūötēv, kūö Ò nö kihngen ellōn, ngaich nuk 
vang Ò nö sā töpōyen kintaktö mahām, nö el tumlat.  
45Ngaich hē chanôhòl Ò nö ṙā-ang im vine-eṅkūötēv, yihtöre Anga-aṅ ngaich 
nö i yik mahaköp; ngaich kôtökūö tö cha nö haṙòh, kūö miṙivlōnre. 
46Ngaich ngö ṙô Anga-aṅ tö cha. Kūöyòh öi haṙòh, choholre yin ve-ekūötēv, 
hòṅ yīö öt im kanihngen.  

Kinë-eṅ Yēsū 
(Mt 26.47-56; Mk 14.43-50; Jn 18.3-11) 

47Ṙònghöichṙô Anga-aṅ, ngaich yik tömaṙôngö, anga-aṅ inrē ök tö Yūtā 
invëka, töhĕng tak aṅ i yik tö nët sīön taka, nö urēhĕkūö cha; ngaich ṙūötöre 
anga-aṅ nö in Yēsū, nö hāmkūö Ò.  
48Ngaich ngö ṙô Yēsū tö ò, Kēḵngö ngòh Kūön Tārik öm me-eṅ, öm aṅtī tö 
hināmö kūö?  
49Ngaich yik hol Ò nö meuk lāinyngen Ò, ngaich ngö ṙô cha-a, Fāngö cha öi 
kòh, aṅtī tö fël?  
50Ngaich hĕng taka ök mi-in cha, famang ök kūön ök mākūö kūönṙô; ngaich 
fangngö ök lahāmö nang ò.  
51Ngaich ngö ṙô ang Yēsū, Hökngen Chu yin. Ngaich lūölkö nang ò Anga-aṅ, 
ngaich halanken ò.  
52Ngaich ngö ṙô ang Yēsū tö yik mākūö kūönṙô, yik amahtö ngam töhet 
chūök, yik yöngṙen inrē, yamihtöre nö in Ò, Yihtöre öi yī-ö ihih, sāre yĕi lā-al 
mu-ulāya; öi fëluvö, tinkūnguvö inrē.  
53Hē Chu örheūheu hol yīö el ngam töhet chūök; ngaich rö-ö yī-ö hateutnyö 
këlre öi in Chu. Ngih pöngri ṙētak yīö, ane inrē kanô-òṅ ngam sinngūlö.  

Mahngen Yēsū Ang Pītör 



2380 

 

 
   Nicobarese Bible 

© 2014, Bible Society of India. 
 

 
 

 

(Mt 26.57-58,69-75; Mk 14.53-54,66-72; Jn 18.12-18,25-27) 

54Ngaich cha-a nö kēḵ An, ngaich tūökngen Ò nö kēten Ò nö i patī ök mākūö 
kūönṙô, Tömörit tö Pītör nöng maṙôvat.  
55Ngaich hē cha nö hameui tameūyö, nö ellōn ök patī; ngaich ūichngöre nö 
hĕngre chūök; ūichngöre Pītör inrē nö el ṙôngö cha.  
56Ngaich hĕng taka ök kikānö mameūkan, hē ò nö ūichhaka nö el yangkūö ök 
tameūyö, ngaich haköpmatre nö ngëichken ò; nö ngö ṙô, Ngòh ang yih inrē 
tarik hol Ò.  
57Māhangre pöri anga-aṅ nö ngö ṙô, Me-eṅ kikānö; rö-ö chin akahakūö tö Ò.  
58Rahëichtöreṙen ök tahëng nö meūkan, ngaich ngö ṙô, Me-eṅ man inrē hol 
cha. Ngö ṙô pöri Pītör, Me-eṅ tarik; rö-ö chin chū-ö.  
59Unôichrit tö hĕng köṅny ṙô ök tahëng taka tökô-ò ṙô, nö ngö ṙô, Kô ön ngòh 
tarik ngòh nö hol Ò; tön aṅ Kelelī an. 
60Ngö ṙô pöri Pītör, Rö-ö chin akahalōn tö ṙô meh.  
61Ṙònghöichṙô anga-aṅ, ilööṙen ngaich nö takeūk hayōm. Havöötökūöre 
ngam Mā, ngaich ngëichken Pītör; ngaich fē-ĕlre ang Pītör tö ṙô ngam Mā, nö 
ngö ṙô tö ò, Urēhĕkūö ṙô hayöm, i ngih hatööm, lūöi tum heuh min me-eṅ 
mahangre öt akahakūö tö Chu.  
62Kunyī-inyre anga-aṅ ngaich peuiny miṙivlōnre.  

Hayë-e, Fōhō Inrē Ang Yēsū 
(Mt 26.67-68; Mk 14.65) 

63Ngaich yik tarik, yik kamëken Yēsū, nö hayëḵngen Ò; fohan inrē; 
64Ngaich cha-a nö nyëkngömat Ò, ngaich hatönan, nö ngö ṙô, Ve-eny Man 
yĕh, achīö ap anga-aṅ famôhòh Meh?  
65Ṙōlkangen ṙô cha-a inrē nö ötlēkôre tö ò.  

Kētu Yēsū Nö I Kūö Kamhôka 
(Mt 26.59-66; Mk 14.55-64; Jn 18.19-24) 

66Peuheū-eulre ngam peuheū, ngaich yik tömaṙôngö yöngṙen yik tarik nö 
hamūlöre, yik mākūö kūönṙô inrē, tö yik kamūich; ngaich cha-a nö kēḵngen 
Ò nö i yik kamhôṅka;  
67Nö ngö ṙô, Ve-eny nang ih Man, yē Meh Öm Me-eṅ Kristū. Ngö ṙô pöri 
Anga-aṅ tö cha, Rö-ö yin yih min ṙātö ellōnre, yē Chu ve-eny nang yīö.  
68Öt sapṙô Chu inrē, yē Chu hatönö yīö.  
69Töngamuhöten ön min ngòh Kūön Tarik nö ha-ūchiyö nö lahāmö kanôlò 
ngam Tēv. 
70Ngaich ngö ṙô cha-a nö ṙòkhöre, Öm Kūön ngam Tēv, Öm Me-eṅ? Ngaich 
ngö ṙô Anga-aṅ tö cha, Chū-ö Chin ṙô yīö.  
71Ngaich ngö ṙô cha-a, Asuh töre ap lōn tö mahameukhöti? Tö hī ayī-ö ngaich 
hang lamöknyö el vāng Ò.  

T. Lūkös 23 

Kētu Yēsū Nö In Pailět 
(Mt 27.1-2,11-14; Mk 15.1-5; Jn 18.28-38) 

1Ṙòkhöre ngaich yik tömaṙôngö nö choholre, ngaich kēten Ò nö i kūö Pailĕt.  
2Ngaich ve-eny fālen Ò, nö ngö ṙô, Kôtökūö in, tö ngòh tarik mahalō-ongkūö 
vē tarik ih, samôtö kinëtö ṙāi chūök, nö in Kaisöör; ngaich Anga-aṅ nö Kristū 
tö ṙôre; nö Rācha.  
3Ngaich Pailĕt nö hatönan nö ngö ṙô, Rācha vē Yahūti Öm Me-eṅ? Ngaich 
sapṙô ò Anga-aṅ, nö ngö ṙô, Chū-ö Chin ṙô meh.  
4Ngaich ngö ṙô Pailĕt tö yik mākūö kūönṙô, yik tömaṙôngö inrē, Rö-ö chin 
kanôtukūö tö falngen i ngòh tarik.  
5Ṙuhöl alaha vē tarik An, keuheūt chūökre An nö haköphöti nö i Yūtā, 
rĕhtenre nö i Kelēli, ihih inrē.  

Tīni Yēsū Nö Chuh Kūö Heròt 

6Höng hangtöre ang Pailĕt tö e, ngaich hatönö cha anga-aṅ, yē ngam tarik nö 
aṅ Kelelī,  

7Ngaich hē ò nö akahalōn tö Ò nö aṅ panam Hēròt, ngaich tīnngen Ò anga-aṅ 
nö in Herôt, ök mī-i Yerūsalem inrē hē e.  
8Höng meuktöre ang Herôt, ngaich pōyen ṙanāmölōn anga-aṅ: pò ò nö 
tömarô-òten nö hòṅ meukkūö Ò, pò ò nö hāngan, ane inrē hòṅ meuk tī Ò tö 
minkahngö.  
9Ṙōlö ṙô anga-aṅ nö hatönan; ngaich pöri Anga-aṅ nöng öt sapṙô ò.  
10Söklöre yik mākūö kūönṙô yik kamūich inrē, nö kalē-ĕ ṙô nö vënyen Ò.  
11Ngaich Herôt, yik kumyung inrē, nö hayāichngen Ò, hayëḵngen Ò, hayutlen 
Ò inrē tö ök tövai inyut. Ngaich tīnngen Ò nö hēk nö in Pailĕt.  
12Ngaich nāṅ Herôt, nāṅ Pailĕt nö holre hē e; pò cha sin nö urĕh nö 
tökunyahaṅel mat tö höö.  

Kumpāhaivah Ang Yēsū 
(Mt 27.15-26; Mk 15.6-15; Jn 18.39—19.16) 

13Ngaich Pailĕt nö havëtö yik mākūö kūönṙô yik yöngṙen ane inrē yik 
tömaṙôngö;  
14Ngaich ngö ṙô tö cha, Kētu Ön ngòh tarik tö yīö, nö sā mahalō-ongkūö vē 
tarik. Yĕh meuk; ngaich yi chu-ö kalahan i kūö yīö. Öt kôtökūö tö falngen i 
ngòh tarik, i nup ṙô yīö vënyen Ò,  
15Rö-övö, ötrēhĕn Herôt, pò ò yin nö hēk nö tīnten Ò nö in hī. Yĕh meuk; 
höng rö-övö An nö tī-ivö tö nup kinpahangvah.  
16Lökten chin höng fohan, ngaich ṙāngen Ò. 
17Töhĕng tak ṙahānyi anga-aṅ tö tökē-ĕ, hē el paratīn.  
18Ṙòkhöre ṙô pöri cha-a, nö ngö ṙô, Kēḵngö ngòh tarik, Ṙānyen Pārapas pöri, 
nö in ih.  
19Öt kūö tinṙōlen nö im panam, kūö finël tarik inrē, nö kalonghötvö nö el 
kinlōngö.  
20Ngaich ve-ekūö cha ang Pailĕt nö hēk, nö hòṅ ṙānyen Yēsū.  
21Ngaich pöri cha-a nö hūḵa, nö ngö ṙô, Harāten Ò; harāten Ò.  



2383 

 

 
   Nicobarese Bible 

© 2014, Bible Society of India. 
 

 
 

 

22Ngaich ngö ṙô anga-aṅ tö cha; im linūöi heuh, Kūöyòh? Asuh ap tötlöök tī 
ngòh tarik? Rö-ö chin kanôtukūö töp lökngen kinpaha, nö in Ò, Lökten chin 
höng hòṅ fohan; ngaich ṙāngen Ò.  
23Höng iṙuhöṙô pöri cha-a nö pōitô nö ve-ekūö ò tö inrātö Ò. Ngaich cha-a nö 
teūngen ṙô, yik mākūö kūönṙô inrē.  
24Ngaich Pailĕt nö chöngu ṙô, tö ap ṙô cha nö hōtu nö kēkaṙen.  
25Ngaich anga-aṅ nö ṙānyen ò, ök kūö tinṙōlen ane inrē finël tarik, nö 
kalonghötvö nö el kinlōngö, ök havëkö cha, kētu pöri ang Yēsū nö i lōn cha.  

Harātuvö Ang Yēsū 
(Mt 27.32-44; Mk 15.21-32; Jn 19.17-27) 

26Ngaich hē cha nö kēḵngen Ò; ngaich kē-ĕ Sīmōn cha-a ök aṅ Kurĕnī, ṙamā-
ang i tavat, hakeunlöng anga-aṅ tö ngam töhakālö, nö unôichrit Yēsū, nö 
keūnan.  
27Ngaich maṙôngö yik tamömrit Ò tarik, kikānö inrē, kamôköre, maharāman 
inrē.  
28Havöötökūöre ang Yēsū nö in cha, nö ngö ṙô, Yī-ö kikānö kūön aṅ 
Yerūsalem; ui peūnyö Chu; peūnyöre pöri, peuiny yip kūönre inrē.  
29Tön yih nup min sakāmö, nup hē ṙô cha min nö ngö ṙô; Tökôlò yin vē töt 
kūönuvö kikānö, vē tötaṅhaṅv chūök kanūönö, nup teh inrē tötmahapō.  
30Ngaich cha-a min nö ngö ṙô tö minë rôngö, Afukkui ih; tö minë rung inrē. 
Hayunngen ih.  
31Yē cha nö ngati tī tö u, nö i ngòh tö-ayal chōn, sitih ang min ngòh 
tönyangngö?  
32Ngaich nët taka nak tahëng nak tötlöökö la-en, hol Ò nö kumpahaivah. 
33Chalôḵ cha-a ngaich nö ik chūök, tö Këlverī invëka; in e cha-a nö harāten 
Ò, nak tötlöökö la-en inrē, hĕng taka ök lahāmö, lātavē ök tahëng taka. 
34Ngaich ngö ṙô ang Yēsū, Kayöngö, aṙēlen cha, tön rö-ö yih nö akahalōn tö 
tīre. Ngaich katölhökūö höö cha-a tö nuk hilā Ò, nö kalah taneūngenre. 

35Sökhak yik tömaṙôngö tarik nö ngëicha, ngaich yik yöngṙen nö hayëḵṙôre 
tö Ò, nö ngö ṙô, Mahayööken tahëng An; hökngen Ò nö hayöökenre, yē Ò nö 
Kristū ngam Tēv, nö katöllö Ò.  
36Ngaich yik kumyung inrē nö hayëḵngen Ò yihtöre nö in Ò, nö kē-ĕkūö Ò tö 
ök töhikīölhu vāin;  
37Ngaich ngö ṙô cha-a, Hayöökenre Man, yē Meh Rāchakūö vē Yahūti.  
38Ngaich i kui Ò ök tökūichi tö ngö, Rāchakūö Yahūti Ön ngòh.  
39Ngaich hĕng tak ök tötlöökö la-en ök töharātu, nö ötlēkôre tö Ò, nö ngö ṙô, 
Kristū Öm Me-eṅ;; hayöökenre Man yĕh; hayööken ai inrē.  
40Ngaich ngam tahëng nö sapṙô ò, nö vëken ò, nö ngö ṙô, Höng rö-ö öm me-
eṅ rēhĕn pa-ekūö tö ngam Tēv; tö meh me-eṅ inrē öm ngatī ötinkôlò. 
41Kô an ayā-a teūngen tö nuk la-enre; öt törahëichyen falngen pöri ngòh 
tarik.  
42Ngaich ngö ṙô anga-aṅ tö Yēsū, Mā; köpölōn pömchö tö chu, yē meh yih im 
pūlngöre.  
43Ngaich ngö ṙô Ang-aṅ tö ò, Tökô-ò ṙô Chin tö meh. Tötaheui man min hol 
Chu el Peretāis.  

Kapah Ngaich Ang Yēsū 
(Mt 27.45-56; Mk 15.33-41; Jn 19.28-30) 

44Ngaich lohten nö nët sīön köṅny ṙô chalôḵ ngaich ök yöng singūlö, nö i 
minë taṙòkhöre panam, söl i tö lūöi köṅny ṙô; öt mātu ngam tavūöi. 
45Ngaich ök tananglö ël ök töhet chūök nö takāichi ṙat.  
46Ngaich hē Yēsū nö pōitô nö ngö ṙô, Kayöngö eltī Meh tī Chin kētö ngòh ma-
alahare. Keuheūthëṙô Anga-aṅ tö e, ngaich kapah.  
47Ngaich hē mat ngam yöngṙen kumyung nö meuk töngati, ngaich ha-öiny 
ngam. Tēv anga-aṅ, nö ngö ṙô, Kò Ön ngòh tarik nö tökô-en.  
48Ngaich ṙòkhöre yik tömaṙôngö yik yamihtöre nö meuk, hē mat cha nö 
meūkö u, nö havantöre, ngaich nöng kōköre.  

49Ṙòkhöre yik mikahkūö Ò, yik kikānö inrē hol Ò ṙamā-ang Këleli, nö 
marôvat nö sökhaka, ngaich meūkö u.  

Inulngö Yēsū 
(Mt 27.57-61; Mk 15.42-47; Jn 19.38-42) 

50Ngaich hĕng tak ök tarik, Yôhsĕf ök mine-eny ò, ök yöngṙen, tölöök ök nö 
tarik, tökô-en inrē;  
51Samôḵòṅ ṙô yik holre, la-en cha inrē; aṅ Arimatiā, ök panam yik Yahūti; 
mameūkkö ngam pūlngö ngam Tēv.  
52Anga-aṅ tarik chamuh in Pailĕt nö havëkö ök alaha Yēsū.  
53Kē-ĕ ngaich angū-ö; ngaich haṙūngiyö nö el hilā; ngaich ṙātuvö nö ël ök ök 
anūlö ök tö vīlöngö nö el ihong, tö-öluvö nö hĕng tak aṅ tö tarik.  
54Ngaich angū-ö nö sakāmö inlēnken; ngaich röhten ngam töhet sakāmö.  
55Ngaich yik kikānö, yik hol Ò ṙamā-ang Këlelī, nö holröön ò ngaich meuk ök 
anūlö, meuk ṙinātö ök alaha Ò inrē.  
56Havantöre cha-a ngaich; ngaich halēnken tötahūsa tavi-i. Heūheure cha-a 
ngaich im töhet sakāmö, nö sā ngam chöngö.  

T. Lūkös 24 

Ngam Anahlö 
(Mt 28.1-10; Mk 16.1-8; Jn 20.1-10) 

1Ngaich im mu-urĕh sakāmö ngam sinat sumkam, ka-euilö kūö tö peuheū 
cha-a nö yihtöre nö ik anūlö, kumtö nuk tötahūsa töhalēnö tö cha.  
2Ngaich kôtökūö cha-a tö ök ihong nö piliôngi nö ṙā-ang i kūö ök anūlö. 
3Kuhēthötre cha-a ngaich; ngaich öt maheūṅkuvö tö ök alaha ngam Mā Yēsū.  
4Ngaich ṙònghöichṙen unṙëhe alaha cha-a, nët tak nak tarik samökhaka nö 
ranghen cha, tö ayānga mat hilā.  
5Ngaich kūö cha, nö pa-ekūö ngaich sōntökūöre nö el tumlat; ngaich ngö ṙô 
cha-a tö më kikānö, Kūöyòh öi chöh tö-aṅ öi i vē tökapah?  

6Öt ihih Ökuh; ngaich Ök nö havanlöre. Köpölōn tö ṙô Ò nö ve-ekūö yīö, hē Ò 
nö ṙòngmö i Këlelī;  
7Nö ngö ṙô, Kētu ön min ngòh Kūön Tarik nö eltī yip tököölö fālen tarik, 
ngaich harātu; im linūöi sumkam ngaich Anga-aṅ min nö hēk nö havanlöre.  
8Ngaich fē-ĕlre cha-a tö nuk ṙô Ò.  
9Havantöre ngaich cha-a nö ṙā-ang im anūlö; ngaich ve-eny nang yik tö 
kahuk sīön taka tö u, yik tahëng taka inrē. 
10Hēḵ Mariā Mektelīn, Yôhana, ane inrē Mariā ök yöng Yāköp; yik tahëng 
taka inrē kikānö hol cha; nö ve-eny u nö i yik tanīnöṙô.  
11Ngaich anū-ö nöng kintūöyöṙô tö lōn cha; ngaich cha-a nö öt haköp ṙô cha.  
12Choholre ngaich Pītör, ngaich fal nö kū-ö tö ök anūlö, sōnhöti tö kūöre, 
ngaich ngëichkö lātuhēt; ngaich höng meuk nuk hilā anga-aṅ. Ngaich chuh 
patīre anga-aṅ, nöng pingangkūö.  

Kiröön Kū-ö Tö Emmīös 
(Mk 16.12-13) 

13Ngaich im hē e angū-ö sakāmö, nët taka nak chamuh ik panam. Ēmīös ök 
mine-eny e; ök tö sat mail rôvat, nö ṙā-ang Yerūsalem.  
14Ngaich ve-ekūö höö cha-a, tö lāinyngen nuk töngaichngen.  
15Ṙònghöichṙô cha-a nö ve-ekūöre nö hatönö höö inrē; ṙūötöre ngaich ang 
Yēsū, ngaich holröön cha. 
16Ngaich hakööpi nuk mat cha, pòn sōtu cha-a nö akahakūö tö Ò.  
17Ngaich ngö ṙô Anga-aṅ tö cha, Asuh ön në ṙô nāṅ, an höng ve-ekūö höö tö 
kinröönngö nāṅ? Sökngöre cha-a ngaich nöng ūnökūö.  
18Ngaich hĕng tak tö cha, Kli-opas ök mine-eny ò, samapṙô Ò nö ngö ṙô, Höng 
Me-eṅ öm tötakahalōn tö inlahen nuk töngaichngen i në sakāmö?  
19Ngaich ngö ṙô Anga-aṅ tö cha, Asuh nup? Ngaich ngö ṙô cha-a tö Ò, Nuk 
inlahen Yēsū, ök aṅ Nāsaret, ök pròfĕt tömihôiṅ nö i la-en, i ṙô inrē, nö i kūö 
ngam Tēv, i kūö tarik inrē.  

20Ngaich yip mākūö kūönṙô yip yöngṙen inrē nö kēḵngen Ò, nö öthakôlöngṙô 
nö kumpaha, ngaich nö harāten Ò. 
21Höng meūka pöri īhö ngaich tö Ò, nö Anga-aṅ ṙamānyen Israĕl. Ngaich yih 
inrē nö linūöi sumkam töngamuh i rô-angen e.  
22Hēk rēvre yip kikānö hol ih, pumngangngökūö ih, yip töka-euilökūö nö 
chuh ip anūlö.  
23Ngaich hē cha nö öt maheūṅkuvö tök alaha Ò, havantöre cha-a ngaich, nö 
ngö ṙô, tö cha nö meukkūö ma-ahānga, nak vamënyen Ò nö aṅ.  
24Ngaich rēvre yip hol ih, chamuh ip anūlö; ngaich kôtökūö tö e, nöng sā ṙô 
yip kikānö; öt meūkan pöri cha-a.  
25Ngaich ngö ṙô Anga-aṅ tö cha, Ō yī-ö tötakaha, tötka-eūyen ellōn öi ṙātö 
ellōnre i nup ṙô yik pròfĕt.  
26Tö sōtu ang Kristū nö ngatī kanihngen tö u, ngaich kuhēthötre nö unôich nö 
im kanôlòre?  
27Ngaich rēhnyôre Anga-aṅ, nö ṙā-ang mat nup līpöre Môsös, yik pròfĕt inrē; 
nö ve-eny ṙô u nö in cha, tö inlahen Ò nö i nup töhet līpöre.  
28Ngaich röhta cha-a nö ik panam, ök chahuhu cha; ngaich Anga-aṅ nö sā tö 
hòṅ iṙuhöröön.  
29Ngaich asökngen Ò cha-a, ngö ṙô, Höngngöh Man in ai; tön ngaich an nö 
hòṅ harap; meutti min ngam tavūöi nö ngaich. Ngaich anga-aṅ nö chuh in 
cha, nö höngngöh.  
30Ngaich hē Ò nö ūichngöre nö holkūö cha, nö nyā; kētam Anga-aṅ tö ròtī, 
ngaich hakôlò e, fòkhang ngaich nö kē-ĕkūö cha.  
31Ngaich möl nuk mat cha nö löpnyörekūö; ngaich cha-a nö akahakūö tö Ò. 
Chaṙēviṙen Anga-aṅ ngaich, nö ṙā-ang i kūö cha. 
32Ngaich ngö ṙô cha-a tö höö, Röh ön në ellōn hā nö hū nö in hā, hē Ò nö ve-
ekūö hā nö el talöökö; hē Ò nö luvë-enykūö minë töhet līpöre nö in hā?  

33Choholre cha-a ngaich hē e, ngaich havantöre nö i Yerūsalem; ngaich 
kôtökūö tö yik tö kahuk sīön taka nö hamūlöre, tö yik hol cha inrē.  
34Ve-eny nang cha ngaich, Kô Ap Mā nö havanlöre. Meūkö Ap nö ngaich tö 
Sīmōn.  
35Ngaich hēk cha-a nö ve-eny nuk inlahenre nö el talöökö; tö Ò nö 
mikahtökūö cha, i tī Ò nö fòk ròtī.  

Hameuktöre Yēsū Nö I Yik Haköptöre 
(Mt 28.16-20; Mk 16.14-18; Jn 20.19-23; Act 1.6-8) 

36Ṙònghöich ṙô cha-a nö kahòkken u, sökhaka Ang Yēsū ngaich nö el ṙôngö 
cha; ngaich ngö ṙô tö cha, In yīö an yēḵ ngam kumchikṙen.  
37Ngaich cha-a nö tarūka alaha, nö pa-ekūö inrē; pò cha nö meuk ma-alaha, 
tö lōnre.  
38Ngaich ngö ṙô Anga-aṅ tö cha, Kūöyòh öi röiyö alaha? Kūöyòh öi katönga 
ellōn?  
39Yĕh meuk eltī Chu, ukröön Chu inrē; tö e nö Chu-ö. Lūölken Chu yēḵ; öi 
ngëicha; tön ötalahavö ane inrē öt tangë-evö yin vē ma-alaha; nö sā mat yīö, 
öi meūkö Chu aṅhaṅv-in.  
40Keuheūthë ṙô Anga-aṅ tö e, ngaich hameuktö eltīre, ukröönre inrē. 
41Ngaich hē cha nö öl nö ṙātö-ellōnre, tökūö ṙanāmölōnre, nöng pingangkūö; 
ngaich ngö ṙô Anga-aṅ tö cha, Nya-aṅvkūö öyih?  
42Ngaich kē-ĕvkūö Anga-aṅ tö cha, tö töharāngö kāḵ, töpachāka inrē.  
43Kētam Anga-aṅ tö e; ngaich nyā-aṅvkūö nö i kūö cha.  
44Ngaich ngö ṙô Anga-aṅ tö cha, Në nun ṙô Chu, ṙahônyö Chu in yīö, hē Chu 
ṙòngmö in yīö; tö u nö töhōtu nö keuheūtiṙen nup tökūichiyö nö im chöngö 
Môsös, i nup pròfĕt, ane inrē i nup salmai, nup inlahen Chu.  
45Löpnyökūö ellōn cha Anga-aṅ ngaich, pòn hōtu cha-a nö akahalōn tö ṙô 
ngam töhet līpöre.  

46Ngaich ngö ṙô Anga-aṅ tö cha, Ngö kinūichngö an tö Kristū nö tökihngen; 
ngaich havanlöre hēk im linūöi sumkam, nö ṙā-ang yip tökapah.  
47Ngaich hōtu invöötö ellōn, inṙē-ĕl tökööl inrē nö mumkahtuṙen nö i Mine-
eny Ò, i vē taṙòkhöre tarik, urĕh nö i Yerūsalem.  
48Yī-ö yin mameūkö u.  
49Yĕh meuk; tīntö ngam kinlēḵngô ngam Yöngre Chin nö in yīö. Höngngöh 
pöri yī-ö im panam, hanöng saha tī Ò nö hayutlen yīö tö minhôiṅyö, ṙamā-
ang lātulöng.  

Kēḵ Löngö Yēsū Nö El Halīöngö 
(Mt 16.19-20; Act 1.9-11) 

50Ngaich Anga-aṅ nö hachōḵngen cha, nö kū-ötö Petenī; hanyākhöl Anga-aṅ 
tö këlre; ngaich hakôlò cha.  
51Ṙònghöichṙen Anga-aṅ nö hakôlò cha, ngaich chaṙēviṙen nö in cha, ngaich 
kēḵlöng Anga-aṅ nö el halīöngö. 
52Ngaich cha-a nö havantöre nö i Yerūsalem, nö holtö ṙanāmölōn. 
53Ngaich nöng ngöhören nö ël ngam töhet chūök nöng ha-öiny ngam Tēv.  

T. Yôhan 

T. Yôhan 1 

Ngam Ṙô Nö Nômö 

1Mi-im raneh An ngam Ṙô; hol ngam Tēv An ngam Ṙô; Tēv An inrē ngam Ṙô.  
2Anga-aṅ mi-im raneh, nö hol ngam Tēv.  
3Vahīlö Ò në taṙòkhöre chehen; öt hĕng hang, töt vahīlö Ò, nö i në tövīlöngö.  
4In Ò an ngam nômö; ngam nômö nö Hanātö tarik.  
5Yang ngam Hanātö nö el sinngūlö; ngaich ngam sinngūlö, nö öt kô tö e.  
6Hĕng taka ök umuh tarik tahīntö ngam Tēv, ök töminënyu tö Yôhan. 
7Ang-aṅ yamih nö eū-a; pòn hōtu nö ameūkö ngam Hanātö, hôiṅ ṙòkhöre, 
lökten in ò, ṙātö ellōnre.  
8Röön anga-aṅ an Hanātö, yih pöri anga-aṅ nö ameūkö ngam Hanātö.  
9Tökô-en An nö Hanātö, maha-athölö nö i tarik, vē yamih nö ing panam, nö 
ṙòkhöre.  
10Ing panam Anga-aṅ; lökten Ò ngih panam nö vīlöngö; ngaich öt akahakūö 
ngih panam tö Ò.  
11Yih Anga-aṅ nö ing Anga-aṅre; ngaich vē Anga-aṅ Ò nö öt hōḵen Ò.  
12I tum taka vē hamôḵen Ò pöri, kē-ĕkūö cha Anga-aṅ tö kanô-òṅ nö vīngöre 
nö kūön ngam Tēv, cha-a yip ṙamātö ellōnre nö i Mine-eny Ò.  
13Yip töfötnyuvö, röön aṅ i mahām, öt rēhĕn nö lōn ngam alaha, öt rēhĕn nö 
lōn tarik; aṅ i ngam Tēv pöri.  
14Ngaich ngam Ṙô nö vīngöre nö tarik; ngaich iyöng in hī, tööḵlö tö 
hanāngenlōn kanô-en inrē. Ngaich meuk kanôlò Ò ayī-ö, sā kanôlò ngam töng 
hĕng maneuk kūön ngam Tēv.  
15Eūken Ò Yôhan, nö ngö ṙô nö pōitô, Anga-aṅ Ön Ngòh ṙô chu, ngaich urĕh 
tö chu; pòn mu-urĕh tö chu.  
16Pò hī ṙòkhöre teūngen tö inlōnti, tömörit tö inlōnti, aṅ im tanööḵlö Ò. 

17Pò ngam chöngö nö lökten in Môsös, nö kētu; inlōnti, kanô-en inrē, yih nö 
lökten in Yēsū Kristū.  
18Rö-ö nö hĕng tak tarik mameuk ngam Tēv nö ngaich. Ngam töng hĕng 
maneuk Kūön, ngam mi-im Yöng, Anga-aṅ vame-eny.  

Ṙô Yôhan Ök Vamôk 
(Mt 3.1-12; Mk 1.1-8; Lk 3.1-18) 

19Hē yik Yahūti nö tīnngö yik kūönṙô, yik kūön Lēvī inrē, nö ṙā-ang 
Yerūsalem, nö hatönö Yôhan, nö ngö ṙô, Achīö öm me-eṅ?  
20Ngaich ngih ṙô Yôhan nö halööknyôre, öt mahangre, Rö-ö chin Chū-ö 
Kristū.  
21Ngaich hatönan cha-a nö ngö ṙô, Asuh pöri? Ēlaicha ömeh? Ngaich ngö ṙô 
anga-aṅ, Hö-ö chin. Ngam pròfĕt öm me-eṅ? Hö-ö, ngö anga-aṅ nö sapṙô cha. 
22Ngaich lökten cha nö ngö ṙô tö ò; Achīö öm me-eṅ? Hòṅ ih sapṙô yip 
tamīnngöre. Sitih ṙô öm töre?  
23Ngaich ngö ṙô anga-aṅ, Chū-ö chin ṙô öp hamūḵa nö el-inchōn, Hachipkö 
talöökö ngam Mā Tēv, sā ṙô ngam pròfĕt Isayā.  
24Aṅ i yik Feresī yik tötīni.  
25Ngaich hatönan cha-a, nö ngö ṙô tö ò, Kūöyòh pömri me-eṅ vōk, yĕm öt 
Kristū, öt rēhĕn öm Ēlaicha, öt rēhĕn öm ngam pròfĕt?  
26Ngaich ngö ṙô Yôhan nö sapṙô cha, Aṅtī tö mak chin Chū-ö vōk. Hĕng tak 
pöri Ap samökhaka nö el ṙôngö yīö, Ap tötmikahkūö yīö.  
27Anga-aṅ Ap mu-unôichrit Chu; sönen Chū-ö öt rēhĕn kô luhnyö nup rehen 
kunröpö Ò. 
28I Petenī hē nun anū-ö, lāmuh tö Yôtön, i chūök Yôhan nö vōk.  

Pököre Ngam Tēv 

29Im huṙöich anga-aṅ meūkö Yēsū nö yihtöre nö in ò; ngaich ngö ṙô, Yĕh 
meuk, ngam pököre ngam Tēv, ngam kamëḵngö tökööl ngih panam. 

30Anga-aṅ An ṙô chu, Hĕng taka ap tarik yamih nö unôich tö chu, ngaich urĕh 
tö chu; pòn mu-urĕh tö chu.  
31Öt akahakūö Chū-ö tö Ò sin. Yih chin Chū-ö vōk aṅtī tö mak, pòn hōtu 
Anga-aṅ nö hameuktu nö i yip Israĕl.  
32Eū-a inrē Yôhan, nö ngö ṙô, Meuk ngam Töhet Fanöinylö chin, nö sā nyö-
öṅ, nö ṙā-ang el halīöngö; ngaich i kui Ò Anga-aṅ nöngngöh.  
33Öt akahakūö chin sin tö Ò; ngö ṙô pöri Ap tamīnngen chu vōk, öich aṅtī tö 
mak, Ngam töng meūkö aṅ kui tö meh, tö ngam Töhet Fanöinylö nö yônti, 
ngaich höngngöh nö i kui Ò, Anga-aṅ An vamôk nö aṅtī tö ngam Töhet 
Fanöinylö.  
34Ngaich Chū-ö meuk eū-a tö Ò nö Anga-aṅ Kūön ngam Tēv.  

Yik Raneh Mahaköp Nö In Yēsū 

35Hēk im huṙöich sökhaka ang Yôhan, nët tak inrē nak haköptö ò. 
36Ngaich hatīönken Yēsū anga-aṅ, hē Ò nö kiröönngöre, ngaich ngö ṙô, Yĕh 
meuk ngam pököre ngam Tēv.  
37Hang ṙô ò nak tö nët tak mahaköp, ngaich tömrit Yēsū.  
38Havöölökūöre Yēsū, ngaich meūkö cha nö tömrit Ò; ngaich ngö ṙô tö cha, 
Asuh ap lōn nāṅ? Ngaich ngö ṙô cha-a tö Ò, Rappī (ngam tö ngö 
Mahaköphöti), iyöng yih Öm?  
39Ngaich ngö ṙô Anga-aṅ tö cha, Ta-a, hòṅ nāṅ min meuk. Yihtöre cha-a, 
ngaich meuk chūök Ò nöngngöh. In Ò cha-a, ngaich nöngngöh im sakāmö; 
finën köṅny ṙô angū-ö, tö harap.  
40Hĕng tak ök aṅ i nak tö nët tak hamang ṙô Yôhan ngaich tömrit Yēsū, ang 
Antarū, ök kahëm Sīmōn Pītör.  
41Urĕh anga-aṅ nö chöh ök mëmre Sīmōn; ngaich ngö ṙô tö ò, Kôtökūö an tö 
Mesayā, (ngam tö ngö Kristū;) 
42Ngaich ngôṅten ò anga-aṅ nö in Yēsū. Hatīönken ò ngaich Yēsū; ngaich ngö 
ṙô Sīmōn man me-eṅ, kūön Yôna; Kīfös invëka man min, (ngam töngö Pītör).  

Havëten Nā Filip Naṅ Netënīöl Ang Yēsū 

43Im huṙöich Anga-aṅ nö hòṅ chuh Kelelī, ngaich kôtökūö tö Filip; ngaich ngö 
ṙô Yēsū tö ò, Ta-a, in Chu.  
44Aṅ Petsēitā ök Filip, aṅ panam nāṅ Antarū, nāṅ Pītör.  
45Kôtökūö ang Filip tö Netenīĕl, ngaich ngö ṙô tö ò, Kôtökūö in ngaich, tö 
ngam ṙô Môsös nö im chöngö, ṙô yik pròfĕt inrē, Yēsū ngam aṅ Nāsaret, kūön 
Yôsĕf.  
46Ngaich ngö ṙô Netenīĕl tö ò, Tölööku hòng kô-òren, ṙamā-ang Nāsaret? 
Ngaich ngö ṙô Filip tö ò, Ta-a, ngëicha.  
47Meūkö Netenīĕl Ang Yēsū, nö yihtöre nö in Ò; ngaich ngö ṙô, Yĕh meuk, 
ngòh kūön Israĕl takô, ngam töt aṅhaṅv-in tö michīl.  
48Ngaich ngö ṙô Netenīĕl tö Ò, Sitih mikahkūö Öm tö chu? Ngaich ngö ṙô 
Yēsū nö sapṙô ò, Meūköm Chin, hē meh elkatòh ap anychīr chōn, urēhĕkūö ṙô 
Filip nö havëken meh.  
49Ngaich Netenīĕl nö ngö ṙô tö Ò. Rappī; Kūön ngam Tēv Man; Rāchakūö 
Israĕl Man.  
50Ngaich Yēsū nö ngö ṙô tö ò, Ṙātö ellōnre ömeh, pò chu ngö ṙô tö meh, 
Meūkö meh Chin, elkatòh ap anychīr chōn? Möḵlö maheuṅk man min tö u. 
51Ngaich hēk ngö ṙô Anga-aṅ tö ò, Tökô-ò ṙô Chin tö meh, meuk ngam 
halīöngö man min nö löpnyörekūö; ngaich yip ma-ahānga, aṅ im Tēv nö 
yônlö, yônti inrē nö i kui ngòh Kūön Tarik.  

T. Yôhan 2 

Ngam Inpīhö I Kānā 

1Ik linūöi sumkam ök inpīhö i Kānā i Kelelī; umuh inrē ök yöng Yēsū kikānö.  
2Ngöönka inrē Yēsū, tö yik mahaköp inrē nö in Ò, nö im inpihö. 
3Ngaich hē ök vāin nö keuheūt, ngö ṙô ök yöng Yēsū kikānö tö Ò, Ngāichen 
vāin yin.  

4Ngaich Yēsū nö ngö ṙô tö ò, Suh ap lōn meh, la-en Chu? Öltö yihih an ngam 
ṙētak Chu.  
5Ngaich ngö ṙô ök yöng Ò kikānö tö yik mahalanṙen, Höng hōḵ pöichö, yē ṙô 
Ò tö yīö.  
6Tafūöl nuk ihong neū-euṅ umuh, tinīöchhaka; sā fālen vē Yahūti nö 
söichöre; nët, lūöi kinlaha aṅ tö hĕng.  
7Ngaich Yēsū nö ngö ṙô tö cha, Hatööḵlö minë neū-euṅ yin tö mak. Ngaich 
cha-a nö taṙēchi tī nö hatööḵöl u.  
8Ngaich ngö ṙô Anga-aṅ tö cha, Yĕh pöchö fòkhöl: kē-ĕkūö ngam yōm nāhaṅl.  
9Ngaich kētö e cha-a. Ngaich hē ngam yōm nāhaṅl nö kalah ngam mak 
tövingöre nö vāin, (öt akahalōn pöri yik mahalanṙen, yik famòklö mak;) 
ngaich ngam yōm nāhaṅl nö havëtö ngam kikōnyö töhapīhö; 
10Ngaich ngö ṙô ò, Urĕhtö tī yin ṙung vē tarik tö tökuchik vāin; ngaich yē 
tarik nö tööḵöng kūö, ngaich möl ngam tökunyah. Ngaich me-eṅ söl ing 
töngamuh tī öm halinngen ngam tökuchik vāin.  
11Ngih ön raneh minkahngö tī Yēsū, nö i Kānā, i Kelelī, nö hameuktö 
kanôlòre; ngaich ṙātö ellōnre yik mahaköp nö in Ò.  
12Unôichrit e Anga-aṅ nö chuh Kafarnahum, Anga-aṅ tök yöng Ò kikānö inrē; 
holtö yik mëmre, kahëmre, tö yik mahaköp inrē. Öt ṙōl sumkam cha-a nö 
umuh.  

Chuh El Ngam Töhet Chūök Ang Yēsū 
(Mt 21.12-13; Mk 11.15-17; Lk 19.45-46) 

13Ngaich ngam pasaka yik Yahūti nö röhten; ngaich chuh Yerūsalem Ang 
Yēsū.  
14El ök töhet chūök Anga-aṅ nö meuk yik mi-inyihkö nuā, pököre, nyö-öṅ 
inrē; ūichhak inrē yik mahaṙīkö rupīö.  
15Ngaich vī fanòhre Anga-aṅ tö kupāt; ngaich ahōngen cha, nö ṙā-ang ël ök 
töhet chūök tö nuk pököre, nuā inrē. Hōngngö nuk töhaṙīka Anga-aṅ rupīö; 
kuringngö nuk mīs cha inrē.  

16Ngaich ngö ṙô Anga-aṅ tö yik mī-inyihkö nyö-öṅ, Kēḵngö u, nö ṙā-ang ihih. 
Un vītu ngih patī ngam Yöng Chu, nö chūök mi-inyih.  
17Fëḵĕlre ngaich yik mahaköp tö ṙô ngam töhet līpöre, Ngeūktu Chin min, tö 
ngam kumlēḵlōn töm patī Meh.  
18Lökten yik Yahūti nö ngö ṙô tö Ò, Asuh ap minkahngö hameuktö Meh in ih, 
Öm ngatī la-en tö u?  
19Ngaich Yēsū nö ngö ṙô nö sapṙô cha, Tiṙōlngö ngih töhet chūök; ngaich 
Chū-ö min asöklö e i tö lūöi sumkam.  
20Lökten yik Yahūti nö ngö ṙô, Fën anāi tafūöl samyeūheu rô-òten vinī-i an 
ngam töhet chūök; ngaich kô-òren hòng Me-eṅ höng lūöi sumkam asöklö e?  
21Ṙôtö ngam alahare pöri Anga-aṅ, nö töhet chūök.  
22Lökten hē Ò nö choholre, nö ṙā-ang i yik tökapah; fēḵĕlre ngaich yik 
haköptö Ò, tö ngam ṙô Ò, ngaich ṙātö ellōnre nö i ṙô ngam töhet līpöre, tö ṙô 
Yēsū inrē tö cha.  

Akāhalōn Ang Yēsū Tö Ellōn Taṙòkhöre 

23Hē Ò nö i Yerūsalem nö ik paska parātin, maṙôngö yik mameuk nuk 
minkahngö tī Ò, ngaich nö ṙātö ellōnre nö i Mine-eny Ò.  
24Rö-ö pöri Yēsū nö nyātölōn nö in cha pòn akahalōn tö taṙòkhöre tarik;  
25Öt hòṅ kusīknyô tö hĕng tak Anga-aṅ nö eūkö inlahen tarik; pò Ò Anga-aṅ 
nö akahalōn tö ellōn tarik.  

T. Yôhan 3 

Yēsū Nāṅ Nikòtimös 

1Hĕng taka ök tarik, aṅ i yik Feresī. Nikòtimös ök minënyö ò, mākūö yik 
Yahūti.  
2Anga-aṅ yamihtöre nö in Yēsū, tö hatööm, ngaich ngö ṙô tö Ò, Rappī; 
akahalōn in tö Meh Öm mahaköphöti ṙamā-ang im Tēv; tön öt tarīku tökô nö 
la-evṙen, nö sā Meh, tö në minkahngö, yē Ò nö öt īnu tö ngam Tēv.  

3Ngaich Yēsū nö ngö ṙô, nö sap ṙô ò. Tökô-ò ṙô Chin tö meh, yē ngòh tarik nö 
öt tumfömlöng finötnyi, öt kô anga-aṅ nö meuk ngam pūlngö ngam Tēv.  
4Ngaich ngö ṙô ang Nikòtimös tö Ò. Sitih kanô-òṅ ang ngòh tarik nö fötnyu, 
yē ò nö köiny nö ngaich? Kô-òren ang nö kuhēthötre nö ellōn yöngre, ngaich 
fötnyu nö hēk?  
5Ngaich ngö ṙô Yēsū, nö sapṙô ò, Tökô-ò ṙô Chin tö meh, yē ngòh tarik nö öt 
fötnyu tö ngam mak, ngam {Töhet} Fanöinylö inrē, öt kô min anga-aṅ nö 
kuhēthötre nö im pūlngö ngam Tēv.  
6Pò ngòh töfötnyu tö ngam alaha, ngaich nöng alaha; ane inrē ngòh töfötnyu 
tö ngam Ma-alaha, ngaich nöng ma-alaha.  
7Uh man pingangkūö tö ṙô Chu, tö tinfömlö finötnyö yīö. 
8Lahööṙa an yih ngam kuföt nö kū-ötö kū-öre; ngaich me-eṅ höng hang ṙô e; 
rö-ö pöri akahalōn töp löktö e nö yih; ap chuhu e inrē. Ngatī pöchö ngòh 
töfötnyu tö ngam {Töhet} Fanöinylö,  
9Ngaich ngö ṙô ang Nikòtimös, nö sapṙô Ò nö hēk, Sitih kanô-òṅ ön anū-ö?  
10Ngaich Yēsū nö sap ṙô ò, nö ngö ṙô, Mahaköphöti öm me-eṅ i Israĕl, ngaich 
öt akahalōn hòng tö u?  
11Tökô-ò ṙô Chin tö meh, Ṙôtö nup mikahlōnre in īhö; eūkö nuk maheuṅkre 
inrē; ngaich rö-ö yī-ö hōḵ tö nup aheūkö ih.  
12Yē Chu ṙôtö aṅ el tumlat in yīö, ngaich öt ṙātö ellōnre yī-ö; Sitih kanô-òṅ öi 
ṙātö ellōnre, yē Chu ṙôtö aṅ el halīöngö, in yīö?  
13Öt hĕng tak tarik nö töngaich nö yônlö nö el halīöngö, höng Anga-aṅ 
yamônti nö ṙā-ang el halīöngö, ngam Kūön Tarik, ngam me-el halīöngö.  
14Sā Môsös nö el-inchōn nö hatamlö ök pēch, hòṅ ngatī min ngòh Kūön Tarik 
nö hatamlöngö;  
15Hòṅ ngòh ṙamātö ellōnre nö in Ò nö nômuvö tö ngam tö-örheūheu nö aṅ in 
Ò.  

16Tölngö hanāngenlōn An ngam Tēv töng panam, tön uroh nö kēngö ngam 
töng hĕng maneuk Kūönre; pòn sōtu vē ṙamātö ellōnre nö in Ò, nö ötkôlò; 
hōtu pöri ngam nômö tö-örheūheu-aṅ nö in cha.  
17Pò ngam Tēv nö öt tīnten ngam Kūönre nö öthakôlò ngih panam; hōtu pöri 
ngih panam nö lökten in Ò nö hayöökaṙen.  
18Hakôlòngṙô ön ngòh ṙamātö ellōnre nö in Ò; ngòh tötṙamātö ellōnre, ha-
ehangen ötinkôlò, pò ò nö öt ṙātö ellōnre nö im töng hĕng maneuk Kūön 
ngam Tēv.  
19Ngih öng yih lökten ötinkôlò, pò ngam Hanātö nö yih nö ing panam ngaich 
hāngenlōn tarik tö sinngūlö, nö mötlö töm Hanātö; pò nup la-en cha nö 
tötlöök.  
20Pò ngam tötlöök la-en nö surīkhö ngam Hanātö; öt yihtöre inrē nö im 
Hanātö; pòn sōtu nup la-en ò nö vëka.  
21Ngòh töla-evṙen pöri tö kanô-en, yihtöre nö im hanātö; pòn hōtu nup la-en 
ò nö hameuktu nö aṅ im Tēv.  

Nā Yēsū Nāṅ Yôhan 

22Unôichrit në, Ang Yēsū nö chuh i panam Yūtā, nö holtö yik mahaköp; 
ngaich in e Anga-aṅ nöngngöh nö holten cha; ngaich vōk tarik.  
23Vōk tarik inrē ang Yôhan nö i Ainōn, röhta nö i Sālim; pòn pōyen mak nö 
umuh. Ngaich yihtöre cha-a nö vōkö.  
24Pò Yôhan nö öl nö kalonghötvö.  
25Ngaich ve-ekūöre yik haköptö Yôhan, tök tö hĕng tak Yahūti inrē, tö 
inlahen inhetlö.  
26Yihtöre cha-a nö in Yôhan, ngaich ngö ṙô tö ò, Rappī; vōk tarik Ap Anga-aṅ 
inrē; Ap hol meh lāmuh tö Yôtön Ap aheūkö meh, ngaich ṙòkhöre vē tarik nö 
chuh in Ò.  
27Ngaich sapṙô cha Yôhan nö ngö ṙô, Öt tarīkuvö tökô nö kahe-evö, yē e nö öt 
ṙamā-ang el halīöngö nö kine-eṅkūö ò.  

28Yī-ö yin ameū-a tö chu ngö ṙô, Rö-ö chin Chū-ö Kristū; tötīntu pöri, 
urēhĕnkūö Ò.  
29Ngam tö īnu tö ngam kikānö töhapīhö, ngaich anga-aṅ kikōnyö töpīhövö. 
Ngam hol ngam kikōnyö pöri töhapihö ngam samökhaka nö hang ṙô ò, pōyen 
ṙanāmölōn tö kūöṙô ngam kikōnyö töhapīhö. Ngaich chin tööḵlö, tö e, angū-ö 
ṙanāmölōn. 
30Ṙamuhölre An Anga-aṅ, ṙamūöngenre Chū-ö.  

Angā-aṅ Ngam Yamih Nö Lök Tö Elhalīöngö 

31Ngam yamih nö ṙā-ang lātulöng, lātulöng Anga-aṅ tö taṙòkhöre. Ngam aṅ 
ing panam, aṅ ing panam. Ngam ṙamā-ang el halīöngö nö yih, latulöng Anga-
aṅ tö taṙòkhöre.  
32Nup maheuṅk Ò inrē, ngaich eūkö u Anga-aṅ; öt tarīku pöri hamôḵòṅ 
aheūkö Ò.  
33Ngam hamôḵòṅ aheūkö Ò, haköpngöre ngaich tö ngam Tēv nö tökô-en.  
34Pò ngam tötīntu tö ngam Tēv nö ṙôtö ṙô ngam Tēv, Pò Ò nö ötkinlahav tī nö 
kētö ngam {Töhet} Fanöinylö. 
35Hāngenlōn ngam yöng töm Kūön; ngaich kētö eltī Ò tö taṙòkhöre. 
36Ngòh ṙamātö ellōnre nö im Kūön, nômuvö tö ngam tö-örheūheu-aṅ. Ngòh 
töthamangṙô ngam Kūön pöri, öt meuk ngam nômö min; höngngöh pöri 
ngam lanīnö ngam Tēv nö in Ò.  

T. Yôhan 4 

Yēsū Tö Ök Kikānö Aṅ Samarīa 

1Lökten hē ngam Mā nö akahalōn tö yik Feresī nö hang, tö Yēsū nö maṙôngö 
haköptö, vahōk inrē, tö Yôhan.  
2(Öt hakôtenre pöri Yēsū nö vōk tarik; höng yik mahaköp.) 
3Ṙā-ang Anga-aṅ tö Yūtā, ngaich hēk nö chuh Kelelī.  
4Ngaich öt kô Anga-aṅ nö öt lök Samariā.  

5Yih ngaich Anga-aṅ nö ip tö kiröng elpanam Samariā, i Sīkör; ranghö ap 
taṙeū kahëtö Yāköp nö ik kūön Ò, Yôsĕf.  
6Umuh ök mak Yāköp. Uichngöre Yēsū ngaich, nö i kui ök mak, nöng ngatī; 
pòn chei töm kinröönngöre.  
7Hĕng tak ök kikānö aṅ Samariā, yamihtöre nö fòk mak; ngaich Yēsū nö ngö 
ṙô tö ò, Kētö òk Chu man.  
8Pò yik haköptö Ò nö chuh im panam, nö havah nya-aṅkūö cha.  
9Lökten ngam aṅ Samariā kikānö nö ngö ṙô tö Ò, Sitih Ömeh havëkö òkre in 
chu, öich kikānö aṅ Samariā, yē Meh öm Yahūti? (Pò vē Yahūti nö öt holre tö 
aṅ Samariā.) 
10Ngaich ngö ṙô Yēsū, nö sapṙô ò, Yē meh akahalōn tö ngam tö ngö ṙô inrē, tö 
meh, Kētö òk Chu man, havë-a öre me-eṅ in Ò; ngaich kô-òren Anga-aṅ nö 
kē-ĕkūö meh tö tö-aṅ mak.  
11Ngaich ngö ṙô ngam kikānö tö Ò, Mā! Öt chūökutī Man fòk mak; aṙū-uti 
inrē ngam mak, Aṅ yih aṅ-in Öm tö tö-aṅ mak?  
12Tömööḵlö Öm me-eṅ tök muvöhngö ih, Yāköp, ök kamëtö ngih mak nö in 
ih; òk aṅ e inrē anga-aṅ, tö yik kūön ò, tö nuk nūā ò inrē.  
13Ngaich ngö ṙô Yēsū, nö sapṙô ò, Haṙëhe nômö yip min nö hēk, amòk ngih 
mak.  
14Öthētu pöri nö haṙëhe nômö, yip amòk öp kahëtö Chu min mak. Ngam mak 
kahëtö Chu in ò, vīngöre nö töhëmlö nö ellōn ò, nö mak ngam nômö tö-
örheūheu-aṅ.  
15Ngaich ngö ṙô ngam kikānö tö Ò, Mā! Kētö e Man; angū-ö mak, in chu; hòṅ 
chu öt haṙëhe nômö, öt yihtöre inrē öich ngih rô-òlkūö fòk mak. 
16Ngaich ngö ṙô Yēsū tö ò, Kuṙòh, havëkö ap pīhöre man; ngaich yihtöre hēk.  
17Hö-ö chin pīhövö, ngö ṙô ngam kikānö, nö sapṙô Ò. Ngaich ngö ṙô Yēsū tö 
ò, Huveū-eu ṙô man, öm ngatī ṙô, Hö-ö chin pihövö;  

18Pò meh öm tö taneui tak pihö sin; ngaich ap mi-in meh töngamuh, nö öt 
pihö meh. Angū-ö an kanô-òṅ ṙô meh.  
19Ngö ṙô ngam kikānö tö Ò, Mā, akahalōn chin ngaich tö Meh Öm pròfĕt.  
20I kui ngih rôngö yik muvöhngö ih nö ve-ekūötēv; ngaich ngö ṙô yī-ö tö tarik 
nöng i Yerūsalem chūök nö ve-ekūötēv.  
21Ngaich Yēsū nö ngö ṙô tö ò, Me-eṅ kikānö; haköp ṙô Chu man; yih an ngam 
ṙētak, hē yīö min ve-ekūö ngam Yöng, öt i kui ngih rôngö, öt rēhĕn i 
Yerūsalem.  
22Öt akahakūö yin yī-ö tö ngam vahe-ekūöre. Ve-ekūö ngam mikahkūöre in 
īhö; pò ngam inyööken nö lamökten yip Yahūti.  
23Yih pöri ngam ṙētak, ngaich an töngamuh, hē yip tökô-en ve-ekūö ngam 
Yöng min, nö ve-ekūö Ò nö holtö ellōnre, kanô-en inrē. Pò yip töngatī nö lōn 
ngam Tēv nö vame-eṅkūö Ò.  
24Ötmaneūken (Ma-alaha) An ngam Tēv; ngaich yip vame-eṅkūö Ò, nö hòṅ 
holtö ellōnre, kanô-en inrē nö ve-ekūö Ò.  
25Akahalōn chin, ngö ṙô ngam kikānö tö Ò, tö Mesayā min nö yih, Öp tö 
Kristū invëḵa; ve-eny nang ih Öp min tö taṙòhöre, yē Ò nö yih.  
26Chū-ö Chin Anga-aṅ, vame-eṅkūö meh, ngö ṙô Yēsū tö ò.  
27Hē e, yik haköptö Ò nö yih, ngaich cha-a nö uṙeh tö Ò nö ve-ekūö kikānö; 
örhĕng tak pöri, tö ngö ṙô, Asuh ap lōn meh? Hēk, Kūöyòh Öm ve-ekūö ngam 
kikānö?  
28Ṙāngö ök chūök mak ngaich ngam kikānö; ngaich chuh im panam; ngaich 
ngö ṙô tö yik tarik,  
29Ta-a ngëichkö Öp tarik. Öp tökeuheūtnyöre ṙô tö fālen chu. Röh Ap nö 
Kristū?  
30Ngaich kunyī-inyre yik tarik, nö ṙā-ang im panam; ngaich yihtöre nö in Ò.  
31Hē e yik mahaköp nö ve-ekūö Ò, nö ngö ṙô, Rappī; nyā Man yēḵ.  

32Ngö ṙô pöri Anga-aṅ tö cha, Nyahaṅav Chin tö nya-aṅkūö, öp öt mikahlōn 
yīö.  
33Ngaich ngö ṙô yik mahaköp tö höö, Tarīku hòng uvöh kamëtö nya-aṅkūö 
Ò?  
34Ngaich ngö rô Yēsū tö cha, Ngam la-en lōn ngam tamīnten Chu, angū-ö an 
nya-aṅ Chu; ngam kinheūṅtngen ngam la-en Ò inrē.  
35Röh öi ṙung ngö ṙô, Fëntöre chumngëṅtö ap, ngaich yih ngam kanöinyö? 
Yĕh meuk, ve-eny nang yīö Chin, Môklökūöre yin ngëichkö elngāṙö, tö u nö 
ngaich nö isoh nö köiny. 
36Teūngen an ngam mahamūl nö ngaich tö raneushöre; ngaich hamūl ṙòng nö 
im nômö tö-örheūheu-aṅ; hòṅ ngam tameūich, tö ngam mahamūl inrē, nö 
ṙāmölōnnyöre.  
37In e an ngam inchōḵoṙô nö teungta, Hĕng tak ngam tameūich; tahëng ngam 
mahamūl.  
38Tīnten yīö Chin hamūl nup tötla-en yīö; tahëng tak yik töla-evṙen, ngaich 
yī-ö höng yihtöre i nup la-en cha.  
39Maṙôngö yik ṙamātö ellōnre aṅ im panam Samariā, nö in Ò; kūö ṙô ngam 
kikānö, ngam ameū-a, nö ngö ṙô, Ve-eny nang chu An, tö nup taṙòkhöre fālen 
chu.  
40Lökten hē yik aṅ Samariā nö yihtöre nö in Ò, ngaich ve-ekūö Ò cha-a, 
nöngngöh nö in cha. Ngaich nët sumkam Anga-aṅ nö iyöng umuh,  
41Ṙuhölre ṙôngö hēk yik ṙamātö ellōnre nö in Ò, tökūö ṙô Ò;  
42Ngaich ngö ṙô cha-a tök kikānö, Ṙātö ellōnre in ngaich, öt kūö ṙô meh; pò 
ih īhö ngaich hang, ngaich akahalōn tö Ò nö kô nö Anga-aṅ Mahayööken 
ngih panam.  

Halanken Kūön Ök Mākūö Kumyung 

43Unôichrit tö nët sumkam, Anga-aṅ nö ṙā-ang umuh, nö chuh Kelelī; 
44Pò Yēsū nö ve-eny tö ngòh pròfĕt nö öt kanôluṙô nö i panamre.  

45Ngaich hē Ò nö yih nö i Kelelī, ṙòkhöre ngaich yik aṅ Kelelī nö ha-öiny tö 
yīhih Ò pòn meuk nuk tī Ò nö i Yerūsalem, nö ik paratīn; pò cha cha-a inrē 
nö chuh im paratīn.  
46Yihtöre Anga-aṅ hēk nö i Kānā i Kelelī, i chūök Ò nö vīngö mak nö vāin. 
Hĕng taka ök umuh, tarik ök rācha ök tökūönu tök tövahavö, i Kafarnahum.  
47Ngaich hē Ò nö hāngö Yēsū, nö yih nö i Këlelī, nö ṙā-ang Yūtā, chuh in Ò 
ngaich anga-aṅ; ngaich ve-ekūö Ò nö hōten Ò nö yihtöre nö halanken ök 
kūön ò; pòn hòṅ kapah anga-aṅ.  
48Lökten Yēsū nö ngö ṙô tö ò, Öt hōḵ yin ṙātö ellōnre, yē yīö öt meuk 
minkahngö, pinngangkūö inrē. 
49Ngaich ngö ṙô ök tarik ngam rācha tö Ò, Mā yih tal Man urēhĕkūö ap kūön 
chuh nö kapah.  
50Ngaich Yēsū nö ngö ṙô tö ò, Kuṙòh ngaich man; aṅ ap kūön meh. Ṙātö 
ellōnre ngam tarik, tö ṙô Yēsū nö ve-ekūö ò; ngaich kiröönngöre.  
51Ngaich hē ò nö ngaich nö peūtöre, asaha ngaich anga-aṅ tö yik 
mahalanṙenre, yik tö ngö ṙô, Aṅ ap kūön meh.  
52Ngaich hatönö cha anga-aṅ, tö ṙētak ranehten ò nö ĕhten. Ngaich ngö ṙô 
cha-a tö ò, Ik sinat köṅny ṙô, ök anūöyö ò nö ṙāngen ò, vahë.  
53Ngaich akahalōn ngam yöng ò tö e, nö angū-ö ṙētak Yēsū, nö ngö ṙô, Aṅ ap 
kūön meh. Ṙātö ellōnre ngaich anga-aṅ, ṙòkhöre yik aṅ patī ò inrē.  
54Innëtö minkahngö ön ngih, tī Yēsū, hē Ò nö yih nö i Këlelī, nö ṙa-ang Yūtā.  

T. Yôhan 5 

Halanken Ip Tö Hachūöki Mak 

1Unôichrit në, ök paratīn yik Yahūti; ngaich chuh Yerūsalem Ang Yēsū. 
2Ngaich i Yerūsalem ap mak töhachūöki, ranghö lökhöt pököre, Pĕtsata ap, tö 
ṙô yip Yahūti, tö taneūyö rittūi.  
3Ël u nö hulalhaka yik tömaṙôngö tö vahavö, tötmeuk, tökaròk, tölum; hökkö 
kintövö ngam mak.  

4Pòn ip ṙētak, nö hĕng tak ap ma-ahānga yāmônti nö el ngam mak, nö kitöv 
ngam mak. Ngaich unôichrit kintövö ngam mak, ap mu-urĕhti nö yôkti nö el 
ngam mak, ngaich lööken tö nup töng vahre.  
5Hĕng taka ök umuh tarik tölūöi anāi hëvhör samyeūheu nö vahavö.  
6Hē Yēsū nö meūkan nö hulalhaka, ngaich akahalōn tö ò nö ngaich nö marô-
òten nö ngatī, ngö ṙô Anga-aṅ tö ò, Hòṅ lööken ömeh?  
7Ngaich ngam tövahavö nö ngö ṙô, nö sapṙô Ò, Mā! Öt tarīku chamālten chu 
ël ngam mak, yē ngam mak nö kitövö; ṙòngmö yihtöre lang Chū-ö, ngaich 
hĕng tak mu-urēhĕkūö tö yamôkti.  
8Ngaich ngö ṙô Yēsū tö ò, Choholre man; kēḵ ngam chamamre; kiröönngöre.  
9Ilööṙen ngaich ngam tarik nö lööken; kēḵ ngam chamamre, ngaich 
kiröönngöre. 
10Töhet ök angū-ö sakāmö; lökten yik Yahūti nö ngö ṙô tö ò, ök tölööken nö 
ngaich, Töhet ön ngih sakāmö. Öt kô man kēḵ ngam chamamre.  
11Ngö ṙô pöri anga-aṅ, nö sapṙô cha, Ngö ṙô Ap taheui, tölööken tī tö chu, 
Kēḵ ngam chamamre; ngaich kiröönngöre.  
12Ngaich ngö ṙô cha-a nö hatönan, Achīö ap taheui tarik tö ngö ṙô tö meh, 
Kēḵ ngam chammre man; ngaich kiröönngöre?  
13Öt akahakūö pöri ngam tölööken nö ngaich, tö Ò; pò Yēsū nö kiröönngöre; 
maṙôngö inrē yik tarik umuh.  
14Unôichngöre Yēsū nö kôktökūö tö ò nö el ök töhet chūök; ngaich ngö ṙô tö 
ò, Yĕh meuk: ngaich man lööken; uh pömchö hēk köölö fālen hòṅ meh öt 
ṙūöngenre.  
15Kiröönngöre ngaich ngam tarik, ngaich ve-eny nang yik Yahūti, tö Yēsū nö 
Anga-aṅ tölööken tī tö ò.  
16Angū-ö lökten yik Yahūti, nö öthakôlò Yēsū, pòn la-evṙen Anga-aṅ hē el 
töhet sakāmö, nö ngatī. 

17Ngaich ngö ṙô Yēsū tö cha, La-evṙen An ngam Yöng Chu nö örheūheu, ngatī 
Chū-ö la-evṙen.  
18Angū-ö lökten yik Yahūti nö ṙuhöllōnre nö hòṅ fëlngen Ò; pò Ò nö öt höng 
filalngö ngam töhet sakāmö, tön Yöngrevö ṙô tö ngam Tēv, vīlöre inrē nö sā 
ngam Tēv.  

Ngam Kanò-òṅ In Ngam Kūön 

19Lökten Yēsū nö ngö ṙô tö cha, Tökô-ò ṙô Chin tö yīö, Öt kô An ngam Kūön 
nö kanahnguṙen tö la-enre, nup la-en ngam Yöng pöri maheuṅk Ò, ngatī 
ngam Kūön, nö sā ngam Yöng.  
20Pò ngam Yöng nö hāngenlōn tö ngam Kūön; ngaich hameukhömat Ò tö nup 
taṙòkhöre la-enre. Mööḵlö nup la-en min hameuktö Ò nö im Kūön, hòṅ yīö 
min pingangkūö.  
21Pòn sā ngam Yöng nö hachohlö tökapah, ngaich ha-aṅhaṅ cha, ngatī ngam 
Kūön inrē nö ha-aṅ yip lōnre.  
22Pò ngam Yöng nö öt kahòkken tarik, i ngam Kūön tī pöri Anga-aṅ tö nup 
taṙòkhöre kinṙôka;  
23Pòn hōtu taṙòkhöre tarik nö ha-öiny ngam Kūön, sā cha nö ha-öiny ngam 
Yöng.  
24Tökô-ò ṙô Chin tö yīö, Ngòh hamang ṙô Chu ane inrē ṙamātö ellōnre nö im 
tamīnngen Chu, nômuvö anga-aṅ tö ngam tö-örheūheu-aṅ; öt yihtöre inrē nö 
im ötinkôlò; chööḵngö ngam kinpaha pöri; nö im nômö.  
25Tökô-ò ṙô Chin tö yīö, Yih an ngam ṙētak, ihih an töngamuh; hē vē tökapah 
min nö hang ṙô ngam Kūön ngam Tēv; ngaich cha-a yip hamang nö aṅ min.  
26Pòn sā ngam Yöng nö in re nômö; ngati tī Anga-aṅ inrē nö kē-ĕkūö ngam 
Kūön nö nômuvö nö in re.  
27Ngaich pòn Kūön Tarik Anga-aṅ, ngaich kē-ĕvkūö tö Ò tö chöngö nö 
kahôka.  

28Ui pingangkūö tö ngih, tön yih an ngam ṙētak, hē yip taṙòkhöre el anūlö nö 
hang ṙô Ò min, ngaich kunyī-inyre.  
29Yip tölöökö la-en ngaich im invanlö nômö; yip tötlöökö la-en pöri, im 
invanlö kinṙôka.  

Vamënyen Yēsū 

30Öt kô Chin Chū-ö kanahnguṙen tö la-enre; kahôka Chin sā inköptö Chu; 
tökô-en an ngam kinṙôka Chu, pò Chu öt kēḵ lōnre, tön lōn Ò pöri ngam 
tamīnten chu.  
31Yē Chu kahangenre eūköre, ngaich ngam aheūkö Chu nö tötkô-en, 
32Tahëngö ameūka Chin; ngaich akahalōn Chū-ö tö ngam aheūkö ò nö tökô-
en.  
33Tīnhang yin yih yī-ö in Yôhan; ngaich anga-aṅ nö eū-a im kanô-en.  
34Rö-ö pöri nö aṅ i tarik, ngam ineūkö Chu; ṙô Chu pöri në, hòṅ yīö 
hayöökaṙen.  
35Anga-aṅ ap ëāṅvö tö hū, yang inrē; ngaich yī-ö sin ṙāmölōn rahëchtaṙen 
hōḵ im yanāngö ò.  
36Mööḵlö pöri ngam ineūkö Chu, tö ngam aheūkö Yôhan; pò në la-en në 
kahëtö ngam Yöng Chu la-en Chu, minë la-en Chu ameū-a tö Chu tīntu tö 
ngam Yöng.  
37Ngam yöng, ngam tamīnten chu eūken Chu Anga-aṅ, Örhĕng heuh yin yī-ö 
hang ṙô Ò; öt rēhĕn meūkan. 
38Ngaich ngam ṙô Ò inrē nö öt köp nö in yīö; pò yīö ötṙātö ellōnre im tahīntö 
Ò.  
39Chöh nup töhet līpöre yī-ö, pò yīö in u tö lōnre öi nômu tö tö-örheūheu-aṅ; 
anū-önun inrē ameūken Chu.  
40Ngaich öt hòṅ yihtöre yī-ö in Chu, hòṅ yīö nômu.  
41Rö-ö Chin Chū-ö aṅ i tarik ineū-euṅ.  
42Akahalōn Chū-ö tö yīö, öi öt īnu tö hanāngenlōn ngam Tēv.  

43Yih Chū-ö i Mine-eny ngam Yöngre; ngaich rö-ö yī-ö hōḵen Chu. Tahëng öre 
yamih nö i mine-enyre; ngaich hōḵen ò yī-ö.  
44Sitih kanô-òṅ öi ṙātö ellōnre, yē yīö höng kö eū-eu höö, ngaich yī-ö öt hōḵ 
tö ngam ineū-euṅ aṅ im töng hĕng Tēv.  
45Uh yin ngö lōn tö Chu min vënyen yīö im Yöng; hĕng taka ap vamënyen 
yīö, ang Môsös, ngam chūök yīö hayönglenre.  
46Yē yīö öre ṙātö ellōnre im Môsös, ngaich ṙātö ellōnre öre yī-ö in Chu; pòn 
kūichö Chu anga-aṅ.  
47Yē yīö pöri öt ṙātö ellōnre i nup kahūich ò, Sitih kanô-òṅ öi ṙātö ellōnre i në 
ṙô Chu?  

T. Yôhan 6 

Hanëḵlen Yik Tö Taneui Köṅny Tarik Ang Yēsū 
(Mt 14.13-21; Mk 6.30-44; Lk 9.10-17) 

1Unôichrit u, Yēsū nö chuh i tahëng lā ap mai Keleli; mai Tipĕriös minënyö 
ap inrē.  
2Maṙôngö yik tarik tamömrit Ò, pò cha nö meuk nuk pinngangkūö tī Ò, nö i 
yik tövahav.  
3Ngaich yônlö Yēsū nö i kui ṙôngö, ngaich ūichngöre nö holtö yik mahaköp.  
4Ngaich ngam paratīn yik Yahūti nö röhta, ngam tö paska invëka.  
5Chingôhòl kūöre Yēsū, ngaich ngëichkö yik tömaṙôngö nö yihtöre nö in Ò; 
ngaich ngö ṙô tö Filip, Isuh öivöh havah ròtī, hòṅ vē nö nyā?  
6Ṙô Ò an angū-ö nö kalahan; pòn akahalōn Anga-aṅ töp tīre.  
7Ngaich ngö ṙô Filip, nö sapṙô Ò, Nëtòng nup öre rupīö, ṙāi ròtī, ngaich öt kô-
òrekūö cha-a, nöng kö rahëchvat öre.  
8Hĕng taka ök mahaköp nö in Ò, Antarū, kahëm Sīmōn Pītör, tö ngö ṙô tö Ò.  
9Hĕng taka öp ihih nyīö, tö taneūyö aṅ-in tö parli ròtī, nët nòng kun kāḵ inrē. 
Asuh nup anū-ö nö i töngatī ṙôngö?  

10Ngaich ngö ṙô Yēsū, Tölṙô më tarik nö ūichngöre. Töpōyen nuk umuh 
tingūyö in e, Ūichngöre ngaich më tarik; taneūi köṅny tum taka.  
11Kēḵ minë ròtī ngaich Yēsū, keuheūthëṙô ngaich nö ha-öiny ngam Tēv, 
ngaich katölhökūö cha yik tö ūichhaka, i ṙôken lōn cha.  
12Ngaich hē cha nö tööḵngen, ngaich ngö ṙô Anga-aṅ tö yik mahaköp. Hamūl 
nup tölaköla, nup chööḵkūö, hòn öt tömëchiyö.  
13Ngaich hamūlö u cha-a, nët sīön kumvôkö, nuk nö tööḵlö tö nuk tölaköla, 
aṅ i nuk tö taneui parli ròtī, nuk chööḵkūö yik tö ngaich nö nyā.  
14Ngaich hē më tarik nö meuk ngam minkahngö tī Ò, ngö ṙô cha-a, Kô ön 
ngòh nö pròfĕt, ngòh yamih nö ing panam.  
15Akahalōn Ang Yēsū tö cha nöng hòṅ kētöre tö Ò, nö vīlen Ò nö rācha; 
lökten Anga-aṅ nö ṙūöhöngre nö hēk, nöng hĕng taka, nö i kui rôngö.  

Kiröön Kūi Mai Ang Yēsū 
(Mt 14.22-33; Mk 6.45-52) 

16Haraptöre ngam harap, ngaich chuh ik mai yik mahaköp.  
17Ngaich yôklö cha-a nö el kupòk, hòṅ havāngngöre nö i Kafarnahum. 
Sangūla angū-ö; ngaich nöng öl Yēsū nö yihtöre nö in cha.  
18Ëlu inrē ngam mai; pòn kalēḵ ök kuföt.  
19Ngaich hē cha nö lūöi, fën mail rô-òlkūö nö keūtöre; meūkö Yēsū cha-a nö 
kiröönngöre nö i kui mai; ngaich haröhtöre nö im kupòk; ngaich pa-ekūö cha-
a.  
20Ngö ṙô pöri Anga-aṅ tö cha, Chū-ö Chini; ui pa-ekūö.  
21Hòṅ hayôklen Ò cha-a ngaich nö el kupòk; ngaich iṙūö im panam ngam 
kupòk, ngam chahuhu cha.  

Chööhö Yēsū Yik Tömaṙôngö Tarik 

22Im huṙöich yik tömaṙôngö töngngöh nö im tahëng lā kaha ngam mai, nö öt 
maheūṅku tö tahëng nòng kupòk umuh, höng humeng nòng; rö-ö pöri Yēsū 
nö ël ò, nö i yik mahaköp; öt hōlu pöri tö Ò yik mahaköp nö ngaich. 

23(Yih pöri nuk kupòk nö ṙā-ang Tipĕriös röhta nö ik chūök cha nö nyā ròtī, 
unôichrit ngam Mā nö ha-öiny ngam Tēv.) 
24Ngaich hē më tömaṙôngö nö öt meūkö Yēsū nö umuh, öt rēhĕn yik haköptö 
Ò; yôklö cha-a ngaich nö el kupòk, ngaich yih nö i Kafarnahum, nö chöhö 
Yēsū.  

Ṙòtī Nômö Ang Yēsū 

25Ngaich hē cha nö kôtökūö tö Ò, nö ik tahëng lā kaha ngam mai; ngaich ngö 
ṙô cha-a tö Ò, Rappī! Ĕhē tö yihih Öm ihih?  
26Ngaich ngö ṙô Yēsū tö cha, Tökô-ò ṙô Chin tö yīö, Chöhö Chu yin, öt kūö 
yīö meuk nuk minkahngö, tön kūö yīö nyā nuk ròtī, ngaich tööḵngen. 
27Un harëtnyö elmatre tökūö chamuhngöre nya-aṅkūö; harëtnyö elmatre pöri 
tökūö ngam töngngöh nya-aṅkūö, im nômö tö-örheūheu-aṅ, ngam kahëtö 
ngam Kūön Tarik min nö in yīö; pòkūö Ò An ngam Yöng, ngam Tēv nö 
minkahngö.  
28Ngaich ngö ṙô cha-a tö Ò, Asuh ap la-en ih, hòṅ ih la-evṙen tö la-en ngam 
Tēv?  
29Ngaich ngö ṙô Yēsū, nö sapṙô cha, Ngih ön yih la-en ngam Tēv, Ṙātö ellōnre 
yin im tahīntö Ò.  
30Ngaich ngö ṙô cha-a tö Ò, Asuh ap tī Meh minkahngö, hòṅ ih meuk, ngaich 
ṙātö ellōnre in Meh?  
31Asuh ap la-en Meh? Nyā manna yik muvöhngö ih, nö el-inchōnngö; sā 
kinūichngö e, nö ngö Kētö nya-aṅkūö cha Anga-aṅ, nö ṙā-ang el halīöngö.  
32Lökten Yēsū nö ngö ṙô tö cha, Tökô-ò ṙô Chin tö yīö, Rö-ö ök nö Môsös 
kamëtö nya-aṅkūö yīö, nö ṙā-ang el, halīöngö; tön ngam Yöng Chu kamëtö 
ngam tökô-en nya-aṅkūö, aṅ el halīöngö.  
33Ngih ön nya-aṅ aṅ im Tēv, yamih nö ṙā-ang el halīöngö, ngaich kētö nômö 
nö ing panam.  

34Ngaich ngö ṙô cha-a tö Ò, Mā! Örheūheu Man yēḵ, kētö e angū-ö nya-aṅ in 
ih.  
35Ngaich ngö ṙô Yēsū tö cha, Chū-ö Chin Ròtī nômö. Ngòh yamihtöre nö in 
Chu, öt kapahare min; ngòh ṙamātö ellōnre nö in Chu inrē, öt haṙëhe nômö 
min.  
36Sā ṙô Chu an ngaich tö yīö, Meūkö Chu yin ngaich, ngaich rö-ö ṙātö ellōnre,  
37Ṙòkhöre yip kahëtö ngam Yöng nö in Chu, nö yihtöre min nö in Chu, öt 
löktu nö havööṙökūö.  
38Pò Chu yih ṙā-ang el halīöngö, öt töla-evṙen tölōnre, höng lōn Ò ngam 
tamīnten Chu.  
39Ngih ön lōn Ò ngam tamīnten Chu, tö yip taṙòkhöre kahëtö Ò nö in Chu, nö 
öt hĕng tak tölöhlö; hachohlöng pöri mīnö ip manā-aṅ sakāmö.  
40Pò e nö lōn ngam Yöng Chu, tö yip taṙòkhöre mameuk ngam Kūön, ṙātö 
ellōnre inrē nö in Ò, nö nômuvö tö ngam tö örheūheu-aṅ, ngaich hachohlen 
cha Chū-ö min, ip manā-aṅ sakāmö.  
41Angū-ö lökten yik Yahūti nö uyëken Ò, pò Ò nö ngö ṙô, Chū-ö Chin Ròtī 
yamônti, ṙā-ang el halīöngö.  
42Ngaich ngö ṙô cha-a, Röh Ang ngòh nö Yēsū, nö Kūön Yôsĕf; akahakūö in tö 
nap Yöng Ò? Sitih Ang nö ngö ṙô, Yônti Chin, ṙā-ang el halīöngö?  
43Ngaich Yēsū nö ngö ṙô tö cha, Uh yin uyëḵa in re.  
44Öt hĕng tak tarik tö kô nö yihtöre nö in Chu, yē ngam Yöng ngam tamīnten 
Chu, nö öt tūökten ò, ngaich hachohlen ò Chū-ö min ip manā-aṅ sakāmö.  
45Ngö kinūichngö an, tö ṙô yip pròfĕt, Ngaich ṙòkhöre min cha-a nö haköptu 
tö ngam Tēv Ṙòkhöre yip hamang ṙô ngam Yöng, ngaich haköp, nö yihtöre 
nö in Chu.  
46Öt hĕng tak tö ngaich nö meuk ngam Yöng; höng Anga-aṅ ngam ṙamā-ang 
im Tēv, mameuk ngam Yöng.  

47Tökô-ò ṙô Chin tö yīö, Ngòh ṙamātö ellōnre nö in Chu, nômuvö tö ngam tö 
örheūheu-aṅ.  
48Chū-ö Chin Ròtī nômö.  
49Ṙòkngöre yik muvöhngö yīö nö kapah, yik nyamā manna nö el-inchōn.  
50Ngih ön Ròtī yamih nö ṙā-ang el halīöngö, nyahāṅ ngòh tarik, ngaich öt hōḵ 
nö kapah.  
51Chū-ö Chin tö-aṅ Ròtī, yamônti ṙā-ang el halīöngö. Yē öp tarik nyamā ngih 
Ròtī, örheūheu min nö aṅ. Alaha Chu an ngam kahëtö Chu min Ròtī, nö 
nômö ngih panam.  
52Hē e yik Yahūti nö lā-alkūö höö, nö ngö ṙô, Sitīh kanô-òṅ Ang ngòh tarik nö 
kētö nya-aṅkūö hī tö Alahare?  
53Lökten Yēsū nö ngö ṙô tö cha, Tökô-ò ṙô Chin tö yīö, yē yīö öt nyā Alaha 
ngam Kūön Tarik, òk Mahām Ò inrē, öt nômuvö yī-ö in re.  
54Ngòh nyamā ngih Alaha Chu, òk Mahām Chu inrē, nômuvö tö ngam tö 
örheūheu-aṅ; ngaich hachohlen ò Chū-ö min, ip manā-aṅ sakāmö.  
55Pò ngih Alaha chu nö nya-aṅkūö takô; ngih Mahām Chu inrē nö òk takô.  
56Ngòh nyamā ngih Alaha Chu, òk ngih Mahām Chu inrē, köp nö in Chu, in ò 
Chū-ö inrē.  
57Sā ngam tö-aṅ Yöng nö tīnten Chu, ngaich sā Chu Chū-ö aṅ im Yöng; ngatī 
ngòh nyamā-aṅ Chu, nö aṅ lökten in Chu.  
58Ngih ön Ròtī yamônti nö ṙā-ang el halīöngö; öt sā nya-aṅ yik muvöhngö 
yīö, yik tökapah nö ngaich. Ngòh nyamā ngih Ròtī, örheūheu min nö aṅ.  
59Ṙô Yēsū nun anu-ö, hē Ò nö el chūök vine-eṅkūötēv, nö i Kafarnahum.  

Minë Ṙô Im Nômö Tö-örheūheu Aṅ 

60Maṙôngö yik haköptö Ò tö ngö ṙô, hē cha nö hāngö e, Tökihngen ön ngih 
ṙô. Achīö öp tökô nö hāngö e?  
61Akahaiṙen pöri Yēsū, tö yik haköptö Ò nö uyëkö e; ngaich ngö ṙô tö cha, 
Angū-ö öng insökngö yīö?  

62Sitīh öi min, yē yīö meuk ngòh Kūön Tarik nö yônlö nö im chūökre nö lā-
urĕh?  
63Ngam ma-alaha an tö aṅhaṅ tī; öt kanôluṙô an ngam alaha. Ma-alaha nun 
në ṙô Chu tö yīö, nômö inrē. 
64Rēvre pöri yip in yīö, töt ṙamātö ellōnre. Pò Yēsū nö ha-eheten mikahlōn tö 
yik tötṙamātö ellōnre, tö öp kamëḵngen Ò inrē.  
65Ngaich ngö ṙô Anga-aṅ tö cha, Angū-ö an löknyö ṙô Chu tö yīö. Öt hĕng tak 
tarik tö kô nö yihtöre nö in Chu, yĕn öt kine-eṅkūö ò tö ngam Yöng.  
66Maṙôngö yik haköptö Ò ṙamāngen Ò, unôichrit e; ngaich öt holröön Ò nö 
kiröönngöre.  
67Lökten Yēsū nö ngö ṙô tö yik tö nët sīön, Hòṅ ṙāngen Chu öi yī-ö inrē?  
68Ngaich ngö ṙô Sīmōn Pītör, nö sapṙô Ò, Mā! Chuh in chīö öi min? I minë ṙô 
Meh, an ngam nômö tö örheūheu-aṅ.  
69Ṙātö ellōnre īhö ngaich, akahalōn inrē, tö Meh Öm Töhet aṅ im Tēv.  
70Ngaich ngö ṙô Yēsū tö cha, Röh Öich katöllen yīö, yī-ö tö nët sīön tak? 
Ngaich hĕng tak öp aṅ in yīö nö sī-ö.  
71Ṙôten Yūtā Anga-aṅ ök kūön Sīmōn Iskaryôt; pòn anga-aṅ kamëḵngen Ò, tö 
hĕng tak aṅ i yik tö nët sīön.  

T. Yôhan 7 

Yēsū Tö Yik Kahëm Ò 

1Lök i Kelelī Ang Yēsū, unôichrit u pòn sōḵ nö lök i Yūtā, pò yik Yahūti nö 
lukkenre nö hòṅ fëlngen Ò.  
2Röhta ök paratīn yik Yahūti, paratīn Inrūkui invëka.  
3Lökten yik mëm Ò, kahëm Ò inrē, nö ngö ṙô tö Ò, kiröönngöre Man, kuṙòh, 
chuh Yūtā, hòṅ yip haköptö Meh nö meuk nup la-en Meh.  
4Pòn öt tarīkuvö mu-ulāikenre nö la-evṙen, ngaich lukkenre nö hòṅ eūka. Yē 
Meh la-evṙen tö u, hameuktöre Man yēḵ ing panam.  

5Pò yik mëm Ò, kahëm Ò inrē, nö öt rĕhēn nö ṙātö ellōnre nö in Ò.  
6Ngaich ngö ṙô Yēsū tö cha, Öl ap ṙētak Chu nö yih, tö örheūheu pöri ngam 
ṙētak yīö ihih.  
7Öt kô ön ngih panam nö surīkhen yīö; surīkhen Chu pöri angū-ö; pò Chu 
hameukhömat e tö nup la-en e nö tötlöök.  
8Kuṙòh, kiröönngöre yin yī-ö im paratīn; öl Chin Chū-ö kiröönngöre, i ngih 
paratīn; pòn öl tö yihih ngam ṙētak Chu.  
9Keuheūthëṙô Anga-aṅ tö cha, ngaich nöngngöh nö i Kelelī.  

Ik Tökiröng Sakāmö Nuk Inrūkui In-e Yēsū 

10Hē yik mëm Ò kahëm Ò inrē, nö ngaich nö chuh im paratīn, ngaich möl 
Anga-aṅ nö kiröönngöre, öt hangāṅlkenre, höng ulāikenre.  
11Lökten yik Yahūti nö chöhan, nö im paratīn; ngaich ngö ṙô, Isuh Apa?  
12Ngaich ulāikôre yik tömaṙôngö; rēvre yik tö ngö ṙô, Tömaṙôngö; rēvre yik 
tö ngö ṙô, Tölöök An nö tarik. Hö-ö, ngö ṙô yik inrē; hachōḵngö vē tö 
maṙôngö An, nö lō-ongkūö.  
13Öt hĕng tak tarik mahangāṅlnyôre tö Ò; pòn pa-ekūö tö yik Yahūti.  
14I ranòngti ngam paratīn pöri, Ang Yēsū nö chuh ël ök töhet chūök; ngaich 
haköphöti.  
15Ngaich pingang kūö yik Yahūti, ngö ṙô cha-a, Sitih huneū-euṅ ṙô Ang ngòh 
Tarik, nöng töt mahaköp?  
16Ngaich sapṙô cha Yēsū, nö ngö ṙô, Öt aṅ in Chu an ngam inköphöti; tön aṅ 
im tamīnten Chu.  
17Yĕn tarīkuvö tö hōḵ nö la-ev-ṙen tö lōn Ò; ngaich kô-òren Anga-aṅ nö 
akahalōn tö ngam inköphöti, yĕn aṅ im Tēv, hēk yĕn ṙô Chu kahngenre.  
18Ngòh töng ṙô töre, lamukkenre nö hòṅ eū-eu. Ngòh lamukkö ineū-euṅ ngam 
tamīntöre, anga-aṅ tökô-en; öt īnu anga-aṅ tö michūṙen.  
19Röh ang nö Môsös kame-eṅkūö yīö tö ngam chöngö? Ngaich öt hĕng tak tö 
yīö, tö la-evṙen tö e, kūöyòh öi lukkenre hòn fëlö Chu?  

20Ngaich ngö ṙô yik tö maṙôngö, Sī-u aṅ-in Man. Achīö ap lamukkenre nö hòṅ 
fëlö Meh?  
21Ngaich ngö ṙô Yēsū tö cha, Hĕng ök la-en Chu; ngaich yī-ö ṙòkhöre 
pinngangkūö.  
22Angū-ö an lökten Môsös nö kē-ĕkūö yīö tö ngam tunnyinyngö; (Rö-ö pöri 
angū-ö nö aṅ i Môsös; tön aṅ i yik muvöhngö hī;) ngaich hē el sakāmö yī-ö 
tunyinyngö tarik.  
23Yē ngòh tarik nö tunyīnyi hē el töhet sakāmö, pòn sōtu ngam chöngö Môsös 
nö filāli; līn öi in Chu, pò Chu lööken tī tö tarik hē el töhet sakāmö?  
24Ui kahôka sā matre; ngam tötmichūṙen pöri kinṙôka.  

Angā-aṅ Ang Ngòh Misāyā? 

25Hē e yik rēvre aṅ Yerūsalem nö ngö ṙô. Röh Ang nö ngòh tarik, ngòh lōn 
cha nö fahël cha?  
26Yĕh meuk; hangāṅlnyöṙôre An; ngaich cha-a nö öt ṙô-òvö tö Ò. Akahalōn 
yip vöh mahayöng tö Ò, nö Anga-aṅ Kristū? 
27Akahalōn in yih ayī-ö tö ṙāngö ngòh tarik; hē Kristū pöri nö yih, öt hĕng tak 
tö-akahalōn tö ṙeūngö Ò.  
28Lökten Yēsū nö ngö ṙô, nö pōitô nö haköphöti, nö ël ök töhet chūök, 
Akahakūö yin tö Chu; hĕnghöre akahalōn inrē tö ṙeūngö Chu. Rö-ö Chin 
kahngenre yih; tökô-en pöri ngam tamīnten Chu, ngam öt mikahkūö yīö. 
29Akahakūö Chū-ö tö Ò; pò Chu ṙā-ang in Ò; Anga-aṅ tamīnten Chu.  
30Ngaich hòṅ kēḵ An cha-a; öt tarīku pöri lamūöltö tīre nö in Ò; pòn öl ngam 
ṙētak Ò nö yih.  
31Maṙôngö pöri yik ṙamātö ellōnre aṅ i yik tömaṙôngö; ngaich ngö ṙô cha-a, 
Yē Kristū min nö yih; mööḵlö tī Öp min Anga-aṅ tö minkahngö, tö në tī ngòh 
tarik?  

Tīni Yik Kumyung Nö Kē-ě Yēsū 

32Hang ṙô yik tömaṙôngö yik Feresī, nö ulāikôre tö inlahen Ò; lökten yik 
mākūö kūönṙô, yik Feresī inrē, nö tīnngö tösökhak nö kamëḵ an.  
33Ngaich ngö ṙô Yēsū, Rahëchtören Chin in yīö; ngaich chuh im tamīntöre.  
34Chöhö Chu yin min; ngaich öt kôtökūö min tö Chu; öt kô yin yih im Chūök 
Chu.  
35Lökten yik Yahūti nö ngö ṙô nö in re, Chuh yih Angvöh min ngòh tarik, töp 
lökten hī öt kôtökūö min tö Ò? Chuh i yip töparāti Angvöh min, i yip tahëng 
mihëṅṙö tarik, nö haköpten cha?  
36Asuh öng ngih ṙô Ò, Chöhö Chuh yin min; ngaich öt kôtökūö min tö Chu. 
Öt kô yin yih im chūök Chu?  

Töhëmlö Mak Nômö 

37Im manā-aṅ tökiröng sakāmö ngam paratīn sökhaka Ang Yēsū, ngaich pōitô 
nö ngö ṙô, Yĕn tarīkuvö töhaṙëhe nômö, hökngen ò nö yihtöre nö in Chu, nö 
òk.  
38Ngòh ṙamātö ellōnre nö in Chu, sā ṙô ngam tö het līpöre, lök nyö ellōn ò 
nup min tahël tö hëmnyi nö tö aṅ mak.  
39Ṙô Ò ön ngih tö ngam Töhet Fanöinylö, ngam taneūngen yip ṙamātö ellōnre 
nö in Ò. Pò ngam Töhet Fanöinylö nö öl nökētu; pòn öl Yēsū nö hapōilöngö.  

Harēvöre Yik Tömaṙôngö Tarik 

40Rēvre yik tömaṙôngö tö ngö ṙô, hē cha nö hang në ṙô; Kô Ön ngòh nö ngam 
pròfĕt.  
41Ngö ṙô yik tahëng tak, Anga-aṅ An Kristū. Rēvre pöri yik tö ngö ṙô, Löknyö 
i Kelelī ap Kristū.  
42Röh öng ngam töhet līpöre nö ngö ṙô, tö Kristū nö lamökngörit in Tāvit, nö 
ṙā-ang Petlihem, ngam panam Tāvit, misī?  
43Ngaich yik tömaṙôngö nö kö harēvngöre tö pòkūö Ò.  
44Rēvre tö cha yik tö hòṅ kēḵ An, öt tarīku pöri lamūöltö tīre nö in Ò.  

Öt Ṙinātulōn Yik Yahūti Mahayöng 

45Hē yik tösökhaka nö yih nö i yik mākūö kūönṙô, yik Feresī inrē; ngaich ngö 
ṙô cha-a tö cha, Kūöyòh öi öt kumten Ò?  
46Ngaich ngö ṙô yik tösökhaka, Öt tarīkuvö töngatī ṙô, nö kahôka.  
47Ngaich ngö ṙô yik Feresī tö cha, Ngaich öi yī-ö inrē halō-oikūö?  
48Mā-av hòng ṙamātö ellōnre nö in Ò? Feresīṙu hòng?  
49Tötkôlò yip tömaṙôngö, yip tötakahalōn tö ngam chöngö.  
50Ngaich ngö ṙô Nikòtimös tö cha, ök yamihtöre nö in Yēsū tö hĕng tak nö aṅ 
in cha,  
51Kahòkken tarik öng ngih chöngö hī yĕn öl nö hang, akahalōn inrē töp 
inlahen ò?  
52Ngaich ngö ṙô cha-a tö ò, Aṅ Kelelī öm me-eṅ inrē? Ngëicha man yēḵ, tön 
öt pròfĕt tu lamöknyö i Kelelī,  
53Ngaich cha-a nöng kö chuh patīre.  

T. Yôhan 8 

Kikānö Tökôti Nö Fāluṙen 

1Ngaich Yēsū nö chuh kui ap Rôngö Ôliv,  
2Ngaich ka-euilökūö tö peuheū Anga-aṅ nö hēk nö yihtöre nö el ök töhet 
chūök; ngaich ṙòkhöre yik tarik nö yihtöre nö in Ò. Ngaich ūichngöre Anga-
aṅ nö haköpten cha.  
3Ngaich yik mahaköptö chöngö, tö yik Feresī inrē, nö kēḵ tök kikānö tökôti 
nö asĕhka; ngaich asöklen ò nö ellōn;  
4Ngaich ngö ṙô cha-a tö Ò, Mahaköphöti; tökôti ön ngòh kikānö nö asĕhka, 
ṙònghöichṙen.  
5Ngaich Môsös nö im chöngö nö hōten ih kulehngökui töngatī; Sitih ṙô Öm 
Me-eṅ tö e?  
6Angū-ö ṙô cha nö kalahan; pòn hòṅ löknyuṙô nö vënyen Ò. Sōntöre pöri 
Yēsū, ngaich kūich el tumlat, nö aṅtī tö kuntīre.  

7Höng iṙuhöṙô cha-a nö hatönan; hōklöre Anga-aṅ, ngaich ngö ṙô tö cha. Öp 
tötfāluṙen nö in yīö, höktö tī ò yēḵ, nö urēhĕ tī nö kulëhan.  
8Ngaich hēk Anga-aṅ nö sōntöre, nö kūich el tumlat.  
9Ngaich hē cha nö hāngö e, kö chanuhure cha-a ngaich, urĕh yik maṙöinylö, 
ngaich hēk yik ṙālö. Höng ṙā-ai Yēsū nöng hĕng tit tak, i chūökre ök kikānö 
nö sökhaka nö ellōn.  
10Hōklöre Ang Yēsū, ngaich ngö ṙô tö ò, Me-eṅ kikānö; isuh yip vamënyen 
meh?  
11Ngaich ngö ṙô anga-aṅ Hö-ö, Mā. Ngaich ngö ṙô Yēsū, Öt rēhĕn Chin Chū-ö 
kahòkken meh. Kuṙòh ngaich man; töngamuhangen um hēk köölö fālen.  

Yēsū An Hanātö Ngih Panam 

12Hēk Yēsū nö ve-ekūö cha, nö ngö ṙô, Chū-ö Chin Hanātö ngih Panam; ngòh 
tamömrit Chu öt lök el sinngūlö; hanātuvö pöri tö ngam nômö. 
13Ngaich ngö ṙô yik Feresī tö Ò. Höng kahngôre Man eūköre, öt tökô-en an 
ngam aheūkö Meh.  
14Ngaich ngö ṙô Yēsū, nö sapṙô cha, Yē Chu pòrô kahngôre eūköre, tökô-en 
an ngam aheūkö Chu, pò Chu akahalōn tö ṙāngöre, chuhure inrē. Öt akahalōn 
pöri yī-ö tö ṙāngö Chu, hēk chuhu Chu.  
15Kahôka yin yī-ö, sā matre; öt kahòkken tarik Chin Chū-ö.  
16Yē Chu öre kahôka, tökô-en ngam kinṙôka aṅ in Chu; pò Chu öt höng hĕng 
tak, tön Chū-ö tö ngam Yöng inrē, ngam tamīnten Chu.  
17Kūichi an inrē nö im chöngö yīö, tö aheūkö tönët tak nö tökô-en.  
18Chū-ö Chin ameūköre kahngôre, eūken Chu inrē ngam Yöng, ngam 
tamīnten Chu.  
19Ngaich ngö ṙô cha-a tö Ò; I suh Ap Yöng Meh? Ngaich ngö ṙô Yēsū, nö 
sapṙô Cha, Öt rēhĕn yin ahakūö töm Yöng Chu. Yē yīö akahakūö tö Chu, 
ngaich kô-òren öi akahakūö töm Yöng inrē.  

20Anū-ö ṙô Ò nö el chūök tökētuvö, hē Ò nö haköphöti nö el ök töhet chūök. 
Ngaich öt tarīku kamëḵ an; pòn öl tö yihih ök ṙētak Ò.  

Öt Kôyin Chuh Ip Chaheūhu Chu 

21Ngaich hēk Anga-aṅ nö ngö ṙô tö cha, Kiröönngöre Chin; chöhö Chu min yī-
ö; ngaich kapah i nup tököölre; öt kô yin chuh ip chahūhu Chu. 
22Ngaich ngö ṙô yik Yahūti, Fëlngöre Angvöh min, töp lökten Ò nö ngö ṙô, Öt 
kô yin chuh ip chahūhu Chu?  
23Ngaich ngö ṙô Anga-aṅ tö cha, Ṙama-ang lataṙeū yin yī-ö; ṙamā-ang 
lātulöng Chū-ö Aṅ ngih panam yin yī-ö; rö-ö Chū-ö aṅ ngih panam. 
24Lökten Chu ngö ṙô tö yīö, Kapah yin min i në tököölre. Pò yīö, yē yīö, öt 
ṙātö ellōnre tö Chu Öich Anga-aṅ, kapah yī-ö min i nup tököölre.  
25Ngaich ngö ṙô cha-a nö hatönan, Achīö Öm Me-eṅ? Ngö ṙô Ang Yēsū tö cha, 
Höng sā ngam ṙô Chu ngaich tö yīö.  
26Pōitöre ṙô Chin in yīö, kahôka inrē. Tökô-en An ngam tamīnten Chu; nup 
ahang Chu in Ò, anū-ö ṙô Chu ing panam.  
27Öt akaha elnang cha-a tö Ò nö ṙô tö ngam Yöng.  
28Lökten Yēsū nö ngö ṙô; Yē yīö min hatamlö ngòh Kūön Tarik, ngaich möl 
yī-ö min akahalōn tö Chu Öich Anga-aṅ, öt kanahnguṙen Chin tö la-enre; sā 
ṙô ngam Yöng pöri nö haköpten Chu, ngatī ṙô Chū-ö tö në.  
29Holtöṙah Chu An ngam tamīnten Chu; rö-ö An nö ṙāngen Chu höng hĕng 
taka; pò Chu örheūheu la-evṙen tö nup lōn Õ.  
30Hē ṙô Ò tö u, maṙôngö ngaich yik ṙamātö ellōnre nö in Ò.  

Töt Hakövö Hēk Töhakövö 

31Lökten Yēsū nö ngö ṙô tö yik Yahūti, ṙamātö ellōnre nö in Ò, Yē yīö 
ngöhören ing ṙô Chu, ngaich yī-ö tökô-en mahaköp in Chu.  
32Akahalōn yī-ö min tö ngam kanô-en, ngaich ngam kanô-en, min nö luhnyen 
yīö.  

33Ngö ṙô cha-a, nö sapṙô Ò, Kūön Aprahām in ihö; öt hĕng heuh inkövö in tö 
töng tarik. Sitih Öm ngö ṙô, Luhnyu yin min?  
34Ngaich sapṙô cha Yēsū, nö ngö ṙô, Tökô-òṙô Chin tö yīö, Ṙòkhöre yin vē 
tököölö fālen, nö töhakövö töm tökööl.  
35Rö-ö an ngam töhakövö nö örheūheu nöngngöh nö i patī; ngam kūön pöri 
tö-örheūheu nöngngöh.  
36Lökten yē ngam Kūön nö luhnyen yīö, ngaich luhnyu takô yī-ö.  
37Akahalōn Chin tö yīö kūön Aparahām; ngaich sönngenre yī-ö hòṅ fëlö Chu, 
pò ngam ṙô Chu nö öt chūöku nö ellōn yīö.  
38Ṙô tö nup maheuṅkre Chin Chū-ö im Yöngre; ngatī inrē yī-ö la-evṙen tö nup 
ahang yīö ip yöng yīö.  
39Ngaich ngö ṙô cha-a nö sap ṙô Ò, Aprahām ap yöng ih. Ngaich ngö ṙô Yēsū 
tö cha, Yē yīö öre kūön Aprahām, ngaich la-evṙen öre yī-ö, tö la-en Aprahām.  
40Ngaich pöri yī-ö töngamuh hòṅ fëlngen Chu, pöich vame-eny nang yīö töm 
kanô-en, ngam ahang Chu im Tēv. Öt ngatī ök Aprahām. La-evṙen yin yī-ö tö 
la-en ap yöngre.  
41Ngaich ngö ṙô cha-a tö Ò, Rö-ö in ihö kūön tö ṙōl tak; höng hĕng tak An 
ngam Yöng ih, ngam Tēv.  
42Ngaich Yēsū nö ngö ṙô tö cha, Yē ngam Tēv öre nö Yöng yīö, ngaich öre yī-
ö hāngenlōn tö Chu; pò Chu yih ngaich, ṙā-ang im Tēv. Öt rēhĕn Chin 
kahngenre yih; tön tīnten Chu Anga-aṅ.  
43Kūöyòh öi öt akaha elnang tö ṙô Chu? Tön kūö yīö öt kô hang ṙô Chu.  
44Ngam sī-ö an yöng yīö; ngaich la-evṙen yī-ö tö nup lōn ngam yöngre. Famël 
tarik an ik raneh; öt mi-im kanô-en, pòn öt kanô-envö nö in ò. Ṙô-òvö anga-
aṅ nö minyôiny-aṅ, yōm minnyôiny-aṅ inrē.  
45Ṙô tö ngam kanô-en Chū-ö; lökten yīö öt ṙātö ellōnre in Chu.  
46Achīö öp tö yīö, vamënyö tökööl in Chu? Yē Chu Öich kô-ò ṙô, kūöyòh öi öt 
ṙātö ellōnre in Chu?  

47Ngòh aṅ im Tēv, hang ṙô ngam Tēv anga-aṅ; angū-ö an lökten yīö yī-ö öt 
hang, pò yīö öt aṅ im Tēv.  

Yēsu Nāṅ Aprāham 

48Ngaich ngö ṙô yik Yahūti tö Ò, Röh öi huveū-eu ṙô tö Meh, Öm aṅ Samariā, 
tö sī-u aṅ in?  
49Ngaich sapṙô cha Yēsū, nö ngö ṙô, Öt sī-u aṅ in Chin. Milēḵṙen pöri tö ngam 
Yöng re; ngaich yī-ö öt milēḵṙen tö Chu.  
50Rö-ö Chin lukkö kanôlòre; hĕng taka An ngam lamūka, kamhôṅka inrē. 
51Tökô-ò ṙô Chin tö yīö, Yĕn hĕng tak tarik mahaköp ṙô Chu, öt hōḵ min 
anga-aṅ nö kapah.  
52Ngaich ngö ṙô yik Yahūti tö Ò, Akahalōn takô in ngaich, tö Meh sī-u aṅ in. 
Kapah ök yih Aprahām tö yik pròfĕt inrē; ngaich Me-eṅ ngö ṙô, Yĕn hĕng tak 
tarik mahaköp ṙô Chu, öt hōḵ min anga-aṅ nö kapah.  
53Tömööḵlö ṙôkö Öm Me-eṅ tök yöng ih Aprahām, ök tökapah? Kapah inrē 
yik pròfĕt. Achīö Öm Me-eṅ vī-ilre?  
54Ngaich sapṙô cha Yēsū, nö ngö ṙô, Yē Chu eū-eure, höng tö rö-ö ngam ineū-
euṅ Chu. Ngam Yöng Chu An ameū-euṅ Chu, ngam Tēv yīö, tö ṙô yīö. 
55Ngaich rö-ö yī-ö akahakūö tö Ò; akahakūö pöri Chū-ö tö Ò. Yē Chu öre ngö 
ṙô, öt akahkūö Chin tö Ò; ngaich Chū-ö öre, sā yīö, töminyôiny-aṅ, Tön 
akahakūö Chin tö Ò; ngaich haköp ṙô Ò.  
56Töṙāmölōn ök yöng yīö Aprahām, nö meuk ngih sakāmö Chu. Ngaich 
meūkö e anga-aṅ ngaich ṙāmölōn.  
57Lökten yik yahūti nö ngö ṙô tö Ò, Öl Man taneui anāi samyeūheu; ngaich 
Öm meūkö Aprahām hòng?  
58Ngaich Yēsū nö ngö ṙô tö cha, Ngaich Chin misī, urēhĕkūö finötnyö 
Aprahām.  
59Kēḵ ihong cha-a ngaich nö hòṅ kulehan; hanyatngöre ngaich Yēsū, ngaich 
kunyī-inyre, nö ṙā-ang el ngam töhet chūök.  

T. Yôhan 9 

Halanken Ök Tö Nehngenren Tötmeuk 

1Ngaich hē Ò nö chööḵöng muh, hĕng taka ök tarik maheuṅk Ò, töt meuk tö 
finötnyöre.  
2Ngaich yik haköptö Ò nö hatönan, nö ngö ṙô, Rappī; achīö öp tököölö fālen, 
ngòh tarik? Nap yöng ò ṙöng? Töp lökten ò nö ötmeuk, nö fötnyu?  
3Ngaich ngö ṙô Yēsū, nö sapṙô cha, Ötrēhĕn nö ngòh tarik, rö-ö nö rēhĕn nap 
yöng ò, tököölö fālen. Hōtu pöri minë la-en ngam Tēv nö hameuktu nö in ò.  
4Hòṅ la-evṙen in ayī-ö tö la-en ngam tamīnten Chu, yē e nö ṙòngmö sakāmö. 
Yih an ngam hatööm, hē tarik nö öt kô nö la-evṙen.  
5I saha Chu ing panam, Chū-ö Chin Hanātö ngih panam.  
6Keuheūthëṙô Anga-aṅ tö e, ngaich kösnyö pēngöre nö el tumlat; ngaich 
kalūöich ök tilin tö e; ngaich lūöp tö mat ò tö ngam tilin.  
7Ngaich ngö ṙô tö ò, Kuṙòh; söich matre man, el ap mak Sīlōm. (Ngam töngö, 
Tīniyö.) Lökten ò nö kiröönngöre, ngaich söich matre; ngaich yih nö meuk.  
8Ngaich ngö ṙô yik hol ò, yik mameūkan nö lā-urĕh nöng havëḵa, Röh ang nö 
ngòh amūichhak, nöng havëḵa?  
9Anga-aṅ an, ngö ṙô yik tahëng; Rö-ö höng sā ò an, ngö yik inrē. Chū-ö chini, 
ngö ṙô pöri anga-aṅ.  
10Sitih lökten pömri, löpnyörekūö mat? Ngö ṙô cha-a, nö hatönan.  
11Ngaich ngö ṙô anga-aṅ nö sapṙô cha, Yēsū Minënyö öp tarik, vamī tilin; 
ngaich lūöp tö mat chu; ngaich ngö ṙô tö chu, Kuṙòh; söich matre man i 
Sīlōm. Kiröönngöre Chū-ö ngaich öich söich matre, ngaich meuk.  
12Ngaich hatönan cha-a, nö ngö ṙô, Isuh Apa? Hö-ö chin akahlōn, ngö ṙô 
anga-aṅ.  

Chöh Inlāha Lanööken Yik Feresī 

13Ngaich kēten ò cha-a, nö i yik Feresī, ök tötmeuk nö lā-urĕh.  
14Töhet ök nö sakāmö, hē Yēsū nö vī tilin nö löpnyökūö mat ò.  

15Lökten yik Feresī nö hēk nö hatönan, töp lökten ò nö meuk. Ngaich ngö ṙô 
anga-aṅ tö cha, Hapātö mat chu öp tö tilin; söich matre Chū-ö; ngaich meuk.  
16Rēvre yik Feresī tö ngö ṙô, Rö-ö öp tarik Anga-aṅ, nö aṅ im Tēv; tön öt 
haköp töhet sakāmö ap. Ngö ṙô pöri yik tahëng, Sitih kanô-òṅ ang ngòh tarik 
tököölö fālen, nö ngatī la-en tö minkahngö?  
17Ngaich cha-a nö kö harīkngöre lōn. Lökten cha nö ngö ṙô nö hēk, tök 
tötmeuk sin tarīk, Sitih ṙô öm me-eṅ tö Ò, i tī Ò nö löpnyökūö mat meh? 
Ngaich ngö ṙô anga-aṅ Lohten Öp nö pròfĕt.  
18Öt nyātölōn yik Yahūti tö ò sin nö tötmeuk, ngaich meuk nö hēk; höng 
havëtö nak yöng ò cha-a.  
19Ngaich hatönö cha, nö ngö ṙô, Kūön nāṅ ang ngòh, ngòh töfötnyu nö 
ötmeuk, tö ṙô yīö? Sitih lökten ang nö meuk töngamuh?  
20Ngaich ngö ṙô nak yöng ò, nö sapṙô cha, Akahakūö an, tö ngòh nö kūön ai; 
tö ò inrē nö fötnyu nö öt meuk.  
21Öt akahlōn pöri töngamuh töp lökten ò nö meuk. Hatönan; pōyö an; kô-
òren nö kahngôre.  
22Pa-ekūö nak yöng ò tö yik Yahūti; lökten cha nö ngatī ṙô; pò yik Yahūti nö 
ha-ehangen, nö hōtö ngòh tarik ma-akahngen Yēsū nö Kristū, ngaich ahōṙi 
anga-aṅ nö ṙā-ang ik māṅ cha.  
23Lökten nak yöng ò nö ngö ṙô, Pōyö an; hatönan.  
24Lökten cha nö havëtö ök tötmeuk sin tarik, nö hēk; ngaich ngö ṙô tö ò, Ha-
öiny ngam Tēv man; akahalōn in töp tarik anga-aṅ nö tököölö fālen. 
25Ngaich ngö ṙô anga-aṅ nö sapṙô cha, Öt akahalōn chin Chū-ö, yē ò nö 
tököölö fālen. Höng hĕng öp mikahlōn chu, tö chu sin tötmeuk, ngaich meuk 
töngamuh.  
26Lökten cha nö ngö ṙô tö ò, Sitih tī öp tö meh? Sitih inlahen öp nö 
löpnyökūö mat meh?  

27Ngaich ngö ṙô anga-aṅ nö sapṙô cha, Fömngöre ṙô chin taheui tö yīö; 
ngaich yī-ö öt hang. Kūöyòh öi hòṅ hāngö e hēk? Hòṅ mahaköp öi yī-ö inrē 
in Ò?  
28Me-eṅ man mahaköp in Ò, ngö ṙô cha-a, nö miyëḵṙô, mahaköp in ihö, in 
Môsös.  
29Akahalōn in tö ngam Mā Tēv nö ṙô-òv nö in Môsös; öt akahalōn pöri tö 
ṙāngö ngòh tarik.  
30Ngaich ngö ṙô ök tarik, ngö sapṙô cha, Tötohhë ön ngih, tö yīö öi öt 
akahalōn tö ṙāngö Ò; ngaich yih Anga-aṅ nö löpnyökūö mat chu. 
31Akahalōn in, tö ngam Tēv nö öt hang ṙô tököölö fālen, Yē ngòh tarik pöri 
nö töpa-ekūö tö ngam Tēv, lök lōn Ò inrē, anga-aṅ töhāngö ṙô tö Ò. 
32Hēten tö ranehlö ngih panam, öt hĕng heuh öi hang tö hĕng tak nö 
löpnyukūö mat, töfötnyu nö ötmeuk.  
33Yē öp tarik öre nö öt aṅ im Tēv, ngaich öt kanô-òṅvö.  
34Ngaich ngö ṙô cha-a, nö sapṙô ò; Höng töfötnyu man me-eṅ i tökööl; ngaich 
öm haköpten ih hòng? Ngaich ahōngen ò cha-a, nö ṙā-ang ik māṅre.  

Töhet Ötmaneukö 

35Hāngö cha Ang Yēsū, nö ahōngen ò; ngaich kôtökūö tö ò, ngaich ngö ṙô, 
Ṙātö ellōnre ömeh i ngòh Kūön Tarik?  
36Ngaich ngö ṙô anga-aṅ nö sap ṙô Ò, Achīö Öp Anga-aṅ Mā? Hòṅ chu ṙātö 
ellōnre in Ò.  
37Ngaich ngö ṙô Yēsū tö ò, Meūkan man ngaich; Anga-aṅ An vame-eṅkūö 
meh töngamuh. 
38Ngaich ngö ṙô anga-aṅ Mā; ṙātö ellōnre chin. Ngaich sōntökūöre, nö i kūö 
Ò.  
39Ngaich ngö ṙô Yēsū, Kamlah Chin yih ing panam, hòṅ yip tötmeuk nö 
meuk; hòṅ yip tömeuk inrē nö vīngöre nö öt meuk.  
40Ngaich ngö ṙô tö Ò, yik rēvre Feresī, hamang në ṙô Ò, Öt meuk öi ihö inrē?  

41Ngaich ngö ṙô Yēsū tö cha, Öt inu yin öre tö tökööl, yē yīö öt meuk. Ngö ṙô 
pöri yī-ö töngamuh; Meuk in; ngaich höngngòh ngam tökööl yīö.  

T. Yôhan 10 

Inchōḵoṙô Tö Ngam Yōmpököre 

1Tökô-ò ṙô Chin tö yīö. Ngòh tötkumhēthötre nö lökhötkūö inkūp ngam 
kinlōngö minë pököre. Tahëngö talöökö pöri nö yôkhöt, mu-ulāyö an anga-
aṅ, tötūmu inrē.  
2Yōm minë pököre an anga-aṅ, ngam kumhēthötre nö lökhötkūö inkūp.  
3Anga-aṅ tölöpnyukūö tö ngam yōm inkūp; hang ṙô ò minë pököre: minënyu 
ṙô anga-aṅ inrē, nö havëkö minë pököre ò, ngaich hachōḵoiny u.  
4Yē ò nö ṙòkhöre tī, tö minë pököre, urēhĕkūö u ngaich anga-aṅ; ngaich 
tömrit ò minë pököre; pò u nö akaha el nang tö ṙô ò.  
5Öt hōḵ anū-ö nö tömrit tahëng; falngöre pöri, nö ṙā-ang in ò; pòn öt akaha 
elnang tö ṙô yip tahëng.  
6Angū-ö ön ngih inchōḵoṙô Yēsū tö cha; öt akaha el nang pöri cha-a tö u, 
minë ṙô Ò tö cha.  

Yēsū Tö Akāha Nö Yōmpököre 

7Lökten Yēsū nö hēk nö ngö ṙô tö cha, Tökô-ò ṙô Chin tö yīö, Chū-ö Chin 
inkūp minë pököre.  
8Ṙòkhöre yip mu-urĕh tö Chu, nö mu-ulāyö, tötūmu inrē; öt hang ṙô cha pöri 
në pököre.  
9Chū-ö Chin inkūp; ngòh kumhēthötre nö lökhöt in Chu, hayöökaṙen min 
anga-aṅ; ngaich kuhēt hötre, kunyī-inyre inrē, ngaich kôtökūö tö nya-
aṅkūöre.  
10Höng yamih pöri ngòh mu-ulāyö nö ulāyö, fëlhanga inrē. Yih Chū-ö, hòṅ 
cha nö nômu, ṙuhölre ṙôken angū-ö.  
11Chū-ö Chin tö-akaha Yōmpököre. Pòkūö në pököre, ngòh tö akaha Yōm nö 
kēḵngö nômöre.  

12Ngòh töreushu, rö-ö nö yōm, öt tö pökörevö; ngaich hē ò nö meuk ngam am 
aṅ el-inchōn nö yihtöre, ṙā-ang tö minë pököre, ngaich falngöre. Ngaich 
ngam am aṅ el-inchōn nö kāpö u, ngaich pirātngö u.  
13Kūö re anga-aṅ nöng töreushu, lökten ò nö öt chumkūöṙen tö minë pököre.  
14Chū-ö Chin tö-akaha Yōmpököre. Akahakūö chin tö nup Chū-öre; akahakūö 
nup Chū-ö inrē tö Chu.  
15Sā ngam Yöng nö akahakūö tö Chu; akahakūö Chū-ö inrē töm Yöng.  
16Kēḵngö nômöre Chin kūö në pököre. Pökörevö Chin tö tahëng; nup töt aṅ 
ngih kiteūm. Anū-ö nup inrē hachōkūö Chu, ngaich hang ṙô Chu min anū-ö; 
ngaich hĕng kiteūm nö elkatòh ngam töhĕng tak Yōmpököre.  
17Lökten An ngam Yöng nö hāngenlōn tö Chu; pò Chu kēḵngö nômöre; hòṅ 
Chu kē-ĕ e hēk.  
18Öt hĕng tak kamëḵngö e, nö ṙā-ang in Chu; kēḵngö e pöri Chū-ö kahngenre. 
Mihôiṅ Chin kēḵngö e; mihôiṅ öich kē-ĕ e hēk. Angū-ö an chöngö taneūngen 
Chu, aṅ im Yöng.  
19Ngaich hēk yik Yahūti nö harēvngöre, kūö në ṙô.  
20Ngaich maṙôngö yik tö ngö ṙô, aṅ in cha, Sī-u aṅ in An; kulō-ov inrē; 
kūöyòh öi hang ṙô Ò?  
21Ngaich rēvre yik töngö ṙô. Hö-ö nun në, nö ṙô tö sī-u aṅ in. Kô-òren ṙöng 
ang ngòh sī-ö nö löpnyökūö mat vē tötmeuk?  

Sō-ovö Ang Yēsū 

22Hē e ök paratīn Tinfömlö, i Yerūsalem; laneūichö angū-ö hē e.  
23Ngaich lök ël ök töhet chūök Ang Yēsū; ël ök rittūi, tö Sòlòmön minënyi.  
24Yihtöre yik Yahūti, nö kiteūmtöre nö in Ò, ngaich ngö ṙô, I rô-òten Öm Me-
eṅ kitöngkölōn ih? Halöökṙôre Man yēḵ; ve-eny nang ih, yē Meh Öm Me-eṅ 
Kristū.  

25Ngaich ngö ṙô Yēsū, nö sapṙô cha, Ngaich chin ve-eny nang yīö; ngaich rö-ö 
yī-ö ṙātö ellōnre. Eūken Chu nun inrē në la-en Chu, i mine-eny ngam Yöng 
Chu.  
26Öt ṙātö ellōnre pöri yī-ö; pò yīö öt aṅ i në pököre Chu.  
27Hang ṙô chu, nun në pököre Chu; akahakūö Chū-ö inrē tö u: tömrit Chu 
anū-ö inrē,  
28Ngaich kē-ĕkūö u Chū-ö tö ngam nômö tö-örheūheu-aṅ ngaich öt hōḵ min 
anū-ö nö ötkôlò; öt hĕng tak min fumlinynyö u, nö ṙā-ang eltī Chu. 
29Mööḵlö tī An ngam Yöng Chu nö kē-ĕkūö Chu, tö taṙòkhöre. Öt hĕng tak 
tökô nö filinynyö u, nö ṙā-ang eltī ngam Yöng.  
30Hĕng An Āyö, tö ngam Yöng.  
31Ngaich yik Yahūti nö kēḵ ihong nö hēk, nö hòṅ kulehan.  
32Ngaich ngö ṙô Yēsū tö cha, Pōyen nuk tölöök la-en Chu, hameuktö Chu in 
yīö, aṅ im Yöng. Öp yòh öp in u, lökten yīö hòṅ kulehe Chu?  
33Ngaich yik Yahūti nö ngö ṙô, nö sapṙô Ò, Rö-ö in kūö tölöök la-en, hòṅ 
kulehe Meh; tön kūö ötlinëkô; pò Meh Me-eṅ, höng tarik, ngaich vī-ire Öm 
Tēv.  
34Ngaich ngö ṙô Yēsū nö sapṙô cha, Röh öng nö ngö kinūichngö nö im chöngö 
yīö, Ngö ṙô Chin, Yī-ö yin tēv.  
35Yē cha nö tēv invëka, yip lööṙö ngam Tēv, (ngaich ngam töhet līpöre nö öt 
finlalken;) 
36Ngö ṙô yī-ö tö Ò, ngam ahetlö ngam Yöng, ngaich tīntu nö ing panam, 
Ötlēkôre Mana; pò Chu ngö ṙô, Kūön ngam Tēv Chin Chū-ö?  
37Ui ṙātö ellōnre in Chu, yē Chu öt la-evṙen tö në la-en ngam Yöng.  
38Yē Chu pöri la-evṙen tö u, pòrô yī-ö öt ṙātö ellōnre in Chu; ṙātö ellōnre pöri 
i nëla-en; hòṅ yīö haköp. Akahalōn inrē tö ngam Yöng nö in Chu, im Yöng 
Chū-ö inrē.  

39Ngaich hēk cha-a nö hòṅ kēḵ an; ngaich öt kô-òngvah Anga-aṅ tö tī cha.  
40Kiröönngöre Anga-aṅ nö hēk nö chuh lāmuh tö Yôtön, i chūök Yôhan nö 
vōk nö urĕh; ngaich höngngöh nö u muh.  
41Maṙôngö yik yamihtöre nö in Ò; ngaich ngö ṙô cha-a, Öt tī-ivö ök Yôhan tö 
minkahngö; kô-en pöri nö ṙòkhöre nuk ṙô Yôhan tö ngòh tarik.  
42Ngaich maṙôngö yik umuh ṙamātö ellōnre nö in Ò.  

T. Yôhan 11 

Kinpaha Lāsörös 

1Ngaich hĕng taka ök umuh tarik tövahavö, Lāsörös, aṅ Petenī, i tuhēt nak 
kanānö ò, nāṅ Mariā, Mārta inrē.  
2Anga-aṅ ök Mariā, famòh alaha ngam Mā tö tötahūsa tavī-i, chūt röön Ò inrē 
tö keūyöre, tö kanônyuvö tök tövahavö Lāsörös.  
3Lökten nak kanānö ò, nö tīnngö vame-eny nang Ò, nö ngö ṙô, Mahaköphöti; 
vahavö ap hol Meh.  
4Ngaich ngö ṙô Yēsū, hē Ò nö hāngö e, Rö-ö ap vah nö kinpaha; tön kanôlò 
ngam Tēv, hòṅ ngam Kūön ngam Tēv nö kôlò nö in e. 
5Töhāngenlōn Ang Yēsū tö nāṅ Mārta, tö kahëmre, Lāsörös inrē.  
6Hē Ò nö hāngan nö vahavö, ngaich nët sumkam Anga-aṅ nöngngöh nö i 
chūökre. 
7Ngö ṙô Anga-aṅ tö yik mahaköp, nö unôich, Ta-a, töi chuh Yūtā hēk. 
8Ngaich ngö ṙô yik mahaköp tö Ò, Rappī; hòṅ kulehe Meh yip Yahūti 
fömngöre; ngaich hēk hòng Me-eṅ hòṅ chuh in e.  
9Ngaich sapṙô cha Yēsū, nö ngö ṙô, Röh öng nö nët sīön köṅny ṙô i tö hĕng 
sakāmö? Öt fukngö ön ngòh tarik yĕn kiröönngöre tö sakāmö; pò ò nö meuk 
ngam Hanātö ngam panam.  
10Fukngö pöri ngòh tarik, yĕn kiröönngöre tö hatööm; pòn öt in ò ngam 
Hanātö.  

11Keuheūthëṙô Anga-aṅ, ngaich ngö ṙô tö cha, Haṙòh ap hol hī, Lāsösrös, hòṅ 
kiröönngöre Chū-ö, Öich kilanglen ò.  
12Ngaich ngö ṙô yik mahaköp tö Ò, Lööken ap min, yē ò nöng haṙòh. 
13Ṙôtö kinpaha ò pöri Yēsū, ngaich ṙôten ò Anga-aṅ nöng heūheure nö haṙòh, 
tö lōn cha.  
14Lökten Yēsū nö halöökṙôre, nö ngö ṙô tö cha, Kapah ap Lāsörös.  
15Ṙāmölōn Chū-ö töre öt umuh, töpò kūö yīö; hòṅ yīö ṙātö ellōnre, Ta-a, töi 
ngaich Chuh in ò.  
16Ngö ṙô Tômös, ök tö Titimös invëka, tö yik holre mahaköp, Ta-a, töi in ayī-
ö inrē; hòṅ hī anòngngen Ò kapah.  

Invanlö Nômö Inrē Ang Yēsū 

17Chalô Ang Yēsū ngaich kôtökūö tö ò nö ngaich nö fën hata sumkam nö el 
anūlö.  
18Höng nët mëil rôvat ap Petenī tö Yērusalem;  
19Maṙôngö yik Yahūti Yamihtöre nö in nā Mārta, nāṅ Mariā, nö 
mahaṙamkölōn cha, pò ök kanônyö cha nö kapah.  
20Hē Mārta nö hāngö Yēsū nö yih, ngaich kiröönngöre Anga-aṅ nö höngkūö 
Ò; höngngöh pöri Mariā nö i patī.  
21Ngaich ngö ṙô Mārta tö Yēsū, Mā; öt hōḵ ök öre kanônyö chu nö kapah, yē 
Meh ihih.  
22Akahalōn chinri tö Meh kô-òren kē-ĕvkūö tö ngam Mā, tö nup töng havëkö 
Meh im Tēv. 
23Ngaich ngö ṙô Yēsū tö ò, Choholre ap min kanônyö meh, nö aṅ nö hēk. 
24Ngaich ngö ṙô Mārta, nö sapṙô Ò, Akahalōn Chin tö ò min nö choholre nö 
aṅ, hē öp invanlö ip manā-aṅ sakāmö.  
25Ngaich ngö ṙô Yēsū, Chū-ö Chin invanlö, nômö inrē. Ngòh ṙamātö ellōnre 
nö in Chu, pòrô anga-aṅ nö kapah, sönen anga-aṅ nö aṅ.  

26Yē ngòh töngngöh ṙamātö ellōnre nö in Chu, öthēṙu min nö kapah, Ṙātö 
ellōnre öm tö e?  
27Ngaich ngö ṙô anga-aṅ tö Ò Hòṅ, Mā; ngaich chin ṙātö ellōnre tö Meh Öm 
Kristū, Öm Kūön ngam Tēv, Öm yamih ing panam.  

Peuiny Ang Yēsū 

28Keuheūthëṙö anga-aṅ tö e, ngaich kiröönngöre, nö hiṙeūtkôre nö have-erö 
ök kahëmre Mariā; nö ngö ṙô, Ihih Ap Mahaköphöti; havëken meh Apa. 
29Iṙūö choholre anga-aṅ, hē ò nö hāngö e; ngaich chuh in Ò.  
30Ṙòngmö im chūökre Ang Yēsū nö meūkökūö tö Mārta; öl nö kuhēt nö im 
tuhet, 
31Ngaich yik Yahūti, yik me-el patī, nö mahaṙamkölōn ò, nö tömkörit ò, hē 
cha nö meūkö Mariā nö ka-eūyen nö hōklöre, ngaich kiröönngöre; chamuh 
kui kupah anga-aṅ tö lōn cha, nö harāmöre nö umuh.  
32Hē Mariā nö yihtöre nö i chūök Yēsū; ngaich meūkan; ngaich afukngöre nö 
i röön Ò, nö ngö ṙô, Mā; öt hōḵ öre kanônyö chu nö kapah, yē Meh ihih. 
33Hē Yēsū nö meūkan nö peuny, peuny inrē yik Yahūti hol ò; afil uhôṅmöre 
ngaich Anga-aṅ nö haṙivlōn.  
34Ngaich ngö ṙô Anga-aṅ, Isuh tī öi ulngen ò? Ngaich ngö ṙô cha-a tö Ò, Mā; 
ta-a, meuk Man.  
35Taṙēchköṅny mak mat ngaich Yēsū.  
36Ngaich ngö ṙô yik Yahūti, Yĕh meuk; i ṙôkö hanāngenlōn Ang tö ò!  
37Ngaich ngòh tarik, ngòh lamöpnyökūö mat tötmeuk, nö tī-ivö tök tarik nö 
öt kapah?  

Havanlöngö Nômö Ang Lāsörös 

38Hēk Ang Yēsū nö afil unhôṅmöre; ngaich yihtöre nö ik anūlö. Höng kinluhu 
öku; hĕng ök ihong i kūö e,  

39Ngaich ngö ṙô Yēsū, Kēḵngö ngam ihong yin. Ngaich ngö ṙô Mārta tö Ò, ök 
kanānö ngam tökapah, Mā; hangeūtu takô an nö ngaich; pòn ngaich nö fën 
hata sumkam.  
40Ngaich ngö ṙô Yēsū tö ò, Röh Öich ngö ṙô tö meh, Yē meh ṙātö ellōnre, 
ngaich meuk ngam kanôlò ngam Tēv min me-eṅ?  
41Ngaich cha-a nö kēḵngö ök ihong; ngaich môklökūöre Yēsū, nö ngö ṙô, 
Kayöngö; ha-öinyö Meh Chin, pò Meh hang ṙô Chu.  
42Akahalōn Chin tö Meh tö-örheūheu hang ṙô Chu; kūö vē tömaṙôngö pöri 
samökhaka, nö havīlen Chu, Öich ngatī ṙô; hòṅ cha nö ṙātö ellōnre tö Chu 
öich tīntu tö Meh.  
43Keuheūthëṙô Anga-aṅ tö e, ngaich ngö ṙô, nö pōitô nö hūḵa, Lāsörös; kunyī-
inyre man.  
44Ngaich ngam tökapaha nö kunyī-inyre; nyëk hak kël kalröön inrē, tö nuk 
inṙung. Haṙūngi ök kūö ò inrē, tö kun hilā. Ngaich ngö ṙô Yēsū tö cha, Luhlen 
ò, hökngen ò nö kiröönngöre.  

Chöh Talöökö Tīre Tö Yēsū 
(Mt 6.1-5; Mk 14.1-2; Lk 22.1-2) 

45Maṙôngö yik Yahūti yik yamih nö in Maṙiā, ṙamātö ellōnre nö in Ò, hē cha 
nö meuk tī Ò.  
46Rēvre pöri tö cha, chamuh i yik Feresī, ngaich ve-eny nang cha tö tī Yēsū.  
47Lökten yik mākūö kūönṙô, yik Feresī inrē, nö hamūl yik kamhôṅka; ngaich 
ngö ṙô, Sitih inlahen öi, tö ngòh tarik nö pōihöl tö minkahngö?  
48Yē Ò min nö hökiṙen tö hī, nö ngatī; ṙòkhöre min vē tarik nö ṙātö ellōnre nö 
in Ò; ngaich yip aṅ Rōma min nö yih, nö kēḵngö ngih panam hī, vē tarik hī 
inrē.  
49Hĕng tak ök umuh, aṅ in cha, Kaifas, ök mākūö kūönṙô ik samyeūheu angū-
ö, töngö ṙô tö cha, Höng öt akaha yin.  
50Öt rēhĕn yin afēḵa tö e nö tölöök, yĕn hĕng hang tak öp tarik tökapah, 
töpòkūö vē tarik, hòṅ cha nö öt keuheūngöre nö ötkôlò.  

51Öt ṙô ò an angū-ö nö kahngôre; tön pò ò nö mākūö kūönṙô ik samyeūheu 
angū-ö, ngaich ve-eny tö Yēsū nö hòṅ kapah tö pòkūö yik tarik.  
52Öthöng pòkūö yik tarik, tön hōtu Anga-aṅ inrē nö hamūl yip kūön ngam 
Tēv nö hĕng, yip töparāta.  
53Hēten tö e, cha-a ngaich nö ve-ekūöre nö hòṅ kumpahan.  
54Lökten Ang Yēsū nö öt hangāṅlkenre nö kiröönköre nö i yik Yāhūti 
ṙuhöngre pöri Anga-aṅ nö i tavat, röhta ip tönyalnyi, ip panam Ifrēm. In e 
Anga-aṅ ngaich nöngngöh, nö holtö yik mahaköp.  
55Ngaich ngam Paska yik Yahūti nö röhten; ngaich maṙôngö yik aṅ ngam 
panam, chamuh Yerūsalem, urēhĕkūö ngam paska, nö halööklöre.  
56Ngaich cha-a nö chöhö Yēsū; ngaich ngö ṙô tö höö, hē cha nö sökhaka nö ël 
ök töhet chūök, Sitih lōn öi? Yih Öp min nö ing paratīn?  
57Ngaich yik mākūö kūönṙô, yik Feresī inrē, nö kētö chöngö; hōtu ngòh tarik 
nö hameuktö chūök Ò, yē ò nö akahalōn; hòṅ cha nö kēḵ An.  

T. Yôhan 12 

Hachāmökui Yēsū Nö I Petenī 
(Mt 26.6-13; Mk 14.3-9) 

1Yih Ang Yēsū nö i Petenī tafūöl sumkam urēhĕkūö ngam Paska, i chūök 
Lāsörös, ök hachohlö Yēsū, nö ṙā-ang i yip tökapah.  
2Halankaṙen nya-aṅkūö ngaich Anga-aṅ; Mārta mameuk ṙen nya-aṅkūö, 
ūichhak Lāsörös nö holkūö yik nyamā.  
3Hĕng paôn ök kahëḵ Mariā tötahūsa tavī-i, tö pōi ṙāi; ngaich fòh röön. Yēsū, 
ngaich chūt röön Ò tö keūyöre. Ngaich ngam patī nö löpngö ël tö tinhūṅsö.  
4Hĕng tak ök aṅ i yik haköptö Ò ang Yūtā Iskaryôt, ök tö hòṅ kēḵngen Ò, tö 
ngö ṙô,  
5Kūöyòh öng ngih tötahūsa tavī-i nö öt inyihiyö, nö lūöi höt ṙòng tö rupīö; 
ngaich kētu nö i yāich?  

6Ṙô ò angū-ö öt kūö ò nö chumkūöṙen tö yāich; tön pò ò nö mu-ulāyö, ngaich 
īnu tök inyul rupīö; ngaich nöng kēḵ nup tö chaphötvö aṅ e,  
7Ngaich ngö ṙô Yēsū, Hökngen ò, nö haköpkö e hanöng saha öp sakāmö 
inulngö Chu.  
8Örheūheu yin yī-ö holtuṙah tö yāich, rö-ö pöri Chū-ö örheūheu in yīö.  

Hòṅ Kumpāha Lāsörös 

9Akahalōn yik töng tarīka aṅ i yik Yahūti tö Ò nö umuh; yihtöre cha-a ngaich, 
öt höng kūö Yēsū tön pò cha nö hòṅ meukkūö Lāsörös inrē, ök hachohlö Ò nö 
ṙā-ang i yip tökapah.  
10Ve-ekūöre yik mākūö kūönṙô, pòn hòṅ kumpaha Lāsörös inrē;  
11Pòn pòkūö ò nö maṙôngö yik Yahūti ṙamāngenre, ngaich ṙātö ellōnre nö in 
Yēsū.  

Kunhëthöt Ngam Tömihòiṅ Nö I Yeruselem 
(Mt 21.1-11; Mk 11.1-11; Lk 19.28-40) 

12Ngaich im huṙöich, maṙôngö yik tarik, yamih nö im paratīn, ngaich hē cha 
nö hāngö Yēsū nö yih nö i Yerūsalem,  
13Kēḵ rōi kachūr cha-a ngaich; ngaich kiröönngöre nö höngkūö Ò; ngaich ngö 
ṙô, nö pōitô, Hōsanna, tökôlò An ngam yamih nö i Mine-eny ngam Mā Tēv, 
ngam Rācha Israĕl.  
14Kôtökūö Ang Yēsū tök kūön köttö, ūichlöre ngaich nö i uk ò; sā kinūichngö 
e, nö ngö,  
15Um pa-ekūö, me-eṅ kikānö, kūön Siyôn, yĕh meuk, ngam Rācha meh nö 
yih; ūichhaka nö i uk kūön köttö.  
16Öt akahalōn sin nö urĕh yik haköptö Ò; hē Yēsū pöri nö hapōilöngö ngaich 
fēḵĕlre cha-a tö u, nö kinūichngö Ò tö cha inrē nö ngatī tī tö Ò,  
17Eūkömatre yik tömaṙôngö mi-in Ò, hē Ò nö haveḵnyen Lasörös nö ṙā-ang el 
anūlö, nö hachohlen ò, nö ṙā-ang i yik tökapah.  
18Angū-ö inrē lökten yik tö maṙôngö nö höngkūö Ò, pò cha nö hang ök tī Ò 
minkahngö. 

19Lökten yik Feresī nö ngö ṙô tö höö, Yēsū meuk, öt kanô-òṅre yin, ngaich ön 
ngih panam nö tömrit Ò.  

Chöhö Yēsū Yik Krīk 

20Rēvre yik umuh Tahëng mihëṅṙö tarik, i yik yamih nö ve-ekūötēv, nö im 
paratīn.  
21Yihtöre cha-a nö in Filip, ök aṅ Petsaita i Kelelī, ngaich ve-ekūö ò, nö ngö 
ṙô, Mā hòṅ meukkūö Yēsū in.  
22Yihtöre ang Filip, nö ve-eny nang Antaru; ngaich nā Antaru, nāṅ Filip, nö 
yihtöre nö ve-eny nang Yēsū,  
23Ngaich ngö ṙô Yēsū tö cha, Yih an ngam ṙētak, hē ngòh Kūö Tarik nö 
hapōilöngö.  
24Tökô-ò ṙô Chin tö yīö, Yē ngam kulöl saīny nö fuk el tumlat, nö öt chahū-
uyö; ngaich höngngöh angū-ö, min nöng kahngenre. Yē e pöri nö chahū-uyö, 
ngaich pōyen ṙòng.  
25Löhöl tī ön ngòh tö nômöre, ngòh tö hāngenlōn tö e; ngòh tötahāngenlōn 
pöri töng nômöre, nö ing panam, ngaich haköpngö e anga-aṅ min nö im 
nômö tö-örheūheu-aṅ 
26Yĕn tarīkuvö tö hòṅ lök la-en Chu, hökngen ò yēḵ nö tömrit Chu; ngaich i 
chūök Chu, in e min ngam kūön Chu inrē. Yĕn tarīkuvö tö hòṅ lök la-en Chu, 
hakôlöng ṙô min anga-aṅ tö ngam Yöng.  

Ṙô Tö Inlaha Ök Kinpāhare Ang Yēsū 

27Haṙīvö ellōn Chin töngamuh. Sitih inlahen Öich min? Kayöngö; laklen Chu i 
ngih ṙētak.  
28Kūö e Chinri yih i ngih ṙētak. Kayöngö; hakôlò ngam Mine-enyre Man. Hē 
e, ök ṙô lamöktö el halīöngö, tö ngö, Ngaich Chin hakôlò e; hēk min inrē Öich 
hakôlò e,  
29Hāngö e yik tömaṙôngö samökhaka; ngaich kunṙôkö, tö ṙô cha, Rēvre yik tö 
ngö ṙô,  



2433 

 

 
   Nicobarese Bible 

© 2014, Bible Society of India. 
 

 
 

 

30Ve-evkūö An tö ma-ahānga. Ngaich ngö ṙô Yēsū, Rö-ö an ngam ṙô nö pòkūö 
Chu nö yih: tön pòkūö yīö.  
31Ngih ön ngaich kinṙôkken ngih panam; ngaich ön min ngòh mākūö panam 
nö ahōṙi.  
32Ngaich Chū-ö yē Chu hatamlöngö, ṙā-ang el tumlat, Öich tūöktö taṙòkhöre 
tarik nö in re.  
33Ṙô Ò ön angū-ö nö hameuktö inlahen kinpahare min nö kapah.  
34Ngaich yik tömaṙôngö nö ngö ṙô tö Ò, Töt chanūhuvṙen Öp Kristū, nö 
hāngö tö ih, nö im chöngö. Kūöyòh Öm ngö ṙô, Hatamlöngö Ön min ngòh 
Kūön tarik?  
35Ngaich ngö ṙô Yēsū tö cha, Höng rahëchtören an ngam Hanātö nö in yīö. 
Kiröönngöre yin i saha yīö īnu töm Hanātö, hòṅ ngam sinngūlö nö öt kô-òl nö 
in yīö. Öt akahalōn ön tökū-öre, ngòh kumröönngöre nö lök el sinngūlö.  
36I saha yīö īnu töm Hanātö, ṙātö ellōnre im Hanātö; hòṅ yīö kūön ngam 
Hanātö.  

Töt Ṙinātölōn Yik Tömaṙôngö Tarik 

Keuheūthëṙô Yēsū tö u, kiröönngöre ngaich, nö hayunngöre tö cha. 
37Pòrô Anga-aṅ nö pōyen la-en tö minkahngö nö i kūö cha, ngaich cha-a nö 
öt ṙātö ellōnre nö in Ò;  
38Nö kinheūṅtngö ṙô ngam pròfĕt Isayā tö ngih tö ngö, Mā; achīö öp ṙamātö 
ellōnre nö i në ṙô ih? In chīö ang ngam Mā Tēv nö hameuktu?  
39Ngih ön inrē lökten cha nö öt kô nö ṙātö ellōnre, ṙô Isayā nö hēk,  
40Tilupngö mat cha Anga-aṅ, hangëḵngö ellōn cha inrē; pòn sōtu nup mat cha 
nö meuk, sōtu nö akaha ellōn inrē, ngaich havöölökūöre; ngaich halanken 
cha Chū-ö.  
41Ṙô Isayā nun anū-ö; pò ò nö meuk kanôlò Ò, ngaich ṙôten Ò anga-aṅ.  
42Maṙôngö pöri yik aṅ i yik mā, ṙamātö ellōnre nö in Ò; kūö yik Feresī pöri 
cha-a nö öt ve-eny e, pòn sōḵ nö ahōṙi, nö ṙā-ang ik māṅre;  

43Pò cha nö hāngenlōn tö kanôlò aṅ i tarik, mööḵlö tö kanôlò aṅ im Tēv.  
Ṙô Ṙahônyö Yēsū 

44Ngaich pōitô Yēsū, nö ngö ṙô, Ngòh ṙamātö ellōnre nö in Chu, öt ṙātö 
ellōnre nö in Chu, tön im tamīnten Chu.  
45Ngòh mameūkö chu, ngaich meuk ngam tamīnten Chu inrē.  
46Hanātö Chin Chū-ö yih ing panam; hòṅ ngòh ṙamātö ellōnre nö in Chu, nö 
öt ngöh nö el sinngūlö,  
47Yĕn tarīkuvö hamang ṙô Chu, ngaich öt haköpö e, öt kahòkken ò Chū-ö, pò 
Chu öt yih, kahòkken ngih panam tön mahayööken ngih panam.  
48Ngòh samôḵen Chu, öt hōḵo në ṙô Chu inrē, hĕng öp kamhòkken ò, ngih ṙô 
ṙahônyö Chu, angū-ö min kamhòkken ò, ip manā-aṅ sakāmö,  
49Pò Chu öt kahngenre ṙô-òv tö e; tön ngam Yöng, ngam tamīnten Chu Anga-
aṅ kamëtö chöngö Chu, ṙô Chu inrē ahānga.  
50Akahalōn Chin, tö ngam nômö tö-örheūheu-aṅ nö i inköpö ngam chöngö, 
lökten Chu ṙô-òvö, sā ṙô ngam Yöng nö tölṙô Chu.  

T. Yôhan 13 

Söich Röön Yik Haköptöre Ang Yēsū 

1Urēhĕkūö ngam Paska paratīn akahalōn ang Yēsū tök ṙētakre nö yih hē Ò nö 
ṙāngö ngih panam, nö chuh im Yöng. Hāngenlōn Anga-aṅ tö yik Anga-aṅ re 
ing panam; hāngenlōn Anga-aṅ tö cha, nö söl ik manā-aṅ.  
2Ha-eheten tī ngam sī-ö nö kēhöt ellōn Yūtā Iskaryôt, ök kūön Simōn, nö 
kēḵngen Ò.  
3Akahalōn Yēsū tö ngam Yöng nö kētö taṙòkhöre nö eltī Ò, tö Ò inrē nö 
yamih, nö ṙā-ang im Tēv; ngaich chuh im Tēv.  
4Ngaich hē ngam nyina-aṅ, Anga-aṅ nö choholre, ṙātö nuk hilāre Anga-aṅ, 
ngaich kēḵ ök chanūt ngaich nyëk ṙatre.  
5Asënyö mak ngaich Anga-aṅ nö ël ök chūök mak; ngaich söich röön yik 
haköptöre; chūtö u ngaich, nö aṅtī tö ök chanūt nyanëkṙat Ò.  

6Yihtöre anga-aṅ nö in Sīmōn Pītör, ngaich ngö ṙô Pītör tö Ò, Mā; söich röön 
chu Ömeh?  
7Ngaich ngö ṙô Yēsū, nö sapṙô ò, Öt akahalōn man töngamuh, tö ngih la-en 
Chu; uhē-ĕren man min akahalōn.  
8Ngaich ngö ṙô Pītör tö Ò, Uh takô Man yēḵ söich röön chu. Ngaich ngö ṙô 
Yēsū, nö sapṙô ò, Yē Chu öt söichö meh, öt mi-in Chu me-eṅ.  
9Ngaich ngö ṙô Pītör tö Ò, Mā, uh chĕi nöng minë röön chu; në kuntī chu, kui 
chu inrē.  
10Ngö ṙô Yēsū tö ò, Löök ön ngòh tö keuheūtö kaha nö vōk; höng minë 
kalröön tö hòṅ söichö. Löök yin yī-ö; rö-ö pöri ṙòkhöre.  
11Pòn akahalōn Anga-aṅ tök kamëḵngöre: lökten Ò nö ngö ṙô, Rö-ö yin 
ṙòkhöre löök.  
12Keuheūthë tī Anga-aṅ nö söich röön cha, ngaich kēḵ nuk hilāre, ūichngöre 
hēk; ngaich ngö ṙô tö cha, Akahalōn öi tö tī Chu tö yīö? 
13Mahaköphöti, Mā, ngö yin ṙung tö Chu, öi huveū-eu ṙô pò Chu ngatī. 
14Yē Chu Chū-ö Öich Mā, Mahaköphöti inrē, Öich söich röön yīö, hòṅ kö 
ngatī-i yin yī-ö söich röön höö.  
15Mahachōten yīö Chin, hòṅ yīö ngatī, sā tī Chu tö yīö.  
16Kô-ò ṙô Chin tö yīö Öt pōyö ön ngòh mahalenṙen tö ngam yöngṙenre; ngatī 
ngòh tötīni nö öt pōyö tö ngam tamīngöre.  
17Akahalōn yin yih ngaich tö u; tökôlò yin, yē yīö la-evṙen tö u.  
18Rö-ö Chin ṙôten yīö ṙòkhöre. Akahalōn Chin tö yik katöllöre; kinheūṅtngö 
ṙô ngam töhet līpöre an, Ngòh nyamā nya-aṅkūö Chu, ngaich kichöötlö 
röönre nö lā-al Chu.  
19Töngamuhöten Chin ve-eny nang yīö, urēhĕkūö yanihih e; hòṅ e yē e nö 
yih, ngaich ṙātö ellōn re yī-ö, tö Chu Öich Anga-aṅ.  

20Tökô-ò ṙô Chin tö yīö, Ngòh hamôḵòṅ tahīntö chu, hōḵen Chu anga-aṅ, 
ngòh hamôḵen Chu, hōḵo ngam tamīnten Chu.  

Ṙô Tö-ök Kamëngöre Ang Yēsū 
(Mt 26.20-25; Mk 14.17-21; Lk 22.21-23) 

21Keuheūthë ṙô Yēsū tö e, ngaich haṙivö ellōn Anga-aṅ ngaich hameukhöti, 
nö ngö ṙô, Tökô-ò ṙô Chin tö yīö, Hĕng taka öp tö yīö, kamëḵngen Chu min.  
22Kö ngëichkökūö höö yik mahaköp, öt akahalōn tö ök ṙô Ò tarik. 
23Ranghen Yēsū nö lahāmö, hĕng tak ök mahaköp, ök hanāngen lōn Ò. 
24Lökten Sīmōn Pītör nöng inlavah nö ve-ekūö ò, Ve-eny nang ih man, tö öp 
ṙô Ò.  
25Harôntöre anga-aṅ nö in Yēsū, ngaich ngö ṙô Yēsū, ngaich ngö ṙô, Mā; 
achīö apa?  
26Ngaich ngö ṙô Yēsū, nö sapṙô ò, Anga-aṅ öp kaheḵekūö Chu min tö ngih 
kasumtö Chu ròtī. Keuheūthë tī Anga-aṅ nö kasumtö e, ngaich kē-ĕ e; kētö e 
ngaich nö in Yūta Iskaryôt.  
27Kuhēthötre Sātan ngaich nö in ò, tö kinheūṅtökūö ò nö nyā. Ngaich ngö ṙô 
Yēsū tö ò, Ka-eūyen man ngaich töp la-enre.  
28Öt hĕng tak tarik aṅ i yik nyamā, tö-akahalōn tö lökten Yēsū nö ngatī ṙô tö 
ò.  
29Rēvre yik tö ngö lōn, tö Yēsū nö ngö ṙô tö ò, Havah nup tö-öltöre man in hī, 
ing paratīn; hēk, ma-alōntö yāich anga-aṅ, tö lōn cha; pò Yūtā nö īnu tök 
inyul rupīö.  
30Keuheūthëkūö anga-aṅ tö ngam ròtī, iṙūö kunyī-inyre ngaich; hatööm angū-
ö nö ngaich.  

Ngam Tufömngöre Chöngö 

31Ngaich hē ò nö ngaich nö kiröönngöre; ngö ṙô Ang Yēsū, Ngaich ön ngòh 
Kūön Tārik nö hapōilöngö, in Ò inrē ngam Tēv nö hapōilöngö. 
32Hapōilen Ò An min ngam Tēv nö in re; iṙūö hapōilen Ò An min.  

33Yī-ö nyīö; höng rahëchtören Chin in yīö. Chöhö Chu yin min; ngaich sā ṙô 
Chu tö yik Yahūti, Ip kū-ö Chu kiröönngöre, öt kô yī-ö in; ngatī ṙô Chin tö yīö 
töngamuh.  
34Hĕng ön ngih tufömngöre chöngö, kahëtö Chu in yīö, Hāngenlōn yin tö 
höö; sā hanāngenlōn Chu tö yīö, ngatī yī-ö kö hāngenlōn tö höö.  
35In e inkaha yin min tö taṙòkhöre tarik, öi mahaköp in Chu, yē yīö kö 
hāngenlōn tö höö.  

Vënyu Pītör Nö Mahngen Yēsū 

(Mt 26.31-35; Mk 14.27-31; Lk 22.31-34) 

36Ngaich ngö ṙô Sīmōn Pītör tö Ò, Chuh yih Ömeh? Ngaich ngö ṙô Yēsū, nö 
sapṙô ò, Öt kô man in Chu töngamuh, ip kū-ö chu kiröönngöre, Unôich man 
min tömkörit Chu.  
37Ngaich ngö ṙô Pītör tö Ò, Mā kūöyòh öich öt kô in Meh töngamuh. Kô-òren 
chin kapah töpòkūö Meh.  
38Ngaich ngö ṙô Yēsū tö ò, Kô-òren öm kapah töpòkūö Chu? Tökô-òṙö Chin tö 
meh, Öl nup min hayöm nö takeūk hanöng saha meh lūöi heuh ṙô mahngen 
Chu.  

T. Yôhan 14 

Talöökö Chamuh Im Yöng An Yēsū 

1Uh yin röingö ellōn. Ṙātö ellōn re yin im Tēv; in chu inrē.  
2Pōyen nup chūökö i patī ngam Yöng Chu. Yĕn öt ngatī öre, ngaich ve-eny 
nang yīö Chū-ö; tön kiröönngöre Chin halēnkö chūök yīö.  
3Ngaich yē Chu kiröönngöre, halēnkö chūök yīö; yih Chū-ö min hēk, ngaich 
kē-ĕ yīö in re. 
4Akahalōn yin tö ngam talöökö, kū-ö Chu kiröönngöre.  
5Ngaich ngö Ṙô Tômas tö Ò, Öt akahalōn in töp chahuhu Meh; Sitih kanô-òṅ 
öi akahalōn tö ngam talöökö?  

6Ngaich Yēsū nö ngö ṙô tö ò, Chū-ö Chin Talöökö, Kanô-en, Nômö inrē. Öt 
hĕng tak yamihtöre nö im Yöng, höng lökten in chu.  
7Yē yīö akahakūö tö Chu, ngaich yī-ö öre akahakūö töm Yöng inrē. 
Töngamuhöten yin akahakūö tö Ò; ngaich yin meūkan.  
8Mā; ngö ṙô Filip; hameukhömat ih man tö ngam Yöng; ngaich ngāichölōn 
īhö.  
9Ngaich Yēsū nö ngö ṙô tö ò, Röh Öich ngaich marô-òten in yīö, ngaich öl 
hòng me-eṅ akahakūö tö Chu Filip? Ngòh mameūkö Chu, ngaich meuk ngam 
Yöng inrē. Sitih öm ngö ṙô Hameukhömat ih töm Yöng?  
10Öt ṙātö ellōnre ömeh tö Chu im Yöng, in Chu inrē ngam Yöng? Rö-ö Chin 
kahngôre tö nup ṙô Chu tö yīö: ngöh pöri ngam Yöng nö in Chu, ngaich la-
evṙen Anga-aṅ tö në la-en re.  
11Ṙātö ellōnre yin in Chu tö Chu im Yöng, in Chu inrē ngam Yöng, ngaich yĕn 
rö-ö, ṙātö ellōnre pöri tökūö në la-en.  
12Tökô-òṙô Chin tö yīö, Ngòh ṙamātö ellōn re nö in Chu, la-evṙen min anga-aṅ 
inrē tö në la-en Chu; mötlö ṙôkö la-en min anga-aṅ tö në, pò Chu chuh im 
Yöng. 
13Nup töng havëkö yīö i Mine-eny Chu, kēkö u Chū-ö min; hòṅ ngam Yöng nö 
ha-öinyö nö im Kūön.  
14Yē yīö havëkuvö i Mine-eny Chu kēkö u Chū-ö min la-evṙen chū-ö min tö u.  

Tinīn Töm Töhet Fanöinylö 

15Yē yīö hāngenlōntö Chu, haköp në chöngö Chu min yī-ö.  
16Ngaich ve-ekūö ngam Yöng Chū-ö min; ngaich kētö tahëng Mahangëken 
min Anga-aṅ, hòṅ Ò nö örheūheu nö holtöṙah yīö;  
17Ngam [Töhet] Fanöinylö kanô-en, ngam töt kô nö kahëḵ ngih panam; pò e 
nö öt meūkan, öt rēhĕn nö akahan. Akahakūö pöri yī-ö tö Ò, pò Ò nö 
höngngöh nö hol yīö, ellōn yīö inrē.  
18Öt ṙāngen yīö Chin, höng kayööyaṙen.  

19Yih Chin min in yīö. Rahëchtören ngaich ngih panam nö öt ngöhöre mat nö 
meūkö Chu; meūkö Chu pöri yī-ö. Pò Chu aṅ, aṅ yī-ö min inrē.  
20Im sakāmö angū-ö min yī-ö akahalōn tö Chu im yöngre, in Chu yī-ö, in yīö 
Chū-ö inrē.  
21Ngòh tö-īnu tö në chöngö Chu, ngaich haköpö u, anga-aṅ an tö hāngenlōn 
tö Chu. Anga-aṅ ngam töhāngelōn tö Chu, hanghuṙen min tö ngam Yöng Chu; 
ngaich hāngenlōn Chū-ö min tö ò, ngaich hameuktöre Öich in ò.  
22Ngö ṙô ang Yūtā tö Ò, (rö-ö nö Iskaryöt,) Mā; Sitih Öm höng in ih 
hameuktöre, ngaich rö-ö ing panam?  
23Ngaich ngö ṙô Yēsū tö ò, Yĕn tarīkuvö tö hāngelōn tö Chu, haköp ngih ṙô 
Chu min anga-aṅ; ngaich hāngenlōn ngam yöng chu tö ò; ngaich yihtöre min 
āyö in ò, ngaich iyöng in ò.  
24Ngòh töt hāngenlōn tö Chu, öt haköp në ṙô Chu. Ngam ṙô ahang yīö, rö-ö 
an nöng ṙô Chu, tön ṙô ngam Yöng ngam tamīnten Chu.  
25Ṙô Chu nun në tö yīö i saha Chu ṙòngmöng ngöh hol yīö. 
26Ngam Mahangëken pöri ngam Töhet Fanöinylö, ngam tahīntö ngam Yöng 
min nö i Mine-eny Chu, Anga-aṅ min mahaköpten yīö tö taṙòkhöre, ane inrē 
fēḵlen yīö tö taṙòkhöre, ane inrë fēḵlen yīö tö nup ṙô Chu tö yīö.  
27Ṙā-akūö yīö Chin tö ngam kumchikṙen. Kētö ngam kumchikṙenre Chin in 
yīö. Öt sā tī ngih panam Chin kē-ĕkūö yīö. Uh yin röiyö ellōn; Ui rēhĕn pa-
ekūö lōn.  
28Hang ṙô Chu yin ngaich tö yīö, Kiröönngöre Chin; ngaich yih min in yīö. Yē 
yīö hāngenlōn tö Chu, ṙamölōn yī-ö öre, pò Chu chuh im Yöng; pò ngam 
Yöng nö mööḵlö tö Chu.  
29Ve-eny nang yīö Chin ngaich töngamuh, urēhĕkūö yanihih e; hòṅ yīö ṙātö 
ellōnre, yē e nö ngaich nö yih. 
30Rö-ö Chin kô iṙuhö ṙô ve-ekūö yīö, pò ngam mā ngih panam nö yih. Rö-ö an 
nö törahëchyen nö in chu.  

31Yih pöri anga-aṅ, hòṅ ngih panam nö akahalōn tö Chu hāngenlōn töm 
Yöng; ngaich sā ngam Yöng; nö tölṙô Chu, ngatī Chū-ö Choholre; ta-a töi 
ngaich.  

T. Yôhan 15 

Yēsū An Tökò-en Vāīn 

1Chū-ö Chin tökô-en vāin; ngam Yöng Chu An vamī panô-òṅ.  
2Ngih pak in Chu tötṙônguvö, fāngi angū-ö tö Ò; ngih pak töṙônguvö ahatlöng 
tö Ò, pòn hōtu nö ṙuhölre ṙòng.  
3Ngaich yih yī-ö ahatlöngö, kūö ngam ṙô Chu tö yīö,  
4Höngngöh yin in chu; in yīö Chū-ö inrē. Sā ngam pak nö öt kô nö kahngenre 
nö ṙôngu, yē e nö öt ngöh nö im vāin, ngatī yī-ö öt kô, yē yīö öt ngöh in Chu.  
5Chū-ö Chin vāin; pak yin yī-ö. Ngòh töngngöh nö in Chu, in ò Chū-ö inrē, 
anga-aṅ tö pōyen ṙòng; pò yīö öt kanô-òṅvö, yē yīö köhngen tö Chu. 
6Yĕn hĕng tak ngòh tötngöh nö in Chu, fāngi anga-aṅ nö sā pak, ngaich 
nyangngö; hamūlö ngaich, kavalhötvö nö i kūö tameūyö; ngaich ṙāpngö. 
7Yē yīö ngöh in Chu, ngöh minë ṙô Chu inrē nö in yīö, havë-a yī-ö tö nup 
töng lōnre; ngaich kô-òren yī-ö teūngen tö u.  
8I ṙôken ṙòng yīö i yīö mahaköp in Chu inrē, ngam Yöng Chu nö eū-eu.  
9Sā ngam Yöng nö hāngenlōn tö Chu, ngatī Chū-ö inrē hāngenlōn tö yīö; 
höngngöh yin im hanāngenlōn Chu tö yīö.  
10Yē yīö haköp në chöngö Chu, höngngöh min yī-ö im hanāngenlōn Chu; sā 
Chu Chū-ö haköp në chöngö ngam Yöngre ngaich höngngöh im hanāngenlōn 
Ò tö Chu.  
11Ngāchô Chin tö yīö tö u, hòṅ ngam ṙanāmölōn Chu nö in yīö, hòṅ ngam 
ṙanāmölōn yīö inrē nö teungta.  
12Ngih ön chöngö Chu, Hāngenlōn yin tö höö sā hanāngenlōn Chu tö yīö.  

13Öt hĕng tak tömööḵlö hanāngenlōntö ngih, tö ngòh kamëḵngö nômöre 
töpòkūö holre.  
14Hol chu yin yī-ö, yē yīö la-evṙen tö nup tinöölô yīö tö Chu.  
15Rö-ö Chin ngöhöreṙô kūönkūö ngö tö yīö; pò ngòh kūönkūö nö öt akahalōn 
tö la-en ngam yöngṙenre, pò Chu Chū-ö ngaich mikahtölōn yīö tö nup 
taṙòkhöre ahang Chu im Yöng.  
16Rö-ö yin yī-ö kamtöllen Chu; Chū-ö Chin kamtöllen yīö, ngaich hōten yīö 
kiröönngöre, öi ṙônguvö; ngaich höngngöh ngam ṙòng yīö; hòṅ nup havëkö 
yīö min i Mine-eny Chu, im Yöng, nö kētu nö in yīö min tö Ò.  
17Kē-ĕkūö yīö Chin tö në chöngö, hòṅ yīö kö hāngenlōn tö höö.  

Surīkhu Tö Ngih Panam 

18Yē ngih panam nö surīkhen yīö, akahalōn tö e nö surīkhen Chu, urēhĕkūö e 
nö surīkhen yīö.  
19Yē yīö öre aṅ ngih panam, hāngenlōn öre ngih panam tö aṅkūöre. Kūö yīö 
pöri öt aṅ ngih panam, pò Chu katöllen yīö ing panam; lökten ngih panam nö 
surīkhen yīö.  
20Köpölōn tö ṙô Chu tö yīö Rö-ö ön ngòh kūönkūö nö pōyö tö ngam 
yöngṙenre. Yē cha nö öthakôlò Chu, öt hakôlò yīö min cha-a inrē; yē cha nö 
haköp ṙô Chu, haköp ṙô yīö min cha-a inrē.  
21Tī cha pöri min në, nö in yīö, tö pòkūö Mine-eny Chu; pò cha nö öt 
akahakūö tö ngam tamīnten Chu.  
22Yē Chu öre Öich öt yih, Öich ve-ekūö cha, öt tököölu in öre cha-a. Ngaich 
pöri cha-a töngamuh nö öt huveū-euṙô tö kūö nup tököölre.  
23Ngòh tö sumrīk tö Chu, tö sumrīk tö ngam Yöng Chu inrē.  
24Yē Chu öre öt ngaichngö tī tö në la-en, Öich in cha, në la-en töthĕng tak nö 
ngaich; ngaich öt tököölu in öre cha-a. Tön ngaich pöri cha-a nö hĕnghöre 
meuk, hĕnghöre surīkhen Chu, töm Yöng Chu inrē. 

25Ngaich keuheūten ngam ṙô, tökūichiyö im chöngö cha tö ngö, Öt löknyu 
chööḵnyi cha-a nö surīkhen Chu.  
26Hē ngam Mahangëken pöri nö yih, ngam tahīntö Chu in yīö nö ṙā-ang im 
Yöng, ngam Töhet Fanöinylö kanô-en; ngam lamöknyö im Yöng, Anga-aṅ min 
ameūken Chu.  
27Eū-a yī-ö inrē, pò yīö in Chu tök ranehten.  

T. Yôhan 16 

1Ngāchô Chin tö u in yīö, hòṅ yīö min öt kavē-ĕre.  
2Hakösiṙen yin min tö yip māṅre. Yih an ngam ṙētak, tö yip famëlngen yīö 
min nö tö la-en tö la-en ngam Tēv, tö lōnre.  
3Ngatī tī yip min; pò cha nö öt akahakūö tö ngam Yöng, öt rēhĕn tö Chu.  
4Ngāichô Chin tö u in yīö, hòṅ yīö köpölōn tö u, nö ṙô chu tö yīö,  

La-en Ngam Töhet Fanöinylö 

Yĕn yih ap ṙētak u. Rö-ö Chin ṙô-òv tö yīö tö u, ik raneh; pò Chu in yīö. 
5Kiröönngöre Chin töngamuh i ngam tamīnten Chu; öt hĕng tak tö yīö 
mahatönö Chu, Chuh yih Öm Me-eṅ.  
6Pò Chu pöri ṙô-òv tö yīö tö në, haṙīvö ellōn yin.  
7Kô-ò ṙô pöri Chū-ö tö yīö; kanôlò yīö an yē Chu kiröönngöre; pò Chu yē Chu 
öt kiröönngöre, öt yih min ngam Mahangëken nö in yīö. Yē chu pöri 
kiröönngöre, tīnten Ò min Chū-ö nö in yīö.  
8Ngaich Anga-aṅ, yē Ò nö yih, nö hameukhömat ngih panam min tö tökööl, 
lanöökö, kinṙôka inrē.  
9Tökööl, pò cha nö öt ṙātö ellōnre nö in Chu. 
10Lanöökö, pò Chu chuh im Yöng; ngaich öt meūkö Chu yī-ö.  
11Kinṙôka, pò ngam mā ngih panam nö ngaich nö kahòkkaṙen.  
12Pōitöre ṙô chin tö yīö; öt kô pöri yī-ö töngamuh kē-ĕ u.  

13Yĕn yih pöri Anga-aṅ, ngam Töhet Fanöinylö kanô-en, hachōkūö yīö min 
Anga-aṅ, i nup taṙòkhöre kanô-en; pòn öt kahngôre min Anga-aṅ; tön nup 
töhāngö tö Ò, anū-ö min ṙô Ò. Ngaich Anga-aṅ min nö ahangken yīö tö nup 
yamih. 
14Hapōilen Chu An min; pò Ò min nö aṅ in Chu kahëḵ; ngaich ahangka min 
nö in yīö.  
15Ṙòkhöre nup chehen im Yöng nö Chū-ö; lökten Chin ngö ṙô, tö Ò min nö 
kēḵ aṅ in Chu, ngaich ahangken yīö min tö e.  

Miṙīvlōn Töm Ṙanamlōn 

16Rehëchhangkūö, ngaich yi-ö öt meūkö Chu; ngaich hēk rahëchhangkūö, 
ngaich yi-ö min meūkö Chu; pò Chu Chuh im Yöng.  
17Lökten nö rēvre yik mahaköp nö in Ò, tö ngö ṙô tö höö, Asuh öng ngih ṙô Ò 
nö in hī, Rahëchhangkūö, ngaich yī-ö öt meūkö Chu; ngaich hēḵ 
rahëchhangkūö, ngaich yī-ö min meūkö chu; ane inrē, Pò Chu chuh im Yöng?  
18Lökten cha-a nö ngö ṙô, Asuh öng ngih ṙô Ò, Rahëchhangkūö? Öt akaha 
elnang in tö ṙô Ò.  
19Akahalōn ang Yēsū tö cha nö hòṅ hatönö Ò; ngaich ngö ṙô Anga-aṅ tö cha, 
Hatöntöre öyih, in höö, tökūö ngih ṙô Chu, Rahëchhangkūö, ngaich yī-ö öt 
meūkö Chu, ngaich hēk rahëchhangkūö, ngaich yī-ö min meūkö Chu? 
20Tökô-ò ṙô Chin tö yīö, tö yīö min peuny harāmöre inrē; ṙāmölōn pöri min 
ngih panam, havāngtöre pöri min ngam miṙivlōn yīö, nö im ṙanāmölōn. 
21Haṙivlōn ön ngòh kikānö, yē ò nö hòṅ kayôḵ; pòn yih ngam ṙētak ò. Yē 
ngam nyīö pöri nö ngaich nö kayôḵnyu: öt köpölōn anga-aṅ tö ngam 
chanöököre, kūö ṙanāmölōnre tö tarik nö fötnyu nö ing panam.  
22Ngatī miṙivlōn yin yī-ö; meukkūö yīö pöri Chū-ö min hēk; ngaich ṙāmö 
ellōn min yī-ö; öt hĕng tak min kamëḵngö ngam ṙanāmölōn, nö in yīö,  
23Öt havëkuvö yin min in Chu, hē e. Tökô-ò ṙô Chin tö yīö, Yē yīö min 
havëkuvö im Yöng, kētö e min Anga-aṅ nö in yīö, nö i Mine-eny Chu.  

24Ölu yin havëkuvö i Mine-eny Chu. Havë-a; ngaich teūngen min yī-ö; hòn 
hateūngi ngam ṙanāmölōn yīö.  

Mihôiṅ Töng Panam 

25Anū-ö nun ṙô Chu inchōḵovṙô tö yīö. Yih pöri nö ngaich ngam ṙētaka, hē 
Chu öt ngöhören inchōḵovṙô tö yīö; halöökṙôre pöri, ve-eny nang yīö tö ngam 
Yöng.  
26Ip sakāmö angū-ö min, yī-ö have-a i Mine-eny Chu. Rö-ö Chin ṙô-òv tö yīö, 
tö Chu min ve-ekūö ngam Yöng töpòkūö yīö.  
27Pò ngam Yöng nö hāngenlōn tö yīö; pò yīö hāngenlōn tö Chu, ane inrē ṙātö 
ellōnre tö Chu ṙamā-ang im Yöng.  
28Ṙā-ang im Yöng Chin, ngaich yih ing panam. Hēk Chin ṙāngö ngih panam, 
ngaich chuh im Yöng.  
29Yĕh meuk; ngö ṙô yik mahaköp nö in Ò; möl Man halöökṙôre; Öm öt 
inchōḵovṙô.  
30Ngaich in akahalōn tö Meh tökeuheūttöre mikahlōn; öt kusīknyô tarik Man, 
nö hatönö Meh. In e in ṙātö ellōnre tö Meh ṙamā-ang im Tēv.  
31Ngaich Yēsū nö ngö ṙô tö cha, Ngaich öi ṙātö ellōnre?  
32Yĕh meuk; yih an ngam ṙētak; hôṅ; ihih an ngaich, hē yīö min pirātī; höng 
kö kahngenre; ngaich ṙāngen Chu min, höng hĕng taka. Rö-ö pöri Chū-ö höng 
hĕng taka, pò ngam Yöng nö holtöṙah Chu.  
33Ṙô Chu nun në tö yīö, hòṅ yīö in Chu kumchikṙen. Kihngen yin min ing 
panam; ui pa-ekūö pöri; ngaich Chin mihôiṅ töng panam.  

T. Yôhan 17 

Ve-elkūi Yik Haköptöre Ang Yēsū 

1Anū-ö në ṙô Yēsū; ngaich môklökūöre nö el halīöngö nö ngö ṙô, Kayöngö yih 
an ngam ṙētak. Hapōilö ngam Kūönre Man; hòṅ ngam Kūön nö hapōilen Meh.  
2Sā tī Meh kē-ĕkūö Ò tö inyöngö taṙòkhöre tarik, hòṅ Ò nö kē-ĕkūö cha tö 
ngam nômö tö-örheūheu-aṅ, i yip töng kahëtö Meh in Ò.  

3Ngih ön nômö tö-örheūheu-aṅ, ngam mikahkūö cha tö Meh, Öm tökô-en 
Tēv; akahakūö inrē tö ngam tahīntö Meh, Yēsū Kristū.  
4Hapōilen Meh Chin ngaich ing panam, i kinheūṅtngen ngam kahëtö Meh, la-
en Chu.  
5Yĕh pöchö, Ō Kayöngö, hapōilen Chu man inrē, tö ngam kanôlò Chu misī in 
Meh, urēhĕkūö ranehlö ngih panam.  
6Ngaich Chin hameuktö ngam Mine-eny Meh i vē tarik, vē kahëtö Meh in 
Chu, aṅ ing panam; Me-eṅ yin; ngaich kēten cha Me-eṅ in Chu; ngaich yin nö 
haköp ngam ṙô meh.  
7Akahalōn yin nö ngaich, töngamuh, tö nup taṙòkhöre kahëtö Meh in Chu, nö 
ṙamā-ang in Meh.  
8Ngaich Chin kē-ĕkūö cha tö në ṙô, në kahëtö Meh in Chu; ngaich cha-a nö 
hōḵo u. Akahalōn takô inrē, tö Chu yih, ṙā-ang in Meh; ṙātö ellōnre cha-a 
inrē, tö Meh Öm tīnten Chu.  
9Ve-elkui cha Chin; öt ve-elkui ngih panam; höng yip kahëtö Meh in Chu, pò 
cha nö Me-eṅ.  
10Ṙòkhöre nup Chū-ö inrē, nö Me-eṅ; Chū-ö nup Me-eṅ inrē. Ngaich in u Chū-
ö hakôlöngṙô.  
11Rö-ö Chin ngöhöre ing panam; yih Chin in Meh, höngngöh vē nö ing 
panam. Töhet Kayöngö; haköpö cha Man i Mine-eny re, vē kahëtö Meh in 
Chu; hòṅ cha nö hĕng, sā hī ayī-ö.  
12I saha Chu in cha, haköpö cha Chū-ö i ngam Mine-eny Meh, vē kahëtö Meh 
in Chu, aṅten cha Chin inrē. Öt hĕng tak tö cha tö ötkôlò höng ngam kūön 
ötkanôlò, nö kinheūṅtngen ṙô ngam töhet līpöre.  
13Yih Chin Chū-ö in Meh. Ngatī ṙô Chin ngaich, i saha Chu ing panam, hòṅ 
cha nö tööḵlö töp ṙanāmölōn Chu, nö in cha, Ngaich Chin kē-ĕkūö cha tö 
ngam ṙô Meh. 

14Ngaich surīkhu cha-a töng panam; pò cha nö öt aṅ ngih panam; sā Chu 
Chū-ö öt aṅ ngih panam.  
15Rö-ö Chin ve-ekūö Meh, Öm kēḵngen cha, ṙāngö ngih panam; aṅten cha 
pöri, tö ngam tö-ötlöök.  
16Rö-ö yin nö aṅ ngih panam; sā Chu Chū-ö öt aṅ ngih panam.  
17Ahetlen cha Man yēḵ im kanô-en. Ngam ṙô Meh an kanô-en.  
18Sā tī Meh, tīnten Chu ing panam; ngatī Chū-ö tīnngen cha ing panam.  
19Pò kūö cha Chin ahetlöre, hòṅ cha cha-a inrē nö ahetlöngö, nö im kanô-en.  
20Rö-ö yin nöng vē vahe-elkui Chu; tön ṙòkhöre yip ṙamātö ellōnre min inrē, 
nö lökten i ṙô cha.  
21Hòṅ cha nö ṙòkhöre nö hĕng; sā Meh Me-eṅ Kayöngö in Chu; in Meh Chū-ö; 
hòṅ cha cha-a inrē nö in hā; hòṅ ngih panam nö ṙātö ellōnre tö Meh Öm 
tīnten Chu.  
22Kē-ĕkūö cha Chin ngaich, tö ngam kanôlò, ngam kahëtö Meh in Chu; hòṅ 
cha nö hĕng, sā hā aya-a hĕng;  
23In cha Chū-ö, in Chu Me-eṅ; hòṅ cha nö teungten nö höng hĕng; hòṅ ngih 
panam nö akahalōn tö Meh Öm tīnten Chu; Öm, hāngenlōn inrē tö cha, sā 
hanāngenlōn Meh tö Chu.  
24Kayöngö; hōten cha Chin, vē kahëtö Meh in Chu, nö i chūök Chu; hòṅ cha 
nö meuk ngam kanôlò Chu, ngam kahëtö Meh in Chu; pò Meh töhāngenlōn tö 
Chu, urēhĕkūö ranehlö ngih panam.  
25Ō Kayöngö tölöök, öt akahakūö ön ngih panam tö Meh; akahakūö pöri Chū-
ö tö Meh; akahalōn vē inrē, tö Meh Öm tīnten Chu.  
26Mikahtölōn cha Chin ngaich, tö ngam Minënyö Meh; hēk min inrē Öich 
mikahtölōn cha tö e; hòṅ ngam hanāngenlōn nö in cha, ngam hanāngenlōn 
Meh tö chu; hòṅ Chu Chū-ö in cha inrē.  

T. Yôhan 18 

Kinë-eṅ Yēsū 

(Mt 26.47-56; Mk 14.43-50; Lk 22.47-53) 

1Keuheūthë ṙô Ang Yēsū tö u; kiröönngöre ngaich Anga-aṅ nö holtö yik 
haköptöre; nö havāngngö ök kun töhëm mak Kītrōn, nö ik panô-òṅ, i chūök Ò 
nö kuhēthötre, Anga-aṅ tö yik haköptö Ò inrē.  
2Akahakūö ang Yūtā, ök kamëḵngen Ò, tö e; pòn ṙōl heuh Yēsū nö in e, nö 
holtö yik mahaköp. 
3Keuheūthëṙen ang Yūtā nö ngôṅ yik kumyung yik tösökhak inrē; yihtöre 
ngaich nö in e, nö kanrīöṙu, tanyukngu, aṅhaṅv tī inrē.  
4Akahalōn Ang Yēsū tö nup taṙòkhöre yamihen Ò; kunyī-inyre ngaich, ngaich 
ngö ṙô tö cha,  
5Achīö ap chahöh yīö? Chöhö Yēsū in, öp aṅ Nāsaret, ngö ṙô cha-a, nö sapṙô 
Ò. Ngaich ngö ṙô Yēsū tö cha, Chū-ö Chini. Sökhak inrē nö in cha, ang Yūtā, 
ök kamëḵngen Ò.  
6Hē Yēsū nö ngö ṙô tö cha, Chū-ö Chini, heūlngöre cha-a ngaich; ngaich 
afukngöre nö el tumlat.  
7Ngaich hēk Anga-aṅ nö hatönö cha, nö ngö ṙô, Achīö ap chahöh yīö? Chöhö 
Yēsū in, öp aṅ Nāsaret, ngö ṙô cha-a.  
8Ngaich ngö ṙô Yēsū, Ngaīchô Chin taheui tö yīö, tö Chu Öich Chū-ö, Yē yīö 
chöhö Chu, hökngen vē yēḵ nö kiröönngöre. 
9Kinheūṅtngen ngam ṙô Ò an angū-ö, töngö, Öt hĕng hang tak tö löhlö tö tī 
Chu, i yip kahë tö Meh in Chu.  
10Hē e ang Sīmōn Pītör nö hōknyö ök sanëtre, ngaich fang ök mahalanṙen 
mākūö kūönṙô; ngaich tökngö tī tök lahāmö nang ò. Malkös minënyi ök 
mahalanṙen.  
11Ngaich ngö ṙô Yēsū tö Pītör, Hayulhöt ngam sanëtre man; sōtu ṙöng Öich 
òkkūö ngam kulah, ngam kahëtö ngam Yöng Chu?  

I kūö Annās Ang Yēsū 

12Ngaich yik kumyung, ök yöngṙen cha, tö yik tösökhaka inrē, aṅ i yik 
Yahūti, nö kē-ĕ Yēsū, ngaich nyëkan.  
13Ngaich kēḵngen Ò nö urĕh nö in Annas; yöng pīhö Kaifas anga-aṅ. Ök 
mākūö kūönṙô ik samyeūheu angū-ö. 
14Anga-aṅ Kaifas, famëḵlö yik Yahūti tö e nö tölöök, yĕn hĕng tak öp tarik 
tökapah, töpòkūö vē taṙòkhöre tarik.  

Mahngen Yēsū Ang Pītör 
(Mt 26.69-70; Mk 14.66-68; Lk 22.55-57) 

15Tömkörit Yēsū ang Sīmōn Pītör, ngatī inrē ök tahëng mahaköp. Mikahkūö 
ök mākūö kūönṙô ök anga-aṅ mahaköp; kuhēthötre anga-aṅ nö anònghöt 
Yēsū nö el patī ök mākūö kūönṙô.  
16Höng sökhak pöri Pītör nö lā-uk, nö i kūö inkūp. Lökten ök tahëng 
mahaköp, ök mikahkūö ök mākūö kūönṙô, nö kunyī-inyre, ngaich ve-ekūö ök 
kikānö yōmkūö inkūp, ngaich ngô-òṅ Pītör nö kuhēthötre.  
17Ngaich ngö ṙô ök yōmkūö inkūp kikānö tö Pītör. Me-eṅ man röh inrē tö 
hĕng tak aṅ i yip mahaköp i ngòh tarik? Ngaich ngö ṙô anga-aṅ, Rö-ö chin.  
18Ngaich yik mahalanṙen, yik tösökhak inrē, nöng sökhaka, hameui tameūyö 
tö ta-ök; pò e nö laneūchö. Ngaich hameūyöre cha-a; in cha inrē ang Pītör nö 
sökhaka, nö hameūyöre.  

Hatönö Yēsū Tök Mākūö Kūönṙô 
(Mt 26.59-66; Mk 14.55-64; Lk 22.66-71) 

19Ngaich ngam mākūö kūönṙô nö hatönö Yēsū tö yip mahaköp in Ò, töp ṙô Ò 
inrē inköphöti.  
20Ngaich ngö ṙô Yēsū tö ò, Höng hangāṅlnyöṙô re Chin ing panam; el chūök 
vine-eṅkūötēv Chin haköphöti, el ngam töhet chūök inrē, i chūök vē Yahūti 
nö ṙòkhöre nö mūl. Rö-ö Chin ulāikôre.  
21Kūöyòh Öm hatönö Chu Hatön yip hamang ṙô Chu man yēk, tö ṙô Chu tö 
cha. Akahalōn yin vē tö ṙô Chu.  
22Ngaich hē Ò nö ngatī ṙô, hĕng tak ngaich ök tösökhak, famôhan, nö ngö ṙô, 
Ngatī ṙô Öm sapṙô ngam mākūö kūönṙô?  

23Ngaich ngö ṙô Yēsū tö ò, Yē Chu Öich chōchö ṙô, ngaich ameūkö ngam tö 
chōich. Yē Chu pöri löökô, kūöyòh öm fōhoh Chu?  
24Ngaich ang Annas nö tīnngen Ò, nöng nyëkö, nö in Kaifas, ök mākūö 
kūönṙô.  

Hēk Pītör Nö Mahngen Yēsū 
(Mt 26.71-75; Mk 14.69-72; Lk 22.58-62) 

25Höng sökhak ang Pītör nö hameūyöre; ngaich ngö ṙô cha-a tö ò, Röh öm 
me-eṅ inrē, mahaköp in Ò? Mahangre ngaich anga-aṅ, nö ngö ṙô, Rö-ö Chin 
Chū-ö.  
26Hĕng tak ök aṅ i yik mahalanṙen ök mākūö kūönṙô, hanöng kisānö ök 
töfāngi nang tö Pītör, töngö ṙô, Röh öich meūkö meh, hol Ò, el panô-òṅ?  
27Mahangre hēk ang Pītör; ngaich iṙūö takeūk hayöm.  

Kētu Yēsū Nö I Kūö Pailět 
(Mt 27.1-2,11-14; Mk 15.1-5; Lk 23.1-5) 

28Ngaich kēḵngen Yēsū cha-a, nö ṙā-ang in Kaifas, nö i patī mahayöng. Ka-
euilökūö angū-ö tö peuheū. Öt kuhēthötre cha-a nö el patī mahayöng; pòn 
sōtu nö kuvīö, kūö nyinā-aṅ ngam paska.  
29Lökten Pailĕt nö kunyī-inyre nö in cha, ngaich ngö ṙô, Asuh ap falngen 
ngòh tarik, vahënyö yīö?  
30Ngaich ngö ṙô cha-a nö sapṙô ò, Yē ngòh tarik öre nö tötchōchö la-en, 
ngaich öt kēten Ò öre ihö in meh.  
31Ngaich ngö ṙô Pailĕt tö cha, Kēḵ An yin yī-ö; kahòkken Ò kahngenre, asā 
ngam chöngöre. Ngaich ngö ṙô yik Yahūti tö ò, Öt kô in ihö kumpah tarik.  
32Hòn kinheūṅten ngam ṙô Yēsū, ngam ṙô Ò nö hameūktö inlahen kinpahare 
Anga-aṅ.  
33Kuhēthötre hēk ang Pailĕt, nö el patī mahayöng; ngaich havëten Yēsū, 
ngaich ngö ṙô tö Ò, Rāchakūö Yahūti Öm Me-eṅ?  
34Ngaich ngö ṙô Yēsū, nö sapṙô ò, Höng kahngôre öm tö e? Vënyu nang ṙöng 
öm tö tahëng tö inlahen Chu.  

35Ngaich ngö ṙô Pailĕt, Yahūti Öich Chū-ö? Yip aṅ panam Meh, tö yip mākūö 
kūönṙô inrē, kamëten Meh nö in chu. Asuh ap falngen Meh?  
36Ngaich ngö ṙô Ang Yēsū, Öt aṅ ngih panam an ngam pūlngö Chu; yē e öre 
nö aṅ ngih panam, ngaich kô-òren yip mahalanṙen nö kiyung, hòṅ Chu öt 
kētu i vē Yahūti. Rö-ö pöri ngam pūlngö Chu nö aṅhih.  
37Ngaich ngö ṙô Pailĕt tö Ò, Rācha Man chēi Me-eṅ röh? Ngaich ngö ṙô Yēsū, 
nö sapṙô ò, Rācha Chin ngaich, sā ṙô meh. Ameūkö ngam kanô-en Chin; 
lökten Chu fötnyu; kūö e inrē Öich yih ing panam. Ṙòkhöre vē aṅ im kanô-en, 
nö hangṙô Chu.  
38A Ngaich ngö ṙô ang Pailĕt. Asuh öng ngam kanô-en?  

Kumpāhaivah Ang Yēsū 
(Mt 27.15-31; Mk 15.6-20; Lk 23.13-25) 

b Keuheūthë ṙô anga-aṅ tö e; ngaich kunyī-inyre nö hēk nö i yik Yahūti; 
ngaich ngö ṙô tö cha. Öt maheūṅku chin tö falngen in Ò.  
39Tö hĕng tak lahuhlö pöri Chū-ö, hē el paska; pò e nö ngatī. Hōten chu öi 
öich luhlö ngòh Rāchakūö Yahūti?  
40Ngaich hūḵa cha-a, nö ngö ṙô, Röön Anga-aṅ; Parapas pöri Tötūmu ök 
Parapas.  

T. Yôhan 19 

1Ngaich Pailĕt nö kē-ĕ Yēsū, ngaich fōhan.  
2Ngaich yik kumyung nö vī sapīöv Ò tö tö chökhukūö, ngaich sumpīövlen Ò. 
Hayutlen Ò inrē tök laturë hilā.  
3Yihtöre cha-a nö in Ò, ngaich ngö ṙô, Rāchakūö Yahūti; Salām. Ngaich cha-a 
nö fōhan.  
4Kunyī-inyre hēk ang Pailĕt, ngaich ngö ṙô tö cha, Yĕh meuk, kēḵnyö ngòh 
tarik chin in yīö, hòṅ yīö akahalōn tö chu öt kanôtukūö tö falngen in Ò.  
5Kunyī-inyre Ang Yēsū nöng sapīövu tö nuk töchökhukūö, inyūtu tök laturë 
hilā inrē. Ngaich ngö ṙô Pailĕt tö cha, Meuk ngam tarik?  

6Ngaich hē më mākūö kūönṙô, yik tösökhak inrē, nö meūkan, ngaich hūḵa 
cha-a nö ngö ṙô, Harāten Ò! Harāten Ò! Ngaich ngö ṙô Pailĕt tö cha, 
Kahngenre yin kēḵ An, harāten Ò ngaich, tön rö-ö chin kanôtukūö tö falngen 
in Ò.  
7Ngaich ngö ṙô yik Yahūti, nö sapṙô ò, Chöngu in īhö; hòṅ kumpaha Anga-aṅ 
nö ip chöngö ih; pò Ò nö vī-ilre nö Kūön ngam Tēv. 
8Ngaich hē Pailĕt nö hāngö e, ṙuhölre pinhe-eṅkūö anga-aṅ.  
9Kuhēthötre hēk anga-aṅ nö el ök patī mahayöng ngaich ngö ṙô tö Yēsū, Aṅ 
yih Öm Me-eṅ? Ngaich nöng öt sapṙô ò Yēsū.  
10Lökten Pailĕt nö ngö ṙô tö Ò, Öt hòṅ ve-ekūö chu Ömeh? Öt akahalōn 
Ömeh tö chu mihôiṅ ṙānyen Meh, mihôiṅ inrē harāten Meh?  
11Ngaich Yēsū nö ngö ṙô, nö sapṙô ò, öt minhôinyu man in chu, yĕn Öt aṅ 
lātulöng nö kinëḵeṅkūö meh. Lökten öp kamëten Chu nö in meh, nö töpōyen 
tökööl.  
12Ngaich Pailĕt nö lukkenre nö ṙāngen Ò, kūö e. Hūḵa pöri yik Yahūti, nö ngö 
ṙô, Yē meh ṙālö ngòh tarik, öt hol Kaisör me-eṅ. Ngòh tö hòṅ vī-il re nö 
rācha, ngaich tökunyahaṅelmat anga-aṅ tö Kaisör.  
13Hē Pailĕt nö hang minë ṙô, kēḵngen Yēsū ngaich anga-aṅ, ngaich ūichngöre 
nö el chūök kamhôṅka, ök Tö-ihōngu Ël invëka; Kapata pöri, tö ṙô Heprai.  
14Inlēnken ngam Paska angū-ö; nët sīön köṅny ṙô hē e. Ngö ṙô anga-aṅ tö yik 
Yahūti, Meuk ngam Rācha yin.  
15Lökten cha nö hūḵa, nö ngö ṙô, Hachuhngen Ò; hachuhngen Ò, harāten Ò! 
Ngaich ngö ṙô Pailĕt tö cha. Harātö ngòh Rācha yīö, öich kòh? Ngaich ngö ṙô 
yik mākūö kūönṙô, Öt rāchavö in īhö, tö tahëng, höng Kaisöör.  
16A Lökten anga-aṅ nö kēten Ò, nö harātu.  

Harātuvö Ang Yēsū 
(Mt 27.32-44; Mk 15.21-32; Lk 23.36-43) 

b Ngaich kēḵngen Yēsū cha-a.  

17Kunyī-inyre ngaich anga-aṅ, keun ök töhakālöre, nö chuh ip chūök kui 
kupah; ök Kòlkòta, tö ṙô Heprai.  
18I chūök cha, nö harāten Ò, nët tak nak tahëng hol Ò; ahëmlen Yēsū cha-a. 
19Ngaich Pailĕt nö kūich ngih ineūkö, nö i rōi ök töhakālö, Yēsū, an Nāsaret; 
Rāchakūö Yahūti, ngö ök tökūichi.  
20Ngaich ve-evkūö angū-ö tö yik tömaṙôngö Yahūti; pò ök chūök Yēsū nö 
harātu, nö röhta nö im panam. Kūichi angū-ö inrē, nö i ṙô Heprai, Rōma, Krīk 
inrē.  
21Lökten yik mākūö kūönṙô, yik Yahūti inrē, nö ngö ṙô tö Pailĕt, Rāchakūö 
Yahūti, um ngö tī; kūich ṙô Ò pöri, nö ngö, Rāchakūö Yahūti Chin Chū-ö.  
22Ngaich ngö ṙô Pailĕt. Ngaich tī chin tö ngam kahūichre.  
23Ngaich yik kumyung, hē cha nö harāten Yēsū, nö kēḵ nuk hilā Ò; ngaich fën 
it tī, kö kahĕng vat më kumyung. Kēḵĕ inrē ök inyut Ò; ök töt taseūṙu inyut, 
tökupātö nö löktökūö lātulöng nö keuheūtngöre.  
24Lökten cha nö ngö ṙô tö höö, Ta-a, ui tikāchö e. Kalah öp töteūngen pöri tö 
e, öp töchehevṙen min tö e. Hòn kinheūṅtngen ṙô ngam töhet līpöre, tö ngö 
Katölhökūöre cha-a tö nuk hilā Chu; kalah taneūngenre tök in yut Chu. 
Ngaich yik kumyung nö ngatī tī.  
25Sökhaka nö umuh, nö ranghö ök töhakālö Yēsū, ök kikānö yöng Ò, ök 
kahëm ök kikānö yöng Ò kikānö inrē, Mariā ök pihö Klopas, Mariā aṅ 
Mektelā inrē.  
26Lökten hē Yēsū nö meuk ök yöngre, sökhaka inrē ök mahaköp, ök 
hanāngenlōn Ò, nö ranghen ò, ngö ṙô Anga-aṅ tök yöngre, Meuk ngam 
kūönre man.  
27Ngaich ngö ṙô Anga-aṅ tök mahaköp, Meuk ngam yöngre man. Hēten tö e 
ök mahaköp nö kēḵ an nö in re.  

Kinpaha Yēsū 
(Mt 27.45-56; Mk 15.33-41; Lk 23.44-49) 

28Keuheūthëṙen angū-ö, akahalōn ngaich Yēsū tö nup taṙòkhöre nö 
keuheūten, ngaich ngö ṙô, Haṙëhe nômö Chin. Nö kinheūṅtngen ṙô ngam 
töhet līpöre.  
29Hĕng milöichö ök neū-euṅ umuh, tötööḵlö tö töhikīölhu vāin. Ngaich cha-a 
nö lòktö ök ṙòng ihong tö-aṅhaṅv alaha tö töhikīölhu vāin, nö i kūö ök chōn 
hissòp; ngaich kētu angū-ö nö elvāng Ò.  
30Keuheūthëkūö Ang Yēsū tö ngam töhikīölhu vāin ngaich ngö ṙô Anga-aṅ, 
Keuheūten an nö ngaich. Sōntökūöre Anga-aṅ; ngaich kēḵngö ök ma-alahare.  

Sapnyu Elkël Ang Yēsū 

31Inlēnken angū-ö, lökten yik Yahūti nö sōtö nuk alaha cha nöngngöh nö i rōi 
nuk töhakālö, hē ngam töhet sakāmö, pò ngam töhet sakāmö nö tökiröng nö 
sakāmö. Ngaich ve-ekūö Pailĕt nö hōtö nuk kalröön cha nö liköli, ngaich kē-
ĕyö cha-a.  
32Yihtöre ngaich yik kumyung; ngaich likölngö kalröön ök mu-urĕh, ök 
tahëng inrē, töharātu nö hol Ò.  
33Hē cha pöri nö yihtöre nö in Yēsū, ngaich meūkö Anga-aṅ nö ha-ehangen 
nö kapah; ngaich öt likölngö kalröön Ò cha-a.  
34Hĕng tak pöri ök kumyung tö aṅtī tö vöi nö sapnyö elkël Ò; ngaich ilöö 
hëmnyi nuk mahām, holtö mak.  
35Ngaich ök mameūkö e nö eū-a; tökô-en an ngam aheūkö ò, Akahalōn ang-
aṅ töre nö kô-ò ṙô; hòṅ yīö inrē ṙātö ellōnre.  
36Pò u anū-ö nö ngaichngen nö kinheūṅtngen ṙô ngam töhet līpöre, tö ngö, Öt 
hĕng min tangëḵ Ò töliköli. 
37Ngö ṙô inrē ngam tahëng līpöre, Ngëichkökūö ngam sahapngöre yip min.  

Lāpiyö Ang Yēsū 
(Mt 27.57-61; Mk 15.42-47; Lk 23.50-56) 

38Keuheūthëṙen anū-ö ngaich Yôsĕf aṅ Arimatiā, nö havëtôre nö in Pailĕt, 
pòn hòṅ kēḵngö ök alaha Yēsū; ök mahaköp nö in Yēsū, höng ulāikenre pöri, 

pòn pa-ekūö tö yik Yahūti Ngaich Pailĕt nö halöngten ò. Kēḵngö ök alaha Ò 
ngaich anga-aṅ.  
39Yih inrē ang Nikòtimös, ök yamihtöre nö in Yēsū tö hatööm, kumtö 
tökatēhĕ mūr, tö alō, hēngòng kinlaha.  
40Kēḵ ök alaha Yēsū cha-a ngaich; ngaich haṙūngö e tö hilā, nö holtö 
tötahūsa; sā falngen tī Yahūti, nö lāpö.  
41Röhta ök panô-òṅ, nö i chūök Yēsū nö harātu, ök tö-aṅhavö tök tufömngöre 
anūlö, tö-öluvö nö chaphötvö aṅ tö kupah.  
42Pò e nö Inlēnken yik Yahūti, röhta ök anūlö inrē; ngaich cha-a nö chaphöt 
Yēsū nö in e.  

T. Yôhan 20 

Öt Aṅhāvö Ök Anūlö 
(Mt 28.1-8; Mk 16.1-8; Lk 24.1-12) 

1Im ranehtökūö minë tö sat sumkam, ka-euilökūö ang Mariā aṅ Mektelā, nö 
yihtöre nö ik anūlö, ṙòngmö sangūla angū-ö. Ngaich meuk ök ihong nö kē-
ĕyö nö ṙā-ang i kūö ök anūlö.  
2Faltöre anga-aṅ ngaich; ngaich yihtöre nö in Sīmōn Pītör, ik tahëng inrē 
mahaköp, ök hanāngenlōn Yēsū; ngaich ngö ṙô tö cha, Kē-ĕyö Ök Mā nö ṙā-
ang ël öp anūlö. Ötakahalōn ihö tö chūök tī cha nö ṙāten Ò.  
3Kiröönngöre ngaich Pītör, tök tahëng inrē mahaköp, ngaich kū-ö tö ök anūlö 
cha-a.  
4Kö fālönyöre cha-a; ngaich ök tahëng mahaköp nö urĕh tö Pītör; urĕhtö 
yihih ngaich nö ik anūlö 
5Môkhötkūöre anga-aṅ, ngaich meuk nuk hilā nö hulalhaka; öt kuhēthötre 
pöri.  
6Tömrit ò ang Pītör, kuhēthötre anga-aṅ ngaich nö ël ök anūlö; ngaich meuk 
nuk hilā nö hulalhaka.  

7Ök mi-i kui Ò inrē hilā, öt hulalhaka nö i nuk tahëng; lömi pöri angū-ö, nöng 
hĕng.  
8Ngaich kuhēthötre ngam tahëng mahaköp, ngam mu-urĕhtö yihih nö ik 
anūlö; ngaich meuk anga-aṅ, ngaich ṙātö ellōnre.  
9Pò cha nö öl nö akahalōn tö ṙô ngam töhet līpöre, tö Ò nö chamôhòlre nö 
hēk, nö ṙā-ang yip tökapah.  
10Havantöre ngaich nak mahaköp nö in yik holre.  

Meūkö Yēsū Tö Mërī Mëktëlin 
(Mt 28.9-10; Mk 16.9-11) 

11Höng sökhak pöri Mariā, nö elkahôyö, ranghö ök anūlö, nöng peuny. Hē ò 
nö ṙòngmö peuny, ngaich môktökūöre nö ël ök anūlö.  
12Ngaich nët tak nak ma-ahānga, maheuṅk ò, tö isōho inyut, nöng ūichhaka; 
hĕng taka lā kui, hĕng taka lā röön, i chūök ök alaha Yēsū nö ṙātu.  
13Ngaich ngö ṙô cha-a tö ò, Kūöyòh öm peuny? Ngaich ngö ṙô anga-aṅ, nö 
sapṙô cha, Pò cha nö kēḵngö ök Mā chu; öt akahalōn Chū-ö tö chūök tī cha 
nö ṙāten Ò.  
14Keuheūthëṙô anga-aṅ, havöölökūöre ngaich; ngaich meūkö Yēsū nö 
sökhaka; öt akahakūö pöri anga-aṅ tö Ò nö Yēsū.  
15Ngaich ngö ṙô Yēsū tö ò, Me-eṅ kikānö; kūöyòh öm peuny? Achīö ap 
chahöh meh? Yōm panô-òṅ Anga-aṅ, tö lōn Mariā, ngaich ngö ṙô tö Ò, Mā; yē 
Meh kēḵngen Ò nö ṙā-ang hih, ve-eny nang chu Man yēk, tö chūök tīre ṙāten 
Ò; hòṅ chu kēḵ an. 
16Mariā! Ngö ṙô Ang Yēsū tö ò. Ngaich havöölökūöre anga-aṅ, ngaich ngö ṙô 
tö Ò, nö i ṙô Heprai, Rapponi! Ngam tö ngö, Mahaköphöti.  
17Ngaich ngö ṙô Yēsū tö ò, Uh Chin lūölka, tön öl Chin yônlö im yöng. 
Kiröönngöre pöri, kuṙòh; ve-eny nang yip hol Chu tö Chu yônlö im Yöngre, 
Yöng yīö inrē; im Tēv Chu, Tēv yīö inrē.  
18Yihtöre ngaich Mariā aṅ Mektelā nö ve-eny nang yik mahaköp, tö ò nö 
meukkūö ngam Mā, tö Ò inrē nö ṙô tö në nö in ò.  

Meūkö Tö Yik Haköptöre 
(Mt 28.16-20; Mk 16.14-18; Lk 24.36-49) 

19Ngaich hē e nö harap, im ranehtökūö minë tö sat sumkam öphakkūö nuk 
inkūp, i chūök yik mahaköp, pòn pa-ekūö tö yik Yahūti; yihtöre Ang Yēsū, 
ngaich söklöre nö ellōn cha; nö ngö ṙô tö cha, Kumchikṙen yēḵ in yīö. 
20Keuheūthëṙô Anga-aṅ tö e, ngaich hameuktö eltīre, elkëlre inrē nö in cha. 
Lökten yik mahaköp nö ṙāmölōn, hē cha nö meuk ngam Mā.  
21Ngaich hēk Ang Yēsū nö ngö ṙô tö cha, Kumchikṙen yēḵ in yīö. Sā ngam 
Yöng nö tīnngen Chu, ngatī Chū-ö tīnngen yīö.  
22Keuheūthë ṙô Anga-aṅ tö e, uhômnyökui cha Anga-aṅ tö e, nö ngö ṙô tö 
cha, Kē ngam Töhet Fanöinylö yin.  
23Vē tö-aṙēlöng tökööl tö yīö, aṙēlöngö cha-a nö ngaich; vē tö haköpi tökööl 
tö yīö, haköpiyö anū-ö nö in cha.  

Yēsū Nāṅ Tômös 

24Rö-ö pöri ang Tômös, ök aṅ i yik tö nët sīön, ök tö Titimös invëka, nö hol 
cha, hē Yēsū nö yih.  
25Lökten yik tahëng mahaköp nö ngö ṙô tö ò, Meuk Ök Mā in īhö taheui. Ngö 
ṙô pöri anga-aṅ tö cha, Yē chu öt meuk chūökkūö nuk kīny eltī Ò, sëphöt 
kuntīre inrē i kūö nup chūökkūö nuk kīny; sëphö tīre inrē i elkël Ò, hö-ö chin 
hòṅ ṙātö ellōnre.  
26Unôichrit töhëvhör sumkam hēk, yik mahaköp nö el patī, in cha inrē 
Tômös. Yihtöre Ang Yēsū höng löphakkūö nuk inkūp; söklöre ngaich nö ellōn: 
ngaich ngö ṙô Kumchikṙen yēḵ in yīö.  
27Ngaich ngö ṙô Anga-aṅ tö Tômös, Ṙēptö kuntīre man ihih; ngëichkö eltī 
Chu, ṙēptö tīre inrē, sëphöt tīre i elkël Chu. Um öt mikahavö; ṙātö ellōnre 
pöri.  
28Ngaich ngö ṙô Tômös, nö sapṙô Ò, Mā Chu, Tēv chu inrē!  
29Ngaich ngö ṙô Yēsū tö ò, Kūöre man me-eṅ ngaich meūkö Chu, ngaich öm 
ṙātö ellōnre röh? Tökôlò yip cha-a, yip töt mameuk, ngaich nöng ṙātö ellōnre.  

Chööḵ-nyö Ngih Līpöre 

30Pōyen nup tahëng minkahngö tī Yēsū nö i kūö yik mahaköp, nup töt 
kūichiyö nö i mat ngih līpöre.  
31Kūichyö pöri në, hòṅ yīö ṙātö ellōnre tö Yēsū nö Kristū, ngam Kūön ngam 
Tēv, hòṅ yīö inrē, lökten im ṙinātö ellōnre i Mine-eny Ò, öi nômuvö.  

T. Yôhan 21 

Meūkö Tö Yik Tö Sattak Mahaköp 

1Unôich hēk Ang Yēsū nö hameuktöre nö i yik mahaköp nö ip mai Tipēriös. 
Ngö inlahen Anga-aṅ nö hameuktöre;  
2Hēḵ Sīmōn Pītör yik umuh; Tômös inrē ök tö Tītimös invëka, Netenīel ök aṅ 
Kānā i Kelelī, nak kūön Sepetī, nët tak nak tahëng inrē mahaköp.  
3Ngö ṙô Sīmōn Pītör tö cha, Kiröönngöre chin el mai. Ngaich ngö ṙô cha-a tö 
ò, In meh in īhö inrē. Kiröönngöre cha-a, ngaich yôklö nö el kupòk; ngaich im 
hatööm cha-a nöng öt pô-òv.  
4I hanatlö ngam peuheū, sökhaka Ang Yēsū nö i kuyāyö; rö-ö pöri cha-a nö 
akahakūö tö Ò nö Yēsū.  
5Ngaich ngö ṙô Yēsū tö cha, Yī-ö nyīö; nya-aṅvkūö öi yih? Ngaich ngö ṙô cha-
a nö sapṙô Ò, Hö-ö.  
6Ngaich ngö ṙô Anga-aṅ tö cha, Kavalngö ngam inhāṅl, lāhāmö ngam kupòk; 
ngaich pô-òvö yī-ö min. Kavalhang cha-a ngaich; ngaich öt kô nö tūökö e, 
kūö ṙôken nuk kāḵ.  
7Ngaich ök mahaköp, ök hanāngenlōn Yēsū, nö ngö ṙô tö Pītör, Ngam Mā An. 
Ngaich hē Sīmōn Pītör nö hāngan nö ngam Mā, kafanlöre anga-aṅ ngaich; pò 
ò sin nö öt hilāṙu; ngaich sūtöre nö el mai.  
8El kun kupòk pöri yik tahëng mahaköp nö kuhēt, nö tūök ök inhāṅl, nö 
tööḵlö tö kāḵ. Öt marô-òiny cha-a, höng taneui anāi tasöm rô-òiny.  
9Hē cha nö ngaich nö el tanyô, ngaich meuk nuk ta-ök kūö tameūyö cha-a; 
kāḵ nuk i kūö e, ròtī inrē.  

10Ngaich ngö ṙô Yēsū tö cha, Kētö nup pôre yin kāḵ.  
11Yôklö ngaich Sīmōn Pītör, ngaich tūökhöt ök inhāṅl nö el tanyô, tööḵlö tö 
tökiröng kāḵ, hēngòng taneui anāi lūöi tum nòng. Öt takaich ngam inhāṅl, 
pòrô anū-ö nö pōyen.  
12Ngaich ngö ṙô Yēsū tö cha, Ta-ih; nyā yin. Öthĕng tak tö yik mahahöp, tö 
hòṅ hatönan, nö ngö, Achīö Öm Me-eṅ? Pò cha nö akahakūö tö Ò nö ngam 
Mā.  
13Yihtöre Ang Yēsū; ngaich kēḵ ṙòtī, ngaich kē-ĕkūö cha; ngatī inrē tö nuk 
kāḵ.  
14Linūöi heuh Yēsū an angū-ö, nö hameuktöre nö i yik mahaköp, unôichrit 
chanôhòl Ò, nö ṙā-ang i yip tökapah.  

Yēsū Nāṅ Pītör 

15Keuheūthëkūö cha-a nö nyā, ngaich ngö ṙô Yēsū tö Sīmōn Pītör, Sīmōn, me-
eṅ kūön Yôna; mööḵlö hanāngenlōn öm tö Chu, tö vē? Ngaich ngö ṙô anga-aṅ 
tö Ò, Hòṅ; Mā; akahalōn Man tö chu hāngenlōn tö Meh. Ngaich ngö ṙô Anga-
aṅ tö ò, Ha-aṅlö në kun pököre Chu man.  
16Ngö ṙô hēk Ang-aṅ tö ò, im innët heuh, Sīmōn, me-eṅ kūön Yôna; 
hāngenlōn öm tö Chu? Ngaich ngö ṙô anga-aṅ tö Ò, Hôṅ; Mā; akahalōn Man 
tö chu hāngenlōn tö Meh. Ngaich ngö ṙô Anga-aṅ tö ò, Meukkö në pököre 
Chu man.  
17Ngö ṙô Yēsū tö ò, īm linūöi heuh, Sīmōn, me-eṅ kūön Yôna; hāngenlōn öm 
tö Chu? Haṙivlōn ngaich ang Pītör, pòn linūöi heuh ṙô Ò, nö ngö, Hāngenlōn 
öm tö Chu? Ngaich ngö ṙô Pītör tö Ò. Mā! Tökeuheūttöre mikahlōn Man; 
akahalōn Man, tö chu hāngenlōn tö Meh. Ngaich ngö ṙô Ang Yēsū tö ò, Ha-
aṅlö në pököre Chu man.  
18Tökô-ò ṙô Chin tö meh, Hē meh misī ayal, kahngenre me-eṅ kafanlöre; 
kiröönngöre inrē ip kū-ö lōn meh. Yē meh pöri min ngaich köṅny, hateutnyö 
minë këlre min me-eṅ; ngaich kafānö min tö tahëng tak; kēḵngen meh inrē ip 
töt kū-ö lōn meh.  

19Ṙô Yēsū an angū-ö nö hameuktö inlahen kinpaha ò, nö ha-öiny ngam Tēv. 
Keuheūthë ṙô Yēsū tö e, ngaich ngö ṙô tö ò Tā-a, tömrit Chu.  

Yēsū Tö Yik Tahëng Mahaköp 

20Havöölökūöre Pītör, ngaich meuk ök mahaköp, ök hanāngelōn Yēsū nö 
tömrit cha; ök maharônlöre nö in Ò, hē ök nyinā-aṅ, ngaich ngö ṙô, Mā; achīö 
ap kamëḵngen Meh?  
21Höng meuktöre Pītör tö ò, ngaich ngö ṙô tö Yēsū Mā; Sitih min ngòh tarik 
ngòh?  
22Ngaich Yēsū nö ngö ṙô tö ò, Yē Chu lōnuvö tö ò nöngngöh hanöng saha 
yanīhih Chu, asuh öng angū-ö nö in meh? Ta-a tömrit Chu man me-eṅ. 
23Ngaich a ngū-ö nö hāngö tö yik hol cha, tö ò anga-aṅ mahaköp nö töthōḵ 
nö kapah. Rö-ö pöri Yēsū nö ṙô-òv tö ò nö töthōḵ nö kapah, tön höng ngö ṙô. 
Yē Chu lōnuvö tö ò nöngngöh hanöng saha yanīhih Chu, asuh öng angū-ö nö 
in meh?  
24Anga-aṅ ön ngòh mahaköp ameūkö në taṙòkhöre, kūichngö u inrē. 
Akahalōn īhö tö ngam aheūkö ò nö tökô-en.  

Manāngörit Ngam Līpöre 

25Pōyen nup inrē tahëng tī Yēsū, kūichi öre anū-ö nö ṙòkhöre, ngaich öt kô 
ngih panam, tö lōn chu, nö chūök nup līpöre tökūichiyö.  

Inlahen 

Inlahen 1 

1Ngam mu-urĕh līpöre kahūich chu, Ō Tĕ-òfilös, inlahen Yēsū nö la-evṙen, 
ane inrē haköphöti.  
2Söl ngam sakāmö hē Ò nö kēḵlöngö; keuheūthëṙen Anga-aṅ, lökten im Töhet 
Fanöinylö, nö kētö chöngö yik tanīnöṙô tö katöllöngö tö Ò.  
3Yik tö hameukhumat tö Ò nö aṅ, unôichrit kanihngen Ò, nö pōiyen 
minkahngö; meūkö tö cha nö fën anāi tum sumkam; nö ṙôtö inlahen ngam 
pūlngö ngam Tēv.  
4Hamūltöre nö in cha; ngaich sōten cha Anga-aṅ nö kiröönngöre, nö ṙā-ang 
Yerūsalem; höngkökūö ngam kinlēḵngô ngam Yöng pöri, ngam ahang yīö in 
Chu.  
5Pò Yôhan nö aṅtī tö mak nö vōk; aṅtī tö ngam Töhet Fanöinylö pöri yī-ö min 
vōk, öt ṙōl töre sumkam.  

Kēlöng Yēsū Nö El Halīöngö 

6Lökten hē cha nö hamūlöre, ngaich ngö ṙô nö hatönan, Mā; ngaich Öm 
töngamuh havantö ngam pūlngö in Israĕl?  
7Ngaich ngö ṙô Anga-aṅ tö cha, Rö-ö yin yī-ö hōtu akahalōn tö ṙētak, hēk hē, 
ngam mī-im chöngö ngam Yöng.  
8Teūngen pöri min yī-ö tö kanô-òṅ, hē ngam Töhet Fanöinylö nö i kui yīö. 
Ngaich yī-ö min ameūken Chu, i Yērusalem, keuheūtngöre chūök i Yūtā, 
Samariā, ane inrē söl ip manā-angkūö ngih pangam.  
9Keuheūthëṙô Anga-aṅ tö u, ṙòngmöng hötīöna cha-a, ngaich kēḵlöngö Anga-
aṅ, ngaich ök taṙul nö kēḵ An nö i kūö cha.  
10Hē cha nö ṙòngmö haköpmatre nö el halīöngö, tö chanūhu Ò; nët tak nak 
tarik samökhaka nö ranghen cha, tö isōhö hilā; nak tö ngö ṙô,  

11Yī-ö tarik aṅ Kelelī; kūöyòh öi höng sökhaka, hatīönkö el halīöngö? Ngatī 
yanihih ön ngòh Yēsū min, ngam tö kēḵlöngö nö el halīöngö, nö ṙā-ang in 
yīö, sā mat yīö meūkan nö yônlö nö el halīöngö.  

Mi-i Chuök Yūtā 

12Havantöre ngaich cha-a, nö i Yerūsalem, nö ṙā-ang kui ap rôngö Ôliv, ap 
töröhta nö i Yerūsalem, höng rô-òlkūö kinröönngö hē el töhet sakāmö. 
13Ngaich hē cha nö yih, yòhlö cha-a ngaich nö el öp lātulöng urôhò, i chūök 
cha nö höngngöh, hēḵ Pītör, Yôhan, Yāköp, Antaru, Filip, Tômös, Partòlòmai, 
Mëtiv, Yāköp ök kūön Alfāi, Sīmōn Sēlòt Yūtā inrē ök kūön Yāköp.  
14Ṙòkhöre cha-a vē nö hamūlöre, kamnipkūö nö ve-ekūötēv, holtö yik kikānö, 
Mariā inrē ök yöng Yēsū kikānö, tö yik kahëm Ò inrē.  
15Lohten nö hēngòng nët anāi yik tömaṙôngö nö hamūlöre; hē e Pītör nö 
söklöre nö ellōn cha, ngaich ngö ṙô tö cha,  
16Kahōlö; tö hòṅ keuheūtiṙen ṙô an ngam Töhet Līpöre, ngam ṙô ngam Töhet 
Fanöinylö nö urĕh nö löknyö elvāng Tāvit, tö inlahen Yūtā, ök mahachōkūö 
yik kameḵeṅ Yēsū.  
17Pòn kaheuktu anga-aṅ nö in hī; ngaich nö teūngen tö kintölöre nö i ngih la-
en hī.  
18(Anga-aṅ ngòh tarik mahavah panam nö ṙāi tö nuk raneushö ötlanöökö; 
ngaich lāinylörit nö suktöre, lakukköṅnykūö, ngaich talīnköṅny nuk aṅ ellōn 
ò.  
19Ngaich ṙòkhöre yip mī-iyöng Yerūsalem nö akahalōn tö e; tön i ëlô cha, ap 
panam nö kaheūkö nö Akeltama, ngam tö ngö, Panam Mahām.) 
20Pòn ngö kinūichngö nö i mat öp līpöre Salmai, Hökngen ngam elyöngö ò nö 
ötkôlò, ane inrē un tarīku mī-iyöng in e; hēk ngö öp inrē, Hökngen ngam 
inyōmö in ò nö kē-ĕ tö tahëng.  
21Lökten i yip tarik hamòl hī, i rô-òten ngam Mā Yēsū nö havötköre nö in hī,  

22Hēten tö ngam vinôkö tī Yôhan, söl im sakāmö hē Ò nö kēḵlöngö, nö ṙā-ang 
in hī; hòṅ hĕng taka öp tö cha, vame-eny ngam invanlö Ò, nö hol hī.  
23Ngaich nët tak nak töhalāḵnyu tö cha; nāṅ Yôsĕf ök tö Parsapas, Yustös 
invëka inrē; nāṅ Mātī.  
24Ngaich ve-ekūötēv cha-a, nö ngö ṙô, Ō Me-eṅ Mā, tö akahalōn tö ellōn 
taṙòkhöre tarik; hĕng tak hameukti Man i nāṅ tö nët tak, töp katöllö Meh.  
25Nö kamëḵ ngih chūök i ngih la-en tanīnöṙô, ngam töṙā-ayö tö Yūtā, hòn 
chuh im chūökre anga-aṅ.  
26Ngaich cha-a nö kalah taneūngen; ngaich Mātī nö teūngen; ngaich kaheuktu 
anga-aṅ nö i yik tö kahuk sīön tak tanīnöṙô.  

Inlahen 2 

Taneung Tö Ngam Töhet Fanöinylö 

1Hē sanölta ngam sakāmö Pentĕkòstē nö yih, hamūlöre cha-a nö hĕng kang 
chūök,  
2Ngaich hönglūk ök ṙô löktö el halīöngö, tö sā tökumtö tökalēḵ kuföt; 
hatööḵlö ngam patī angū-ö i chūök cha nö ūichhaka. 
3Ngaich meūkö tö cha nuk litāk kö kahĕng, nö sā tameūyö; kö teungtöre anū-
ö nö i kui cha.  
4Ngaich tööḵlö cha-a tö ngam Töhet Fanöinylö, ngaich kaknyöre tö ṙô tahëng 
ëlô, sā tī ngam Töhet Fanöinylö nö kētö ṙô cha.  
5Yahūti yik umuh, tö pa-ekūö tö ngam Tēv, aṅ i nup taṙòkhöre panam elkatòh 
ngam halīöngö, mī-iyöng Yerūsalem.  
6Ngaich hē ngih ṙô nö hāngö, yihtöre ngaich yik tömaṙôngö, ngaich uṙeh; pò 
cha nö kö hang ṙô cha, nö ṙôtö ëlô cha.  
7Ngaich ṙôkhöre cha-a nö pōyen pinngangkūö nö ngö ṙô. Röh aich vē nö tö ṙô 
tö ëlô, aṅ Kelelī?  
8Sitih öi hang ṙô cha, nö kö ṙô tö ëlô hī; 

9Aṅ Pārtī, Mīt, Ēlam, mi-iyöng Mesapotamī, Yūtā, Kapatosiā inrē; aṅ Pòntös, 
Asi inrē;  
10Pruki, Pampuli, Aikup, aṅ Lipyā lā Kurĕnī, mi-iyöng Rōma, Yahūti, tö vītu 
nö Yahūti inrē,  
11Aṅ Krētĕ, Arapī inrē, hang ṙô cha in, nö ṙôtö ëlô hī, minhôiṅyö la-en ngam 
Tēv.  
12Ṙòkhöre cha-a nö ureh, öt akahalōn inrē; ngö ṙô cha-a tö höö, Asuh öng 
ngih töngatī?  
13Rēvre pöri yik tömiyëḵṙô, nö ngö. Tööḵngen yin tö tufömngöre vāin.  

Ṙô Pītör 

14Söklöre pöri ang Pītör, nö holtö yik tö kahuk sīön; ngaich hūḵnyôre nö ve-
ekūö cha, nö ngö ṙô, Yī-ö tarik aṅ Yūtā, yī-ö taṙòkhöre inrē mī-i Yerūsalem; 
akahalōn yin yēḵ tö ngih; hangihtöre inrē tö ṙô chu.  
15Tön rö-ö yin vē nö mihiyōi, nö sā lōn yīö; ṙòngmö machūötörköṅny ṙô ön 
ing sakāmö.  
16Tön ngih ṙô ök pròfĕt ön ngih, Yôĕl,  
17Ngö ṙô An ngam Tēv, Ip manā-aṅ sakāmö min ṙöstö ngam Töhet 
Fanöinylöre Chin min i kuī-taṙòkhöre tarik; ngaich yip kūön yīö, kikōnyö 
kikānö inrē min nö mikahten; yip tö-ayal tarik yīö min nö meuk tö meūkö; 
yip tö köiny tarik yīö min inrē nö heūv haneūvö.  
18I kui yip töhakövö, mahalanṙen Chu, kikōnyö kikānö inrē, ṙöstö ngam Töhet 
Fanöinylö min Chu-ö, i nup sakāmö anū-ö: ngaich cha-a min nö mikahten.  
19Ngaich Chū-ö min hameuk tö pinngangkūö, lātulöng el halīöngö; 
minkahngö inrē, lātaṙeū ing panam, mahām, tameūyö inrē, lul, hahanusngö 
inrē.  
20Vīngöre min ngam tavūöi nö sinngūlö; vīngöre ngam chingëṅt inrē nö 
mahām, urēhĕkūö yanihih ngam sakāmö ngam Mā, ngam tökiröng tö-eūnyu 
sakāmö.  

21Ngaich mīnö yip mahavëkö Mine-eny ngam Mā Tēv nö hayöökaṙen,  
22Yī-ö tarik aṅ Israĕl; hang ṙô chu yin; tö Yēsū ngam aṅ Nāsaret, ngam tarik 
tö hameuktuvö tö ngam Tēv nö in yīö, lökten i nup minhôiṅyö la-en, 
pinngangkūö, minkahngö inrē, tī ngam Tēv nö lökten in Ò, el ṙôngö yīö, sā 
mikahlōn yīö.  
23Anga-aṅ tökē-ĕ, sā ngam töha-ehangen inlēnngenre tö ngam Tēv; ngaich 
harātu tö yīö, fëlö inrē, nö lökngö eltī yip tötlöök tarik; 
24Ngam töhachohlöngö tö ngam Tēv, ṙānyuvö ṙā-ang im chanökö kinpaha; pò 
Ò nö öt haköpö tö e.  
25Pò Tāvit nö ngö ṙô tö inlahen Ò, Meuk ngam Mā Tēv Chin nö örheūheu nö i 
kūö Chu; pò Ò nö lāhāmö Chu, lökten Chu öt hanlöinyken.  
26Lökten Chu ngaich ṙāmö ellōn; ṙôtö ṙanāmölōnre inrē ngih litāk Chu. Ngih 
alaha Chu min inrē nöngngöh nö im mineūka.  
27Pò Meh öt ṙāngö ngih nômö Chu nö el Chūök Tökapah; ötrēhĕn Öm 
halöngngen ngam Töhet Meh nö meuk chinhūngö.  
28Mikahtö lōn Chu Man ngaich tö ngam talöökö nômö; hatööḵngen Chu min 
inrē tö ṙanāmölōn i kūö Meh.  
29Kahōlö; kô-òren chin öt piyū-u ṙô tö yīö tö ök muvöhngö hī, Tāvit; tö ò nö 
ngaich nö kapah, ūliyö inrē: holtöṙah hī ngam anūlö ò inrē, ing töngamuh.  
30Pò ò nö pròfĕt, akahalōn inrē tö ngam Tēv nö kilēḵngôre nö in ò, tö öp 
lamökngörit ò min nö ha-ūichlöngö nö el kantēra ò;  
31Meuk ngih mū-unôich anga-aṅ; ngaich ṙôtö invanlö Kristū, tö Ò nö öt ṙā-
ayö nö el chūök tökapah; öt rēhĕn ök alaha Ò nö chahū-uyö.  
32Anga-aṅ ngòh Yēsū töhacholöngö tö ngam Tēv; ṙòkhöre in ihö vamënyen Ò.  
33Ngaich yih töngamuh nö hapōilöngö nö lāhāmö ngam Tēv; ngaich nö 
teūngen tö ṙô ngam Yöng, nö kilēḵngôre tö ngam Töhet Fanöinylö; ṙösten Ò 
Anga-aṅtöngamuh, ngam maheuṅk yīö, ahang yīö inrē.  

34Rö-ö an nö Tāvit yamônlö nö el halīöngö; pò ò anga-aṅ nö ngö ṙô, Ngö ṙô 
An ngam Mā Tēv tö ngam Mā chu, Ūichngöre Man lāhāmö Chu;  
35Hanöng saha tī Chu vītö yip tökunyahaṅelmat tö Meh, nö ranöönö röön 
Meh.  
36Lökten hökngen vē taṙòkhöre aṅ patī Israĕl nö akahalōn takô tö ngam Tēv 
nö vīlen Ò, nö hĕnghöre Mā, Kristū inrē, ngòh Yēsū harātö yīö.  
37Ngaich hē cha nö hāngö e, ngaich lòkngöre ellōn cha-a; ngaich ngö ṙô tö 
Pītör, tö yik tahëng inrē tanīnöṙô, Kahōlö; Sitih öi min?  
38Ngaich ngö ṙô Pītör tö cha. Havöötö ellōnre yin vōkö inrē, yī-ö ṙòkhöre, i 
Minë-eny Yēsū Kristū, nö inṙēlö nup tökööl yīö, ngaich yī-ö min teūngen tö 
ngam inlōnti aṅ i ngam Töhet Fanöinylö.  
39Pòn lamöö in yīö ngam kinlēḵngô, i yip kūön yīö inrē, i yip taṙòkhöre inrē, 
yip töhavëtu min tö ngam Mā Tēv hī, nö in Ò. 
40Ṙōlö ṙô inrē Pītör nö iṙuhöṙô, nö ngö ṙô tö cha, Hayöökenre yin i ngih 
tötlöök tūmö.  
41Ngaich yik hamôḵòṅ ṙô ò nö vōkö; ngaich hē ök sakāmö angū-ö; nö lūöi 
köṅny yik tarik töṙūötuṙen nö in cha.  
42Ngaich cha-a nö kamnipkūö nö im inköphöti tö yik tanīnöṙô, i innôlö, i 
finòkö rôti, i vine-eṅkūötēvinrē.  

Inlāhen Yik Ṙamātö Ellōn Re 

43Ngaich ṙòkhöre cha-a nö pa-ekūö: pōyen nuk inrē pinngangkūö, minkahngö 
inrē, tī yik tanīnöṙô.  
44Ṙòkhöre yik ṙamātö ellōnre nöng mūl, höng hēngö inlānen inrē.  
45Inyihngö nuk inlānenre cha-a, ngaich katölhö kūöre nö ṙòkhöre, sālōn ngòh 
tö hĕng tak tarik.  
46Örheūheu nö kamnipkūö nö hamūlöre, nö el ngam töhet chūök; fòk ròtī 
inrē nö i patī; nya-aṅvkūö cha-a nö holtö ṙanāmölōnre, hēngö lōn inrē.  

47Ha-öiny ngam Tēv; aheukhuvö tö taṙòkhöre tarik. Ngaich ngam Mā Tēv nö 
ṙūötö ṙôngö cha, i tum sumkam, yik mī-im inyööken.  

Inlahen 3 

Lööken Ök Tökaròk Tarik 

1Ngaich nāṅ Pītör, nāṅ Yôhan, nö chuh el ngam töhet chūök, hē el ṙētak vine-
eṅkūötēv, i tö lūöi köṅny ṙô.  
2Ngaich hĕng taka ök umuh tarik tökeuntu, tökaròk ök nö ṙā-ang ellōn 
yöngre, ök töṙātu nö i kūö inkūp ngam töhet chūök; öp Tövai ngö invëka; nö 
havëkökūö yip kumhēthötre nö el ngam töhet chūök.  
3Ngaich meūkö nāṅ Pītör anga-aṅ, nāṅ Yôhan, nö ṙòngmö kuhēthötre nö ël 
ngam töhet chūök; ngaich havëkökūö cha. 
4Ngaich Pītör nö haköpmatre nö in ò, Yôhan inrē, ngaich ngö ṙô, 
Ngëichkökūö ai.  
5Ngaich ngam tarik nö hangihtöre, meukkenre nö teūngen nö in cha.  
6Ngö ṙô pöri Pītör, Öt īnu chin tö rupīö, humlum inrē; kē-ĕkūö meh pöri chū-
ö töp mī-in chu. Choholre man, kiröönngöre i Mine-eny Yēsū Kristū, ngam aṅ 
Nāsaret.  
7Ngaich kēḵ ök lāhāmö anga-aṅ kël ò; ngaich hachohlen ò. Ilööṙen ngaich 
nuk kalröön ök tarik, tö nuk linkölngö ò inrē, nö ngëḵ.  
8Ngaich tisòklöre anga-aṅ, söklöre, ngaich kiröönngöre. Ngaich kuhēthötre nö 
hol cha, nö ël ngam töhet chūök; kiröönngöre, tisôköre inrē, nö ha-öiny ngam 
Tēv.  
9Ṙòkhöre yik tarik nö meūkan nö kiröönngöre, nö ha-öiny ngam Tēv.  
10Ngaich akahakūö cha-a tö ò nö amūichhak sin nö i kūö öp Tövai Inkūp 
ngam töhet chūök, nö havë-a; ngaich cha-a nö uṙeh, pingangkūö inrē, tö 
inlahen ò nö ngaich.  

Ṙô Pītör Nö-el Ök Töhet Chūök 

11Ngaich haköpngöre anga-aṅ nö in nā Pītör, nāṅ Yôhan; ngaich ṙòkhöre yik 
tarik nö faltöre nö in cha, nö ël ök rittūi, ök tö Sòlòmön invëka, nö pōi 
pinngangkūö 
12Ngaich hē Pītör nö meūkö e, ngaich ngö ṙô anga-aṅ tö yik tarik, Yī-ö tarik 
aṅ Israĕl, kūöyòh öi pingangkūö i ngòh tarik? Kūöyòh öi inrē haköpmatre tö 
ai, ai sā mī-ip kanô-òṅre, lanöököre inrē, ai tī-iv tö ngòh tarik nö 
kiröönngöre?  
13Ngam Tēv Aprahām, Tēv Isak, Tēv Yāköp, Tēv yik muvöhngö hī inrē, nö 
hapōilö ngam Kūönre Yēsū, ngam tö kē-ĕyö tö yīö, ngaich mahayö nö i kūö 
Pailĕt, hē ò nö ṙāngen Ò lang.  
14Ngaich pöri yī-ö mahngen ngam Töhet, ngam Tölöök inrē; ngaich havëkö 
ök famël tarik nö kētu nö in yīö.  
15Ngaich fëlngö ngam löknnyö nômö, ngam tö hachohlöng nö ngaich tö ngam 
Tēv; ihö in ṙòkhöre mameūkö e.  
16Ngaich lökten imikah im mine-eny ò nö ngëḵ ngòh tarik, ngòh maheuṅk yīö 
töngamuh, mikahlōn yīö inrē. Ngam mikah lamökten in Ò, kamëtö lanööken 
ò takô, nö i kūö yīö ṙòkhöre.  
17Kahōlö; akahalōn chin tö yīö, kūö ötmikahre, öi ngatī la-en; ngatī inrē yip 
mākūö yīö.  
18Ngaich ngam Tēv nö ngatī nö hateungngö ngam hameuktö Ò nö lā-urĕh, nö 
löktö elvāng yik pròfĕt, tö ngam Kristū Ò nö tökihngen.  
19Lökten yin havöötö ellōnre, havantöre inrē; hòṅ nup tökööl yīö nö sīchiyö, 
hòn ṙāngö i kūö ngam Mā Tēv nö yih öp ṙētak munfōvö. 
20Hòṅ Ò nö tīnten Kristū, ngam hachöngten Ò tö pòkūö yīö, Ang Yēsū, 
21Ngam kahëḵ ngam halīöngö, hanöng saha inlööktö nup taṙòkhöre, nup ṙô 
ngam Tēv, nö löktö elvāng yik töhet pròfĕt Ò, hēten tö ranehlö ngih panam. 

22Ngö ṙô inrē Môsös, Hĕng taka öp min pròfĕt vahīlö ngam Mā Tēv nö in yīö, 
aṅ i yip hol yīö, tö sā chu. Anga-aṅ min ahang ṙô yīö, i nup taṙòkhöre, töng 
ṙô Ò min tö yīö.  
23Ngaich ngòh töthamang ṙô öp pròfĕt min, fëli mīnö nö ṙā-ang i yip tarik.  
24Ṙòkhöre yip pròfĕt, löktökūö in Samuĕl, söl i yik mū-unôich inrē, i tum tak 
ṙô yik tö ṙô-òv; ahangkö inlahen në sakāmö, cha-a.  
25Yī-ö yin, kūön yik pròfĕt, kūön ngam kinlēḵngô ngam Tēv inrē, nö i yik 
muvöhngö yīö, nö ngö ṙô tö Aprahām, Ip kūön meh yin min nö kôlò, vē 
taṙòkhöre aṅ ngih panam.  
26Pò ngam Tēv nö vīlö ngam Kūönre, ngaich tīnten Ò nö urĕh nö in yīö, nö 
hakôlò yīö nö havööngökūö yīö, ṙā-ang i nup tökööl yīö.  

Inlahen 4 

Ikūö Kamhôka Ang Pītör Nāṅ Yôhan 

1Ngaich hē cha nö ṙònghöichṙô nö ve-ekūö yik tarik; ngaich yihtöre nö in cha 
yik mākūö kūönṙô, ök yōm ök töhet chūök, yik Satukī inrē; 
2Kunyahaṅlōn cha-a; pò cha nö haköp tö yik tarik, ngaich ahānga inrē tö 
ngam invanlö ṙā-ang i yip tökapah, nö lökten in Yēsū.  
3Ngaich öpngökūö cha, söl im huṙöich; pò e nö ngaich nö harap.  
4Maṙôngö pöri yikhamang ṙô yik tanīnöṙô, ngaich ṙātö ellōnre; ngaich yik 
tarik lohten nö taneui köṅny tum tak.  
5Ngaich im huṙöich, yik yöngṙen, yik mākūö, tö yik kamūich inrē, hamūlöre 
nö i Yerūsalem.  
6Umuh inrē Annas, ök mākūö kūönṙô, Kaifas, Yôhan, Aleksantör inrē, yik 
töng mak alaha ök mākūö kūönṙô inrē.  
7Ngaich hē cha nö asöklen cha nö ellōn, ngaich ngö ṙô nö hatön, Asuh ap 
chöngö yīö? Hēk, i mine-eny chīö, öi la-evṙen tö u?  
8Ngaich īnu Pītör, tö ngam Töhet Fanöinylö; ngaich ngö ṙô tö cha, Yī-ö 
yöngṙen vē tarik, yī-ö mākūö inrē;  

9Yē ai töngamuh kahòkkaṙen kūö ngam tölöök la-en ai, i ngam tötkalēḵ alaha 
inrē, töp lökten ngam tarik nö lööken;  
10Akahalōn yin yēḵ ṙòkhöre, yī-ö inrē taṙòkhöre aṅ Israĕl; tö ò nö lökten i 
Mine-eny Yēsū Kristū aṅ Nāsaret, ngam harātö yīö, ngam töhachohlöngö tö 
ngam Tēv nö ṙā-ang i yip tökapah, lökten in Ò ön ngòh tarik nö sökhaka nö i 
kūö yīö, nö lööken. 
11Anga-aṅ An ihong tö sōḵovö tö yīö, yī-ö mamānö; ngam tövītu nö yöngkūö 
sinkeukngö.  
12Öt tahëngu chūök inyööken; pòn öt rēhĕn nö tahëng Mine-eny, elkatòh 
ngam halīöngö, tö kētu nö i tarik öp löklen hī hayöökaṙen.  
13Ngaich hē cha nö meuk ötpinhë-eṅkūö nā Pītör, nāṅ Yôhan; ngaich 
akahalōn tö cha nö tötmahaköp, tötakaha inrē nö tarik; ngaich uṙeh cha-a; 
ngaich cha-a nö akahalōn tö cha nö mī-in Yēsū sin.  
14Ngaich meuk ök tarik cha-a nö sökhaka nö in cha, ök tölööken nö ngaich; 
ngaich öt huveū-eu ṙô cha-a tö e.  
15Hē cha pöri nö kunyī-inyre, nö ṙā-ang i yik kamhôṅka ngaich ve-ekūöre 
cha-a, nö ngö ṙô,  
16Sitih tī öi min tö nāṅ tarik? Tön kô ngam minkahngö la-en cha, nö 
hameuktuvö nö i vē taṙòkhöre mī-i Yerūsalem; öt kô in mahngö e.  
17Hòṅ e pöri nö öt ṙūhöinyre nö i vē tarik; ta-a, töi pinheṅ-eṅlkūö cha, hòṅ 
cha nö töngamuhangen nö öt mumkahten tarik tö ngih Mine-eny.  
18Ngaich cha-a nö havëten cha, ngaich tahngen cha nö mumkahten, un rēhĕn 
nö haköphöti nö i Mine-eny Yēsū.  
19Ngö ṙô pöri nā Pītör, nāṅ Yôhan, nö sapṙô cha, Öp yòh öp töhuveū nö i kūö 
ngam Tēv, ngam hinang ṙô yīö, nö mötlö tö hinangṙô ngam Tēv; ngëichken e 
yin yēk. 
20Tön rö-övö in ihö kô öt ṙô-òv tö nuk maheuṅkre, ahangre inrē.  

21Ngaich hē cha nö ṙūönyôre nö pinheṅeṅlkūö cha; ngaich hökiṙen cha-a nö 
kiröönngöre, öt kôtökūö töp tīre nö öt hakôlò cha, kūö tarik; pòn ṙòkhöre yik 
tarik nö ha-öiny ngam Tēv, pòkūö ök töngaichngen.  
22Pò ök tarik nö saṙaklöngkūö samyeūheu tö töfën anāi, ök töhalankaṙen.  

Vë-elkui Re Yik Ṙamātölōnre 

23Hökiṙen cha-a nö kiröönngöre, ngaich yihtöre nö i yik holre; ngaich eūkö el 
nang cha nö ṙòkhöre tö ṙô yik mākūö kūönṙô, yik mā inrē tö cha. 
24Ngaich hē cha nö hāngö e, hamūlṙôre ngaich cha-a nö ve-ekūötēv, nö ngö 
ṙô, Ō Mā Tēv, vamīlö ngam halīöngö, panam, mai, nup taṙòkhöre mī-in u 
inrē;  
25Me-eṅ lamökten im Töhet Fanöinylö, Öm ngö ṙô, löknyö elvāng ök 
muvöhngö ih, Tāvit, ök kūön Meh, Kūöyòh aich vē tahëng mihëṅṙö nö tainy? 
Kūöyòh aich vē tarik nö lōntö chanök alaha?  
26Hatöököre yin vē rāchakūö ngih panam, hamūltöre inrē vē yöngṙen, nö lā-
al ngam Mā, lā-al ngam Kristū Ò inrē.  
27Pòn kô nö i ngih panam nö lā-al ngam töhet Kūön Meh Yēsū, ngam 
töhachāmö kui tö Meh, hĕnghöre Heròt, Pailĕt inrē, nö hol yip Tahëng 
mihëṅṙö, vē tarik Israĕl inrē, nö hamūlöre,  
28Nö kahang tīre tö ngam töhalēniṙen tö Meh, nö lā-urĕh.  
29Mā Tēv; ngëichkö tī cha nö pnë-elkūö, kē-ĕkūö vē kūönre Me-eṅ, hòṅ cha 
nö öt pinë-elkūö nö ṙô tö ngam ṙô Meh;  
30Hateutnyö këlre Me-eṅ inrē; halanken, hòn lökten i Mine-eny ngam Kūön 
Meh, Yēsū, nup minkahngö, pinngangkūö inrē.  
31Hē cha nö keuheūtô nö ve-ekūötēv, ngaich ök chūök cha nö hamūlöre, nö 
kayīna; ngaich ṙòkhöre cha-a nö tööḵlö tö ngam Töhet Fanöinylö; ngaich 
ötpa-ekūö nö ṙôtö nup ṙô ngam Tēv.  

Holkūöre Acha-a Tö Nuk Chehen Cha 

32Ngaich ṙòkhöre yik ṙamātö ellōnre nö hēngö ellōn, lōn inrē; öt hĕng tak tö 
cha tö ṙô-òv tö nup chehen nö chehen ò; ṙòkhöre pöri cha-a nöng hēngö 
inlānen.  
33Ngaich holtö minhôiṅyö yik tanīnöṙô nö eūkö invanlö ngam Mā Yēsū; 
pōyen inlōnti aṅ in cha-a inrē nö ṙòkhöre.  
34Öt hĕng tak tö cha tö hāṅten; pò yik tötaṙeū-euv, hēk yik töpatī-iv inrē nö 
inyihngö u; ngaich kētö nuk ṙāi nuk tö-inyihiyö;  
35Ṙātö u ngaich nö i röön yik tanīnöṙô; ngaich kö katölhökūö höö, sālōn ngòh 
tö hĕng tak.  
36Ngaich ang Yôsĕf, ök tökaheūkö tö yik tanīnöṙô, Parnapas, ngam töngö 
manah, Kūön Inṙamlōn; Lēvi ök nö tarik; aṅ Kuprös.  
37Panô-òṅvö anga-aṅ, inyihngö e ngaich; ngaich kētö nuk rupīö; ngaich ṙātö u 
nö i röön yik tanīnöṙô.  

Inlahen 5 

Nā Ananī Nāṅ Sappīrā 

1Hĕng taka ök umuh tarik, Ananī ök mine-eny ò, tök pihö ò inrē, Sappīra; i 
nyihngö inlānenre cha-a;  
2Ngaich ròngti hayunngö tö nuk ṙāi; (ök pihö ò, ök tö-akahalōn tö e;) ngaich 
kētö nup töròngti cha-a; ṙātö u ngaich nö i röön yik tanīnöṙô.  
3Ngaich ngö ṙô Pītör tö ò, Ananī; Sitih ang ngam Sātān nö hatööklö ellōn 
meh, öm hōtu minyôinyaṅ i ngam Töhet Fanöinylö, ngaich ròngti hayunngö 
tö ṙāi ök taṙeū?  
4Hē e nöngngöh, öt inlānen meh hòng angū-ö? Keuheūthë tī me-eṅ inyihngö e 
öt kanahanglōn meh hòng? Sītih ömeh ngatī lōn ellōnre?  
5Rö-ö man minyôinyaṅ i tarik, tön im Tēv. Höng hangtöre Ananī tö minë ṙô, 
fukngö ngaich nö kapah. Ngaich pa-ekūö cha-a nö ṙòkhöre, yik hamāngö e.  
6Ngaich yik ṙāl tarik nö haṙungngen ò; keūnan ngaich, nö ulngen ò.  

7Lūöi köṅny ṙô rô-angen, hē ök pihö ò nö kuhēthötre, öt akahalōn tök 
töngaichngen.  
8Ngaich ngö ṙô Pītör tö ò, Ve-eny nang chu man, yē nāṅ höng ngatī ṙôken 
ṙāitī inyihngö ök taṙeū. Ngaich ngö ṙô anga-aṅ, Hôṅ; höng ngatī.  
9Ngaich ngö ṙô Pītör tö ò, Kūöyòh an hĕngrelōn kalah ngam Töhet Fanöinylö 
ngam Mā Tēv? Yĕh meuk röön yip amulngö ök pihö meh, nö i kūö inkūp. 
Keunnyu man min tö cha.  
10Fukngö ngaich anga-aṅ nö ilööṙen, nö i röön Pītör; ngaich kapah. 
Kuhēthötre yik ṙāl tarik; ngaich kôtökūö tö ò nö kapah. Keunnyen ò cha-a 
ngaich, ngaich ulngen ò nö ranghö ök pihö ò. 
11Ngaich pōi pinheṅ-eṅkūö ngam māṅ; yik taṙòkhöre inrē hamāngö u.  

La-en Minkahngö Pinngang Kūö Inrē 

12Löktö eltī yik tanīnöṙô, nuk töpōyen minkahngö, pinngangkūö inrē, tī cha 
nö i yik tarik. Ngaich cha-a nö ṙòkhöre nö hēng mūl nö el ök rittūi Sòlòmön.  
13Öt hĕng tak pöri i yik tahëng tö hòṅ kalah nö hamūltöre nö in cha; eū-eu 
cha pöri yik tarik.  
14Ṙūötöre ṙôngö inrē yik ṙamātö ellōnre nö im Mā, hĕnghöre kikōnyö, kikānö 
inrē.  
15Ngaich uroh cha-a nö keunnyö yik tövahavö nö el talöökö, ngaich ṙāten cha 
nö el chamamre, chatrāi inrē pòn hōtu öp nyat Pītör nö hanyattökui yip rēvre 
tö cha, yĕn chööḵöng. 
16Maṙôngö yik inrē tarik yamihtöre, ṙā-ang i nup panam i chīṙö Yerūsalem, 
kumtö yik tövahav, yik tötkôlò inrē tötī tötlöök sī-ö. Ngaich ṙòkhöre cha-a nö 
lööken.  

Hakihtuṙen Yik Tanīnöṙô 

17Chohol alahare ngaich ök mākūö kūönṙô, ṙòkhöre inrē yik hol ò; yik töng 
Satukī; ngaich cha-a nö pōi kumnyahlōn.  
18Kēḵ yik tanīnöṙô cha-a ngaich; ngaich öpngökūö cha nö el kinlōngö.  

19Hĕng tak pöri ök ma-aṅhānga aṅ im Mā Tēv, lamöpnyökūö inkūp ök 
kinlōngö, tö hatööm; ngaich kēḵnyen cha; nö ngö ṙô,  
20Kuṙòh; söklöre yin, ṙô-òv el ngam töhet chūök yip tarik tö nup ṙô ngih 
nômö.  
21Ngaich hē cha nö hāngö e, kuhēthötre cha-a ngaich nö el ök töhet chūök, tö 
minlīlö peuheū; ngaich haköphöti. Yihtöre ngaich ök mākūö kūönṙô, yik hol 
ò inrē; ngaich havëtö yik kamhôṅka ṙòkhöre yik mākūö yik kūön Israĕl inrē; 
ngaich tīnngö kameḵeṅren cha nö el kinlōngö.  
22Hē yik tösökhak pöri nö yih, ngaich öt kôtökūö tö cha nö el kinlōngö. 
Havantöre ngaich nö ve-eny nang cha; nö ngö ṙô.  
23Löphakkūö ap kinlōngö, nö meūkö tö ih, nö ötpinlānguṙen; sökhak yip 
amahati nö i kūö inkūp. Hē ih pöri löpnyökūö e, ngaich öt hĕng tak maheuṅk 
īhö tö tarik, lātuhēt.  
24Ngaich hē ök yōm ngam töhet chūök, tö yik mākūö kūönṙô inrē, nö hang 
minë ṙô; pōihangen öt mikahlōn cha-a ngaich tö cha, töp lökngö e.  
25Ngaich hĕng tak ök yamihtöre, nö ve-eny nang cha, nö ngö ṙô, Sökhak yip 
tarik yīö nö el kinlōngö.  
26Ngaich kiröönngöre ök yōm ök töhet chūök, nö holtö yik tösökhak, nö kē-
ĕren cha; öt chökhutī pöri, pòn pa-ekūö tö yik tarik; pòn sōḵ nö kulëhe.  
27Ngaich hē cha nö kēten cha, ngaich asöklen cha nö i kūö yik kamhôṅka. 
Ngaich hatönö cha ök mākūö kūönṙô, nö ngö ṙô.  
28Samôten yīö in haköphöti i ngih Mine-eny. Yĕh meuk; ngaich yin yih tööḵöl 
tī tö Yerūsalem, tö ngam ṙô yīö haköphöti; öi hòṅ kētö kui ih tö mahām ngam 
tarik.  
29Ngaich ngö ṙô Pītör, yik tanīnöṙô inrē, nö sapṙô cha, Hòṅ hang chöngö 
ngam Tēv in, mööḵlö tö chöngö tarik.  
30Hachohlen Yēsū an ngam Tēv yik muvöhngö hī; ngam töfëli tö yīö, ngaich 
kilöllöngö nö i rōi chōn. 



2474 

 

 
   Nicobarese Bible 

© 2014, Bible Society of India. 
 

 
 

 

31Anga-aṅ hapōilö ngam Tēv nö lāhāmö Ò, nö Rācha, Mahayööken inrē; hòn 
kētö invöötö ellōn nö in Israĕl, inṙē-ĕl tökööl inrē.  
32Ihö in ameūkö u; ngatī inrē ngam Töhet Fanöinylö, ngam kahëtö ngam Tēv 
nö i yip hamang chöngö Ò.  
33Hē cha pöri nö hāngö e, ngaich cha-a nö ṙatngöre ellōn, ngaich hòṅ fëlngen 
cha.  
34Hĕng tak pöri, ök aṅ i yik kamhôṅka, samöklöre, Feresī ök, Kamliĕl ök 
mine-eny ò, mahaköptö chöngö, tömilēḵaṙen tö yik taṙòkhöre tarik; hōtö 
kine-eny yik tarik sin anga-aṅ, nö elkahôyö.  
35Ngaich ngö ṙô anga-aṅ tö cha, Yī-ö tarik aṅ Israĕl; haṙēmngenre yin i vē 
tarik, tö nup tī yīö tö cha.  
36Tön marô-angen ök Teūtas nö ngaich ök vamī-iṅlre nö mā. Maṙôngö yik 
tarik mahamūltöre nö in ò, lohten nö fënòng; yik tö fëli; ṙòkhöre inrē yik 
hamang ṙô ò nö pirāti, ngaich nöng tö rö-ö.  
37Unôichrit ò, ang Yūtā, ök aṅ Kelelī; hē kinṙeuk tum taka; maṙôngö ngahôṅ 
anga-aṅ tö holre. Kapah inrē anga-aṅ; ṙòkhöre inrē yik hamang ṙô ò, nö 
pirāti.  
38Ngö ṙô chin tö yīö töngamuh, Ṙa-angre yin i vē tarik; hökngen cha. Pò 
ngam lōn cha, la-en cha inrē, nö aṅ i tarik öre; ngaich kô-òren nö öt kôḵòlkui.  
39Yē e pöri nö aṅ im Tēv; öt kô yī-ö tiṙōlngen cha, höng lamā-al kūö ngam 
Tēv yin min.  
40Ngaich ṙòkhöre cha-a nö hōḵo ṙô ò; ngaich hē cha nö havëhöt yik tanīnöṙô 
nö in cha; fōho cha ngaich, ngaich sōten cha nö ṙô-òv nö i Mine-eny Yēsū, 
ngaich hökngen cha nö kiröönngöre.  
41Kiröönngöre yik tanīnöṙô nö ṙā-ang i kūö yik kamhôṅka; ṙāmölōn töre nö 
halöngtuṙen nö sumrōngikūö tökūö ngam Mine-eny;  
42Ngaich örhĕnghang sumkam cha-a nö ël ngam töhet chūök, i patī inrē, öt 
ṙākenre nö haköphöti, mumkahten inrē, tö Yēsū nö Kristū.  

Inlahen 6 

Yik Tö Sat Tak Hamòlṙen (Deacon) 

1Hē e yik mahaköp nö ṙūhölre ṙôngö, ngaich yik Yahūti aṅ tahëng, nö uyëkö 
yik aṅmuh Yahūti; pò yik tafīösi kikānö in cha, nöng örheūheu nö vāichiṙen 
hē el nāhaṅl.  
2Havë-eti yik tö nët sīön tak tö yik tömaṙôngö; ngaich ngö ṙô, Rö-ö in ihö kô 
ṙāngö ngam ṙô ngam Tēv, öi meukṙen nya-aṅkūö.  
3Kahōlö; lökten yin yēḵ ngëichkö yip tö sat tak tarik in re, tö eūka mikah, tö 
īnu tö ngam Töhet Fanöinylö, mikah inrē; nö vahīlö ih in e angū-ö la-en.  
4Hòṅ ih pöri īhö, iṙūöhen kamnipkūö i vine-eṅkūötēv, i inhangkö ngam ṙô 
inrē.  
5Ngaich ṙāmölōn yik tömaṙôngö tö ngam ṙô; ngaich cha-a nö katöllen 
Satēpan, ök tarik tö īnu tö mikah, ngam Töhet Fanöinylö inrē; hēḵ Filip, 
Pròkòrös, Nikānôr, Tīmōn, Parmenas, Nikòlös inrē ök aṅ Antiòk, tövītu nö 
Yahūti.  
6Asöklöngö cha-a nö i kūö yik tanīnöre, Keuheūthëṙô cha-a nö ve-ekūötēv, 
ngaich ṙēptö eltīre cha-a nö i kui cha.  
7Ngaich ngam ṙô ngam Tēv nö ṙūhölre; ngaich ṙūötöre ṙôngö yik mahaköp i 
Yerūsalem, nö pōyen; maṙôngö inrē yik kūön ṙô, hamôḵòṅ ngam mikah.  

Kē-ě Ang Satēpān 

8Ngaich ang Satēpan nö inlōntuvö, minhôiṅyu inrē; ngaich tī tö yöng 
pinngangkūö, minkahngö inrē nö i yik tarik.  
9Rēvre yik umuh chamôhòl alahare aṅ ik chūök vine-eṅkūötēv, yik tö Lipertīn 
invëka, yik aṅ Kurĕnī, aṅ Aleksanriā inrē, yik aṅ Kiliki aṅ Asi inrē; nö lā-al ṙô 
Satēpan.  
10Ngaich cha-a nö öt kô tö mikah ò, tö ngam Töhet Fanöinylö, löknyö ṙô ò 
inrē.  
11Ngaich cha-a nö haṙāi tarik, yik tö ngö ṙô, Hang ṙô ò in īhö, nö ötlēḵôre tö 
Môsös, tö ngam Tēv inrē.  

12Ngaich cha-a nö haruhlö alaha yik tarik, yik mākūö, tö yik kamūich inrē, 
ngaich yihtöre nö in ò, ngaich kēḵ an; kēten ò ngaich, nö i kūö kamhôṅka.  
13Ngaich asöklö samūöicha cha-a, yik tö ngö ṙô, Öt ṙākö ṙôre ön ngòh tarik, 
nö ötlēkôre tö ngih töhet chūök, ngam chöngö inrē; 
14Tön hang ṙô ò in īhö, nö ngö ṙô, tö ngòh Yēsū aṅ Nāsaret, nö tiṙōlngö ngih 
chūök min; ngaich haṙīngö nup fālen, kahëtö Môsös nö in hī.  
15Ngaich ṙòkhöre yik amūichhak, nö im kinṙôka nö hatīönkökūö Satēpan; 
ngaich ök kūö ò nö meūkö tö cha, nöng sā kūö ma-ahānga.  

Inlahen 7 

Ṙò-òvö Ang Satēpān 

1Ngaich ngö ṙô ök mākūö kūönṙô tö ò, Kô ön nö ngatī?  
2Ngaich ngö ṙô anga-aṅ, Kahōlö, kayöngö inrē; hangihtöre. Meūkö An ngam 
tökôlò Tēv, tök yöng hī Aprahām, hē ò nö i Mesapotamīa; urēhĕkūö ò nö 
iyöng Haran; 
3Ngaich ngö ṙô tö ò, Kē-ĕngre man; ṙāngö ngam panamre, ṙā-ang yip mak 
alahare; yihtöre im panam ngam hameuktö Chu min in meh.  
4Ngaich yihtöre anga-aṅ nö ṙā-ang ngam panam Kaltī; ngaich iyöng Haran. 
Ṙā-ang umuh anga-aṅ hēk, hē ök yöng ò nö kapah, ngaich kētu anga-aṅ nö i 
ngih panam, ngih chūök yīö töngamuh.  
5Öt kē-ĕkūö ò ngam Tēv tö amin ò nö in e; öt rēhĕn öre nöng chūöku röön 
anga-aṅ. Ngaich kilēḵngôre pöri Anga-aṅ nö kētö e nö in ò, nö amin ò, i yip 
kūön ò inrē mu-unôich; hē ò nö öl nö kūönu.  
6Ngö ṙô ngam Tēv; tö yip kūön ò min nö iyöng tahëng panam; pòn hōtu nö 
hakövö, öt hakôlöngṙô tö cha, fënòng tum samyeūheu.  
7Ngö ṙô ngam Tēv nö hēk. Kahòkkaṙen yip tarik min tö Chu, yip mahakövö 
cha. Keuheūthëṙen angū-ö, ngaich kunyī-inyre min cha-a, ngaich lök la-en 
Chu i ngih panam.  



2477 

 

 
   Nicobarese Bible 

© 2014, Bible Society of India. 
 

 
 

 

8Ngaich kē-ĕkūö ò anga-aṅ tö ngam kinlēḵngô tunnyinyngö. Kūönhë 
Apraham tö Isak ngaich tunyiny ngen ò im hinëvhör sumkam. Kūönu Isak tö 
Yāköp; ngaich hēk Yāköp tö kūönu tö yik tö nët sīön miyöngö.  
9Ngaich cha-a nö kunyahaṅlōn nö in Yôsĕf; ngaich inyihngen ò nö i Aikup; 
holtuṙah pöri anga-aṅ tö ngam Tēv.  
10Ṙānyen ò pöri Anga-aṅ i nup taṙòkhöre kanihngen ò; ngaich kētö neukhö ò, 
mikah inrē, nö i kūö Fërō, ök rāchakūö Aikup; ngaich vīlen ò anga-aṅ nö 
mahayöng nö i Aikup, i patī ò inrē.  
11Yih ngaich ök yöng inyāichö keuheūtngöre chūök i Aikūp, Kanā-an inrē; 
ngaich pōyen ötkanôlò. Ngaich yik muvöhngö hī nö öt nyā-aṅvkūö. 
12Hē Yāköp pöri nö hang sāiny i Aikup, ngaich tīnngö yik muvöhngö hī anga-
aṅ ik raneh.  
13Ngaich im innët van, ang Yôsĕf nö mikahtökūö yik mëmre töre; ngaich 
hameuktu cha-a nö in Fërō.  
14Ngaich tīnngö mahavëtö ök yöngre anga-aṅ, ang Yāköp, nö in ò inrē 
ṙòkhöre yik mak alaha, sat anāi taneui tak.  
15Ngaich chuh Aikup ang Yāköp; kapah anga-aṅ nö umuh, tö yik muvöhngö 
hī inrē.  
16Ngaich keūni cha-a nö i Sīkem; ngaich lāpi nö el anūlö Aprahām, ök havah 
ò nö ṙāitö rupīö, nö i yik kūön Hamôr, i Sīkem.  
17Hē ranöhten ngam kinlēḵngô, ṙô ngam Tēv nö in Aprahām; ṙuhölre ṙôken 
ngaich më tarik, nö i Aikup.  
18Hanöng saha ök tahëng rāchakūö Aikup, ök töt akahakūö tö Yôsĕf.  
19Ngaich anga-aṅ nö miyëḵ tö cha, ngaich öt hakôlò yik muvöhngö hī; lökten 
cha nö kavalngö yik tënö kūön cha, pòn sōtu nö aṅ.  
20Hē e ang Môsös nö fötnyu; tölngö tölöök ök nö nyīö. Lūöi chumngëṅtö 
anga-aṅ nö harūkö nö i patī ök yöngre.  



2478 

 

 
   Nicobarese Bible 

© 2014, Bible Society of India. 
 

 
 

 

21Ngaich hē ò nö kavāliyö, kē-ĕ ngaich anga-aṅ tök kikānö kūön Fërō; ngaich 
haruklöngö nö kūön ò.  
22Ngaich Môsös nö haköptuvö i nup taṙòkhöre mikah yik aṅ Aikup; ngaich 
anga-aṅ nö tömihôiṅ i ṙô, la-en inrē.  
23Ngaich hē ò fën anāi samyeūheu, ngaich hòṅ chöhkö yik holre anga-aṅ, yik 
kūön Israĕl.  
24Ngaich hĕng tak ök töhachökö maheuṅk ò, ngaich laklen ò anga-aṅ; ngaich 
havahalvah ò, nö fël ök aṅ Aikup.  
25Akahalōn yik hol ò, tö lōn ò, tö ngam Tēv, nö lökten eltī ò, nö kētö ṙinānyö 
cha. Ngaich pöri cha-a nö rö-ö nö akahalōn.  
26Ngaich im huṙöich anga-aṅ nö meūkö tö cha, hē cha nö lā-al kūö höö; 
ngaich hòṅ halāmö cha, nö ngö ṙô, Mah! Holre yīna; kūöyòh öi chökhuṙen tö 
höö?  
27Ngaich pöri ök töchökhu tī tök holre nö kuringngen ò, nö ngö ṙô, Achīö öp 
vamīlen meh hayöng, kahòkken ih inrē?  
28Hòṅ fëlö chu ömeh, öm sā tīre vahë, tök aṅ Aikup? Meutngö ngaich Môsös, 
tökūö ngam ṙô,  
29Ngaich i yöng panam yip aṅ Mītīa. In e anga-aṅ nö nët maneuk kūön.  
30Keuheūten nuk töfën anāi samyeūheu, ngaich hĕng tak ök ma-ahānga 
tömeūkö tö ò, nö elinchōn Sīnāi, nö i kūö ök töhūkūö tameūyö el töyul. 
31Ngaich hē Môsös nö meūkö e, pingāngö elmat anga-aṅ. Ngaich hē ò nö 
ṙūötöre nö ngëicha, ngaich ngö ṙô ngam Mā Tēv tö ò.  
32Chū-ö Chin Tēv yik muvöhngö yīö; Tēv Aprahām, Isak, Yāköp inrē. Ngaich 
kichëyöre Môsös nö öt hòṅ ngëicha.  
33Ngaich ngö ṙô ngam Mā Tēv tö ò, Luhngö minë kunröpöre man, i röön meh; 
tön töhet an ngam panam, ngam chūök meh sökhaka.  
34Meuk kanihngen yip tarikre takô Chin, yip i Aikup: hang inyôṙö ṙô cha Chin 
inrē; ngaich hòṅ yihtöre Öich ṙānyen cha. Tā-a, hòṅ tīnten meh Chin i Aikup.  

35Anga-aṅ Môsös ngam sahōḵo cha sin, nö ngö ṙô, Achīö öp vamīlen meh 
hayöng, kahôka inrē? Anga-aṅ tahīntö ngam Tēv nö hĕnghöre mahayöng, 
ṙamānyö inrē, nö lökten ik ma-ahānga, ök tömeūkö tö ò nö el töyul. 
36Anga-aṅ ṙamānyen cha, tö kinheūṅtö tīre tö nuk pinngangkūö, minkangö 
inrē, i Aikup, el ap Mai Ētöm inrē, elinchōn inrē, fën anāi samyeūheu. 
37Anga-aṅ ön ngòh Môsös tö ngö ṙô, nö i yik kūön Israĕl, Hĕng tak vahīlö An 
min ngam Tēv tö pròfĕt, nö aṅ in yīö; nö tö sā chu.  
38Anga-aṅ an mī-i yik māṅ nö el-īnchōn, holtö ök ma-ahānga vame-eṅkūö ò, 
nö i kui ap Rôngö Sīnāi; kamëḵ ngam tö aṅ ṙô, nö kē-ĕkūö hī.  
39Ök töt hāngö ṙô tö yik muvöhngö hī; sōḵovö pöri tö cha. Ngaich hòṅ 
havantöre ellōn cha-a nö i Aikup.  
40Nö ngö ṙô tö Āròn, Vīlö tēv hī man, yip mū-urēhĕkūö hī nö kiröönngöre. 
Tön rö-ö in akahalōn tö lāinyngen Môsös ök mahachōḵnyen hī, ṙā-ang Aikup.  
41Hē-e, cha-a nö vi kun nuā, ngaich kētö nuk tökētu nö ik insā; ngaich 
ṙāmölōn nö i nuk vahīre cha-a. 
42Havööngökūöre ngaich ngam Tēv, ngaich hökngen cha nö hayönglenre nö i 
nup töpōyen el halīöngö; sā kinūichngö e nö i mat līpöre yik pròfĕt, Kētö nup 
tökapah öi chehechōn in Chu, tökētuvö inrē, fën anāi samyeūheu, elinchōn? 
Ō yī-ö aṅ patī Israĕl!  
43Ngaich yī-ö kēḵ ngam inrūkui Mōlòk ngam taneūsömat ngam tēv Rēfan, 
nuk insā tö vī-i, ngaich hayönglenre in u. Lökten Chin kēḵngen yīö min 
lāmuh tö Pēpilön.  
44Inrūṙukui yik muvöhngö hī, ök inmeukti nö elinchōn; sā ṙô ök vame-eṅkūö 
Môsös nö tölṙô ò ngaich hōten ò nö vī-i e nö sā maheuṅk ò.  
45Ngaich yik muvöhngö hī nö kēhöt e nö hol Yôsūā, hē cha nö kuhēthötre, nö 
kēḵ aminre tö yik tahëng mihëṅṙö, yik tö ahōṙī tö ngam Tēv, nö i kūö yik 
muvöhngö hī; söl i nuk sakāmö Tāvit.  

46Ngaich ang Tāvit nö aheukhuvö tö ngam Tēv; ngaich havëtôre nö halēnkö 
chūök ngam Tēv Yāköp.  
47Sòlòmön pöri vamīlö patī Ò.  
48Rö-ö pöri ngam Lamātulöng nö iyöng el patī në vahī-il kuntī; sā ṙô ök 
pròfĕt.  
49Kantēra Chu an ngam halīöngö; ranöönö röön Chu ngam tumlat, Sitih tī öi 
min vīlö patī Chu? ngö ṙô ngam Mā Tēv;  
50Hēk asuh ap min chūök haneūheu Chu? Röh ön në kuntī Chu nö vamī-iṅl në 
ṙòkhöre?  
51Yī-ö tökehe likeun, töt tunyīnyi ellōn, elnang inrē; höng örheūheu yin sōḵo 
ngam Töhet Fanöinylö. Sā yik muvöhngö yīö misī, ngatī yī-ö.  
52Ök yòh ök pròfĕt tö rö-ö nö öthakôlöngṙô tö yik muvöhngö yīö? Ngaich 
cha-a inrē nö fëlngö yik mū-urĕh mahameuktö yanihih ngam Tölöök. Yī-ö yin 
kamëḵngen Ò töngamuh, famëlngen Ò inrē;  
53Yī-ö kamëḵ ngam chöngö, lökten i yik ma-ahānga; ngaich rö-ö öi haköpö e.  

Kulehe Kūi Ang Satēpān 

54Ngaich hē cha nö hāngö u, ṙatngöre ellōn cha-a ngaich; kap kui kanapre 
inrē, nö in ò.  
55Īnu pöri Satēpan tö ngam tö Töhet Fanöinylö; haköpmatre ngaich nö 
ngëichkö el halīöngö, ngaich meuk kanôlò ngam Tēv; sökhaka Ang Yēsū inrē 
nö lāhāmö ngam Tēv.  
56Ngaich ngö ṙô anga-aṅ, Yĕh meuk; meuk ngam halīöngö chin, nö luve-
akkūö; sökhaka ngam Kūön Tārik nö lāhāmö ngam Tēv.  
57Pōitô pöri cha-a nö hūḵa; ngaich tilupngö elngangre inrē. Faltöre ngaich nö 
in ò, nö hĕng tum röön.  
58Kavalnyen ò ngaich cha-a, nö lā-uk kinlōngö ök panam; ngaich kuleh kui ò. 
Ngaich yik ameū-a nö ṙātö nuk kinṙumre nö i röön ök tö hĕng tak ṙāl tarik, 
ang Sôl.  

59Ngaich kuleh kui Satēpan cha-a, hē ò nö havëkö ngam Mā, nö ngö ṙô, Mā 
Yēsū; kēḵ ngòh ma-alaha chu. 
60Simngöre ngaich anga-aṅ; ngaich pōitô, nö ngö ṙô, Mā; un in cha pöchö 
ngih tökööl. Keuheūthërô anga-aṅ tö e, ngaich haṙòh.  

Inlahen 8 

1Hōḵngö kinpaha ò inrē ang Sôl.  
Hakihten Ngam Māṅ Ang Sôl 

Ngaich hē e, ök yöng ötinkôlò ngam māṅ i Yerūsalem; ngaich cha-a nö 
ṙòkhöre nö kö parātṙen keuheūngöre chūök i chīṙö Yūtā, Samariā inrē; höng 
yik tanīnöṙô hötītö.  
2Ngaich yik töakaha tarik nö ulngen Satēpan, nö kōköre nö harāman.  
3Ngaich pöri ang Sôl nö hayëḵ ngam māṅ, kuhēthötre nö el patī, ngaich kēḵ 
kikōnyö kikānö inrē, ngaich kalonghöt cha nö el kinlōngö.  

Ahangka Ngam Tölöök Inhānga Nö I Samarīa 

4Ngaich cha-a yik töparātiyö nö kiröönngöre, nö ahangkö ngam ṙô. 
5Chuh ik panam ang Filip i Samariā, ngaich ahangken cha tö Kristū. 
6Ngaich yik tömaṙôngö nö hĕngre ellōn nö hangihtöre tö nuk ṙô Filip, hē cha 
nö hang, meuk nuk minkahngö tī ò inrē.  
7Pòn maṙôngö yik tö īnu tö tötlöök sī-ö, ngaich kunyī-inyre cha-a, pōitô nö 
hūḵa. Maṙôngö inrē yik tölum, tö karòk inrē, nö lööken.  
8Ngaich pōyen ṙanāmölōn cha-a nö im panam.  
9Hĕng taka ök umuh tarik, Sīmōn ök mine-eny ò, ök lamā-urĕh sin nö 
tömilūönö, pumngangtökūö yik tarik aṅ Samariā; eūköre nö tömihôiṅ nö 
tarik.  
10Ök töhāngö ṙô tö cha nö ṙòkhöre, yik tökūöṅnö töpōyö inrē; ngö ṙô cha-a, 
Minhôiṅyö ngam Tēv ön ngòh tarik, ngam Töpōyö invëka.  
11Ngaich cha-a nö hang ṙô ò; pòn marô-òten anga-aṅ nö pumngangtökūö cha 
tö milūönöre.  

12Hē cha pöri nö ṙātö ellōnre i ṙô Filip, nö ahangkö ngam tölöök inhangkö 
ngam pūlngö ngam Tēv, Mine-eny Yēsū Kristū inrē; vōkö cha-a ngaich, 
hĕnghöre kikōnyö kikānö inrē.  
13Ṙātö ellōnre inrē ang Sīmōn, ngaich vōkö. Ngaich nöngngöh anga-aṅ nö in 
Filip; ngaich pingangkūö anga-aṅ, hē ò meuk nuk minkahngö, minhôiṅyö inrē 
tī ò.  
14Hē yik tanīnöṙô, yik i Yerūsalem, nö hang yik aṅ Samariā nö hōḵo ngam ṙô 
ngam Tēv, tīnhanga cha-a tö nāṅ Pītör nāṅ Yôhan;  
15Nak vame-eṅlkui cha, hē cha nö yihtöre; pòn hōtu cha-a nö teūngen tö 
ngam Töhet Fanöinylö.  
16Pòn öl Anga-aṅ nö hĕng tak chūök nö teungtöre nö in cha; höng vōkö cha-a, 
nö i Mine-eny ngam Mā Yēsū.  
17Ṙēptö eltīre ngaich cha-a, nö i kui cha; ngaich teūngen cha-a tö ngam Töhet 
Fanöinylö.  
18Ngaich hē Sīmōn nö meuk ngam Töhet Fanöinylö nö kētu, nö lökten i tī nak 
tanīnöṙô nö ṙēptö eltīre; ngaich anga-aṅ nö kētö rupīö nö in cha; nö ngö ṙô,  
19Kē-ĕkūö chu tö e angū-ö minhôiṅyö, hòṅ öptö ṙēptu elkui tö chu nö teūngen 
tö ngam Töhet Fanöinylö.  
20Ngö ṙô Pītör tö ò, Anòngngen meh, nun yēḵ minë rupīö meh nö ötkôlò; pò 
meh tö lōnre teūngen tö ngam inlōnti aṅ im Tēv, nö ṙāitö rupīö.  
21Rö-ö man hanôltöre, öt rēhĕn kintölu i ngih ṙô ih; pò ap ellōn meh nö öt 
chiplö nö i kūö ngam Tēv.  
22Lökten man yēḵ havöötö ellōnre, ṙā-ang im ötlanöököre; ngaich ve-ekūö 
ngam Mā Tēv; yĕn lohten min ap ellōn meh nö aṙēlöngö.  
23Tön akahalōn chin tö meh im tö-angu-övö inrē, tö ngam ötlanöökö.  
24Ngaich ngö ṙô ang Sīmōn, Ve-elkui chu yin ṙòkhöre, i ngam Mā Tēv; hòn öt 
hĕng nup ṙô yīö nö yihtöre nö in chu.  

25Ngaich cha-a nö havantöre nö i Yerūsalem, tö kinheūṅtö ṙôre nö ahangkö 
ngam ṙô ngam Mā; mumkahten inrē tö ngam tölöök inhānga nö ṙōl tumhëṅtö 
chūök nö i Samariā.  

Filip Tö Ök Mahayōm Aṅ Itīopīa 

26Hē e ök ma-ahānga ngam Mā Tēv, vame-eṅkūö Filip, nö ngö ṙô, Choholre 
man; kiröönngöre kū-ötö lòhngö, ip talöökö lamöktö Yerūsalem, nö ku-ö tö 
Kāsā. Öp tö ṙā-aiṙen nö ngaich.  
27Choholre ngaich anga-aṅ nö kiröönngöre. Ngaich hĕng tak ök tarik aṅ Iti-
opiā, kumkantöre ök töpōyö chöngö nö elkatòh Kantakē, rāni kūö aṅ Iti-opīa; 
ök yōm nuk chehen ò nö ṙòkhöre; yamih sin nö i Yerūsalem nö ve-ekūötēv.  
28Havan ngaich anga-aṅ; ngaich ve-ekūö līpöre ngam pròfĕt Isayā, nö 
ūichhaka nö el inröl.  
29Ngaich ngö ṙô ngam Töhet Fanöinylö tö Filip, Kūṙòh; ṙūötöre man im inröl. 
30Faltöre ngaich Filip nö in ò; ngaich hang ṙô ò nö ve-ekūö līpöre ngam pròfĕt 
Isaya. Ngaich ngö ṙô Filip, Akaha elnang öm tö ngam vahe-ekūöre? 
31Ngaich ngö ṙô anga-aṅ, Sitih kanô-òṅ öich, höng yĕn höng hĕng tak öp 
mahachōtökūö chu? Ngaich ve-ekūö Filip anga-aṅ, nö hōten ò nö yôklö, nö 
Ūichngöre nö in ò.  
32Ngih öng yih chūök ṙô ngam töhet līpöre vahe-ekūö ò, Hachōḵoyö Anga-aṅ, 
nö sā pököre nö ṙatnyu likeun; sā kun pököre inrē Anga-aṅ nöng öt ṙô-òv, nö 
i kūö öp kammöp; ngatī Anga-aṅ, nö öt vā-ainy kūöre,  
33Im inyāichngö Ò, ngam ötinkôlò Ò nö keuheūten; achīö öp min 
mahameukhömat yip tūmö Ò? Pòn ngaich ök nômö Ò nö kē-ĕyö, nö ṙā-ang 
ing panam.  
34Ngaich ngö ṙô ök kumkantöre tö Filip, Ṙôten chīö ök pròfĕt tö e? Ṙôtöre 
hòng? Ṙôtö tahëng ṙöng?  
35Kaknyöre ngaich Filip, löktökūö ranehenyrit ngam ṙô ngam töhet līpöre, nö 
mumkahten ò tö Yēsū.  

36Ngaich hē cha nö iṙuhöröön nö kiröönngöre, sölta cha-a ngaich nö ik mak. 
Ngaich ngö ṙô anga-aṅ, Ngīöng yih mak! Asuh ap lökngen chu öt kô vōkö?  
37Ngaich ngö ṙô ang Filip, Kô-òren man vōkö, yē meh keuheūttö ellōnre ṙātö 
ellōnre. Ngaich ngö ṙô anga-aṅ, Ṙātö ellōnre chin ngaich tö Yēsū Kristū nö 
Kūön ngam Tēv.  
38Ngaich anga-aṅ nö hōtö ök inröl nö sökngöre; yihtöre cha-a ngaich nö ik 
mak, nāṅ Filip, tök kumkantöre inrē; ngaich vōkö anga-aṅ tö ò.  
39Ngaich hē cha nö peūlöre, nö ṙā-ang ik mak; ngaich ngam Töhet Fanöinylö 
ngam Mā Tēv nö kēḵngen Filip; öt meūkan ngaich ök kumkantöre nö hēk. 
Kiröönngöre ngaich anga-aṅ nö ṙāmölōn.  
40I Asôtös ngaich ang Filip; ngaich el talöököre anga-aṅ nö ahangkö ngam 
tölöök inhānga i nup taṙòkhöre panam, nöng sölta nö i Kaisarī.  

Inlahen 9 

Invöötö ellōn Sôl 
(Act 22.6-16; 26.12-18) 

1Ṙòngmö uhômnyö pinnë-eṅlkūö ane inrē finëlngö yik mahaköp aṅ im Mā, 
ang Sôl,  
2Chuh ik mākūö kūönṙô anga-aṅ, ngaich ve-ekūö ò tö līpöre; nö chuh 
Tāmöskös i yik kamhôṅka Yahūti; pòn hōtu, yē ò nö kanôtukūö tö Kristīön, 
kikōnyö, kikānö, nö kēten cha nö nyëkö nö i Yerūsalem.  
3Ngaich hē ò nö kiröönngöre, ngaich röhta nö i Tāmöskös; ngaich hönglūk ök 
töyang aṅ el halīöngö nö havīlen ò.  
4Fukngö anga-aṅ ngaich nö el tumlat; ngaich hang ök ṙô anga-aṅ, tö ngö ṙô tö 
ò, Sôl, Sôl! Kūöyòh öm öthakôlò chu?  
5Ngaich ngö ṙô anga-aṅ, Mā Achīö Öm Me-eṅ? Ngaich ngö ṙô Anga-aṅ, Yēsū 
Chin Chu-ö, Öich töthakôlöngṙô tö meh. Chök man, öm röönngökūö ngam 
töchökhukūö.  

6Ngaich kichëyöre anga-aṅ, pingangkūö inrē; ngaich ngö ṙô tö Ò, Mā! Asuh 
ap lōn Meh, la-en chu? Ngaich ngö ṙô ngam Mā tö ò, Choholre man; 
kuhēthötre im panam; vënyu nang man min töp la-enre.  
7Ngaich yik tarik, hol ò nö kiröönngöre nöng sökhaka, nöng öt ṙô-òv; höng 
hang pööiny ṙô; öt maheūṅkuvö pöri.  
8Choholre ngaich Sôl, nö ṙā-ang el tumlat; ngaich hē ò nö milaklö matre, öt 
maheūṅkuvö anga-aṅ. Ngaich cha-a nö sarōk kël ò; ngaich kēten ò nö i 
Tāmöskös.  
9Lūöi sumkam anga-aṅ nö öt meuk, öt nyā, öt òk,  
10Hĕng taka ök umuh mahaköp i Tāmöskös, Ananī minënyö. Ngö ṙô ngam Mā 
tö ò, nö i heūvö, Ananī. Ngaich ngö ṙô anga-aṅ, Mā; ihih chini. 
11Ngaich ngö ṙô ngam Mā tö ò, Choholre man; kuṙòh, kiröönngöre ip talöökö, 
Töchip minënyö. Hatönken öp tö hĕng tak pömchö tarik aṅ Tārsös, i patī 
Yūtā, Sôl öp minënyö ò.  
12Ṙònghöichṙen ap nö ve-ekūötēv; ngaich anga-aṅ nö meuk öp tarik, nö 
yihtöre, Ananī minënyö, ngaich ṙātö eltīre nö in ò pòn hōtu anga-aṅ nö meuk.  
13Ngaich ngö ṙô Ananī, Mā! Maṙôngö ahang chin tö inlaha ap tarik, tö ṙôken 
chanökhu tī ò tö yip töhet i Yerūsalem.  
14Ngaich yih anga-aṅ nö chönguvö nö ihih, tö aṅ i yip mākūö kūönṙô nö nyëk 
yip taṙòkhöre mahavëkö Minënyö Meh.  
15Ngö ṙô pöri ngam Mā tö ò, Kuṙòh, kiröönngöre man, tön aṅtī Chu ap nö 
katöllöngö, nö mahaköp Mine-eny Chu i kūö yip tahëng mihëṅṙö, rācha inrē, 
i kūö yip kūön Israĕl inrē.  
16Hameukhömat ò Chin min tö ṙôken kanihngen ò tö kūö Minë-eny Chu.  
17Kiröönngöre ngaich Ananī; kuhēthötre ngaich nö el ök patī; ngaich ṙātö 
eltīre nö in ò, nö ngö ṙô, Hol chu, Sôl; tīntu chin tö ngam Mā, ang Yēsū, ngam 
tömeūkö tö meh, el talöökö tök yanihih meh; hòṅ meh öm meuk īnu inrē tö 
ngam Töhet Fanöinylö.  

18Ngaich ilööṙen nö sukngöre nö ṙā-ang i mat ò, ök tö sā kunlöhö, ngaich 
meuk anga-aṅ.  
19A Choholre ngaich nö vōkö. Nyā anga-aṅ ngaich; ngaich ngëḵelre alaha.  

Mikāhten Sôl Nö I Tamāskös 

b Rĕh rô-òten anga-aṅ nö i yik mahaköp nö i Tāmöskös.  
20Iṙūö ahangken Yēsū anga-aṅ, nö el chūök vine-eṅkūötēv, tö Ò nö Kūön 
ngam Tēv. 
21Ngaich ṙòkhöre yik hamang ṙô ò nö uṙeh; ngaich ngö ṙô, Röh ang nö ngòh 
tötmahakôlò cha yip mahavëkö ngih Mine-eny, i Yerūsalem; ngaich yih anga-
aṅ nö ihih, pò ò nö hòṅ nyëkö cha, nö kēten cha nö i kūö yip mākūö kūönṙô?  
22Ṙuhöl alahare pöri Sôl; ngaich kitöngngö lōn yik Yahūti aṅ Tamāskös; 
hameukten Ò nö Anga-aṅ Kristū.  
23Ṙōlhang sumkam ngaich, ngaich yik Yahūti nö ve-ekūöre nö hòṅ fëlngen ò.  
24Ngaich pöri ang Sôl nö akahalōn tö e, Höngkūö inkūp cha-a, tö sakāmö, 
hatööm inrē, nö hòṅ fëlan.  
25Ngaich pöri yik haköp tö ò nö kēḵ an tö hatööm; ngaich hatūöiten ò nö 
löktökui ök kinlōngö nö el kuvôkö.  

I Yerusalem Ang Sôl 

26Chalô anga-aṅ nö i Yerūsalem, ngaich hameuktenre nö hamūltöre nö i yik 
mahaköp; ṙòkhöre pöri cha-a nö pa-ekūö, pòn öt nyātölōn tö ò nö mahaköp.  
27Sarōkten ò pöri Parnapas nö i yik tanīnöṙô, ngaich ve-eny nang cha tö 
inlahen ò nö meuk kūö ngam Mā nö el talöökö; tö Ò inrē nö ve-ekūö ò; nö i 
Tamāskös anga-aṅ inrē nö öt pinheṅ-eṅvkūö nö mumkahten nö i Mine-eny 
Yēsū.  
28Ngaich in cha anga-aṅ nö havötköre nö i Yerūsalem, mumkahten nö i Mine-
eny ngam Mā.  
29Ngaich anga-aṅ nö ve-ekūö, ane inrē lā-al ṙô yik aṅ tahëng Yahūti. Ngaich 
hòṅ fëlngen ò cha-a.  

30Ngaich hē yik hol ò nö akahalōn tö e, ngaich söömten ò cha-a nö i Kaisarī; 
ngaich tīnngen ò nö chuh Tārsös.  
31Keuheūtngöre chūök ngaich ngam māṅ, i Yūtā, Kelelī, Samariā inrē, nö 
kuchīken; sīöplöre, lök i pinheṅ-eṅkūöre inrē tö ngam Töhet Fanöinylö, nö 
ṙuhölre ṙôngö.  

I Littā Tö Yôppā Ang Pītör 

32Ngaich hē Pītör nö keuheūt chahūhure, yihtöre anga-aṅ inrē nö i yik töhet, 
yik mī-iyöng Littā.  
33Ngaich hĕng tak ök tarik kanôtökūö ò, Ainīös ök mine-enyò ök töhëvhör 
samyeūheu nö el chamamre, pò ò nö tö lum. 
34Ngaich ngö ṙô Pītör tö ò, Ainīös; lööken man ngaich tö tī Yēsū Kristū. 
Choholre lömlö ngam chamamre. Iṙūö choholre ngaich anga-aṅ.  
35Ṙòkhöre yik aṅ Littā, aṅ Sārön inrē nö meūkö ò; ngaich havöötökūöre nö 
im Mā.  
36Ngaich hĕng taka ök umuh mahaköp, i Yòppā, Tapīta ök mine-eny ò, ök tö 
ngö manah Tòrkas. Töpōyen la-en ök tö tölöök, inlōnhöti inrē.  
37Ngaich vahavö anga-aṅ; ngaich kapah. Keuheūthë tī cha-a nö vōkan; ngaich 
haṙōlngen ò nö el ök lātulöng urôhò.  
38Öt marôvat ap Littā tö Yòppā. Ngaich yik mahaköp nö hāngö Pītör nö 
umuh; ngaich nët tak nak tötīni, nö havëken ò; nö ngö ṙô, Uh man ahāṅtö 
yanihihre in ih.  
39Choholre ngaich Pītör, ngaich kiröönngöre nö in cha. Chalô anga-aṅ, ngaich 
ngôṅlöngö nö el ök lātulöng urôhò. Ngaich ṙòkhöre yik tafīösi kikānö nö 
peunyhökūö ò; ngaich hameuktö nuk inyut, kinṙum inrē, chahōk ò hē ò nö 
ṙòngmö in cha. 
40Kumnyīnyu pöri cha-a tö Pītör, nö ngö ṙô, Tapīta; choholre man. Milaklö 
matre ngaich anga-aṅ; ngaich ūichlöre, hē ò nö meukkūö Pītör.  

41Kētö këlre ngaich anga-aṅ nö in ò, ngaich hachohlen ò. Ngaich havëtö yik 
töhet, yik tafīösi inrē kikānö; kēten ò anga-aṅ ngaich nö aṅ, nö in cha. 
42Akahalōn ngaich nö ṙòkhöre yik aṅ Yôppa tö e, ngaich maṙôngö yik ṙamātö 
ellōnre nö im Mā.  
43Ṙōl sumkum ang Pītör nö i patī Sīmōn, ök yōm uk.  

Inlahen 10 

Pītör Nāṅ Kôrnëliös 

1Hĕng taka ök umuh tarik i Kaisarī, Kòrnēli ök mine-eny ò; yönṙen yik tö 
hēngòng Kumnyung aṅ Italī invëka, tö-akaha ök nö tarik, tö pa-ekūö inrē tö 
ngam Tēv, nö holtö yik aṅ patīre nö ṙòkhöre.  
2Tö pōyen tī ök nö alōntö tarik ve-ekūötēv inrē nö örheūheu.  
3Hĕng taka ök ma-ahānga aṅ im Tēv tölöökö mineūkö tö ò, nö yihtöre nö in 
ò, ik tö lūöi köṅny ṙô tö harap; ngaich ngö ṙô tö ò, Kòrnēli.  
4Ngaich haköpmatre anga-aṅ nö ngëichken ò; ngaich ngö ṙô, tö pinhe-
eṅkūöre, Mā! Asuāpa? Ngaich ngö ṙô anga-aṅ tö ò, Söllö nup ṙô meh ve-
ekūötēv, nup tī meh inrē inlōnti, nö inköpkölōn nö i kūö ngam Tēv. 
5Tīnngö tarik man ngaich i Yòppa; kē-ĕrkūö Sīmōn, öp tö Pītör invëka. 
6Iyöng in Simōn ap, ap yōm uk, ap töpatī-ivö tap i kūö mai. Anga-aṅ ap min 
vame-eny nang meh tö la-en meh.  
7Ngaich hē chanūhu ök ma-ahānga vame-eṅkūö ò; nët tak havë-eti ngaich 
anga-aṅ tö nak mahalanṙen aṅ patī ò, hĕng tak ök kumyung, töpa-ekūö tö 
ngam Tēv, aṅ i yik töngngöh nö in ò. 
8Keuheūthöṙô anga-aṅ nö ve-eny nang cha, ngaich tīnngen cha nö i Yòppa.  
9Ngaich im huṙöich, hē cha nö ṙòngmö el talöökö, ngaich röhta nö ip panam; 
yòhlö Pītör nö i kui patī, nö ve-ekūötēv, im tö nët sīön köṅny ṙô. 
10Ngaich kapahare anga-aṅ, nö hòṅ nyā. Ṙònghöichṙen pöri yik vamī nya-
aṅkūö, ngaich heūv anga-aṅ.  



2489 

 

 
   Nicobarese Bible 

© 2014, Bible Society of India. 
 

 
 

 

11Meuk ngam halīöngö anga-aṅ nö löpnyörekūö; ngaich hĕng ök yamônti tö 
sā töpōi tāk intĕh, i nuk tö fën nangre hinôti angū-ö nö el tumlat.  
12Ök tö-aṅhaṅvmat tö nup tökeuheūttöre mihëṅṙö töfënö kalröön, töṙeūla 
chehen aṅ ngih panam, nup chehechōn lamātulöng inrē.  
13Ngaich ngö ṙô tö ò, Choholre Pītör; fël nya-aṅkūöre. Ngö ṙô pöri ang Pītör,  
14Hö-ö; Mā; öt hĕng heuh chin nya-aṅvkūö tö töhuich.  
15Ngaich hēk ök ṙô, nö ngö, im innët heuh, Në tölöök tö tī ngam Tēv, un 
töhuich, tö ṙô meh, 
16Lūöi heuh angū-ö nö ngatī; ngaich nönglūk ök intĕh nö kēḵlöngö nö el 
halīöngö.  
17Ngaich hē Pītör nö ṙòngmö öt akahalōn tö manah ngam heūvö re, ngaich 
yik tarik tahīntö Kòrnēli, nö sökhaka nö i kūö inkūp, tö kinheūṅtenre nö 
hatön chūök patī Sīmōn;  
18Ngaich hūḵa cha-a nö hatön, yē Sīmōn ök tö Pītör invëka, nö iyöng umuh.  
19Ṙòngmö afēḵngen ök heūvöre Pītör, ngaich ngö ṙô ngam Töhet Fanöinylö tö 
ò, Meuk yip tarik lūöi tak chamöhö meh.  
20Choholre man; yòhngö. Kiröönngöre in cha; um piyū-en, tön tanīntö Chu 
yip.  
21Yòhngö ngaich Pītör nö i yik tarik; ngaich ngö ṙô, Chū-ö chin chahöh yīö. 
Asuh ap chööḵnyö yīö yih?  
22Ngaich ngö ṙô cha-a hĕng taka ap yöngṙen töhēngòng kumyung, ang 
Kòrnëli, talöök ap nö tarik tö pa-ekūö inrē tö ngam Tēv, tö eūnyu inrē tö vē 
Yahūti; ve-evkūö ap tö ngam Tēv, nö lökten ik töhet ma-ahānga, nö hōtu nö 
tīnngö mahavëten meh i patī ò; hōtu inrē nö hang nup ṙô meh. Havëhötnen 
cha ngaich anga-aṅ, ngaich hachūöklen cha.  
23Ngaich im huṙöich anga-aṅ nö kiröönngöre nö in cha; rēvre yik Kristīön aṅ 
Yòppa hamòl ò.  

24Ngaich im huṙöich cha-a nö sölta nö i Kaisarī. Höng hökken cha Kòrnēli; 
ngaich nö havëtö yik mak alahare nö ṙòkhöre, yik milālö hol ò inrē.  
25Ngaich hē kunhēthöt Pītör, höngkūö ò ngaich Kòrnēli; ngaich afukngöre nö 
i röön ò, nö salāman.  
26Hachohlen ò pöri Pītör, nö ngö ṙô, Choholre man; tarik chin chū-ö inrē, 
öich sā meh.  
27Kuhēthötre anga-aṅ, nöng vanëḵngöre tö kūö ò; ngaich kôtökūö tö yik 
tömaṙôngö nö hamūlöre.  
28Ngaich ngö ṙô anga-aṅ tö cha, Akahalōn yin tö vē Yahūti nö tökööl nö 
hamūltöre nö i tahëng mihëṅṙö tarik; kööl inrē nö yihken cha. Hameukhumat 
pöri chū-ö tö ngam Tēv, öich sōtu töhuich ngö, tö tarik.  
29Lökten chin yih, öich öt sahōḵngu, hē linukkö chu.  
30Lökten chin hatönö yīö töp lökten linukkö chu tö yīö. Ngaich ngö ṙô ang 
Kòrnēli, Fën hang sumkang ngaich, töng töngamuh, öich ve-ekūötēv i patīre, i 
tö lūöi köṅnyṙô. Ngaich hĕng tak ök tarik samökhak nö i kūö chu, tö ayānga 
mat inyut. Ök tö ngö ṙô,  
31Kòrnēli; hāngö nup ṙô meh ve-ekūö Tēv; söllö inrē nup inlōnti tī meh, nö 
inköpkölōn nö i kūö ngam Tēv. 
32Lökten man tīnngö chamuh Yòppa, nö havëten Sīmōn nö in meh, ap tö 
Pītör invëka; i yöng patī Sīmōn ap, ap yōm uk, nö i kūö mai; anga-aṅ ap min 
vame-eny nang meh.  
33Ngaich ilööṙen chū-ö tīnngö lamukken meh; ngaich me-eṅ löök öm yih. 
Ṙòkhöre in īhö ngaich ihih, i kūö ngam Tēv; öi hòṅ hang nup taṙòkhöre 
tinöölô meh tö ngam Mā Tēv.  

Aheūkö Pītör 

34Ngaich Pītör nö kaknyöre nö ngö ṙô, Akahalōn takô chin ngaich tö ngam 
Tēv nö töt atöltuṙen tö tarik;  

35I tum mihëṅṙö vē tarik pöri, ngòh töpa-ekūö tö Ò, töla-evṙen inrē tö tölöök 
anga-aṅ tö hōḵov tö Ò.  
36Ngam ṙô tahīntö Ò i yip kūön Israĕl, minkahten tölöök inhangkö 
kumchiḵṙen, lökten in Yēsū Kristū; (Anga-aṅ An Mā taṙòkhöre;) 
37Akahalōn yin yī-ö tö e angū-ö ṙô, ngam tö keuheūtngöre chūök nö ahangka 
nö i Yūtā; urĕh nö i Kelelī, unôich tö ngam minkahten vinôkö tö Yôhan;  
38Tö Yēsū aṅ Nāsaret, ngam tö hachāmö elkui tö ngam Tēv, tö ngam Töhet 
Fanöinylö, minhôiṅyö inrē. Ök kumröönköre nö la-evṙen tö tölöök, halanken 
yik taṙòkhöre töt hakôlöngṙô tö ngam sī-ö, pò ngam Tēv nö in Ò.  
39Ihö in mameuk nuk taṙòkhöre la-en Ò i panam yip Yahūti, i Yerūsalem inrē. 
Ök töfëli inrē tö cha, kilöllöngö nö i rōi chōn.  
40Anga-aṅ töhachohlöngö tö ngam Tēv, im linūöi sumkum;  
41Ngaich hōten Ò nö hameuktu, öt i taṙòkhöre tarik, i yip tökatöllöng pöri tö 
ngam Tēv mameuk, in ih öi nyamā, òk inrē holkūö Ò, unôichrit Ò nö 
choholre, nö ṙā-ang i yip tökapah.  
42Ngaich hōten ih Anga-aṅ, öi mumkahten tarik tö Ò nö Anga-aṅ vahīlö ngam 
Tēv, nö kamòkken tö-aṅ, tökapah inrē.  
43Anga-aṅ An ha-eūkö yik taṙòkhöre pròfĕt, tö ngòh ṙamātö ellōnre nö in Ò, 
nö teūngen min tö inṙē-ĕl tököölre, lökten i Mine-eny Ò.  

Teungtöre Ngam Töhet Fanöinylö Nö I Kūö Yik Tahëng Mihëṅṙö 

44Ṙònghöichṙô ang Pītör tö u, teungtöre ngaich ngam Töhet Fanöinylö nö i 
kui cha nö ṙòkhöre, yik hamang ngam ṙô.  
45Ngaich yik tö tunyīnyi, yik ṙamātö ellōnre, nö uṙeh, yik hamòlröön Pītör; pò 
ngam inlōnti aṅ im Töhet Fanöinylö, nö hōngtu nö i më tahëng mihëṅṙö 
tarik.  
46Pò cha nö hang ṙô cha nö ṙô tö tahëng ëlô, ha-öiny ngam Tēv inrē.  
47Ngaich ngö ṙô ang Pītör, Tarīku hòng tö kô nö sōtö ngam mak, hòṅ vē nö öt 
vōkö, vē tö ngaich nö teūngen tö ngam Töhet Fanöinylö, nö sā hī ayī-ö?  

48Ngaich hōten cha anga-aṅ nö vōkö, i Mine-eny Yēsū Kristū. Ve-ekūö ò 
ngaich cha-a, nö höngngöh nö haroh tum sumkam nö in cha.  

Inlahen 11 

Vë-eny Nang Ngam Māṅ I Yeruselem Ang Pītör 

1Ngaich yik tanīnöṙô, tö yik hol cha inrē aṅ Yūtā, nö hang yik Tahëng 
mihëṅṙö nö hōḵo ṙô ngam Tēv.  
2Hē Pītör pöri nö yih nö i Yerūsalem, ngaich yik tö tunyīnyi nö lā-alkūö ò nö 
ngö ṙô,  
3Yih man i tarik töt tunyīnyi; nyā-aṅvkūö inrē, öm in cha.  
4Kētöre Pītör nö halöknyörit ṙôre nö ve-eny nang cha; nö ngö ṙô,  
5Vame-eṅkūötēv chin ip panam Yòppa. Ngaich meuk chū-ö i heūvö, öp tö 
hĕng yamônti, nö sā tö pōitak intĕh, töhôtu nö ṙā-ang el halīöngö i nup töfën 
nang e; ngaich löö in chu angū-ö.  
6Ngaich haköpmatre chū-ö öich ngëicha; ngaich meuk nup töṙeūla chehen, 
nup chehechōn inrē lamātulöng. 
7Ngaich hang ök ṙô chu-ö, tö ngö ṙô tö chu, Pītör; choholre man; fël nya-
aṅkūö re.  
8Ngö ṙô pöri chu-ö, Hö-ö; Mā öt hĕng heuh chin nya-aṅvkūö tö töhuich.  
9Ngaich ök ṙô im innët heuh, nö löktö el halīöngö, nö ngö, Nup tölöök tö tī 
ngam Tēv, un töhuich tö ṙô meh.  
10Lūöi heuh angū-ö; ngaich keuheūtlöre anū-ö hēk nö tūöklöngö nö el 
halīöngö.  
11Hē e, lūöi tak tarik samökhaka nö i kūö ök patī, chūök ih, tö tīntuvö nö in 
chu, nö ṙā-ang Kaisarī.  
12Ngaich ngam Töhet Fanöinylö nö hōten chu kiröönngöre in cha; sōtu öich 
sahōḵovö Ngaich tafūöl tak vē nö holröön chu inrē. Yòhlö īhö ngaich el pati 
ap tarik.  

13Ngaich anga-aṅ nö ve-eny nang ih töre nö meuk ök ma-ahanga nö sökhaka 
nö el patī ò, ngaich ngö ṙô, Tīngö chamuh Yòppa, nö kē-ĕrkūö Sīmōn, öp tö 
Pītör invëka.  
14Anga-aṅ ap vame-eny nang meh min tö nup ṙô, nup löklen meh min 
hayöökaṙen, me-eṅ, ṙòkhöre inrē yip aṅ patī meh.  
15Ṙònghöichṙô chū-ö ngaich teungtöre ngam Töhet Fanöinylö nö i kui cha, sā 
Ò nö i kui hī ik raneh.  
16Ngaich fēḵĕlre chū-ö tö ṙô ngam Mā, nö ngö ṙô, Kô ap Yôhan nö vōk nö aṅtī 
tö mak; vōkö pöri min yī-ö tö ngam Töhet Fanöinylö.  
17Yē ngam Tēv nö kē-ĕkūö cha tö ngam inlōnti, nö sā tīre nö in hī, hē 
ranehten hī ṙātö ellōnre im Mā Yēsū Kristū; achīö öich chū-ö tö kô tahngö 
ngam Tēv?  
18Ngaich hē cha nö hāngö u, ṙangôre cha-a nö ngö ṙô, Ngaich Ang chĕi ngam 
Tēv nö kē-ĕkūö vē Tahëng mihëṅṙö tö invöötö ellōm im nômö.  

Ngam Māṅ Entiòk 

19Ngaich yik töparāti hēngen tö ötinkôlò Satēpān, nö kiröönngöre nö tölngö 
Pòinikē. Saiprös, Anti-òk inrē; öt inrēngörevö chūök ṙô cha-a tö ngam ṙô, 
höng i yik Yahūti.  
20Rēvre pöri yik umuh tö cha tarik, aṅ Saiprös, Kurēnī inrē, mikahten yik 
tahëng mihëṅṙö cha-a; hē cha nö yih nö i Anti-òk, ahangken cha tö ngam Mā 
Yēsū.  
21In cha ngam Mā, ngaich maṙôngö yik ṙamātö ellōnre nö havöötökūöre nö 
im Mā Tēv.  
22Ngaich hāngö ngam inlahen cha tök māṅ mī-i Yerūsalem; ngaich tīnngen 
Parnöpas cha-a, nö tölngö Antī-òk.  
23Chalôhë anga-aṅ, ngaich meuk ngam inlōnti aṅ im Tēv, ngaich ṙāmölōn; 
ngaich ṙuhöl alaha cha anga-aṅ nö ṙòkhöre; pòn hōtu cha-a nö haköpngöre 
nö im Mā, holtö ellōnre.  

24Pò ò nö tölöök nö tarik; tö īnu tö ngam Töhet Fanöinylö, mikah inrē.  
25Ngaich maṙôngö yik tarik töṙūötuṙen nö im Mā Tēv. Ngaich chuh Tārsös 
anga-aṅ nö chöhö Sôl,  
26Ngaich hē ò nö kôtökūö tö ò, ngaich kēten ò nö i Anti-òk. Ngaich hĕng 
samyeūheu cha-a nö hamūlöre tök māṅ; ngaich pōyen haköpti tö tarik. 
Ngaich i Anti-òk yik mahaköp nö urĕh nö Kristīön invëka.  
27Ik hē e, yik pròfĕt nö yihtöre nö i Anti-òk, nö ṙā-ang Yerūsalem. 
28Ngaich hĕng tak tö cha, Akapös minënyö ök; ngaich hameukhöti, nö lökten 
im Töhet Fanöinylö, tök yöng inyāichö tökeuheūtngöre chūök nö im panam. 
Ök yamih hē Klòtīös, Kaisöör.  
29Ngaich yik mahaköp, nö kö i kanô-òṅre, nö hòṅ tīnngö mineūken yik holre 
mī-iyöng Yūtā.  
30Ngaich teūngen cha-a, söömngö u ngaich nö i yik mā, nö eltī nā Parnapas, 
nāṅ Sôl.  

Inlahen 12 

Kalēḵlöre Röön Ngam lnkihten 

1Hē e, ök rācha Heròt nö öthakôlò yik rēvre aṅ ngam māṅ.  
2Fëlngen Yāköp ngaich anga-aṅ, ök mëm Yôhan, nö aṅtī tö sanët.  
3Ngaich hē ò nö meuk yik Yahūti nö ṙāmölōn tö e, ngaich ṙūötenre anga-aṅ 
nö kē-ĕ Pītör inrē. Hē sakāmö ök Töt aföhlöng Ròtī.  
4Ngaich hē ò nö kēḵ an, kalonghöt ò ngaich anga-aṅ nö el kinlōngö; ngaich 
kēten ò nö fëntak amahti tö tösökhaka.  
5Hòn keuheūtngen ngam Paska, anga-aṅ nö kēḵnyen ò nö i yik tarik. Lökten 
Pītör nöngngöh nö el kinlōngö, ve-elkui ò pöri yik aṅ ngam māṅ, nö im Tēv, 
nö i tölngöre.  

Ṙānyuvö Ang Pītör Nö El-inkövö 

6Ngaich hē Heròt nö hòṅ kēḵnyen ò; im hatööm ang Pītör nö haṙòh nö lā ṙat 
nak tösökhaka, nö nëtö inlök; ngaich aṅtö kūö inkūp ök kinlōngö nak tahëng.  

7Ngaich nönglūk ök hĕng tak ma-ahānga aṅ im Tēv, nö sökhaka nö ranghen 
ò; yāngö ël ök chūök inrē. Ngaich fohkö ṙòngkafīöt Pītör anga-aṅ; ngaich 
kilanglen ò, nö ngö ṙô; Choholre ka-eūyen. Ngaich sukngöre nuk inlök, nö ṙā-
ang kël ò.  
8Ngaich ngö ṙô ngam ma-ahānga tö ò, Hamöplöṙatre man; nyëkngö minë 
kunröpöre inrē. Ngaich ngatī anga-aṅ. Ngaich ngö ṙô anga-aṅ tö ò, 
Kahumlöre man töm hilā; ngaich tömrit chu.  
9Kunyī-inyre anga-aṅ ngaich nö tömrit ò; öt akahalōn tö e nö tökô-en, ngam 
tī ngam ma-ahānga; höng heūv pöri angā-aṅ tö lōnre.  
10Ngaich hē cha nö chööḵngö ngam raneh amahaṅti, ngam innëtö inrē; 
yihtöre cha-a ngaich nö ik vët inkūp, öt tö kū-ötö panam, ök töng 
kamahngenre nö löpnyökūö cha. Kunyī-inyre cha-a ngaich; ngaich hēngö 
chahöḵöng tö talöökö. Ilööṙen ngaich ngam ma-ahānga nö ṙāngen ò.  
11Ngaich hē Pītör nö akahaiṙen; ngaich ngö ṙô anga-aṅ, Möl chin akahalōn 
takô, tö ngam Mā Tēv nö tīntö ma-ahāngare, nö ṙānyen chu, ṙā-ang eltī Heròt 
i maheūṅkkö yip taṙòkhöre tarik Yahūti inrē.  
12Ngaich hē ò nö akahaiṙen, yihtöre ngaich anga-aṅ nö i patī Mariā, ök yöng 
Yôhan, ök tö Mākös ngö invëka; i chūök yik tömaṙôngö mahamūlöre nö ve-
ekūötēv.  
13Ngaich hē ò nö kuröngkökūö inkūp nö ik lökhöt; ngaich hĕng tak ök 
mahalanṙen kikānö yamihtöre nö hang ṙô tī ò. Rōtā ök mine-eny ò.  
14Ngaich hē ò nö akaha elnang tö ṙô Pītör, ngaich öt löpnyökūö ök inkūp 
anga-aṅ, tökūö ṙanāmölōnre; falhötre pöri, ngaich vënyen Pītör nö sökhaka 
nö i kūö inkūp.  
15Ngaich ngö ṙô cha-a tö ò Kulō-ov man. Iṙuhöṙô pöri anga-aṅ tö ò nö kô; ngö 
ṙô ngaich cha-a, Lohten ap nö ma-alaha ò.  
16Iṙuhötī pöri Pītör nö kurönga. Ngaich hē cha nö löpnyökūö ò, ngaich 
meūkan cha-a; ngaich uṙeh alaha.  

17Aṅtī tö eltīre pöri anga-aṅ nö tahngö ṙô cha; ve-eny nang cha ngaich tö tī 
ngam Tēv nö kēḵnyen ò nö ṙā-ang el kinlōngö. Ngaich ngö ṙô anga-aṅ tö cha, 
Ve-eny nang Yāköp tö u, yip hol hī inrē. Kiröönngöre ngaich anga-aṅ, nö 
chuh tahëng panam.  
18Peuheū-eulre ngam peuheū, ngaich ök yöng tinṙōlen i yik kumyung, tökūö 
öt mikahlōn cha tö inlahen Pītör.  
19Ngaich hē Heròt nö chöhan, ngaich öt kôtökūö tö ò; ngaich kahòkken yik 
amahaṅti anga-aṅ, ngaich hōten cha nö kumpaha. Ngaich anga-aṅ nö chuh 
Kaisarī, nö ṙā-ang Yūtā; ngaich iyöng in e.  

Kinpāha Heròt 

20Ngaich anga-aṅ nö pōyen kumnyahlōn nö i yik aṅ Tūrös, Sītōn inrē. Ngaich 
ṙòkhöre cha-a nö yihtöre nö in ò, nö holten Plāstör, ök yōm urôhò ök rācha; 
ngaich havëkö inlāmö cha-a; pò ap panam cha nöng aṅ i panam ök rācha 
nya-aṅkūö.  
21Ngaich ik hē sakāmö ang Heròt nö hayutlöre tö inyutre nö rācha; ūichlöre 
ngaich nö el kantēra, ngaich ve-ekūö yik tömaṙôngö.  
22Ngaich yik tömaṙôngö nö hūḵa, nö ngö ṙô, Ṙô tēv an; öt ṙô tarik.  
23Iṙūö fëlan ngaich ök ma-ahānga ngam Mā Tēv; kāḵayö ngaich anga-aṅ tö 
kamlökö; ngaich kapah.  
24Sīöplöre pöri ngam ṙô ngam Mā Tēv; ngaich ṙūölöre ṙôken yik tarik.  
25Ngaich nāṅ Parnöpas, nāṅ Sôl nö havantöre, nö ṙā-ang i Yerūsalem, tö 
kinheūṅtenre tök la-enre; ngô-òṅ Yôhan cha-a nö holre, ök tö Mākös ngö 
invëka.  

Inlahen 13 

Katöllöngö Pārnāpās Nāṅ Sôl, Ngaich Tīnīyö 

1Pròfĕt yik umuh, mahaköphöti inrē, ik māṅ i Anti-òk, hēḵ Parnapas Sumōn 
ök tö Nikēr invëka, Lukīös ök aṅ Kurēnī, Mana-ēn inrē ök hol inruklö ök kun 
rācha Heròt, Sôl inrē.  

2Ngaich hē cha nö ve-ekūötēv, ahik inrē; ngaich ngö ṙô ngam Töhet 
Fanöinylö, haköhngen nāṅ Parnapas, nāṅ Sôl, nö ip la-en invëkö cha tö Chu.  
3Keuheuthëṙen cha-a nö ahik, ve-ekūötēv inrē; ṙēptö tīre ngaich nö i kui cha, 
ngaich tīnngen cha.  

I Kūprös 

4Tīni cha-a tö ngam Töhet Fanöinylö, ngaich chuh Seleuki; ngaich ṙā-ang 
umuh cha-a nö hatēhĕngre nö chuh Saiprös (kuprös).  
5Ngaich hē cha nö i Salamis, ngaich ahangkö ngam ṙô ngam Tēv cha-a, nö el 
chūök vine-eṅkūötēv yik Yahūti. In cha inrē ang Yôhan nö hamòlṙen.  
6Ngaich hē cha nö keuheūt nö chuh i nup panam; yihtöre cha-a ngaich nö i 
Pafòs. Ngaich hĕng tak ök kanôtökūö cha, tömilūönö, samūöichköre nö 
pròfĕt, Yahūti ökuh; Paryēsū minënyö.  
7Ök mi-ik mahayöng; Sĕrkīös Pôlös, ök tö-akaha nö tarik. Havëten nā 
Parnapas, nāṅ Sôl, anga-aṅ nö in ò; ngaich hòṅ hang ṙô ngam Tēv.  
8Ngaich pöri Ēlimas ök tömilūönö, (pòn töngatī manah ngam mine-eny ò) nö 
tahngen cha; hòṅ havööngökūö ök mahayöng, nö ṙā-ang im mikah.  
9Ngaich pöri ang Sôl, ök tö Pôl ngö invëka inrē, nö īnu tö ngam Töhet 
Fanöinylö, ngaich haköpmatre nö in ò; ngaich ngö ṙô, 
10Ō me-eṅ tö īnu tö nup taṙòkhöre inchīlö, huneū-en inrē; me-eṅ kūön ngam 
sī-ö; tökunyahaṅ el mat tö nup taṙòkhöre tölöök; öt hòṅ ṙāngenre ömeh öm 
havööngökūö tarik nö ṙā-ang im tö chip talöökö ngam Mā Tēv? 
11Yĕh meuk man; i kui meh an ngam eltī ngam Mā Tēv; ngaich öt meuk ngam 
tavūöi me-eṅ min, rĕh rô-angen. Ngaich iṙūö suktöre kui anga-aṅ, tö 
pinṙeūmö, sinngūlö inrē; ngaich ṙēpkö holre anga-aṅ nö hòṅ sarōkö kël. 
12Ngaich hē ök mahayöng nö meūkö e, ṙātö ellōnre ngaich anga-aṅ; pòn 
pingangkūö tö ngam inköphöti aṅ im Mā Tēv.  

I Antīòk I Pīsitī 

13Ngaich Pôl tö nak hol ò inrē, nö hatēhĕngre nö ṙā-ang Pafòs; ngaich yih nö i 
Pörka, i Pampuli. Ṙāngen cha ngaich Yôhan, ngaich havantöre nö i 
Yerūsalem.  
14Iṙūöhöröön cha-a nö ṙā-ang Pörka, ngaich yih nö i Anti-òk, i Pisitī. Ngaich 
chuh el chūök vine-eṅkūötēv cha-a, hē el töhet sakāmö, ngaich Ūichngöre.  
15Keuheūt hë vine-eṅkūö ngam chöngö, nup līpöre yik pròfĕt inrē; ngaich ngö 
ṙô yik mākūö chūök vine-eṅkūötēv, Kahōlö; yē nāṅ ṙahônyu tö ṙinuöhöl alaha 
vē tarik, yĕh ṙô-òv nan.  
16Söklöre ngaich ang Pôl; ngaich hachônglö këlre anga-aṅ, nö ngö ṙô, Yī-ö 
tarik aṅ Israĕl; yī-ö inrē tö pa-ekūö tö ngam Tēv; hangihtöre.  
17Katöllö yik muvöhngö hī An ngam Tēv vē tarik Israĕl; ngaich hapōilö yik 
tarik, hē cha nö iyöng ip panam tahëng, Aikup; aṅtī tö minhôiṅyöre Anga-aṅ 
nö kēḵnyen cha, nö ṙā-ang in e,  
18Fën anāi samyeūheu Anga-aṅ nö haruklen cha nö elinchōn. 
19Keuheūthë tī Anga-aṅ nö öthakôlò nuk tö sat pumnāmö panam i Kanā-an; 
ngaich kētö ngam panam cha nö amin Israĕl, fënòng taneui anāi samyeūheu 
rô-òten.  
20Unôichngöre Anga-aṅ nö kē-ĕkūö cha tö kamhôṅka, Samuĕl ök manā-aṅ, ök 
pròfĕt.  
21Hēk unôich cha-a nö havëkö rācha, ngaich kē-ĕkūö cha ngam Tēv tö Sôl, ök 
kūön Kis, ök lamökngörit Penyamin, fën anāi samyeūheu.  
22Ngaich hē Ò nö kēḵngen ò, ha-ūichlen Tāvit ngaich Anga-aṅ, nö rāchakūö 
cha; ök aheūkö Ò, nö ngö ṙô, I ngòh kūön Yēsī chin kôtökūö tö Tāvit nö tarik 
tö sā lōn Chu, ngòh tö la-evṙen min tö nup lōn Chu. 
23Lökngörit ò, tī ngam Tēv, nö a sā ngam kinlēḵngô, nö kē-ĕkūö Israĕl tö 
Mahayööken, Ang Yēsū.  
24Urēhĕkūö yanihih Ò, ang Yôhan nö ahangkö ngam vinôkö invöötö ellōn, i 
yip taṙòkhöre tarik aṅ Israĕl.  



2499 

 

 
   Nicobarese Bible 

© 2014, Bible Society of India. 
 

 
 

 

25Hē Yôhan nö ngaich nö hòṅ keuheūten tök la-enre; ngaich ngö ṙô anga-aṅ 
Achīö öich chu-ö, tö lōn yīö? Rö-ö chin chū-ö Anga-aṅ. Yĕh meuk, hĕng taka 
ap yamih nö unôich tö chu; öt kô chin rēhĕn luhnyökūö rehen kunröpö Ò.  
26Kahōlö, yī-ö kūön Aprahām, yip mī-in yīö inrē tö pa-ekūö tö ngam Tēv; in 
hī an ngam ṙô inyööken nö tīntu.  
27Pò cha yip mi-inyöng i Yerūsalem, yip yöngṙen cha inrē, kūö cha nö öt 
akahalōn tö Ò, öt rēhĕn tö nup ṙô yik pròfĕt, nö tö örheūheu nö ve-evkūö hē 
el töhet sakāmö; hateungngö u cha-a ngaich, nö öthakôlò Ò.  
28Ngaich pòrô cha-a nö öt kôtökūö tö lökngen kinpaha Ò; ngaich ve-ekūö 
Pailĕt cha-a, nö hōtö finëlngö Ò.  
29Ngaich hē cha, nö keuheūten tö nuk taṙòkhöre tökūichi inlahen Ò; kēḵ an 
cha-a ngaich nö ṙā-ang rōi ök chōn; ngaich ṙāten Ò nö el anūlö.  
30Ngaich hachohlen Ò pöri ngam Tēv.  
31Ngaich ṙōl sumkam Anga-aṅ nö meūkö tö cha, yip yamih nö hol Ò nö i 
Yerūsalem, nö ṙā-ang Kelelī; yip ameūken Ò töngamuh nö i vē tarik.  
32Ngaich ahangken yīö īhö, tö ngam tölöök inhānga, kinlēḵngô nö i yik 
muvöhngö hī.  
33Tö tī ngam Tēv nö hateungngö e, in hī ayī-ö kūön cha, i tī Ò nö hachohlen 
Yēsū; sā kinūichngö e inrē nö im innëtö Salmai, nö ngö Me-eṅ Man Kūön 
Chu; i ngih sakāmö Man Öm lökngörit Chu.  
34I ngam tī Ò nö hachohlen Ò, nö ṙā-ang i yip tökapah, öt hēk nö kapah tö 
ngamuhöten, sā ṙô Ò nö ngö ṙô, Kē-ĕkūö Meh Chin min tö ngam töhet, tököp 
inrē, kinlēḵngô in Tāvit.  
35Ngatī inrē angū-ö nö i mat öp tahëng Salmai, nö ngö, Öt halöngten ngam 
Töhetre Man min nö meuk chinhūngö.  
36Pò Tāvit nö ngaich nö kapah, ngaich holtöṙah yik muvöhngöre, ngaich 
chahū-uyö; tö kinheūṅten ò nö lök la-en ngam Tēv, ik hē ò.  
37Öt chahu-uyö pöri Anga-aṅ, ngam hachohlö ngam Tēv.  

38Lökten yin yēḵ akahalōn, kahōlö, tö e, nö lökten i ngòh Tarik nö ahangka 
nö in yīö, ngam inṙē-ĕl tökööl.  
39Ṙòkhöre yip ṙamātö ellōnre, nö lökten in Ò, nö halööklöngö i nup 
tökeuheūttöre, nup tötkô nö halööklöng nö in yīö nö lökten im chöngö 
Môsös.  
40Haṙēmngenre yin lökten, hòṅ ngih nö öt teunghökui yīö, ngih ṙô yip pròfĕt, 
tö ngö.  
41Yĕh meuk yin, yī-ö tömiyëḵ; pingangkūö, ngaichngen inrē pò Chu Öich la-
evṙen i në sakāmö yīö tö ngam la-en chūök yīö rö-ö ṙātö ellōnre, pòrô angū-ö 
nö vënyu nö in yīö töp tö hĕng tak.  
42Ngaich hē cha nö kunyī-inyre, ngaich yik tarik nö ve-ekūö cha, nö hōten 
cha nö hēk nö mumkahten cha ip tahëng töhet sakāmö.  
43Hē pinyāingö yik tö mūl tarik, maṙôngö yik Yahūti yik tö-akaha tö vītuṙen 
nö Yahūti inrē, nö tömrit nā Pôl, nāṅ Parnapas, nak vame-eṅkūö cha, hōten 
cha nöngngöh nö im inlōnti aṅ im Tēv.  
44Ngaich im unôich töhet sakāmö, öhten nö hĕng pumnāmö yik tarik nö 
hamūlöre, nö hòṅ hang ṙô ngam Tēv.  
45Hē yik Yahūti pöri nö meuk yik tömaṙôngö; ngaich cha-a nö īnu tö 
kumnyahlōnre; ngaich ahôngö ṙô Pôl, ötlēkôre inrē.  
46Ngaich hēk nā Pôl, nāṅ Parnöpas, nö hakôḵnyôre, nö ngö ṙô, Tö hòṅ urĕh 
an ngam ṙô ngam Tēv nö vënyu nö in yīö. Ngaich pöri yī-ö sōḵo e, ngaich an 
havöötökūöre i vē tahëng mihëṅṙö tarik.  
47Pòn angū-ö chöngö ngam Mā Tēv tö ai; nö ngö ṙô, Vīten Meh Chin, Öm 
ëāṅvö mat vē tahëng mihëṅṙö; hòṅ Meh Öm inyööken söl ip manā-angkūö 
ngih panam. 
48Ngaich hē yik tahëng mihëṅṙö tarik nö hāngö e, ṙāmölōn cha-a ngaich; 
ngaich ha-öiny ngam Mā Tēv. Ngaich yik tö hōtu nö im nômö tö örheuheū-
aṅ, nö ṙātö ellōnre.  

49Ngaich ngam ṙô ngam Tēv nö pōiti pinrātngö nö im panam.  
50Ngaich pöri yik Yahūti nö harunlö alaha yik tökôlò kikānö tö pa-ekūö tö 
ngam Tēv, yik mākūö panam inrē ngaich chöngu tö ötinkôlò nā Pôl, nāṅ 
Parnapas; ngaich ahōngen cha nö ṙā-ang ip panam cha.  
51Pitōngngö pitung röönre pöri cha-a; ngaich yihtöre nö i Ikôniöm.  
52Ngaich yik mahaköp nö ṙāmölōn, īnu inrē tö ngam Töhet Fanöinylö.  

Inlahen 14 

Ikonīöm 

1Ngaich cha-a nö i Ikôniöm, kuhēthötre cha-a nö el chūök vine-eṅkūötēv yik 
Yahūti, ngaich pōyen yik ṙamātö ellōnre, tö kūö ṙô cha, Yahūti, hĕnghöre 
Krīk inrē.  
2Ngaich pöri yik Yahūti, yik tö sōḵ nö hang, nö haruh ellōn yik Tahëng 
mihëṅṙö tarik, ngaich vītö ötlanöökö ellōn cha nö im māṅ, 
3Marô-òten cha-a nö höngngöh nö umuh; ngaich öt pa-ekūö ṙô cha-a, pòn 
hayönglenre nö im Mā Tēv, ngam mahameukhöti nö im ṙô Ò inlōnti, kētö 
minkahngö, pinngangkūö inrē nö eltī cha.  
4Ngaich pöri yik tarik aṅ ngam panam nö harēvöre; rēvre yik mahaköpngöre 
nö i yik Yahūti, rēvre yik mī-i nak tanīnöṙô.  
5Ngaich hē yik tahëng mihëṅṙö, yik Yahūti inrē, tö yik mākūö, nö hòṅ 
chökhuṙen tö cha, hòṅ sumrōngngökūö cha, hòṅ kulehe cha inrē; 
6Akahalōn cha-a ngaich tö e; afalngöre ngaich nö i nup panam Likônī, Listra, 
Törpī inrē; i nup töng i chīṙö u inrē.  
7In u cha-a ngaich nö ahangkö ngam tölöök inhānga.  

I Līstrā Tö Törpī 

8Hĕng taka ök tarik i Listra, tötkôlò kalröön, tökaròk nö ṙā-ang ellōn yöngre, 
ök töng öt hĕng heuh nö kiröönngöre.  
9Anga-aṅ hamang ṙô Pôl; ngaich Pôl nö haköpmatre nö ngëichken ò; ngaich 
akahalōn tö ò nö mikahavö, töp lökten lanööken ò.  

10Ngaich ngö ṙô ang Pôl nö pōitô, Hachiplöre man; söklöre. Ngaich tisòklöre 
anga-aṅ; ngaich kiröönngöre. 
11Ngaich hē yik tömaṙôngö nö meuk tī Pôl, kaknyöre cha-a ngaich nö hūḵa, 
nö ngö ṙô, nö i ëlô aṅ Likônī, Yônti yin vē tēv nö in hī, ngaich nö sā tarik. 
12Yupitör ang Parnöpas tö ṙô cha; Mökuiri ang Pôl, pòn yöngkūö ṙô cha anga-
aṅ.  
13Ngaich ök kūönṙô Yupitör, ök lamatunyī tök panam, nö kētö nuā, tö 
aneūmu, nö i kūö inkūp; ngaich hòṅ kētö tö tökētu, nö holtö yik tömaṙôngö.  
14Hē nak tanīnöṙô pöri, nā Parnöpas, nāṅ Pôl, nö hāngö e, tikaichngö hilāre 
cha-a ngaich, ngaich faltöre nö i yik tömaṙôngö; nö hūḵa, nö ngö ṙô, 
15Mah! Kūö yòh öi ngatī? Tarik an āyö inrē, tö sā yīö; kamëtö ngih tölöök 
inhānga in yīö, hòṅ yīö havööngökūöre, ṙā-ang i në töng rö-ö, öi im tö aṅ 
Tēv, ngam Vamī-iṅl halīöngö, panam, mai, nup taṙòkhöre mī-in u.  
16Ngam mahalöngten vē tahëng mihëṅṙö tarik sin mīsī, nö lök i nup 
talöököre. 
17Rö-ö pöri Anga-aṅ nö öt ameūku, i tī Ò tö nup taṙòkhöre tölöök, löktö el 
halīöngö tī Anga-aṅ nö kē-ĕkūö yīö tö kumṙah, hē ṙòng inrē; ngaich 
hatööḵngen yīö tö nya-aṅkūö, ṙanāmölōn inrē.  
18Anū-ö ṙô cha nö pītnyöre nö tahngö yik tarik, nö kētö tökētu nö in cha.  
19Chalô ngaich yik Yahūti ṙamā-ang Antiòk, Ikônī inrē; ngaich hōtö yik 
tömaṙôngö cha-a nö kulehe Pôl; ngaich tūöknyen ò nö latunyī tök panam; 
pòn kapah anga-aṅ tö lōn cha.  
20Ngaich pöri yik mahaköp nö havīlen ò; ngaich choholre anga-aṅ; ngaich 
kuhēthötre nö im panam, Ngaich im huṙöich anga-aṅ, nö holten Parnöpas, nö 
Chuh Törpī.  

Havan Nö Chuh Entiòk I Sīrīa 

21Keuheūthëṙen cha-a nö ahangkö ngam tölöök inhānga nö im panam, ngaich 
maṙôngö haköpti; havantöre ngaich cha-a nö i Listra, Ikôniöm, Antiòk inrē;  

22Hangëkö ellōn yik mahaköp; ṙuhöl alaha cha inrē nö haköpngöre nö im 
mikah; ve-eny nang cha inrē tö hī, lökten i kanihngen, öi kuhēthötre im 
pūlngö ngam Tēv.  
23Ngaich hē cha nö vī-il yik mā i nuk māṅ, ve-ekūötēv cha-a, ahik inrē; 
ngaich cha-a nö kēten cha nö im Mā Tēv, ngam chūök cha nö ṙātö ellōnre.  
24Ngaich cha-a nö lök Pisitī, ngaich yihtöre nö i Pampuli.  
25Keuheūthëṙô cha-a tö ngam ṙô nö i Pörka, ngaich chuh Attalia.  
26Ngaich ṙā-ang umuh cha-a nö hatēhhĕngre nö chuh Antiòk, ngam chūök 
cha nö kētu nö im inlōnti tī ngam Tēv, nö im la-enre ngam tökeuheūten nö 
ngaich.  
27Chalô cha-a, ngaich hamūl ngam māṅ; ngaich keuheūtnyöre ṙô nö 
ahangnyö elnang cha, tö nuk taṙòkhöre tī ngam Tēv, tö tī Ò inrē nö 
löpnyökūö inkūp mikah nö i yik tahëng mihëṅṙö tarik.  
28Ngaich marô-òten cha-a nöngngöh nö i yik mahaköp.  

Inlahen 15 

Mintingö Nö I Yeruselem 

1Ngaich rēvre yik tarik yamih nö ṙā-ang Yūtā; ngaich haköptö yik māṅ, nö 
ngö ṙô, Yē yīö öt tunyīnyi, asā chöngö Môsös; öt kô yī-ö hayöökaṙen. 
2Ngaich hē nā Pôl, nāṅ Parnöpas, nö kilṙô cha, hatöntöre inrē nö in cha; 
ngaich hōtu nā Pôl, nāṅ Parnöpas, rēvre inrē yik tahëng aṅ in cha, chamuh 
Yerūsalem, nö i yik tanīnöṙô, mā inrē, nö ve-ekūö cha tö ngam ṙô. Ngaich 
ngam māṅ nö meukṙen el talöökö cha.  
3Ngaich lök Pòinikē cha-a, Samaria inrē; vënyö invöötö ellōn yik tahëng 
mihëṅṙö tarik.  
4Ngaich ṙòkhöre yik Kristīön nö ṙāmölōn. Chalô cha-a nö i Yerūsalem; ngaich 
höngö tö ngam māṅ, tö yik tanīnöṙô, yik mā inrē; ngaich ahangnyö elnang 
cha tö ngam Tēv, nö lökten in cha.  



2504 

 

 
   Nicobarese Bible 

© 2014, Bible Society of India. 
 

 
 

 

5Rēvre yik umuh aṅ i yik Feresī, ṙamātö ellōnre, tö ngö ṙô, Öt kô yip nö öt 
tunyīnyi; hōtu inrē nö haköp ngam chöngö Môsös.  
6Ngaich yik tanīnöṙô, yik mā inrē, nö hamūlöre, nö ve-ekūöre tö ngam ṙô. 
7Keuheūthë ṙô cha-a nö ve-ekūöre, söklöre Pītör, ngaich ngö ṙô tö cha, 
Kahōlö; akahalōn yin tök misī tī ngam Tēv nö katölhöl nö in hī, pòn hōtu vē 
tahëng mihëṅṙö, nö löknyö elvāng chu ahang tö ngam ṙô ngam tölöök 
inhānga; ngaich ṙātö ellōnre.  
8Eūken cha inrē ngam Tēv, ngam tö akahalōn; tö ellōn; i tī Ò nö kē-ĕkūö cha 
tö ngam Töhet Fanöinylö, sā tī Ò nö in hī ayī-ö.  
9Öt harīkngöre tī An tö hī, tö cha inrē; halööktö ellōn cha, lökten im mikah.  
10Lökten, kūöyòh öi kalah ngam Tēv; öi hakeunlö elranôṙö yip mahaköp, tö 
ngam töt rēhĕn nö kanô-òṅ yik muvöhngö hī öt rēhĕn ayī-ö kô keūnö e?  
11Ṙātö ellōnre pöri ayī-ö, tö hī min hayöökaṙen lökten im inlōnti ngam aṅ im 
Mā Yēsū; sā cha cha-a.  
12Ṙòkhöre ngaich yik tömaṙôngö nö ṙangôre; ngaich hangihtöre tö ṙô nā 
Parnöpas, nāṅ Pôl, nö ahangnyö elnang cha tö nuk minkahngö, pinngangkūö 
inrē tī ngam Tēv nö i yik tahëng mihëṅṙö tarik nö lökten in cha.  
13Keuheūthë ṙô cha-a, kaknyöre ngaich Yāköp, nö ngö ṙô, Kahōlö; hangihtöre 
yin tö ṙô chu.  
14Ngaichô an taheui Sīmōn, nö ahangnyö elnang yīö tö tī ngam Tēv nö urĕh 
nö chöhkö yik tahëng mihëṅṙö tarik, nö kēḵ tarikre tö aṅ in cha, nö tarik Ò.  
15Hōḵen höö nun tö e, tö ṙô yik pròfĕt, sā kinūichngö e, nö ngö,  
16Unôichrit u Chū-ö min Öich havantöre; ngaich Chū-ö min hēk mānlö ngam 
inrūkui Tāvit, ngam tö taṙēhĕi. Hēk Chin min mānlö nup töfukngö, ngaich 
asöklö e min;  
17Hòṅ yip chööḵvē tarik, nö chöh ngam Mā Tēv, ṙòkhöre inrē vē tahëng 
mihëṅṙö tarik, yip tö havëka tö Minënyö chu.  

18Ngatī ṙô ngam Mā Tēv, ngam mumkahtölōn tö u, hēten tö ranehlö ngih 
panam.  
19Lökten ön ngih chöngö chu, uh in hakihten cha yip aṅ i yip tahëng mihëṅṙö 
tarik mahavöötökūöre nö im Tēv;  
20Höng kūichtö līpöre cha pöri, hòṅ cha nö ṙāngenre i nup tö hachōchi tö insa 
tēv, i chinô-òṅkānö i nyinā-aṅvkūö tö hanlöiny hang likeun, mahām inrē.  
21Pò ngam chöngö Môsös nö misī-iten nö ahangka, ve-evkūö inrē nö el chūök 
vine-eṅkūötēv, örheūheu hē el töhet sakāmö.  

Līpöre Chamuh In Yik Tahëng Mihëṅṙö Ṙamātölōnre 

22Ngaich yik tanīnöṙô, tö yik mā, ṙòkhöre inrē ngam māṅ, nö hōtö kintöllö 
tarik aṅ in cha, nö tīni nö i Anti-òk, nö hol nāṅ Pôl, nāṅ Yūtās nak tö tīni, ök 
tö Pārsöpas invëka, Sailes inrē; nak mākūö yik Kristīön.  
23Ngaich ngö tī cha-a nö kūichtö kum cha, Salām yip aṅ Antī-òk, Siriā, Kilikī 
inrē, yip tahëng mihëṅrö Kristīön, vē tanīnöṙô, tö vē mā inrē.  
24Pò ih hang tö yip rēvre aṅ in ih, tö hòṅ hakihten yīö tö nup ṙô cha, 
kumtöngngölōn yīö, nö hōten yīö tunyīnyi, ngaich haköp chöngö Môsös: yip 
tö rö-ö nö tölô tö ih;  
25Tölöök an nö ngaich, tö lōn ih ngaich hĕngrelōn, öi katöllö tarik nö tintu nö 
in yīö nö hol nā Parnöpas, nāṅ Pôl.  
26Nāṅ tarik kamëtö nômöre tö pòkūö ngam Mā hī Yēsū Kristū.  
27Lökten in ngaich tīnten nā Yūtās, nāṅ Sailes, nāṅ vamë-eny nang yīö min tö 
e, nö hakôtôre nö in yīö.  
28Tölöök an nö im Töhet Fanöinylö, nö in ih inrē, öi rö-ö hòṅ hakeunlen yīö 
tö tömötlö lumngan, tö në töt ṙanāngen;  
29Hòṅ yīö ṙāngenre i nup tökētu nö i insā tēv, i nyinā-aṅvkūö inrē tö mahām, 
nup tö hanlöiny hang likeun inrē, i chinô-òṅkānö. Lööken yin min, yē yīö 
haköpngöre öt in u. Lööken yin yēḵ.  

30Ngaich hē tinīnngö cha, yih cha-a ngaich nö i Anti-òk; ngaich hamūl yik 
tömaṙôngö; kēḵ tök līpöre cha-a ngaich, nö in cha.  
31Keuheūthëṙô cha-a nö ve-ekūö e, ngaich ṙāmölōn tök ṙinuöhöl alahare.  
32Pròfĕt nak inrē nā Yūtās, nāṅ Sailes;  
33Ngaich ṙōlö ṙô nö ṙuhöl alaha ök māṅ, nö hangëken cha. Rĕh rô-òten cha-a 
nö umuh; ngaich tīniyö tök māṅ nö holtö kumchikṙen, nö chuh i yik 
tamīnngöre.  
34Höng hòṅ ngöh pöri Sailes nö umuh.  
35Höngngöh inrē nā Pôl, nāṅ Parnöpas, nö i Anti-òk; ngaich haköphöti, ane 
inrē ahangkö ngam ṙô ngam Mā Tēv; maṙôngö yik hol cha tahëng.  

Ṙāngen Höö Nā Pôl Nāṅ Pārnāpās 

36Rĕh rô-òngen, ngaich ngö rô Pôl tö Parnöpas, Ta-a tai hēk havantöre 
chöhkö yip Kristīön i nup panam, chūök hā ngaich ahangkö ngam ṙô ngam 
Mā tēv, ai ngëichkö inlahen cha.  
37Ngaich ang Parnöpas nö hòṅ ngô-òṅ Yôhan, nö hol cha inrē; ök tö Mākös 
invëka.  
38Rö-ö pöri angū-ö nö tölöök tö lōn Pôl. Ngam nginô-òṅ ò; pòn ṙamāngen cha 
sin, nö ṙā-ang Pampuli; öt iṙuhöröön nö in cha, nö im la-en.  
39Ngaich cha-a nö lā-alkūöre; lökten cha nö ngaich nö kö köhngen tö höö. 
Ngô-òṅ Mākös ang Parnöpas, ngaich chuh Saiprös/Kūprös.  
40Katöllen Sailes pöri ang Pôl ngaich kiröönngöre; kētu cha-a tö ngam māṅ nö 
im inlōnti aṅ im Tēv.  
41Ngaich kiröönngöre anga-aṅ nö lök Siriā Kiliki inrē, hangëkö nuk māṅ.  

Inlahen 16 

Holröön Nā Pôl Nāṅ Sāiles Ang Timôtī 

1Yihtöre ngaich anga-aṅ nö i Törpī, Listra inrē. Ngaich hĕng tak ök mahaköp 
umuh, Timòti ök minë-eny ò; Yahūti ök kikānö yöng ò.  
2Tö-eūka tök māṅ i Listra, Ikôniöm inrē.  

3Ngaich hòṅ ngôṅ an Pôl nö holre; kēḵ an ngaich anga-aṅ nö tunyinyngen ò, 
kūö yik Yahūti mu-umuh; pòn ṙòkhöre cha-a nö akahalōn tök yöng ò kikōnyö 
nö tahëng mihëṅrö.  
4Ngaich hē cha nö kiröönngöre nö lök i nup panam, ngaich cha-a nö nö kē-
ĕkūö cha, tök hachöngten yik tanīnöṙô, yik mā inrē i Yerūsalem.  
5Ngaich nuk māṅ nö ngëḵ nö im mikah; öt hĕng hang sumkam ṙanūölö ṙôngö.  

Hameukhumat Ang Pôl Nö I Trôas 

6Lök i nup chīṙö Pruki cha-a, Kalatī inrē; pòn tahayö tö ngam töhet Fanöinylö 
nö ṙô-òv tö ngam ṙô nö i Asi.  
7Ngaich hē cha nö yih nö i Musi; ngaich hòṅ kalah cha-a nö chuh Pitunī; 
ngaich pöri ngam Fanöinylö aṅ in Yēsū nö öt halöngten cha.  
8Chööḵngö Musi cha-a, ngaich yihtöre nö i Trô-as.  
9Ngaich meūkö tö Pôl tö hatööm, nö i heūvö, ök hĕng tak tarik aṅ Maketònī, 
samökhaka; vame-eṅkūö ò, nö ngö ṙô, Ta-ih, yihtöre i Maketòni; hayööken ih.  
10Keuheūthëmat anga-aṅ nö meuk nö im heūvö, ilööṙen ngaich īhö hòṅ chuh 
Maketòni; ngaich tö lōn ih, ngam Tēv nö havëken ih, ahangken cha tö ngam 
tölöök inhānga.  

Invöötö Ellōn Litīa Nö I Filipī 

11Hatēhĕre īhö ngaich, ṙā-ang Trô-as, hachipkūöre ku-ötö Samòtrakī; ngaich 
im huṙöich īhö i Neapòli.  
12Ngaich ṙā-ang umuh, öi chuh Filippī, ök tökiröng panam nö umuh i 
Maketònī, tö iyöngö tö aṅ Rōma. Rĕh tum sumkam īhö höngngöh im panam.  
13Ngaich hē el töhet sakāmö ihö kunyī-inyre, lā-uk kinlōngö, i kui ap tahël, i 
chūök ök chūök vine-eṅkūötēv, tö lōn ih. Ūichngöre ihö ngaich, ngaich ve-
ekūö yik kikānö mahamūl yanihihre. 
14Ngaich hĕng tak ök kikānö, Litiā ök mine-eny ò, mī-inyihkö tö pōi ṙāi tö 
huṙing hilā, aṅ ap panam Tuatirā, mahayönglenre nö im Tēv, hamāngö ih; ök 
tö löpnyukūö ellōn tö ngam Mā, nö hangihtöre tö ṙô Pôl.  

15Ngaich hē ò nö vōkö, tö yik aṅ patī ò inrē; ngaich ve-ekūö ih anga-aṅ, nö 
ngö ṙô, Yē chu öich ngaich tökô-en i ngam Mā Tēv, tö lōn yīö; ta-a, yih yin i 
patī chu, öi höngngöh. Ngaich līpten ih anga-aṅ.  

Hakövö Nö I Filipī 

16Ngaich hē ih chuh ip chūök vine-eṅkūötēv, ngaich hĕng taka ök kikānö 
mahalanṙen, tömilūönö, mameukkūö ih. Pōyen kanôlò tī anga-aṅ tö yik 
yöngṙenre, nö lökten i vine-eny mu-unôich.  
17Anga-aṅ tamömkörit ih, īhö Pôl; ngaich hūḵa, nö ngö ṙô, Mahalanṙen ngam 
Lamātulöng Tēv, yin vē tarik; ma-ahangken yīö tö ngam talöökö inyööken.  
18Ṙōl sumkam anga-aṅ nö ngatī; ngaich pöri ang Pôl nö uhā-en, havöölökūöre 
ngaich anga-aṅ, ngaich ngö ṙô tök sī-ö, Tölṙô meh chin, i Mine-eny Yēsū 
Kristū, öm meutnyi ṙā-ang in ò. Ngaich iṙūö meutnyi anga-aṅ hē e.  
19Ngaich hē yik yöngṙen ò nö akahalōn tö chanuhngen kanôlòre min; ngaich 
cha-a nö kē-ĕ nā Sailes nāṅ Pôl; ngaich tūökten cha nö elpanam, i kūö yik 
mahayöng.  
20Ngaich hē kinëtö cha nö i yik kamhôṅka; ngaich ngö ṙô cha-a, Yahūti nan 
nāṅ tarik, töpōyen tī nö hakihten ngih panam.  
21Vītö fālen nan tö kô nö kahëḵ ih, öt rēhĕn nö haköpö, pò ih aṅ Rōma.  
22Choholre yik tömaṙôngö nö lā-al cha; ngaich nak yöngṙen nö chilulngö 
kinṙum cha; ngaich hōten cha nö nyahaṅ tö chōn nö fōhoh.  
23Ngaich hē cha nö keuheūtö tī nö fōhoh cha nö ṙōl höt; ngaich kalonghöt 
cha nö el kinlōngö. Tölṙô ök yōm kinlōngö nö haköpngen cha,  
24Ngaich hē ò nö ngatī tinöölô, kalonghöt cha ngaich anga-aṅ nö latuhēt takô; 
ngaich halökngö kalröön cha tö chōn,  
25Ngaich im chūöl hatööm nā Pôl nāṅ Sailes nö ve-ekūötēv, tikökṙôre inrē; 
hang ṙô cha yik tökē-ĕ.  

26Ngaich nönglūk ök yöng kumyeūnö; ngaich kalöka röönti ök kinlōngö, 
ngaich löpnyörekūö nuk inkūp, ngaich aluh köṅny nuk nyanëk cha nö 
ṙòkhöre.  
27Ngaich ök yōm kinlōngö nö rötlö nö mahaṙòh, ngaich meuk nuk inkūp ök 
kinlōngö nö luve-akkūö, hōknyö sanëtre ngaich anga-aṅ, nö hòṅ fëlngöre, pò 
yik tökē-ĕ nö meutnyöre, tö lōn ò.  
28Pōitô pöri Pôl nö hūḵa, nö ngö ṙô. Uh man chökhu tī töre; ṙòkhöre in ihih.  
29Ngaich havëtö ëāṅvö anga-aṅ, tisòkhötre ngaich nö lātuhĕt, kichëyöre, pòn 
pa-ekūö. Afukngöre nö i kūö nā Pôl, nāṅ Sailes;  
30Ngaich kēḵnyen cha, ngaich ngö ṙô, Mā! Asuh ap la-en chu, hòṅ chu 
hayöökaṙen?  
31Ngaich ngö ṙô cha-a, Ṙātö ellōnre im Mā Yēsū; ngaich hayöökaṙen min me-
eṅ, yip aṅ patī meh inrē.  
32Ngaich cha-a nö ṙô tö ṙô ngam Mā Tēv nö in ò, i yik aṅ patī ò inrē nö 
ṙòkhöre.  
33Ngaich hē e anga-aṅ nö ngô-òṅ cha, im hatööm; söichlökūö nuk nyāhaṅ cha 
ngaich. Ngaich iṙūö vōkö anga-aṅ; ṙòkhöre inrē yik aṅ patī ò.  
34Ngôṅten cha ngaich anga-aṅ nö i patīre, ngaich ha-aṅlen cha; ngaich pōi 
ṙanāmölōn, pò cha nö ṙòkhöre nö ngaich nö ṙātö ellōnre nö im Tēv, tö yik aṅ 
patī ò.  
35Ngaich hē e nö peuheū, ngaich nak yöngṙen nö tīnngö tösökhaka, nö ngö 
ṙô, Luhlö nap tarik ngaich.  
36Ngaich ök yōm kinlōngö nö ve-eny minë ṙô nö in Pôl; nö ngö ṙô, Tīntö ṙô 
nap yöngṙen nö hōten nāṅ ngaich luhlöngö. Lökten nan ngaich kunyī-inyrel 
kumchikngenre an kiröönngöre.  
37Ngö ṙô pöri Pôl tö cha, Hangāṅlnyö tīre nap yih nö fōhoh ai, öt kahòkkaṙen, 
ai aṅ Rōma ai tarik; ngaich kalonghöt ai el kinlōngö; ngaich hòng töngamuh 

cha-a nö ulāikenre nö luhnyen ai? Höng rö-ö; hökten cha nö hakôtenre nö 
yih, nö ngôṅnyen ai.  
38Ngaich yik tösökhaka nö ve-eny minë ṙô nö i nak yöngṙen; pa-ekūö cha-a 
ngaich, hē cha nö hāngö cha nö aṅ Rōma.  
39Yihtöre cha-a ngaich nö ve-ekūö cha; ngaich hē cha nö ngaich nö ngôṅnyen 
cha, hōten cha ngaich nö kiröönngöre, nö ṙā-ang ap panam.  
40Kunyī-inyre cha-a, nö ṙā-ang el kinlōngö; ngaich yihtöre nö i patī Litiā, 
Ngaich hē cha nö meuk yik holre, ngaich ṙūhöl alaha cha, ngaich 
kiröönngöre.  

Inlahen 17 

I Tösālônikē 

1Ngaich hē cha nö lök Ampipòlis, Apôlòni inrē, yihtöre cha-a ngaich nö i 
Tösalònikē, i chūök ök chūök vinë-eṅkūötēv yik Yāhūti.  
2Ngaich sāre, ang Pôl nö yihtöre nö in cha; ngaich lūöi töhet sakāmö rô-òten 
ò nö ve-ekūö cha, löknyö i mat nup töhet līpöre.  
3Hameukhöti, ane inrē mikahtö elmat cha, tö Kristū nö tö hòṅ kihngen, 
ngaich chōholre hēk, nö ṙā-ang i yip tökapah. Anga-aṅ ön ngòh Yēsū nö 
Kristū, ngam ṙô chu ahangken yīö. 
4Ngaich rēvre tö cha; yik ṙamātö ellōnre, ngaich hamūltöre nö in nā Pôl, nāṅ 
Sailes, yik tahëng mihëṅṙö töpa-ekūö tö ngam Mā Tēv, ane inrē yik tökôlò 
kikānö nö maṙôngö.  
5Ngaich pöri yik Yahūti nö kunyahaṅlōn; ngaich ngôṅ yik tötlöök tarik, mī-i 
chūök mī-inyih; hamūlöre ngaich, ngaich tiṙōllen ngam panam. Yihtöre nö i 
patī Yāsön, ngaich lukkenre; nö hòṅ kēḵnyen cha nö i yik kamhôṅka. 
6Ngaich hē cha nö öt kôtökūö tö cha, tūökö Yāsön cha-a, haroh tum tak yik 
tahëng inrē, nö i yik makūö panam; ngö ṙô nö hūḵa,  

7Yih yip tarik nö ihih, yip tumṙōllen ngih panam, yip ahōḵo Yāsön. Ṙòkhöre 
yip nö harīkngö fālenre, tö chöngö Kaisöör; ngö ṙô, töp tahëng rācha, ang 
Yēsū.  
8Ngaich yik tömaṙôngö, tö yik mākūö, nö harunlöng alaha tö cha; hē cha nö 
hāngö u. 
9Ngaich hē Yāsön, tö yik tahëng mā inrē, nö acha-a töhōtu tö cha nö tö-
akahalōn; ngaich hökiṙen cha-a nö kiröönngöre.  

I Pīrīa 

10Ngaich im hatööm yik mā nö tīnngen nā Pôl, nāṅ Sailes, nö i Pĕröiya. Chalô 
cha-a nö umuh; ngaich yihtöre nö el chūök vine-eṅkūötēv yik Yahūti, 
11Töakaha yik cha-a tö yik aṅ Tösalònikē; pò cha nö lēnö ellōn nö hōḵo ngam 
ṙô, örhĕnghang sumkam nö ngëichkö mat līpöre, yē u anū-ö nö tökô-en.  
12Lökten nö maṙôngö yik aṅ in cha nö ṙātö ellōnre; yik Tahëng Mihëṅṙö 
kikānö tökôlò, kikōnyö inrē nö pōyen.  
13Ngaich hē yik Yahūti aṅ Tösalònikē, nö akahalōn tö aṅ Tösalònikē, nö 
akahalōn tö ngam ṙô ngam Mā Tēv nö ahangka tö Pôl nö i Pīrīa; yihtöre cha-a 
ngaich nö umuh, ngaich haruhlö alaha yik tömaṙôngö.  
14Ilööṙen ngaich yik māṅ nö tīnngen Pôl nö tölngö kūö mai; ngaich höngngöh 
nāṅ Saīles, nāṅ Timòtī, nö umuh. 
15Tölngö Aten pöri yik samöömngen Pôl; ngaich kilēḵngen cha ang Pôl, nö 
tölṙô nā Sailes, nāṅ Timòtī, nö ka-eūyen nö yihtöre nö in ò, ngaich 
kiröönngöre cha-a.  

I Ĕtën/Aten 

16Ngaich hē Pôl nö hökken cha nö i Ĕtën, ngaich halöinyöre ellōn anga-aṅ, hē 
ò nö meuk ngam panam nö tööḵlö tö insā tēv.  
17Ve-ekūö yik Yahūti anga-aṅ, yik tö pa-ekūö inrē tö ngam Tēv, nö el chūök 
vine-eṅkūötēv; ör hĕnghang sumkam inrē nö el panam, nö ve-ekūö yik 
maheuṅkre tarik. 

18Rēvre inrē yik Epikuri, Sato-iki inrē, yik töpōi haköp, nö kil ṙô ò. Rēvre yik 
tö ngö ṙô, Asuh ap tinkākö ṙô ngòh tarik? Rēvre yik tahëng, tö ngö ṙô, Sā ma-
ahangkö tēv an tötohtöre; pò ò nö ahangken Yēsū, invanlö tökapah inrē.  
19Ngaich cha-a nö kēḵ an, ngaich ngôṅten ò nö i kui ap rung Arĕs nö ngö ṙô, 
Kô-òren öi akahalōn tö ngih tumfömngöre inköphöti ngam ṙô meh? 
20Tön rötlö elnang in tö në tötohtöre kum meh. Hòṅ akahalōn in lökten, tö 
manah u.  
21Pòn ṙòkhöre yik aṅ Ĕten, yik aṅ tahëng inrē umuh, nö öt inrēṙu la-en, höng 
ve-eny, hēk hang, nup tufömngöre.  
22Söklöre ngaich Pôl nö ellōn ap rung Arĕs, ngaich ngö ṙô, Yī-ö tarik aṅ Ĕten, 
i tökeuheūttöre chin meūkö yīö öi tököp tö kuire.  
23Pò chu meuk nup ha-öiny yīö, hē chu lök hih; ngaich kôtömat inrē töp 
tahāklö, tö ngö kinūichö aṅ in, Tahāklö ngam Tötmikahkūö Tēv. Ngam ha-
öiny yīö, öi i ötmikahre, Anga-aṅ An ahangkö chu in yīö.  
24Ngam Mā Tēv, vamīlö ngih panam, nup taṙòkhöre inrē mi-in e; Anga-aṅ An 
Mā ngam halīöngö, panam inrē, öt iyöng el patī An në vahī-il tarik.  
25Öt rēhĕn An nö hòṅ meūken tö tarik, nö sā tö hanāṅtuṙen; pòn Anga-aṅ 
kamëtö nômö taṙòkhöre, unhôṅmö, taṙòkhöre chehen inrē.  
26Ngaich Anga-aṅ nö vīlö ngòh tarik nöng hĕng, nö iyöng kūö në taṙòkhöre 
panam; halöök ṙētak hē cha, nup tölngökūö elyöngö cha inrē.  
27Vīten cha Anga-aṅ nö chöh Tēv yē cha nö hòṅ kôtökūö tö līöthen Ò, chöhan 
inrē. Rö-ö Anri nö marôvat tö hī nyöre.  
28Pò hī höng in Ò öi aṅ, halöinyköre, ngaich öi tarik. Sā ṙô yik rēvre vamī 
tinkökö yīö, nö ngö ṙô, Ṙòkhöre in öi kūön Ò.  
29Kūön ngam Tēv in; uh in ngö lōn tö ngam Tēv nö tö sā humlum, rupīö, 
ihong, nup tömilichngen vinī-i tö tarik, sā lōn cha.  
30Hökiṙen an sin ngam ṙētak ötmikah, tö ngam Tēv; ngaich pöri Anga-aṅ 
töngamuh nö chönguvö tö tarik nö keuheūtngöre chūök nö havöötö ellōnre.  

31Pòn sakāmu hē Anga-aṅ öp hē Ò min nö kahòkken ngih panam, im 
ötmichūṙen, lökten im tarik ngam vahīten Ò. Ngaich kētö minkahngö Anga-
aṅ i taṙòkhöre tarik, i tī Ò nö hachohlen Ò nö ṙā-ang yip tökapah.  
32Ngaich hē cha nö hang invanlö tö kapah, rēvre yik tö miyëḵṙô; ngö ṙô pöri 
yik tahëng, Hòṅ hang ṙô meh in īhö hēk, tö inlahen e.  
33Ngaich Pôl nö kiröönngöre nö ṙāngen cha.  
34Haroh tum tak pöri yik mahaköpngöre nö in ò, ngaich ṙātö ellōnre; hēḵ 
Tīōnīsiös, aṅ i yik kamhôṅka, hĕng tak ök kikānö, Tāmaris minënyö, tahëng 
inrē yik hol cha.  

Inlahen 18 

I Kòrin 

1Unôichrit u anga-aṅ nö ṙā-ang Ĕten, ngaich yihtöre nö i Kòrin.  
2Hĕng tak ök kanôtökūö ò Yahūti, Akula minënyö, töfötnyu nö i Pòntu, 
tufömtöre yihih nö ṙā-ang Italī, hol tök pihöre Prisilā; pò Klòtīös nö hōtö yik 
taṙòkhöre Yahūti nö ṙāngö Rōma.  
3Yihtöre ngaich Pôl nö in cha; ngaich kūö ò inrē nö tö sā la-en ò, ngaich 
iyöng in cha anga-aṅ, ngaich la-evṙen cha-a; vamī inrūkui nak.  
4Örheūheu hē el töhet sakāmö ang Pôl, nö el chūök vine-eṅkūötēv, nö ve-
ekūö, ane inrē hōten yik Yahūti, Tahëng Mihëṅṙö inrē.  
5Hē nāṅ Sailes, nāṅ Timòtī nö ṙā-ang Makētònī ngaich höng ngam ṙô 
lanūöichlen Pôl, nö eū-a nö i yik Yahūti tö Yēsū nö Kristū.  
6Hē cha nö lā-alkūö ò, miyëḵṙô inrē, piyònglö hilāre ngaich Pôl; ngaich ngö 
ṙô tö cha, Pòkūöre yin ötkôlò, öt pô-òvkūö chin chu-ö; töngamuhöten chin 
ngaich chuh i yip Tahëng Mihëṅṙö.  
7Ṙā-ang umuh ngaich anga-aṅ, ngaich yihtöre nö i patī ök töhĕng tak tarik, 
Taitös Yustös minënyö, ök töpa-ekūö tö ngam Tēv, ök töröhta patī nö ik 
chūök vine-eṅkūötēv.  

8Ngaich Krispös, ök yöngṙen chūök vine-eṅkūötēv, nö ṙātö ellōnre nö i ngam 
Mā, holtö yik aṅ patī ò nö ṙòkhöre. Maṙôngö inrē yik aṅ Kòrin hamang, 
ngaich ṙātö ellōnre; ngaich vōkö.  
9Ngaich ngam Mā nö ngö ṙô tö Pôl, tö hatööm, lökten ik maheūṅk ò Uh man 
pa-ekūö; iṙuhöṙô; um ṙāngôre.  
10Tön holtöṙah meh Chin; öt tarīku min kumlöönö meh nö chökhutī; pò Chu 
pōyen tarik i ngih panam.  
11Ngaich iyöng muh anga-aṅ, hĕng samyeūheu, tafūöl chumngëṅtö; haköpten 
cha tö ṙô ngam Mā Tēv.  
12Hē Kalīō pöri nö mahayöng Akayā, hĕng tum yik Yahūti nö choholre nö lā-
al Pôl; ngaich kēten ò nö i chūök kamhôṅka, nö ngö ṙô,  
13Hōtö tarik ön ngòh nö harīkngöre inlahen töm chöngö, nö ve-ekūö ngam 
Tēv.  
14Ngaich hē Pôl nö hòṅ kaknyöre ngaich ngö ṙô Kalīō tö yik Yahūti, Yē e öre 
nö töchōich, hēk yĕn tötlöök nö huneū-en. Ngaich hōḵöre chū-ö.  
15Yē ngam fālen pöri nöng ṙô, minënyö inrē, ane inrē kui yīö, kahngenre yin 
tö e; ṙö-ö chin chū-ö hòṅ kahòkken töngatī.  
16Ahōngen cha ngaich anga-aṅ, nö ṙā-ang i chūök kamhôṅka.  
17Ngaich kē-ĕ Sòstēnös cha-a, ök mākūö ök chūök vine-eṅkūötēv, ngaich 
fōhan, nö i kūö ök chūök kamhôṅka; ngaich Kalīō nöng ötchumkūöṙen tö e.  

Havan Antīòk 

18Ṙōl sumkam ang Pôl nöngngöh, unôichrit e ngaich havëḵengritre nö i yik 
māṅ; ngaich hatēhĕngre nö chuh i Siriā, hol ò nāṅ Prisilā, nāṅ Akula; kuhāki 
anga-aṅ nö i Kenkörai, pò ò nö kilēḵngôre.  
19Chalô cha-a nö i Efisös, ngaich ṙāngen cha anga-aṅ nö umuh; kuhēthötre 
pöri anga-aṅ nö el chūök vine-eṅkūötēv, ngaich ve-ekūö yik Yahūti.  
20Ngaich hē cha nö ve-ekūö ò, hōten ò nö rahëchtöre rô-òten nöngngöh; 
ngaich sōḵ anga-aṅ. 

21Havëḵengritre anga-aṅ nö in cha; ngaich ngö ṙô, Hēk chin min havantöre in 
yīö, yē lōn ngam Tēv. Ngaich hatēhĕngre anga-aṅ nö ṙā-ang Efisös.  
22Ngaich hē ò nö ṙāhötvö nö i Kaisarī, chuh Yerūsalem ngaich anga-aṅ; 
ngaich salām ap māṅ. Ngaich chuh Anti-òk.  
23Ngaich rĕh rô-òten anga-aṅ nö umuh; ngaich kiröönngöre, lök chīṙö Kalati, 
Prūki inrē; hangëkö yik taṙòkhöre mahaköp.  

I Efisös Tö Kòrin Ang Apòlös 

24Hĕng taka ök Yahūti, Apòlös minënyö, töfötnyu nö i Aleksanria, tö pōi 
haköp nö tarik; yih anga-aṅ nö i Efisös. Tökeuheūt anga-aṅ tö nup töhet 
līpöre;  
25Töhaköptu anga-aṅ tö talöökö ngam Mā Tēv; ngaich haköphöti anga-aṅ, nö 
haṙēmngenre tö inlahen Yēsū, pò ò nö tökalēḵĕ ellōn; pòrô nöng ngam vinôkö 
tī Yôhan mikahlōn ò.  
26Kētöre anga-aṅ nö ahānga nö el chūök vine-eṅkūötēv. Hē nāṅ Prisilā, nāṅ 
Akula, nö hāngan, ngôṅten ò cha-a ngaich nö in cha; ngaich halööktö mikah 
ò tö talöökö ngam Tēv, nö ṙūötö mikahlōn ò.  
27Ngaich hē ò nö chuh Akayā, ṙuhöl alaha ò yik māṅ, ngaich kūichtö līpöre 
yik mahaköp, nö höngkūö ò. Chalô anga-aṅ, ngaich pōihöl nö lökten im 
inlōnti aṅ im Mā Tēv.  
28Pò ò nö kalēḵĕ ṙô tö yik Yahūti nö vaich; hangāṅlnyôre, hameukhöti inrē, 
lökten i nup töhet līpöre, tö Yēsū nö Kristū.  

Inlahen 19 

I Efisös Ang Pôl 

1Ngaich hē Apôlös nö i Kòrin, ngaich lök i nup tulöng panam ang Pôl; ngaich 
yihtöre nö i Efisös, ngaich kôtökūö tö yik haroh tum tak mahaköp. 
2Ngaich ngö ṙô anga-aṅ tö cha; Ngaich öi yī-ö teūngen tö ngam Töhet 
Fanöinylö, hē yīö ngaich ṙātö ellōnre? Ngaich ngö ṙô cha-a, tö ò, Hö-ö; öt 
rēhĕn in höng hang, yē ngam Töhet Fanöinylö nö kētu nö ngaich.  

3Ngaich ngö ṙô anga-aṅ, Asuh apri vinôkö yīö?  
4Ngaich ngö ṙô cha-a, Ngam tī Yôhan vinôkö. Ngaich ngö ṙô Pôl, Vōk ök 
Yôhan nö aṅtī tö ngam vinôkö invöötö ellōn; ngö ṙô anga-aṅ tö yik tarik, 
hōten cha nö ṙātö ellōnre nö in Ò, Öp mu-unôichrit ò, Ang Yēsū.  
5Ngaich hē cha nö hāngö e, vōkö cha-a ngaich, nö i Mine-eny ngam Mā Yēsū.  
6Ngaich hē Pôl nö ṙēptö eltīre nö i kui cha, teungtöre ngaich ngam Töhet 
Fanöinylö nö in cha; ngaich huveū-eu ṙô cha-a tö tahëng ëlô; ngaich ahānga.  
7Lohten yik nö nët sīön taka nö ṙòkhöre.  
8Kuhēthötre ngaich anga-aṅ nö el chūök vinë-eṅkūötēv, lūöi chumngëṅtö rô-
òten nö ötpinheṅeṅvkūö ṙô nö ve-ekūö, ane inrē hōten cha nö haköp nup aṅ 
im pūlngö ngam Tēv.  
9Hē yik rēvre pöri töt vane-ekūö, sōḵ inrē, chōchö ṙô tö ngam Talöökö nö i 
kūö yik tömaṙôngö; kiröönngöre ngaich anga-aṅ nö ṙāngen cha; ngaich 
haköhngen yik mahaköp; öt hĕng hang sumkam nö ve-ekūöre nö el iskūl 
Turanös.  
10Nët samyeūheu angū-ö nö ngatī; ngaich nöng ṙòkhöre yik mī-iyöng Asī nö 
hang ngam ṙô ngam Mā Tēv, hĕnghöre Yahūti, Tahëng mihëṅṙö inrē.  

Yik Kūön Sīvā 

11Tī-iv ngam Tēv, nö lökten in Pôl, tö töt ha-eh minhôiṅyö;  
12Lökten nö kē-ĕyö nö i yik tövahvö nuk kun hilā, hēk chanūt vang, nö ṙā-ang 
i alaha ò; ngaich nuk invah nö ṙāngen cha, kunyī-inyre inrē yik tötlöök sī-ö.  
13Rēvre pöri yik Yahūti, töng mahavöt, ma-ahōngö sī-ö; kalahtenre cha-a nö 
ṙôtö Mine-eny ngam Mā Yēsū, nö i yik tö sī-u aṅ in, Yēsū ngam ahangkö Pôl. 
14Sat tak yik kūön Sakēva, ök Yahūti, mākūö kūönṙô, töngatī.  
15Ngaich ngam tötlöök sī-ö nö ngö ṙô, nö sapṙô cha. Akahakūö chin tö Yēsū 
akahkūö tö Pôl inrē; achīö öi yī-ö?  

16Ngaich ök tarik ök tö īnu tö tötlöök sī-ö, nö tisòktöre nö in cha, ngaich 
mihôiṅ tö cha; lökten cha nö falnyöre nö ṙā-ang el patī, nöng öt hilāṙu, 
ngaich palā-aiṙen.  
17Akahalōn ngaich nö ṙòkhöre yik Yahūti, Tahëng mihëṅṙö inrē, yik mī-iyöng 
Efisös; ngaich pa-ekūö cha-a nö ṙòkhöre, ngaich hapōilöngö ngam mine-eny 
ngam Mā Yēsū.  
18Maṙôngö yik aṅ i yik ṙamātö ellōnre nö yihtöre nö ve-eny, ane inrē 
hameuktö nup la-en cha.  
19Rēvre yik tömilūönö kamëtö nuk līpöre, ngaich föngngö u nö i kūö 
taròkhöre; ngaich kaheuk nuk ṙāi u cha-a, ngaich kôtökūö tö u nö taneui anāi 
köṅny rupīö.  
20Yöng pinrātngö ngam ṙô ngam Mā Tēv, nö mihôiṅ.  

Tinṙōlen Nö I Efisös 

21Keuheūthëṙen anū-ö, ngaich Pôl nö halēnngö ellōnre nö hòṅ chuh 
Yerūsalem, hē ò nö ngaich nö lök Maketònī, Akayā inrē; nö ngö ṙô, 
Keuheūthëṙen chū-ö umuh, ngaich hòṅ chöhkö Rōma inrē.  
22Ngaich nët tak tahīnngö anga-aṅ nö i Maketòni, tö aṅ i yik hamòlṙen ò, nā 
Timòti, nāṅ Erāstös. Höngngöh anga-aṅ nö Asī, nö rĕh ṙô-òten.  
23Ngaich hē e, ök yöng tinṙōllen tökūö ngam Talöökö.  
24Hĕng taka ök tarik, Tēmetriös minënyö, ramöm rupīö, vamī insā chūök 
Artēmis, töpōyen la-en tī tö yik töla-evṙen,  
25Yik töhamūlö tö ò, tö yik töngatī la-en inrē; ngaich ngö ṙô, Mah! Akahlōn 
yin tö hī öi kôlò tökūö ngih la-en.  
26Ngaich yih yī-ö meuk, hang inrē, öt höng i Efisös, tön öhten nö 
keuheūtngöre chūök nö i Asi ngòh Pôl nö hōten tarik, ane inrē maṙôngö 
havööngökūö, nö ngö ṙô, Rö-ö nun nö tēv, në vāhī tarik.  

27Rö-ö an nöng ngih la-en hī tökôlò, tön ngam chūök ngam kikānö tēv hī inrē, 
Artēmis, nöng tö rö-övö; ngaich anga-aṅ mīnö nö kē-ĕyö inpōilö, ngam ha-
öiny yip aṅ Asī, ngih panam nö ṙòkhöre inrē.  
28Hē cha nö hāngö e, ngaich tööḵlö tö tanānyöre, ngaich hūḵa, nö ngö ṙô, 
Yöng ṙôkö Artēmsi aṅ Efisös.  
29Ngaich ngam panam nö taṙōlaṙen; faltöre cha-a ngaich nö hĕngtum nö el ök 
patī chūök kumṙīöm; ngaich kē-ĕ Kai-ös, Aristākös inrē, nak tarik aṅ 
Maketòni, hol Pôl nö kiröönngöre.  
30Ngaich hē Pôl nö hòṅ kuhēthötre nö i yik tömaṙôngö tarik, öt halöngtuṙen 
pöri tö yik mahaköp.  
31Rēvre inrē yik mākūö panam i Asī, yik hol ò, tamīnngö vame-eṅkūö ò, sōten 
ò nö kuhēthötre nö ël ök patī chūök kumṙīöm.  
32Höng kö ṙôre cha-a nö hūḵa, tahëngö ṙô yik inrē; pò yik tömaṙôngö nö 
ngaich nö kalūöichöre. Pōyen yik töng ötakahlōn töp lökten cha nö hamūlöre. 
33Ngaich rēvre yik aṅ in cha nö halānyen Aleksantör, yik Yahūti tötī-iv tö ò 
nö lākūö. Halöinykö këlre anga-aṅ, nö hòṅ ṙô-òv nö i yik tömaṙôngö.  
34Hē cha pöri nö akahalōn tö ò nö Yahūti, ṙòkhöre cha-a nö hĕng tum ṙô nö 
hūḵa, nët köṅny ṙô rô-òten, nö ngö ṙô, Yöng ṙôkö Arētmis, aṅ Efisös.  
35Ngaich hē ök kamhôṅka nö hachēvngö yik tömaṙôngö; nö ngö ṙô, Yī-ö tarik 
aṅ Efisös; achīö öp tarik tötakahalōn tö ngih panam vē aṅ Efisös, nö amahtö 
ngam chūök ngam yöng Artēmis, ngam insā inrē tö suktöre nö ṙā-ang el 
halīöngö.  
36Yē u nö tötmanahngen, hòṅ hachēvngenre yin; ui kësen. 
37Pò yīö kētö vē tarik, vē töt rēhĕn nö mu-ulāingen nup töthet chūök, öt 
rēhĕn nö ötlamëkôre tö ngam kikānö tēv hī.  
38Lökten yē Tēmĕtriös, yip töla-evṙen inrē hol ò, nö kumnyahaṅvlōn nö i 
tarik, sakāmu hē nun në kinṙôka, kamhôṅka inrē yip umuh. Hökngen cha yēḵ 
nö ve-eny fālen höö. 

39Yē e pöri nö tahëng nö fālen, ngaich halöökö min angū-ö tö yip kamhôṅka.  
40Pò hī ngaich ötkôlò öi hatönö min tö lāinyngen ngih tinṙōlen, ngih töng öt 
löknyu chööḵnyi. Ngaich ayī-ö mīnö öt huvē-eu ṙô ve-eny ngam tinṙōlen.  
41Anū-ö ṙô ò; ngaich piyāingö yik tömaṙôngö.  

Inlahen 20 

Chuh Mëkētònī tö Akayā 

1Keuheūthëṙen ngam tinṙōlen, ngaich tīnngö mahavëkö yik mahaköp ang Pôl, 
ngaich ṙuhöl alaha cha; ngaich have-engritre nö in cha; ngaich kiröönngöre 
nö chuh Makētòni.  
2Ngaich hē ò nö lök muh, pōihöl ṙô anga-aṅ, nö ṙuhöl alaha cha inrē, yihtöre 
anga-aṅ nö i Akayā.  
3Lūöi chumngëṅtö anga-aṅ nö umuh; ngaich yik Yahūti nö ulāikenre nö hòṅ 
chökhuṙen tö ò, hē ò nö chuh Siriā, höng hòṅ havantöre ngaich anga-aṅ nö 
lök Makētòni. 
4Hōlu anga-aṅ, nö tölngö Asī, tö hēḵ Sôpatör, ök aṅ Pīrīā, kūön Purhös, 
Sekuntös inrē, aṅ Tösalònikē; Kē-ös, Timòtī inrē aṅ Törpī, Tikikös, Tròfimös 
inrē, aṅ Asi.  
5Urēhĕngrit pöri cha-a, ngaich hökken ih nö i Trô-as.  
6Chuh ngaich īhö öi ṙā-ang Filippi, unôichrit nuk sakāmö Tötaföhlöng Ròtī; 
ngaich yihtöre öi in cha, i Trô-as, unôichrit tö taneui sumkam. Ngaich 
höngngöh īhö umuh, sat sumkam.  

Māngö Röön Re Pôl Nö Chuh Trôās 

7Im töhet sakāmö, hē ih hamūlöre, fòk ròtī, ngaich ve-ekūö cha anga-aṅ Pòn 
hòṅ ngaich im huṙöich, söl chūöl hatööm rô-òtö ṙô anga-aṅ.  
8Ṙōl nuk ëāṅvö el ök lātulöng urôhò, i chūök ih hamūlöre.  
9Ngaich hĕng tak ök tarik, amūichhak nö i kūö lökhöt kuföt inkūp, Yutikös 
minënyö mahaṙòhlö; ngaich kūö Pôl nö marô-òtö ṙô nö iṙuhö ṙô, suktöre 

ngaich anga-aṅ, nöng haṙòh, ṙā-ang ël ök linūöi kölchap urôhò; ngaich kē-ĕ 
anga-aṅ nöng kapah. 
10Yòhngö ngaich ang Pôl, ngaich afukngöre nö in ò, fūölan inrē; ngaich ngö 
ṙô, Ui ayôṙa; ṙòngmö nômu an.  
11Ngaich hē ò ngaich nö yòhlö, ngaich fòkròtī, ngaich nyā; ngaich ve-ekūö 
cha nö marô-òten, söl minlīlö peuheū, kiröönngöre ngaich anga-aṅ.  
12Ngaich kētö ök nyīö cha-a nö aṅ; ngaich pōyen ṙanāmölōn.  

Ṙa-ang Trôās Nö Chuh Milētös 

13Urēhĕngrit īhö chuh el chōng, ngaich hatēhĕre öi chuh Asòs. In e öi hòṅ kē-
ĕ Pôl; pòn ngatī inlēnngen angū-ö; pò ò anga-aṅ nö hòṅ kiröön nö lök el 
tanyô.  
14Ngaich hē ih meukkūö ò i Asòs, ngaich kēḵ an īhö; ngaich yihtöre i 
Mitulēnī,  
15Hatēhĕre ihö, ṙā-ang umuh; ngaich im huṙöich sakāmö öi kamtö Kī-òs; im, 
tahëng sakāmö öi sökngöre i Samòs; hēk im unôich sakāmö öi yihtöre i 
Milĕtös.  
16Höng hòṅ chöḵökūöre ang Pôl tö Efisös; pòn sōḵnö marô-òten nö i Asī; pò ò 
nö kurāten, nö hòṅ i Yerūsalem, yĕn kô, im sakāmö Pentēkòstē.  

Māngôre Pôl Nö I Yik Mākūö Ngam Māṅ I Efisös 

17I Milĕtös anga-aṅ, nö tīnngö chamuh Efisös, nö havëtö yik mākūö ngam 
māṅ, nö in ò.  
18Chalô cha-a nö in ò, ngaich ngö ṙô anga-aṅ tö cha, Akahalōn yin yī-ö, hēten 
tök raneh sakāmö chu yih i Asī, tö inlahen chu in yīö, ngih rô-òten.  
19Lök la-en ngam Mā Tēv, holtö inyāichngö ellōn, holtö makmat, holtö 
kanihngen inrē, tī yip Yahūti nö ulāikenre nö chökuṙen tö chu.  
20Öt ma-īn ṙôre chin ve-eny nup tökôlò tī tö yīö; hangāṅlkenre inrē haköpten 
yīö, yē yīö mūlhaka, i patī yīö inrē.  

21Hameukhömat yip Yahūti chin, Tahëng Mihëṅṙö inrē tö ngam invöötö ellōn 
tökū-ötö im Tēv, ngam mikah inrē im Mā hī, Yēsū Kristū.  
22Ngaich chin yih töngamuh, öt maninngenlōn, chuh Yerūsalem; öt akahalōn 
min tö lāinyngenre öich umuh;  
23Höng ngam vahënyö ngam Töhet Fanöinylö nö in chu, i në taṙòkhöre 
panam, nö ngö ṙô tö inkövö, kanihngen inrē, nöng höngö chu. 
24Rö-ö ön ngih nômö chu nö tö pōi ṙāi tö lōn chu, öt tökôlò inrē nö in chu; 
höng yē chu keuheūten tö ngam la-en, taneūngen chu aṅ im Mā Yēsū, ngam 
inhangkö ngam tölöök inhānga, ngam inlōnti aṅ im Tēv.  
25Yĕh meuk; akahalōn chin tö yīö ṙòkhöre yī-ö, chūök ṙô chu ahangkö ngam 
pūlngö, öi öt meukkūö chu min hēk.  
26Lökten chin ve-eny nang yīö, tö chu ngaich keuheūten in yīö; kahngenre yin 
yī-ö ngaich.  
27Öt ma-iṅhiṅv chin tö ṙôre in yīö, tö nup tökeuheūtöre inlēnö aṅ im Tēv.  
28Aṅtöre yin; aṅtö minë pököre inrē, minë hayöng yīö, i tī ngam Töhet 
Fanöinylö, nö vīlen yīö mameukken, hòṅ yīö ha-aṅlö ngam Māṅ ngam Tēv, 
ngam havah Ò nö ṙāi tö mahāmre.  
29Akahalōn chin tö chu min höng chuhhë, ngaich nup tö tainy am min tö 
yihtöre nö in yīö, öt ṙāḵlö në pököre.  
30Hĕnghöre löklö in yīö yip min tarik, tö ṙôtö tötlöök, nö hòṅ hachōḵngen yip 
mahaköp nö asīnken cha.  
31Lökten yin aṅhaṅti; köpölōn tö chu lūöi samyeūheu öt ṙākenre haköpten yīö 
nyöre, peuheū harap, holtö pineūnyö.  
32Ngaich chin töngamuh kēten yīö im Tēv, im ṙô ngam inlōnti aṅ in Ò, ngam 
tökô-òren nö ṙūölen yīö, kētö amin yīö inrē i nup taṙòkhöre tö ahetlöng.  
33Öt yikngö rupīö holre chin, humlum, hilā inrē.  
34Akahalōn yin yī-ö, tö në kuntī chu nö meukṙen chu, vē hol chu inrē.  

35I tö keuheūttöre chin hachōten yīö, hòṅ yīö ngatī meukṙen yip tötkalēḵ 
alaha; köpölōn inrē tö në ṙô ngam Mā Yēsū, nö ngö ṙô, Mötlö kanôlò an ngam 
kinëḵeṅti, tö ngam kinëḵeṅ.  
36Keuheūthë ṙô anga-aṅ nö ngatī ṙô, simngöre ngaich anga-aṅ, ngaich ve-
ekūötēv, nö holten cha.  
37Ṙòkhöre cha-a ngaich nö peuiny, ngaich fahalre nö elranôṙö ò, ngaich 
hāmkūö ò.  
38Möthë miṙivlōn tök ṙô ò, tö cha nö öt meukkūö ò min nö hēk. Ngaich 
söömngen ò cha-a nö ik chōng.  

Inlahen 21 

Kū-ö Tö Yeruselem Ang Pôl 

1Ngaich hē ih ṙāngen cha, ngaich hatēhĕlre īhö; ngaich höng chipta öi i Kōs; 
ngaich im tahëng sakāmö i Rōtös. Ngaich ṙā-ang umuh, öi chuh Patāra. 
2In e ihö kôtökūö tök chōng chamuh Fòinikē; yôklö īhö ngaich, ngaich 
hatĕhlöre.  
3Ngaich hē ih meūkö Saiprös, ṙā-ang e īhö nö lātavē; ngaich kū-ötö Siriā; 
kuhēt īhö ngaich i Tūrös pòn in e ngam chōng nö ṙāhöt aṅre. 
4Chöh yik mahaköp īhö; ngaich iyöng in cha, öi sat sumkam. Ngö ṙô cha-a tö 
Pôl, nö lökten im Töhet Fanöinylö, tö ò nö sōtu nö chuh Yerūsalem. 
5Keuheūthë minë sakāmö ih, ngaich kiröönngöre īhö im kinröönngöre; ngaich 
ṙòkhöre cha-a, tö pihöre, kūönre inrē nö söömngen ih, lā-uk ök panam. 
Simngöre īhö i kuyāyö, ngaich ve-ekūötēv.  
6Ngaich kö have-engritre in höö: yôklö ihö ngaich el chōng; havantöre pöri 
cha-a nö i patīre.  
7Keuheūthë röön öi chuh Tòlĕmais; ngaich salām yik holre; ngaich iyöng in 
cha, öi hĕng sumkam.  
8Im huṙöich ihö kiröönngöre, ngaich yih öi i Kaisarī; ngaich löö i patī Filip, 
ök mumkahten, ök aṅ i yik tö sat tak; iyöng in ò īhö ngaich.  

9Fën tak kūön anga-aṅ tö tötpihövö kikānö, mahaköphöti. 
10Ngaich hē ih ṙōl sumkam iyöng umuh, hĕng taka ök pròfĕt yamih nö ṙā-ang 
Yūtā, Akapös minënyö.  
11Yihtöre anga-aṅ nö in ih, ngaich kēḵ ök nyanëkṙat Pôl; ngaich nyëk këlre, 
kalröönre inrē; ngaich ngö ṙô, Ngö ṙô An ngam Töhet Fanöinylö, Ngatī 
nyinëkö öp min tarik, öp tönyanëkuṙat tö ngih, tö tī yip Yahūti i Yerūsalem; 
ngaich kētu nö eltī yip Tahëng mihëṅṙö.  
12Ngaich hē ih hāngö e, ngaich sōten ò ihö, tö cha inrē yik aṅ umuh, nö chuh 
Yerūsalem.  
13Ngaich ngö ṙô ang Pôl, Kūöyòh öi peuny ane inrē miṙivngölōn chu, öi ngatī, 
yē chu tölēnen, öt höng tönyëkö, tön kapah inrē, i Yerūsalem, töpòkūö Mine-
eny ngam Mā Yēsū?  
14Ṙāngôre ngaich īhö, pòn sōḵ anga-aṅ nö tāhayö; höng ngö ṙô Hökngö lōn 
ngam Mā Tēv yēḵ.  
15Keuheūthë nuk sakāmö, ngaich halēn kumre īhö, ngaich chuh Yerūsalem.  
16Rēvre inrē yik mahaköp aṅ Kaisarī, hol ih; hĕng tak ök hol cha inrē, aṅ 
Saiprös, Nāsön, mu-urĕhten nö mahaköp, ök chūök ih hachūöklöre.  

Chöhken Yāköp Ang Pôl. 

17Chalô īhö i Yerūsalem, ngaich ha-öinytu yihih tö yik māṅ.  
18Ngaich im huṙöich sakāmö ang Pôl, nö holten ih, nö chuh in Yāköp, 
ṙòkhöre yik mākūö ngam māṅ nö umuh.  
19Keuheūthëṙen anga-aṅ nö salāmö cha; ngaich ahangnyö elnang cha nö 
keuheūtnyöre ṙô tö tī ngam Tēv nö i yip Tahëng mihëṅṙö, lökten i tī ò nö 
meukṙen.  
20Ngaich hē cha nö hāngö e, ngaich ha-öiny ngam Tēv cha-a; ngaich cha-a nö 
ngö ṙô tö Pôl, Kahōlö, akahalōn man tö yip ṙamātö ellōnre Yahūti nö ṙōl 
köṅny; ngaich ṙòkhöre cha-a nö hòṅ haköp kuire.  

21Ngaich vënyu nang cha-a tö inlahen meh, öm haköptö yip taṙòkhöre Yahūti 
yip mi-i yip Tahëng mihëṅṙö, nö ṙāngen Môsös, sōten cha inrē nö tunyinyngö 
yip kūönre, öt rēhĕn nö hōtu nö haköp kuire.  
22Sitih pökeh? Hāngö meh yip min öm yih. Lökten man yēḵ, hang ṙô ih tö 
meh.  
23Fën tak yip tarik in ih, yip kumlēḵngôre.  
24Ngô-òṅ cha man; ahetlöre me-eṅ, holten cha, me-eṅ kamëtö rāi cha, hòṅ 
cha nö kuhākngöre. Ngaich ṙòkhöre min nö akahalōn tö nup tövënyu inlahen 
meh nö tötkô-en; tö meh inrē öm lēn haköp kuire.  
25I inlahen yip tahëng mihëṅṙö pöri, ṙamātö ellōnre; ngaich in keuheūten 
chöngö, hòṅ cha nö öt ngatī nö haköp kuire; höng ṙāngö nup tökētu nö i insā 
tēv, i nup tökiröichö likeun inrē; im chinô-òṅkānö inrē.  
26Ngaich Pôl nö ngôṅ yik tarik; ngaich im tahëng sakāmö nö ahetlöre nö 
holten cha, kuhēthötre nö el ngam töhet chūök, ngaich ve-eny kinheūṅten 
nuk sakāmö inhetlö, söl im hē nup tö kētu tö pòkūö cha nyöre nö kētu.  

Kē-ě Pôl Nö El Ök Tempöl 

27Hē minë tö sat sumkam nö hòṅ keuheūt, yik Yahūti aṅ Asī nö meūkö Pôl nö 
el ngam töhet chūök, ngaich ṙuhöl alaha yik tömaṙôngö; ngaich kēḵ an, hūḵa, 
nö ngö ṙô,  
28Yī-ö tarik aṅ Israĕl; holṙen hī. Ngòh ön kòl tarik tökeuheūtngöre chūök nö 
haköptö taṙòkhöre tarik nö öt chumkūöṙen tö vē tarik hī, ngam kui hī, ngih 
töhet chūök inrē. Kēhöt Tahëng mihëṅṙö inrē anga-aṅ nö ël ngam töhet 
chūök, ngaich hachōichngö ngih töhet chūök. 
29Pò cha sin nö meūkan nö im panam, nö holten Tròfimös, ök aṅ Efisös, ök 
tökēhötvö, tö lōn cha, tö Pôl, nö ël ök töhet chūök.  
30Taṙōllöngṙen ngaich ngam panam nö ṙòkhöre; ngaich faltöre yik 
tömaṙôngö; ngaich kē-ĕ Pôl cha-a; tūöknyen ò, nö ṙā-ang ël ök töhet chūök, 
ngaich iṙūö öptökūö nuk inkūp.  

31Ngaich cha-a nö hòṅ fëlngen ò; ngaich vënyu nang ök yöngkūö kumyung, tö 
Yerūsalem nö ṙòkhöre nö taṙōlaṙen. 
32Ngaich iṙūö ngôṅ kumyung anga-aṅ, tö yik yöngṙen tö hēngòng inrē, ngaich 
faltöre nö in cha. Ngaich hē cha nö meuk ök yöngkūö kumyung, tö yik 
kumyung inrē, ṙā-ang tīre ngaich cha-a, nö fōhoh Pôl.  
33Yihtöre ngaich ök yöngkūö kumyung, nö haröhtöre, ngaich kē-ĕ Pôl, ngaich 
hōten ò nö nëtö nyanëk tö sayōk; ngaich hatöntöre tö ò, tö fālen ò inrē.  
34Ngaich höng kö ṙôre cha-a; öt huveū-eu mikahlōn anga-aṅ tökūö ngam 
tinṙōlen; lökten ò nö hōten ò nö kētu nö ik elyöngö kumyung,  
35Ngaich hē ò nö ik vanānglö, höng chālö anga-aṅ tö yik kumyung, kūö yik 
tömaṙôngö nö tainy.  
36Pò yik tömaṙôngö tarik nö tömrit ò; hūḵa, nö ngö ṙô Fëlngen ò!  

Laklöre Ang Pôl 

37Hē cha nö hòṅ kēhöt ò nö ël ök chūök kumyung, ngaich ngö ṙô ang Pôl tök 
yöngkūö kumyung, Ve-ekūö meh öich kòh? Ngaich ngö ṙô anga-aṅ Huveū-eu 
ṙô öm, ṙô Krīk?  
38Röh öm me-eṅ aṅ Aikup, öm ṙamūhöl alaha inrīkngöre ngam chöngö, 
fömngöre? Ngaich hachōḵngö yik tö fën köṅny tarik tötūmu. Nö elinchōn?  
39Ngö ṙô pöri ang Pôl, Yahūti chin chu-ö, aṅ Tārsös i Kiliki; rö-ö chin aṅ yāich 
panam. Ve-ekūö meh chin, öm halöngten chu ve-ekūö vē tarik.  
40Ngaich halöngten ò anga-aṅ; söklöre ngaich Pôl, nö ik vanānglö; ngaich 
fëitökūö yik tarik nö aṅtī tö eltīre. Ngaich hē cha nö chēv, kaknyöre ngaich 
anga-aṅ nö ve-ekūö cha, nö i ëlô Heprāi, nö ngö ṙô:  

Inlahen 22 

1Kahōlö, kayöngö inrē hang ngih ṙô chu yin, laklöre.  
2Hē cha nö hang ṙô ò nö ve-ekūö cha nö i ëlô Heprāi, ṙūöngenre chanëvö cha-
a; ngaich ngö ṙô anga-aṅ.  

3Yahūti chin kòl chu-ö, töfötnyu öich i Tārsös i Kiliki; haruklöng pöri öich i 
ngih panam, haköptu tö Kamli-ĕl, ip tölngö minlēḵṙen tö ngam kui yik 
muvöhngö hī. Kalēḵĕlōn tö la-en ngam Tēv, sā yīö, yī-ö ṙòkhöre töngamuh. 
4Im kinpaha tī chin öthakôlò ngih māṅ; nyëk, kalonghöt kikōnyö, kikānö 
inrē.  
5Kô-òren an ngam mākūö kūönṙô nö eūken chu, ṙòkhöre inrē yik töng mākūö; 
yip kamëtö līpöre chu, öich chuh i yik tarik hī, i Tāmöskös. Ngaich 
kiröönngöre chū-ö öich kētö yik māṅ nö i Yerūsalem, nö nyëkö; pòn hōtu nö 
öthakôlöngṙô.  

Vënyö Ök Invöötölōnre Ang Pôl 
(Act 9.1-19; 26.12-18) 

6Ngaich hē chu kiröönngöre, röhta ngaich i Tāmöskös, tö sakāmö, höng lūk 
ök töyang nö löktö el halīöngö, nö havīlen chu.  
7Ngaich afukngöre chū-ö el tumlat; ngaich hang ök ṙô, tö ngö ṙô tö chu, Sôl; 
Sôl! Kūöyòh öm öthakôlò Chu?  
8Ngaich ngö ṙô chu-ö, sap ök ṙô, Mā! Achīö Öm Me-eṅ? Ngaich ngö ṙô Anga-
aṅ tö chu, Yēsū Chin, aṅ Nāsaret; Öich töthakôlöngṙô tö meh.  
9Meuk ök töyang yik hol chu tarik; öt hang ṙô ök vame-eṅkūö chu pöri.  
10Ngaich ngö ṙô chu-ö. Asuh lap pökeh la-en chu? Mā! Ngaich ngö ṙô ngam 
Mā tö chu. Choholre man; kuṙòh, chuh Tāmöskös; in e man min vënyu nang 
tö nup taṙòkhöre, töhalēni la-en meh.  
11Ngaich höng sarōkö kël chū-ö tö yik holre; pò chu öt meuk tökūö yanëchhu 
ök töyang; ngaich yihtöre chū-ö i Tāmöskös.  
12Ngaich hĕng tak ök tarik, ök tö teūngen tö la-enre nö sā ngam chöngö, ang 
Ananī, tö eūnyu tö yik taṙòkhöre Yahūti mī-iyöng muh, yihtöre anga-aṅ nö in 
chu.  
13Ngaich söklöre nö ranghen chu; ngaich ngö ṙô, Kahōlö, Sôl; meuk man yēḵ 
ngaich. Ngaich ilööṙen hē e, öich môklökūöre ngëichken ò. 

14Ngaich ngö ṙô Anga-aṅ, Hōtu man tö ngam Tēv yik muvöhngö hī, öm 
akahalōn tö lōn Ò, meuk ngam Tölöök inrē, hang nup ṙô inrē lamök nyö 
elvāng Ò.  
15Pò meh min ameūken Ò i taṙòkhöre tarik, eūkö nup maheuṅk meh, ahang 
meh inrē.  
16Sitih pömrih öm höngngöh? Choholre man; öm vōkö, söichngö nup 
tököölre; havëkö Mine-eny Ò.  

Havëka Ang Pôl Nö Mumkahten Yik Tahëng Mihëṅṙô 

17Ngaich hē chu havantöre i Yerūsalem; ṙònghöichṙen öich ve-ekūötēv el 
ngam töhet chūök, ngaich meuk heūvö chu-ö.  
18Ngaich meukö Yēsū chu-ö, nö ngö ṙô tö chu, Ka-eūyen man kē-ĕngre, ṙā-ang 
Yerūsalem; tön sōḵo ṙô meh yip min, öm vënyen Chu.  
19Ngaich ngö ṙô chu-ö, Mā, akahlōn yip tö chu kamlonghöt, famòh inrē el 
nup taṙòkhöre chūök vine-eṅkūötēv, yip ṙamātö ellōnre nö in Meh.  
20Hē ök ameūken Meh Satēpān nö fëli, sökhaka chū-ö inrē öich röhta, öich 
höng hōḵ; meukkö nuk hilā yik famëlan chū-ö inrē.  
21Ngaich ngö ṙô Yēsū tö chu, Kuṙòh; tīnngen meh Chin marô-òlkūö, i yip 
Tahëng mihëṅṙö.  
22Hangihtöre sin cha-a tö ṙô ò; ngaich hūḵnyôre nö ngö ṙô, Fëlngö töngatī 
tarik, nö ing panam; tön öt kô an nö aṅ.  
23Ngaich hē cha nö hūḵa, kavalngö nup kinṙumre inrē, tūilö tumlat inrē;  
24Ngaich ök yöngkūö kumyung nö hōten ò nö kēhĕtvö nö el ök chūök 
kumyung; ngaich hōten ò nö fohnyuṙô, pòn hòṅ akahalōn anga-aṅ tö lökten 
cha nö ngatī ṙô, nö hūḵa. 
25Ngaich hē cha nö nyëkan tö uk, ngaich ngö ṙô Pôl, tök yöngṙen töhēngòng 
kumyung, ök ranghen ò nö sökhaka, Kô-òren öi yī-ö foh tarik, ngòh aṅ Rōma, 
nö öt kahòkkaṙen?  



2528 

 

 
   Nicobarese Bible 

© 2014, Bible Society of India. 
 

 
 

 

26Ngaich ök yöngṙen töhēngòng kumyung nö hāngö e, yihtöre ngaich anga-aṅ 
nö ik mākūö kumyung, ngaich ve-eny nang ò, nö ngö ṙô, Sitih tī ömeh? Tön 
aṅ Rōma ap tarik.  
27Ngaich yihtöre ök mākūö kumyung, ngaich ngö ṙô tö ò, Ve-eny nang chu 
man, aṅ Rōma ömeh?  
28Ngaich ngö ṙô anga-aṅ, Hòṅ. Ngaich ngö ṙô ök mākūö kumyung, Pōyen tī 
chin chū-ö havah ngih kanôlò vē aṅ Rōma. Ngö ṙô pöri ang Pôl, Tö ngatī 
finötnyi chin chū-ö. 
29Ngaich yik tarik tö hòṅ hatönan nö kirööngöre, nö ṙāngen ò; pa-ekūö inrē 
ök mākūö kumyung, hē ò nö akahalōn tö ò nö aṅ Rōma, pò ò nö nyëkan.  

I Kūö Kamhôka Ang Pôl 

30Ngaich im huṙöich, ök mākūö kumyung nö hòṅ akahalōn takô tö lökten yik 
Yahūti nö vënyen ò; luhlen ò anga-aṅ; ngaich hōtö yik mākūö kūönṙô yik 
kamhôṅka inrē nö yihtöre. Ngaich kēten Pôl anga-aṅ; ngaich asöklen ò nö i 
kūö cha.  

Inlahen 23 

1Ngaich Pôl nö haköpmatre nö Ngëichkökūö yik kamhôṅka, ngaich ngö ṙô, 
Kahōlö; söl ing töngamuh chin sakāmö, öich lök i nup chöngö ngam Tēv, 
holtö lanöökö kuilōn, örheūheu.  
2Ngaich Anga-aṅ nö hōtö yik samökhak nö ranghen ò, nö fatāk kūö ò.  
3Ngaich ngö ṙô Pôl tö ò, Fëlö man min tö ngam Tēv, me-eṅ tö mi-isohnyu 
kaha; me-eṅ amūichhak kahòkken chu, asā ngam chöngö; ngaich hōten chu 
fohoh, harīkiyö töm chöngö. 
4Ngaich yik samökhak nö ngö ṙô, Ötlēkôre ömeh tö ngam mākūö kūönṙô 
ngam Tēv?  
5Ngaich ngö ṙô Pôl, Kahōlö; öt akahalōn chin tö ò nö mākūö kūönṙô; pòn ngö 
kinūichngö, Uh man chōchö ṙô tö yip mahayöng yip tarik meh.  

6Hē Pôl nö meuk yik Satuki nö hĕng lā, hĕng lā yik Feresī inrē, ngaich ngö ṙô 
anga-aṅ tö yik kamhôṅka, Feresī chin kòl chu-ö, kūön Feresī inrē. Kūö 
mineūkkö ngam invanlö tö kapah chin kahòkkaṙen.  
7Keuheūthë ṙô anga-aṅ nö ngatī ṙô, ngaich yik Feresī, tö yik Satuki inrē, nö 
lā-alkūöre, ngaich yik tömaṙôngö nö harēvöre.  
8Pò yik Satukī nö rö-öv ṙô tö invanlö tökapah, öt ma-ahāngavö, öt rēhĕn ma-
alaha; kö ve-eny u pöri yik Feresī.  
9Ngaich taṙōla ṙô cha-a; rēvre yik kamūich aṅ i yik Feresī samöklöre, ngaich 
kilṙô, nö ngö ṙô, Öt kôtökūö in tö tötlöök i ngòh tarik. Sitih öre yĕn ma-alaha, 
hēk yĕn ma-ahānga vame-eṅkūö Ò?  
10Ngaich hē cha nö lā-alkūöre, ök mākūö kumyung nö hōten yik kumyung nö 
kēḵngen ò, nö ṙā-ang in cha, ngaich kēhöt ò nö el chūök kumyung; pò ò nö 
pa-ekūö tö chinṙësö Pôl tö cha.  
11Ngaich im hatööm ngam Mā nö sökhaka nö ranghen ò, ngaich ngö ṙô, Um 
pa-ekūö; sā meh ngaich eūken Chu i Yerūsalem, ngatī man inrē eūken Chu i 
Rōma.  

Ulāikötīre Nö Fëlngen Pôl 

12Peuheū-eulre ngam peuheū, ngaich yik Yahūti nö ulāikenre nö hamūlöre, 
rūtngövahre cha-a, yē cha nö nyā, òk inrē, hanöng saha tī cha nö fëlngen Pôl.  
13Saṙaklöng tum tak yik, tö tö fën anāi, yik töngatī.  
14Ngaich yihtöre cha-a nö i yik mākūö kūönṙô, i yik mā inrē, nö ngö ṙô, 
Rūtngövahre in īhö, yēi nyā, òk inrē hanöng saha tī ih fëlngen Pôl.  
15Lökten yin holtö yip kamhôṅka, mikah tö lōn ap mākūö kumyung, hòṅ ò nö 
kēten ò nö in yīö, öi sā tö hòṅ kahòkken ò, öi halöökṙenre. Ngaich īhö, yē ò 
nö öl nö röhta, öi iṙū fëlngen ò min.  
16Hāngö cha pöri ök kūön kanānö Pôl, nö hòṅ hayūnan; yihtöre anga-aṅ nö el 
chūök kumyung, ngaich ve-eny nang Pôl. 

17Ngaich hĕng tak havëti ang Pôl, tö yöngṙen yik töhēngòng kumyung; ngaich 
ngö ṙô, Kētö ngòh man tarik, ip mākūö kumyung; tön yô-òv ap ṙô ò nö in ò.  
18Ngaich ngô-òṅ anga-aṅ tö ò; ngaich kētu nö ik mākūö kumyung; ngaich ngö 
ṙô ök yöngṙen yik töhēngòng kumyung, Havëtu chin taheui tö Pôl, ap tö kē-ĕ; 
ngaich ve-ekūö chu anga-aṅ, nö hōten chu, kētö ngòh tarik nö in meh.  
19Ngaich ök mākūö kumyung nö kēḵ kël ò, ngaich ṙūöngen ò, ulāikenre 
ngaich nö hatönan, nö ngö ṙô, Asuh ap ṙô meh, ve-eny nang chu? 
20Ngaich ngö ṙô anga-aṅ, Halēnöre yip Yahūti nö hòṅ ve-ekūö meh, öm kēten 
Pôl huṙöich, i yip kamhôṅka, nö sā tö hòṅ hēk nö halöökṙenre nö hatönan.  
21Uh man lökten hōḵo ṙô cha; tön saṙaklöng tum tak yip tarik tö tö fën anāi 
tö hòṅ hayūnan, yip ramūtngö vahre yē cha nö nyā, òk inrē, hanöng saha tī 
cha nö fëlngen Pôl. Lēn yip nö ngaich töngamuh, hökkö ap ṙô aṅ in meh.  
22Ngaich ök mākūö kumyung nö hökngen ök tarik nö kiröönngöre; sōten ò nö 
vahënyu nang tö tarik, tö ò nö hameuktö e nö in ò.  

Chuh Kūö Filik Ök Mahayöngö Pôl 

23Nët tak havëti ngaich anga-aṅ, töyöngṙen tö hēngòng kumyung, ngaich, ngö 
ṙô, Nëtòng halēn nan tö kumyung nö kiröönngöre tölngö Kaisarī, sat anāi aṅ 
uk kōra, nëtòng yip tövöiyu, ip tömachūötör köṅny ṙô, tö hatööm. 
24Ngaich hōten cha anga-aṅ inrē nö meuk chūök Pôl tö kōra, hòṅ cha nö 
kēten ò, nö öt pinlānguṙen nö ip mahayöng Filik.  
25Ngötī anga-aṅ nö kūichngö līpöre,  
26Salām, ngam tölngö tö-akaha mahayöng Filik, ang Klòtiös, Lusīös.  
27Tö kē-ĕ ön ngòh tarik tö yip Yahūti; ngaich nö hòṅ fëlngen ò cha-a; hē chu 
yihtöre in cha, holtö kumyung, ngaich kēḵ an; pò chu ngaich akahalōn tö ò 
nö aṅ Rōma.  
28Ngaich hòṅ akahalōn chū-ö töp lökten cha nö vënyen ò, ngaich kēten ò i 
yip kamhôṅka. 

29Ngaich kôtökūö chū-ö tö ò nö vënyu nöng i inlahen ap kui cha; öt fāluṙen 
pöri anga-aṅ töp löktenre nö kumpaha, hēk kalonghötvö.  
30Ngaich hē chu vënyu nang tö yip tarik nö hòṅ fëlngen ò, iṙūö tīnngen ò 
chū-ö nö in meh; tölṙô yip vamënyen ò inrē, nö yihtöre nö i kūö meh. Salām.  
31Ngaich yik kumyung nö kē-ĕ Pôl, nö sā tinöölô cha; ngaich kēten ò, tö 
hatööm, nö i Antipatrīs,  
32Ngaich im huṙöich, yik aṅ uk kōra nö ṙā-ai nö söömngen ò; ngaich 
havantöre cha-a nö i chūök kumyung.  
33Chalô cha-a nö i Kaisarī; ngaich kētö ök līpöre nö ik mahayöng; kēten Pôl 
inrē nö i kūö ò.  
34Keuheūthëṙô anga-aṅ nö ve-ekūö e, ngaich hatönan tö panam ò. 
35Ngaich hē ò nö akahalōn tö ò nö aṅ Kilikī; ngaich ngö ṙô, Hòṅ hang falngen 
meh chin min, yē yip vamënyen meh nö yih. Ngaich hōten ò anga-aṅ nö aṅtu 
nö el ök patī Heròt.  

Inlahen 24 

Vīka Fālen Pôl Tö Yik Yahūti 

1Unôichrit tö taneui sumkam, ök mākūö kūönṙô, Ananī, nö yih, nö holtö yik 
mā hĕng taka inrē ök töhuveū-eu ṙô nö kahôka, Tertulös minënyö. 
2Ngaich cha-a nö ve-eny nang ök mahayöng tö fālen Pôl.  
3Ngaich hē ò nö havëtu, kaknyöre ngaich Tĕrtulös nö ve-eny fālen ò, nö ngö 
ṙô; Tī meh in öi kuchīken takô; kūö ngam inlēnö tī meh inrē nö pōyen në 
töhalöökö, i vē tarik; örheūheu in hōḵo u, ha-öinyö u inrē, keuheūtngöre 
chūök; me-eṅ tölngö tö-akaha Filik.  
4Sōḵ pöri chū-ö marô-òtö ṙô in meh; hōten meh chin öm hangihtöre tö në 
töharoh tum milôhò ṙô ih.  
5Kôtökūö in tö ngòh tarik öt mahakôlò tömaṙôngö, maharunnyö tinṙōllen i 
yip Yahūti, keuheūtngöre chūök nö ing panam; yöngkūö yip tötkô-en ṙamātö 
ellōnre, yip Nāsarīn. 

6Ngòh tö hòṅ hachōichngö ap töhet chūök; ngam tö kē-ĕ tö ih, ngaich hòṅ 
kahòkken ò lang, öi asā kuire.  
7Ngaich pöri ngam mākūö kumyung, Lusīös, nö yihtöre nö in ih; ngaich 
kēḵngen ò, nö kësen, filinyngen ò nö eltī ih. 
8Ngaich hōtö yip vamënyen ò nö yih nö in meh. Kô-òren man mīnö akahalōn 
tö u, yē meh hatönan, tö lökten ih vënyen ò.  
9Hanôltö ṙôre inrē yik Yahūti, hôṅṙuṙô tö u nö ngatī.  

Laklöre Pôl Nö I Kūö Filik 

10Ngaich hē ök mahayöng nö fëikökūö Pôl hōten ò nö ṙô-òv; kaknyöre ngaich 
Pôl, nö ngö rô. Pò chu akahalōn tö meh, öm ngaich töṙōl samyeūheu 
kamhôṅka i vē tarik; ṙāmölōn chin, öich ṙô lanaklöre.  
11Ka-òren man akahalōn tö e nö öt saṙaklöngkūö tö tö nët sīön sumkam, hē 
chu chuh Yerūsalem, öich ve-ekūötēv.  
12Öt rēhĕn cha-a nö kôtökūö tö chu el ap töhet chūök, öich kilṙô tarik; hēk 
haruhlö alaha tömaṙôngö, öt rēhĕn el nup tahëng chūök vine-eṅkūötēv, öt 
rēhĕn im panam.  
13Öt rēhĕn yin nö kô nö hameukhömat meh tö nup lökten cha nö vënyen chu.  
14Halööknyôre chin in meh, tö chu sā ngam Talöökö ngam tökô-en inköphöti, 
tö ṙô cha, öich lök la-en ngam Tēv yik muvöhngö ih. Ṙātö ellōnre i nup 
taṙòkhöre aṅ im chöngö, nup tökūichi inrē tö yik pròfĕt.  
15Meūka inrē im Tēv, ngam maheūṅkkö cha cha-a inrē, ngam invanlö 
tökapah min, tölöök, tötlöök inrē. 
16Lökten chin kalah öich halöök elkuilōnre, im Tēv, i tarik inrē, örheūheu.  
17Ṙōl hang samyeūheu chin yih, öich kumtö inlōnti vē tarikre, nup tökētu 
inrē nö im Tēv.  
18Ṙònghöichṙen chū-ö ngatī, ngaich kôtökūö cha-a tö chu, halööklöre, el ap 
töhet chūök; öt hōlu tö tömaṙôngö, öt rēhĕn taṙōlaṙen. 

19Rēvre yip Yahūti aṅ Asī, yip mī-ihih öre nö i kūö meh, nö ve-eny; yē cha nö 
vahënyu tö fālen chu.  
20Hēk hökngöṙô vē tarik tö nup kanôtökūö cha töchōich la-en chu, hē chu 
öich sökhaka i kūö kamhôṅka,  
21Höng hĕng ön ngih ṙô chu, öich hūḵa, sökhaka in cha. Ṙôtö invanlö 
tökapah, ngam kinṙòkken chu töngamuh, i kūö yīö.  
22Hē Filik nö hāngö u, ngaich akahalōn anga-aṅ tö Inlahen ngam māṅ; ngaich 
ngö ṙô, Yē öp mākūö kumyung min nö yih, ang Lusiös, ngaich chū-ö min 
hatönken ngam inlahen yīö.  
23Ngaich tölṙô ök yöngṙen tö hēngòng kumyung anga-aṅ nö aṅten ò, nöng öt 
halökö, sōtu inrē nö tāhayö yik hol ò nö meukṙen ò.  

I kūö Filik Nāṅ Trusilla Ang Pôl 

24Haroh tum hang sumkam, yih ngaich Filik nö holten Trusilla, ök Yahūti 
pihö ò; ngaich tīnngö mahavëken Pôl; ngaich hang ṙô ò tö ngam mikah in 
Kristū Yēsū.  
25Ngaich hē Pôl nö ve-ekūö ò tö lanöökö, ṙināpöre, ngam tömòkngöre kinṙôka 
inrē; ngaich pa-ekūö Filik, ngaich ngö ṙô, Kuṙòh ngaich man sin; havëken 
meh chin min hēk, ip lanöökö ṙētak.  
26Meūkkenre inrē anga-aṅ, nö hòṅ kē-ĕvkūö tö rupīö tö Pôl, pòn hòṅ luhlen 
ò; lökten ò nö ṙöpen nö tīnngö mahavëken ò, nö ve-ekūö ò.  
27Keuheūthë nuk tö nët samyeūheu, ngaich haṙëniṙen ang Filik tö Pòrki 
Festös; ngaich hòṅ hanghuṙen tö yik Yahūti, lökten ò nö ṙānyen Pôl nö el 
kinlōngö.  

Inlahen 25 

Havëkökūö Kaisör Ang Pôl 

1Yih ngaich Festös nö im panam, ngaich unôichrit tö lūöi sumkam, nö chuh 
Yerūsalem, nö ṙā-ang Kaisarī.  

2Ngaich yik mākūö kūönṙô, yik yöngṙen yik Yahūti inrē, nö ve-eny fālen Pôl 
nö in ò.  
3Ngaich ve-ekūö ò cha-a, nö havëtôre nö hōten ò nö tīnngö mahavëten Pôl nö 
i Yerūsalem; pò cha nö hòṅ hayūnan nö el talöökö, nö hòṅ fëlngen ò.  
4Ngö ṙô pöri Festös, tö Pôl nö kalonghötvö nö i Kaisarī; tö ò inrē anga-aṅ nö 
öt ṙôktörevö nö chuh in e. 
5Ngaich ngö ṙô anga-aṅ, Lökten, hökngen cha yip aṅ in yīö, mā, nö hol chu 
nö kiröönngöre; ngaich yĕn töchōchuvö min ip tarik, hökngen cha nö vënyen 
ò.  
6Ngaich hē ò nöngngöh nö in cha, öt saṙaklöngkūö sumkam, tö tö hëvhöre, 
hēk söm; ngaich im huṙöich nö ūichhaka nö el chūök kamhôṅka; ngaich 
hōten Pôl nö kētu.  
7Chalô anga-aṅ; ngaich yik Yahūti, yik yamih nö ṙā-ang Yerūsalem, nö 
havīlen ò; pōyen ṙô nö ve-eny tökiröng fālen ò, nuk töthanmeukten tö cha,  
8Ngaich ngö ṙô Pôl, nö laklöre, Öt rēhĕn chin fāluṙen im chöngö vē Yahūti; öt 
rēhĕn im töhet chūök, öt rēhĕn in Kaisöör. 
9Ngaich pöri Festös nö ngö ṙô tö Pôl, Röh öm hòṅ chuh Yerūsalem, öm 
kahòkkaṙen tö chu in e tö u? pò ò nö hòṅ hanghuṙen tö yik Yahūti.  
10Ngö ṙô pöri Pôl, Ngaich chin sökhaka i kūö ngam chūök Kaisöör nö kahôka, 
i chūök chu hòṅ kahòkkaṙen, Rö-ö chin chōchö fālen i vē Yahūti, sā mikahlōn 
meh takô.  
11Yē chu öich tötlöökö la-en, öich fāluṙen inrē töp löktenre kumpaha, öt sōḵ 
chin kapah. Yē u pöri nö tötkô-en, nup ṙô cha nö ve-eny fālen chu, öt hĕng 
tak tökô nö kēten chu in cha, Asöltöre chin in Kaisöör.  
12Keuheūthëṙô Festös nö ve-ekūö yik kamhôṅka, ngaich ngö ṙô, Ngaich man 
hòṅ asöltöre in Kaisöör; chuh in Kaisöör man min ngaich.  

I Kūö Akripā Nāṅ Pörnīs Ang Pôl 

13Haroh tum hang sumkam, ngaich ök rācha Akrippā, Pörnikē inrē nö yih nö i 
Kaisarī, nö salāmö Festös.  
14Ngaich pò cha nö ṙōl sumkam nöngngöh, ngaich Festös nö ve-eny inlahen 
Pôl, nö ik rācha, nö ngö ṙô Hĕng taka öp ihih tarik, tökē-ĕ; ngaich nöng ṙā-
ayö tö Filik.  
15Öp tövënyu tö yik mākūö kūönṙô, yip yöngṙen yip Yahūti, nö in chu, hē chu 
i Yerūsalem; havëtôre cha-a nö öthakôlò ò.  
16Ngaich sapṙô cha chū-ö tö e nö öt fālen aṅ Rōma, nö kētö tarik, yĕn öl nö 
kôtaṙô yip vame-eny, töp tövënyu inrē, nö i kūö höö; ngaich hökiṙen nö 
laklöre tö nup vine-eny fālenre.  
17Ngaich hē cha nö yih nö ihih, öt ahāṅkenre chu-ö; im huṙöich pöri öich 
ūichhaka el chūök kamhôṅka, ngaich hōtöp tarik nö kētu.  
18Hē yik vamënyen ò nö söklöre, ngaich nöng öt vahënyu töp tötlöök la-en ip 
tarik, sā lōn chu sin.  
19Höng inlahen öp kui cha, inlahen ök tö hĕng tak tarik inrē, Yēsū, ök 
tökapah; ngaich vënyu tö Pôl nö aṅ.  
20Ngaich chū-ö örheuveū-en kahòkken töngatī; ngaich hatönan yĕn hōḵ nö 
chuh Yerūsalem; ngaich in e nö kahòkkaṙen tö u.  
21Ngaich pöri Pôl nö hòṅ asöltöre nö ip yöng rācha; ngaich hōten ò chū-ö nö 
haköpö hanöng saha chu tīnngen ò nö in Kaisöör.  
22Ngaich ngö ṙô Akrippā tö Festös, Hòṅ hang ṙô öp tarik chin öre chu-ö. 
Huṙöich man yēḵ hang ṙô ò, ngö ang Festös.  
23Ngaich im huṙöich, nāṅ Akrippā, nāṅ Pörnikē nö yih, nö holtö kanôlò, holtö 
yik mākūö kumyung, yik mā tarik inrē aṅ ik panam; kuhēthötre nö el ök 
chūök hamang; ngaich i chöngö Festös, ang Pôl nö kētu.  
24Ngaich ngö ṙô Festös, Rācha Akrippā, yī-ö inrē tarik mi-ihih; meuk ngòh 
tarik yin; ngòh tövënyu tö yip tömaṙôngö Yahūti nö in chu, i Yerūsalem ihih 
inrē; sōtu anga-aṅ nö aṅ, tö cha.  

25Öt kanôtuvökūö pöri chu-ö, töp lökten kinpaha ò; ngaich pò ò inrē nö hòṅ 
asöltöre nö ip yöng rācha, ngaich hòṅ tīnngen ò chu-ö.  
26Öt huveū-eu tī chin kūichtö līpöre ap mā chu; lökten chin kēten ò nö i kūö 
yīö, möthë i kūö meh, me-eṅ rācha Akrippā; hòn keuheūthëṙen intönö, ngaich 
kahūchuvö chū-ö min.  
27Pò e nöng sā kumlō-ov, tö lōn chu, ngam sinöömngö tökē-ĕ, nöng öt vënyu 
fālen.  

Inlahen 26 

Laklöre Pôl Nö In Akripā 

1Ngaich ngö ṙô Akrippā tö Pôl, Halöngtuṙen man kahngôre.  
2Hateutnyö këlre ngaich Pôl, ngaich ṙô lanaklöre: Rācha Akrippā; ṙāmölōn 
chin, ṙô lanaklöre: i kūö meh, töngamuh, i inlahen nup taṙòkhöre fālen, 
vinënyö chu tö yip Yahūti.  
3Pò meh öm tö-akahalōn takô tö nup kui i yip Yahūti, inhôṅngô inrē.  
4Lökten chin hōten meh aṙē-ĕlōn hang ṙô chu. Ngam inlahen chu hēten tö 
nyinī-öṅ chu, urĕh sin nö i vē tarik chu, i Yerūsalem inrē, akahalōn yin vē 
Yahūti nö ṙòkhöre.  
5Akahalōn yin tö chu hēten tö raneh, yē cha öre nö hòṅ hameukhöti, tö chu 
öt hanāṅtuṙen inlahen i ngam kui ih, öich sā Feresī.  
6Ngaich chin yih sökhak töngamuh, kahòkkaṙen pò kūö mineūkkö ngam 
kinlēḵngô ngam Tēv nö i yik muvöhngö ih.  
7Ngam kinlēḵngô maheūṅkkö inteungten yik tö nët sīön miyöngö, kalēḵĕlōn 
nö lök la-en ngam Tēv, nö peuheū harap. Kūö ngih mineūka chin vënyu tö 
yip Yahūti; me-eṅ rācha.  
8Kūö yòh öi öt kô ṙātö ellōnre, yē ngam Tēv nö hachohlö tökapah.  
9Tö ngö lōn chin chū-ö inrē, öich hòṅ pōihölö lā-al ngam Mine-eny Yēsū aṅ 
Nāsaret.  

10Ngatī tī chin i Yerūsalem; maṙôngö kalonghöt chū-ö tö yip töhet, i chöngö 
yip mākūö kūönṙô, ngaich yē cha nö kumpaha, höng hōḵ-o e chū-ö inrē.  
11Ṙōl heuh chū-ö hakôlò cha el nup chūök vine-eṅkūötēv. Hōḵngen cha nö töt 
lamëkôre; ngaich öich tainy tö cha, öt hakôlò cha öich i tahëng pumnāmö.  

Vënyö Ök Invöötö-ellōnre Ang Pôl 
(Act 9.1-19; 22.6-16) 

12Ngaich angū-ö la-en chu, kiröönngöre i Tāmöskös, öich chönguvö, tölô inrē 
tö yik mākūö kūönṙô.  
13Me-eṅ rācha; ik sakāmö chū-ö el talöökö, öich meuk ök töyang aṅ el 
halīöngö, yang nö havīlen chu, yik hol chu inrē kumröönngöre.  
14Ngaich hē ih fukngö el tumlat, ngaich hang ök ṙô chū-ö tö ngö ṙô tö chu, i 
ëlô Heprāi, Sôl Sôl, kūöyòh öm öt hakôlò Chu? Chök man, röönngö kūö ngam 
töchökhukūö.  
15Ngaich ngö ṙô chu-ö, Mā! Achīö Öm Me-eṅ? Ngaich ngam Mā nö ngö ṙô, 
Yēsū Chin, Öich töt hakôlöngṙô tö meh.  
16Choholre pöri me-eṅ, söklöre; tön ngih ön lökten Chu meūkö tö meh, Öich 
vamīlen meh mameukṙen, ameūkö në inrē, minë maheuṅk meh ngaich nup 
mineūkö Chu min inrē tö meh.  
17Katöllen meh Chin, ṙā-ang i yip tarik meh, ṙā-ang i Yip Tahëng Mihëṅṙö 
inrē yip chūök meh tīntu tö Chu;  
18Löpnyökūö mat cha inrē, im hanātö, ṙā-ang im sinngūlö, havöötökūö cha 
inrē im Tēv, ṙā-ang ngam minhôiṅyö Sātan; hòṅ cha nö teūngen tö inṙē-ĕl 
tökööl, ngaich amīnu nö i yip tö-ahetlöngö lökten im mikah in Chu.  

Vënyö Nuk La-en Re Ang Pôl 

19Lökten chin, me-eṅ rācha Akrippā, öich öt kô öthang ṙô ngam tömeūkö aṅ 
el halīöngö.  
20Ngaich öich ahangkö yip aṅ Tāmāskös urĕh, i Yerūsalem, keuheūtngöre 
chūök i panam Yūtā, i yip Tahëng Mihëṅṙö inrē; hòṅ cha nö havöötö ellōnre, 
havöötö kūöre inrē nö im Tēv; la-evṙen inrē tö nup la-en invöötö ellōn.  

21Angū-ö an lökten yip Yahūti nö kē-ĕ chu, el ap töhet chūök; ngaich hòṅ 
fëlngen chu.  
22Hōluṙen pöri chū-ö tö ngam Tēv öich sökhaka töngamuh, hameukhömat 
tökūöṅnö, töpōyö inrē, öt inrēṙu ṙô, höng nup ṙô yik pròfĕt, Môsös inrē,  
23Tö Kristū nö tö hòṅ kihngen, tö Ò inrē nö urĕh, lökten im invanlö tökapah, 
nö ahangkö ngam hanātö i yip tarik ih, yip Tahëng Mihëṅṙö inrē.  
24Ngaich hē Pôl nö ngati ṙô, nö laklöre; ngaich pōitô Festös nö ngö ṙô, Pôl; 
kulō-ov man; tökūö ṙôken haköpre.  
25Ngaich ngö ṙô anga-aṅ, Rö-ö chin kulō-ov; me-eṅ tölngö tö-akaha Festös; ṙô 
tö tökô-en chin, öt hapōiluvö.  
26Akahalōn an ngam rācha tö u tö nup tö hayunngöre tö lōn chu, nö in ò; pò 
u nö töthayunkaṙen kinëken.  
27Me-eṅ rācha Akrippā,, ṙātö ellōnre ömeh, i nup ṙô yip pròfĕt? Akahalōn 
chin tö meh ṙātö ellōnre. 
28Ngaich ngö ṙô Akrippā tö Pôl, Rahëchyen ṙô man hōten chu vītuṙen 
Kristīön.  
29Ngaich ngö ṙô ang Pôl, Rö-ö man höng me-eṅ, rahūtten chu i kūö ngam 
Tēv, tön ṙòkhöre inrē vē hamang ṙô chu töngamuh, yĕn rahëchyen, yĕn 
pōyen nup ṙô, öi sā chu, uh pöri nyëkö.  
30Choholre ngaich ök rācha, tök mahayöng, Pörnikē inrē, ṙòkhöre yik hamòl 
cha nö ūichhaka inrē.  
31Hē cha nö ngaich nö kiröönngöre, ngaich ve-ekūöre nö ngö ṙô, Öt fāluṙen 
ön ngòh tarik, töp lökten kinpaha, hēk nyinëkö.  
32Ngaich ngö ṙô Akrippā tö Festös, Ṙā-ayö an öre ngam tarik, yĕn öt hòṅ 
asöltöre ang nö in Kaisöör.  

Inlahen 27 

Hatēhĕngre Pôl Nö Chuh Rōm 

1Ngaich hē ih hōtu öi chuh Italī, ngaich kētu ang Pôl, tö yik rēvre tökē-ĕ 
tahëng, nö ik yöngṙen tö hēngòng kumyung, Yūli minënyö, aṅ i yik amahten 
Òköstös invëka.  
2Yôklö ihö ngaich el ök chōng aṅ Etramutti, ök chamuh i nup panam i kūö 
mai i Asi; ngaich elmai ihö. Hol ih Aristakös ök aṅ Tösalònikē.  
3Sökngöre ihö i Sītōn im huṙöich; ngaich Yūli nö ṙūötökūö tö Pôl; halöngten ò 
nö kuhēt nö in yik holre, ngaich meūken tö cha.  
4Ṙā-ang umuh ihö hēk elmai, ngaich lökngö elkatòh Saiprös/Kuprös ihö, pò 
ngam kuföt nö asaha ih.  
5Ngaich hē ih havāngngö el ap mai Kiliki, Pampuli inrē, yih ihö ngaich i 
Mūra, ap tö kiröng elpanam i Lūki.  
6In e ök yöngṙen tö hēngòng kumyung nö kôtökūö tök chōng aṅ Aleksanri, 
chamuh Itali; ngaich hayôklen ih anga-aṅ ël ò.  
7Ngaich ṙōl sumkam īhö höng öt yih; höng pītnyöre ihö öi kamtö Nitös; öt 
halöngtuṙen tö ngam kuföt, ngaich lökngö elkatòh Krĕtē ihö, kamtö Salmôni.  
8Ngaich höng pītnyöre öi haröshötre, ngaich yihtöre öi i Tölöök Chūök 
Chōng; röhta angū-ö nö ip panam Lasīa.  
9Marô-òten ihö, kihngen kinröönngö; pò ngam Inhīkö nö ngaich nö 
keuheūten. Ngaich ve-ekūö cha Pôl, nö ngö ṙô,  
10Mah! Akahalōn chin tö hī min palā-aiṙen; ngaich pōihangen yanëḵngen 
inrē, öt höng ngòh chōng; tön nup aṅ ò inrē, ayī-ö inrē tarik.  
11Ök yöngkūö chōng pöri, ök töchōngu inrē, ahang ṙô, ök yöngṙen tö hēngòng 
kumyung, nö mötlö tö nup ṙô Pôl.  
12Ngaich pöri ngam chūök chōng nö öt tölöök nö chūök innyatlö hē el sūng, 
ṙōl tak yik hamôten ih, ṙā-ang umuh, öi hōtu tö cha tölngö Fòinik, yēi kô; 
ngaich in e höngngöh hē ngam sūng; ök chūök chōng i Krĕtē, tö kū-ötö kapā 
chuhöt, lòhngö chuhöt inrē.  

Chanôichö El Mai 

13Ngaich hē ök tölahööṙa kuföt. Löklö lā lòhngö, ngaich teūngen cha-a, tö 
lōnre; tūöklö sanumti kirap cha-a ngaich; ngaich hatēhĕre, nö haröshötre nö i 
Krĕtē.  
14Rĕh rô-òten ngaich ök yöng kuföt, ök lamöklö kapā chuhöt, töng chavīṙa.  
15Ngaich ngam chōng nö kô-òngvah; öt kô tö ngam kuföt; ngaich höng 
hökngenre ihö, ngaich heuingö.  
16Lökngö elkatòh öp kun panam ihö, Kôtā minënyö; ngaich haköpngö ök 
kupòk ihö, öi höng pītnyöre.  
17Ngaich hē cha nö hatūöilen ò; ip tölngö kanô-òṅre cha-a nö nyëkṙat ök 
chōng. Ngaich pa-ekūö cha-a tö lanönhötre nö i Surtis, hatūöitö nuk intĕhre 
cha-a, ngaich höng heuingö.  
18Kilöönö ihö tök yöng chanôchö; ngaich im tahëng sakāmö cha-a nö 
kavalngö aṅre.  
19Ngaich im linūöi sumkam cha-a nö hakôtö tīre nö sukngö nuk chehen ngam 
chōng.  
20Öt tavūöiyu, öt taneūsuvö mat nö rēhĕn nö ṙōl hang sumkam; ngaich ngam 
yöng chanôchö nöng in ih; öt lōnuvö ihö ngaich, töre, öi tö aṅ.  
21Hē cha nö ngaich nö marô-angen nö öt nyā, söklöre ngaich Pôl nö ellōn 
cha, ngaich ngö ṙô; Mah! Hang ṙô chu yin öre ngaich, ui ṙāngö Krĕtē, ngaich 
yih töngamuh öi palā-aiṙen, yëḵngen inrē.  
22Hōten yīö pöri chu-ö, öt pa-ekūö, öt hĕng tak min nö in yīö töpalā-aiṙen, 
höng ngòh chōng.  
23Pòn hĕng tak, amòh tö hatööm; ök ma-ahānga aṅ im Tēv, nö sökhaka nö in 
chu, ngam tö īnu tö chu, ngam lahök la-en chu inrē.  
24Ngaich ngö ṙô ök ma-ahānga. Um pa-ekūö, Pôl; hòṅ sökhak man I kūö 
Kaisöör; kē-ĕkūö meh An inrē ngam Tēv, tö yip hol aṅ meh.  
25Lökten ui pa-ekūö; tön ṙātö ellōnre chin im Tēv, tö e min nö ngatī, sā ṙô Ò 
tö chu.  

26Höng lönhöt in min, ip tö hĕng kun panam.  
27Finënsīön mitööm ngam chanôchö, ngaich im chūöl hatööm yik yōm chōng 
nö röhta nö i panam, tö lōnre, hē ih ël ap mai Atriā, öi höng kalūka. 
28Ngaich kalah kūö panam cha-a; ngaich kôtökūö tö e nö nët anāi tum tasöm. 
Rĕh rô-òten, hēk cha-a nö kalah kūö panam; ngaich taneui sīön tasöm.  
29Ngaich pa-ekūö īhö tö lanönhötre, öi lökhöt kui ihong; fënö sahumngö cha-
a ngaich tö sanumti nö lā rit; ngaich rūttö peuheū.  
30Ngaich hē yik yōm chōng nö hòṅ ṙāngö ök chōng; ngaich hatūöitö kupòk nö 
el mai, nö hanyatkölōn re nö sā tö hòṅ sumngö sanumti nö lā kuilö;  
31Ngaich ngö ṙô Pôl tö ök yöngṙen tö hēngòng kumyung, yik kumyung inrē, 
yē vē nö öt ngöh nö el ngòh chōng, öt aṅ min ayī-ö.  
32Ngaich yik kumyung nö rökngö ök pisik ök kupòk; ngaich hökngen ò nö 
suktöre.  
33Ngaich hòṅ peuheū-eulre ngam peuheū, ngaich ve-ekūö cha Pôl, nö hōten 
cha nö nya-aṅvkūö, nö ngö ṙô, Finën sīön sumkam yīö ön ngih, öi höng öl 
nya-aṅvkūö.  
34Lökten chin hōten yīö nyā; angū-ö an anāhaṅ yīö. Öt hĕng hang milöichö 
keūyö yin min tö töpalā-aiṙen.  
35Keuheūthëṙô anga-aṅ tö e; ngaich kēḵ ròti, ngaich ha-öiny ngam Tēv nö i 
kūö cha nö ṙòkhöre; fôkö e ngaich, ngaich kētöre nö nyā.  
36Ngaich cha-a nö ĕhten nö öt pa-ekūö, ngaich nya-aṅvkūö cha-a inrē.  
37Nëtòng sat anāi tafūöl tak īhö el ök chōn, öi ṙòkhöre.  
38Keuheūthëkūö cha-a nö nyā, ahöhlö ngam chōngcha-a ngaich nö sukngö 
nuk sāiny nö el mai.  

Sayööḵ Ök Chōng 

39Ngaich hē e nö ngaich nö hat; öt akahakūö cha-a tök panam; meuk ök tö 
hĕng pöri cha-a, tö kilūhötre nö i kuyāyö; ngaich ve-ekūöre cha-a, yē cha nö 
kô nö lökhöt in e tī tök chōng.  

40Ngaich rökngö nuk sanumti cha-a; ngaich nö ṙāngö u nö el mai; luhlö 
nyanëk nuk kanëḵritlö cha-a inrē; ngaich kū-ötö kuyāyö.  
41Lökhöt ök chūök nuk mai pöri cha-a, nö fatahhen höö kūö; ngaich aseūtlö 
ök chōng; ngaich köp ök kuilö öt hanlöinyken; ngaich pöri ök ritlö nö oh 
tökūö kumlēḵ mahūṅvö.  
42Ngaich ve-ekūöre yik kumyung, nö hòṅ fëlngö yik tökē-ĕ; pòn sōten cha nö 
yööhöt, ngaich meutngö.  
43Sōtu pöri cha-a tö ök yöngṙen kumyung; pò ò nö ma-iṅ nômö Pôl; ngaich 
hōtö yik tökô anga-aṅ, nö yöö, nö sūḵungre nö el mai; ngaich urēhöt nö el 
tanyô.  
44Ngaich yik tahëng, rēvre nö el savaich, rēvre yik el nuk töng aṅ ök chōng. 
Ngatī inlahen cha-a, ngaich ṙòkhöre nö el tanyô.  

Inlahen 28 

I Maltā 

1Hē ih ngaich ṙòkhötre, ngaich möl öi akahakūö tök kun panam nö Malta 
invëka.  
2Ngaich yik aṅ ök kun panam nö aheūkölōn tö ih, hameuilökūö tameūyö cha-
a, ngaich kē-ĕ ih öi ṙòkhöre, kūö ök kumṙah, laneūchö inrē. 
3Hē Pôl nö hamūl ngòh, ngaich chaphöt u nö i kūö tameūyö; hĕng nòng ök 
pēch mameutlö, tökūö ṙanācha; nöng köp nö i kël Pôl.  
4Ngaich hē yik aṅ ngam panam nö meūkan nö kilölhaka nö i kël Pôl; ngö ṙô 
cha-a tö höö, Kô ön ngòh tarik ngòh, nö famël tarik. Öt kô-òngvah lang anga-
aṅ nö el mai; sön nö öt halöngtuṙen nö aṅ, tö ngam kinṙôka.  
5Kichenyngö ök pēch pöri ang Pôl, nö i kūö tameūyö; ngaich nöng öt chök.  
6Ngaich anga-aṅ nö tö-aṅhaṅ alaha, tö lōn cha; hēk hönglūk nöng fukngö nö 
kapah. Hē cha pöri nö ngaich nö marô-òten nö hatīönken ò, nöng öt 
fehevṙen; ngaich haṙī-ing ellōnre cha-a, tö ò nö tēv, tö ṙô cha.  

7Röhta nö in e, ök panam ök mākūö ök kun panam, Pupliös ök minënyö ò, ök 
kamëḵeṅ ih, ngaich lūöi sumkam nö haṙūötken ih, nö aheūkölōn. 
8Ngaich ök yöng ò nö vahavö, vūöi, sôḵòiny sāṙen inrē. Yihtöre ang Pôl nö in 
ò, ngaich löökentī tö ò.  
9Keuheūthëṙen angū-ö, ngaich yik tahëng aṅ ök kun panam, nö kētö yik 
tövahavö nö in Pôl, ngaich lööken cha-a.  
10Yik tö pōyen tī nö hakôlò ih; ngaich hē ih chuh, ngaich chaplö aṅ ih cha-a, 
tö nuk hanāṅten ih.  

Ṙāngö Maltā Nö Chuh Rōm 

11Unôichrit tö lūöi chumngëṅtö īhö, öi chuh, lökngö ël ök chōng aṅ 
Aleksanri, ök mu-umuh hē ök sūng; ök töminkahnguvö tö Tumnëtö. 
12Sökngöre īhö i Surakūsa; ngaich lūöi sumkam öi höngngöh.  
13Ngaich ṙā-ang in e ihö, öi hatô-òre; ngaich yihtöre i Rēkīöm. Hĕng hang 
sumkam; ngaich ök kuföt nö löklö lā lòhngö; ngaich im innët sumkam ihö yih 
i Putīöli.  
14In e ihö kôtökūö tö yik māṅ; ngaich hōten ih cha-a, öi sat sumkam 
höngngöh in cha; ngaich chuh Rōma ihö.  
15Ngaich in e yik māṅ, hē cha nö hāngö ih, nö yihtöre nö höngkūö ih; nö 
tölngö ök Chūök Mi-inyih Appi, i nuk Tölūöi Talīkö inrē. Ngaich ha-öiny 
ngam Tēv ang Pôl, hē ò nö meukkūö cha, ngaich ṙūölöre alaha anga-aṅ.  

I Rōm 

16Chalô ihö i Rōma, ngaich Pôl, nöng hökiṙen nöng kahngenre, höng ök 
kumyung amahten ò mi-in ò.  
17Unôichrit tö lūöi sumkam anga-aṅ nö havëtö yik mā Yahūti nö in ò. Ngaich 
hē cha nö yih, ngaich ngö ṙô anga-aṅ tö cha; Kahōlö; pòrô chin öt fāluṙen i 
yip tarik hī, hēk i nup kui yik muvöhngö hī, ngaich öich kētu, öich tö kē-ĕ, 
ṙā-ang Yerūsalem, eltī vē aṅ Rōma.  

18Vē kamhòṅkken chu nö hòṅ ṙāngen chu lang; pò cha nö öt kanôtukūö tö 
kinpaha nö in chu.  
19Hē yik Yahūti pöri nö sōtö e, ngaich hòṅ asöltöre chū-ö in Kaisöör; öt kūö 
chu vahënyuvö tö fālen yip tarikre.  
20Angū-ö an lökten chu havëten yīö, pò chu hòṅ meukkūö yīö, ve-ekūö yīö 
inrē. Pò chu kūö ngih maheūṅkkö Israĕl, öich nyëkö tö ngih sayōk.  
21Ngaich ngö ṙô cha-a tö ò, Öt rēhĕn yip yamih nö ihih nö vahënyuvö tö 
tötlöök in meh.  
22Hòṅ hang ṙô meh pöri ihö, yē ap lōn meh. Akahlōn inri ṙòkhöre, tö ngam 
māṅ nö keuheūtngöre chūök nö chōchö vinënyö.  
23Ngaich hē cha nö sakāmu ṙô tö ò, yihtöre cha-a nö in ò, nö el ök chūök ò, 
nö maṙôngö. Mikahtu elmat cha-a tö ò, eūkö ngam pūlngö ngam Tēv; löknyö 
im chöngö Môsös ṙô i nup ṙô yik pròfĕt inrē, anga-aṅ nö löktökūö peuheū, söl 
hatööm.  
24Rēvre yik ṙamātö ellōnre tö ṙô ò; rēvre yik tö sōḵ. 
25Ngaich hē cha nö öt hōḵen höö, ngaich kiröönngöre cha-a, ngaich ngö ṙô 
Pôl nö unôich, kô-òṙô an ngam Töhet Fanöinylö, nö lökten in Isayā, ök pròfĕt, 
nö i yik muvöhngö yīö, nö ngö ṙô,  
26Kuṙòh, yihtöre man i vē tarik, ngö ṙô, I hināngö yin min hang; öt akaha 
elnang pöri. I mineūkö yin min meuk, öt akaha elmat pöri.  
27Pò vē tarik, nö kufëilöre ellōn; ṙahata elnang cha-a inrē; pòn sōḵ nö akaha 
elmat nö meuk, sōḵ nö hāngö elnang inrē, ngaich havöötökūöre; ngaich 
halanken cha Chu-ö.  
28Akahalōn yin yēḵ, lökten tö e, ngih inyööken aṅ im Tēv, nö söömi nö i 
Tahëng Mihëṅṙö tarik; ngaich cha-a min nö hang.  
29Keuheūthë ṙô anga-aṅ tö u, ngaich kiröönngöre yik Yahūti, nöng kil ṙô höö.  
30Nët samyeūheuhöre ang Pôl nö iyöng el ök chūök töhaṙāyö tö ò; ngaich 
höktö yik taṙòkhöre tö hòṅ yihtöre nö in ò.  

31Ahangkö ngam pūlngö ngam Tēv, haköphöti inrē i nuk inlahen ngam Mā 
Yēsū Kristū, nöng öt pa-ekūö; öt hĕng tak tamahngö inrē.  

Rōma 

Rōma 1 

1Töhakövö ön Pôl tö Yēsū Kristū, havëtu nö tanīnöṙô, hakösiṙen im tölöök 
inhangkö ngam Tēv;  
2Ngam tö kilēḵĕyö misī tö Ò i mat minë töhet līpöre, nö lökten i yik pròfĕt Ò,  
3Inlahen ngam kūön Ò, ngam tö fötnyu nö löklörit Tāvit sā ngam alaha,  
4Ngam tövënyu nö kūön ngam Tēv im minhôiṅyö, sā ngam hanëtö ngam ma-
alaha, lökten im invanlö tö kapah; ngam mā hī Yēsū Kristū.  
5Ngam lökten hī teūngen ngaich tö inlōnti, töre inrē tanīnöṙô, im hināngö 
ngam mikah tö vē taṙòkhöre tarik, tö kūö ngam minënyö Ò: 
6Mūlta yin yī-ö inrē, havëtu öi tarik Krsitū;  
7Löö i yip mi-i Rōma nö ṙòkhöre, hanāngen ngam Tēv, havëtu nö töhet; 
Inlōnti yēḵ, kumchikṙen inrē aṅ im Tēv, Yöng hī, aṅ im Mā inrē Yēsū Kristū.  

Vinë-ekūötēv Nöiny Tö Tī Ngam Tēv 

8Ha-öiny ngam Tēvre chin urĕh, chööḵnyö ten yīö ṙòkhöre, hòṅ ngam mikah 
yīö nö keuheūtngöre chūök nö ahangka nö ing panam.  
9Pò ngam Tēv nö Anga-aṅ mameūkö chu, lahök la-en chu im ma-alaha, im 
tölöök inhangkö ngam Kūön Ò, tö chu öt ṙākôre ṙôten yīö;  
10Örheūheu i nup ṙô chu ve-ekūötēv öich ve-elkui, hòṅ chu sòk töngamuh 
hakôlòngṙô öich yih in yīö, i lōn ngam Tēv.  
11Tön paṙūtalōn chin hòṅ meukkūö yīö, pò chu hòṅ kētö ngam inlōntö ma-
alaha in yīö, hòṅ yīö köp;  
12Hòṅ chu hol yīö, haṙāmölōn in yīö; ṙòkhöre ayī-ö kö i mikah höö; ayī-ö 
nyöre tö chu. 
13Kahōlö, sōten yīö chin öt akahalōn tö chu ṙōlheuh lang hòṅ yih in yīö 
(asāniṙen pöri), pò chu hòṅ ṙôngu in yīö inrē, sā aṅ i yip Tahëng Mihëṅṙö 
tarik inrē.  

14Hötëhev chin hĕnghöre i Krīk i yip aṅ el inchōn inrē, hĕnghöre i yip tö-
akaha, i yip tötakaha inrē.  
15Lēnen chin ahangkö ngam tölöök inhānga in yīö i yip aṅ Rōma inrē, ip 
tölngö e nö in chu.  

Ngam Kumlēḵ Ngam Tölöök Inhānga 

16Pò chu öt sirōngkūö tö ngam tölöök inhānga: pò e nö minhôiṅyö ngam Tēv 
im inyööken, nö in cha nö ṙòkhöre yip ṙamātö ellōnre; i yip Yahūti urĕh, i yip 
Krīk inrē.  
17Pòn in e nö hameuktu ngam lanöökö ngam Tēv, ṙeūngö ngam mikah nö im 
mikah: sā kinūichngö e nö ngö, Lökten i mikah pöri yip tölöök nö aṅ.  

Ötlanöökö Ngòh Tarik 

18Pò ngam lanīnö ngam Tēv nö hameuktu i nup öt lanöökö, ane inrē i nup 
michūṙen tarik, yip maharāinyngö ngam kanô-en tö michūṙen;  
19Pò ngam inkahngen ngam Tēv nö hameuktu nö in u; pò ngam Tēv nö 
hameuktö e nö in u.  
20Pòn löökö mineūkö nup tötmaneūken sin misī hē vinīlö ngih panam, pòn 
meūkö nö lökten i nup tövīlöngö ngam töt chanūhuvṙen minhôiṅyö Ò, ngam 
inlahen Ò nö Tēv inrē;  
21Ngaich cha-a nö öt inṙēlu; pò cha nö akahalōn tö Ò nö Tēv, ngaich cha-a nö 
öt hapōilen Ò nö sā Tēv, öt rēhĕn nö ha-öinyan, ngaich vītöre nöng tötöl i 
nup chanöh ellōn cha, sangūliyö inrē nup inkahangen ellōn cha.  
22Eūköre cha-a nö tö-akaha, ngaich vītöre nö tötakaha,  
23Ngaich haṙīngö kanôlò ngam töt chahū-uyö Tēv nö sā insā ngòh tarik 
töchahū-uyö, sā në chehechōn, sā në töfënö kalröön chehen, sā në töṙeūla 
chehen inrē.  
24Lökten ngam Tēv nö kēḵngen cha i hanāngen nup ellōn cha tö sin-òkkūö, 
hòṅ nup alaha cha nö hayeḵe nö in cha:  

25Pò cha nö haṙīngö ngam kanô-en ngam Tēv nö minyôiny-aṅ, ngam 
tövīlöngö, nö mööḵngöre töm Vamī-iṅl, ngam tökôlò nö örheūheu. Āmen.  
26Angū-ö an lökten ngam Tēv nö kēḵngen cha nö i nup töt het lōn cha: pò yip 
kikānö cha nö haṙī-ing nup tö nehngenre nö lā-al ap nehngenre:  
27Ngatī inrē yip kikōnyö nö ṙāngö nup tönehngenre i kikānö, hū ngam tötlöök 
lōn cha nöng kö in höö; la-evṙen tö ngam töchōich nöng i kikōnyö nyöre, 
ngaich teūngen nö in re tö invahalvah nup vanāichö cha, nup tö ṙòngmö 
höteh.  
28Sōḵo ngam Tēv cha-a nö i mikahre, ngaich kēḵngen cha ngam Tēv nö im 
ötkanôlò ellōn, nö la-evṙen tö nup tö ötlöök:  
29Pòn tööḵlö tö nup michūṙen, öt lanöökö, yinikhanga, tanāinyö; tööḵlö tö 
kumnyah elmat, finël tarik, kinsōlö, inchīlö, inngëṙö;  
30Mihiṙeūtkôre, vame-engnang, sumrīkngö ngam Tēv, tömiyëḵ, tö-angë 
tachōich, ameū-euṅre, maharunten taṙòkhöre tötlöök, ma-ahôngen yöngre,  
31Öt īnu tö mikah, fumlalngö chöngö, öt īnu tö nehngenre hanāngen, tötaṙē-
ĕlōn.  
32Cha-a, tö-akahalōn tö chöngö ngam Tēv, tö cha yip maharūnöre nö i tö 
ngatī nö tö hòṅ kumpaha, öt höng töngatī la-en, tön yip tö hōḵ inrē nö in cha 
nö harūnöre tö u.  

Rōma 2 

Kahôkkaṙen Töm Tēv 

1Lökten man me-eṅ öt inṙēluvö, Ō me-eṅ tarik, me-eṅ töng kamhôṅka; töt 
mahakôlòre mana, yē meh kahòkken tahëng; pò meh me-eṅ kamhôka ngaich 
öm harūnöre i tö ngatī.  
2Akahalōn ayī-ö tö ngam kinṙôka aṅ im Tēv nö sā ngam kanô-en nö i yip 
maharūnöre nö i tö ngatī.  

3Öt kô-òngvah öm min me-eṅ tö lōnre tö kūö ngam kinṙôka aṅ im Tēv, Ō me-
eṅ tarik, öm kamhòkken cha yip maharūnöre nö i tö ngatī, ngaich me-eṅ 
ngatī inrē? 
4Miyëḵ ṙöng öm tö ṙôken ngam lanöökö Ò, ṙināpö, manöiyö Ò inrē, öm öt 
akahalōn tö lanöökö ngam Tēv nö hachōten meh im invöötö ellōn?  
5Ngaich pöri nup nganëḵeṅ ellōn meh, öt miṙivlōn meh inrē tö tökööl nö 
hamūllö lanīnö im inmeuktö ngam tölöök kinṙôka aṅ im Tēv:  
6Ngam kameḵeṅkūö tarik min tö nup tö sā la-en cha:  
7I yip mahamöiyöre i tölöök la-en; nö chöh kanôlò, ineū-euṅ, töt chinhūngu 
inrē, in cha ngam nômö tö örheūheu aṅ:  
8In cha pöri yip töminôṙô, maha-ôngen ngam kanô-en, hamangṙô michūṙen; 
ngam lanīnö.  
9Kanihngen, miṙivlōn, i ellōn taṙòkhöre tarik yip tö la-evṙen tö tötlöök, aṅ i 
yip Yahūti urĕh, aṅ i yip Krīk inrē;  
10Kanôlò pöri ineū-euṅ inrē, kumchikṙen inrē i yip taṙòkhöre tarik tö la-evṙen 
tö tölöök, urĕh i yip Yahūti, i yip Krīk inrē:  
11Pò ngam Tēv nö töt atöltuṙen tö tarik.  
12I ṙôngö yip tö ngaich nö köölö fālen nö lā-uk ngam chöngö, öt kôlò min nö 
lā-uk ngam chöngö: i ṙôngö yip tö ngaich nö köölö fālen nö el katòh ngam 
chöngö, im chöngö kinṙòkken min.  
13Pòn öt höng yip hamangṙô ngam chöngö, tö löök nö i kūö ngam Tēv, tön 
yip töla-evṙen tö aṅ im chöngö, nö cha-a tö kaheuktu nö löök.  
14Pò yip tahëng mihëṅṙö tarik yip töt īnu tö chöngö nö la-evṙen tö ngam 
nehngenre aṅ im chöngö, vē töt īnu tö chöngö, ngaich chöngu cha-a nö in re.  
15I inlaha cha nö hameuktö la-en ngam chöngö nö kūichiyö nö ellōn cha, in e 
ngam kui lōn cha nö eū-a, ngaich nup lōn cha nö kö vëken höö, hēk vëken 
cha;  

16Im sakāmö hē ngam Tēv min nö kahòkken nup töhayunka i tarik, sā ngam 
ahangkö chu tölöök, lökten Yēsū Kristū.  

Mëṅ Yahūti Ngaich Ngam Chöngö 

17Yē meh pöri me-eṅ minënyu tö mine-eny Yahūti, öm töönglöre im chöngö, 
ngaich eū-eure im Tēv,  
18Akahalōn tö lōn Ò, ngaich hōḵo nup tölngö tölöök, haköptu inrē tö aṅ im 
chöngö,  
19Ngaich nyatlö töre me-eṅ inchōkūö tötmeuk, hanātö mat cha yip el 
sinngūlö.  
20Mahachōten töt akaha, mahaköptö tëṅnö, īnu töm chöngö insā mikah, 
ngam kanô-en inrē; 
21Lökten meh haköp tö tahëng, ngaich öm öt haköp töre hòng me-eṅ? Me-eṅ 
mumkahten tarik nö un ulāyö, ngaich ulāyö hòng me-eṅ?  
22Me-eṅ öm tö ngö ṙô tö tarik, un asĕhha, ngaich asĕhha hòng me-eṅ? Me-eṅ 
tö sa-òkkūö tö insā tēv, ngaich ulāingen në töhet chūök hòng?  
23Me-eṅ ameu-eure im chöngö, ngaich lökten im finlalngö ngam chöngö öm 
öt milēḵṙen tö ngam Tēv?  
24Pò ngam mine-eny ngam Tēv nö ötlēkaṙen nö ngaich nö i vē Tahëng 
Mihëṅṙö tarik tö kūö yīö, sā kinūichngö e nö ngaich.  
25Pòn kô nö kôlò tī ngam tunnyinyngö yē meh öm tö la-evṙen tö aṅ im 
chöngö; yē meh pöri pumyāingö ngam chöngö; ngaich ngam tunnyinyngö 
meh nö vīngöre nö öt tunyinyngö.  
26Lökten yē yip töt tunyīnyi nö haköp nup inchöngten im chöngö; röh öng 
ngam öt tunnyinyngö ò nö kaheuktu nö tunnyingngö?  
27Ngaich rö-ö hòng min ngam öt tunnyinyngö ngam nehngenre, nö kahòkken 
meh, yē e nö hateungngö ngam chöngö, me-eṅ tö īnu töm kinūichö; 
tunnyinyngö inrē öm tö falālö tī tö aṅ im chöngö?  

28Pò ò anga-aṅ nö öt Yahūti ngam töng el kahôyö, öt rēhĕn nö tunnyinyngö 
ngam töng lā-uk nö im alaha.  
29Yahūti pöri anga-aṅ ngam lā tuhēt; ngaich ngam tunnyinyngö nö aṅ im 
ellōn, im ma-alaha, öt im kinūichö; öp töt aṅ i tarik ineū-euṅ, aṅ im Tēv pöri.  

Rōma 3 

1Suh papkeh kanô-òṅ i vē Yahūti? Suh ap kanôlò aṅ im tunnyinyngö? 
2Keuheūttören talöökö nö pōyen: raneh u nö ṙòkhöre, kē-ĕvkūö cha-a nö 
hayōmken minë chöngö ngam Tēv.  
3Pòyòh yĕn rēvre töt mikahavö? Ngaich ngam hanāten cha hòng nö im 
mikah, nö öt kanôlòvö tī tö ngam kanô-en ngam Tēv?  
4Un ngatī yēḵ; hôṅ; hökngen ngam Tēv nö tökô-en; ṙòkhöre pöri tarik nö 
töminyôiny-aṅ; sā kinūichngö e nö ngö, Hòṅ meh kô-en i nup ṙô meh, ane 
inrē hòṅ meh mihôiṅ yē meh kahôka.  
5Yē ngam michūṙen hī pöri nö hōtö ngam lanöökö ngam Tēv, sitih ṙô öi min? 
Tömichūṙen ang ngam Tēv ngam chamöha nö holtö lanīnö? (Sā ṙô tarik chin 
ṙô-òv).  
6Un ngatī yēḵ; sitih inlahen ṙöng ang ngam Tēv min nö kahòkken ngih 
panam? 
7Yē ngam Tēv pöri nö lökten im minyôiny-aṅ chu nö pōilö ngaich nö im 
kanôlò Ò, pò yòh öich ṙòng möng kahòkkaṙen sā tököölö fālen?  
8Ngaich kūöyòh rö-ö (sānup tö eūka sinūöichkö ih, sā ṙô yip rēvre ṙung nö 
eūken ih nö ngöṙô), töi chōichö la-en, hòn yih ngam tölöök? Yip tölöökö öt 
inkôlò.  

Öt Hěngtak Tölöök 

9Sitih pökeh? Höichngen inlahen öi ayī-ö tö cha? Hö-ö, öt höichngen: pò hī 
taheui, hĕnghöre i yip Yahūti, i yip krik inrē töm fālen, tö cha nö ṙòkhöre nö 
elkatòh ngam tökööl;  
10Sā kinūichngö e nö ngö. Rö-övö nö tölööku, hö-ö, öt hĕng tak.  

11Rö-övö nö tö-akavö elmat, Rö-övö nö chamöhöv ngam Tēv.  
12Ṙòkhöre inrē cha-a nö öt kanôluṙô. Rö-övö nö tölööku la-en, hö-ö, ötrēhĕn 
nöng hĕng tak.  
13Anūlö nup kilööp cha töluve-akkūö; i litākre minyôiny-aṅ yip; I minuh cha 
nup pēch tö kapahakūö. 
14Yip tö tööḵlö elvāng tö ötlinëkô, kumnyah inrē.  
15Veut nup röön cha nö kitaknyö mahām:  
16Ngaich ngen nup talöökö cha nö öt kanôlò inrē.  
17Öt akahakūö yip tö talöökö kumchikṙen:  
18Öt aṅhaṅvkūö yip tö pinheṅ-eṅkūö tö ngam Tēv.  
19Akahalōn in ngaich töngamuh tö nup töng ṙô ngam chöngö, ve-ekūö cha-
ana yip elkatòh ngam chöngö; hòn ṙòkhöre nup elvāng nö asökiyö, ngaich 
ṙòkhöre ngih panam nö kēhötvö nö elkatòh ngam kinṙôka aṅ im Tēv:  
20Pòn kūö la-en ngam chöngö nö öt tarīku tö löök nö ikūö Ò: pòn lökten im 
chöngö ngam mikahkūö tö tökööl.  

Sitihtī Ngam Tēv Nö Halööklenhī Nö In Re 

21Ngaich pöri töngamuh nö köhngen töm chöngö, nö hameuktu ngam 
lanöökö ngam Tēv, ngam chöngö an ameū-a tö më pròfĕt inrē;  
22Angū-ö lanöökö ngam Tēv lökten im mikah in Yēsū Kristū nö in cha nö 
ṙòkhöre yip ṙamātö ellōnre; pòn öt tö atöltuṙenvö;  
23Pòn ṙòkhöre nö köölö fālen, ngaich hāṅten tö kanôlò ngam Tēv;  
24Halööklöngö nöng öt ṙāyu lökten im inlōnti aṅ in Ò, lökten ngam ṙinānyi 
ngam in Kristū Yēsū:  
25Ngam tö töliṙen tö ngam Tēv nö inlāmö lökten im mikah im mahām Ò, nö 
hameuktö ngam lanöökö Ò, kūö invāngngö nuk tökööl tö, ngaich misī, nö i 
manöiyö ngam Tēv,  

26Ngö ṙô chin, kūö inmeuktö ngam lanöökö Ò inrē töngamuh: pòn hōtu anga-
aṅ nö löök, ngam mahalööklen ò inrē, tö aṅ im mikah in Yēsū.  
27Isuh ap pökeh ineū-euṅ? Öt mūlta an. Lökten ip yòh chöngö? Aṅ i la-en 
hòng? Hö-ö, tön lökten i chöngö aṅ i mikah.  
28Lökten in kaheukhöti tö ngòh tarik nö halööklöngö nö lökten im mikah, nö 
köhngen töm la-en aṅ im chöngö.  
29Hēk, höng Tēv vē Yahūti ang ngam Tēv? Röh ang nö Tēv vē Tahëng 
mihëṅṙö inrē? Hôṅ, vē Tahëng mihëṅṙö inrē?  
30Yĕn ngatī ngam Tēv nö töng hĕng, ngaich anga-aṅ min nö halöök vē tö 
tunyīnyi lökten im mikah, vē töt tunyīnyi inrē nö löklen im mikah.  
31Ngaich öi pökeh ayī-ö vīten ngam chöngö nö öt tinīlu, kūö ngam mikah? Un 
ngatī yēḵ: hö-ö, köpö tī in tö ngam chöngö.  

Rōma 4 

Inchōḵo Elmatten Tö Aprāhām 

1Sitih ṙô öi pökeh tö kanôtökūö Aprahām ök muvöhngö hī, nö sā ngam alaha?  
2Yē Aprahām öre nö löklen i la-en inlööklö, ngaich löknyu ineū-euṅ anga-aṅ; 
rö-ö pöri nö kū-ö tö im Tēv.  
3Sitih ṙô ṙöng öng ngam töhet līpöre? Ṙātö-ellōnre Aprahām nö im Tēv 
ngaich kaheuktu nö lanöökö nö in Ò. 
4Ngaich in ò ngam tö la-evṙen, nö öt kaheuktu ngam raneushö, nö aṅ im 
inlōnti, sā höteh pöri.  
5In ò pöri ngam töt la-evṙen, höng ṙātö ellōnre pöri nö in Ò ngam mahalööklö 
tötlöök, ngaich kaheuktu ngam mikah ò nö lanöökö.  
6Sā Tāvit inrē nö ṙô-òiny inkôlò nö ing tarik, ngam tö kaheuktu tö ngam Tēv 
nö im lanöökö, nö köhngen tö nup la-en, nö ngö ṙô,  
7Tö kôlò yip cha-a yip tö aṙēlöngö tökööl, yip tö hanyāti tökööl inrē.  
8Tökôlò ön ngòh tarik, ngòh töt kaheuktu tö ngam Tēv, nö i tökööl.  

9Inkôlò vē tö tunyīnyi öng ṙöng angū-ö? Vē töt tunyīnyi ṙöng inrē? Pò hī ngö 
ṙô, tö ngam mikah Aprahām nö kaheuktu nö lanöökö.  
10Sitih kinṙeukti önguh? Unôichrit ò ṙöng nö tunyīnyi? Urĕh ṙöng? Röön 
unôich; tön urĕh. 
11Ngaich teūngen anga-aṅ tö ngam minkahngö tunnyinyngö, kintāntö ngam 
mi-in ò nö ngaich, hē ò nö öl nö tunyīnyi; pòn hōtu anga-aṅ nö yöng 
taṙòkhöre, ṙamātö ellōnre, pòrô cha-a nö töt tunyīnyi; hòṅ cha cha-a inrē nö 
kaheuktu nö im lanöökö;  
12Yöng cha inrē yip tö tunyīnyi, röön höng yip tö tunyīnyi, tön yip lamök el 
talöökö ò inrē, nö im mikah ngam yöng hī Aprahām, ngam mikah ò hē ò nö 
öl nö tunyīnyi.  

Lökten Im Mikah Öi Teūngen Tö Nup Ṙô Ngam Tēv. 

13Pòn öt lökten ngam chöngö, ngam kinlēḵngô nö in Aprahām, hēk ip kūön ò, 
nö anga-aṅ tö-amīnuvö töng panam, lökten ngam lanöökö ngam mikah pöri.  
14Pò cha öre yip mi-im chöngö nö tö amīnuvö, ngaich ngam mikah nö 
chanökalaha, ngam kinlēḵngô inrē nö töng rö-ö.  
15Pò ngam chöngö nö vamīlö lanīnö; i chūök ngam chöngö pöri nö rö-öv, 
ngaich öt pinyāingu angū-ö.  
16Angū-ö an lökten e nö aṅ im mikah, hòṅ e nö sā ngam inlōnti; pòn hōtu 
ngam kinlēḵngô kūön; rö-ö nöng in ò ngam mi-im chöngö, tön in ò inrē ngam 
mi-im mikah Aprahām, ngam yöng hī ṙòkhöre;  
17(Sā kinūichngö e nö ngö, Vīlen meh chin yöng tö ṙōl mihëṅṙö tarik) i kūö ò 
ngam chūök ò nö ṙātö ellōn re, Anga-aṅ ngam Tēv, ngam maha-aṅ kupah, 
ngaich havëtö nup tö rö-ö, nö sā u öre yĕn könghaka.  
18Ngam mi-im mineūka ngaich ṙātö ellōnre im mineūka, pòn hōtu anga-aṅ nö 
yöng tö ṙōl mihëṅṙö tarik, sā ngam tö ngaich misītö eūka, Ngatī yip kūön 
meh min.  

19Ngaich rö-övö nö öt kumlĕḵĕyö nö im mikah, ngaich ök alaha ò tö lōn ò nö 
sā kupah (pòn hēngòng samyeūheu ṙēti anga-aṅ), öt akahaiṙen inrē ök chūök 
kanūönö Sārai.  
20Hôṅ, meūkkö ngam kinlēḵngô ngam Tēv, öt katēli anga-aṅ nö lökngen 
ngam öt ṙinātö ellōn, ṙuhölre kumlēḵ pöri nö lökten im mikah, ngaich ha-
öiny ngam Tēv,  
21Pòn mikahtulōn takô tö ngam tö kilēḵĕyö, tö Ò, ngaich mihôiṅ inrē Anga-aṅ 
nö hateunghöti.  
22Lökten inrē nö kaheuktu nö in ò nö lanöökö.  
23Öt kūichi angū-ö nö kūö Ò nöng hĕng taka ngam tö kaheuktu nö in ò,  
24Tön kūö hī ayī-ö inrē öi kaheuktuvö tö e min, öi ṙamātö ellōnre in Ò ngam 
mahachohlen Yēsū ngam mā hī nö ṙā-ang i tö kapah,  
25Ngam tö kē-ĕyö kūö në tökööl hī, ngaich hachohlöngö kūö inlööklö hī.  

Rōma 5 

Halööklöngö Im Tēv 

1Sā hī ngaich halööklöngö lökten im mikah, ta-a töi lām im Tēv lökten ngam 
Mā hī Yēsū Kristū;  
2Ngam lökten hī löktu i ngih inlōnti chūök hī sökhaka, kūö ngam mikah; ta-a 
inrē töi ṙāmölōn im mineūkkö kanôlò ngam Tēv.  
3Un höng ngatī, tön hĕnghöre ṙāmölōn ayī-ö, ta-a, i nup kanihngen hī; 
akahtöheichlōn tö ngam kanihngen nö vītö manöiyö,  
4Ngam manöiyö, tī tö inmeukten inrē, tī tö mineūka;  
5Öt sumrōngngökūö an ngam mineūka; pò ngam hanāngenlōn ngam Tēv nö 
ngaich nö pirāti nö ellōn hī, lökten im Töhet Fanöinylö, ngam tö kētu nö in 
hī.  
6Pòn hē hī misī ṙòngmö öt kalēḵen, ngaich ik ṙētak Kristū nö kapah kūö vē 
tötlöök.  

7Pòn öt hōḵ nö hĕng tak tökapah tö kūö tölöök tarik; ngaich lohten pöri nö 
hĕng tak öp tö hōḵ nö kapah tö kūö tölöök tarik.  
8Kētö ngm hanāngenlōnre pöri ngam Tēv nö in hī i saha hī ṙòngmö tötlöök, 
ngaich kapah Kristū tö pòkūö hī.  
9Mötlö ayī-ö min hayöökaṙen ṙā-ang im lanīnö ngam Tēv lökten in Ò, pòi 
ngaich halööklöngö lökten im mahām Ò.  
10Pò hī, hē hī sin ṙòngmö kumnyah elmat, ngaich lökten im kinpaha ngam 
kūön Ò öi halāmtu im Tēv, möthë min ayī-ö hayöökaṙen lökten im nômö Ò, 
pôi ngaich halāmtu.  
11Rö-ö nöng ngati, tön ṙāmölōn ayī-ö inrē im Tēv lökten ngam Mā hī Yēsū 
Kristū, ngam lökten hī ngaich töngamuh teūngen tö inlāmö.  

Ātöm Ngaich Kristū 

12Lökten sā ngam tökööl nö yih nö ing panam nö lökten i tö hĕng tak tarik, 
lökten im tökööl inrē ngam kinpaha; ngaich ngatī ngam kinpaha nö söl i 
taṙòkhöre tarik, kūö e ngaich nö ṙòkhöre nö kööl;  
13Hanöng saha ngam chöngö ngaich ngam tökööl nö ing panam: öt kaheuktu 
pöri ngam tökööl i saha ngam chöngö nö rö-ö.  
14Ngaich pöri ngam kinpaha nö löktö kūö in Ātöm nö hayöng söl in Môsös, 
nö i kui cha nö pòrô yip tötköölö fālen nö sā falngen Ātöm, ngam töng insā 
ngam mu-unôich tö yihih.  
15Rö-ö pöri nö sā ngam tökööl, ngatī inrē ngam töt ṙāyu raneushö. Yĕn 
ṙōlhang tak tö kapah tö kūö tökööl ngam tö hĕngtak, mötlö tī ngam inlōnti aṅ 
im Tēv, ngaich raneushö nö lökten im inlōnti aṅ im tö hĕng tak tarik, Yēsū 
Kristū, nö pōyen nö i tömaṙôngö,  
16Öt höng lökten i tö hĕng tak tö köölö fālen, ngam raneushö; pò ngam 
kinṙòkken ngam tö hĕng tak nö öt inkôlò, ngam töt ṙāyu pöri raneushö; nö 
löktökūö tö pōyen kanöölö, nö inlööklö.  
17Pò e, yĕn lökten tökööl ngam tö hĕng tak hayöng ngam kinpaha nö löktö 
kūö tö hĕng tak; mötlö cha-a min yip tö teūngen tö inlōnti tö pōyen; ngam 

raneushö lanöökö inrē im nômö nö hayöng, lökten im tö hĕng tak, Ang Yēsū 
Kristū.  
18Ngaich sā lökten im tö hĕng tak tö köölö fālen ngam kinṙôka nö yih nö i 
taṙòkhöre tarik nö öt inkôlò.  
19Pòn sā e nö lökten i minôṙô tö hĕng tak tarik nö maṙôngö tö vī-iyṙen nö 
köölö fālen, ngatī nö lökten im öt inhôngen tö ngam hĕng tak min, nö 
maṙôngö yip tö vītu nö löök.  
20Anòng tö röön e ngam chöngö, pòn hōtu ngam kanöölö nö pōyen; i chūök 
ngam kanöölö pöri nö pōyen, mötlö ṙôken ngam inlōnti nö pōyen: 
21Sā ngam tökööl nö hayöng im kinpaha, hòṅ ngatī ngam inlōnti nö hayöng 
lökten im lanöökö nö im nômö tö-örheūheu-aṅ, lökten Yēsū Kristū ngam Mā 
hī.  

Rōma 6 

Kapah I Tökööl Ngaich Aṅ Im Innôlö Hol Kristū 

1Sitih ṙô öi pakeh? Iṙūöhen öi im tökööl hòṅ ngam inlōnti nö pōyen?  
2Öt halöngten e an ngam Tēv. Ayī-ö tö kapah ngaich öi ṙā-ang ngam tökööl, 
sitih höngngöhören öi min in e?  
3Öt akahalōn öi yī-ö, tö hī ṙòkhöre ayī-ö tö vōkö in Kristū, öi vōkö i ngam 
kinpaha Ò?  
4Lökten hī ngaich ultu hol ò, löktö im vinôkö, im kinpaha Ò, hòṅ hī, sā Kristū 
hachohlöngö ṙā-ang i yip tö kapah, löktö i kanôlò ngam Yöng, ngatī ayī-ö min 
inrē lök im tufömngöre nômö.  
5Pò hī hamūltu in Ò, öi sā kinpaha Ò, sā invanlö Ò ayī-ö min inrē. 
6Akahalōn tö ngih, tö ngam höteh tarik hī nö harātu nö hol Ò, hòṅ ngam 
tökööl alaha nö ṙā-aiṙen, hòṅ ngam tökööl nö öt ngöhöre nö hayöng nö in hī.  
7Pò ngam tö kapah nö ṙā-ang im tökööl, ngaich löök.  
8Yē hī kapah hol Kristū, ṙātö-ellōnre ayī-ö tö hī min aṅ hol Ò.  

9Akahalōn in tö Kristū nö havanlöre nö ṙā-ang i tö kapah, öt hēk nö kapah; öt 
kanô-òṅvö ngam kinpaha nö in Ò.  
10Pò ngam kinpaha Ò, hĕng heuh kinpaha An, kūö tökööl; ngam anahaṅ Ò 
pöri, im Tēv nö aṅ.  
11Ngatī lōn yin yī-ö töre kapah, ṙāngö ngam tökööl; aṅ pöri im Tēv, lökten 
Kristū Yēsū, ngam Mā hī.  
12Lökten un halöngtuṙen ngam tökööl nö hayöng ngam tö kapah alaha yīö, öi 
hang chöngö lōn ngam alaha;  
13Ui rēhĕn kētö nup tūmö alahare im tökööl nö aṅtī nup ötlanöökö, kētöre 
pöri yī-ö im Tēv öi tö aṅ ṙā-ang yip tökapah; nup tūmö alaha yīö inrē nö aṅtī 
ngam lanöökö nö im Tēv.  
14Pò ngam tökööl nö ötkô nö hayöngö yīö; pò yīö öt elkatòh ngam chöngö, 
elkatòh ngam inlōnti pöri.  

Inkövö Im Tölöök 

15Sitih ṙöng? Köölö fālen öi hòng sā hī öt elkatòh ngam chöngö, elkatòh ngam 
inlōnti pöri? Öt halöng An ngam Tēv.  
16Öt akahalōn öyih, tö ngam chūök tī yīö kētöre öi kūön ngam töt inhôngen; 
kūön Ò yī-ö ngaich, ngam ahang chöngö yīö; yĕn ngam tökööl im kinpaha, 
hēk yĕn ngam töt inhôngen im lanöökö?  
17Ha-öinyö pöri yēḵ ngam Tēv; pò yīö sin misī kūön ngam tökööl, vītu yī-ö 
ngaich töt maha-ôngen im ellōn, öi im insā ngam inköphöti, ngam ṙeūngö yīö 
ngaich ṙānyuvö;  
18Ngaich yī-ö ṙānyuvö ṙā-ang im tökööl, vītu yī-ö ngaich kūön ngam lanöökö.  
19Sā inlahen ṙô tarik chin, kūö öt kumlēḵ alaha yīö: pòn sā yīö sin misī, 
kēḵngö nup tūmö alaha yīö nö kūön ngam töchōich, ngatī yin töngamuh, 
kētö minë tūmö alaha yīö nö kūön ngam lanöökö.  
20Pò yīö misī kūön ngam tökööl, ngaich öt īnu yī-ö tö lanöökö,  

21Suh nup pökeh ṙòng in yīö hē e, i nup sumrōngkūö töngamuh? Tön ngam 
kinpaha manāngen u anū-ö.  
22Ngaich pöri ṙānyu töngamuh ṙā-ang im tökööl, ngaich vītu öi kūön ngam 
Tēv, ngaich ṙôngu yī-ö im inhetlö, ngaich nômö tö tö örheūheu-aṅ, 
manāngen.  
23Pò ngam raneushö tökööl nö kinpaha; ngam aṅ im Tēv pöri tötṙāyu 
raneushö, ngam tö örheūheu-aṅ nômö, in Kristū Yēsū ngam Mā hī.  

Rōma 7 

In chōḵ-oṙô im Pinīhö 

1Hēk öt akahalōn öyih, kahōlö, tön ve-ekūö tarik chin yiptö akahakūö tö 
ngam chöngö tö inlahen ngam chöngö nö hayöng ngòh tarik isaha rô-òten ò 
nö aṅ?  
2Pò ngòh kikānö, ngam tö pihövö, nö haköpiyö nö im pihöre nö lökten im 
chöngö, isaha ngam kikōnyö nö aṅ, yē ngam kikōnyö pöri nö ngaich nö 
kapah, ngaich ngam kikānö nö ṙānyuvö nö ṙā-ang elkatòh chöngö ngam 
pihöre.  
3Lökten yē ngam kikānö nö hamūltu nö i tahëng kikōnyö, isaha ngam inpihö 
nö ṙòngmö aṅ, ngaich ma-asĕhha anga-aṅ tö ṙô: yē ngam kikōnyö pöri nö 
kapah, ngaich ṙānyu anga-aṅ nö ṙā-ang im chöngö, ngaich öt ma-asĕhha 
anga-aṅ, pòrô nö hamūltu nö i tahëng kikōnyö.  
4Lökten, yī-ö hol chu, tö ngaich yin yī-ö inrē kapah im chöngö löktö alaha 
Kristū: pò yīö hōtu hamūltu im tahëng; in Ò, ngam töhachohlöngö nö ṙā-ang i 
tö kapah, hòṅ hī öi sīöpnyöre ṙòng im Tēv.  
5Pò hī, hē hī misī ing alaha ngaich nup tökööl lōn ngam alaha, nup lamökten 
im chöngö, nö vahī-ivṙen nö i në tūmö alaha hī, nö asīöpnyö ṙòng im 
kinpaha.  
6Ngaich öi pöchöh ṙānyu ṙā-ang elkatòh ngam chöngö, ngaich öi kapah im 
chūök kinṙāpö hī misī, hòṅ hī lök im tufömngöre aṅ im ma-alaha, öt im 
kanöinyö ngam tö kūichiyö.  

Chöngö Töm Tökööl 

7Sitih ṙô öi pökeh? Tökööl öng ngam chöngö? Öt halöng an ngam Tēv. Hö-ö 
pöri chu-ö sin akahakūö tö tökööl höng lökten im chöngö: pò chu öt 
akahakūö tö yinikngö sīnö, höng ngam chöngö tö ngö ṙô, Uh man yikhanga.  
8Ngaich pöri ngam tökööl nö vahī-ivṙen nö in chu, nö lökten im chöngö, tö 
nup tö ṙōlkangen yinikhanga, kôti ngaich nö lökngövah, pòn kapah ngam 
tökööl nö köhngen töm chöngö.  
9Ngaich hĕng heuh chu-ö misī aṅ köhngen töm chöngö chalôhë pöri ngam 
chöngö ngaich aṅlö ngam tökööl, ngaich kapah chu-ö;  
10Ngaich ngam chöngö, ngam mi-im nômö, kôtökūö chu-ö tö e nö im 
kinpaha.  
11Pò ngam tökööl nö lökten im chöngö, nö kôtökūö tö lökngövah, ngaich 
hachīlö chu, ngaich lökten in e nö fëlngen chu.  
12Lökten ngam chöngö nö töhet, ngam inchöngö inrē nö töhet, lanöökö, 
tölöök inrē.  
13Ngaich pökeh hòng ngam tölöök nö kinpaha nö in chu? Öt halöng an ngam 
Tēv, ngam tökööl pöri, hòṅ e nö hameuktu nö tökööl, nö vītö kinpaha nö in 
chu, nö lökten i ngam tölöök; hòn lökten ngam chöngö ngam tökööl nö 
kiröngen kanöölö.  

Kintöngölōn Ngòh Tarik 

14Pò hī akahalōn töm chöngö nö töhet: aṅ ing alaha pöri chu-ö, inyihiyö 
elkatòh ngam chöngö.  
15Pò chu öt akahalōn töp la-enre: pòn öt nup ahōḵo chu, nö anū-ö la-en chu 
harūnöre; tön nup surīkhö chu pöri, anū-ö la-en chu.  
16Ngaich yē chu pöri la-evṙen töp sahōḵore, ngaich hōḵ chu-ö im chöngö tö e 
nö tölöök.  
17Lökten töngamuh, rö-ö chin öich chu-ö tö la-evṙen tö e, tön tökööl, ngam 
mi-iyöng in chu.  

18Pò chu akahalōn tö in re, angū-ö, ngam ing alaha chu, nö öt iyöngö in tö 
tökööl: pòn in chu ngam tö hōḵ lōn, ngaich rö-ö ngam lina-evṙen tö tölöök.  
19Pò ngam tölöök nö öt vīka tö chu, ngam tötlöök pöri sahōḵo chu, angū-ö 
inrun chu.  
20Yē chu pöri vīken ngam töt ahōḵore, ngaich rö-ö chu-ö tö la-evṙen tö e, tön 
tökööl ngam mi-iyöng in chu.  
21Kôtökūö pöri chū-ö ngaich töm chöngö, chu-ö tö hòṅ la-evṙen tö tölöök, 
ngaich ōtre ngam tötlöök nö in chu.  
22Pò chu kuchīken im chöngö ngam Tēv, nö sā ngam latuhēt tarik:  
23Meuk tö harīkngöre pöri chu-ö chöngö i në tūmö alaha chu, lā-al kūö ngam 
chöngö ellōn chu, ngaich kēten chu hakövö elkatòh ngam chöngö tökööl, 
ngam aṅ i në tūmö alaha chu.  
24Ō chu-ö tötkôlò tarik! Achīö ap min ṙamānyen chu ṙā-ang ing alaha 
kinpaha?  
25Ha-öiny ngam Tēv chin lökten in Yēsū Kristū ngam Mā hī. Hòṅ chu hol tö 
ellōnre lök la-en ngam chöngö ngam Tēv; hol tö ngam alaha pöri ngam 
chöngö tökööl.  

Rōma 8 

Nômö In Ngam Ma-alaha 

1Lökten yin töngamuh vē mi-in Kristū Yēsū nö rö-ö nö öt hakôlöngṙô.  
2Pò ngam chöngö ngam Töhet Fanöinylö nômö in Kristū Yēsū, nö ṙānyen chu 
ṙā-ang im chöngö tökööl, kinpaha inrē.  
3Pò ngam öt kanô-òṅ nö la-en ngam chöngö, nö kūö e nö öt kalēḵen lökngen 
ngam alaha, tīnhöti ngam Tēv tö ngam Kūönre nö sā inlahen tarik tö īnu tö 
tökööl ngaich öthakôlò ngam tökööl nö im alaha:  
4Hòṅ ngam tö hachöngtu aṅ im chöngö nö hateūngi nö in hī, öi öt lamök im 
alaha, lamök im ma-alaha pöri.  

5Pò cha vē lamök im alaha nö lōn tö nup aṅ im alaha: cha-a pöri yip lamök 
im ma-alaha nö lōn tö nup aṅ im ma-alaha.  
6Pòn kinpaha kuilōn ngam alaha: nômö pöri kuilōn ngam ma-alaha, 
kumchikṙen inrē.  
7Pò ngam kuilōn ngam alaha nö kumnyahṙen im Tēv; pò e nö öt elkatòh 
ngam chöngö ngam Tēv, kôḵngen angū-ö nö öt rēhĕn nö kô:  
8Ngaich cha-a yip mi-im, alaha nö ötkô nö haṙāmlōn ngam Tēv.  
9Rö-ö pöri yī-ö im alaha, tön im ma-alaha, yē ngam Töhet Fanöinylö nö iyöng 
in yīö. Yĕn tarīku pöri töt īnu tö ngam Töhet Fanöinylö Kristū, ngaich öt aṅ 
in Ò anga-aṅ.  
10Ngaich yē Kristū nö in yīö, kapah ngam alaha kūö tökööl; ngam ma-alaha 
nômö pöri kūö lanöökö.  
11Yē ngam Töhet Fanöinylö Ò pöri ngam mahachohlen Yēsū nö ṙā-ang i yip tö 
kapah nö iyöng in yīö ngaich anga-aṅ ngam mahachohlen Kristū Yēsū nö ṙā-
ang yip tö kapah alaha yīö min nö, lökten im Töhet Fanöinylö ngam mi-iyöng 
in yīö.  
12Kahōlö: tö höt ëhevö in, rö-ö nö im alaha, öi lök lōn ngam alaha.  
13Pò yīö, yē yīö lök lōn ngam alaha, kapah takô min yī-ö; yē yīö pöri, lökten 
im Töhet Fanöinylö, fëlngö nup la-en ngam alaha, aṅ min yī-ö.  
14I tumtak yip tö hachōḵo tö ngam Töhet Fanöinylö ngam Tēv, acha-a yip 
kūön ngam Tēv. 
15Pò yīö öt kēḵ lōn ngam inkövö hēk, öi pa-ekūö; kēḵ ngam lōn kūön pöri yī-
ö, löknyô yīö ngö ṙô, Appa, Kayöngö.  
16Hol lōn hī an ngam Töhet Fanöinylö nö eū-a, tö hī kūön ngam Tēv;  
17Ngaich yē hī kūön, ngaich tö amīnuvö: tö amīnuvö töm Tēv, hol Kristū tö 
amīnuvö, yē hī sā Ò kihngen, hòṅ hī inrē hapōilöngö hol Ò.  

Ngam Kanòlò Tö Lā Unôich 

18Öt kaheūktö në kanihngen chin töngamuh, nö hanṙongten min nö im 
kanôlò, ngam tö hameuktu min nö in hī.  
19Pò në tö vīlöngö nö meūka takô, hökkö inmeuktö vē kūö ngam Tēv.  
20Pò në tö vīlöngö nö öt teungten; öt kūö lōn u, tön kūö lōn Ò pöri ngam 
mahalēn.  
21I mineūkkö ṙinānyö në tövīlöngö, nö ṙā-ang im inkövö öt kanôlò, nö im 
inkôlò ṙinānyö vē kūö ngam Tēv.  
22Pò hī akahalōn tö në taṙòkhöre tövīlöngö nö ayôkö chanököre, söl ing 
töngamuh.  
23Rö-ö nöng anū-ö; tön ayī-ö inrē öi tö īnu tö ranehlòng ngam Töhet 
Fanöinylö, ayī-ö inrē, ellōnre inyôṙö, hökkö inrūköre öi kūön Ò, ngam 
ṙinānyö në alaha hī.  
24Pò hī hayöökaṙen lökten im mineūka; achīö ṙöng ap ṙung mameūkkö 
tömeūkö?  
25Yē hī pöri meūkkö ngam töt meukö tö hī, ngaich ayī-ö holtö manöiyöre 
hökkö e.  
26Ngatī inlahen an inrē ngam Töhet Fanöinylö nö holṙen öt kumlēḵ hī: pò hī 
öt akahalōn töp ṙôre ve-ekūötēv, sā hinôtö hī; ngaich pöri ngam Töhet 
Fanöinylö nö ve-elkui hī hol tö inlöinyöre, nup töt hankônyen nö ṙô. 
27Ngaich ngam chamöh ellōn nö akahalōn tö kuilōn ngam Töhet Fanöinylö; 
pò Ò nö ve-elkui yip töhet nö asā lōn ngam Tēv.  
28Akahalōn ayī-ö tö e nö in cha yip töhāngenlōn töm Tēv, holre nö ṙòkhöre 
nö vī tölöök, in cha inrē yip tö havëtu nö sā ap chööḵnyö Ò.  
29Kūö cha Anga-aṅ nö urĕhten mikahlōn, ngaich urēhĕng tī nö halēnngen, nö 
hateungtu i insā-a ngam Kūön Ò, pòn hōtu Anga-aṅ nö lanòh yip tö maṙôngö 
holre:  

30Yip mu-urĕhngö inlēnngen tö Ò, cha-a inrē tö havëtu tö Ò: yip tö havëtu tö 
ò, cha-a tö halööklöngö inrē tö Ò: yip tö halööklöngö, cha-a inrē tö 
hakôlöngṙô.  

Hanāngenlōn Ngam Tēv Tö Kristū Yēsū 

31Sitih ṙô öi pökeh min tö në? Chiāp lā-al hī yē ngam Tēv nö in hī? 
32Anga-aṅ ngam töt ṙamā-al ngam Kūönre takô, kēḵngen Ò pöri nö pòkūö hī 
ṙòkhöre, röh ang min nö hol Ò nö öt maiṅtīre nö kē-ĕkūö hī tö taṙòkhöre?  
33Achīö ap min mī-i vē katöllö ngam Tēv tī tö fālen? Ngam Tēv An 
mahalöökhölö.  
34Achīö ang anga-aṅ min töt mahakôlò; Kristū Yēsū an ngam tö kapah; hôṅ 
ngam tö hachohlöngö nö ṙā-ang yip tö kapah, ngam lahāmö ngam Tēv, ngam 
vame-elkui hī inrē.  
35Achīö min mahaköhngen hī tö ngam hanāngenlōn Kristū? Yöng kanihngen 
hòng, hēk miṙivlōn, hēk öt inkôlò, hēk inyāichö, hēk linchôyö, hēk kanihngen 
i pinlāḵngen, hēk sanët? 
36Sā kinūichngö e nö ngö, Pòkūö meh in sumkāmu finëlngö; Kaheuktu in sā 
pököre tö ṙatnyu likeun.  
37Hö-ö, mötlö in tö tömihôiṅ in u nö ṙòkhöre lökten in Ò ngam tö hāngen tö 
hī.  
38Tön mikahtulōn chin tö e nö “ötrēhĕn ngam kinpaha, öt rēhĕn nômö, öt 
rēhĕn ma-ahanga, öt rēhĕn pūlngö, öt rēhĕn në töngamuh, öt rēhĕn nup 
yamih, öt rēhĕn minhôinyö.”  
39Öt rēhĕn rò-òlòng, öt rēhĕn ṙū-uti, ötrēhĕn nup tahëng tö vīlöngö, nö kô 
min nö haköhngen hī tö ngam hanāngenlōn ngam Tēv, ngam in Kristū Yēsū 
ngam Mā hī.  

Rōma 9 

Ngam Tēv Tö Yip Tömaṙôngö Tarik Ò 

1Ṙô tö ngam kanô-en chin in Kristū, öt minyôiny-aṅ chin, hol chu an ngam 
inkahngen kuilōn chu nö eū-a im Töhet Fanöinylö,  
2Tö chu öich kiröngen in tö miṙivlōn, öt ṙākenre inrē öp chanökö ellōn chu.  
3Pò chu yik hòṅ Anatama ṙā-ang in Kristū tö kūö yip holre, yip hanöngkisānö 
chu nö sā ngam alaha.  
4Yip aṅ Israĕl; yip tö inrukluvö, tö kanôlòvö, minë chöngö inrē, ngam kinëtö 
chöngö inrē, ngam linökö la-en ngam Tēv inrē, tö minë kinlēḵngô;  
5Tömuvöhnguvö tö yik lökngörit Kristū nö sā tarik, ngam i kui taṙòkhöre, 
tökôlò Tēv örheūheu. Āmen.  
6Öt sā töt teungtökūö pöri nö yih ngam Tēv. Pò cha nö öt ṙòkhöre nö Israĕl, 
yip aṅ Israĕl:  
7Öt rēhĕn nö ṙòkhöre nö kūön, nö pò cha nö kūön ök kūön Aprahām: tön in 
Isak invëka yip kūön meh min.  
8Ngam tö ngö, rö-ö yik nö yip kūön ngam alaha nö kūön ngam Tēv; yip kūön 
ngam kinlēḵngô pöri kaheuktu nö kūön.  
9Pò ngih nö ṙô ngam kinlēḵngô, Sā ngih ṙētak Chin min yih, ngaich Sārai min 
nö kūönu tö kikōnyö.  
10Ngaich rö-ö nöng ngatī; tön pirūkö nyīö Repeka tö tī ök tö hĕng tak, ök 
yöng hēḵ Isak 
11Pòn öl nö fötnyu, öt rēhĕn nö kēken tölöök, hēk töchōich, hòṅ ngam 
chööḵnyö ngam Tēv nö köp, sā ngam kintöllö, öt aṅ i la-en, aṅ in Ò pöri 
ngam mahave-eti, 
12Ngö ök yih ṙô ik kikānö, Kūönkūö ngam ṙālö öp min maṙöinylö.  
13Sā kinūichngö e nö ngö Hāngenlōn chin tö Yāköp, surīkhen Isô pöri chu-ö.  
14Sitih ṙô öi pökeh? Öt lanööku hòng im Tēv? Öt halöng an ngam Tēv. 
15Pòn ngö ṙô Anga-aṅ tö Môsös, Aheūkölōn chin min ip chūökre aheūkölōn, 
aṙē-ĕlōn Chin min inrē ip chūökre aṙē-ĕlōn.  

16Lökten e nö öt aṅ in ò öp tö hòṅ lōnu, öt rēhĕn nö aṅ ò öp famal, tön aṅ im 
Tēv ngam tö-aheūkölōn.  
17Pò ngam töhet līpöre nö ngö ṙô tö Fërō, Angū-ö ön ngih chööḵnyö chu takô 
hachohlen meh, pò chu hòṅ hameuktö minhôiṅyöre in meh; hòṅ ngam 
minënyö Chu inrē nö ahangka nö el kahôyö i në taṙòkhöre panam.  
18Hòn aheūkölōn Anga-aṅ ip chūökre nö lōnuvö, ip chūökre inrē nö hòṅ 
hangë-eng.  

Lanīnö Tö Ngam Miṙēlōn Ngam Tēv 

19Ngaich hòṅ ngö ṙô me-eṅ tö Chu, Kūyòh ang nö ṙòngmö chöh fālen? Achīö 
ṙöng ap lamakngö ngam lōn Ò?  
20Hö-ö, achīö ṙöng öm me-eṅ, Ō tarik, öm samapṙô lā-al ngam Tēv? Ngö ṙô 
öng min ngam tövī-i tö Ò ngam vamī-iṅl e, Kūöyòh Öm ngatī tī vī-i chu?  
21Hēk, röh ang ngam vamī tanīönyö nö kanahaiṙen nö im tilin, nö hĕng lā 
vahī tö tölöök tanīöyö, nö im tö hĕng mumūlö, ngaich chōich ngam tahëng?  
22Sitih öre yē ngam Tēv nö hòṅ hameuktö lanīnöre, ane inrē vīten ngam 
minhôiṅyöre nö im chehen lanīnö tö hakaptu nö im öt inkôlò;  
23Hòṅ Ò inrē, nö mikahtölōn, tö ngam vanāyö Ò, nö i nup chehen neūkölōn, 
nup tö halēni misī nö lā urĕh tö Ò, nö im kanôlò,  
24Ihö, öi tö havëtu tö Ò, öt höng ṙa-ang i yip Yahūti, tön ṙā-ang i yip Tahëng 
mihëṅṙö inrē tarik?  
25Sā ṙô Ò inrē nö in Hōsī, Havëkö vē chin min tarik chu, vē töt tarik chu misī; 
ngam hanāngen Ò inrē, ngam töt- hāngen misī:  
26Ngaich angū-ö min nö ip chūök e nö ngö ṙô tö cha, Rö-ö yin yīö tarik chu. 
In e cha-a min nö havëka nö kūön ngam Tēv.  
27Ngaich Isayā nö ngö ṙô nö in Israĕl, Yē ṙôken yip kūön Israĕl nö sā kuyāyö 
ngam mai, höng yip chööḵ min tö hayöökaṙen:  
28Pò ngam Mā Tēv min nö kēken ngam ṙôre nö ing panam, keuheūtngen e, 
ane inrē rökngö ṙôta e.  

29Ngaich sā ṙô Isayā misī, Yē ngam Mā Tēv yip töma- ṙôngö nö öt ṙātö kūön 
nö in hī, ngaich ayī-ö öre höng sā Sôtòm, sā Kômòra öre inrē misī.  

Vë-elkui Israel Ang Pôl 

30Sitih ṙô öi pökeh? Tö vë Tahëng, mihëṅṙö tarik, nö sölta nö im lanöökö, vē 
töt tamömrit lanöökö, ngam aṅ im mikah lanöökö.  
31Ngaich Israĕl nö tömrit ngam chöngö lanöökö, öt sölta pöri nö im chöngö.  
32Pòyòh? Pò cha nö öt chöhö e nö lökten i mikah; sāre pöri yĕn lökten i la-en. 
Kavē-ĕre cha-a ngaich nö im ihong kinvēngöröön:  
33Sā kinūichngö e nö ngö, Yĕh meuk, i Sīyôn tī chin ṙātö öp ihong 
kinvēngöröön, ane inrē ihong lökngövah: anga- aṅ ngòh ṙamātö ellōnre nö in 
Ò, öt sirōngkūö min.  

Rōma 10 

1Kahōlö, ngih vine-elkui im Tēv, ngih kuilōn chu inrē, nöng chööḵnyöten cha, 
hòṅ cha nö hayöökaṙen.  
2Pò chu eūken cha nö kalēk-ĕlōn nö im Tēv, öt sā ngam mikah pöri.  
3Pòn öt akahakūö tö lanöökö ngam Tēv, ngaich lukkenre nö vīten 
kanahngenre: öt tumṙeūtöre cha-a tö ngam lanöökö ngam Tēv.  
4Pò Kristū nö rit ngam chöngö, im lanöökö, i ngòh ṙamātö ellōn.  

Chö-öinytö Taṙòkhöre An Ngam Inyööken 

5Pò Môsös nö kūichhöti, tö ngòh tarik, ngòh töla-evṙen tö lanöökö aṅ im 
chöngö, nö lökten e nö aṅ min.  
6Ngö ṙô pöri ngam lanöökö aṅ im mikah, Um ngö ṙô ellōnre, chiāp min 
yamônlö nö el halīöngö? Öp kamëten Kristū nö i taṙeū:  
7Hēk, chiāp min yamônti nö lataṙeū? Öp kamëlen Yēsū nö ṙā-ang i yip 
tökapah.  
8Sitih pöri ngam ṙô e? Ranghen meh an ngam ṙô, i elvāng meh, i ellōn meh 
inrē: angū-ö, ngam ṙô mikah ngam inhānga tö ih: 

9Pò meh, yē ngam elvāng meh nö vënyen Yēsū nö Mā, ngaich ngatī ngam 
ellōn meh nö ṙātö ellōnre tö ngam Tēv nö hachohlen Ò nö ṙā-ang i yip 
tökapah, hayöökaṙen min me-eṅ.  
10Pò tarik nö holtö ellōnre nö ṙātö ellōnre, ngaich sölta min nö im lanöökö; 
ve-eny inrē ngam elvāng, ngaich sölta min nö im inyööken.  
11Sā ṙô ngam töhet līpöre, nö ngö, Ngòh ṙamātö ellōnre nö in Ò, öt löknguṙen 
min nö sirōngkūö.  
12Pòn rö-ö nö harīkngöre Yahūti, tö tahëng mihëṅṙö tarik: pòn höng Anga-aṅ 
Mā taṙòkhöre, tökôlòlōn tö taṙòkhöre vame-eṅkūö Ò.  
13Ngòh mahavëkö mine-eny ngam Mā, hayöökaṙen min.  
14Sitih aich min nö vë-ekūö Ò, yĕn öt ṙātö ellōnre nö in Ò? Sitih inlahen aich 
min nö ṙātö ellōnre nö im töt ahangre? Sitih elnang aich min nö hang, yĕn öt 
mumkahtenvö?  
15Sitih inlahen aich min nö mikahten, yē cha nö öt tīntu? Sā kinūichngö e nö 
ngö, “Iṙën vanāyö röön aich vē ma-ahangkö ngam kumchikṙen, tö kumtö 
ngam tölööḵ inhangkö tölöök inrē!”  
16Ngaich pöri cha-a nö öt ṙòkhöre nö hangihtöre tö ngam tölöök inhānga. Pò 
Isayā nö ngö ṙô, Mā: achīö öp ṙamātö ellōnre nö i ṙô ih?  
17Lökten i hināngö an ngam ṙinātö ellōn; ngam hināngö inrē lökten i ṙô 
Kristū.  
18Ngö ṙô pöri chu-ö; Kô aich nö öt hang? Höng rö-ö, keuheūtngöre chūök 
chahuhu ap ṙô cha nö ing panam: söl i manā-angkūö ngih pa- nam nup ṙô cha 
inrē.  
19Ngö ṙô pöri chu-ö, Kô ang Israĕl nö öt akahalōn? Mô- sös ök mu-urĕh nö 
ngö ṙô, Harunnyö kumnyahlōn meh chin min i yip töt tarik, I yip töt akaha 
tarik öich halīnö yīö.  
20Ngö ṙô inrē Isayā nö halöök- nyôre, Kôti chin tö tī cha yip tötchamöhö chu; 
Meūkö chin tö cha yip töt mahatön- ken chu.  

21Ngö ṙô pöri Anga-aṅ tö Israĕl, Sumkāmu rô-òten chin tarāklö këlre i vē tö 
minôṙô tarik, ane inrē maha-ôngö ṙô.  

Rōma 11 

Neūḵölōn Ngam Tēv Tö Israel 

1Ngö ṙô pöri chu-ö, Kavalngö yik tarikre ang ngam Tēv? Öthalöng an ngam 
Tēv. Pò chu yih chu-ö inrē aṅ in Israĕl, aṅ im kūön Aprahām, aṅ im miyöngö 
Penyamīn.  
2Öt kavalngö yik tarikre an ngam Tēv, yik mikahkūö Ò nö lā-urĕh. Öt 
akahalōn öi tö ṙô ngam Töhet līpöre tö inlahen Ēlaicha? Tö ò nö vë-ekūö 
ngam Tēv nö lā-al Israĕl,  
3Mā, ngaich yin nö fëlngö yik pròfĕt Meh, ultuvö nuk tahāklö Meh: humeng 
tit tak chin tö ṙā-ayö, ngaich cha-a nö chöh ngih nômö chu.  
4Ngaich sitih ṙô ngam Tēv nö sapṙô Ò? Sat köiny yip tarik ṙahātö chu, yip töt 
sāmimtö kui kinmônöre nö i kūö Pē-al.  
5Ngatī an töngamuh inrē nö chööḵöv, sā kintöllö aṅ im inlōnti.  
6Yē e pöri nö lökten im inlōnti, ngaich angū-ö nö öt aṅ i la-en: pòn rö-ö öre 
ngam inlōnti, nö inlōnti.  
7Sitih pökeh? Ngam tö chöhöh tö Israĕl, öt teūngen anga-aṅ tö e; teūngen 
pöri yip tö katöllöng, ngaich hangë-engre yip chööḵ:  
8Sā kinūichngö e nö ngö, Kē-ĕkūö cha ngam Tēv tö ma-alaha kumlō-ov, mat, 
sinôtö cha nö meuk, nang, sinôtö cha nö hang, söl ing töngamuh:  
9Ngaich Tāvit nö ngö ṙô, Hök- ngen ngam mīs cha nö vītu, nö inpūti, tinngöp 
inrē, kin- vē-ĕre, invahal nö in cha inrē.  
10Hökngen nup mat cha nö sangūli hòṅ cha nö öt meuk, ngaich örheūheu me-
eṅ si- lutngö uk cha.  
11Ngö ṙô pöri chū-ö, Kavē-ĕre yik, nö pòn hòṅ fukngö? Öt halöng an ngam 
Tēv: löktö ngam fanukngö cha pöri ngam inyööken, nö vītö Tahëng Mihëṅṙö 
tarik, nö inrunnyö lanīnö ellōn cha.  

12Yē ngam fanukngö cha ngaich nö kanôlò ngih panam, ane inrē ngam 
chanatngen cha nö kanôlò vē Tahëng Mihëṅṙö tarik: iṙôkhöl ngam tanööḵlö 
cha?  

Inyööken Yip Tahëng Mihëṅṙö 

13Vë-ekūö yīö chin, yī-ö Tahëng Mihëṅṙö, eū ngam la-enre chin, kūö chu chu-
ö öich tanīnöṙô vē Tahëng Mihëṅṙö.  
14Yē chu löktu harunnyö lanīnö ellōn yip alahare, ngaich haroh tum tak 
hayööken tö cha.  
15Yē ngam kinvalngö cha nö inlāmö ngih panam, ngaich sitih ngam kinë-eṅ, 
tön nômö nö ṙā-ang i tökapah?  
16Yē ngam lanòhlòng nö töhet, ngatī ngam manulngö: yē ngam ṙĕh nö töhet, 
ngatī minë pak.  
17Yĕn haroh tum hang nup pak tö ohngö, ngaich me-eṅ öm töt harūklöng öm 
Ôliv, ngaich taptū öm in u, ngaich hamòl kūö u töm ṙĕh ngam kanôlò ngam 
òliv chōn.  
18Un eū-eu nup pak; yē meh hòṅ eū, rö-ö man me-eṅ tö kumtö ngam ṙĕh tön 
keūnö me-eṅ töm ṙĕh;  
19Ngö ṙô man chö yih öre, Liköli nup pak pò chu hōtu taptu.  
20Hòṅ; kūö ngam öt ṙinātö ellōn cha-a nö lirākiyö, ngaich me-eṅ sökhaka im 
mikahre. Un tulöngö ellōn, pa-ekūö pöri.  
21Yē ngam Tēv nö öt ṙā-al minë tö nehngenre pak, öt ṙālen meh min anga-aṅ.  
22Yĕh ngëichkö lanöökö, ane inrē ṙôkö chanökhutī ngam Tēv: ṙôkö 
chanökhutī, in cha yip tö fukngö, in meh pöri ngam lanöökö ngam Tēv, yē 
meh haköpöre im lanöökö Ò: ngatī min me-eṅ ṙāliyö.  
23Taptu min cha-a inrē, yē cha nö öt haköpöre nö im öt ṙinātö ellōnre: pò 
ngam Tēv nö kô nö tapten cha nö hēḵ.  

24Pò meh yē meh ṙāliyö ṙā-ang in Ò, ngam tö nehngenre òliv, nö töt kôlò nö 
chōn, ngaich taptu öm harīkngöre töm tö nehngenre, öm im tö kôlò òliv nö 
chōn: iṙôkhöl min në tö nehngenre yĕn taptu nö i nup rehre òliv nö chōn?  

Neūkölōn Ngam Tēv Tö Taṙòkhöre 

25Kahōlö, sōten yīö chin öt akahalōn tö ngih öt mikahkūö sin, hòṅ yīö öt 
höng akaha inrē tö lōnre, tö ngam tö hĕng lā inngëngö lökngen Israĕl, hanöng 
saha sanööḵlö yip Tahëng Mihëṅṙö, nö yih:  
26Ngaich ngatī min nö ṙòkhöre Israĕl nö hayöökaṙen, sā kinūichngö e, Löknyö 
i Siyôn öp min Ṙamā- nyö nö yih; Havööngö kūö ötlanöökö öp min nö ṙā-ang 
in Yāköp;  
27Ngih ön kinlēḵngô in cha, aṅ in chu. Hē chu min kēḵngö nup tö- kööl cha.  
28Pò kūö yīö cha-a nö tö kunyahaṅ elmat nö im tölöök inhānga; tö hanghuṙen 
pöri cha-a im kintöllö:  
29Pò minë inlōnti, tö ngam invëkö ngam Tēv nö öt īnu tö invöötö ellōn.  
30Sā yīö sin misī ahôngen ngam Tēv, ngaich pöri töngamuh yī-ö teūngen tö 
neūkölōn, löktökūö minôṙô cha.  
31Ngatī yin vē nö minôṙô inrē töngamuh, pò cha nö hōtu nö löktökūö ngam 
neūkölōn, tö hameuktu nö in yīö, nö teūngen cha-a inrē tö neūkölōn.  
32Pò ngam Tēv nö löpngökūö nuk minôṙô nö ṙòkhöre, pòn hòṅ aheūkölōn 
Anga-aṅ nö i taṙòkhöre.  

Nöinyö I Ngam Tēv 

33Ō, ngam ṙū-uti minë kanôlò minë mikah, töm inkaha ngam Tēv inrē! öt 
chanöhen nup kinṙôka aṅ in Ò, öt ankahen nup talöökö Ò!  
34Achīö ṙöng ap tö ngaich nö tö akahalōn tö ellōn ngam Tēv? Achīö ap misī 
mahalēnö Ò? 
35Hēk achīö ap mū-urĕh nö kē-ĕkūö Ò, hòṅ e nö hēk nö haṙëniṙen nö in Ò? 
36Pòn aṅ in Ò, lökten in Ò, in Ò inrē në taṙòkhöre chehen: kanôlò Ò yēḵ 
örheūheu. Āmen.  

Rōma 12 

Nômö Im Linökö La-en Ngam Tēv 

1Kahōlö, lökten chin vë-ekūö yīö, lökten i minë neūkölōn ngam Tēv, öi kētö 
minë alahare, tökētu nö tö aṅ, töhet, tö hōḵovö tö ngam Tēv, nö aṅ im töhet 
tī yīö la-en.  
2Un asīntöre nö sā ngih panam, harīkngenre pöri yī-ö, i tinfömlö ellōnre, hòṅ 
yīö hameukten ngam tölöök tö hōḵovö inrē, tö ngam tö teungten inrē lōn 
ngam Tēv.  
3Tön kö i tarik ṙô chin, yip in yīö, lökten im inlōnti kinë-eṅkūö chu, un tulöng 
lōn töre, tö ap tölngöre; ṙat töheich lōn pöri, nö sā tī ngam Tēv nö i tö hĕng 
tak tarik nö kalah ṙôken mikah.  
4Pòn sā hī ayī-ö ṙōlö pak alaha im tö hĕng alaha, öt ṙòkhöre minë pak alaha 
nö hĕngren la-en:  
5Ngatī ayī-ö öi tö maṙôngö, öi hēngö alaha in Kristū, ṙòkhöre ayī-ö öi kö 
tūmö alaha höö. 
6Kö harīkngöre aṅ in tö huneū-en, sā ngam inlōnti tö kētu nö in hī; yĕn 
minkahten; ngaich mikahaten ayī-ö, sā tölngö ap mikah in hī;  
7Hēk, mineukṙen, ngaich meukṙen ayī-ö; hēk anga-aṅ ngòh mahahaköpti, im 
inköphöti;  
8Hēk anga-aṅ ngòh mahalēn, im inlēnö; ngòh ma-alōnhöti, un maiṅtīre nö 
alōnhöti; anga-aṅ ngòh mahayöng, hol tö ṙanëmenre: anga-aṅ ngòh 
mahameuktö neūkölōn, hol tö kumchik ellōn.  
9Un anhaṅv in ngam hanāngenlōn tö innyatkö elmat. Surīkhö ngam tötlöök; 
kiṙapngöre im tölöök.  
10Kö kô-en hanāngen tö höö, im hanāngenlōn tö holre, kö ngö-aṅlö ellōn tö 
höö im minlēḵṙen;  
11Im panëtngen, un ṙahata; kalēḵĕ ellōn lök la-en ngam Mā;  
12Ṙāmölōn im mineūka; möi im kanihngen; iṙuöhen köp im vinë-eṅkūötēv;  

13Meukṙen öt kanôlò yip töhet; kētöre im inṙūötken.  
14Hakôlò yip töt mahakôlò yīö; hakôlò, un rūtiṙen.  
15Ṙāmölōn i tö ṙāmölōn; peuny i yip pameuny.  
16Hĕngren ellōn yin yēḵ in höö. Un lōn tö tötāilö chehen, hōḵ pöri tö chehen 
tö taṙeūḵ. Um akaha im hanāngenre töre.  
17Un havahlöng töchōich tö töchōich nö i tarik. Kēḵ ap lōn milēḵṙen i kūö 
taṙòkhöre tarik,  
18Yē e nö kô ip tölngö ṙôken e nö in meh, lām i taṙòkhöre tarik.  
19Kahōlö, um havahalre, kētö chūök ngam lanīnö pöri: tön ngö kinūichngö 
an. Aṅ in chu an ngam invahalvah, haṙënhangen chin min; ṙô ngam Mā.  
20Yē ngam tö kunyahaṅ elmat pöri tö meh nö kapahare, ha-aṅlen ò; yĕn 
haṙehe nômö anga-aṅ, kētö òk ò; pò meh yē meh ngatī, öm afônglö ta-ök 
tameūyö i kui ò.  
21Un öt mihôiṅ tö tī tötlöök, mihôiṅ pöri tö tötlöök aṅtītö tölöök.  

Rōma 13 

La-en I Alaha Ngam Mahayöng Panam 

1Kö el katòh më lātulöng chöngö yin yēḵ, tön höng aṅ im Tēv an ngam 
chöngö; hachöngten ngam Tēv inrē minë chöngö.  
2Lökten ngòh maha-ôngen ngam chöngö nö maha-ôngen ngam inchöngten aṅ 
im Tēv: ngaich cha-a yip maha-ôngen min nö kēkūö kinṙòkken re.  
3Pò vē mahayöng nö öt pinhe-eṅkūö tö löökö la-en, tön ngam tötlöök. Hòṅ öt 
pinheṅ-eṅvkūö öm me-eṅ? la-evṙen chĕi tö tölöök, ngaich löknyö in e ineū-
euṅ min me-eṅ: 
4Tön mameukṙen meh an nö aṅ im Tēv, nö chöḵöiny tö tölöök. Ngāngöre, yē 
meh la-evṙen tö töchōich: tön öt höng tötöl an nö ṙapkö ngam sanët; pò Ò nö 
aṅ im Tēv nö mameukṙen: mahavahalvah nö in ò, im lanīnö, ngam tö chōchö 
la-en.  

5Lökten yin hòṅ el katòh, röön höng kūö ngam lanīnö, tön kūö ap kuilōn yīö 
inrē.  
6Angū-ö an lökten yīö inrē tī-iv tö ṙāi inahtö: pò cha nö la-en tö la-en ngam 
Tēv nö meukṙen, örheūheu nö höngö e angū-ö.  
7Kētö nup lamöö in cha: ṙāi inahati ip lööṙö e; ṙāi kinëḵeng, ṙinahöt chehen 
inrē, ip lööṙö e; pinheṅeṅkūö, im tö pahe-evö: minlēḵṙen, im tö milēkaṙen.  

La-en In Hööḵ 

8Un hötṙehevö nö i tarik, höng ngam hanāngen tö höö: pò ngòh tö hanāngen 
tö höö; pò ngòh tö hāngenlōn tö holre nö hateungngö ngam chöngö.  
9Pò ngih, Um asĕha, Um fël tarik; Um ulāyö; Um yikhanga, ngaich yĕn 
tahëngu chöngö öre, mūlhöt an nö i ngih ṙô tö ngö,  
10Hāngenlōn man tö holre sāre töre. Öt vītö töchōich an nö i holre, ngam 
hanāngenlōn: lökten an ngam hanāngenlōn nö inteungngö ngam chöngö 
ngam Tēv.  
11Akahalōn yin tö ngih ṙētak, tö e nö ngaich nö ṙētak yīö choholre ṙā-ang im 
inṙôhò, pò ngam inyööken hī nö röhta nö in hī, töre misī, hē ranehten hī ṙātö 
ellōnre.  
12Hòṅ keuheūt ök nö ngaich hatööm; röhta an nö ngaich ngam sakāmö. 
Lökten hī ta-a, pehngö nup la-en ngih sinngūlö; ngaich ta-a, töi kēḵ ngam aṅtī 
ngam hanātö.  
13Sāre tö el sakāmö, tā-a, töi lök im lanënen; un im tin ṙōlen, hinyōyö inrē; un 
im yanahlö lōn tö töchōich, öt miṙē-ĕv inrē, un linā-alkūö, minūötngö inrē.  
14Kēḵ ngam Mā pöri yī-ö Yēsū Kristū; ui saṙākiṙen lōn töm alaha, öi 
hateungngö nup lōn e.  

Rōma 14 

Un Kahôkken Holre 

1Hōḵo ngam töt kalē-ĕ mikah pöri yī-ö, uh pöri tökatöngalōn kamilṙô. 

2Hĕng tak öp tökô tö lōnre, nö keuheūt nyahāṅre: ngaich pöri ngam töt kalēḵ 
nöng nyā rōi chōn.  
3Un hayëḵeiṙen an yēḵ ngam töt nyamā, tö ngam nyamā: Um uyëka kūö 
ngam nyamā, tö ngam töt nyamā: tön hōḵen ò an ngam Tēv.  
4Achīö ṙöng öm me-eṅ, mu-uyëkö kūön holre? Lökngökūö ngam yöngre an 
min, nö söklöre, hēk fukngö, pòn minhôiṅyu ngam Mā nö asöklen ò.  
5Hĕng tak öp töyahlö hanāngen töp tahëng, nö hĕng sumkam: örheūheu öp 
lahëng nöng hēngren hanāngen. Kô-en nyanātö lōn ön yēḵ ngòh tarik nö 
ellōnre.  
6Ngòh mahaköpkö ngam sakāmö, haköpkö e nö im Mā: ngòh nyamā, im Mā 
nö nyā, pòn ha-öiny ngam Tēv anga-aṅ; ngaich anga-aṅ ngam töt nyamā, öt 
nyā nö im Mā, ngaich nöng ha-öiny ngam Tēv.  
7Pòn öt hĕng tak tö hī kanahngenre nö aṅ öt hĕng tak kanahngenre nö kapah.  
8“Pò hī pòrô aṅ, im Mā ayī-ö aṅ; hēk pòrò ayī-ö kapah, im Mā ayī-ö.  
9Pòn kūö e Kristū nö kapah, ngaich aṅ hēk, hòṅ Ò nö Mākūö tökapah, 
hĕnghöre tö aṅ inrē.”  
10Kūöyòh öm pöri me-eṅ, uyëken ngam holre? Hēk me-eṅ, kūöyòh öm 
hayëḵngen ngam holre? Söklöre in yih min ṙòkhöre i kūö ngam anūichö 
kinṙôka tö ngam Tēv.  
11Pò e nö ngö kinūichngö, Sā chu aṅ, ngö ṙô ngam Mā, ṙòktöre kui kinmônö 
min nö simngöre nö in chu, ṙòknyöre ṙô litāk min nö ve-eny nö im Tēv.  
12Yĕh meūkö hī min; kö kētö kinṙötöre im Tēv.  

Um Palā-aiṙen Tī Töm Hol Meh 

13Ta-a lökten, ui hēkaṙa uyëken höö: uyëkö ngih pöri lahë, hòn öt tarīku 
ṙamātö kinve-ĕre nö el talöökö holre, hēk öp lökngövah fanukngö. 
14Akahalōn chin, mikahtulōn chin tö ngam Mā Yēsū, tö törö-ö tösa-òkhu nöng 
kahngenre: höng löktökūö ò ngòh tösa-òkkūö, in ò an nö tösa-òkhu. 

15Yĕn kūö nya-aṅkūö ngam hol meh nö haṙivlōn, ngaich öt ngöhöre röön me-
eṅ lök im hanāngenlōn. Un piyāyi tö nya-aṅkūö meh, ngam tö pô-òvkūö tö 
Kristū nö kapah.  
16Un halöngten ngam tölöök in meh nö chōichö ineūka: 
17Tön rö-ö an ngam pūlngö ngam Tēv nö nyina-aṅvkūö, inôkö inrē, tön 
lanöökö, lanāmö, ṙanāmölōn inrē, im Töhet Fanöinylö.  
18Ngòh mi-in e lök la-en Kristū, tölngö ṙanāmölōn ngam Tēv, tö hōḵov inrē tö 
tarik.  
19Lökten, ta-a, töi tömkörit nup taṙòkhöre vamī lanāmö, nup lökten hī inrē kö 
harūkö höö.  
20Un tūökiyö ngam la-en ngam Tēv nö kūö nya-aṅkūö. Kô nun nö ṙòkhöre nö 
tölöök: tö chōich tarik pöri, ngòh tö tòk elmat, töt nyamā-aṅvkūö.  
21Tölöök an ngam töt kinā-aṅ alaha, un rēhĕn ngam kin-eūtö vāin, ngam tö 
rö-ö inrē kinëken nup kinve-ĕre ngam hol meh.  
22Ngam mikah in meh, in re man yēḵ tö e, ikūö ngam Tēv. Töṙamölōn ön 
anga-aṅ, ngòh töt mu-uyëkenre nö in e ngam ahōḵore.  
23Öt kôlò pöri ngòh tökatöngalōn yĕn nyā, pòn öt holtö mikah nö nyā; pòn 
tökööl nup inrē töt īnu tö mikah.  

Rōma 15 

Haṙamlōn Holre, Un Höng Më-eṅ 

1Hòṅ keun öt kumlēḵen yip tötkalēḵ in ayī-ö tökalēḵ, uh in höng haṙamlōnre.  
2Tā-a, kö haṙamlōn holre in im tölöök, nö harūkö.  
3Tön öt höng haṙamlōnre an Kristū; sā kinūichngö e pöri nö ngö, Fuk in chu 
nun minë inyëḵngen meh tö cha.  
4Nup tö ngaich nö kūichiyö nö lā-urĕh, kūichiyö anū-ö nö haköp hī, lökten im 
manöiyö, inṙamlōn inrē, aṅ im töhet līpöre, öi maheūṅkkuvö.  

5Kē-ĕkūö yīö an yēḵ ngam Tēv tö manöiyö, ṙanāmölōn inrē, öi hēngö ellōn in 
höö, sā lōn Kristū Yēsū.  
6Hòṅ yīö hēngö ellōn, hēngö ṙô ha-öiny ngam Tēv, ane inrē ngam Yöng ngam 
Mā hī Yēsū Kristū.  

Tölöök Inhānga I Yip Tahëng Mihëṅṙö 

7Lökten yin kö hōḵen höö, sā Kristū nö hōḵen yīö, nö ineū-euṅ ngam Tēv. 
8Tön ngö ṙô chin tö yīö, tö Kristū; nö vītu nö mameukṙen vē tö tunyīnyi, kūö 
kanô-en ngam Tēv, hòn haköpka minë kinlēḵngô, tö kētu nö i yik muvöhngö 
hī.  
9Ane inrē hòṅ vē Tahëng Mihëṅṙö nö ha-öiny ngam Tēv, kūö neūkölōn Ò; sā 
kinūichngö e nö ngö, Lökten chin min vënyen meh i vē Tahëng mihëṅṙö; 
tikökṙôre inrē tö Nöinyö meh.  
10Hēk ngö ṙô inrē, Ṙāmölōn yin yī-ö, Tahëng mihëṅṙö, hol vē tarik Ò.  
11Hēk ngö ṙô inrē, Ha-öiny ngam Mā Tēv, ṙòkhöre yī-ö Tahëng mihëṅṙö; 
hökngen vē taṙòkhöre tarik inrē nö ha-öinyan.  
12Hēk ngö ṙô inrē Isayā, Ṙĕh öp min löklö in Yēsī, öp chamôhòlre nö hayöng 
vē Tahëng mihëṅṙö; im Ò maheūṅkka min vē Tahëng mihëṅṙö.  
13Ngam Tēv mineūka an yēḵ, mahatööḵngen yīö tö ṙanāmölōn, kumchikṙen 
inrē, im ṙinātö ellōn: hòṅ yīö ṙuhölre im mineūka, lökten i minhôiṅyö ngam 
Töhet Fanöinylö.  

Chööḵnyö Pôl Nö Öt Piyū-u Tī Nö Kūich 

14Kahōlö, akahalōn chin tö yīö, öi tööḵlö tö lanöökö, tööḵngen tö nup 
taṙòkhöre inkaha, kô-òren öi halēnö höö.  
15Mötlö inkeūṙö tī pöri chu-ö kūichhöti in yīö, sā famëḵlen yīö hēk, kūö ngam 
inlōnti tökētu nö in chu töm Tēv,  
16Pò chu hōtu mameukṙen Kristū Yēsū i vē Tahëng mihëṅṙö, mineukṙen ngam 
tölöök inhangkö ngam Tēv, hòṅ ngam kinëtö yip Tahëng minhëṅṙö nö tö hō-
ovö, nö tö ahetlöngö tö ngam Töhet Famöinylö. 

17Lökten chin ineū-euṅvö in Kristū Yēsū, i nup aṅ im Tēv.  
18Öt hòṅ ṙô-òv chin tö yô-òv, höng nup la-en Yēsū nö lökten in chu, kūö 
hanô-òṅ yip Tahëng mihëṅṙö, i ṙô, la-en inrē,  
19I kanô-òṅ nup minkahngö, pinngangkūö inrē, i kanô-òṅ ngam Töhet 
Fanöinylö; hòn löktökūö Yerūsalem, vinngö nö Illirikum, öich keuheūt 
ahangkö ngam tölöök inhangkö Kristū;  
20Hòṅ vīten e chin nö kū-ö chu ngatī, ahangkö ngam tölöök inhānga, öt i 
chūök Kristū nö ngaich nö minënyu, hòṅ chu öt mānö i kui chūök rööntö 
machööḵlö tī tahëng tarik;  
21Sā kinūichngö e pöri nö ngö, Meuk yip min, yip töt yihivö tö inhangkö Ò, 
akahalōn min cha-a yip tö öölu nö hang.  

Lōn Pôl Nö Hòṅ Chöhken Rōm 

22Lökten chin inrē ṙōlheuh sānngö yanihih in yīö.  
23Rö-ö pöri nö ōtre chūökö ihih; ngaich i tumhang në samyeūheu, paṙūtalōn 
hòṅ yih in yīö, 
24Ip hē chu min chuh Ispēn, (meūkkenre chu-ö, ip kinröönngöre, ngaich hòṅ 
meuklöngṙen eltalöököre in e, tö yīö, yē chu urĕh sin rahëichyen ṙanāmölōn 
in yīö.) 
25Ngaich pöri öich chuh Yerūsalem meukṙen yip töhet. 
26Pò e nö tölöök nö lōn yip aṅ Makētòni, aṅ Akāya inrē nö meukṙen yip yāich 
aṅ i yip töhet i Yerūsalem.  
27Hôṅ, tölöök an nö lōn cha; cha-a yip tö hötṙehevö nö in cha. Yē yip Tahëng 
mihëṅṙö nö hamòlkūö cha nö i nup aṅ i töhet, ngaich höteh cha angū-ö nö 
meukṙen cha tö nup aṅ ing panam chehen.  
28Yē chu min keuheūten tö ngih, ngaich haköpngö ngam ṙòng nö in cha, 
ngaich lök in yīö chu-ö min chuh Ispēn.  
29Akahalōn chin tö e yē chu yih in yīö, tööḵlö chin min yih in yīö tö ngam 
inkôlò aṅ in Kristū.  

30Kahōlö, ve-ekūö yīö chin, lökten im Mā hī Yēsū Kristū, lökten im 
hanāngenlōn ngam Töhet Fanöinylö inrē, hòṅ yīö kalah holṙen chu im vine-
ekūötēv, ve-el kui chu;  
31Hòṅ chu ṙānyuvö, ṙā-ang in cha, yip töminôṙô i Yūtā, hòṅ ngam mineukṙen 
tī chu, i Yerūsalem nö tö hōḵov min tö yip töhet;  
32Hòṅ chu yih in yīö, i ṙanāmölōn, löktö i lōn ngam Tēv, ngaich holre tö yīö 
öi teūngen tö haneūheu.  
33In yīö ṙòkhöre an yēḵ ngam Tēv lanāmen. Āmen.  

Rōma 16 

Sinlāmö Ṙô Pôl 

1Kēten Fōpi chin in yīö, öp kanānö hī, ap kūön ngam māṅ i Sangkariā; 
2Hòṅ yīö hōḵen ò im Mā, sā hinôḵòṅ töhet, hòṅ yīö holṙen ò, i nup yô-òv lōn 
ò nö hòṅ hōluṙen tö yīö: tön hamòlṙen tömaṙôngö an, holṙen chu chu-ö inrē.  
3Salāmö Priska, Akula inrē, hamòl alaha chu in Kristū,  
4Nap ṙamātö likeunre nö ṙënngen ngih nômö chu, nap tö ha-öinyö tö chu öich 
öt höng chu-ö, tön ṙòkhöre yip māṅ i yip Tahëng mihëṅṙö:  
5Salām ap Māṅ, el patī cha. Salām ap hanāngen chu Epenetös, ap lanòhlòng 
aṅ Asī nö in Kristū. 
6Salāmö Mariā, ap töpōilö la-en nö in yīö.  
7Salāmö Anrōnikös, Chunīa inrē, nap mak alaha chu, hamòl inkövö chu inrē, 
nap tö eūnyu nö aṅ i yip tanīnöṙô, nap mu-urĕh tö chu nö in Kristū.  
8Salāmö Ampiliatös, ap hanāngenlōn chu im Mā.  
9Salāmö Urpanös, ap hol alaha hī in Kristū: ap hanāngen chu inrē Istachis.  
10Salāmö Apĕles, ap tö hōḵovö nö in Kristū. Salāmö cha yip aṅ patī 
Aristöpulös.  
11Salāmö Herōtīön ap mak alaha chu. Salāmö cha yip aṅ patī Narsisu, yip mi-
im Mā.  

12Salāmö Rifāna, Rifôsa inrē, yip tö la-evṙen nö im Mā. Salāmö Pörsis, ap 
hanāngen ap töpōihöl la-en nö im Mā.  
13Salāmö Rufös, ap katöllö ngam Mā, ap kikānö yöng ò yöng chu inrē.  
14Salāmö Asinkritös, Falakan, Hörmīs, Patrōpas, Hērmas, yip hol hī inrē in 
cha.  
15Salāmö Filōlokus, Chulīa inrē. Narsu, tap kanānö ò, Olimpas inrē, tö yip 
töhet inrē in cha nö ṙòkhöre.  
16Kö salāmö höö tö töhet hināmökūö. Salāmö man tö minë māṅ Kristū nö 
ṙòkhöre.  

Manā-aṅ Inlēnö 

17Kahōlö, ve-ekūö yīö chin, mikahngö yip tö tī-iv tö inrēvngö, nö chööḵnyi 
fanukngö, tö harīkngöre tö ngam haköp yīö inköphöti: havööngö kūöre tö 
cha.  
18Pò cha, cha-a töngatī, nö öt lök la-en ngam Mā hī Kristū, tön höng nup aich 
cha; ngaich lökten i nup töfaṙëcha, tövai inrē ṙô cha, nö hachīl ellōn töt 
akaha.  
19Pò ngam öt minôṙô yīö nö ngaich nö ngāṅlnyi nö i taṙòkhöre tarik. Lökten 
chin ṙāmölōn in yīö: hōten yīö pöri chu-ö akaha i tölöök, ui akaha i tötlöök.  
20Ngaich ngam Tēv lanāmen min nö paṙôkö tī tö Sātān, nö elröön yīö, öt 
ṙôktörevö. In yīö an yēḵ ngam inlōnti aṅ im Mā hī Yēsū Kristū.  
21Salāmö yin tö Timòtī ngòh hol alaha chu; vē mak alaha chu inrē, hēḵ 
Lusīös, Chēsan, Sosipitör inrē.  
22Salāmö yīö chin im Mā, chu-ö Taitös, kamūich ngih līpöre.  
23Salāmö yin tö Kai-ös, ngòh anahtökūö chu, ṙòkhöre në māṅ inrē.  
24Salāmö yin tö Erāstös, ngòh yōm chūök rupīö nö ing panam, ngòh hol inrē, 
Kūatös.  

Manā-ngô Töm Vinë-ekūötēv Nöinyö 

25In ò yēḵ ngam tökô nö vīten yīö, nö sā ngam ahangkö chu tölöök inhānga, 
ngam minkahten inrē aṅ in Yēsū Kristū sā inmeuktö ngam öt mikahkūö sin, 
ngam tö kirupka nö marô-òlkui;  
26Ngaich pöri töngamuh nö hameuktu, lökten i minë töhet līpöre yik pròfĕt, 
sā chöngö ngam tö-örheūheu-aṅ Tēv, ṙòkhöre vē tarik nö mikahtulōn nö im 
öt inhôngen ngam mikah:  
27Im töng hĕng tak tö-akaha Tēv, lökten in Yēsū Kristū, hakôlò Ò yēḵ 
örheūheu. Āmen.  

1 Kòrin 

1 Kòrin 1 

1Pôl, töhavëtu nö tanīnöṙô Yēsū Kristū, lökten i lōn ngam Tēv, Sòstēnēs inrē 
ngam hol hī,  
2Löö im māṅ ngam Tēv i Kòrin, cha-a yip tö ahetlöngö nö in Kristū Yēsū, 
töhëtö-invëka, ṙòkhöre, hol tö yip mahavëkö mine-eny ngam Mā hī Yēsū 
Kristū, keuheūtngöre chūök, ngam Mā hī tö cha.  
3Inlōnti yēḵ in yīö, kumchikṙen inrē aṅ im Tēv Yöng hī, ngam Mā inrē Yēsū 
Kristū.  

Inkòlò Aṅ In Kristū 

4Örheūheu chin ha-öiny ngam Tēv, tö pòkūö yīö, pò ngam inkôlò aṅ im Tēv, 
ngam tö kētu nö in yīö, lökten in Kristū Yēsū.  
5Pò yīö i taṙòkhöre in Ò pōyen kanôlò, i nup ṙô yīö, nup mikah inrē;  
6Lökten ngam ineūkö Kristū nö köp nö in yīö.  
7Ngaich öt hēngö hanāṅten yī-ö tö inlōnti, yī-ö hamökkö inmeuktö ngam Mā 
hī, Yēsū Kristū.  
8Ngam mahangëken yīö min söl ip manāngen, hòṅ yīö öt vinëkuvö min ip 
sakāmö ngam Mā hī, Yēsū Kristū. 
9Tökô-en an ngam Tēv, ngam talöökö yīö havëtu im innôlö ngam Kūön Ò, Mā 
hī, Yēsū Kristū.  

Inrēvöre El Ngam Māṅ 

10Kahōlö, ve-ekūö yīö chin töngamuh, lökten i ngam mine-eny ngam Mā hī 
Yēsū, hòṅ yīö ṙòkhöre hĕngre ṙô, hòn öt inrēvngörevö nö in yīö; hòṅ yīö pöri 
teung öi mūl im töhĕng ellōn, ngam töngatī inrē inkaha.  
11Tön ngaich an nö hameuktu nö in chu, ngam inlahen yīö, yī-ö hol chu, tö 
cha yip aṅ patī Kolō, tö yīö lā-alkūöre.  
12Angū-ö ön ngih ṙô chu, pò yīö kö ngö ṙô, Aṅ in Pôl chin chū-ö; aṅ in Apòlòs 
chin chū-ö; aṅ in Kīfas chin chū-ö; aṅ in Kristū chin chū-ö.  

13Harēvöre ang Kristū? Harātu ang Pôl tö kūö yīö? Hēk, i mine-eny Pôl öi 
vōkö?  
14Ha-öiny ngam Tēv chin, pò chu öt hĕng tak vahōk tö yīö, höng Krispas, 
Kaiös inrē;  
15Hòn öt tarīkuvö tö ṙô-òv, tö yīö vōkö i mine-eny chu.  
16Vōk yip aṅ patī Satēpanas chin inrē; öt akahalōn chin yē chu vahōku tö 
tahëng.  
17Pò chu öt vamôk tīntu tö Kristū, ahangkö ngam tölöök inhānga pöri: öt ip 
huneū-euṅ ṙô, hòṅ ngam töhakālö Kristū, nö öt hachöki alaha.  

Ngam Kumlēḵ In Kristū Tö Ngam Mikah Im Tēv 

18Pò ngam ṙô ngam töhakālö nö löö in cha yip kūö kumlō-ov nö öt kôlò; 
minhôiṅyö ngam Tēv pöri nö in hī, ayī-ö töhayöökaṙen.  
19Pòn ngö kinūichngö, Piyāingö mikah yip tö-akaha chin min, sōḵo ngam 
chanöh mikah yip chamöh mikah chin min inrē.  
20Isuh ap tö-akaha? Isuh ap kamūich? Isuh ap kamilṙô ing panam? Röh ang 
ngam Tēv nö vītö kumlō-ov nö mikah ngih panam?  
21Pòn im mikah ngam Tēv, lökten im mikahre ngih panam, nö öt akahakūö 
töm Tēv, kūö lanöökö lōn ngam Tēv an, lökten i kumlō-ov ngam inhānga, nö 
hayööken cha yip ṙamātö ellōnre.  
22Pò vē Yahūti nö havëkö minkahngö, chöh mikah vē Krīk:  
23Ahangken, Kristū pöri īhö nö harātu, vanāichö i yip Yahūti, kumlō-ov inrē i 
yip Tahëng mihëṅṙö; 
24Kristū pöri minhôiṅyö ngam Tēv, mikah ngam Tēv inrē, in cha yip 
töhavëtu, hēnghöre Yahūti, Krīk inrē.  
25Pò ngam kumlō-ov ngam Tēv nö mötlö tö mikah tarik; ngam öt kumlēḵ 
ngam Tēv inrē mötlö tö kumlēḵ tarik.  
26Kahōlö, yĕh meuk ngam invëkö yīö, öt ṙōl tak tö-akaha ing alaha, öt ṙōl tak 
tö mihôiṅ, öt ṙōl tak tö tulöng minā-aṅ nö in e.  

27Nup tökulō-ov pöri aṅ ngih panam katöllö ngam Tēv, pòn hòṅ 
sumrōngngökūö nup tökalēḵ Anga-aṅ;  
28Nup yāich ing panam, nup tö sōḵov inrē, katöllö ngam Tēv, nup törö-öv 
inrē, pòn hòṅ harööḵngen nup töngöh Anga-aṅ:  
29Hòn öt tarīkuvö ameū-euṅre nö i kūö ngam Tēv.  
30In Ò pöri yī-ö in Kristū ngam tövītu nö mikah ngam Tēv nö in hī, lanöökö, 
inhetlö, ṙinānyö inrē:  
31Hòn sā kinūichngö e, Ngòh ameū-euṅre, hökngen ò nö im Mā Tēv ineū-euṅ.  

1 Kòrin 2 

Inhānga Im Inrātö Krīstū 

1Kahōlö, hē chu yih in yīö, öt yih chin holtö lanöökö ṙô, hēk mikah, öich 
ahangken yīö tö ngam ötmikahkūö sin aṅ im Tēv.  
2Pò chu öt hòṅ akahalōn tö nup yô-òv in yīö, höng Yēsū Kristū, ngam inrātö 
Ò inrē.  
3In yīö chin inrē holtö ötkumlēḵen, i pinhe-eṅkūö, i yöng kinchëyöre inrē.  
4Öt linīpö an nö ṙô mikah, ngam ṙô chu, ngam minkahten inrē, inmeuktö 
ngam Töhet Fanöinylö pöri, ngam minhôiṅyö inrē:  
5Hòṅ ngam mikah yīö nö öt sanöklö tö mikah aṅ i tarik; i minhôiṅyö ngam 
Tēv pöri.  

Mikah Ngam Tēv 

6Ṙô tö mikah inri i yip töteungten; rö-ö pöri nö mikah aṅ ing panam, öt rēhĕn 
nö aṅ i yip mahayöng ngih panam, nup yamih nö im ranö-ö.  
7Ṙôtö ngam mikah ngam Tēvpöri īhö; i öt mikahkūö sin, ngam tö hayūni sin 
misī, ngam töhalēni tö ngam Tēv, nö lā-urĕh tö në panam, nö kanôlò hī.  
8Ngam töt hĕng tak ma-akah tö yik mahayöng ngih panam: pòn akaha e öre 
cha-a, ngaich öthōḵ öre cha-a nö harātö ngam Mākūö kanôlò,  

9Ngaich pöri nö sā kinūichngö e, Nup töt meūkö tö mat, öt hāngö inrē tö 
elnang, ane inrē nup töt meuthöt nö ellōn tarik, nup töng halēnngö ngam 
Tēv, nö chöönyö tö yip töhāngenlōn tö Ò.  
10Hameuktu pöri anū-ö nö in hī tö ngam Tēv, löktö im Töhet Fanöinylö: pò 
ngam Töhet Fanöinylö nö chöh tökeuheūttöre, hôṅ nup töaṙū-uti aṅ im Tēv.  
11Achīö ṙöng ap i vē tarik tö akahalōn tö aṅ i ngòh tarik, höng ngam ma-
alaha ngam tarik, ngam mi-in ò? Ngatī öt hĕng tak tö akahalōn tö nup aṅ im 
Tēv höng ngam Töhet Fanöinylö ngam Tēv. 
12Ngaich pöri ayī-ö teūngen, öt ma-alaha aṅ ngih panam, tön ma-alaha aṅ im 
Tēv; pò hī hōtu akahalōn tö nup töt ṙāyu kinëti nö in hī, tö ngam Tēv.  
13Anū-ö nup ṙô ih inrē, öt i nup ṙô mikah tarik nö haköphöti, tön i nup 
haköptö ngam Töhet Fanöinylö pöri, haṙong nup aṅ i töhet nö hol nup aṅ i 
töhet.  
14Ngòh nehngenre tarik, tö teūngen tö nup aṅ i ngam Töhet Fanöinylö ngam 
Tēv: pò u nö kumlō-ov nö in ò, ötkô anga-aṅ nö akaha u, pò u nö aṅ i töhet 
inkaha.  
15Akah taṙòkhöre pöri anga-aṅ, ngam aṅ i töhet, öt akaha pöri anga-aṅ tö 
tarik.  
16Achīö ṙöng ap tö-akahalōn tö ellōn ngam Tēv, nö tö hòṅ haköpten Ò? Inu 
pöri ayī-ö tö ellōn aṅ in Kristū.  

1 Kòrin 3 

Yip Kūön Ngam Tēv 

1Ngaich chū-ö, kahōlö, öt kô ve-ekūö yīö sā ṙô aṅ i töhet sā tarik pöri, sā 
tëṅnö in Krsitū.  
2Ha-aṅlöng yip tö chu tö aṅteh, öt hakā-a tö alaha; pò yīö misī öl kô; hö-ö, öt 
rēhĕn yin kô töngamuh;  
3Pò yīö ṙòngmöng tarik, pò yīö īnu tö kumnyahṙen, linā-al kūö inrē; röh öyih 
tarik; ngaich lök i inlahen tarik?  

4Pòn hĕng tak öp tö ngö ṙô, Aṅ in Pôl chin chū-ö; ngö ṙô öp tahëng, Aṅ in 
Apòlös chin chū-ö; röh öyih tarik?  
5Asuh ang Apòlös? Asuh inrē Pôl? Mameukṙen, löktö yīö ṙātö ellōnre, kö i tī 
tö ellōnre, kö i tī ngam Mā nö kē-ĕkūö ò.  
6Teūchhöti chū-ö, ṙösö tö Apòlös; ngam Tēv pöri kamëtö ṙôken.  
7Lökten ngam tameūch nö öt tö rēhĕn, öt tö rēhĕn ngam ṙamös; höng ngam 
Tēv, ngam kamëtö ṙôken.  
8Tö hĕng nan töm tameūch töm ṙamös inrē; kö teūngen pöri min tö 
raneushöre, sā ngam la-enre.  
9Pò ih tö la-evṙen hamòlṙen ngam Tēv: yī-ö yin panô-òṅ ngam Tēv, patī ngam 
Tēv.  
10Sā ngam in chu, sā tö-akaha chin ngaich mamānö, ṙamātö chūök rööntö 
machööḵlö, ngaich tahëng tak öp mamānhöl nö i kui e. Kö haṙēmngenre pöri 
yēḵ tö tīre nö mānhöl nö i kui e.  
11Tön öt tarīku tö kô nö ṙātö chūök rööntö machööḵlö nö tahëng tö ngam tö 
ngaich nö ṙātu: ang Yēsū Krsitū.  
12Yĕn tarīku pöri mamānlö humlum, rupīö, tö pōi ṙāi ihong, savaich, afō, 
kaṙālö, vòhtit, nö i kui ngam chūök rööntö machööḵlö;  
13Kö hameuktu nup min la-en ngòh tö hĕng tak tarik; pò ngam sakamö min 
nö ve-eny e, pò e nö, hameuktu tö ngam tameūyö, ngaich ngam tameūyö min 
nö angū-ö kamlah vinī-il la-en ngòh tö hĕng tak.  
14Yĕn köp ngam la-en ngam tarik nö i chūök tī ò nö mānlö e, teūngen min 
anga-aṅ tö raneushö.  
15Yē ap la-en ngam tarik pöri min nö ṙāpngö, ngaich yëḵngen min anga-aṅ: 
hayöökaṙen pöri min anga-aṅ; nö höng sā tölöklen tö kūö tameūyö.  
16Öt akahalōn öi yī-ö, tö yīö töhet chūök ngam Tēv, ngaich ngam Töhet 
Fanöinylö ngam Tēv nö i yöng in yīö?  

17Yĕn tarīku pumyāingö ngam töhet chūök ngam Tēv, piyāingen ò min ngam 
Tēv; pò ngam töhet chūök ngam Tēv nö töhet; öi yī-ö kòl.  
18Un tarīku yēḵ mahachīlöre. Yĕn tarīku in yīö tö akaha tö lōnre, nö ing 
panam, hökngen ò yēḵ nö vīngöre nö tökulō-ov, hòn vīngöre anga-aṅ nö 
akaha.  
19Pò ngam mikah ngih panam nö kumlō-ov nö im Tēv. Pò e nö ngö 
kinūichngö, Ngam kamë vē tö-akaha nö ip huneū-en cha.  
20Hēk ngö inrē, Akahalōn an ngam Mā tö nup chanöh ellōn tö akaha, tö u 
nöng chanök alaha.  
21Lökten un hĕng tak tö i tarik ineū-euṅ. Tön ṙòkhöre nun nö yī-ö; 
22Yĕn pòrô nö Pôl hēk Apòlös, hēk Kīfas, hēk ngih panam, hēk nômö, hēk 
kinpaha, hēk nup tö ṙònghöichṙen töngamuh, hēk nup tö mòkngöre nö yih; 
ṙòkhöre nö yī-ö;  
23Ngaich in Kristū yī-ö, aṅ im Tēv ang Kristū.  

1 Kòrin 4 

Yip Tanīnöṙô Kristū 

1Sā mameukṙen Kristū in yēḵ ihö, tö lōn tarik, ane inrē yōm nup tötmikahkūö 
aṅ im Tēv.  
2Hēk hōtu yin vē yōm nö tötmichūṙen.  
3In chu pöri angū-ö nö töng rumhëichyen, öich kahòkkaṙen tö yīö, hēk im 
inkaha aṅ i tarik. Hö-ö, rö-ö chin chū-ö rēhĕn akahare;  
4Pò chu öt akahaiṙen tö mi-in re; rö-ö pöri chū-ö lökten in e öich öt fāluṙen. 
Ngam Mā Tēv pöri ma-akaha chu.  
5Lökten un akahavö urēhĕkūö ngam ṙētak: hanöng saha yanihihh ngam Mā; 
ngam kamënyö nup tö hayunngöre min el sinngūlö, nö im hanātö; ngaich 
hameuktö nup löktö lōn tarik. Ngaich ṙòkhöre min kö teūngen tö i neū-euṅre 
tö aṅ im Tēv.  

6Kahōlö, inchōḵoṙô nun anū-ö, nö in ai, ai Apòlös, tö pòkūö yīö; hòṅ yīö in ai 
haköp, hòṅ yīö öt havāngngöre röön tö nup tö kūchi; hòṅ yīö öt eū ngam tö 
hĕng tak nö lā-al ngam tahëng.  
7Achīö ṙöng ap vamī-i meh harīkngöre? Asuh ap inrē in meh ap töt taneūngen 
meh? Yē meh pöri ngaich teūngen, kūöyòh öm eū-eure, öm sāre yē meh öt 
teūngen tö e? 
8Ngaich yin tööḵlö, ngaich yin kôlò, ngaich yin hayöng öt īnu tö ih: hôṅ, 
hōten yīö chin hayöng, hòṅ ih īhö inrē hol yīö hayöng.  
9Pò ngam Tēv tö lōn chu nö vīten ai tanīnöṙô, unôich tö taṙòkhöre, sā tarik tö 
kumpaha nö im kinpaha: pò ih vītu nyam mat ngih panam, ma-ahānga, tarik 
inrē. 
10Kulō-ov in tö pòkūö Kristū, akaha pöri yī-ö in Kristū; öt kalēḵ-en ihö, 
kalĕḵen pöri yī-ö; ineū-euṅvö yī-ö, minṙēngu pöri ihö.  
11Ing töngamuh tal pòrô, öi hĕnghöre kapahare, haṙehenômö, chumlal, 
kisōlö; öt kamngu inrē, tö chūökṙenre;  
12Harëtöre ihö la-evṙen aṅtītö në kuntīre: öt lēka elnang, ngaich hakôlò ihö; 
öt hakôlöngṙô, hökngenre ihö; hachōchi fālen, ve-elkui ihö;  
13Vītu in öi sin-òkkūö ngih panam, tö sōḵovö i tökeuheūttöre, söl ing 
töngamuh.  
14Rö-ö chin kūichtö në sumrōngngökūö yīö, mikahten yīö pöri, sāre tö 
hanāngenre kūönre.  
15Pò yīö öre pòrô söm köṅny mahaköpti in Kristū, sön yī-ö öt ṙōltak yöng: pò 
chu hakūönten yīö in Kristū Yēsū lökten im tölöök inhānga.  
16Lökten chin ve-ekūö yīö asīntöre yin yēḵ in chu.  
17Angū-ö an lökten chu tīnten Timòtī nö in yīö, ap hanāngen chu, tökô-en 
inrē nö kūön nö im Mā Tēv, anga-aṅ ap min famëlen yīö, tö nup talöökö chu 
mi-in Kristū, sā ṙô chu haköptö māṅ keuheūtngöre chūök.  
18Rīkre yip mahakeūṙöre töngamuh, nö sāre öre yē chu öt yih in yīö.  

19Yih chin min in yīö öt ṙôktörevö, yē lōn ngam Mā Tēv; ngaich akahalōn 
chū-ö min, rö-ö nö ngam ṙô yip mahakeūṙöre, tön ngam minhôiṅyö pöri.  
20Pò ngam pūlngö ngam Tēv nö öt höng i ṙô, im minhôiṅyö pöri.  
21Suh ap lōn yīö? Kumtö chinökṙen öich kòh, i hanāngenlōn ṙöng, inyāichngö 
ellōn inrē?  

1 Kòrin 5 

Ötlanöökö Nö El Ngam Māṅ 

1Kônyi ineūka an ngam chinô-òṅ kānö nö in yīö, öt ngatī aṅ in yin vē Tahëng 
mihëṅṙö nö rēhĕn tö chinô-òṅkānö, sā ap tö hĕng tak tö pīhö tö pihö yöngre 
in yīö.  
2Ngaich yī-ö hakeūṙöre, öi öt sòk öre haṙivlōn, hòṅ ap tö ngatī la-en nö kē-
ĕyö nö ṙā-ang in yīö.  
3Tön kô-òngrit chin rö-ö ing alaha, ha-ëheten pöri im ma-alaha, ngaich sā 
mu-umuh chū-ö kahòkken ò, ap töngati la-en,  
4I mine-eny ngam Mā hī Yēsū, hamūltöre yī-ö, ngaich ngam ma-alaha chu, nö 
holtö minhôiṅyö ngam Mā hī Yēsū.  
5Nö kētö töngatī nö in Sātān; nö halëli ngam alaha, hòṅ ngam ma-alaha nö 
yöölen im sakāmö ngam Mā Yēsū,  
6Tö chōich an ngam ineū-euṅ nö in yīö. Öt akahalōn öi tö ngam tö 
rahëichyen inföhlö, nö keuheūtlörekūö töm tö hĕng mumūlö nö föhlö?  
7Halööklö ngam höteh tö föhlö, hòṅ yīö sā yīö tufömngöre mumūlö, sā yīö 
ngaich töt aföhlöng. Pòn ngaich ngam paska hī nö kētu, ang Kristū;  
8Lökten ta-a töi paratīn, rö-ö nö holtö höteh tö-aföhlöng ròti, öt rēhĕn nö 
holtö ngam töaföhlöng sunrīkhö, ötlanöökö inrē; holtö ngam töhet pöri 
tötaföhlöng ròtī, töt innyatkö elmat, kanô-en inrē.  
9I mat ngih līpöre tī chin kūich, nö löö in yīö, öi uh hanôl yip chamô-òṅkānö;  

10Rö-ö nö ṙòkngöre yip chamô-òṅ ngih panam, hēk yip yamikhanga, yip 
kamil inrē, hēk yip vame-ekūö insātēv inrē; tön tö hòṅ ṙāngö ngih panam in 
yĕi ngatī.  
11Ngaich pöri chū-ö töngamuh kūichhöti, in yīö, öi uh hanôl, yĕn tarīkuvö 
chamô-òṅkānö öp tö minënyu nö ngaich nö kisānö, yamikhanga, vame-ekūö 
insātēv, töt lamëkôre, mihiyōi-aṅ, hēk kamil; un nyā nö holkūö töngatī.  
12Suh lökten ṙöng öich chū-ö, kahòkken yip aṅ lā-uk? Röh öi yī-ö kahòkken 
yip me-ël?  
13Ngam Tēv an min kamhòkken cha yip lā-uk. Kēḵ ngö ap tötlöök yin tarik nö 
ṙā-ang in yīö.  

1 Kòrin 6 

Kinṙòkken Ngòh Kristīön Tarik 

1Öt pa-ekūö öyih, öi chuh im kinṙôka, i kūö ngam tömichūṙen, yē yīö lā-alkūö 
höö, ngaich rö-ö öi i kūö yip töhet?  
2Hēk, öt akahalōn öyih tö yip töhet min nö kahòkken ngih panam? Ngaich yē 
ngih panam nö kahòkkaṙen tö yīö, ngaich öt kanô-òṅvö hòng yī-ö kahòkken 
törahëchyen?  
3Öt akahalōn öyih tö hī min kahòkken ma-ahānga? Röh öng angū-ö nö möthë 
tö nup aṅ ngih nômö?  
4Yē yīö kahòkkuvöṙen tö nup aṅ ngih nômö, ngaich ha-ūichlö yip töt aṅ ngih 
māṅ hòng yī-ö nö kahôka?  
5Ṙô chu ön ngih hōten yīö sirōngkūö. Kôhòng nö ngatī, nö öt hĕng tak tö-
akaha tarik in yīö; öp tökô nö halöök holre,  
6Ngaich pöri höng holre nyöre öi chuh im kinṙôka, i kūö yip töt ṙamātö 
ellōnre angū-ö inrē?  
7Hö-ö, ha-ehangen an ngaich nö hanāten nö in yīö, öi kö lā-al im kinṙôka. 
Sitih öt hökngenre lahëḵ hayeḵe? Sitih öt hökngenre lahëḵ hachīlö?  
8Hö-ö, pò yīö, yī-ö inrē chōich, hachīl holre inrē.  

9Öt akahalōn öyih, tö vē tömichūṙen min nö öt amīnuvö tö ngam pūlngö 
ngam Tēv? Un nyātölōn; öt rēhĕn chamô-òṅkānö; vame-ekūö insātēv, ma-
asĕhha, kumkantöre, chamô-òṅ kikōnyö.  
10Mu-ulāiya, yamikhanga, mihiyōi, töt lamëkôre, öt rēhĕn kamil min nö 
amīnu tö ngam pūlngö ngam Tēv.  
11Ngatī yip misī rēvre in yīö: ngaich pöri yī-ö söichö, ngaich pöri yī-ö 
ahetlöngö, ngaich pöri yīö halööklöngö i mine-eny ngam Mā Yēsū Kristū, im 
Töhet Fanöinylö ngam Tēv hī inrē.  

Kētö Ngam Alāhare Man Nö Kanòlô Ngam Tēv 

12Ṙòkhöre nun nö kanahngen nö in chu; öt ṙòkhöre pöri nö löök. Ṙòkhöre 
nun nö kanahngen nö in chu; sōḵ pöri chū-ö kētöre elkatòh u.  
13Nya-aṅkūö, kūö ngam aich, ngaich ngam aich kūö ngam nya-aṅkūö; ngam 
Tēv pöri min kamëtö ranö-ö e nyöre tö u. Rö-ö pöri ngam alaha nö kūö ngam 
chinô-òṅ kānö, tön kūö ngam Mā Tēv; ngaich ngam Tēv kūö ngam alaha. 
14Ngaich ngam Tēv nö hĕnghöre hachohlö ngam Mā, ngaich hachohlen hī 
min lökten im minhôiṅyö Ò.  
15Öt akahalōn öyih tö minë alahare nö tūmö alaha Kristū? Kô-òren öich 
kēḵngö në tūmö alaha Kristū, ngaich vītö u nö tūmö alaha mi-inyihköre 
kikānö? Sōtu an tö ngam Tēv.  
16Hēk öt akahalōn öyih tö ngòh tö hamūltu nö im mi-inyihköre kikānö nö 
hēngö alaha? Pòn ngö ṙô anga-aṅ, Hēngö alaha nan minā tö nët tak,  
17Ngam tö hamūltu pöri nö i ngam Mā Tēv, hĕng nö im ma-alaha.  
18Ṙūöngöre töm chinô-òṅkānö. Ṙòkhöre nun në tökööl kahëken ngòh tarik nö 
lā-uk ngam alaha; ngòh chamô-òṅkānö pöri köölö fālen nö im alahare.  
19Hēk, öt akahalōn öyih tö ngam alaha yīö nö töhet chūök ngam Töhet 
Fanöiylö ngam mi-in yīö, ngam in yīö ngaich aṅ im Tēv?  
20Rö-ö yin yī-ö rehre töre: pò yīö ṙāyu havaha; lökten eū ngam Tēv im 
alahare.  

1 Kòrin 7 

Intönö I Alaha Ngam Pinīhö 

1I inlahen nup kahūich yīö; tölöök an, yē ngòh tarik nö öt lūölkö kikānö. 
2Kūö ngam chinô-òṅ kānö pöri, hökngen ngam tarik nö pihövö, hökngen 
ngam kikānö inrē nö pihövö.  
3Höngen ngam kikōnyö nö kētö nup lamöö im pihöre.  
4Öt kanô-òṅvö an ngam kikānö nö kanahnguṙen töm alahare, höng ngam 
pihö ò: ngatī ngam kikōnyö öt kanô-òṅvö nö kanahnguṙen töm alahare, höng 
ngam pihö ò.  
5Uh yih hachīlö höö, höng yē e nö hanô-òṅlōn, nöng rahëichhangkūö, hòṅ yīö 
kētöre im vine-ekūötēv, ngaich hēk mūl, hòṅ ngam Sātān nö kalaha yīö kūö 
ngam töt maninngenlōn yīö.  
6Ṙô chu pöri angū-ö halöngten, öt chöngö.  
7Hōtö tarik chin ri nö ṙòkhöre nö sā chu. Kö inlōntöre pöri tarik tö aṅ im Tēv, 
ngö inlaha ngam töhĕng tak ngö aṅ inlaha ngam tahëng.  
8Ngö ṙô pöri chū-ö tö yip töt pihövö, tafīösi inrē kikānö; Tölöök an nö in cha 
yē cha nöng ngöh nö sā chu.  
9Yē cha pöri nö ötmaninngenlōn hökngen cha nö hapihö: ĕhten an ngam 
pinihö tö ngam tö hū lōn.  
10Kētö chöngö pöri chū-ö i yip tö ngaich nö pihövö, öt chū-ö, tön ngam Mā 
Tēv. Tö ngam inpihö kikānö nö un ṙāngö ngam pihöre,  
11(Yē ò pöri nö ṙā-anga, hökngen ò nöngngöh un pihövö, hēk hönglūk nö 
halāmöre töm pihö ò;) ngam inpihö, kikōnyö inrē un ṙāngö ngam pihöre.  
12Ngö ṙô pöri chū-ö i yip tahëng, öt ngam Mā Tēv; yĕn hĕng tak öp mak-alaha 
kikōnyö, tö pihövö tö töt ṙamātö ellōnre, ngaich hōḵ nö iyöng in ò, un ṙā-ayö 
ngam kikānö tö ò.  
13Ngam kikānö tö pihövö tö töt ṙamātö ellōnre, ngaich hōḵ nö iyöng in ò, un 
ṙā-ayö ngam kikōnyö tö ò.  

14Pò ngam töt ṙamātö ellōnre inpihö kikōnyö, nö ahetlöngö nö im inpihö 
kikānö, ane inrē ngam töt ṙamātö ellōnre inpihö kikānö nö ahetlöngö nö im 
makalaha kikōnyö: töt het sin më kūön nā: ngaich pöri cha-a töngamuh nö 
het.  
15Yē ngam töt ṙamātö ellōn nö kiröönngöre, hökngörit ò; i töngatī an ngam 
makalaha, ngam kikānö makahala inrē nö öt elkatòh inkövö: havëtu pöri ayī-
ö im kumchikṙen tö ngam Tēv.  
16Sitih mikahlōn ṙöng öm me-eṅ, Ō inpihö kikānö töre yē meh kô hayööken 
ngam pihöre? Hēk, sitih mikahlōn öm me-eṅ, Ō inpihö kikōnyö, töre yē meh 
kô hayööken ngam pihöre?  

Ngatī Inlāha Sā Invëḵkö Meh Töm Tēv 

17Höng sā tī ngam Mā Tēv nö katöl tö hĕng tak tarik, sā invëkö ngòh tö hĕng 
tak tö ngam Tēv, lökten hökngen ò nö lök in e. Hōḵtö töngatī chin i në Māṅ 
nö ṙòkhöre.  
18Tö tunyīnyi hòng ngaich nö havëtu? Hökngen ò un vīngöre nö töt tunyīnyi 
ngaich hòng töt tunyīnyi nö havëtu? Hökngen ò un tunyīnyi.  
19Rö-ö an ngam tunnyinyngö, rö-ö inrē ngam töt tunnyinyngö höng ngam 
inköpö minë chöngö ngam Tēv.  
20Hökngen ngòh tarik nö haköpngö inlahare tö invëkö re.  
21Tö hakövö hòng me-eṅ hē meh havëtu? Un afēken e: yē meh pöri kô 
ṙānyöre, haṙönö e.  
22Pò ngòh anga-aṅ töhakövö tö invëtöre nö im Mā, ngaich töt hakövö nö im 
Mā: ngatī ngam töt hakövö tö invëtöre, töhakövö nö in Kristū.  
23Tö ṙāyu yin ngaich havaha; un vītöre nö tö hakövö tö tarik.  
24Kahōlö, hökngen ngòh tarik nö haköpngöre nö im Tēv, nö kö ip invëköre.  

Intönö I Töt Pīhövö Tafīösi Inrē 

25Öt aṅhaṅv-in chin tö chöngö aṅ im Tēv, i inlahen yip tötchô-òv rēlö: kē-
ĕkūö yīö pöri töng lōnre, sā öp tö hĕng tak tökô-en tö teūngen tö inlōnti aṅ 
im Tēv.  
26Lökten an nö tölöök tölōn chu, tö kūö ngih kanihngen töngamuh: löök an 
ngam tarik nö höng sāre.  
27Haköpi ömeh im pihöre? Un lukkenre nö hòṅ luhlöngkūö. Töt pihövö 
ömeh? Un lukkenre tö pihöre.  
28Yē meh pöri hapihö, öt köölö fālen me-eṅ; yē ngòh töt chô-òv rēlö nö 
hapihö, öt köölö fālen anga-aṅ. Kihngen pöri min vē töngati nö im alaha: hòṅ 
ṙalen yīö chin.  
29Kahōlö, ngih pöri ṙô chu, cheūta ön ngih ṙētak, töngamuhöten, yip tö 
pihövö, nöng sā töt pihövö.  
30Yip pameuiny, nöng sā töt pameuiny; yip tö ṙāmölōn inrē nöng sā töt 
ṙāmölōn; yip mahavah nöng sā töt īnu; 
31Ane inrē yip kamëtö aṅ ngih panam, sā töt tööḵ-önglōn: pò ngam fehe ngih 
panam nö chuhngöre.  
32Hōten yīö pöri chū-ö öt īnu tö piṙūtköre. Ngòh kikōnyö, töt pihövö, piṙūtkö 
nup aṅ im Mā, öp inlaha ò nö haṙamlōn ngam Mā:  
33Ngòh kikōnyö tö pihövö, piṙūtkö nup aṅ ngih panam, öp inlahen ò nö 
haṙamlōn ngam pihöre.  
34Harīkngöre an ngam tö pihöv kikānö tö ngam töt chô-òv rēlö. Ngam kikānö 
töt pihöv, piṙūtkö nup aṅ im Mā, pò ò nö hòṅ het nö im alaha im ma-alaha 
inrē: ngòh kikānö pöri tö pihöv, piṙūtkö nup aṅ ngih panam, öp inlahen ò nö 
haṙamlōn ngam pihöre.  
35Ṙô tö ngih chin nö inkôlò yīö, rö-ö nö inkeunlö nup tö tanāhen in yīö, 
ṙūöhlen yīö pöri im tölöök ane inrē laklö ngam töt hanrēven manūlö yīö im 
Mā.  

36Yĕn hĕng tak öp töt lēnen inlahen tö lōn re nö ip mikahngö ò rēlö, yĕn hū 
ap kuilōn ò, nö hòṅ lōnu, hökngen ò nö asā öp tölöök lōn ò: hökngen ò nö 
hapīhö öt tökööl an.  
37Ngòh mahaköpöre pöri nö ellōn re, öt lōnu inrē, lākö pöri ngam kuilōn ò, 
kē-ĕ e nö ellōn re, haköp ngam kikānö nö mikahang ò, vāyen min anga-aṅ.  
38Pò ò ngam töhapīhö töm kikānö mikahngö re nö vāyen; mööḵhë lanööken 
pöri ngòh lamakngö pinīhö.  
39Sa rô-òtö nômö ngam kikōnyö an ngam kikānö nö köp nö im pihöre; yē 
ngam kikōnyö pöri nö kapah, kô-òren ngam kikānö nö hapīhö töp lōnre; höng 
im Mā pöri.  
40Mötlö kumchikṙen anri yē ò nö sāre nö höngngöh, sā ngam lōn chu: 
aṅhaṅv-in chin tölōnre inrē tö ngam Töhet Fanöinylö ngam Tēv.  

1 Kòrin 8 

Intönö I Nyā-aṅkūö Tökētuvö Nö I Insāḵtēv. 

1I inlahen nup tökētu nö i insātēv: akahalōn in töre ṙòkhöre aṅhaṅv-in tö 
mikah. Hakeūṙö an ngam mikah, haruk pöri ngam hanāngenlōn.  
2Yĕn tarīku tö akahalōn tö lōnre, öl anga-aṅ nö akahalōn nö sā mikahlōnre 
öre, 
3Yĕn tarīku pöri tö hāngenlōn töm Tēv, anga-aṅ tö-akaha tö Ò.  
4Lökten, i inlahen nyinā-aṅ nup tökētu nö i insātēv, akahalōn in tö insātēv 
nöng törö-öv nö ing panam, törö-öv inrē tahëng tēv, höng ngam Tēv.  
5Pòn pòrô nup tötēvu invëka, el halīöngö, el tumlat; sā yip tēv nö ṙōltak, 
ṙōltak inrē mā;  
6Sön pöri nöng hĕng ngam Tēv nö in hī, ngam Yöng, löklö in Ò në taṙòkhöre, 
in Ò inrē ayī-ö; hĕng ngam Mā, Yēsū Kristū, lökten në taṙòkhöre, lökten Ò 
ayī-ö inrē.  

7Hö-ö pöri angu-ö mikah nö i taṙòkhöre tarik: höng rēvre pöri tö-ulòhten nö i 
insātēv söl ing töngamuh, nya-aṅvkūö tö tökētu nö i insātēv; ngaich pòn töt 
kalēḵen ap kuilōn cha, ngaich hachōchiyö.  
8Öt kēten hī pöri min ngam nyinā-aṅ nö im Tēv: ötrēhĕn öi ṙūöhngen re yĕi 
öt nyā; ötrēhĕn öi ĕhten yĕi nyā.  
9Haṙēmngenre pöri hòṅ yīö öt lökten ngih, inlöngten, öi kinvē-ĕre yip töt 
kalēḵen.  
10Pò öp tarik mameūkö meh, öm tö-īnu tö mikah, ūichhaka nyā-aṅvkūö el 
chūök insātēv, röh öp kuilōn ò, yē ò nö töt kālēḵ-en, nö ṙūöhlöre nö nyā 
tökētu nö i insātēv?  
11Ngaich pòkūö ngam mikah meh, ngam töt kalēḵen nö öt kôlò, ngam mak 
alaha, tö pô-òvkūö tö Kristū nö kapah. 
12Ngaich ngatī, köölö fālen nö i më mak alaha, hanyahkö ngam kuilōn cha, yē 
e nö töt kalēḵen, köölö fālen yī-ö ngaich in Kristū.  
13Lökten, yē ngam nya-aṅkūö nö pô-òvkūö tö ngam mak alaha chu nö kavē-
ĕre, ngaich chū-ö öt hòṅ kā alaha, hòṅ chu öt pô-òvkūö tö ngam mak alahare 
nö kavē-ĕre.  

1 Kòrin 9 

Kanahngen Hĕnghöre La-en Ngòh Tanīnöṙô 

1Röh öich chū-ö töt hakövö? Röh öich chū-ö tanīnöṙô? Öt meuk ngam Mā hī 
öich, Yēsū? Röh öi yī-ö la-en chu im Mā?  
2Yē chu öt tanīnöṙô i tahëng, lahëḵ pöri rēhĕn in yīö: pò yīö yī-ö, im Mā 
minkahngö chu tanīnöṙô.  
3Angū-ö ön ngih lanaklö chu in cha yip kamlaha chu.  
4Öt huveū-en öi ihö kanahnguṙen nya-aṅvkūö, òk inrē?  
5Öt huveū-en öi īhö kanahnguṙen hachōḵ pihöre tö ṙamātö ellōnre, sā yip 
tahëng tanīnöṙô, yip mëm ngam Mā inrē, Kīfas inrē?  
6Höng chū-ö ṙöng tö Paranapas inrē, tö öt huveū-en kanahnguṙen ṙap la-en?  

7Achīö öp ṙung kumyung töng mameukṙenre nöng kahngenre? Achīö öp ṙung 
tameūich vāin, ngaich rö-ö nö nyā ṙòng ò? Achīö ap ṙung maha-aṅhaṅl nuā 
ngaich rö-ö nö nyā aṅteh?  
8Sā ṙô tarik öchu tö në ṙôre? Hēk, röh öng ngam chöngö inrē nö ngatī ṙô? 
9Pòn ngö kinūichngö nö chöngö Môsös, Uh man nyëk kūö nuā yĕn röönnyö 
sāiny. Kūön minë nuā ang ngam Tēv nö ṙūöt?  
10Hēk, ṙô tö e ṙöng Ang tö pòkūö hī? Hôṅ, pòkūö hī an nö kūichi: pò ngam 
kumköh tumlat nö hōtu nö maneukngöre nö kuköh, ngaich ngam pumtōng nö 
hōtu nöng mameukngöre nö hamòlkūö.  
11Yē ih teūich tö aṅ i töhet in yīö, tö yah öng angū-ö yē ih hamūl nup aṅ in 
yīö aṅ i alaha?  
12Yē yip tahëng nö kô nö kanahnguṙen tö e nö in yīö, röh öi ihö möthë? Rö-ö 
pöri ihö hakeū ngam kanahngen; keun nup yanëḵngenre pöri ihö, hòṅ ih öt 
pô-òvkūö tö sanānngö ngam inhangkö Kristū.  
13Öt akahalōn ṙöng öi tö yip mameukṙen nö i nup töhet, nö nya-aṅvkūö tö 
nup aṅ ngam töhet chūök, ngaich cha-a yip yōm ngam tāhāklö nö kintölu tö 
nup aṅ e?  
14Ngatī ngam Mā nö chöngu tö yip ma-ahangkö ngam tölöök inhānga, nö 
hōtu nö ha-aṅhare nö in e.  
15Öt hēngö kahëken pöri chū-ö tö u: rö-ö chin kūichhöti öich hōtö töngatī nö 
in chu: pò chu öre ĕhten kapah, tö ngam ineū-euṅ chu nöng chanök alaha tö 
tī tarik.  
16Öt ineū-euṅv chin yē chu ahangkö ngam tölöök inhānga; pòn hakeunlöng 
nö in chu nö töt ṙanāngen; tötkôlò chin, yē chu öt ahangkö ngam tölöök 
inhānga.  
17Yē chu kahanglōnre la-evṙen tö ngih, ngaich raneushu chū-ö; yē chu pöri öt 
kanahanglōnre, ngaich höng tökē-ĕvkūö chū-ö tö inyōmö chehen.  

18Asuh ap pökeh raneushö chu? Yē chu ahangkö ngam tölöök inhānga, ngaich 
öt ṙāyu tī chū-ö tö inhangkö ngam tölöök inhānga, hòṅ chu öt hateungngö 
ngam kanahngen im tölöök inhānga.  
19Pò chu pòrô öt inlōm tarik, kētöre pöri chū-ö elkatòh, hakövö tö taṙòkhöre, 
pò chu hòṅ ṙūöhlöre taneūngen.  
20Yahūti chin i yip Yahūti, pò chu hòṅ teūngen tö Yahūti; in cha yip elkatòh 
chöngö, sā me-elkatòh chöngö pò chu hòṅ teūngen tö yip elkatòh chöngö rö-ö 
chū-ö el katòh chöngö;  
21I yip lā-uk ngam chöngö, sā lamā-uk ngam chöngö, pò chu hòṅ teūngen tö 
yip lamā-uk ngam chöngö rö-ö chū-ö la-uk ngam chöngö im Tēv, elkatòh 
ngam chöngö pöri in Kristū.  
22I yip töt kalēḵen, ngaich öt kalēḵen chū-ö, pò chu hòṅ teūngen tö yip töt 
kalēḵen: keuheūttöre mihëṅṙö chin i taṙòkhöre tarik, hòṅ chu lökten in u 
rahëichyen hayööken.  
23Keūheūttöre vahīken chin kūö tölöök inhānga, hòṅ chu tönôlta in e. 
24Öt akahalōn öyih tö cha vē famal nö i insōlö, nö ṙòkhöre röön nö fal; höng 
hĕng tak pöri tö teūngen tö ngam raneushö. Ngatī röön fal, hòṅ yīö teūngen.  
25Vē tarik tö kö kamlahnyöre nö im minyam, nöng ṙūöngten nö i tö 
keuhtūttöre. Asōl yin cha-a, pòn hòṅ teūngen tö töchahū-uyö sapīöv; teūngen 
pöri min ayī-ö, töp töt chahū-uyö.  
26Lökten chin chū-ö ngatī röön fal, öt sā töt akahakūö.  
27Ngatī kisōl, öt höng sā kumsōl kuföt: kisōl ngam alahare pöri chū-ö, ngaich 
kēhöt e nö el inkövö; hòṅ chu öt löknguṙen öich sōḵov chū-ö, tö kinheūṅtenre 
mikahten tahëng.  

1 Kòrin 10 

Sinò-òti I Alaha Insātēv 

1Kahōlö; sōten yīö chin öt akahalōn tö yik muvöhngö hī misī, nö ṙòkhöre nö 
el katòh ök taṙul; ṙòkhöre nö lök elmai;  

2Ngaich ṙòkhöre inrē nö vōkö nö in Môsös, nö el taṙul, el ök mai inrē.  
3Ngaich ṙòkhöre inrē nö nyā nuk aṅ i töhet nya-aṅkūö; ṙòkhöre nö òk aṅ i 
töhet òk:  
4Pò cha nö òk aṅ ik töhet Ihong ök tamömkörit cha; ihong ök anga-aṅ nö 
Kristū.  
5Ṙōltak pöri tö cha yik töt ṙanāmölōn ngam Tēv; ngaich cha-a nö kavāli nö 
elinchōn.  
6Insā nun anū-ö, nö in hī, pò hī sōtu hāngen tö tötlöök, öi sā hanāngen cha 
cha-a.  
7Uh yin rēhĕn vamë-ekūö insātēv, sā yik rīkre tö cha, sā kinūichngö e nö ngö, 
Ūichngöre yin më tarik nö nyā, òk inrē, ngaich choholre nö nyamtô.  
8Uh in rēhĕn chamô-òṅkānö sā yik rīkre tö cha; ngaich yik tö kahuksīön 
michöömö lūöi köṅny tarik nö hĕng sumkam nö kapah.  
9Uh in rēhĕn kalah manöinyö ngam Tēv, sā yik rīkre tö cha; ngaich lëlngö tö 
kūö pēch.  
10Uh yin rēhĕn milöh minuhre, sā yik rīkre tö cha; ngaich halëli tö ngam 
mahalëlhanga.  
11Ngaich nun yih anū-ö nö in cha nö insā; kūchīyö anū-ö inrē, hinôtö hī 
milak, ayī-ö tö ikūyu töp manā-aṅ sakāmö.  
12Lökten hökngen ngòh tököp tölōnre, nö haṙēmngenre, hòn öt fukngö!  
13Öt kinlahavö yin töp tö möthë tö kanô-òṅ tarik. Tökô-en pöri ngam Tēv, 
ngam töt hō nö halöngten yīö, mötlö kinlaha, tö kanô-òṅ yīö; hē ngam 
kinlaha min Anga-aṅ nö vītö talöökö öt kanô-òngvah, hòṅ yīö kalēḵ keūnö e.  
14Kahōlö, lökten ṙuhöngre töm vinë-ekūö insā tēv.  
15Sā ṙôre chin i tö-akaha tarik; ngëichkö minë ṙô chu yin.  
16Ngam kulah inkôlò, ngam hakôlò ih, röh öng nö inmūlkūö im Mahām 
Kristū? Ngam ròtī fahòk ih, röh öng nö inmūlkūö nö im Alaha Kristū?  

17Yĕh meuk, tö hī öi tömaṙôngö, höng hĕng ròtī, hĕng alaha; pò hī 
ṙòkhörekūö tö ngam tö hĕng ròtī!  
18Yĕh meūkö aṅ Israĕl nö tarik: röh aich nö cha-a nyamā nup tökētu 
inmūlkūö el ngam tahāklö?  
19Sitih ṙô öichpökeh? tö kô nup tökētu nö i insātēv, hēk tökô nup insātēv?  
20Nup tökētu pöri tö yip Tahëng mihëṅṙö, kētö u cha-a nö i sī-ö, öt i ngam 
Tēv: ngaich sōten yīö chū-ö hamūlkūöre tö më sī-ö.  
21Ötkô yin òk kūö ngam kulah ngam Mā, ngam kulah më sī-ö inrē: ötkô yin 
holkūö i ngam mīs ngam Mā, i ngam mīs më sī-ö inrē.  
22Harunnyö kumnyahlōn ngam Mā ṙöng öi? Mötlö kumlēk öi ayī-ö tö Ò Anga-
aṅ?  
23Ṙòkhöre nun nö tösā chöngö, öt ṙòkhöre pöri nö löök. Ṙòkhöre nun nö tösā 
chöngö: öt ṙòkhöre pöri nö harukhölö.  
24Un tarīku yēḵ töng chamöh kanahngenre, inkôlò ngam holre pöri.  
25Nya-aṅvkūö tö nup töng inyihka nö i chūök ṙinatnyö likeun, un hatön, 
chööḵöiny tö ngam kuilōn.  
26Tön tumlat ngam mā ön ngih, nup tanööḵlö e inrē.  
27Yĕn hĕng tak tö cha öp töt ṙamātö ellōnre, nö ngöönten yīö i nyina-aṅ, 
ngaich yī-ö hōḵ kiröönngöre; nya-aṅvkūö tö nup töng silôtu nö i kūö yīö, un 
hatön, chööḵöiny tö ngam kuilōn.  
28Yĕn tarīkuvö pöri tö ngö ṙô tö yīö, Tökētu an taheui ngamuh nö i tökētu; un 
nya-aṅvkūö, chööḵnyö tö ngam mameuk, chööḵnyö tö ngam kuilōn inrē.  
29Ngam kuilōn, ṙô chu, rö-ö nö kuilōn meh, tön yip tahëng; kūöyòh ṙöng öng 
ngam kanahngen chu nö uyëka tö kuilōn tahëng.  
30Yē chu hamòl lökten im inlōnti, kūöyòh öich chōchö ineūka, tö kūö e ngam 
ha-öiny tö chu?  

31Lökten yē yīö nya-aṅvkūö òk, hēk nup töng vahīken yīö, vīken u nö ṙòkhöre 
nö kanôlò ngam Tēv.  
32Un kētu löktö sanānngö, un rēhĕn i Yahūti, Krīk, hēk im māṅ ngam Tēv:  
33Sā chu chū-ö inrē haṙamlōn tarik i tö keuheūttöre, öt lukkö kanôlòre, tön 
ngam kanôlò tömaṙôngö, hòṅ cha nö hayöökaṙen.  

1 Kòrin 11 

1Ma-asīnken chu yin yēḵ yī-ö, sā chu chū-ö inrē tö Kristū.  
Kinṙūlö Kuire El Vinë-ekūötēv 

2Eū-eu yīö chin töngamuh, pò yīö afēken chu i tökeuheūttöre, ngaich inrē 
köpötī tö minë fālen, sā kinëtö u tö chu nö in yīö.  
3Hōten yīö pöri chū-ö akahalōn tö Kristū nö kö kui tarik kikōnyö; ane inrē kui 
ngam kikānö ngòh kikōnyö tarik; ane inrē kui Kristū ngam Tēv.  
4Ngòh kikōnyö tarik kamhul kuire yĕn ve-ekūötēv, mikahten inrē, öt miyich 
tö ngam elkuire.  
5Ngòh kikānö pöri töt kamhulkuire yĕn ve-ekūötēv, mikahten inrē, öt miyich 
tö ngam elkuire: hĕng an angū-ö, hĕngren inrē nö sā ò öre yĕn kuhāki.  
6Pò ngam kikānö yĕn öt kahūlö kui, hökngen ò ngaich nö kamööpi: yē e pöri 
nö sinrōngkūö ngam kikānö nö kamööpi, hēk kuhāki, hökngen ò yēḵ nö kui. 
7Kô an ngam kikōnyö nö ötkô nö kahulkuire, pò ò nö uroh, nö insā ngam Tēv, 
ineū-euṅ inrē: ineū-euṅ ngam kikōnyö pöri ngam kikānö.  
8(Pò ngam kikōnyö nö öt aṅ i ngam kikānö: tön ngam kikānö aṅ im kikōnyö:  
9Pòn ötrēhĕn ngam kikōnyö nö vīlöngö, nö chööḵnyö töm kikānö; tön ngam 
kikānö nö tö chööḵnyö tö ngam kikōnyö:) 
10Angū-ö an lökten kikānö nö hòṅ minkahngu tö inyöngö nö i kui ò, kūö ma-
ahānga.  
11(Ötrēhĕn pöri ngam kikānö nö kô nö öt īnu töm kikōnyö, öt kô ngam 
kikōnyö nö öt īnu töm kikānö, nö im Mā,  

12Pòn sā ngam kikānö nö aṅ im tarik, ngatī ngam kikōnyö inrē nö lökten 
ngam kikānö: ṙòkhöre pöri nöng aṅ im Tēv.) 
13Ngëichkö e yin yēḵ yī-ö: tölöök öng angū-ö yē ngam kikānö nö öt kahūlökui 
nö vë-ekūötēv?  
14Röh ön ngam fehe nö haköpten yīö, tö e nö sinrōngkūö ò, yē ngam kikōnyö 
nö marô-òl keūyö?  
15Yē ngam kikānö pöri nö marô-òl keūyö, ngaich ineū-euṅ ò angū-ö: pò ngam 
keūyö ò nö kētu nö kinṙulkui ò.  
16Yĕn tarīku pöri lamā-al kūöre, öt kūyu in tö töngatī, öt rēhĕn ngam māṅ 
ngam Tēv.  

Nyinā-aṅ Ngam Töhet Inmūlkūö 
(Mt 26.26-29; Mk 14.22-25; Lk 22.14-20) 

17Rö-ö chin ha-öinyö yīö, i chu kētö ngih chöngö, in yīö; pò yīö hamūlöre, öt 
ṙanūölen yīö, ṙanūöngen pöri.  
18Ngih ön mu-urĕh; hāngö yīö chin harēvöre, yē yīö öi hamūlöre; ngaich 
haköpö e hö-ö chū-ö,  
19Kô yin inrē īnuvö tö maharēvngöre; hòṅ cha yip töhōḵovö aṅ in yīö nö 
hameuktuvö.  
20Lökten yē yīö hamūlöre, ötkô yī-ö nyā ngam inmūlkūö ngam Mā;  
21Pò yīö mu-urĕh tökūöre nyā tö ngam tahëng; ngaich hĕng taka ngam 
tökapahre, ngaich hiyōi ngam tahëng taka.  
22Sitih? Öt patī-ivö öyih tö chūökre nyā, òk inrē? Hòṅ hayëḵngen vē māṅ 
ngam Tēv öyih? Ngaich sumrōngngökūö cha vē töt nyamā? Sitih ṙô öich min 
tö yīö? Ha-öinyö yīö öich in e? Hö-ö chin ha-öinyö yīö.  
23Pòn taneūngen chu nö aṅ im Mā, ngam kahëtö chu inrē in yīö, inlahen 
ngam Mā Yēsū, ik hatööm kine-eṅ Ò, nö kē ròtī.  
24Keuheūthëṙô anga-aṅ, nö ha-öiny ngam Tēv; ngaich fôkö e, ngaich ngö ṙô, 
Alaha Chu ön ngih, ngam pòkūö yīö: ngatī tī pöichö inköpkö lōn yīö tö Chu.  

25Ngatī tī inrē Anga-aṅ tök kulah, tö kinheūṅten nyina-aṅ, nö ngö ṙô, 
Tufömngöre ön ngih aṅ ngih kulah kinlēḵngô i mahām chu. Ngatī tī pöichö, i 
tumheuh yīö ôkö e, inköpkö lōn yīö tö chu.  
26Pòn i tumheuh yīö nyā ngam ròtī, òk ngam aṅ ngam kulah inrē, hameuktö 
ngam kinpaha ngam Mā yī-ö, hanöngö saha yanihihh ò.  
27Yē ngòh nyamā ngam ròtī, òk aṅ ngam kulah ngam Mā, nö öt milēḵṙen, 
köölö fālen anga-aṅ ngaich nö im Alaha Mahām ngam Mā inrē.  
28Hökngen ngòh tarik pöri nö hatönköre; ngaich möl pöchö nö nyā ngam ròtī, 
òk aṅ ngam kulah inrē.  
29Pò ò anga-aṅ nyamā, òk inrē, nyā, òk öt inkôlòre inrē, yē ò nö ötakah ngam 
Alaha ngam Mā.  
30Angū-ö an lökngen yip töpōyen in yīö, töt kalēḵ alaha, vahavö inrē, röön öt 
pōyen tökapah inrē.  
31Yē hī pöri akahare, ngaich öt kahòkkaṙen ayī-ö min.  
32Yē hī pöri töngamuh kahòkkaṙen, chöken ayī-ö tö ngam Mā: hòṅ hī öt im öt 
inkôlò anòngngen ngih panam.  
33Kahōlö, yē yīö hamūlöre nyā, hökken höö.  
34Yĕn hĕn tak öp tökapahare, hökngen ò nö nyā nö i patī, hòṅ ngam inmūlö 
yīö, nö öt kamëtö öt inkôlò yīö. Halēn nup tahëng chin min, yē chu yih.  

1 Kòrin 12 

Inlōnti Aṅ Im Töhet Fanöinylö 

1Kahōlö, sōten yīö chin ötakahalōn tö nup aṅ i töhet.  
2Akahalōn yin, hē yīö misī. Tahëng mihëṅṙö öi hachōḵoyö tö nup tötkô nö ṙô-
òv insātēv, sā ap inchōḵngö yīö.  
3Lökten chin mikahtölōn yīö, tö törö-ö tarik, lamöknyö im Fanöinylö ngam 
Tēv ṙô, nö ngö ṙô, Töt kôlò an Yēsū. Rö-öv inrē tarik tö kô nö ngö ṙô, Mā an 
Yēsū, höng lökten im Töhet Fanöinylö.  

4Ṙōlkangen nup inlōnti, höng Anga-aṅ Fanöinylö.  
5Ṙōlkangen nup mineukṙen, höng Anga-aṅ Mā.  
6Ṙōlkangen nup la-en inrē; höng Anga-aṅ Tēv, ngam töla-evṙen nö i 
tökeuheūttöre.  
7Kö kahëng tak pöri tö kē-ĕvkūö tö inmeukti aṅ im Fanöinylö, nö kanôlò 
taṙòkhöre.  
8Hĕng taka ngam tökē-ĕvkūö, lökten im Fanöinylö, tö ṙô tö-akaha, im tahëng 
taka, ṙô mikah, höng Anga-aṅ Fanöinylö;  
9Im tahëng taka, mikah, höng Anga-aṅ Fanöinylö; im tahëng, kanô-òṅ 
tölöökentī tö invah, höng hĕng ngam Fanöinylö;  
10Im tahëng taka, minhôiṅyö i pinngangkūö; im tahëng taka minkahten; im 
tahëng taka, inkaha ma-alaha; im tahëng taka, huneū-euṅ ṙô tö tahëng ëlô; 
im tahëng taka vine-eny ëlô.  
11Ṙòkhöre pöri anū-ö, nö la-en ngam tö hĕng Fanöinylö, kö kahĕng tak 
katölhökūö Anga-aṅ, sā lōn Ò.  

Hēngö Alaha, Ṙōlö Mupākö 

12Pòn sā ngam alaha nöng hĕng, ṙōlö tūmö inrē, ngaich ṙòkhöre nö tūmö 
ngam alaha, nö ṙōl, höng hĕng ngam alaha; ngatī Kristū inrē.  
13Pò hī im tö hĕng Fanöinylö ṙòkhöre vōkö im tö hĕng alaha, yĕn pòrô nö 
Yahūti hēk Krīk, yĕn pòrô nö töhakövö hēk töt hakövö; ngaich ṙòkhöre vītu 
òk aṅ im tö hĕng Fanöinylö.  
14Pòn ngam alaha nö öt höng hĕng, tön ṙōl.  
15Yē ngam kalröön nö ngö ṙô, Kūö chu öt kël, hö-ö chin aṅ im alaha; rö-ö an 
lökten nö öt aṅ im alaha.  
16Yē ngam nang inrē nö ngö ṙô, Kūö chu öt mat, hö-ö chin aṅ im alaha; rö-ö 
an lökten nö öt aṅ im alaha.  
17Yĕn ṙòkhöre öre ngam alaha nöng mat; isuh öre hināngö? Yĕn ṙòkhöre nöng 
hināngö; isuh öre tinôngö?  

18Ngaich pöri ngam Tēv nö vītö minë tūmö alaha nö kö hĕng nö im alaha, 
nöng sā lōn Ò.  
19Ngaich yē u öre nö ṙòkhöre nö tūmö alaha nöng hĕng, isuh öre ngam alaha?  
20Ngaich pöri yih anū-ö nö ṙōl nö tūmö alaha, ngaich höng hĕng nö alaha.  
21Öt kô ngam mat nö ngö ṙô tö ngam kël, Sōḵ chin tö meh; hēk öt kò ngam 
kui nö ngö ṙô tö minë kalröön, Sōḵ chin tö nā.  
22Hö-ö, mötlö nup nö öt ṙanāngen, nup tūmö alaha, nup töt kalēḵen tö lōn hī.  
23Anū-ö ṙung alaha tö höḵangen kanôlò tö lōn hī, ngaich pōyen tī ayī-ö tö 
ineū-euṅ u; ngaich nup töchōich in hī, nö mötlö lanöökö:  
24Rö-ö pöri nup tölöök in hī nö halöökö: kalūöchö pöri ngam alaha nö mūl tö 
ngam Tēv, pōyen kinëtö kanôlò ngam tö hāṅten;  
25Hòṅ öt inrēvngörevö nö imalaha kö haṙūötken höö pöri minë tūmö alaha.  
26Yĕn pòrô nö hĕng ngam tūmö alaha nö chök, ṙòkhöre ngaich minë tūmö 
alaha nö hol e nö chök; hĕng ngam tö eū-eu, ṙòkhöre ngaich minë tūmö alaha 
nö ṙāmölōn nö hol e.  
27Tūmö alaha Kristū yin yī-ö; kö tūmö alaha ò.  
28Ngaich vī-il ngam Tēv nö im māṅ, raneh, tanīnöṙô, innëtö, pròfĕt, linūöyö, 
mahaköphöti, hēk minhôiṅyö la-en, hēk, inlöök invah, hinòlṙen inyöngö, 
tumkangen litāk. 
29Ṙòkhöre hòng nö tanīnöṙô? Ṙòkhöre hòng nö pròfĕt? Ṙòkhöre hòng nö töla-
evṙen tö minhôiṅyö la-en?  
30Ṙòkhöre hòng nö īnu tö-inlöök invah? Ṙòkhöre hòng nö ṙôtö tahëng ëlô? 
Ṙòkhöre hòng nö ve-eny manah? 
31Kalēḵĕlōn pöri tö ngam tö ngā-al ṙôkö inlōnti. Hameuktö talöökö ngam tö 
samötlöngö chin in yīö.  

1 Kòrin 13 

Hanāngenlōn 

1Yē chu öre huveū-euṙô tö ëlô taṙòkhöre tarik, ma-ahānga inrē; rö-ö īnu tö 
hanāngenlōn, ngaich chū-ö höng sā töpōitô takōngö, hēk töparānga 
kungkurū.  
2Yē chu öre īnu tö huneū-euṅ ṙôre mikahten; akahakūö inrē tö nup taṙòkhöre 
öt mikahkūö sin, taṙòkhöre inkaha inrē; ane inrē yē chu īnuvö tö taṙòkhöre 
mikah, ngaich öre öich kēngö rôngö; öt īnu pöri tö hanā-ngenlōn, höng töng 
rö-ö chū-ö.  
3Yē chu öre keuheūttö inlānenre öich ha-aṅhaṅl yāich. Yē chu öre hökngen 
ngih alahare nö föngi; öt īnuvö pöri tö hanāngenlōn, öt kôlò chū-ö tö kūö e.  
4Tömarô-òten manöiyö an ngam hanāngenlōn; tö aheuk inrē; öt 
tökumnyahaṅv elmat an ngam hanāngenlōn; öt ameū-euṅre an ngam 
hanāngenlōn; öt hakeūṙöre;  
5Öt siṙakngenre an; öt chöh kanôlòre an; öt harunnyö lanīnöre an; öt afēken 
inyëḵngenre an.  
6Öt ṙāmölōn nö i tötlöök; ṙāmölōn pöri nö i tökô-en.  
7Ṙap tökeuheūttöre; öt ranöingulōn i tökeuheūttöre; meūkkö tökeūttöre: 
pītnyöre i tökeuheūttöre.  
8Öt chanūhuvṙen an ngam hanāngenlōn. Chuhngöre pöri min në minkahten; 
ṙāngöre në ëlô; chuhngöre min ngam inkaha.  
9Pò hī höng hĕng lā mikahlōn, ngaich hĕng lā ṙô mikahaten.  
10Hē yanihihh ngam töteung pöri, ngaich chuhngöre min ngam tö hĕng lā.  
11Hē chu misī nyīö, sā lōn nyīö chū-ö; ngaich yih chū-ö, pōyö töngamuh, 
ngaich ṙāngö nuk inlahen nyīö chū-ö.  
12Höng paṙūöyamat in töngamuh ngëichkö kūöre i tö-ayānga: havööhen 
höökūö pöri min môkö ayī-ö. Hĕng lā mikahkūö chin töngamuh; môkö pöri 
min chū-ö akahakūö takô, sā inkaha chu.  
13Töngamuh pöri nö ngöhöre yēḵ ngam mikah, mineūka, hanāngenlōn, anū-ö 
tölūö; ngam hanāngenlōn pöri tö möthë tö u.  

1 Kòrin 14 

Tö-ōtngöre Inlōnti Aṅ Im Töhet Fanöimylö 

1Tömkö ngam hanāngenlōn; kalēḵĕlōn pöri tö inlōnti aṅ i töhet, möthë hòṅ 
yīö mikahten.  
2Pò ngòh tö ṙô tö tahëng ëlô nö öt ve-ekūö tarik, höng ngam Tēv: pòn öt 
tarīku tö akaha-elnang; ṙô tö nup öt mikahkūö pöri anga-aṅ nö im ma-alaha.  
3Ngòh mumkahten pöri, ṙô tö inruk nö i tarik, inngëkö, inṙamlōn inrē.  
4Anga-aṅ ngòh tö ṙô tö tahëng ëlô höng harūköre; ngam mumkahten pöri, 
haruk ngam māṅ.  
5Ṙòkhöre lōn chin tö yīö ṙôtö tahëng ëlô, möthë pöri tö yīö mikahten: pōyö 
an ngam mumkahten tö ngam tö ṙô tö tahëng ëlô, höng vënyö manah anga-
aṅ, hòṅ ngam māṅ nö teūngen tö inrukre.  
6Kahōlö, yē chu pöri töngamuh yih in yīö, ṙô tö tahëng ëlô, asuh ap kanôlò 
yīö tö tī chu, yē chu öt ṙô-òv lökten i inmeukti, hēk mikah, hēk minkahten, 
hēk inköphöti?  
7Pòrô nup töt unhômu ṙung, ngaich nöng ṙô-òv, fanöö, hēk ranöng, yē u nö öt 
kö i ëlôre ṙô nö ip pööinyṙôre, sitih inkaha öp min yĕn töfööṙö, hēk röngö.  
8Pò ngam fanöö öre nö öt lēnö ṙô, ngaich achīö öre mahalēnöre nö im 
kinyūngö?  
9Ngatī inrē yī-ö, yē yīö öt ṙô tö tölööṙen inkaha ṙô, sitih inkaha öng öre ngam 
töṙônyu? Höng ve-ekūö kuföt yin yih min ngaich.  
10Ṙōlkangen nup ëlô ing panam, öt hĕng töt minkahngu.  
11Yē chu öt akaha elnang tö manah nup ṙô, ngaich chū-ö im tö ṙô-òv höng sā 
aṅ el inchōn, ngaich ngam tö ṙô-òv inrē nöng sā aṅ el inchōn nö in chu.  
12Ngatī inrē yī-ö kalēḵĕlōn tö aṅ i töhet inlōnti, lūka yin hòṅ yīö pōyen aṅ in 
tö inruk ngam māṅ.  
13Lökten hökngen ò ngòh tö ṙô tö tahëng ëlô nö vë-ekūötēv, hòṅ ò nö ve-eny 
manah.  

14Yē chu vë-ekūötēv ṙô tö tahëng ëlô, ngam ma-alaha chu vamë-ekūötēv, öt 
ṙôngu pöri ngam mikah chu.  
15Asuh öng pökeh? Hòṅ hol tö ngam ma-alahare chin vë-ekūötēv, hòṅ hol tö 
ngam mikahre chin inrē vë-ekūötēv; hòṅ hol tö ngam ma-alahare chin 
tikökṙôre, hòṅ hol tö ngam mikahre chin inrē tikökṙôre.  
16Lökten yē meh holtö ngam ma-alaha hakôlò, ngaich sitih lökten min ngam 
töthuveū-euṙô nö ṙô tö, Āmen, ip hē meh ha-öiny; tö ò nö öt akaha elnang tö 
ṙô meh?  
17Pò meh kô-en löökö ṙô ha-öiny, rö-ö pöri ngam tahëng nö haruklöngö.  
18Ha-öiny ngam Tēv chin, mötlö huneū-euṅṙô chin chū-ö tö tahëng ëlô tö yīö 
ṙòkhöre:  
19Lahë pöri chū-ö, tö tö söm köṅny ṙô i tahëng ëlô, höng taneui milôhò ṙô 
öich hol tö mikahre, el ngam māṅ, hòṅ chu haköptö tahëng.  
20Kahōlö, uh yin nyīö i ellōn; tëṅnö pöri i nup chanökhulōn; töpōyö pöri yī-ö 
i ellōn.  
21Ngö kinūichngö an nö im chöngö, Lökten tarik tötohtöre ëlô ane inrē lökten 
i minuh tahëng chin min ve-ekūö vē tarik; öt hang ṙô chu pöri min cha-a pòrô 
nö ngatī, ngö ṙô ngam Mā Tēv.  
22Lökten nun në ëlô nöng minkahngö, öt in cha yip ṙamātö ellōn, i yip töt 
ṙamātö ellōnre pöri: minkahngö pöri ngam minkahten, öt i yip töt ṙamātö 
ellōnre, in cha pöri yip ṙamātö ellōnre.  
23Lökten yē ngam māṅ nö hamūltöre ngaich ṙòkhöre nö ṙô tö tahëng ëlô, 
ngaich yip tarik töt mahaköp nö yihtöre, nö umuh, hēk yip töt ṙamātö 
ellōnre, öt ngö ṙô yip min tö yīö öi tö kulō-ovö?  
24Yĕn ṙòkhöre pöri nö mumkahten, ngaich hĕng tak öp töt ṙamātö ellōnre hēk 
tötmahaköp nö yihtöre nö umuh, ngaich vëka tö cha nö ṙòkhöre, kahòkkaṙen 
anga-aṅ tö cha nö ṙòkhöre;  

25Hameuktu ngaich nup tö hayunngöre ellōn ò; ngaich lökten anga-aṅ nö 
fātngökūöre min nö afukngöre, ngaich salām ngam Tēv, vënyö ngam Tēv nö 
kô-en nö in yīö.  

Chöngö El Ngam Māṅ 

26Kahōlö, asuh öng pökeh? Yē yīö mūlö yanihih, kö hēngö in tö salmai, īnu tö 
tahëng ëlô, īnu tö vine-eny manah. Hökngen u nö ṙòkhöre nö kēkaṙen nö 
inrukhölö.  
27Yĕn tarīku tö ṙô tö tahëng ëlô, nët tak yēḵ, hēk lūöi tak tölngö, eūlöre pöri; 
hökngen öp hĕng tak nö ve-eny manah:  
28Yĕn öt vamënyu pöri manah, un ṙô-òv anga-aṅ yēḵ nö el ngam māṅ; 
hökngen ò nö ve-ekūöre, ngam Tēv inrē.  
29Hökngen yip pròfĕt nö nëtô, hēk lūöi; ngaich hökngen yip tahëng nö akaha.  
30Yĕn hameuktu pöri ngam inmeukti nö im tahëng amūichhak, hökngen 
ngam raneh nö un ṙô-òv.  
31Pò yīö ṙòkhöre kô-òren mikahten, hĕng hĕng tak, hòn ṙòkhöre nö haköp, 
ṙòkhöre inrē nö ṙūöhlöng alaha;  
32Ngaich yip ma-alaha yip pròfĕt, nö el katòh yip pròfĕt;  
33Pò ngam Tēv nö öt Tēv ötlanënen, kumchikṙen pöri, sā i nup Māṅ yip töhet.  
34Hökngen vē kikānö nö un kahòknyu nö el patī ngam Tēv; tön rö-ö an nö 
halöngtuṙen nö in cha ngam ṙinô-òv; hökngen cha pöri nö elkatòh, sā ṙô 
ngam chöngö inrē.  
35Ngaich yē cha nö hòṅ haköp, hökngen cha nö hatön yip pihöre nö i patī: 
tön sinrōngkūö an nö i kikānö, nö kahôkaṙô nö el chūök vine-ekūötēv.  
36Asuh? Lökngörit in meh chanuhu öng misī ngam ṙô ngam Tēv? Hēk, höng 
me-eṅ hòng tölööṙu tö e?  
37Yĕng tarīku pròfĕt tö lōnre, hēk, aṅ i töhet, hökngen ò nö akahalōn tö nup 
tö kūichtu tö chu nö in yīö, tö u nö chöngö aṅ im Mā.  
38Yĕn tarīku pöri töt akaha, hökngen ò nö öt akaha.  



2610 

 

 
   Nicobarese Bible 

© 2014, Bible Society of India. 
 

 
 

 

39Lökten, kahōlö, kalēḵĕlōn tö ngam minkahten, un tahayö ṙô yip tö ṙô tö 
tahëng ëlô. Hökngen u pöri nö löökö kinëkaṙen, lēn inrē.  

1 Kòrin 15 

Ngam Anahlö Kristū 

1Kahōlö, mikahtölōn yīö chin tö ngam tölöök inhānga, ngam ṙô chu mikahten 
yīö, ngam kahë yīö ngaich, ngam chūök yīö inrē sökhaka;  
2Ngam lökten yīö inrē hayökaṙen; tö ṙô chu mikahtölōn yīö tö ngam tölöök 
inhānga, yē yīö haköpö e; öi öt höng tötöl ṙātö ellōnre.  
3Pò chu ngaich kē-ĕkūö yīö ik raneh, öt ngam kahë chu chū-ö inrē, tö Kristū 
nö kapah kūö tökööl hī, sā ṙô minë töhet līpöre;  
4Tö ò nö ūliyö; tö Ò inrē nö hacholöngö im linūöi sumkam, sā ṙô minë töhet 
līpöre,  
5Tö ò nö meūkö tö Kīfas, ngaich hēk tö yik tö nët sīön tak.  
6Ngaich hēk nö meūkö anga-aṅ tö yik tö pōyen tö taneūyòng, nö hĕng tum, 
ṙōltit tak yip tö ṙòngmö tö aṅ, haroh tumhang tak pöri yik mahaṙòh.  
7Ngaich hēk Anga-aṅ nö meūkö tö Yāköp; ngaich hēk tö yik tanīnöṙô nö 
ṙòkhöre.  
8Manā-aṅ takô chū-ö meūkan, öich sā ṙētö töt hē finötnyöre.  
9Pò chu manā-angkūö kanūönö yip tanīnöṙô, tölökten chu öt kô tanīnöṙô 
invëka, pò chu öt hakôlò ngam Māṅ ngam Tēv.  
10Kūö lōn ngam Tēv pöri, chū-ö öich sāre töngamuh rö-ö an nö mëchi ngam 
inlōnti kine-ekūö chu; mööḵlö inlaha pöri chū-ö la-evṙen tö cha nö ṙòkhöre;  
11Rö-ö pöri öich chū-ö tön ngam inlōnti, hēk yĕn cha-a; höng anū-ö ṙô ih, 
ngatī yī-ö ngaich ṙātö ellōnre.  

Anahlö Hī 

12Yē Kristū nö ngaich nö ahangka nö hachohlöngö nö ṙā-ang i yip tökapah, 
sitih yip rēvre in yīö tö rö-öv ṙô tö invanlö tökpaha?  

13Yĕn rö-övö öre ngam invanlö tökapah, ngaich öt rēhĕn öre Kristū nö 
hacholöngö: 
14Ngaich yē Kristū öre nö öt hachohlöngö, ngaich ngam inhānga tö ih nöng 
chanök alaha, chanök alaha inrē ngam ṙinātö ellōnre tö yīö.  
15Hôṅ, ngaich ihö inrē samūöcha, eūkö ngam Tēv; pò ih eūkö ngam Tēv nö 
hachohlen Kristū, ngam töt hachohlöngö tö Ò, yĕn ngatī vē tökpaha nö öt 
hachohlöngö.  
16Yē vē tö kapah öre nö öt hachohlöngö, ngaich öt rēhĕn öre Kristū nö 
hachohlöngö:  
17Ngaich yē Kristū öre nö öt hachohlöngö, ngaich ngam ṙinātö ellōnre tö yīö 
nöng chanök alaha; ngaich yī-ö ṙòngmö i minë tököölre.  
18Ngaich cha-a inrē yip mi-in Kristū nö haṙòh, nöng töng yëḵngen.  
19Ngaich yē hī höng i ngih unhômöre maheūṅkkuvö in Kristū, ngaich ayī-ö tö 
lāngö öt kanôlò tö tumtak hī tarik.  
20Ngaich an yih Kristū nö havanlöre, nö ṙā-ang i yik tökapah; nö lanòh yip 
mahaṙòh.  
21Sā vanihih ngam kinpaha nö lökten tarik; ngatī inrē ngam yanīhih ngam 
invanlö tökapaha, nö lökten tarik.  
22Sā taṙòkhöre nö kapah nö in Ātöm; ngatī inrē min taṙòkhöre nö aṅ nö in 
Kristū.  
23Taṙòkhöre pöri nö ip hēre; Kristū an lanòh; ngaich möl yip kūön Kristū, ip 
yanihih Ò. 
24Chalôhë ngam manāngen, hē Ò min nö kētö ngam pūlngö nö im Tēv, ngam 
Yöng, hē Ò min nö ngaich nö kēngö taṙòkhöre inyöngö, chöngö inrē. 
25Pòn Anga-aṅ mahayöng, hanöngsaha tī Ò nö rööntökui yip tö kunyaha 
elmat tö Ò.  
26Ngam manā-aṅ tö kunyaha-elmat, angū-ö ngih kinpaha tö kē-ĕyö min.  

27Pò në tökeuheūttöre nö ngaich nö kĕhötvö nö elkatòh Ò, ngaich yē Ò nö 
ngö ṙô, Elkatòh Ò nup tökkeuheūttöre nö kētötvö, inmeukhöti tö Ò nö öt 
hamūltö, ngam kamëḵhöt taṙòkhöre nö elkatòh Ò.  
28Keūheūthëṙen kinëḵhöt në taṙòkhöre, ngaich möl min ngam Kūön inrē nö 
këhötvö nö in Ò, ngam kamëḵhet taṙòkhöre nö in Ò; hòṅ ngam Tēv nöng 
anga-aṅ nö tökeuheūttöre.  
29Yē e öre nö öt ngatī, sitih aich min vē tö vōkö tö kūö vē tökapah? Yē vē 
tökapah öre nö öt havanlöre, kūöyòh aich nö vōkö tö kūö cha?  
30Kūöyòh öi ayī-ö örheūheu kihngen?  
31Kahōlö, ṙô tö ngam ṙānāmölōnre chin in yīö, ngam lamökten im Mā hī 
Kristū Yēsū, örheūheu chin chū-ö kapah.  
32Sūap kanôlò chu, yē chu öre kilöön nup tö tainy chehechōn i Efisös? Yē vē 
tökapah öre nö öt mahavanlöre, Tā-a töi nyā, inrē; tön kapah in huṙöich. 
33Ui hachīlöre; öt kôlò tī yin vē tötlöök hol, tö tölöök inlahen.  
34Lööken chanôhòl yin; ui köölö fālen; tön rēvre yip tötmikahavö nö im Tēv. 
Ṙô chu ön ngih hōten yīö sirōngökūö.  

Anahlö Ngam Alaha 

35Yô-òv öp min tö ngö ṙô, sitih inchohlö aich vö vē tö kapah? Asuh ap min 
alaha cha?  
36Me-eṅ töt akaha; höng öt aṅ an ngam taneūich meh, yē e nö öt kapah.  
37Rö-ö an nö ngam taneūich meh nö angū-ö min; kulöl pöri; yē e nö sāiny: 
hēk, lohten nö tahëng mihëṅṙö.  
38Ngam Tēv pöri kamëtö alaha e, sā lōn Ò, kö i tum mihëṅṙöre.  
39Rö-ö nun në taṙòkhöre alaha nö hĕngren; hĕngkangen alaha yin vē tarik, 
tahëngö alaha në töṙeūla, tahëngö alaha në chehechōn, tahëngö alaha inrē në 
kāḵ.  
40Alaha aṅ el halīöngö nup inrē; alaha aṅ ing panam nup inrē. Hĕngkangen 
pöri öp kanôlò nup aṅ el halīöngö; tahëng öp kanôlò nup aṅ ing panam.  

41Hĕngkangen lanöökö ngam chingëṅt; hēk tahëngö lanöökö minë 
taneūsömat. Pòn kö harīkngöre lanöökö minë taneūsömat tö höö.  
42Ngatī an inrē ngam invanlö tö kapah. Tö chahū-uyö tineūichti an; ngaich öt 
chahu-uyö inchohlö.  
43Ötkôlò tineūichti an, ngaich kôlò inchohlö. Teūichtu an im öt kumlēḵ; 
hachohlöngö im kumlēḵ.  
44Teūichtu an ngam alaha sā nehngenre; hachohlöngö ngaich nö alaha ma-
alaha. Yĕn tö nehngenre vö alaha, ngaich alaha ma-alaha inrē ap umuh.  
45Lökten e nö ngö kinūichngö. Ngam raneh tarik Ātöm nö tö aṅhaṅunhômö; 
ngam mu-unôich Ātöm nö kamëtö unhômö, nö ma-alaha.  
46Rö-ö pöri ngam raneh nö alaha ma-alaha; höng tö nehngenre, ngaich 
unôich ngam alaha ma-alaha. 
47Lamöklö el tumlat an ngam raneh tarik ngaich nöng tumlat.  
48Lamöklö el halīöngö an ngam innëtö tarik Sā ngam aṅ el tumlat, ngatī vē aṅ 
el tumlat. Sā ngam aṅ el halīöngö, ngatī vē aṅ el halīöngö.  
49Sā hī ayī-ö alahavö tö në el tumlat; ngatī ayī-ö min alahavö tö aṅ el 
halīöngö.  
50Angū-ö an ṙô chu, yī-ö hol chu, ötkô ön ngih alaha, mahām inrē, nö amīnu 
tö ngam pūlngö ngam Tēv. Ötrēhĕn nö kô ngih tö chahū-uyö nö amīnu tö 
ngam töt chahū-uyö.  
51Yĕh meuk, vë-eny nang yīö chin tö töt mikahkūö. Rö-ö in min ṙòkhöre 
haṙòh;  
52Ṙòkhöre pöri min ayī-ö öi haṙī-ingre, höng rahëchtaṙen, sā pinnyöṅpö mat, 
ip manāngô öp fanöö, pòn fööka min; ngaich havanlöre min yip tökapah, nö 
im töt chahū-uyö; ngaich haṙī-ingre ayī-ö min.  
53Pò ngih tö chahū-uyö alaha nö hòṅ kēḵ ngam tötchahū-uyö; ngih tökapah 
min alaha inrē, nö hòṅ kēḵ ngam tötkinpahavö.  

54Ngaich hē ngih töchahū-uyö min nö kēḵ ngam töt chahū-uyö, ngih tökapah 
min inrē nö kēḵ ngam töt kinpahavö; ngaich möl nö teungtökūö ngih ṙô tö 
kūichiyö, Ngôkö an ngam kinpaha tö ngam minhôiṅyö.  
55Ō kinpaha, isuh ap minhôiṅyö meh? Ō kinpaha, isuh ap chanökö meh?  
56Ngam tökööl an chanökö ngam kinpaha chöngö an vame-eny ngam tökööl.  
57Eū ngam Tēv pöri yēḵ, ngam kamëtö minhôiṅyö hī, nö lökten im Mā hī 
Yēsū Kristū.  
58Lökten, yī-ö hol chu, haköpöre yin, ui hanlöinyken: örheūheu ṙūölö ngam 
la-en ngam Tēv, akahatöhechlōn tö ngam la-en yīö, im Mā Tēv, nö öt chanök 
alaha.  

1 Kòrin 16 

Tökētu In Yip Ṙamātölōn Re 

1Yĕh pöchö, i inlahen nup tö hamūlö tö chööḵöiny tö yip māṅ, sā chöngö chu 
tö yip māṅ i Kiliki, ngatī yī-ö inrē.  
2Im raneh sakāmö ngam sinat sumkam, kö kahngenre yin yēḵ hamūlhölö 
inrē, ip tölngö ṙôngôngre, hòn öt tö hamūluvö yē chu yih.  
3Ngaich chalôhë chū-ö, ngaich kumtö līpöre min yē öp töng ahōḵo yīö, nö 
söömngö nup inlōnti tī yīö, nö i Yerūsalem: 
4Ngaich yĕn löök angū-ö, tö chu chū-ö inrē kiröönngöre, ngaich in chu cha-a 
min.  

Kūilōn Pôl 

5Yih chinri min in yīö, yē chu min lök Makētòni; pò chu lök Makētòni: 
6Löhten chin min ngöh in yīö, ip sūng nö pòrô, hòṅ yīö ṙuhöngröön chu, ip 
töng kū-ö chu kinröönngöre.  
7Pò chu öt hòṅ meukkūö yīö töngamuh, öich ranngöre; pò chu hòṅ ngöh rĕh 
rô-òten in yīö, yē ngam Mā nö halönghöten. 
8Iyöng Efisös pöri chū-ö min hanöng saha öp Pentēkòstē:  

9Pò ngam yöng inkūp nö ngaich nö löpnyökūö chu, ngaich maṙôngö yip tö 
kunyahaṅ elmat.  
10Yē Timòtī pöchö nö yih nö in yīö, meūkan un pinhe-evkūö nö in yīö; tön la-
evṙen ap tö la-en ngam Mā, nö sā chu chū-ö: un tarīku lökten tömiyëḵ tö ò.  
11Ṙuhöngröön ò pöri im kumchikṙen, im kinröönngö ò; hòṅ ò nö yih nö in 
chu; tön meūkken ò chin nö hol yip kisānö.  
12I inlahen Apòlös pöri ap kisānö, kalēḵĕlōn chin hōten ò nö yih nö in yīö, nö 
hol yip kisānö: rö-ö an nö lōnu töngamuh tö yinihih; yih pöri min anga-aṅ yē 
ò nö löktuṙen.  

Manā-aṅ Ṙô 

13Höngöre yin, haköpöre im mikah; haṙongtöre yin sā tarik, hangëḵeṅre. 
14Hökngen nup la-en yīö nöng i hanāngenlōn.  
15Kahōlö, ve-ekūö yīö chin, akahakūö yin tö patī Satēpānas, tö e nö raneh nö 
ṙòng aṅ Akayā, tö cha inrē nö ngaich nö rultöre nö meukṙen yip töhet, 
16Hòṅ yīö inrē elkatòh töngatī, ane inrē ngòh hamòlṙen nö im la-en nö la-
evṙen inrē.  
17Ṙāmölōn chin tö yanihihh Satēpānas, Fòtunatös, Akaikös inrē: pò cha nö 
meukṙen nup tö hāṅten nö in yīö.  
18Pò cha nö hangëḵel ellōn chu, tö yīö inrē: lökten yin akaha cha yip tö ngatī.  
19Salāmö yin tö yip māṅ aṅ Āsi, pōyen tī nā Akula nā Priskā nö salāmö yīö nö 
im Mā hol tö ap māṅ i patī cha.  
20Ṙòkhöre vē kisānö nö salāmö yīö. Kö salāmö höö yin hol tö töhet 
hināmökūö.  
21Ngam sinlāmö tī chu chū-ö Pôl öich aṅtītö eltīre.  
22Yĕn tarikuvö töt hāngenlōn tö ngam Mā, hökngen ò nö Anatama. Maranata.  
23Holtöṙah yīö an yēḵ ngam inkôlò aṅ im Mā Yēsū Kristū.  
24Holtöṙah yīö an yēḵ ṙòkhöre ngam hanāngenlōn in Kristū. Āmen.  

2 Kòrin 

2 Kòrin 1 

1Pôl, tanīnöṙô Kristū löktö i lōn ngam Tēv, ngam hol hī inrē Timòtī. Löö im 
māṅ ngam Tēv ngam i Kòrin, ṙòkhöre, holtö yip töhet yip tökeuheūtngöre 
chūök nö i Akayā:  
2Inlōnti in yīö, kumchikṙen inrē aṅ im Tēv Yöng hī, aṅ im Mā Yēsū Kristū 
inrē.  

Ha-öiny Ngam Tēv Ang Pôl 

3Tökôlò an yēk ngam Tēv, Yöng ngam Mā hī inrē Yēsū Kristū, ngam Yöng 
nup neūkölōn, Tēv inngëḵkö inrē nö ṙòkhöre,  
4Ngam mahangëḵken hī i nup kanihngen hī, pò hī hōtu kô hangëḵken cha yip 
mī-i kanihngen, löktö ngam inngëḵkö, ngam inngëḵkö hī ayī-ö aṅ im Tēv,  
5Sā minë kanihngen Kristū nö pōyen nö in hī, ngatī inrē ngam inngëḵkö nö 
pōyen, nö lökten Kristū,  
6Yē ih pöri hakihtuṙen, kūö inngëḵkö yīö an, ngam tö tī tö inmöitö, panītnyi 
aṅ i nup anū-ö kanihngen, nup kanihngen ih ihö inrē.  
7Köp an ngam maheūṅkkö ih in yīö, akah töheichlōn tö yīö ngatī inrē aṅ im 
inngëḵkö, sā yīö ngatī inrē hamòl i nup kanihngen.  
8Pò ih sōten yīö öt akahalōn, kahōlö, tö inlahen kanihngen ih i Āsi, tö ih öi 
pōihangen taṙāmö, yahlö tö kumlēḵ ih, tö lökten ih ngaich uhā-en aṅ; 
9Ngaich pöri ihö nyaṅha tö ngam kinpaha nö latuhēt nö in ih, tö lökten ih öt 
hayönglenre inrē, im Tēv pöri ngam mahachohlö tö kapah:  
10Ngam ṙamānyen ih ngaich nö ṙā-ang i tö ngatī ṙôkö kinpaha, ṙā-ainy min 
inrē: ngam chūök tī ih töm mineūka, tö Ò min inrē nö ṙòngmö ṙānyen hī; 
11Holṙen ih yin yī-ö inrē i nup ṙô yīö ve-elkui: hòn pōyen nup nöinyö tö kētu 
tö tömaṙôngö tö pò kūö ih, kūö ngam inlōnti tö kētu nö in ih nö lökten i 
tömaṙôngö.  

Haṙīngö Mufēḵre Ang Pôl 

12Pòn ngih ineū-euṅ ih, ngam inmeuktö kuilōn ih, tö ih i hanëtö, kanô-en 
ngam Tēv inrē, inlahen öi ing panam, pōyen nö möthë nö lā in yīö, öt i mikah 
ngam alaha, im inlōnti pöri aṅ im Tēv.  
13Pò ih öt kūich tö tahëng in yīö tö öp vahe-ekūö yīö ngaich; hēk ahōḵo yīö, 
ṙātö ellōnre chin tö yīö hōḵo e söl ip manāngen:  
14Sā yīö ngaich rahëichyen ahōḵo in ih, tö ih öi ihö ineū-euṅ yīö yī-ö inrē 
ineū-euṅ ih im sakāmö ngam Mā Yēsū.  
15In e nyanatlö chin fömngöre hòṅ yih in yīö, hòn innëtö inkôlò yīö angū-ö;  
16Ngaich lök in yīö, chuh Makētòni, ngaich hēk yih in yīö ṙā-ang Makētòni. 
Ngaich halēni chanūhu tö yīö im kinröönngö chu chuh Yūtā. 
17Hē chu ngatī lōn, ngaich kinyā-aṅre hòng chu-ö? Hēk öp kuilōn chu, sā kū-
ölōn tarik öich, hòn in chu ngam tö hôṅ, hôṅ, ngam tö hö-ö, hö-ö, inrē? 
18Sā ngam Tēv nö tökô-en, öt hôṅ, öt hö-ö an ngam ṙô ih in yīö.  
19Pò ngam Kūön ngam Tēv, Yēsū Kristū, tö-ahangka tö ih in yīö, tö chu, 
Silvanös Timòtī inrē nö öt hòṅ, öt hö-ö, in Ò pöri ngam tö hôṅ.  
20Pòn pòrô nö ṙōl nup kinlēḵngô ngam Tēv, in Ò ngam tö hòṅ: lökten inrē nö 
löktö in Ò ngam Āmen, nö ineū-euṅ ngam Tēv lökten ih.  
21Ngam Tēv an mahaköpngen ih hol yīö, nö in Kristū ngaich hacham elkui hī,  
22Ngam mahapanten hī inrē, ane inrē kētö kumlēḵlōn aṅ im Töhet Fanöinylö 
nö el lōn hī.  
23Havëkö ngam Tēv pöri chu-ö, nö vame-eny ngih nômö chu, tö e nö ṙinālö 
yīö, öich lakngöre yih i Kòrin.  
24Öt kūö ih hakeū chöngöre im mikah yīö, hamòlṙen yīö pöri im ṙanāmölōn 
yīö: pò yīö sökhaka lökten i mikah.  

2 Kòrin 2 

1Lēnngö an nö in chu, tö chu öt hòṅ yih hēk in yīö hol tö miṙivlōn.  

2Pò chu, yē chu miṙivngö lōn yīö, achīö ap pökeh tö ṙāmölōn tī tö chu, tön 
anga-aṅ ngam tö miṙīvilōn tö chu?  
3Ngaich kūich tö e chu-ö angū-ö, hòṅ chu öt miṙīvulōn in cha, yip chūök chu 
ṙāmölōn, ik hē chu yih; nyanatluvö chin in yīö ṙòkhöre, tö ngam ṙanāmölōn 
chu nö ṙanāmölōn yīö ṙòkhöre. 
4Kūichhöti chin in yīö, holtö ṙôken mak mat, ip ṙôken kanihngen, kanihngen 
ellōn inrē; öt kūö yīö hōtu miṙīvulōn, hòṅ yīö pöri akahalōn tö ngam 
hanāngenlōn chu ngam tö pōyen nö in yīö.  

(Inṙēlö Yīp Tötmahakôlò) 

5Yĕn hĕng tak tö tī-iv tö miṙivlōn, nö öt in chu, rahëichyen pöri in yīö 
ṙòkhöre. Rö-ö chin hòṅ yahatī lumngānö yīö tö e.  
6Ngaichö tölngö an ngam inṙeikö, ngam tö ngatī, ngam tī tö maṙôngö inchök;  
7Hòṅ yīö asātöre aṙēlen ò, hangëḵken ò inrē, hòṅ öp tö ngatī nö öt ngeūktu tö 
kūö yöng miṙivlōnre. 
8Lökten chin hōten yīö, haköpngö ngam hanāngenlōn in ò.  
9Angū-ö an inrē löknyö chööḵnyö tī chu ngaich kūich, pò chu hòṅ akahalōn 
tö nganë-eṅ yīö, yē yīö öi öt ahôngen i tökeuheūttöre.  
10Yē yīö aṙēluvö ip tö hĕng tak, aṙē-ĕl chu-ö inrē: öp töng aṙēlöngö tö chu nö 
ngaich yē chu ngaich aṙēluvö, aṙēlö e chū-ö in Kristū tökūö yīö;  
11Hòṅ Sātān nö öthatūiṙenre nö kēḵ kanô-òṅre nö in hī: tön rö-ö in öt 
akahalōn töp milichngen tī ò.  

Piṙūtkö Pôl Nö I Trôās 

12Ik hē chu yih i Trô-as öich chööḵnyö tö ngam tölöök inhangkö Kristū, hē 
chu inrē löpnyukūö inkūp im Mā.  
13Öt hanöhlu ellōn chū-ö, pò chu öt kôtökūö töp holre Taitös: have-engritre 
in cha, ngaich chū-ö kiröönngöre chuh Makētòni.  

Minhôiyö Lökten In Kristū 

14Nöinyö ngam Tēv pöri yēḵ ngam tö örheūheu nö hachōten hī im minhôiṅyö 
in Kristū, ngaich hameuktu nö löktö in hī ngam kumchik ngam inkaha Ò nö 
keuheūtngöre chūök.  
15Pò hī tökuchik in Kristū, öi im Tēv, in yip töhayöökaṙen, tötkôlò inrē;  
16Kumchik im töhĕng aṅ im kinpaha, nö im kinpaha; im tahëng kumchik aṅ 
im nômö nö im nômö Achiāp töthāṅten in në?  
17Pò hī öt sā tömaṙôngö, hachōichngö ṙô ngam Tēv, im kanô-en pöri: sā aṅ im 
Tēv pöri, ṙô tö aṅ in Kristū ihö i kūö ngam Tēv.  

2 Kòrin 3 

Kūön Alaha Ngam Tufömngöre Chöngö 

1Hēk öi ihö rultöre kahngôre töre öi eū-a? Hòṅ līpörevö ṙöng öi, sā yip rēvre, 
tö ineū-a in yīö, hēk aṅ in yīö?  
2Yī-ö yin līpöre ih, tö kūichi i në ellōn ih, akahaiṙen, ve-evkūö inrē tö 
taṙòkhöre tarik;  
3Hameuktu ngaich töre līpöre Kristū, meūken tö ih, öt kūichi nö aṅ tī tö 
kinsum kūö kanūich, aṅ tī tö ngam Töhet Fanöinylö ngam tö aṅ Tēv pöri: öt i 
mat tö mitāk ihong, inup tö mitāk pöri ellōn alaha.  
4Ngatī nyanatlö in lā im Tēv, lökten in Kristū:  
5Öt kūö ih töö-önglōn töre, nö sā lökten ih anū-ö; aṅ im Tēv pöri ngam tanöö-
önglōn ih:  
6Ngam vamīten ih inrē töt hāṅten mameukṙen im tufömngöre kinlēḵngô; öt 
im kinūichö, im ma-alaha pöri: pò ngam kinūichö nö kapahatī, kētö nômö 
pöri ngam ma-alaha.  
7Yē ngam mineukṙen pöri, ngam aṅ im kinpaha, nö yih nö holtö kanôlò, 
kūichi, ka-iphötvö nö i nup ihong, ngaich lökten yik kūön aṅ Israĕl, nö ötkô 
nö tēlta mat nö hatīönkökūö Môsös, kūö inyāngö ök kūö ò; ök töng 
changāchiṙen.  
8Sitih nö öt mötlö ngam mineukṙen nö hol tö kanôlò ngam aṅ im ma-alaha?  

9Yē ngam mineukṙen aṅ im ötinkôlò, nö kanôlò, mötlö ngam mineukṙen aṅ 
im lanöökö nö yahlö nö im kanôlò.  
10Pòn kô ngam tö huvī-iti nö kanôlò, öt vītu nö kôlò nö in e, kūö ngam tö 
saṙaklöng kanôlò. 
11Yē ngam tö changāchiṙen nö hol tö kanôlò, ngaich mötlö ṙôken kanôlò 
ngam tö ōtre.  
12Īnu tö töngatī mineūka lökten, öt pinhe-evkūö ṙô ihö.  
13Öt sā Môsös inrē, ök ramangngö kūöre, pòn sōtu yik kūön aṅ Israĕl nö 
tēltamat, nö i ngam tö changāchiṙen:  
14Pòn söl ing tö ngamuh, i vine-ekūö ngam höteh kinlēḵngô, höngngöh ngam 
ranangkūö öt nyūömlöngö; ngam tö keuheūtiṙen nö in Kristū.  
15Hē Môsös pöri nö vë-evkūö, hulalhaka ngam ranangkūö nö ellōn cha, söl 
ing töngamuh:  
16Hē e pöri min nö havöötöre nö im Mā, kē-ĕyö ngaich ngam ranangkūö.  
17Töhet Fanöinylö An ngam Mā: ngaich i chūök ngam Töhet Fanöinylö ngam 
Mā, in e ngam chunhēṙen. 
18Ṙòkhöre pöri ayī-ö, öi öt ranangngukūö, sā yaneich tö ngam kanôlò ngam 
Mā i mat tinmël öi haṙītu im insā ṙeū-eung im kanôlò nö im kanôlò, sā aṅ im 
Mā ngam Töhet Fanöinylö.  

2 Kòrin 4 

Töhet Kanòlò El Tanīöyö 

1Yĕh meuk, lökten in īnu tö ngih mineukṙen, sā taneūngen ih, tö neūkölōn, öt 
chëya in;  
2Ṙāngö nuk tö hanyāti pöri ihö sumrōngkūö, öt lök i huneū-en tö tötlöök, öt 
rēhĕn michīl, ṙapkö ngam ṙô ngam Tēv, lökten i inmeuktö ngam kanô-en 
pöri, öi kētöre el kuilōn tarik, i kūö ngam Tēv,  
3Yē ngam inhānga pöri aṅ in ih nö rāngikūö, rāngikūö an nö in cha yip tö 
ötkôlò:  

4Yip tö tilupi ellōn, tö öp tēv ngih panam, töt ṙamātö ellōnre, pòn sōtu nö 
malīlöng nö in cha, ngam hanātö ngam kanôlò Kristū, ngam insā ngam Tēv.  
5Pò ih öt höng ahangköre, tön Kristū Yēsū nö Mā, ngaich ihö sā kūön alaha 
yīö, tö pòkūö Yēsū.  
6Yĕh meuk, tön ngam Tēv tö ngö ṙô, Yang an min ngam hanātö nö elsinngūlö, 
ngam töyang nö ellōn hī, nö kētö hanātö ngam inkaha ngam kanôlò ngam 
Tēv, nö i kūö Yēsū Kristū.  
7El tanīöyö pöri ngih chehen nö in ih, hòṅ ngam kinröngö aṅ im minhôiṅyö 
nö aṅ im Tēv, rö-ö nö aṅ in ih;  
8Keuheūtngöre lā-a kinrāchö, ngaich sön öt cheūkti, katöngaṙen, ngaich sön 
öt ṙā-ang lōnre;  
9Lū-u, ngaich sön öt ṙā-ayö; fëlö, ngaich sön öt tiṙōli:  
10Örheūheu aṅhav alaha tö ngam tö hòṅ kapah Yēsū, hòṅ ngam nômö inrē aṅ 
in Yēsū nö hameuktu nö i alaha ih.  
11Pò ih ihö tö aṅ, öi örheūheu kētu im kinpaha töpòkūö Yēsū, hòṅ ngam 
nômö inrē aṅ in Yēsū nö hameuktu nö im tökapah alaha ih. 
12La-evṙen an ngam kinpaha nö in ih, nômö pöri in yīö.  
13Īnu pöri töm tö hĕngren mikah sā ngam tö kūichiyö, Ṙātö ellōnre chin, 
lökten chu ngaich ṙô-òv; ṙātö ellōnre in ihö inrē, lökten ih inrē ṙô-òv; 
14Akah töheichlōn tö Ò, ngam mahachohlen ngam Mā Yēsū, nö hachohlen ih 
min inrē hol Yēsū ngaich kēten ih min hol yīö.  
15Pòn ṙòkhöre nö pòkūö yīö, hòṅ ngam inlōnti nö ṙūöhlöngö, lökten i 
tömaṙôngö, ngaich tī-iv tö ngam Nöinyö nö pōyen, nö kanôlò ngam Tēv.  

Aṅ Lökten Im Mikah 

16Lökten in öt ṙā-ang lōnre; pòrô pöri ngam lā-uk tarik in ih nö lëvngö, sön ap 
lātuhēt tarik in ih nö tumfömlöng i tumö sakāmö.  
17Pò ngam töng höhöv chanöökö ih, ngam töng rahëichtaṙen, nö vītö nup tö 
ṙūöhlöre ṙôkentöt chanūhuvṙen lumngan kanôlò;  

18Rö-ö in ihö ngëichkö nup tö meūkö, tön nup töt meūkö nöng tö 
rahëichtaṙen: tö örheūheu pöri nup töt meūkö.  

2 Kòrin 5 

1Pò hī akahalōn, yē ngam patī ngam alaha hī aṅ el tumlat nö payāiyi, ngaich 
patī-iv ayī-ö tö aṅ im Tēv, öt vahī kuntī nö patī, töt chanūhuvṙen, nö el 
halīöngö:  
2In e in kô halöiny chanököre, meūkkenre hayutlöngö tö ngam elyöngö hī 
ngam aṅ el halīöngö:  
3Yē hī ngatī inyutlö, ngaich öt kôti min ayī-ö chumlal.  
4Kô in ayī-ö me-ël ngih patī, halöiny chanököre, öi langan; öt kūöre hòṅ lūhui 
inyut, tön hòṅ hayutlöngö, hòṅ ngam tö kapah nö ngeūktu tö ngam nômö.  
5Anga-aṅ An ngam Tēv tö tī-iv tö e nö ngatī, ngam kameḵeṅkūö hī tö 
kumlēḵlōn ngam Töhet Fanöinylö.  
6Lökten örheūheu öt pa-ekūö, akahalōn inrē, yē hī ṙòngmö i patī, el ngam 
alaha, ngaich öt im Mā ayī-ö.  
7Pò hī lök im mikah öt im mineūka;  
8Ngö ṙô chin, öt pa-ekūö in, ngaich lahëḵ hōḵ rö-ö im alaha, ngaich i patī hol 
tö ngam Mā.  
9Lökten in vītö e nö lōnre, öi inṙamlōn Ò, pòrô i patī, hēk rö-övö.  
10Pò hī hòṅ ṙòkhöre meūkö i kūö öp kantēra Kristū nö kahôka; hòṅ hī kö 
teūngen im alaha; tö tösā kahëkenre, yĕn tölöök, hēk tötlöök.  

Innôlö Ngam Tēv Lökten In kristū 

11Akahalōn in tö pinhe-eṅkūö tö ngam Tēv, ngaich hōtö tarik, hameuktu pöri 
ihö im Tēv; ngaich hameuktu inrē tö lōn chu el kuilōn yīö.  
12Rö-ö in hēk eūköre kahngenre, öi hōten yīö eū-eure tö pòkūö ih, hòṅ yīö öi 
huveū-euṙô sap ṙô cha yip töng i mineūkö ineū-euṅ, ngaich rö-ö nö ellōn.  

13Yē ih öre pòrô höng kahngen re, im Tēv angū-ö; hēk pòrô öre ihö öt 
sinṙakngu ellōn; in yīö angū-ö.  
14Pò ngam hanāngenlōn ngam Tēv, nö līpten ih, pò ih ngatī akah, tö ngam tö 
hĕng tak tökapah, kūö tö maṙôngö, lökten nö ṙòkhöre nö kapah;  
15Kūö tö maṙôngö Anga-aṅ nö kapah, pòn sōtu yip tö aṅ nöng kanahngenre 
nö ha-aṅhare, in Ò pöri ngam pòkūö cha nö kapah, ngaich choholre nö hēk.  
16Lökten in töngamuhuten öt akahakūö tö tarik nö im alaha: pòrô öi akahalōn 
tö Kristū nö im alaha, rö-ö in töngamuh akahalōn.  
17Lökten, yĕn tarīkuvö; mī-in Kristū, tufömngöre anga-aṅ: ṙòkhöre nuk höteh 
nö ngaichngen; yĕh meuk vītöre nun nö tumfömngöre.  
18Ṙòkhöre pöri nö aṅ im Tēv, ngam mahalāmten hī nö in re lökten in Yēsū 
Kristū, ngaich kē-ĕvkūö ayī-ö tö mineukṙen ngam inlāmö;  
19Öi akahalōn, tö ngam Tēv nö in Kristū nö halāmtö ngih panam nö in re, öt 
havëkö nup tökööl nö in cha; pòn ngaich nö kētö ngam ṙô inlāmö nö in hī.  
20Lökten in ihö tanīnöṙô Kristū, öi sā vame-eṅkūö ngam Tēv, nö lökten ih: 
hayāichngöre in vë-ekūö, in Kristū, halāmtu yin yēḵ im Tēv.  
21Ngam töt akahakūö tö tökööl, ngaich pòkūö hī Anga-aṅ nö vītu nö kööl; 
hòṅ hī vītu lanöökö ngam Tēv in Ò.  

2 Kòrin 6 

1Vë-ekūö yīö in, ihö tö la-evṙen hol Ò, ui höng tötöl kēḵ ngam inlōnti aṅ im 
Tēv.  
2Tön ngö ṙô An, Hang ṙô meh chin, hē ap tö hoḵov ṙētak; holṙen meh inrē hē 
ap sakāmö inyööken. Ngaich ön töngamuh nö ṙētak tö hōḵov; ngaich ön 
töngamuh nö sakāmö inyööken.  
3Rö-ö in kētö lökngen fanukngö, i tökeuheūttöre; hòṅ ngam la-en ih nö öt 
vinëkuvö.  
4I nup tökeuheūttöre pöri ihö hameuktöre mahalanṙen ngam Tēv, im 
panītnyi, i kanihngen, i ötkanôlò, i öt huneū-en,  

5I finôhòh, i kinlonghöt, i tinṙōlen, i chanëyö, i inahaṅti, i inhīkö,  
6I hanëtö, i mikah, i manöiyö, i neūkölōn, im Töhet Fanöinylö, i hanāngenlōn 
tökô-en,  
7Im ṙô kanô-en, i minhôiṅyö ngam Tēv; lök i nup aṅtī ngam lanöökö, lahāmö, 
lātavē inrē;  
8I kanôlò, öt kanôlò inrē; i tötlöök ineūkö, tölöök ineūkö inrē; sā mahachīl, 
ngaich sön tökô-en;  
9Sā töng ötmikahkūö, ngaich sön mikahkūö, sā tö kapah, ngaich yĕh meūkö 
ih aṅ; sā töchöken, ngaich öt kumpaha:  
10Sā tö haṙīvölōn, ngaich sön tö-örheūheu ṙamölōn sā yāich, ngaich maṙôngö 
tī tö tökôlò; sā töt hĕng mihëṅṙö aṅ in, ngaich sön tö īnu tö tökeuheūttöre.  
11Ō yī-ö aṅ Kòrin, vāḵakkūö in in yīö, ṙūöhnyöre ṙôkö ellōn in.  
12Rö-ö hangënhötvö in ih, tön hangënhötvö yin im hanāngenre.  
13Hòṅ havahlöng an tö töngatī, sā ṙôre chin tö nyīö tö yīö, ṙūöhnyöre ṙôkö 
yin yēḵ yī-ö.  

Sōtu Inreuslö Nup La-en Tötṙamātölōnre 

14Un haṙongtö kaheunre i töt ṙāmātö ellōnre: sitih innôltö ṙöng ngam lanöökö 
nö im öt lanöökö? Sitih inmūlti ngam hanātö nö im sinngūlö? 
15Sitih ranòngta ṙöng Kristū nö in Pēli-al? Hēk asuh minchöḵö ngòh ṙamātö 
ellōnre nö im tötṙamātö ellōnre?  
16Sitih hanô-òṅ ngam töhet chūök ngam Tēv tö ngam insā tēv? Pò hī ayī-ö 
töhet chūök ngam tö aṅ Tēv; sā ngam Tēv nö ngö ṙô, Iyöng in cha chin min, 
lök in cha inrē, ngaich tarik chu min cha-a.  
17Lökten yin meutnyi ṙā-ang in cha, köhngen yin yēḵ yī-ö tö cha, ngö ṙô ngam 
Mā, un lūölkö töchōich, ngaich hōḵen yīö chu-ö min.  
18Yöng yīö chin min, ngaich yī-ö sā kūön chu tö kikōnyö, kikānö inrē, ngö ṙô 
ngam Mā Tēv Tökeuheūttöre Chöngö?  

2 Kòrin 7 

1Kahōlö, ngaich in īnu tö në kinlēḵngô, lökten ta-a töi halööktö nup 
chanôichö ngam alaha, ma-alaha inrē, hateungtö ngam hanëtö i pinhë-eṅkūö 
töm Tēv.  

Ṙanāmölōn Pôl 

2Luvënyö kūö ellōnre yin in ih; öt tarīku tö chök tö tī ih, öt tarīkuvö tö 
hachōichi tö ih, öt tarīkuvö tö hakeūṙiṙen tö ih,  
3Rö-ö an nö ṙô chu hachökö yīö: pò chu ngāichô lā-urĕh, tö yīö ellōn ih öi 
ṙongngen kapah, ṙōngen aṅ inrē.  
4Kiröng an ngam öt pinyū-uṙô chu in yīö, kiröng an ngam ineū-euṅ chu tö 
pòkūö yīö: tööḵlö chin tö ṙinuhöl alaha, taṙēchi chin tö ṙanāmölōn i nup 
kanihngen ih.  
5Pò ih pòrô ngaich i Makētòni, öt pinchöömtu në alaha ih, keuheūtngöre lā-a 
īhö kihngen; lā-uk nup kinyūngö, lātuhēt pinhe-eṅkūö.  
6Ngaich pöri Anga-aṅ nö ṙuhöl alaha yāich, ngam Tēv, ṙuhöl alaha ih tö 
yanihih Taitös; 
7Öt höng ngam yanihih ò tön ngam ṙinuhöl alaha inrē, ngam ṙinuhöl alaha ò 
tö yīö, hē ò nö vë-eny nang ih tö ngam mineūka tö yīö, miṙivlōn yīö, kumlēḵ 
lōn yīö in chu; lökten chu ṙuhölre ṙanāmölōn,  
8Pò chu pòrô miṙivngö lōn yīö töng līpöre chu, öt haṙivhö e chin, pòrô öich 
hāṙivhö e ngaich: pò chu meuk ngam līpöre nö miṙivngölōn yīö, nö pòrô 
nöng rahëichtaṙen.  
9Ṙāmölōn chin töngamuh, öt kūö yīö miṙīvilōn, tön kūö yīö miṙīvilōn im 
invöötö ellōn: pò yīö löökö minṙivngölōn hòṅ yīö öt yanëḵnguṙen tö tī ih.  
10Pò ngam tölöök miṙivlōn nö vītö invöötö ellōn nö im inyööken, ngam 
tötkumtö miṙivlōn: tī tö kinpaha an ngam miṙivlōn ngih panam.  
11Yĕh ngëcha, ngam angū-ö, tö yīö miṙīvilōn im tölöök, yöng tī e tö tökô-en 
chumkūöṙen nö in yīö, hôṅ, yöng tinlöhnyö yīö, hôṅ, yöng kumnyahlōn, hôṅ, 

yöng pinhë-eṅkūö, hôṅ, yöng mineūka, hôṅ, yöng kumlēḵlōn, hôṅ, yöng 
invahalvah! Hameuktöre yin ngaich het in e, i tökeuheūttöre.  
12Pòrô chin ngaich kūichhöti in yīö, öt kūö ap töchōichen, öt rēhĕn nö kūö ap 
tö hayëḵe, hòṅ ngam tökô-en pöri chumkūöṙen yīö tö ih, nö hameuktu nö in 
yīö nö i kūö ngam Tēv.  
13Lökten in ngaich ṙuhölre alaha; im ṙinuhöl alaha ih, ngaich ṙuhölre 
ṙanāmölōn, tö ṙanāmölōn Tāitös, pò ngam lōn nö hangëḵlöngö tö yīö 
ṙòkhöre.  
14Yē chu eū an tö pòkūö yīö, hö-ö chin sumrōngikūö, pò ih kô-òṙô in yīö tö në 
nö ṙòkhöre, ngatī inrē ngam ineū-euṅ nö kôti nö tökô-en, ngam ṙô chu i kūö 
Taitös.  
15Ṙuhölre ṙôken ap hanāngen ò tö yīö nö ellōn ò, yē ò nö fēken öt minôṙô yīö 
ṙòkhöre; höngan yin ngaich holtö pinhë-eṅkūö, kinchëyöre inrē.  
16Ṙāmölōn chin in yīö, tö chu inngëḵlu alaha i tökeuheūttöre.  

2 Kòrin 8 

Kahëtö Ngòh Kristīön 

1Kahōlö mikahtölōn yīö in tö ngam inlōnti aṅ im Tēv, ngam tökētu nö i nup 
māṅ i Makētòni;  
2Tö e nö pōyen inmeuktö nö im kanihngen, ngam töpōyen ṙanāmölōn chu, 
ngam tö maṙū-uti inrē öt kanôlò chu, nö pōyen nö im kanôlò ngam inlōn tö 
cha.  
3Hameukhöti chin pòn sā öp tölngö kanô-òṅ cha, hòṅ saṙaklöng tö kanô-òṅ 
cha inrē nö kē-ĕti nöng kanahanglōnre,  
4Vë-ekūö ih nö līpöre tö ngih inlōnti, ngam innôlti inrē nö i mineukṙen yip 
töhet:  
5Ngaich angū-ö, öt sā lōn ih meūka sin, tön urĕh cha-a nö kētöre nö im Mā, in 
ih inrē, kūö lōn ngam Tēv.  

6Lökten in ṙuhöl alaha Taitös, nö sā ò nö ngaich nö urĕh nö rultöre, ngatī 
anga-aṅ inrē nö keuheūtngenre nö in yīö, ngih inlōnti inrē.  
7Sā yīö pöri ngaich pōyen in i tökeuheūttöre, i mikah, i inlaha ëlô yīö inrē, 
inkaha inrē, i nup taṙòkhöre kumlēḵlōn inrē, i hanāngenlōn yīö tö ih inrē, yĕh 
meuk, i ngih yin inlōnti inrē öi hòṅ pōihölö.  
8Öt i chöngö ṙô chin, sā inmeukhöti pöri lökten i kumlēḵlōn yip tahëng, tö 
kanô-en ngam hanāngenlōn yīö.  
9Pò yīö akahalōn tö ngam inlōnti aṅ im Mā hī Yēsū Kristū, tö Ò nö pòrô nö tö 
kôlò, ngaich pò kūö hī nö vīngöre nö tötkôlò, hòṅ yīö lökten im ötkanôlò Ò 
vītuṙen kôlò.  
10Ihih chin kētö ngam akahre; pòn tölöök nö in yīö, yī-ö ramneh rultöre, hĕng 
hang samyeūheu ngaich, öt höng la-evṙen, tön lōnu inrē.  
11Ngaich pöchö töngamuh keuheūtngen ngam vinī-iṅ inrē; sā ngam lanënö 
lōn, ngatī inrē ngam kinheūtngen aṅ im mikah yīö.  
12Yē ngam lanënen nö umuh, töhōḵovö an nö sā öp in ò, öt sā öp töt in ò.  
13Tön rö-ö chin ngö ṙô, tö tahëng nö un kihngen, ngaich kihngen yī-ö:  
14Tön haṙōngö pöri, ngam ṙôken aṅ in yīö töngamuh, öi meukṙen hanāten 
cha, hòṅ öp ṙôken aṅ in cha inrē nö meukṙen hanāten yīö: hòn höng hĕngren;  
15Sā kinūich ngö e nö ngö, Ngòh töpōyen hamūl öt ṙanā-alrevö; ngòh tö 
kūöṅnen hamūl öt hanātuṙen.  

Taitös Tö Yik Hol Ò 

16Ha-öiny ngam Tēv pöri, ngam kamëhöt tö ngatī kumlēḵ, chumkūöṙen tö yīö 
nö ellōn Taitös.  
17Pòn kô anga-aṅ nö hōḵo inlēnöre tö ih; ngaich kalēḵĕlōn inrē anga-aṅ, 
kahanglōnre ngaich anga-aṅ nö chuh in yīö. 
18Ngaich ihö inrē tintö hol Ò, tö hol, ngam tö-eūnyu nö im tölöök inhāṅga, 
keuheūtngöre chūök i në māṅ;  

19Röön höng ngatī tön ngam tö vīlöngö tö minë māṅ nö holröön ih 
kiröönngöre i ngih inlōnti, ngam la-en ih i kanôlò ngam Mā, ngaich 
hameuktö ngam lanënen ih:  
20Lakngö ngih, hòṅ ih öt hachökö tö tarik i ngih inlōnti maheuṅkṙen ih:  
21Pò ih lōn tö tölöök, öt höng i kūö ngam Tēv, tön i kūö tarik inrē.  
22Ngaich tīntö ngam hol cha ihö, ngam kalahten ih ṙōl heuh ngaich, nö 
tökalēḵĕlōn i tökeuheūttöre, mötlö kumlēḵlōn pöri töngamuh, tö kūö yöng 
nyanatlö ò nö in yīö,  
23Yĕn hatönka Taitös, holkūö ih ap anga-aṅ, hol alaha inrē nö in yīö, hēk yip 
hol ih, tanīnöṙô nup māṅ yip cha-a, ineū-euṅ Kristū yip.  
24Lökten hameuktö hanāngenlōnre tö cha i kūö nup māṅ ngam ineū-euṅ ih 
inrē tö pòkūö yīö.  

2 Kòrin 9 

Hinòlṙen Yip Holmaneuk Kristīön 

1I mineukṙen yip töhet pöri, öt kunsīkten tī chin kūichhöti in yīö;  
2Pò chu akahalōn tö lanënen yīö, ngaich chu-ö eū-eure tö pòkūö yīö, i yip aṅ 
Makētòni, pò yip aṅ Akayā nö halēnöre, hĕng hang samyeūheu ngaich, 
ngaich ngam kumlēḵlōn yīö nö ṙōl tak haruhlö alaha nö in cha.  
3Tīntö yip holre pöri chu-ö, hòṅ ngam aheū ih tö pòkūö yīö nö öt höng 
chanök alaha nö in e; sā ṙô chu taheui, hòṅ yīö lēnen:  
4Hòn öt amahtuṙen nö kôtökūö tö yīö öt lēnen, yē chu min hōlu tö yamih aṅ 
Makētòni, ngaich ihö min sumrōngikūö i ngih nyanatlöre.  
5Lökten chin ngatī lōn tö e, nö öt ṙanāngen öich līpṙôre tö yip holre hòṅ cha 
nö kiröönngöre nöurē-hĕkūö meh, nö urĕh nö halēnlö nup inlōnti ṙô yīö 
kilēḵngôre, hòṅ u nö lēn, nö inlōnti, rö-ö nö töng hukil.  
6Ngih pöri ṙô chu, anga-aṅ ngòh tö kūöṅnen taneūich, ngaich kūöṅnen hamūl 
min inrē; ngaich anga-aṅ ngòh tö pòyen taneūich ngaich pōyen hamūl min 
inrē.  

7Kö sā ṙôken lōnre tī ön yēḵ ngòh tarik nö kē-ĕti: un ma-in, hēk vaichṙen lōn, 
tön hāngenlōn an ngam Tēv tö ngòh töṙāmölōn kamëḵeṅti, nö holtö 
ṙanāmölōnre tī.  
8Kô-òren An ngam Tēv nö vīten nup inlōnti nö pōyen nö in yīö hòṅ yīö pōihöl 
i tölöök la-en, pòi ṙòkhöre örheūheu timhören i tökeuheūttöre:  
9Sā kinūichngö e nö ngö: Pirāt tire anga-aṅ, kē-ĕti Anga-aṅ nö i yāich; Öt 
chanūhuvṙen ngam lanöökö Ò.  
10Ngam mameukṙen ngam tameūich tö kulöl, ròti inrē nö nya-aṅkūö, 
meukṙen yīö min anga-aṅ, ngaich ṙūölö ṙôken kulöl nö taneūich yīö, ngaich 
ṙūölö nup ṙòng lanöökö yīö:  
11Ngaich yin i tökeuheūttöre öi hakôlòngṙô im tökô-en ellōn, ngam tö tī-iv tö 
Nöinyö ngam Tēv nö lökten ih.  
12Pò ngam mineukṙen ngih la-en nö öt höng hateung ṙôken hanāten yip töhet, 
tön pōyen inrē, nö lökten nup töpōyen Nöinyö ngam Tēv.  
13Ngaich cha-a nö hapōilö ngam Tēv i inmeuktö ngih mineukṙen nö öt 
inhôngen inlööknyô yīö, tö ngam inhangkö Kristū, ngam kanô-en ellōn yīö 
inrē nö tī-iv nö in cha i taṙòkhöre inrē;  
14Ngaich cha-a inrē nö piṙūtken yīö nup töpōyen inlōnti in yīö aṅ im Tēv, nö 
holtö vine-eṅl kui yīö.  
15Ha-öiny ngam Tēv yēḵ tö kūö ṙôken ngam tī Ò inlōnti.  

2 Kòrin 10 

Laklö Ngam La-en Re Ang Pôl 

1Hakôtôre chin chu-ö Pôl vë-ekūö yīö lökten i yanāichö, ṙanëmö Kristū inrē, 
chu-ö mī-i kūö yīö, lamā taṙeūḵ in yīö rö-ö pöri umuh, ngaich öt pinhë-evkūö 
chu-ö lā in yīö:  
2Hòṅ, vë-ekūö yīö chin, hòṅ chu min yē chu in, öich öt hameuktö öt pinhë-
eṅkūö nö holtö nyanatlö, öp kinṙeuktö chu öt pinhë-evkūö lā-al yip rēvre, yip 
kamheuṅkten ih, öi sā lamöklōn ngam alaha.  

3Pò ih pòrô lök im alaha öt sā ngam alaha ihö kiyung.  
4Pò nup aṅtī ih im kinyūngö, nö öt aṅ im alaha, minhôiṅyö pöri nö i kūö 
ngam Tēv, nö tinṙōlngö nup töngëḵ chūök;  
5Tiṙōlngö nup chanöhlōn, nup tö hapōilöngö inrē nö lā-al ngam inkaha ngam 
Tēv, kēḵhöt nup lōn inrē nö inkövö im öt inhôngen Kristū;  
6Ngaich in hīnöre havahal nup taṙòkhöre minôṙô, yĕn hateungtu min nup 
ötminôṙô yīö.  
7Ngëichkö nup mī-ikūöre yin. Yĕn tarīkuvö mahayönglenre nö in re, töre nö 
aṅ in Kristū, hökngen ò nö ngëichkö ngih nö hēk, nö in re, tö e, nö sā ò anga-
aṅ nö aṅ in Kristū, ngatī in inrē ihö.  
8Pò chu pòrô öre pōyen ṙô eū nup chöngö ih nup kahëtö ngam Mā nö 
minānlö yīö, öt tinṙōlngö yīö, öthōḵ chu-ö min sumrōngikūö:  
9Hòṅ chu öt sāre öre yē chu pinhëṅ-eṅlkūö yīö tö në kahūichre līpöre.  
10Pò cha nö ngö ṙô, Langanhu nup kahūich ò līpöre, ngëḵ inrē; ngaich pöri ap 
alaha ò nö öt kalēḵ nö i kūö, öt kanôluṙô ap ṙô ò inrē.  
11Hökngen ò yēḵ öp töngatī lōn, nö ngö lōn tö ngih, tö ih sā nup ṙô kahūich 
ih, yēḵ ih rö-övö, ngatī ihö i la-en yē ih in.  
12Pò ih ötkô kaheuktöre, hēk haṙongtöre in cha, yip kamahngenre nö eūköre: 
cha-a pöri nöng kahngenre nö inre, haṙōngöre inrē nö töng öt akaha.  
13Rö-ö pöri ihö yahlö ṙô eū ṙôköre, tön höng sā ṙôkö tī ngam Tēv, nö michöḵö 
ih tö kinlah ṙôken, nö ngaich nö sölta nö in yīö.  
14Pò ih öt yahnyö sinlônyö öi sā töt sölta in yīö: pò ih ngaich yih söl in yīö im 
tölöök inhangkö Kristū:  
15Öt yaha ṙô in eū-eure i la-en tahëng; maheūṅkku pöri, tö ih min hapōilöngö 
in yīö sā ngam kinlah ṙôken nö pōyen, i sanīöpö mikah yīö, hapōilöng ihö 
min in yīö sā ṙôkö ngam kinlah ṙôken nö pōyen nö in ih.  
16Hòṅ ih ahangkö ngam tölöök inhānga i nup chūökö tö vāngngö tö yīö, 
ngaich öt eū-eure i kinlah ṙôken i yip tahëng i nup tö lēn nö el tī ih.  

17Hökngen ngòh tö hòṅ eū-eure, nö im Mā ineū-euṅ.  
18Tön öt hōḵov ön ngòh ameūköre, höng ngam aheūkö ngam Mā.  

2 Kòrin 11 

Pôl Tö Yik Töminyôiny Aṅ Tanīnöṙô 

1Hōḵ yin yēḵ ṙap ngih tö rahëichyen kumlō-ov chu: ṙāpö e öi in chu. 
2Tön kalēḵĕlōn chin in yīö tö ngam kumlēḵlōn aṅ im Tēv: pò chu hapīöhngen 
yīö ip tö hĕng tak kikōnyö tö hapihö, hòṅ chu kēten yīö in Kristū öi töhet rēlö 
tötchô-òv.  
3Röiyö alaha chinri tö ellōn yīö min, nö lökngö yô-òv, nö hachōichi nö ṙā-ang 
im lanööṙen, ngam hanëtö inrē aṅ in Kristū, sā tī ngam pēch nö hachīlö Ēva.  
4Yē ap yamihtöre nö ahangkö tahëng Kristū, öp töt ahangkö ih ihö, hēk yē 
yīö kēḵ töharīkngöre lōn, öp töt kahëḵ yīö, hēk, tö harīkngöre inhānga, öp töt 
ahōḵo yīö, huveū-en yī-ö öi ṙāpö ò.  
5Pò chu kaheuktöre, tö chu öt rahëichhangen lā unôich, yip lamā rōi 
tanīnöṙô.  
6Pòrô chin ri chōichô ṙô-òv, hö-ö pöri im mikah; hö-ö, i tö keuheūttöre in 
hameuk tö e i taṙòkhöre tarik, lā in yīö.  
7Hēk köölö fālen ṙöng öich pò chu hakūönngöre, nö pò yīö hōtu hapōilöngö, 
kūö chu öt ṙāyu ahangken yīö tö ngam tölöök inhangkö ngam Tēv?  
8Ulāingen nup tahëng chin māṅ, kēḵ raneushöre in cha öich meukṙen yīö;  
9Ngaich hē chu in yīö öich hanātuṙen, öt hĕng tak tölangan tarik tö tī chu: pò 
yip hol nö meukṙen nup hanāten chu, hē cha nö yih nö ṙā-ang Makētòni: i 
tökeuheūttöre chin haköpöre öt lungānö yīö, ngatī chin min haköpöre.  
10Sā ngam kanô-en Kristū nö in chu, öt tarīku min tamahngen chu tö ngih 
ineū-euṅ i Akayā.  
11Kūöyòh? Kūö öt hanāngen chu tö yīö? Akahalōn an ngam Tēv.  

12Ngam tī chu ngaich, angū-ö min tī chu, hòṅ chu rökngö nup chööḵnyi in 
cha yip tö hòṅ chööḵnyu: hòṅ cha yĕn eū-eure, ngaich cha-a nö kôti nöng sā 
ih.  
13Pò yip tö ngatī tarik nö tanīnöṙô töminyôinyaṅ, vamī inchīlö, vītöre nö 
tanīnöṙô Kristū:  
14Öt pinngangkūö; pò Sātān nö vītöre nö ma-ahānga hanātö.  
15Lökten an nö öt tö pōyö, yē yip mameukṙen ò nö vītöre nö mameukṙen 
ngam lanöökö; yip tö asātu manāngen min nö i nup la-enre.  

Kanihngen Pôl Nö Tanīnöṙô 

16Ngö ṙô chin hēk, uich tökulō-ov tö lōn tarik; ngaich yē yīö ngatī lōn, hōḵen 
chu sòk sā tö kulō-ov, hòṅ chu eū-eure rahëichyen ṙô.  
17Öp ṙô chu, öt im Mā ṙô chu-ö; im kumlō-òv pöri, i ngih nyanatlōn ineū-euṅ.  
18Pòn maṙôngö yip tö sā ṙô tarik nö eū-eure, ngatī inrē chu-ö hòṅ eū-eure.  
19Pòrô ngam mikah yīö, ngaich yī-ö kuchīkölōn hökngenre tö tī tötakaha.  
20Pò yīö hökngenre tö tī ngòh tarik yē ò nö kēten yīö nö im inkövö, yē ò nö 
kāḵngen yīö, yē ò nö tingööpö yīö, yē ò nö hapōilöre, yē ò nö fatāk kūö yīö.  
21Ṙô sumrōngkūö chu ön ngih, pò hī ngaich ötkalēḵen I chūök ngòh tötpinhë-
evkūö pöri, rö-ö chin chu-ö pa-ekūö inrē, pòrô nö ṙô kumlō-ov chu.  
22Heprāi yip cha-a? Ngatī chu-ö. Israĕl yip cha-a? Ngatī chu-ö. Kūön Aprahām 
yip cha-a? Ngatī chu-ö.  
23Mahalanṙen Kristū yip cha-a? Sā ṙô tökulō-ov chin, mötlö la-en chin chu-ö 
tö cha. Pōihöl chin la-evṙen; ṙōlheuh chin el kinlōngö; öt kanṙeūken nyaṅha 
öich fōhoh, ṙōlheuh öich höng tökapah.  
24Taneui heuh chu-ö fōhoh, lūöi anāi machūötöre höt, tö tī yip Yahūti.  
25Lūöi heuh öich nyāhaṅ tö tinkung. Hĕng heuh öich nyaṅha tö ihong kulehe. 
Lūöi heuh öich sayööḵ el chōng; hĕng mitööm hĕng sumkam öich el mai.  

26Ṙōlvan kiröönngöre; lök i kanihngen el tahël, i tötūmu, i yip tarik aṅ panam 
chu, i yip aṅ tahëng inrē; i panam, el inchōnngö, el mai inrē; i yip holre 
tötkô-en.  
27Kanihngen i la-en; ṙōlheuh i inahaṅti, i kinpahare, inṙehenômö inrē; 
ṙōlheuh i inhīkö, i laneūchö, lichôi inrē.  
28Hol tö nup töt aheūkö chu inrē, öp tö öt hĕng hang sumkam yamihtöre nö 
in chu, pinṙūtölōn chu tö vē māṅ.  
29Hĕng tak hòng ngòh tötkalēḵen, ngaich öt kalēḵen röh chu-ö? Hĕng tak 
hòng ngòh töfukngö, ngaich hūṙö ellōn röh chu-ö?  
30Yē chu hòṅ eū-eure, hòṅ eū-eure chin min i nup ötkumlēḵenre. 
31Akahalōn An ngam Tēv, ngam Yöng ngam Mā hī, Kristū, ngam tö-örheūheu 
nö tökôlò, tö chu öt minyôinyaṅ.  
32Ök mahayöng i Tāmöskös, el katòh ök rācha Arētös, aṅtö öp panam yip aṅ 
Tāmöskös, pòn hòṅ kē-ĕ chu: 
33Ngaich pöri chu-ö löktö lökhöt kuföt inkūp öich hôtu el kuvôkö i kaha 
kinlōngö, ngaich öt kô-òngvah tö tī ò.  

2 Kòrin 12 

Maheuṅk Hěnghöre Inmeukhö Mat Pôl 

1Hòṅ ineū-euṅv chin, pòrô angū-ö nö ötlööken; hòṅ ṙô tö aṅ im haneūvö chin 
inmeuktö ngam Mā inrē.  
2Akahakūö chin tök hĕng tak tarik in Kristū, fënsīön hang samyeūheu ngaich 
öt akahalōn chin, yĕn im alaha; hēk, yĕn öt im alaha, öt akahalōn chin: 
akahalōn An ngam Tēv Anga-aṅ tö kēḵlöngö nö el ngam linūöyö halīöngö.  
3Akahakūö chin tök tö ngatī tarik, yĕn im alaha, hēk, köhngen töm alaha, öt 
akahalōn chu-ö; akahalōn An ngam Tēv 
4Tö inlaha Ò nö kēḵlöngö nö el Peretāis ngaich hang nup töt aneūken ṙô, nup 
tötkô nö kahòkka tö tarik.  

5I tö ngatī chin eū-eure; rö-ö pöri öich hòṅ eū-eure höng i nup ötkumlēḵen 
chu.  
6Pò chu yē chu hòṅ eū-eure, öt tö kulō-ov chu-ö min; pò chu min ṙô tö kanô-
en, ṙāpöre pöri chu-ö, hòn öt tarīku tö ngölōn tö chu tulöng tö ngam 
maheuṅk ò nö in chu, hēk, öp ahang ò nö in chu.  
7Kūö yanahlö ṙôkö ngam inmeukti, pòich sōtu öich yahlö inpōilö, lökten öp 
tö lòklöre i alaha chu nö kētu, aṅ im sātān ma-ahānga nö kinsōlö chu, pòich 
sōtu yahlö inpōilö.  
8Chööḵnyö tö e chu-ö lūöi heuh ṙô vë-ekūö ngam Mā, hòṅ e nö ṙāngen chu.  
9Ngaich ngö ṙô Anga-aṅ tö chu; Löökö ṙôken ap inlōnti aṅ in chu nö in meh: 
pò ngam minhôiṅyö chu nö i ötkumlēḵen nö teungta. Lökten chin pōyen 
ṙanāmölōn im öt kumlēḵen lahëḵ, hòṅ ngam minhôiṅyö Kristū nö teungtöre 
nö i kui chu.  
10Lökten chin kumchikngenre im öt kumlēḵen, i pinlāngen, i hanāten, i 
inkihten, i kanihngen, tö pôkūö Kristū: pò chu, yē chu ötkalēḵen, ngaich 
kalēḵ chu-ö.  

Miṙūöt Pôl Tö Yik Aṅ Kòrin 

11Vītöre chin kulō-ov: līpö chin tö yīö; tön chu-ö chin öre aheūkö yīö pò chu 
öt hēngö ranöö-ö lā unôich tö yip lamārōi tanīnöṙô, pòrô öich höng tö rö-ö.  
12Kô-en nun minë minkahngö tanīnöṙô nö kēkaṙen nö in yīö nö i manöiyö, i 
minkahngö, pinngangkūö inrē, minhôiṅyö la-en inrē.  
13Asuh ṙöng ap umuh ap hanöḵangen yīö tö yip tahëng māṅ, höng angū-ö, pò 
chu öt lumngan yīö? Aṙēlen chu tö ngih tö vaich.  
14Yĕh meuk, linūöi tum heuh lanënen chu ön ngih hòṅ yih in yīö; ngaich hö-ö 
chu-ö hòṅ lumnganö yīö pò chu öt chöh nup in yīö, tön yī-ö: pò vē nyīö nö öt 
cha-a mameukṙen yöngre, tön vē yöng mameukṙen vē nyīö. 
15Kiröṅngö ṙānāmölōn chin, keuheūthang, keuheūtiṙen inrē tö kūö nup nômö 
yīö. Yē chu pōyen hanāngenlōn tö yīö, ngaich kūöṅnen hananghuṙen hòng?  

16Ngatī an yĕh, rö-ö chin chu-ö lumngānö yīö: huveu-en pöri, ngaich kôti yī-ö 
tö tī chu hol tö michīl.  
17Ngaich hakeūngen yīö hông chu-ö öich lökten i yip tahīnngöre in yīö?  
18Halēnö Taitös chin, ngaich tīntö öp hol nö in ò. Hakeūngen yīö hòng 
Taitös? Röh öi lök im töng Anga-aṅ Töhet Fanöinylö? Röh öi lök in u anū-ö 
vanāyö?  
19Ngaich in höng vamë-eny fālenre tö lōn yīö öi in yīö. I kūö ngam Tēv ṙô in 
ṙôten Kristū. Kahōlö, ṙòkhöre nun nö inruk yīö.  
20Tön röingö lōn chin hòn öt lökngö yô-òv, yē chu min yih öich öt kôtökūö tö 
yīö öt sā lōn chu, kôti chu-ö inrē öich sā lōn yīö tö chu; hòn öt löktö yô-òv, 
töng tulönghöre lōn, tinutngö, tanāinyö, manūlö tötlöök, vine-eng nang, tö 
föh lōn, tinṙōlen; 
21Hòṅ ngam Tēv chu min nö öt havāichngen chu nö i kūö yīö, yē chu yih hēk, 
ngaich chu-ö haṙivhö yip tömaṙôngö in cha yip tököölö fālen urēhĕkūö ngih, 
ngaich öt havöötö ellōnre nö ṙā-ang tökööl, chinô-òṅ kānö, yinikngö tötlöök 
lōn, nup kahëken cha.  

2 Kòrin 13 

Manā-aṅ Vahëkö Ò, Tö Ngam Sinlāmö 

1Linūöi van chu ön ngih yih in yīö. Löknyö elvāng tö nët tak mameuk, hēk 
lūöi pöchö nup ṙô nö haköpi.  
2Ngāichô chin urĕh, urĕhnyô chin, sāre hē chu in, im innët van, ngatī tö 
ngamuh, i saha chu öt in, in cha yip la-urĕh nö köölö fālen, ṙòkhöre inrē, i 
yip tö ōtngöre, tö e yēḵ chu yih hēk min öt aṙēlu min chu-ö;  
3Pò yīö chöh inmeuktö Kristū öp tö ṙô-òvö nö in chu: öp tö rö-ö nö öt kalēḵen 
nö lā in yīö, minhôiṅyö pöri nö in yīö;  
4Pò ò nö harātu lökten im öt kumlēḵ, sön Anga-aṅ nö aṅ lökten i minhôiṅyö 
ngam Tēv. Pò hī ayī-ö inrē öt kalēḵen in Ò, aṅ pöri min ayī-ö hol Ò lökten 
ngam minhôiṅyö ngam Tēv nö lā in yīö.  

5Kalahare yin, yē yīö im mikah; hameuktöre yin. Hēk, öt akaha kūö ṙöng öi 
inrē, tö Yēsū Kristū nö in yīö? Yē yīö öt kô-òngrit höng mī-i tökööl. 
6Akahalōn yinri tö lōn chu, tö hī öt im tökööl.  
7Vë-ekūö ngam Tēv in töngamuh, hòṅ yīö öt la-evṙen tö tökööl; öt kūö hī hòṅ 
meūkö löök, hòṅ yīö pöri la-evṙen tö öp tö eū-eu, pòrô öi mī-i tökööl.  
8Pò hī ötkô lā-al ngam kanô-en, lā im kanô-en pöri.  
9Pò ih ṙamölōn, yē ih öt kalēḵen, ngaich yī-ö kalēḵ: angū-ö an inrē havëkö ih, 
ngam inteungten yīö.  
10Angū-ö an lökten chu kūich tö në, i saha chu öt in, hòṅ chu yē chu in öich 
öt chökhutī, sā ngam chöngö tö kētu tö ngam Mā nö in chu, nö minānhölö, 
rö-ö nö tinṙōlhanga.  
11Manā-aṅ, kahōlö, salām. Hateungtöre yin yēḵ; hangëḵeṅre yēḵ; hĕngre ellōn 
yēḵ; iyöng im lanāmö: ngaich ngam Tēv hanāngen min, lanāmö inrē, nö 
holtöṙah yīö.  
12Salāmö höö yin aṅtī tö töhet hināmökūö.  
13Ṙòkhöre yin vē töhet nö salāmö yīö.  
14Ngam inkôlò aṅ im Mā Yēsū Kristū, hanāngenlōn ngam Tēv, innôlö ngam 
Töhet Fanöinylö, holtöṙah yīö yēḵ ṙòkhöre.  

Kalatī 

Kalatī 1 

1Pôl, tanīnöṙô öt ṙā-ang i tarik, öt rēhĕn nö lökten tarik, lökten in Yēsū Kristū 
pöri, ngam Tēv Yöng inrē, ngammahachohlen ò nö ṙā-ang i tökapah, 
2Ṙòkhöre vē hol mi-in chu, löö in nup māṅ i Kalatī:  
3Inlōnti yēḵ in yīö lanāmö inrē, ṙā-ang im Tēv Yöng, ngam Mā inrē, Yēsū 
Kristū,  
4Ngam kamëḵngöre kūö tökööl hī, pòn hòṅ ṙānyen hī Anga-aṅ nö ṙā-ang in 
ngih tötlöök panam töngamuh, sā lōn ngam Tēv hī, Yöng hī inrē;  
5Kanôlò Ò yēḵ örheūheu. Āmen.  

Höng Hěng Ngam Tölöök Inhānga. 

6Uṙeh chin tö kineuingö yīö kē-ĕngre ṙā-ang in Ò ngam mahavëten yīö im 
inlōnti aṅ in Kristū, öi im tahëng tölöök inhānga;  
7Ngam töt tahëng tölöök inhānga: pòn rēvre yip mahakihten yīö, ngaich hòṅ 
halō-ongkūö yīö töm tölöök inhangkö Kristū.  
8Pòrô in öre ihö, hēk ma-ahānga, nö ṙā-ang el halīöngö, öi ahangken yīö tö 
tölöök inhānga, öp tahëng tö öp ahangkö ih in yīö, hökngen ò yēḵ nö 
Anatamā.  
9Sā ṙô ih urĕh, hēk chin ngatī ṙô töngamuh, yĕn tarīku ma-ahangken yīö tö 
tölöök inhānga, tö tahëng tö ngam kahëḵ yīö ngaich, hökngen ò yēḵ nö 
Anatamā.  
10Līp tarik ṙöng öich töngamuh, hēk, ngam Tēv? Hēk, lukkenre öchu 
haṙamlōn tarik? Yē chu ṙòngmöng haṙamlōn tarik, ngaich öt tö hakövö öre 
chu-ö tö Kristū.  

Sitih Lökten Pôl Nö Tanīnöṙô 

11Kahōlö, pò chu mikahtölōn yīö, i inlahen ngam tölöök inhānga, ngam 
ahangkö chu, tö e nö öt aṅ i tarik.  

12Pò chu öt teūngen tö e ṙā-ang i tarik, öt rēhĕn öich haköptu tö e, yih pöri 
angū-ö nö in chu lökten i inmeuktö tö Yēsū Kristū.  
13Pò yīö ngaich akahalōn tö inlahen chu misī, i falngen yip Yahūti nö im Tēv, 
tö chu yahlö fālen öt hakôlò ngam māṅ ngam Tēv, öich piyāingö e:  
14Saṙaklöng huneū-eu chu-ö i falngen yip Yahūti nö im Tēv, tö yip tö sā 
ṙētöre, i yip aṅ panam chu, mötlö kumlēḵlōn i kui yik muvöhngö ih.  
15Hē e pöri nö tölöök nö lōn ngam Tēv, ngam mahaköhngen chu el chūök 
kanūönö ök yöng chu, ngaich havëten chu lökten im inlōnti aṅ in ò, 
16Nö hameuktö ngam Kūönre nö in chu, pò chu hōtu ahangken Ò i Tahëng 
mihëṅṙö tarik; iṙūö hatöntöre chu-ö, öt i alaha, mahām inrē:  
17Öt rēhĕn chin chuh Yerūsalem in cha, yip tanīnöṙô mū-urĕh tö chu: tön 
marô-òlkūö öich chuh Arēpīa; ngaich hēk havantöre i Tamāskös.  
18Ngaich unôichrit tö lūöi samyeūheu chu-ö, chuh Yerūsalem chöhken Kīfas, 
ngaich ngöh in ò taneusīön sumkam.  
19Hö-ö pöri chu-ö meuk yip tahëng tanīnöṙô, höng Yāköp ök kisānö ngam Mā.  
20I inlahen nup kahūich tö chu ngaich in yīö, yĕh meuk, i kūö ngam Tēv, öt 
minyôinyaṅ chin.  
21Ngaich yih chu-ö i chīṙö Sirīa, Silisīa inrē.  
22Ngaich ṙòngmöng öl chu-ö akaha arëkūö tö yip māṅ i Yūtā yip aṅ in Kristū.  
23Höng hāngö pöri cha-a nö ngö, Ngòh tö hĕng heuh ngòh nö öt hakôlò hī, 
ngaich an töngamuh nö ahangkö ngam mikah, ngam piyāingö ò sin;  
24Ngaich ha-öiny ngam Tēv cha-a tö pòkūö chu.  

Kalatī 2 

Pôl Tö Yik Tahëng Tanīnöṙô 

1Ngaich unôichrit tö fën sīön samyeūheu chu-ö hēk chuh Yerūsalem holten 
Parnöpās, ngô-òṅ Taitös inrē nö hol chu.  

2Kiröönngöre chu-ö löktö i inmeuktö; ngaich ṙātö ngam tölöök inhānga nö 
ikūö cha, ngam ahangkö chu i yip Tahëng mihëṅṙö tarik, höng ulāikenre pöri 
i kūö cha yip tö akaha, hôiṅch öt lökngö yô-òv röön fal, hēk chök alaha röön 
ngaich fal.  
3Öt rēhĕn pöri Taitös, ök mi-in ih, nö līptu tunnyinyngö, pò ò nö Krīk:  
4Ngaich kūö yip tökô-en pöri hol, tö ulāihötvö, yip yamih nö ulāikenre nö 
hayun chunhëṅṙen ih in Kristū Yēsū, pòn kēten ih nö im inkövö:  
5Yip töt halöngtu chūök nö in ih, hö-ö, ötrēhĕn, nö hĕng köinyṙô rô-òten; hòṅ 
ngam kanô-en ngam tölöök inhānga nö iṙuhöröön nö in yīö.  
6In cha pöri yip tö-eūnyu nö tö akaha öp tö sitih tö cha misī, öt tö-uroh angū-
ö nö in chu: öt atöltu kūö an ngam Tēv cha-a yip ṙô chu, yip tö-akaha, öt 
kahëtu nö in chu:  
7Harīkngöre pöri, hē cha nö meūkö chu hakëmtu im tölöök inhangkö yip töt 
tunyīnyi, sā Pītör nö i yip tö tunyīnyi.  
8(Pòn anga-aṅ tötī-iv nö in Pītör tö ngam tinīnngö i yip tö tunyīnyi, tī-iv nö in 
chu inrē i yip Tahëng minhëṅṙö tarik:) 
9Ngaich hē cha nö meuk ngam tökētu inlōnti nö in chu, ngaich hēḵ Yāköp, 
Kīfas, Yôhan inrē, yik tö-eūka nö machööḵlö, nö kē-ĕkūö chu tö Parnöpas, nö 
hamòlṙen; hòṅ ih ihö chuh i yip Tahëng mihëṅṙö tarik, ngaich cha-a nö i yip 
tö tunyīnyi;  
10Höng hōten ih cha-a köpölōn tö yip yāich; ngam katakô kumlēḵlōn chu chu-
ö inrē.  

Vëken Pītör Ang Pôl Nö I Antiôk 

11Chalô Kīfas nö i Anti-òk, ngaich lā-alkūö ò chu-ö, pò ò nö kôtī fālen. 
12Pòn urĕh sin tö yik yamih nö rā-ang in Yāköp, nya-aṅvkūö sin anga-aṅ nö 
hol kūö yik Tahëng mihënṙö tarik; chalôhë pöri cha-a, heūlngöre ngaich 
anga-aṅ, ngaich haköhngenre, nö pa-ekūö tö yik aṅ i yik tötunyīnyi. 

13Ngaich asīnken ang Parnöpas inrē nö halō-oi kūö nö in e angū-ö tö ngatī 
innyatkö elmat.  
14Ngaich hē chu meūkö cha nö öt chīpö talöökö nö i kanô-en ngam tölöök 
inhānga, ngaich ngö ṙô chu-ö tö Pītör, i kūö cha nö ṙòkhöre, Yē meh me-eṅ 
öm Yāhūti, öm asīntö re i vē Tahëng mihëṅṙö tarik, ngaich rö-ö öm sā Yahūti, 
sitih öm līpten yip Tahëng mihëṅṙö nö asīntöre nö i Yāhūti?  

Lökten Im Mikah Nö Hayöökaṙen Yip Yahūtī Tö Yip Tahëng Mihëṅṙö. 

15Nehngenre in ayī-ö Yahūti, öt aṅ i yip tököölö fālen Tahëng mihëṅṙö tarik,  
16Tö-akahlōn tö tarik nö öt lööklö tö kūö tī ngam chöngö, höng lökten im 
mikah in Yēsū Kristū, ṙātö ellōnre in in Kristū Yēsū, tö hī min halööklöngö 
lökten im mikah in Kristū, öt tī ngam chöngö: pòn öt lööklö tarik min tö tī 
ngam chöngö.  
17Ngaich yē hī pöri ayī-ö kôti tököölö fālen, i saha hī lukkenre halööklöngö in 
Kristū, mameukṙen kanöölö ang Kristū? Öt halöng An ngam Tēv.  
18Yē chu öre hēk mānlö nup tiṙōlngöre, hameuktöre chū-ö ngaich töfāluṙen 
19Pò chu lökten im chöngö kapah im chöngö, pò chu hòṅ aṅ im Tēv.  
20Ngaich chin harātu hol Kristū; sön chu-ö aṅ: rö-ö pöri ōtre öich chū-ö, tön 
Kristū tö aṅ nö in chu: ngaich ngam anaha chu töngamuh ing alaha, aṅ chū-ö 
im mikah, ngam mikah im Kūön ngam Tēv, ngam töhāngenlōn tö chu, 
kēngöre inrē töpôkūö chu.  
21Rö-ö chin hachökngö alaha ngam inlōnti aṅ im Tēv; yē ngam lanöökö öre 
nö lamökten im chöngö, ngaich Kristū nö chök alaha nö kapah.  

Kalatī 3 

Chöngö Hēk Mikah 

1Ō töt akaha aṅ Kalatī, achīö öp vamīngen yīö? I kūö chīö ök Kristū nö 
ngāṅlnyi nö harātu?  
2Hòṅ akahalōn chin tö ngih in yīö. Teūngen öi tö ngam Töhet Fanöinylö 
lökten i tī ngam chöngö, hēk lökten i hināngö ngam mikah?  

3Yahngö öt mikah öyih? Ngaich yih rĕhlöre im Töhet Fanöinylö, ngaich 
töngamuh hòng hateungngö ngam alaha?  
4Chök alaha öi, ngih ṙôken kanihngen? Yē e nö kô-òngrit nö chanök alaha.  
5Lökten Anga-aṅ ngam mameukṙen yīö tö ngam Töhet Fanöinylö, la-en tö 
nup pinngangkūö inrē nö in yīö, lökten i tī ngam chöngö ang, hēk, lökten i 
hināngö ngam chöngö ṙöng?  
6Sā Aprahām nö ṙātö ellōnre nö im Tēv, ngaich kaheuktu angū-ö nö lanöökö 
nö in ò.  
7Akahalōn yin lökten tö cha vē aṅ im mikah, cha-a yin kūön Aprahām.  
8Ngaich ngam töhet līpöre nö urĕh tö mat, tö ngam Tēv nö halööklö vē 
Tahëng mihëṅṙö tarik nö lökten im mikah, urĕh nö ahangkö ngam tölöök 
inhānga nö in Aprahām, nö ngö ṙô, In meh yin min vē taṙòkhöre tarik nö 
tökôlò.  
9Lökten cha vē aṅ im mikah nö tökôlò nö hol ngam tökô-en Aprahām.  
10Iṙôngö yip aṅ vinī-iṅ ngam chöngö, elkatòh ngam öt inkôlò cha-a; pòn ngö 
kinūichngö, Tötkôlò yin nö ṙòkhöre vē töt iṙuhen nö i nup tö kūichi i mat 
ngam līpöre chöngö, nö la-evṙen tö u.  
11Akaha an nö ngaich, tö tarik nö öt inlööklu nö i kūö ngam Tēv nö lökten im 
chöngö: pò, Vē tölöök nö lökten im mikah nö aṅ;  
12Öt aṅ im chöngö an ngam mikah: ngòh tö la-evṙen tö u aṅ min nö in u.  
13Ṙānyu in tö Kristū ṙā-ang im ötinkôlò aṅ im chöngö; vītöre Anga-aṅ nö 
pòkūö hī nö ötkôlò: pòn ngö kinūichngö, Tötkôlò yin vē tökilölhak nö irōi 
chōn:  
14Hòn löö i kui yip Tahëng mihëṅṙö tarik nö yih ngam inkôlò Aprahām, in 
Kristū Yēsū; hòṅ hī teūngen tö ngam kinlēḵngô ngam Töhet Fanöinylö, lökten 
im mikah.  

Ngam Chöngö Tö Ngam Kinlēḵngô 

15Kahōlö, sā ṙô tarik chin ṙô-òv: Pòrô öre angū-ö nöng kinlēḵngô tarik, ngaich 
yē e pöri nö haköpiyö öt hĕng tak tö kô nö hachökngö alaha e hēk, tapnyö e.  
16Löö in Aprahām min minë kinlēḵngô, ip lamökngörit ò inrē. Öt ngö ṙô 
Anga-aṅ, Löö i yip lamökngörit, nö sā tömaṙôngö; sā tö hĕng tak pöri, Löö ip 
lamökngörit meh, Anga-aṅ ang Kristū.  
17Angū-ö an ṙô chu, Ngam kinlēḵngô ngam Tēv nö urĕh nö haköpiyö, ötkô 
ngam chöngö nö fingö e, ngam chöngö tökētu unôichrit töfënòng lūöi anāi 
samyeūheu, nö rāinyngö ngam kinlēḵngô.  
18Yē ngam amin nö aṅ im chöngö, ngaich öt aṅ im kinlēḵngô angū-ö. Löö in 
Aprahām tī pöri ngam Tēv nö kētöre, lökten im kinlēḵngô.  
19Asuh öng pökeh ngam chöngö? Kētu an kūö tökööl, hanöng saha ngam 
lamökngörit nö yih, ngam lööṙö ngam kinlēḵngô; lökten i ma-ahānga angū-ö 
nö kētuvö, nö eltī ngam aṅhôi.  
20Öt höng mī-i hôi tö hĕng tak an ngam ma-ahôitöre; hĕng tak pöri ngam Tēv.  

Chööḵnyö Ngam Chöngö 

21Lökten öng ngam chöngö nö lā-al ngam kinlēḵngô ngam Tēv? Ötkô nö 
ngatī. Yē ngam chöngö nö ngaich nö kētu nö mahaṅaṅ, ngaich ngam lanöökö 
öre, nö lökten im chöngö.  
22Ngam ṙô ngam töhet līpöre nö vë-eny nup taṙòkhöre nö elkatòh ngam 
tökööl, ngaich ngam kinlēḵngô, lökten im mikah in Kristū, nö kô-òren nö 
kētu nö in cha yip ṙamātö ellōnre.  
23Urĕhēkūö yanihih ngam mikah pöri, ngaich haköpiyö ayī-ö latuhēt el katòh 
ngam chöngö, Öpikūö im mikah, ngam tö hameuktu nö unôich. 
24Lökten an ngam chöngö misī nöng mahaköpten hī, nö kēten hī in Kristū, pò 
hī hōtu halööklöngö in Kristū.  
25Ngaich panchö ngam mikah nö yih, ngaich öt ngöhören ayī-ö elkatòh ngam 
mahaköphöti.  
26Pò yīö ṙòkhöre kūön ngam Tēv, lökten im mikah in Yēsū Kristū.  

27Pòn i tumtak yip tövōkö nö in Kristū, ngaich nö īnu tö Kristū.  
28Ötkô nö Yahūtivö, ötrēhĕn nö Krīkuvö, ötkô nö töhakövuvö, öt rēhĕn nö töt 
hakövuvö, ötkô nö kikōnyuvö, ötrēhĕn nö kikānuvö: pò yīö ṙòkhöre höng 
hĕng tak in Kristū Yēsū.  
29Ngaich yē yīö aṅ in Kristū, ngaich yī-ö kūön Aprahām, tö-amīnu sā ngam 
kinlēḵngô.  

Kalatī 4 

1Ngih ön ṙô chu, I saha ngòh tö amīnuvö nö ṙòngmö nyīö, öt harīkngöre 
anga-aṅ tö yip mahalanṙen; pòrô anga-aṅ nö töchehevṙen tö taṙòkhöre. 
2Elkatòh yip amahtöre pöri, yip yōm chehen inrē, hanöng saha ap hē tī ngam 
yöng,  
3Ngatī in ayī-ö inrē, hē hī misī ṙòngmö nyīö, ngaich haköviyö elkatòh në aṅ 
ngih panam.  
4Hē sanölta ngam ṙētak pöri, tīntö ngam Kūönre ngam Tēv, kayôḵnyu tö 
kikānö, kayôknyu nö elkatòh ngam chöngö;  
5Pòn hōtu Anga-aṅ nö havaha cha yip më-elkatòh ngam chöngö; pò hī hōtu 
teūngen lālö öi kūön.  
6Pò yīö ngaich kūön, ngaich ngam Tēv nö tīntö ngam Töhet Fanöinylö ngam 
Kūönre nö ellōn yīö; lökten yīö ngö ṙô, Appa, Kayöngö.  
7Lökten meh öt ngöhören mahalanṙen, kūön pöri, ngaich yē meh kūön, 
ngaich tö-amīnu lökten im Tēv.  

Kuilōn Pôl Tö Yik Aṅ Kalātī 

8Hē e pöri yī-ö hakövö tö u nup nehngenre nö öt Tēv, öt akahakūö tö ngam 
Tēv:  
9Ngaich pöchö yin akahakūö tö ngam Tēv, hēk, akaha tö ngam Tēv, sitih öi 
hēk havantöre im töt kalēḵen tötkôlò öt mikah, ngam chūök lōn yīö hòṅ 
hakövö hēk?  
10Haköpkö nup sakāmö yin yih, chingëṅt, ṙētak, samyeūheu inrē.  

11Pa-ekūö chin tö yīö, öich höng lökngö yô-òv min chök alaha tī la-evṙen in 
yīö.  
12Kahōlö, vë-ekūö yīö chin, sā chu yin, tö sā yīö chin chū-ö, rö-ö yin chōichö 
tī in chu:  
13Akahalōn yin, tön kūö öt kumlēḵen ngam alaha, öich ahangkö ngam tölöök 
inhānga in yīö la-eurĕh:  
14Ngam kinlaha yīö i alaha chu, rö-ö yin öt chumkūöṙen tö chu, ötrēhĕn öi 
sōḵanga; hōḵen chu pöri yī-ö ngaich, sā ma-ahānga aṅ im Tēv, sā Kristū Yēsū.  
15Isuh öp pökeh nöinyö yīö? Tön eūken yīö chin chu-ö, tö yīö kô-òren 
peôknyö matre ngaich kētö u nö in chu.  
16Ngaich tö kunyahaṅ elmat hòng chu-ö tö yīö, pò chu vë-enynang yīö tö 
tökô-en?  
17Öt i tölöök talöökö cha-a nö kalēḵĕlōn nö chöhö yīö; hö-ö, hòṅ öpngökūö 
yīö yip, pò yīö hōtu chöhö cha.  
18Tölöök pöri ngam kumlēḵlōn, chinöhö, örheūheu i nup tölöökö inlahen, öt 
höng hē chu ngöh in yīö.  
19Yī-ö kun kūön chu, kayôḵòiny chu hēk, hanöng saha Kristū nö vītöre nö in 
yīö.  
20Hôṅ, yik chin hòṅ in yīö töngamuh, öich haṙīngö ṙôre, pò chu kihngen ellōn 
tö yīö,  

Sāṙēngen Nā Hākār Naṅ Sëra 

21Vë-enynang chu yin yī-ö, tö hòṅ elkatòh ngam chöngö, Kūöyòh öi öt hang 
ṙô ngam chöngö?  
22Pò e nö ngö kinūichngö, tö Aprahām nö nët tak kūön; hĕng tak lamökten ik 
mahalanṙen kikānö, hĕng tak lökten ik töt hakövö kikānö.  
23Tö sā finötnyö tarik pöri, ngam kūön ngam mahalanṙen, lökten im 
kinlēḵngô finötnyö pöri ngam kūön ngam töt hakövö. 

24Inchōḵoṙô an angū-ö, pò nā kikānö nö tö nët nö kinlēḵngô, hĕng tak ngam 
ṙāma-ang kui ngam rôngö Sīnai, kūön tö töhakövö, ang Hakār,  
25Pò Sīnai nö rôngö nö i Arēpiā. Ngaich lā-al Yerūsalem töngamuh; pò ò nö 
im inkövö tö yip kūön ò.  
26Ngam lamātulöng pöri Yerūsalem nö töthakövö, ngam kikānö yöng hī.  
27Lökten nö ngö kinūichngö, Ṙāmölōn man me-eṅ tötmikūönlö, kaknyöre 
tikökṙôre, me-eṅ tötkamyôḵ; tön mööḵlö yip kūön ngam töṙā-ai, tö yip kūön 
ngam töpīhövö.  
28Kahōlö; ayī-ö in, tö sā Isak, öi kūö ngam kinlēḵngô.  
29Ngaich sā ngam töfötnyu tö tarik, nö öthakôlò ò ngam töfötnyu tö ngam 
ma-alaha, ngatī an töngamuh.  
30Sitih ṙô pöri ngam töhet līpöre, Ahōngö ngam mahalanṙen kikānö, töm 
kūön ò inrē. Pòn ötkô ngam kūon ngam mahalanṙen, nö amīnu nö hol ngam 
kūön ngam töt hakövö.  
31Lökten, kahōlö, rö-ö in ayī-ö kūön ngam mahalanṙen, kūön ngam töthakövö 
pöri.  

Kalatī 5 

Kaköpkö Ngam Ṙinānyöre Man 

1Aṅtītö ṙinānyö an Kristū nö ṙānyen yīö, lökten yin haköpöre sökhaka, ui hēk 
vönta im kaneun ngam inkövö.  
2Yĕh meuk, Pôl chin chu-ö töṙô-òv tö yīö, yē yīö öi tunyīnyi, öt kanôluṙô tī 
An min Kristū tö yīö.  
3Hôṅ, hēk chin kö i tarik hameukhötī, tö ngòh tötūnyīnyi, tö ò nö tö 
hötṙehevö nö keuheūtlöre kūö töm chöngö.  
4Tököhngen yin ngaich tö Kristū, yī-ö tö hòṅ halööklöngö lökten im chöngö, 
sukngöre yin ngaich ṙā-ang im inlōnti.  
5Pò hī lökten im Töhet Fanöinylö, i ngam mikah hökkö ngam mineūka ngam 
inlöökö.  

6Pòn öt kanôluṙô nö in Kristū nö rēhĕn ngam tunnyinyngö, ötrēhĕn ngam töt 
tunnyinyngö mikah pöri tö tī-iv lökten im hanāngenlōn. 
7Löököröön yin ngaich fal; achiāp ma-asānngen yīö öi hōtu ahôngen ngam 
kanô-en?  
8Öt lökten ngam mahavëten yīö an ngih linīpö nö yih. 
9Rahëichyen öp inföhlö, keuheūtlöre fanöhlö tī töm tö hĕng mumūlö.  
10Lā in yīö nyanatlö chin im Mā, tö yīö öt tahëngulōn: keun ngam kinṙôka an 
min aṅ in Ò, ap mahakihten yīö, achīö nö pòrô anga-aṅ.  
11Kahōlö, yē chu pöri ṙòngmö ahangkö ngam tunnyinyngö, kūöyòh öich 
ṙòngmö öthakôlòngṙô? Ngaich panchö ngam insātö ngam töhakālö nö kē-ĕyö.  
12Yik chin tö yip kumtöngken yīö nöng lūk nö rökngenre nö ṙā-angre nö in 
yīö.  
13Pò yīö, kahōlö, havëtu im ṙinānyö; un kēka ngam ṙinānyö yīö nö i lōn ngam 
alaha, lökten im hanāngenlōn, kö kamūönkūö höö.  
14Tön keuheūtlöre an ngam chöngö nö in ngih tö hĕng ṙô, ingih; Hāngenlōn 
man tö holre sāre töre,  
15Yē yīö pöri kāpöhöö, kö kā-a höö inrē, haṙēmngenre hòṅ yīö öt keuheūt tö 
kūö höö.  

Ngam Töhet Fanöinylö Tö Ngam Kūilōn Ngam Alaha. 

16Ngih ön ṙô chu, Talöökö tö ngam Töhet Fanöinylö, hòṅ yīö min öt 
hateungngö lōn ngam alaha.  
17Pò ngam lōn ngam alaha nö lā-alkūö ngam Töhet Fanöinylö, ane inrē ngam 
Töhet Fanöinylö nö lā-alkūö ngam alaha; pò u nö kö harīkngöre tö höö; 
lökten yīö ötkô öi la-evṙen tö nup lōnre.  
18Yē yīö pöri hachōḵo tö ngam Töhet Fanöinylö, ngaich öt elkatòh ngam kui 
yī-ö.  
19Hameuktu nun në la-en ngam alaha, në nun yih: Chinô-òṅkānö, chanôichö, 
ötmiṙē-ĕv,  

20Vinë-eṅkūö insātēv, milūönö, kumnyahelmat, lanīnö, minūötngö, tanāinyö, 
linā-alkūö, inköhngen, inrēvngöre. 
21Kumnyahlōn, hinyōiyö, inpōho, nup tö ngatī inrē. Ngāichô chin hatūinyôre 
tö yīö, tö vē töngatī la-en: nö ötkô min nö aminuvö tö ngam pūlngö ngam 
Tēv.  
22Në pöri ṙòng ngam Töhet Fanöinylö. Hanāngenlōn, ṙanāmölōn, lanāmö, 
manöiyö, miṙēlōn, lanöökö, kanô-en.  
23Ṙanëmen, inyöngöre; öt lāḵlu nun anū-ö tö chöngö.  
24Ngaich cha-a yip aṅ in Kristū Yēsū nö ngaich nö fëlngö ngam alaha, tö nup 
töchōich lōn e inrē.  
25Yē hī iyöng im Töhet Fanöinylö, ta-a töi lök im Töhet Fanöinylö inrē. 
26Ta-a, uh in im tötöl ineū-euṅ, öi harunnyö lanīnö höö, kunyahaṅ elmat tö 
höö inrē.  

Kalatī 6 

Keunhökūö Höö Tö Lumngan 

1Kahōlö, yē öp hĕng tak tö kôti nö i tökööl fālen, halööktö töngatī, hol tö 
inyāichngö ellōn, ngëichköre me-eṅ, hòṅ meh inrē tö kalaha.  
2Keunhökūö höö yin tö lumnganre, ngaich ngatī hateungngö chöngö Kristū.  
3Yĕn hĕng tak tarik tö kiröng tö lōnre, yē ò nöng tö rö-ö, hachīlöre an anga-
aṅ 
4Kö hameuktö la-enre pöri yēḵ vē tarik, ngaich anga-aṅ min nö ineū-euṅvö nö 
in re nöng hĕng taka, rö-ö nö ineū-euṅvö tö aṅ i yip holre.  
5Pòn höng kö keun kumre ngòh tö hĕng tak.  
6Hökngen ngam tö haköptuvö pöri yēḵ nö meukṙen ngam mahaköptöre. 
7Un hachīlöre; töt hanyëḵngen an ngam Tēv: hamūl ṙòng taneūichre ön min 
ngòh tarik.  

8Pò ngòh tameūichhöti nö i alahare nö hamūl nup tötkôlò aṅ i alaha: ngòh 
tameūichhöti pöri nö im Töhet Fanöinylö, hamūl ngam tö örheūheu-aṅ nômö 
aṅ im Töhet Fanöinylö.  
9Ta-a inrē, ui uhā-en i tölöök vahīṙen: tön ip tölöök ṙētak in min hamūl, yē hī 
öt cheingö.  
10Ta-a lökten, töi lök i tölöök i taṙòkhöre tarik, isaha hī löktuṙen, möthë lōn 
tö vē aṅ patī ngam mikah.  

Ṙô Finëḵlö Tö Ngam Sinlāmö 

11Yĕh meuk ṙôkö mat ngih līpöre kahūichtö chu in yīö, aṅtī tö në kuntīre 
takô.  
12I tumtaka yip tö hòṅ ineū-euṅv nö im alaha, cha-a yip hamôten yīö 
tunyīnyi; pòn höng sōḵ cha-a nö öthakôlöng ṙô tö pôkūö ngam töhakālö 
Kristū.  
13Pò cha cha-a, yip tö tunyīnyiyö nö ötrēhĕn nö haköp ngam chöngö; hōten 
yīö pöri cha-a öi tunyīnyi, pòn hòṅ ineū-euṅv cha-a nö i alaha yīö.  
14Uh chin yēḵ chū-ö eū-eure, höng im töhakālö ngam Mā hī, Yēsū Kristū; 
ngam lökngen ngih panam nö kapah nö in chu, kapah chu-ö inrē ing panam.  
15Tunnyinyngö, öttunnyinyngö inrē, höng öt harīkngöre; tufömngöre pöri nö 
tarik.  
16I tum tak yip lamök i ngih chöngö, kumchikṙen yēḵ in cha, neūkölōn inrē, 
cha-a yip tökô-en Israĕl ngam Tēv.  
17Töngamuhangen un hĕng tak mahacheiken chu, tön aṅhaṅv alaha chin tö 
në minkahngö Yēsū.  
18Kahōlö ngam inkôlò aṅ im Mā hī, Yēsū Kristū, holtöṙah ngam ma-alaha yīö 
yēḵ Āmen.  

Efisös 

Efisös 1 

1Pôl, tanīnöṙô Kristū Yēsū, löö i yip töhet i Efisös, yip tökô-en inrē nö in 
Kristū Yēsū:  
2Inlōnti yēḵ in yīö, kumchikṙen inrē, aṅ im Tēv Yöng hī, ngam Mā inrē Yēsū 
Kristū.  

Töhet Inkòlò In Kristū 

3Tökôlò an yēḵ ngam Tēv Yöng ngam Mā hī Yēsū Kristū, ngam mahakôlò hī 
tö aṅ i töhet inkôlò el halīöngö in Kristū:  
4Sā tī Ò nö katöllen hī in Ò, urēhĕkūö ranehlö ngih panam, pò hī hōtu het, öt 
kasutka i kūö Ò, im hanāngenlōn:  
5Ngaich nö lā-urĕh nö halēnngen hī, töharuklöngö kūön, lökten in Yēsū 
Kristū, öi in Ò, sā ngam tölöök lōn Ò,  
6Nö ineū-euṅ ngam kanôlò ngam in Ò inlōnti, ngam kahëtö Ò nö in hī nöng 
öt ṙāyu, i yip Hanāngenlōn:  
7Ngam lökten hī inyöökuṙen lökten i mahām Ò, ngam inṙēlö nup tökööl hī, sā 
ṙôken kanôlò Ò tö inlōnti;  
8Ngam töpōyen tī Ò nö in hī, i nup taṙòkhöre mikah, chanöhlōn inrē,  
9Keuheūt hë tī nö mikahtö lōn hī tö ngam lōn Ò öt mikahkūö sin; sā ngam 
tölööklōn Ò, ngam chööḵnyö Ò, nö in Ò,  
10I ṙinūöhnyö ngam sanööḵtökūö minë ṙētak, nö hamūllö nup taṙòkhöre in 
Kristū, nup el halīöngö, tö nup ing panam inrē, in Ò.  
11Ngam, chūök hī vītu amīnuvö, ngaich nö la-urĕh nö halēnngen hī, sā ngam 
chööḵnyö Ò, ngam vamī taṙòkhöre, sā ap lōn Ò:  
12Pò hī hōtu ineū-euṅ ngam kanôlò Ò, ayī-ö tö ngaich urĕh in Kristū:  
13In Ò yin yī-ö inrē, ngaich öi hang ngam ṙô kanô-en; ngam inhangkö 
inyööken, ngaich öi ṙātö ellōnre inrē, in Ò yī-ö haköpi tö ngam Töhet 
Fanöinylö kinlēḵngô,  

14Ngam rupīö kinlēḵngô ngam amin hī, invānö ngam inlānen ngam Tēv, nö 
ineū-euṅ ngam kanôlò Ò.  

Ṙô Pôl Nö Vë-ekūötēv 

15Angū-ö an lökten chu chu-ö inrē, höng hangtöre tö ngam mikah yīö im Mā 
Yēsū, ngam hameuktö yīö, i yip töhet nö ṙòkhöre,  
16Ötṙākenre chööḵnyôten yīö ha-öiny, ṙôten yīö i nup ṙô chu vë-ekūötēv;  
17Hòṅ ngam Tēv, ngam Mā hī Yēsū Kristū, ngam Yöng kanôlò, nö kē-ĕkūö yīö 
tö ma-alaha mikah, inmeukti inrē im inkaha aṅ in Ò;  
18Ahatlöngö elmat ngam mat ngam ellōn yīö, hòṅ yīö akahalōn tö ngam 
maheūṅkköre im invëtö yīö, tö kanôlò ngam kanôlò, ngam amin Ò i yip 
töhet,  
19Tö ṙôkö ngam minhôiṅyö Ò nö in hī öi ṙamātö ellōnre, sā tī ngam kumlēḵ 
ngam minhôiṅyö Ò,  
20Ngam tī Ò nö in Kristū, hē Ò nö hachōhlen Ò nö ṙā-ang i yip tökapah, 
ngaich ha-ūichlen Ò nö lahāmö Ò nö el halīöngö,  
21Marô-òl chūök tö taṙòkhöre inyöngö, chöngö, minhôiṅyö, pūlngö, nup 
taṙòkhöre töminënyu, öt höng i ngih panam, tön i ngam töyihihvö inrē:  
22Ngaich anga-aṅ inrē nö ṙātö taṙòkhöre nö elkatòh röön Ò, ngaich kē-ĕkūö Ò 
nö hayöng taṙòkhöre im Māṅ,  
23Ngam alaha Ò, ngam sanööḵlö Ò, mahatöḵlö taṙòkhöre tö tökeuheūttöre.  

Efisös 2 

Ṙā-ang Im Kinpaha Nö Chuh Im Nômö 

1Ngaich yī-ö ha-aṅhaṅ, hē yīö ngaich kapah, kūö tinölngenre, tökööl inrē, 
2Lahök yīö sin lā-urĕh, asā inlahen ngih panam, asā ngam mā ngam 
minhôiṅyö ngam kuföt, ngam sī-ö töla-evṙen töngamuh i yip kūön minôṙô; 
3In cha in misī ayī-ö iyöng, i lōn alahare, la-evṙen tö nup lōn ngam alaha, lōn 
ngam ellōn inrē, ngaich nehngenre kūö ngam lanīnö, sā yip inrēngöre:  

4Pōyen kanôlò pöri ngam Tēv tö neūkölōn, pò ngam yöng hanāngenlōn, ngam 
hanāngenlōn Ò tö hī,  
5Pòrô hē hī ngaich kapah kūö tököölre, ha-aṅhaṅ hī Anga-aṅ hol Kristū lökten 
inlōnti yin ngaich hayöökaṙen,  
6Ngaich hachohlen hī hol Ò, ngaich ha-ūichlen hī hol Ò el halīöngö, in Kristū 
Yēsū: 
7Hòn ip ṙētak Anga-aṅ nö hameuktö ṙôkö kanôlò ngam inlōnti aṅ in Ò, i 
miṙēlōn tö hī, in Kristū Yēsū:  
8Pò yīö kūö inlōnti ngaich hayöökaṙen lökten mikah; rö-ö nö aṅ in yīö angū-
ö: aṅ im Tēv an inlōnti:  
9Öt aṅ i la-en, hòṅ tarik nö öt eū-eure.  
10Pò hī ayī-ö, aṅ vanī-iṅ Ò, vīlöngö in Kristū Yēsū kūö tölöök la-en, minë 
halēnngö ngam Tēv misī, pò hī hōtu lök in u.  

Hěng In Kristū 

11Lökten yin köpölōn, tö yīö misī, Tahëng mihëṅṙö im alaha, öi töt tunyīnyi 
tö ṙô yip tö Tunyīnyi, i alaha, vahī kuntī:  
12Tö yīö inrē hē e köhngen tö Kristū, tumhëngi töm kui Israĕl, öt aṅ im 
kinlēḵngô, öt maheūṅkku, öt Tēvu inrē ing panam.  
13Ngaich pöri töngamuh in Yēsū Kristū, yī-ö tömarôvat sin misī, ngaich öi 
haröhtu im mahām Kristū.  
14Pòn Anga-aṅ inlöök hī, vamīngö tö nët nö hĕng, ngaich tiṙōlngö ngam lāṙat 
tanangkūö,  
15Keuheūtngö ngam kumnyah elmat im alaha, ngam fālen minë chöngö, aṅ 
im inchöngten; pòn hòṅ in re tī nö vī-il tö nët nö hĕng, tufömngöre tarik, 
ngaich halöök;  
16Ngaich halāmten cha nö nëtre nö hēngö alaha nö im Tēv lökten ngam 
töhakālö, tö kinheūṅtenre nö fëlngö ngam kumnyah elmat, nö aṅtīten tö Ò:  

17Ngaich yih Anga-aṅ nö ahangkö lanāmö in yīö, yī-ö tömarôvat, lanāmö inrē 
in cha yip töröhta:  
18Pò hī lökten in Ò, lökhötvö, im Yöng, im Töhet Fanöinylö.  
19Rö-ö yin aṅ tahëng, yamih inrē; hamòl pöri yī-ö, öi i yip töhet, aṅ patī 
ngam Tēv inrē.  
20Pòi mānlöngö sā patī, i kui chūökrööntö machööḵlö yik tanīnöṙô, pròfĕt 
inrē: ihong ang Kristū Yēsū nö yöngkūö sinkeukngö:  
21In ò an ngam patī nö lööken tināpö, ṙuhölre ngaich nö töhet chūök ngam 
Mā Tēv.  
22In ò yī-ö inrē vīlöng öi elyöngö ngam Tēv, im Töhet Fanöinylö.  

Efisös 3 

La-en Pôl Nö In Yip Tahëng Mihënṙô 

1Angū-ö an lökten chu chu-ö Pôl, öich tökē-ĕ tö Kristū Yēsū, pòkūö yīö yī-ö 
Tahëng mihëṅṙö,  
2Yē yīö kô ngaich ngam min chööḵngö lökten ngam inlōnti aṅ im Tēv, nö 
kētu nö in chu, nö kanôlò yīö;  
3Sā ṙô chu ngaich rahëichyen ṙô tö yīö urĕh, tö e nö lökten inmeuktö, öich 
mikahtulōn tö ngam ötmikahkūö sin.  
4Kô-òren yin akahalōn, yē yīö ve-ekūö nup tökūichö, tö tölngö mikahlōn chu 
tö nup ötmikahkūö sin in Kristū.  
5Ngam tötkeuheūttöre nö mikahlōn yik mu-urĕh tumkölchap kūön tarik, nö 
sā inmeuktö e töngamuh nö i yip töhet tanīnöṙô Ò, pròfĕt inrē, lökten im 
Töhet Fanöinylö;  
6Tö vē Tahëng mihëṅṙö nö hol nö tö-amīnuvö, hol nö tūmö ngam alaha hol 
nö michöḵö tö ngam kinlēḵngô in Kristū Yēsū, lökten im tölöök inhānga.  
7Angū-ö lökten chu vītu mameukṙen, sā ngam inlōnti inlöngten aṅ im Tēv, 
ngam kine-ekūö chu, sā la-en ngam minhôiṅyö Ò.  

8In chu chu-ö manā-angkūö yip tökūöṅnö i yip taṙòkhöre töhet, ngih inlōnti 
nö kētu nö in chu, öich mikahten vē tahëng mihëṅṙö tö nup tötkanṙeūken 
kanôlò Kristū,  
9Ane inrē halööktömat mameuk ngam minchöḵö ngam ötmikahkūö sin, ngam 
töha-ehelen nö ngaich nö hayunngöre nö im Tēv, ngam vamīlö taṙòkhöre. 
10Pòn hōtu töngamuh nö mikahtulōn yip yöngṙen tömihôiṅ inrē el halīöngö 
nö lökten ngam Māṅ, tö ngam töṙōlkangen mikah ngam Tēv,  
11Sā ngam töha-ehelen lōn Ò, ngam mi-in Kristū ngam Mā hī tī Ò.  
12Ngam chūök hī ötpinhe-eṅvkūö, ane inrē yih im inyönglen, lökten ngam 
mikah hī in Ò. 
13Sōten yīö chin uha-en i në kanihngen chu tö pòkūö, në kanôlö yīö.  

Ngam Hanāngenlōn Kristū 

14Angū-ö an lökten chu, simtö kui kinmônöre im Yöng,  
15Ngam töminënyu tö nët taṙòkhöre miyöngö, el halīöngö, el tumlat inrē;  
16Hòṅ Ò nö kē-ĕkūö yīö sā ṙôken nup kanôlò Ò, hòṅ yīö hangëka tö ngam 
kanô-òṅ, lökten im Töhet Fanöinylö, im latuhēt nômö;  
17Hòṅ Kristū, lökten im mikah yīö, nö iyöng ellōn yīö; hòṅ yīö ṙĕhtöre, ultöre 
im hanāngenlōn. 
18Hòṅ yīö kalēḵ ṙapngötīre hol yip taṙòkhöre töhet, akahalōn tö ngam ṙôktāk, 
rôta, rôlòng, ṙū-uti,  
19Ane inrē akahalōn tö ngam hanāngenlōn Kristū, ngam chamööḵngö mikah, 
hòṅ yīö tööḵlö tö nup taṙòkhöre tanööḵlö ngam Tēv.  
20In ngam tökô nö mötlötī tö nup taṙòkhöre havëkö hī, afēkö hī inrē, sā ngam 
kanô-òṅ ngam töla-evṙen nö in hī.  
21Kanôlò Ò yēḵ, ing Māṅ, in Kristū Yēsū inrē, söl môkö örheūheu Āmen.  

Efisös 4 

Ngam Hinëngö Ngam Alaha 

1Lökten chin chu-ö, tökē-ĕ töpôkūö ngam Mā, vë-ekūö yīö, öi löökö inlaha, 
lök im invëkö yīö, ngam invëkö yīö ngaich.  
2Holtö inyāichngö, ṙanëmen, manöinyö, ṙināpö höö im hanāngenlōn,  
3Kalah haköp ngam hinëngö aṅ im Töhet Fanöinylö, nö nyanëkngö tö 
lanāmö.  
4Höng hĕng an ngam alaha; hĕng ngam Töhet Fanöinylö; höng sā invëkö yīö 
inrē, im tö hĕng mineūka ngam invëkö yīö.  
5Hĕng tak Mā: hĕng mikah, hĕng vinôkö. 
6Hĕng tak Tēv, Yöng taṙòkhöre inrē, ngam mi-ikui taṙòkhöre, lamök i 
taṙòkhöre, mi-i taṙòkhöre inrē.  
7Kö kahĕng tak in ayī-ö kē-ĕvkūö tö ngam inlōnti, sā ṙôken tī Kristū nö kētö e 
nö in hī.  
8Lökten e nö ngö ṙô, Hē Ò nö yônlö nö lātulöng, hachōḵ yip tökē-ĕ Anga-aṅ; 
ngaich kētö inlōnti nö i tarik.  
9Yônlö Anga-aṅ, asuh öng angū-ö, tön kūö Ò ngaich nö yônti nö lātaṙeūḵ töng 
panam?  
10Ngam yamônti, Anga-aṅ An, ngam yamônlö inrē nö lātulöng töm halīöngö, 
hòṅ Ò nö hatööḵöl në taṙòkhöre töre.  
11Anga-aṅ inrē kamëtö tanīnöṙô, pròfĕt, mumkahten, yōm, mahaköphöti inrē;  
12Nö inteungten yip töhet, nö im la-en mineukṙen; nö minānlö ngam alaha 
Kristū inrē.  
13Tö iṙūöhen an angū-ö, hanöng saha hī sölta im hinëngö ngam mikahkūö tö 
ngam Kūön ngam Tēv inrē; hanöng saha sanölta hī im tölngö ṙôkö tarik, i 
rôlòng sanööḵngö Kristū.  
14Hòṅ hī öt sā nyīö, öi hëmngö, heuingö inrē, i inköphöti inchīlö tö tarik, i 
huneū-en inchōḵngö im tö vaich. 



2655 

 

 
   Nicobarese Bible 

© 2014, Bible Society of India. 
 

 
 

 

15Hòṅ hī inrē öt michūṙen im hanāngenlōn, ngaich sīöplöre i nup taṙòkhöre 
in Ò, ngam kui hī, Ang Kristū;  
16Lökngörit in Ò an ngam alaha nö lööken tinapti nö hamūlö, lökten i nup 
taṙòkhöre tanap, sātölngö la-en ngih töhĕng, ṙūöhlö ngam alaha i minānlö e 
im hanāngenlōn.  

Tinfömlö Nômö In Kristū 

17Lökten chin ngö ṙô tö ngih, ane inrē ve-ekūö yīö, i minë-eny ngam Mā, hòṅ 
yīö öt ngöhören, sā lahök yip Tahëng Minhëṅṙö, im lōn cha chanök alaha;  
18Sangulköti nup mikah cha, ngaich tangngöre nö im nômö aṅ im Tēv, kūö 
ötmikah cha, ingëḵeng ellōn cha inrē,  
19Yip töngaich nö öt sinrōngukūö, kēḵngöre nö im ötmiṙē-ĕv, nö la-evṙen tö 
nup taṙòkhöre töchōich, holtö yinikhanga.  
20Öt ngatī haköp pöri yī-ö in Kristū;  
21Yē yīö ngaich hang ṙô Ò; haköptu in Ò inrē, sā ngam kanô-en nö aṅ in Yēsū.  
22Hòṅ yīö ṙāngö nup mu-urĕh inlahen yīö ngam höteh tarik, ngam tötkôlò i 
nup tötlöök lōn inchīlö; 
23Hòṅ yīö tumfömlöngö im inyöngö ellōnre;  
24Hòṅ yīö kēḵ ngam tufömngöre tarik, ngam tövīlöngö nö sā ngam Tēv, im 
lanöökö, hanëtö inrē, aṅ im kanô-en.  
25Lökten ṙāngö minyôinyaṅ, kö kô-òṙô in höö, tön töhēngö alaha in ayī-ö. 
26Līn yin, uh pöri köölö fālen; un meutti ngam tavūöi tö rôta lanīnö yīö. 
27Un rēhĕn nö kētu chūök ngam sī-ö.  
28Hökngen ngam mu-ulāiya nö un ulāiya nö hēk; hökngen ò pöri lahëḵ nö la-
evṙen, hakôtö tīre tö tölöök, hòṅ ò nö huveū-en nö kē-ĕkūö ngam tötkôlò.  
29Un töchōichu ṙô, löknyö elvāng yīö; öp tölöök pöri, hòṅ e nö hinòlṙen, 
kanôlò cha inrē yip hamang.  

30Un miṙīvilōn ngam Töhet Fanöinylö ngam Tēv; tön Anga-aṅ An 
mumkahngen yīö hanöng saha ngam sakāmö ṙinānyö.  
31Hökngen nup taṙòkhöre kumnyahlōn, tanānyö, lanīnö inrē, hinūkö öt 
linëkö, holtö nup taṙòkhöre tötlöök, nö ṙā-ayö nö in yīö.  
32Kö aheuk tö höö, aṙē-ĕlōn, kö aṙēlen höö, sā ngam Tēv inrē nö aṙēlen yīö 
lökten in Kristū.  

Efisös 5 

Iyöng El Ngam Hanātö 

1Lökten yin yĕh asīnken ngam Tēv, sā yip kūön töhanghuṙen.  
2Lök im hanāngenlōn, sā Kristū nö hāngenlōn tö hī inrē, ngaich kēḵngöre 
töpòkūö hī, tökētuvö nö im Tēv, nö tö tahūsa, töhōḵov inrē.  
3Sā yīö töhet, un minënyuvö nö in yīö, insĕhha, taṙòkhöre töchōich, 
yinikhanga inrē;  
4Unrēhĕn chanôichö, un rēhĕn nup töng yô-òv ṙô, nup tö-öt lööken, lahëḵ 
pöri ngam nöinyö,  
5Akahalōn takô yin tö ma-asĕhha, tö chōich tarik, yamikhanga ngòh vamë-
ekūö insā tēv nö öt amīnuvö tö ngam pūlngö Kristū, ngam Tēv inrē.  
6Un tarīkuvö mahachīlö yīö, i minyôinyaṅ ṙô; tön kūö u an ngam lanīnö 
ngam Tēv nö yih nö i yip kūön töminôṙô.  
7Lökten yin yī-ö, ui hanôltöre in cha;  
8Tön më-el sinngūlö yin misī; ngaich pöri töngamuh el hanātö, im Mā: lök 
talöökö yip kūön hanātö yin.  
9(Pò nup ṙòng aṅ ngam hanātö, nup taṙòkhöre, nö tölöök, ötmichūṙen, kanô-
en inrē),  
10Kalah nup ṙanāmölōn ngam Mā.  
11Uh pöri hanôltöre i nup tötṙôngu la-en ngam sinngūlö; lahëḵ pöri vëkö u.  
12Pò nup la-en u nö ulāikenre, nö pinyū-u ṙô kamhôṅka. 

13Ṙòkhöre nun në tövëka nö hameuktu nö el hanātö. Ngam hanātö an 
mahameuktö u.  
14Lökten e nö ngö ṙô, Aṅhen man, me-eṅ mahaṙòh. Choholre ṙā-ang i yip 
tökapah, ngaich Kristū min nö yang nö i kui meh.  
15Haṙēmngenre yin i nup inlaha yīö; ui sā töt akaha, sā tö akaha pöri. 
16Haṙënngö ṙētak; tön tötlöök nun në sakāmö.  
17Lökten ui höng kulō-ov; akahalōn pöri tö lōn ngam Mā.  
18Ui hiyōi tökūö vāin, ngam löknyö ötlanöökö. Tööḵlö pöri tö ngam Töhet 
Fanöinylö.  
19Vë-ekūö höö i nup salmai, töhet tinkökö inrē; tikökṙôre, tikökhökūö ngam 
Mā, ellōn yīö.  
20Ha-öiny ngam Tēv ngam Yöng örheūheu, pòkūö nup taṙòkhöre, i Mine-eny 
ngam Mā hī, Yēsū Kristū.  
21Kö ṙāpö höö, i pinhë-eṅkūö tö ngam Tēv.  

Pīhö Kikānö Tö Yip Kikōnyö Pīhö 

22Yī-ö kikānö töpihövö, un ahôngen më pihöre, sā mi-im Mā.  
23Pò ngam kikōnyö nö kui ngam kikānö, sā Kristū inrē nö kui ngih Māṅ; 
Anga-aṅ mahayööken ngam alaha.  
24Sā ngam Māṅ pöri nö elkatòh Kristū, ngatī yī-ö kikānö töpihövö elkatòh më 
pihöre i tökeuheūttöre.  
25Yī-ö kikōnyö töpihövö, hāngenlōn yin tö më pihöre, sā Kristū nö hāngen 
töng Māṅ, ngaich kēḵngöre tö pòkūö e;  
26Pòn hòṅ ahetlö e, ngaich nö ahëtö e nö husöich tö ngam mak holtö ngam 
ṙô,  
27Pòn hòṅ kētö ngam Māṅ nö in re, nö tövai, öt pintohov, öt nyichköre, hēk 
nup yô-òv töngatī: hòṅ e pöri nö töhet, öt pinṙôku.  

28Hòṅ ngatī hanāngenlōn yin yī-ö kikōnyö tö pīhövö tö më pihöre, sāre tö 
alahare. Ngòh töhāngenlōn tö pihöre hāngenlōn töre;  
29Pòn öt tarīku tösumrīk tö alahare; haṙūötken e pöri, lākö e, sā Kristū töng 
Māṅ;  
30Pò hī tūmö ngam alaha Ò.  
31Angū-ö an lökten ngòh kikōnyö nö ṙāngö minā yöngre ngaich haköpngöre 
nö im pihöre; ngaich minā tö nët nö vīngöre nö hēngö alaha.  
32Yöng öt mikahkūö an angū-ö: ṙôten Kristū chinri tö ngam Māṅ inrē.  
33Kö hāngenlōn pöri yī-ö tö më pihöre, sāre töre; ngëicha ngam kikānö 
töpihövö inrē hòṅ ò nö pahë-e ngam pihöre.  

Efisös 6 

Më Inkūönö Tö Mëṅ Inyöngö 

1Yī-ö nyīö, un ahôngen më inyöngö im Mā: tön töhuveū an angū-ö. 
2Milēḵṙen man tö minā yöngre (ngam raneh chöngö, holtö kinlēḵngô), 
3Hòṅ meh lööken, ngaich marô-òten me-eṅ ing panam.  
4Yī-ö inrē inyöngö kikōnyö, uh yin harunnyö lanīnö më kūönre: harūkö cha 
pöri im chinökṙen, inlēnö inrē aṅ im Mā.  

Më Töhakövö Tö Më Yöngṙen 

5Yī-ö mahalanṙen, hang ṙô cha yip fehngenre nö ing alaha nö yöngṙen yīö, 
holtö pinhe-eṅkūö, kinchëiyöre inrē, kô-en i ellōn yīö, sāre in Kristū; 
6Un höng tö hòṅ meūkö nö la-evṙen, sā mahaṙamlōn tarik; sā mahalanṙen 
Kristū pöri, la-evṙen tö lōn ngam Tēv, löknyö ellōn yīö;  
7Holtö tölöök ellōnre la-evṙen, sā mī-im Mā. Öt i tarik:  
8Akah töheichlōn tö nup töng löök la-en ngòh tö hĕng tak, anū-ö taneūngen ò 
min nö im Mā, yē ò nö pòrô nö töhakövö hēk kamahngenre.  
9Yī-ö inrē yöngṙen, ngatī tī in cha, ṙap nup pinë-elkūö: akahtöheichlōn tö 
ngam yöngṙen yīö nyöre nö el halīöngö, öt tö atöltuṙen An tö tarik.  

Minë Taṙòkhöre Chëheti Aṅ Im Tēv 

10Ngëḵ yin yĕh im Mā, töngamuhöten, im kumlēḵ ngam minhôiṅyö Ò inrē,  
11Kē nup taṙòkhöre aṅtī aṅ im Tēv, hòṅ yīö kô haköpöre lā-al nup huneū-en 
ngam sī-ö.  
12Tön rö-ö in lā-al alaha, mahām inrē, öi tirīp; lā-al tö yip taṙòkhöre pöri sī-ö, 
yip mahayöng ngih sinngūlö lā-al yip tömaṙôngö tötlöök sī-ö lātulöng.  
13Lökten keuheūtlöretī, kēḵ minë aṅtī aṅ im Tēv; hòṅ yīö kô lā-al, ip tötlöök 
sakāmö, keuheūthëṙen pöichö ngaich haköpöre.  
14Lökten söklöre, nyëkṙatre tö ngam kanô-en, lanak elngòh tö ngam lanöökö;  
15Kunröplöre tö ngam lanënen aṅ im inhangkö lanāmö.  
16I nup tökeuheūttöre, kēḵ ngam mikah, nö lanaklö; hòṅ yīö kô hanyangngö 
kūö nup töhūkūö vöi ngam tötlöök sī-ö.  
17Kēḵ ngam inyööken nö sapīöv; ngam sanët ngam Töhet Fanöinylö inrē, 
ngam ṙô ngam Tēv.  
18Holtö vinë-eṅkūötēv, vinë-eṅlkui inrē, örheūheu vë-ekūötēv; īnu tö ngam 
Töhet Fanöinylö; hīnöre inrē, pītnyöre, vë-elkui taṙòkhöre inrē vē töhet;  
19Vë-elkui chu inrē, hòṅ chu kēhötvö elvāng tö ṙô, hòṅ chu öt pinhë-eṅvkūö 
mikahtölōn tö ngam öt mikahkūö sin, aṅ im, tölöök inhānga,  
20Chu-ö, tanīnöṙô pòkūö e öich halöki. Vë-elkui chu, hòṅ chu öt pinhë-eṅvkūö 
in e, öich ṙô-òv, sā hinôtö chu.  

Manā-aṅ Sinlāmö 

21Hòṅ yīö pöri inrē akahalōn tö inlaha chu, Tikikös ap min mumkahtölōn yīö 
tö taṙòkhöre, ap hanāngenlōn nö hol, tökô-en inrē mameukṙen nö im Mā:  
22Ap tahīntö chu nö in yīö nö töchööḵnyö tö e, hòṅ yīö akahalōn tö inlahen 
ih, hòṅ ò inrē nö hangëkö ellōn yīö 
23Kunchikṙen yēḵ i yip kisānö, hanāngenlōn, holtö mikah, aṅ im Tēv Yöng, aṅ 
im Mā inrē Yēsū Kristū.  

24In cha an yēḵ nö ṙòkhöre ngam inlōntī, yip töhāngenlōn tö ngam Mā Yēsū 
Kristū nö im tötchinhūngö.  

Filipi 

Filipī 1 

1Pôl Timòtī inrē, töhakövö in Kristū Yēsū, yip taṙòkhöre i Filipī, töhet in 
Kristū Yēsū, holtö yip Pisköp, Tīkön inrē:  
2Inlōnti yēḵ in yīö, lanāmö inrē aṅ im Tēv Yöng hī, aṅ im Mā inrē Yēsū 
Kristū.  

Vë-el Kui Yip Vamë-ekūö Ngam Līpöre Ang Pôl 

3Ha-öiny ngam Tēv chin, yē chu afēken yīö,  
4Örheūheu i nup ṙô chu vë-elkui yīö ṙòkhöre, holtö ṙanāmölōnre vë-elkui yīö;  
5Pò ngam innôltö yīö i ṙinūönyö ngam tölöök inhānga, hē tök raneh sakāmö 
yīö kē-ĕ e, söl ing töngamuh.  
6Ngaich chin nyātölōn takô, tö ngam ramehlö tölöök la-en nö in yīö, ngaich 
hateungngö e min hanöng saha ngam sakāmö Yēsū Kristū. 
7Töhuveū-en an angū-ö nö in chu, öich ngatī lōn tö yīö ṙòkhöre, pò yīö ellōn 
chu; i nyinëkö chu, ane inrē i linaklö, inköpngö ngam tölöök inhānga; 
ṙòkhöre yin yī-ö hamòl chu, im inlōnti aṅ im Tēv.  
8Ngam Tēv An ameūken chu, töṙôken lōn chu tö yīö, sā hanāngenlōn Kristū 
Yēsū.  
9Ngih ön vahë-elkui chu, hòṅ ngam hanāngenlōn yīö nö ṙūölöre, im mikah, i 
nup taṙòkhöre inkaha inrē.  
10Hòṅ yīö hameuktö nup tölöök; hòṅ yīö kô-en, öt īnu inrē tö töchōich, söl im 
sakāmö Kristū;  
11Tööḵlö tö ṙòng lanöökö, nup lamökten Yēsū Kristū, i kanôlò, nöinyö ngam 
Tēv.  

Aṅ Höng In Kristū 

12Hōten yīö chin töngamuh akahalōn, Kahōlö, tö nup taṙòkhöre famuk in chu, 
nö ṙinūölö ngam tölöök inhānga;  

13Hòṅ ngam inkövö chu nö hameuktu nö in Kristū, ṙòkhöre chūök i yip 
amahtö kamhòṅka, i yip taṙòkhöre tahëng inrē;  
14Pōyen yip kisānö im Mā inrē, nö hayönglenre lökten im inkövö chu, nö 
ṙūöhölre öttinrūṙuṙen, nö ṙô-òv tö ngam ṙô ngam Tēv holtö ötpinhë-eṅkūö.  
15Rīkre yip ma-ahangken Kristū nöng kūö kumnyah elmat inrāinyngö inrē; 
rīkre inrē tölöökö ellōn:  
16Hĕng ngam aṅ im hanāngenlōn pòn akahalōn tö chu lanaklö ngam tölöök 
inhānga:  
17Ahangken Kristū pöri ngam tahëng nö hapungtöre, öt kô-en, lōn tö inchohlö 
inkihten chu pöri ing inkövö chu.  
18Sitih pökeh? Höng angū-ö, nö kö löktöre inhangka Kristū, yĕn innyatkö 
elmat; hēk kanô-en: ṙāmölōn chu-ö in e, hôṅ; hòṅ ṙāmölōn chin.  
19Pò chu akahalōn tö e min nö vītöre nö inyööken chu, i ṙô yīö vë-elkui, i 
mineukṙen inrē tö ngam Töhet Fanöinylö Yēsū Kristū,  
20Sā ngam tökô maheūṅkkö chu, mineūka inrē, hòṅ chu öt sinrōnguvökūö i tö 
hĕng, öt tinrūṙuṙen pöri, sā tö-örheūheu, hameuktu An töngamuh inrē Kristū 
nö ing alaha, chu, yĕn im unhôṅmö chu hēk im kinpaha chu.  
21Pòn in Kristū ngam anāhaṅ chu, taneūngen, yē chu kapah.  
22Yēre pöri hòṅ aṅ ing alaha, yĕn angū-ö ngaich ṙòng ngam la-en, ngaich rö-ö 
chu-ö akahalōn tö atöllöre min.  
23El ngam töcheūkti chin i hôi minë tö nët, hòṅ lōnu tö ngināichö ngaich in 
Kristū; pò e angū-ö nö tö saṙaklöng anehten:  
24Hēk ötṙanāngen tal ing alaha ngöh tö pòkūö yīö.  
25Īnu chin tö e angū-ö inyönglen, akahalōn chin töre min ngöh, hôṅ, ngöh in 
yīö ṙòkhöre nö ṙanūölö yīö, ṙanāmölōn im mikah inrē:  
26Hòṅ ngam ineū-euṅ yīö nö pōyen im nganöhöh chu in yīö hēk.  

27Höng hökngen nup inlahen yīö nö töhōḵov, ngam aṅ im tölöök inhangkö 
Kristū: yē chu pöri pòrô in yīö, hēk rö-ö höng hòṅ hang inlahen yīö chu-ö, 
hòṅ yīö köp hēngö ellōn, hĕngrelōn pītnyöre tö kūö ngam tölöök inhānga,  
28Ui pinhe-eṅvkūö tö yip tökunyahaṅ elmat: ngam in cha minkahngö 
ötkanôlò, inyööken yīö pöri nö aṅ im Tēv;  
29Pòn kētu nö in yīö, nö pòkūö Kristū, öt höng ngam ṙinātö ellōn in Ò, tön 
kihngen inrē töpòkūö Ò:  
30Ngam maheuṅk yīö kanihngen in chu, ngaich hāngö töngamuh nö in chu.  

Filipī 2 

Inyāichngö Tö Ngam Ṙôkö Kristū 

1Lökten yĕn ingëḵkuvö in Kristū, yĕn inṙāmulōn aṅ im hanāngenlōn, yĕn 
innôluvö aṅ im Töhet Fanöinylö, yĕn neūkölōnvö, miṙēlōn inrē, 
2Hateungngö ngam ṙanāmölōn chu, hòṅ yīö hĕng re ellōn, īnu töm angū-ö 
hanāngenlōn;  
3Un lökten inmūltö i tötlöök, hēk tötöl kanôlò, im inyāichngö ellōn pöri, kö 
taṙeūḵ tölōnre tö yip tahëng.  
4Un kö höngkö nup in re yī-ö, kö ngëichkö nup i yip holre pöri yī-ö inrē.  
5Aṅ ellōn tö ngih yin ngam mi-in Kristū Yēsū.  
6Ngam nehngenre nö öt sā ngam Tēv, öt kaheuktö e nö raneushö töt 
ṙanāngen, nö hĕngren töm Tēv;  
7Kēḵngöre pöri Anga-aṅ, ngaich kēḵ inlaha mahalanṙen, fötnyuvö nö sā tarik.  
8Ngaich hē Ò nö meūkö nö sā tarik, hayāichngöre ngaich, hökngenre nö im 
kinpaha, ngam kinpaha im töhakālö.  
9Lökten ngam Tēv nö hapōilen Ò, ngaich kētö Minë-eny Ò töp lamātulöng tö 
në minë-eny nö ṙòkhöre;  
10Hòn i Mine-eny Yēsū në kui kinmônö nö simngöre, nö ṙòkhöre, nup aṅ 
elhalīöngö, aṅ el tumlat, aṅ lātaṙeūḵ töng tumlat inrē:  

11Hòṅ në taṙòkhöre litāk nö vë-eny tö Yēsū Kristū nö Mā, i kanôlò ngam Tēv 
Yöng.  

Yang Sāḵ Ëāṅvö Ngih Panam 

12Lökten, kahōlö, sā yīö ngaich öt ahôngen, öt höng yē chu in, tön möthë yē 
chu rö-ö, vīlö inyöökenre yin, holtö pinhe-eṅkūö, kinchëyöre inrē;  
13Tön ngam Tēv An töla-evṙen nö in yīö, hĕnghöre hōtö tö la-evṙen inrē, im 
tölöök lōn Ò.  
14La-evṙen tö taṙòkhöre un uyëkuvö, un kil ṙô,  
15Hòṅ yīö öt vinëkuvö, öt chökhu inrē, kūön ngam Tēv töt mirūnu, ellōn ngih 
tökuròk töminôṙô tūmö in cha yin meūkö sā ëāṅvö ngih panam,  
16Kiṙapkö ngam ṙô ngam nômö; hòṅ chu löknyuvö ineū-euṅ hē ngam sakāmö 
Kristū, öich öt töchök alaha röön fal, öt töchök alaha la-evṙen inrē.  
17Hôṅ, yē chu kētu im tökētu ane inrē mineukṙen ngam mikah yīö, ṙāmölōn 
chu-ö, ṙāmölōn hòṅ hol yīö ṙòkhöre:  
18Ngatī yī-ö inrē ṙāmölōn, hol chu inrē ṙāmölōn.  

Timôtī Nā Epafrôtitös 

19Meūka pöri chu-ö im Mā Yēsū tö tinīntö Timòtī nö in yīö öt ṙòktörevö, hòṅ 
chu chu-ö inrē ṙāmölōn yē chu akahalōn tö inlahen yīö,  
20Pò chu öt īnu tö tarik tö sā ellōnre, öp tökô-en chumkūökṙen tö inlahen yīö.  
21Pò cha nö ṙòkhöre nö lukkenre, tö nup töt aṅ in Kristū.  
22Akahalōn pöri yī-ö tö ò, tö ò nö sā nyīö nö meukṙen yöngre, ngatī anga-aṅ 
nö hol chu nö meukṙen i ṙinūönyö ngam tölöök inhānga.  
23Lökten chin meūkkenre tīnten ò, ilööṙen, yē chu min ngaich meuk öp 
inlahenre:  
24Hayönglenre chinri im Mā tö chu min yih chu-ö inrē öt ṙòktörevö.  
25Öt ṙanāngen pöri tölōn chu ngam tinīntö Epafròtitös nö in yīö, ngam kisānö 
chu, hol chu tö la-evṙen, hol chu kumyung, ma-aṅhangken yīö inrē, 
mameukṙen chu inrē tö nup töhāṅten;  



2665 

 

 
   Nicobarese Bible 

© 2014, Bible Society of India. 
 

 
 

 

26Pò ò nö paṙūtalōn tö yīö ṙòkhöre, haṙīvölōn takô, pò yīö hāngan nö vahavö:  
27Pòn kô anga-aṅ nö vahavö, öhta nö im kinpaha: aheūkölōn pöri ngam Tēv 
tö ò; öt höng in ò, tön in chu inrē, hòṅ chu öt haṙömö tö miṙivlōn,  
28Lökten chin mötlö ṙanāmölōn tīnten ò, hòṅ yīö ṙāmölōn yē yīö meukkūö ò 
hēk, hòṅ chu chu-ö inrē, höhlö tö miṙivlōn.  
29Lökten hōḵen ò im Mā holtö ṙanāmölōn, ṙapkö töngatī i milēḵṙen:  
30Pò ò nö öhta nö im kinpaha tökūö la-en Kristū, hakihten ngam nômöre nö 
meukṙen nup töhāṅten im mineukṙen chu tö yīö.  

Filipī 3 

Ngam Tökò-en Lanöökö 

1Manā-aṅ kahōlö, ṙāmölōn im Mā, rö-ö chin chei höng hĕngretī kūichhöti in 
yīö, pòn lanak yīö angū-ö,  
2Ṙēmem tö nup am, ṙēmen tö yip töla-evṙen tö tötlöök, ṙēmen tö yip 
tötunyīnyi,  
3Pò ih ihö tötunyīnyi, vamë-ekūötēv lökten im Töhet Fanöinylö ngam Tēv, 
kanôlò inrē in Kristū Yēsū, öt inyönglenvö im alaha:  
4Pòrô chu-ö lang inyönglenvö i alaha: yĕn tarīkuvö tahëng tö inyönlenvö tö 
lōnre nö i alaha, möthë chu-ö:  
5Tunyīnyi im hinëvhöre sumkam, löklö in Israĕl, lamā in Penyamin, Heprāi 
takô: i ngam chöngö, Feresī:  
6Sā ngam kumlēḵlōn, öthakôlò ngam Māṅ; sā ngam lanöökö ngam aṅ im 
chöngö; ötvinëkuvö.  
7Nuk taneūngen pöri nö in chu, ngaich kaheuktu tö chu nö yanëḵngen 
töpòkūö Kristū.  
8Hôṅ kô; kaheuktö u chin nö yanëḵngen, kūö ngam tölngö lanöökö mikah aṅ 
in Kristū Yēsū ngam Mā chu: ngam töpô-òvkūö tö chu yëḵngen tö taṙòkhöre, 
ngaich kaheuktö u ngö sôḵ nuā, hòṅ chu teūngen tö Kristū,  

9Ngaich kôti in Ò, öt īnu tö kanahngen lanöökö, tö aṅ im chöngö, ngam 
mikah pöri, tö lökten im mikah in Kristū, ngam lanöökö aṅ im Tēv lökten i 
mikah:  
10Hòṅ chu akahakūö tö Ò, ngam minhôiṅyö ngam invanlö Ò inrē, ngam 
innôlti inrē im kanihngen Ò, ngaich asātu im kinpaha Ò;  
11Yē chu min löktu sölta im invanlö ṙā-ang i yip tökapah.  

Fal kū-ö Tö Im Tölngö 

12Öt kūö chu ngaich teūngen, hēk vītu ngaich teungten: iṙūöhen pöri chu-ö, 
yĕich hōtu ngatī kētötīre im lökten chu kiṙapka tö Kristū Yēsū.  
13Kahōlö, rö-ö chin kaheuktöre sin kiṙapka; hĕng pöri öp la-en chu, vaichngö 
nuk taṙòkhöre lā-unôich, ngaich silônyöre lā-urĕh i nup lākūö,  
14Iṙuhöröön kū-ö tö im tölngö, im raneushö, ngam invëkö aṅ tulöng im Tēv in 
Kristū Yēsū,  
15Lökten, ta-a töi ngatī lōn, i tumtaka töteungten; yē yīö harīkngöre lōn i nup 
tahëng, hameuktu min angū-ö tö ngam Tēv nö in yīö:  
16Höng lökten im taneūngen hī ngaich, ta-a töi lök in e angū-ö chöngö.  
17Kahōlö, ṙòkhöre yin yēḵ asīnken chu; mikahngen cha yip töngatī talöökö nö 
sā ih, nö inchōken yīö.  
18Tön maṙôngö yip lamök, yip ṙô chu ṙung ṙōlheuh ṙô tö yīö; öich 
paneunyngöre vë-enynang yīö töngamuh, tö cha nö tökunyahaṅ elmat tö 
ngam töhakālö Kristū.  
19Yip töng manāngen tö ötkanôlò; töng tēv tö aichre; töng kanôlò tö 
sumrōngkūöre; töng lōntö nup chehen aṅ ngih panam.  
20Pò ngam halīöngö nö panam hī, ngam löktö ngam Mahayööken, ngam Mā 
Yēsū, ngam ahökkö hī;  
21Ngam mahaṙīngö në yāich alaha hī, nö im tökôlò alaha Ò: lökten im 
minhôiṅyö Ò, nö kēhöt taṙòkhöre chehen nö elkatòhre.  

Filipī 4 

Inchōḵten 

1Lökten, kahōlö, hanāngen chu, töpīṙūtka, ṙanāmölōn chu, sapīöv chu inrē, 
ngatī yin köp sökhaka im Mā, yī-ö hanāngen chu.  
2Halēnö Yū-ötiā chin, halēnö Sintĕki chin inrē nö hĕngrelōn nö im Mā. 
3Hòṅ, vë-ekūö meh chin inrē, tökô-en hamòl elranôṙö, meuklen yip kikānö, 
tön holṙen chu yip nö la-evṙen im tölöök inhānga; holṙen Klemen inrē, yip 
tahëng inrē hamòl alaha chu, yip tö minënyu nö i mat ngam līpöre nômö.  
4Ṙāmölōn örheūheu im Mā Tēv hēk chin ngö ṙô, Ṙāmölōn.  
5Hökngen ngam ṙināpö yīö nö akaha tö taṙòkhöre tarik. Röhta An ngam Mā.  
6Un piṙūtkuvö; i nup tökeuheūttöre pöri, höng i vinë-ekūötēv, vinë-elkui inrē, 
holtö nöinyö, öi mikahtölōn ngam Tēv tö nup havëkö yīö.  
7Ngaich ngam lanāmö ngam Tēv, ngam chamööḵngö taṙòkhöre mikah min, 
nö aṅtö nômö, lōn yīö inrē, in Kristū Yēsū.  
8Manā-aṅ, kahōlö, nup taṙòkhöre töng kô-en, nup taṙòkhöre töng tö ineū-
euṅv, nup taṙòkhöre töng löök, nup taṙòkhöre töng het, nup taṙòkhöre töng 
hanāngen, nup taṙòkhöre töng löökö ineūkö; yĕn tölöökuvö in e, yĕn ineū-
euṅvö inrē in e, fēkö u anū-ö.  
9Nup haköp yīö, kahëḵ yīö, hĕng höre ahang yīö, maheuṅk yīö inrē in chu, 
anū-ö kahëken yīö: ngaich ngam Tēv lanāmö nö holtöṙah yīö.  

Ha-öiny Nup Inlōnti 

10Kiröng pöri ap ṙanāmölōn chu im Mā, pò yīö möl havanlö lōnre tö chu; kô-
en yin afēḵa, rö-ö pöri löktuṙen.  
11Rö-ö chin ṙôtö hanāṅtenre: pò chu ngaich tö ulòhten, i nup töng sitih inlaha 
chu, höng ngāichö lōn chu-ö in u. 
12Huveū-en chin hayāichngöre, huveū-en inrē kôlò: i tökeuheūttöre chin 
keuheūtvat mu-ulòhtenre, hĕnghöre tööḵngen kapahare inrē, hĕnghöre kôlò, 
hāṅten inrē.  
13Mihôiṅ chin keuheūttöre la-en in Ò ngam mahangëken chu.  

14Huveū-eu tī yinri yī-ö ngaich pò yīö ngaich innôltuvö im kanihngen chu.  
15Akahalōn yin yī-ö inrē aṅ Filipī tö e, hē ranehten ngam tölöök inhānga, hē 
chu ṙāngö Makētònī, öt mahanôltörevö nö in chu aṅ im Māṅ, i kinë-eṅti kinë-
eṅ inrē, höng yī-ö yin;  
16Pò yīö uroh hĕngheuh söömhanga i Tösalònikē, ngaich hēk tö hanāten chu.  
17Ök kūö chu lukkö ngam inlōnti; lukkö nup ṙòng pöri chu-ö tö ṙūölöre tö pò 
tī yīö.  
18Keuheūttöre aṅ in chin, kôlò inrē: tööḵngen chin, pò chu teūngen in 
Epafròtitös tö nup sahöömtö yīö, tö tahūsa tinôngö, töhōḵovö tökētū, 
ṙanāmölōn nö im Tēv.  
19Ngaich ngam Tēv chu min nö hatööḵlö nup hanāṅten yīö sā nup kanôlò Ò, 
ineū-euṅ in Kristū Yēsū.  
20Kanôlò ngam Tēv hī yēḵ, Yöng hī örheūheu. Āmen.  

Sinlāmö 

21Salām yip töhet ṙòkhöre in Kristū Yēsū. Salāmö yin tö vē kisānö in chu. 
22Ṙòkhöre yin vē töhet nö salāmö yīö, möthë vē aṅ patī Kaisöör.  
23Ngam inkôlò aṅ im Mā Yēsū Kristū holtöṙah ma-alaha yīö yēḵ.  

Kòlòsī 

Kòlòsī 1 

1Tanīnöṙô Kristū an Pôl, ngam hol hī inrē Timòtī, löktö i lōn ngam Tēv. 
2Löö i yip töhet, yip hol, tökô-en nö in Kristū mi-i Kòlòsī: inlōnti yēḵ in yīö, 
lanāmö inrē aṅ im Tēv Yöng hī.  

Ṙô Nöinytötī 

3Ha-öiny ngam Tēv in, ngam Yöng ngam Mā hī Yēsū Kristū, yē ih örheūheu 
ve-elkui yīö.  
4Pò ih hang ngam mikah yīö in Kristū Yēsū, ngam mikah hanāngenlōn yīö 
inrē, i vē taṙòkhöre tarik ngam Tēv; lökten ngam mineūka ngam hinöngken 
yīö el halīöngö.  
5Ngaich yin hāngö e, lökten i ṙô ngam tölöök inhānga kanô-en;  
6Ngam yamih nö in yīö, sā e inrē i në taṙòkhöre panam, ṙònguvö, nö ṙuhölre; 
sā e inrē nö in yīö, hētentö ngam sakāmö yīö ngaich hang, akahalōn inrē, im 
kanô-en tö ngam inlōnti aṅ im Tēv.  
7Sā haköp yīö in Epafaras ap hanāngenlōn hol ih töla-evṙen, ap tökô-en 
mahalanṙen Kristū nö in yīö,  
8Ap vamë-enynang ih inrē tö ngam hanāngenlōn yīö aṅ im Töhet Fanöinylö.  
9Angū-ö an lökten ih inrē, hētentö ök sakāmö ih hāngö e, öt ṙākôre vë-
ekūötēv, ve-elkui yīö inrē, hòṅ yīö tööḵlö tö inkaha lōn ngam Tēv, i nup 
tökeuheūttöre mikah, mikahlōn inrē.  
10Ngaich yī-ö min kô lök im Mā, haṙamlōn i nup tökeuheūttöre; ṙônguvö i 
nup tökeuheūttöre tölöök la-en, ṙuhölre inrē im mikahkūö tö ngam Tēv;  
11Hangëka tö nup tökeuheūttöre kanô-òṅ, pò ngam minhôiṅyö ngam kanôlò 
Ò, im panītnyö, manöiyö inrē, holtö ṙanāmölōn;  
12Ha-öiny ngam Yöng, ngam vamīten hī tökô hamòl im amin yip töhet aṅ el 
hanātö.  

13Ngam ṙamānyen hī ṙā-ang el ngam sinngūlö, ngaich haṙī-ing chūök hī im 
pūlngö ngam Kūön hanāngenlōn:  
14Ngam chūök hī ṙinānyuvö, ngam inṙē-ĕl hī;  

Tinrikngen Tö Ngam La-en Kristū 

15Ngam insā ngam tötmeūkö Tēv; ngam lanòh në tövilöngö;  
16Pòn in Ò vinīlö në taṙòkhöre, el halīöngö i kui ngih tumlat inrē, nup 
tömeūkö, tötmeūkö inrē, yĕn anūichö rācha, pūlngö, minā-aṅ, chöngö inrē; 
lökten in Ò nö ṙòkhöre chehen nö vīlöngö, in Ò inrē;  
17Urĕhlö Anga-aṅ tö taṙòkhöre, in Ò inchūöklö në taṙòkhöre.  
18Anga-aṅ an kui ngam alaha, ngih māṅ: ngam ranehlö, ngam lanòh nö ṙā-
ang i yip tökapah; pòn hōtu Anga-aṅ nö i taṙòkhöre nö saṙaklöng lanöökö.  
19Pò e misī nö lanöökö lōn ngam Yöng, nup tanöölö nö ṙòkhöre nö iyöng in 
Ò;  
20Ngaich lökten in Ò nö halām taṙòkhöre nö in re, ngaich ngötī nö halöök 
lökten i mahām ngam töhakālö Ò; lökten in Ò, pòrô nup ing panam, hēk pòrô 
nup el halīöngö.  
21Ngaich yī-ö, ha-ehangen misī tö tumhëngi kumnyah-elmat inrē i nup 
tötlöök la-en yīö, ngaich töngamuh Anga-aṅ nö halāmhöti,  
22Nö i ngam alahare nö lökten im kinpaha, nö kēten yīö töhet töt mirūnu 
inrē, töt vinëku inrē öi i kūö Ò;  
23Yē yīö ngati urāta im mikah, ultöre ngaich köp inrē, ngaich öt ṙuhöyö tö 
ngam mineūka ahang yīö aṅ im tölöök inhānga, ngam tö ngaich misī nö 
ahangnyu nö i në taṙòkhöre tövīlöngö elkatòh ngam halīöngö; ngam lökten 
chu chu-ö Pôl, vītu mameukṙen.  

La-en Pôl Nö Tanöölô Ngam Māṅ 

24Ṙāmölōn chin i në kanihngenre tö pòkūö yīö, ngaich haṙënngö ngam 
töhāṅten chu-ö kanihngen Krsitū ing alahare, pòkūö ngam alaha Ò, ngih māṅ;  



2671 

 

 
   Nicobarese Bible 

© 2014, Bible Society of India. 
 

 
 

 

25Ngam lökten chu vītu mameukṙen, sā ngam ṙinūönyö aṅ im Tēv, kinë-
eṅkūö chu nö in yīö,  
26Ngam öt mikahkūö sin, ngam töhanyāti nö ha-ehelen i tumkölchap: ngaich 
pöri angū-ö nö hameuktu nö i vē töhet kūön Ò,  
27Yip chūök lōn ngam Tēv, tö mikahtulōn tö ṙôken kanôlò ngam lanöökö 
ngam öt mikahkūö sin nö i yip Tahëng mihëṅṙö, ang Kristū, ngam mineūkkö 
kanôlò:  
28Ngam ahangkö ih, fēḵlö taṙòkhöre tarik, haköptö taṙòkhöre tarik i nup 
mikah, hòṅ ih kētö taṙòkhöre tarik nö teung nö in Kristū;  
29Ngam chūök chu chu-ö la-evṙen, pītnyöre sā tī Ò, ngam töla-evṙen nö 
mihôiṅ nö in chu.  

Kòlòsī 2 

1Hòṅ mikahtölōn yīö chin tö ṙôkö panītnyö chu tö pòkūö yīö, cha-a yip i La-
otisiā inrē, pòkūö cha inrē yip tötkôtamat nö meukkūö chu hol tö alahare:  
2Hòṅ cha nö haṙamkalōn, ngaich mūlhenhöö cha-a im hanāngenlōn, i nup 
kanôlò ngam nyanatlö ngam mikah, hòṅ cha nö akahakūö tö ngam öt 
mikahkūö sin aṅ im Tēv in Kristū,  
3Ngam chūök nup taṙòkhöre kanôlò aṅ im mikah nö hanyāti ngam inkaha 
inrē.  
4Ṙô chu an angū-ö, hòn öt hĕng tak mahachīlö yīö nö hol tö mileūchen ṙôre.  
5Tön pòrô chin rö-ö ing alaha, ṙāmölōn, hatīönkö lanënö yīö inrē, ngam 
kanöpö ngam mikah yīö inrē in Kristū.  

Sanööḵlö Ngam Nômö In Kristū 

6Sā yīö ngaich kē-ĕ Kristū Yēsū ngam Mā, ngatī lök in Ò,  
7Ṙĕhtöre, mānlöre, inrē in Ò, ngaich haköptöre im mikah yīö sā inköptö yīö 
ngaich, pōilöre im nöinyö.  

8Haṙēmngenre yin, hòn öt hĕng tak tö pôten yīö nö löktö i huneū-euṅṙôre nö 
halō-ongkūö nö im tötöl, nö sā kui tarik, sā nup ranehlö ing panam, ngaich öt 
sā Kristū:  
9Pòn in Ò nö ṙòkhöre nup tanööḵlö ngam Tēv nö keuheūtlöre 
10Ngaich in Ò yī-ö öi hatööḵlöngö, ngam kui taṙòkhöre minā-aṅ, minhôiṅyö 
inrē:  
11In Ò yin yī-ö ngaich ṙòkhöre tunyīnyi, tö ngam tunnyinyngö töt vahīṙen 
kuntī, i ṙinòngngö ngam alaha i tunnyinyngö Kristū;  
12Ngaich ultu hol Ò im vinôkö, in e yī-ö inrē hachohlöngö hol Ò lökten i 
mikah i tī ngam Tēv, ngam mahachohlen Ò nö ṙā-ang i yip tökapah.  
13Ngaich yī-ö tö kapah lökngökūö nuk tökööl yīö i öt tunnyinyngö ngam 
alaha yīö, ha-aṅhaṅ yīö ngaich Anga-aṅ öi hol Ò, pòn ngaichtī nö aṙēlen hī tö 
nuk tökööl hī nö ṙòkhöre;  
14Ngaichtī nö sichngö nuk tökūchi höteh nö im chöngö, ök lamā-al hī, 
töharīkngöre inrē tö hī, ngaich Anga-aṅ nö kē-ĕng e nö ṙā-ang el talöökö, 
harātö e ngaich nö i rōi ök töhakālö;  
15Ṙā-ang nup minā-aṅ, chöngö inrē nö ṙā-ang in re, hangāṅlnyö inmeuktö u 
Anga-aṅ, mihôiṅ ngaich tö u nö in e.  
16Uh yin lökten akaha tö tarik, i nyinā-aṅ, inôkö, hēk i tökiröng sakāmö, hēk 
salnūvö chingëṅt, hēk sinat sumkam:  
17Minë töng nyat nup yamih, alaha Kristū pöri ngam alaha.  
18Un tarīku yēḵ mu-ulāingen yīö tö ngam raneushö yīö nö i inlöngngenre nö 
im inyāichngö i sinlāmö yip ma-ahānga inrē, haköpngöre öi i nup maheuṅkre 
yī-ö, chök alaha linfööṙö tö kūö alaha ellōnre,  
19Ngaich öt kapta nö im Kui, ngam lökten ngam alaha nö ṙòkhöre nö ha-
aṅlöng, ngaich taptu lökten i nup tanāpökūö, sīöplöre nö holtö sanīöpö nup 
aṅ im Tēv.  

Kapah Hēk Aṅ In Kristū 

20Yē yīö kapah hol Kristū ṙā-ang i nup ranehlö ing panam, kūöyòh öi yī-ö 
elkatòh nup chöngö, öi sā mi-iyöng ing panam,  
21Un ṙāpa, un kalah kumchik, un rēhĕn lūöla;  
22(Nup tötkôlò tö kūö linūölköre), nö tö sā talöökö chöngö inköphöti, aṅ i 
tarik inrē?  
23Minë töng kô-òngrit nöng inmeuknyö mikah sinlāmölōn, inyāichngö inrē, 
inköpngö im alaha, ngaich rö-ö nö tö kanô-òṅvö höng mahakô-ònglōn ngam 
alaha.  

Kòlòsī 3 

1Yē yīö ngaich hachohlöngö hol Kristū, chöh nup lamātulöng yin, i chūök 
Kristū nö ūichhaka, nö lahāmö ngam Tēv.  
2I nup lamātulöng ellōn yin; un i nup më-el tumlat.  
3Tön kapah yin ngaich; ngaich hayūni nup nômö yīö, nö hol Kristū, nö im 
Tēv.  
4Hē Kristū min nö hameuktu, ngam nômö hī; hameuktu yī-ö min inrē hol Ò, 
im kanôlò.  

Hötṙeh Tö Ngam Tufömngöre Nômö 

5Lökten kumpahngö nup tūmö alahare më-el tumlat, Chinô-òṅkānö, töchōich, 
sinṙakngölōn, tötlöök lōn, ngam yinikhanga inrē, ngam vinë-ekūö insātēv.  
6Minë lökten yanīhih lanīnö ngam Tēv, nö i vē töthamang,  
7Lahök yīö misī urĕh, hē yīö iyöng in u.  
8Ngaich pöri yī-ö töngamuh ṙāngö në inrē nö ṙòkhöre nö ṙā-ang elvāng yīö; 
tanāinyö, lanīnö, ötlanöökölōn, chanökhuṙô, sinrōngkūö inrē.  
9Ui minyôinyaṅ in höö, tön ngaich öi ṙòngngö ngam hötṙeh tarik nö 
anòngngen nuk la-en Ò:  
10Ngaich öi hayutlöre tö ngam tufömngöre tarik, ngam tö tumfömlöng nö i 
mikah nö sā ngam insā Ò, ngam vamīlen Ò;  

11In e nö ötkô nö Krīku, Yahūtivö inrē; tötunyīnyi, töt tunyīnyi inrē; tarik aṅ 
elinchōn, aṅ töng Sitīh inrē, tö hakövö, töt hakövö inrē: ṙòkhöre nö in Kristū, 
i taṙòkhöre inrē.  
12Sā takatöllöng töm Tēv, töhet, töhanghuṙen inrē; lökten yin hayutlöre tö 
miṙēlōn, neūkölōn, yanāichö: ṙanëmen, manöiyö:  
13Kö ṙāpö höö, kö aṙēlen höö, yĕn tarīku tö miṙivulōn nö i töng holre; sā tī 
ngam Tēv nö aṙēlen yīö, ngatī yin yēḵ yī-ö inrē:  
14Hayutlöre tö hanāngenlōn nö lātulöng tö taṙòkhöre, ngam tanaptö 
taneungten.  
15Hökngen ngam lanāmen ngam Tēv nö hayöng nö ellōn yīö, ngam chūök 
invëtö yīö im tö hĕng alaha. 
16Hökngen ngam ṙô Kristū nö pōilöreṙen nö in yīö, nö i nup mikah, haköpten 
höö, halēnö höö, i nup salmai, nöinyö ngam Tēv, töhet tinkökö inrē, 
havaiṙôre tikökṙôre i ngam Tēv ellōn yīö.  
17Ngaich yē nup töng vahīṙen yīö, i ṙô, i la-en inrē, vīken u nö ṙòkhöre nö i 
minë-eny ngam Mā Yēsū, ha-öiny ngam Tēv Yöng lökten in Ò.  

Nup Kanahngen Inhöö Im Tinfömlö Ngam Nômö 

18Yī-ö kikānö töpihövö, uh yin ahôngen më pihöre sā e nö tölöök nö im Mā.  
19Yī-ö kikōnyö töpihövö, hāngenlōn yin tö pihöre, ui lā-alkūö cha. 
20Yī-ö nyīö hang chöngö yöngre yin, i tökeuheūttöre, tön tölöök an angū-ö nö 
im Mā.  
21Yī-ö inyöngö, un harun lanīnö i yip nyīö, hòṅ cha nö öt kayūmi.  
22Yī-ö töhakövö mahalanṙen, i tökeuheūttöre yin, hang chöngö yip māre öi 
tarik; un töng hòṅ meūkö, sā töng hòṅ ineū-euṅv, ngam kanô-en ellōn pöri, 
pine-eṅkūö tö ngam Mā:  
23Nup töng vahīken yīö, la-evṙen yī-ö hol tö ellōnre, sā mi-im Mā, rö-ö nö mi-
i tarik,  

24Akahalōn tö yīö min teūngen im Mā, tö raneushö aṅ im amin: lök la-en 
ngam Mā yin Kristū. 
25Pò ngòh tö vahīkuṙen tö tövaich, nö teūngen min nö hēk tö ṙehe nup 
tövaich vahīkenre: öt tarīku min tö atöltuṙen.  

Kòlòsī 4 

1Yī-ö yöngṙen, kētö öp tölöök yin, tö ṙong inrē i yip kūön yīö töhakövö; 
akahalōn tö yīö inrē hĕng tak Mā el halīöngö.  

Inchōḵten 

2Iṙuhen haköpöre im vinë-eṅkūötēv, hönga in e hol tö nöinyö;  
3Ṙòkhöre holre vë-elkui ih inrē, hòṅ ngam Tēv nö löpnyökūö inkūp ih nö 
lökhöt ngam ṙô, hòṅ ih ṙô-òv tö ngam öt mikahkūö aṅ in Kristū, ngam tö pô-
òvkūö tö chu chu-ö inrē hakövö;  
4Hòṅ chu hameuktö e, sā hinônyô, chu.  
5Lök i mikah yin in cha yip töt akaha, haṙënngö ngam ṙētak.  
6Hökngen nup ṙô yīö nö örheūheu nö holtö lanöökö, kumchiklöng tö sāl, hòṅ 
yīö huveū sapṙô cha nö kökö hĕng tak.  

Manā-aṅ Sinlāmö 

7Mikahtulōn yin min tö Tikikös tö nup inlaha chu nö ṙòkhöre ap hanāngen nö 
hol, tökô-en inrē nö mameukṙen, hamòl alaha nö kūön nö im Mā;  
8Ap tahīntö chu in yīö nö kūö e angū-ö, hòṅ yīö akahalōn tö inlaha ih, hòṅ 
yīö öi ṙāmölōn;  
9Nö holre tö Ònisimös, tökô-en ane inrē hanāngen nö hol, öp tö hĕng tak nö 
aṅ in yīö. Cha-a nap min mumkahtölōn yīö tö nup taṙòkhöre mi-ihih.  
10Salāmö yin tö Aristakös ngòh hol chu nö hakövö, tö Mākös inrē, ngòh kūön 
kanānö Parnöpas, (ngam hinôtö yīö tö chu, höngan yē ò nö yih nö in yīö),  
11Yēsū inrē ngam tö Yustös invëka, ngam aṅ i yip tötunyīnyi: höng cha-a yin 
vē hol alaha chu im pūlngö ngam Tēv, mahaṙamkölōn chu nö tarik.  

12Salāmö yin tö Epafaras, ngam aṅ in yīö, kūön Kristū töhakövö, örheūheu 
panītnyi nö im vinë-eṅkūötēv töpòkūö yīö, hòṅ yīö teungta sanöklö, ngaich 
keuheūttöre minkahtölōn i nuplōn ngam Tēv.  
13Eūken ò chin tö Ò nö pōyen la-en tö pòkūö yīö, pòkūö yip aṅ La-otisiā inrē, 
pòkūö yip aṅ Hirapolis inrē.  
14Salāmö yin tö Lūkös, ngam hanāngen lamë-eṅ tövahavö, tö Temas inrē.  
15Salām yip hol hī i La-otisiā, i Nimfa inrē, yip māṅ inrē i patī cha.  
16Yĕn ngaich pöchö ngih līpöre nö vë-evkūö nö in yīö, hōtö e pöchö inrē nö 
vë-evkūö nö ip māṅ yip aṅ La-otisiā; hòṅ yīö yī-ö inrē vë-ekūö ngam līpöre 
yip aṅ La-otisiā.  
17Ngö ṙô pöchö tö Arkipas, Haṙēmngenre man tö ngam taneūngen meh aṅ im 
Mā mineukṙen, öm hateungngö e.  
18Ngam sinlāmö aṅ in chu chu-ö Pôl, holtö ngih eltī chu takô. Köpölōn tö 
töng inkövö chu. Inlōnti yēḵ in yīö.  

1 Tösalònikē 

1 Tösalònikē 1 

1Pôl, Silvanös Timòtī inrē, löö ip māṅ i yip aṅ Tösalònikē, im Tēv Yöng, im 
Mā inrē Yēsū Kristū: Inlōnti yēḵ in yīö lanāmö inrē.  

Ngam Tinrīken Tö Ngam Mikah Yik Aṅ Tösalònikē 

2Örheūheu in ha-öiny ngam Tēv pòkūö yīö ṙòkhöre, kônyô tö yīö im ṙô ih 
vinë-eṅkūötēv;  
3Öt ṙākö kanöpölōnre töm la-en yīö aṅ im mikah, ngam vahīken yīö inrē aṅ 
im mikah, ngam manöiyö inrē aṅ im mineūka, im Mā hī Yēsū Kristū, i kūö 
ngam Tēv hī, Yöng inrē;  
4Kahōlö, hanāngen ngam Tēv, akahalōn tö ngam kintöllö yīö,  
5Pò ngam tölöök inhānga kum ih nö öt yih nö in yīö im ṙô, tön im minhôiṅyö 
inrē im Töhet Fanöinylö, im töpōyen nyanatlö inrē; sā mikahlōn yīö ngaich, 
tö inlahen ih öi tarik, öi hameuktöre in yīö tö pòkūö yīö.  
6Ngaich yī-ö ma-asīnken ih, ngam Mā inrē, öi teūngen ngaich tö ngam ṙô 
holtö inkôlò, holtö ṙanāmölōn inrē aṅ im Töhet Fanöinylö;  
7Lökten yīö ngaich inchōten yip ṙamātö ellōnre aṅ Makētònī, Akāya inrē.  
8Pòn löknyö in yīö ngam Mā nö ahangnyu, öt höng i Makētòni, Akāya inrē, 
tön ngaich nö keuheūtngöre chūök ngam mikah yīö im Tēv, nö tānyöre 
lökten īhö öt kusīknyôre ṙô-òv.  
9Pòn anū-ö ngaich vamënyen ih tö inlahen lökhöt ih in yīö, tö inlahen yīö 
inrē havöötökūöre im Tēv öi ṙā-ang nup insātēv; öi lök la-en ngam tö-aṅ Tēv, 
tökô-en inrē,  
10Hökkö ngam Kūön Ò nö ṙā-ang elhalīöngö, ngam hachohlö Ò nö ṙā-ang i 
yip tökapah, Ang Yēsū, ngam ṙamānyen hī nö ṙā-ang im yamih lanīnö.  

1 Tösalònikē 2 

La-en Pôl Nö I Tösalònikē 

1Kahōlö, pò yīö yī-ö akahalōn tö lökhöt ih in yīö, tö e nö rö-ö nö chanök 
alaha:  
2Tön urĕh kihngen sin, miṙē-ĕyö i Filipī, sā mikahlōn yīö, ṙuhölre öt pinhë-
eṅkūö im Tēv, öi ahangken yīö tö ngam tölöök inhānga öi pōyen kanihngen.  
3Pò ap inlēnö tö ih nö öt vanāchö, ötrēhĕn nö sin-òkkūö, öt rēhĕn nö inchīlö:  
4Pò ih ngaich tö hōḵov tö ngam Tēv öi hayöngtu im tölöök inhānga, ngaich 
ngatī ṙô īhö; öt haṙamlōn tarik, tön ngam Tēv ngam kamlah ellōn ih.  
5Sā inkahngen yīö, pò ih öt hēṙu kôti, ṙô tö inrōyö, ötrēhĕn nö innyatngö 
yinikhanga, ngam Tēv an mameuk;  
6Öt rēhĕn lukken ineū-euṅ aṅ i tarik, öt rēhĕn tö yīö, öt rēhĕn tö tahëng, öi 
höng lumngan öre, öi tanīnöṙô Kristū.  
7El ṙôngö yīö pöri ihö öi ṙēm sā maharuk nyīö tö aheuk tö kūönre:  
8Ngatī ihö ṙāmölōn kē-ĕkūö yīö, öt höng ngam tölöök inhangkö ngam Tēv, 
tön në nômö ih inrē, pò yīö ngaich hanghuṙen tö ih, öi aheuk hòṅ īnu tö yīö.  
9Pò yīö köpölōn, kahōlö, tö ngam la-en ih, ranëtnyö alaha inrē: peuheū harap 
alaha öi la-evṙen, pò ih sōḵ höng lumngan yīö, ngaich ahangken yīö ihö tö 
ngam tölöök inhangkö ngam Tēv.  
10Yī-ö yin, ngam Tēv inrē, mameuk hanëtö, lanöökö, tötvanëken inlaha ih in 
yīö öi ṙamātö ellōnre:  
11Sā mikahlōn yīö tö tī ih kö in yīö nyöre, sā inyöngö tö kūönre, halēnö yīö, 
ṙuhöl alaha yīö, hameukhöti inrē,  
12Hòṅ yīö lök im töhōḵov tö ngam Tēv, ngam mahavëten yīö im pūlngö Ò, 
kanôlò Ò inrē.  
13Angū-ö an chööḵnyö ih öt ṙākôre ha-öiny ngam Tēv, pò yīö hē yīö kēḵ 
ngam ṙô inhānga in ih, ngam ṙô ngam Tēv, ngaich hōḵo e yī-ö, nö öt ṙô tarik, 
sā ṙô ngam Tēv pöri, nö im kanô-en, ngam mahalöinyköre nö in yīö öi ṙamātö 
ellōnre.  

14Kahōlö, pò yīö ngaich asīnken nup māṅ ngam Tēv, mi-i Yūtā öi in Kristū 
Yēsū: pò yīö yī-ö inrē kihngen ngatī tö tī yip aṅ panamre, sā cha cha-a tö tī 
yip Yahūti;  
15Yip tö hĕnghöre fëlngö ngam Mā Yēsū, tö yik pròfĕt inrē, ngaich ahōnyen 
hī, ngaich öt ṙāmölōn tī tö ngam Tēv, harīkngenre tö taṙòkhöre tarik;  
16Tahngô ih ṙô-òv i vē Tahëng mihëṅṙö tarik, hòṅ cha nö hayöökaṙen; nö 
hatöḵlö nup tököölre nö örheūheu. Ngaich pöri ngam lanīnö ngam Tēv nö 
kiröngen nö teunghökui cha!  

Lōnu Pôl Nö Hēk Nö Chöhken Cha 

17Ngaich pöri sin ihö, kahōlö, öi miṙīvilōn tö yīö rahëichhangkūö, im lanāta, 
öt im ellōn, ngaich holre kiröngö panītnyi hòṅ meukkūö yīö:  
18Pò ih hāngenlōn lang hòṅ yih in yīö, öich höng hĕngtörevan hēk chu-ö Pôl, 
asāni pöri ihö tö ngam Sātān.  
19Asuh ṙöng ap, maheūṅkkö ih, ṙanāmölōn, sapīöv ineū-euṅ? Röh öi yī-ö, i 
kūö ngam Mā Yēsū ip yanihih Ò?  
20Pò yīö ineū-euṅ ih, ṙanāmölōn ih inrē.  

1 Tösalònikē 3 

1Lökten hē hī öt kô höng hökngenre, ngaich tölöök angū-ö tö lōn ih öi höng 
ṙā-ayö i Aten;  
2Ngaich tīnngen Timòtī, ngam hol ih mameukṙen ngam Tēv inrē im tölöök 
inhangkö Kristū, nö mahaköpngen yīö, mahangëken yīö im mikah;  
3Hòn öt mahalöinykörevö tarik tö kūö në kanihngen, pò yīö akahalōn tö hī 
mi-in e vinīlö.  
4Kô-en in, vë-enynang yīö lā-urĕh, ik hē ih in yīö, tö hī öi tökihngen, nö sā e 
nö ngaich töngamuh, ngaich akahalōn yī-ö. 
5Angū-ö lökten chin inrē tīnhöti, pòich hòṅ akahalōn tö mikah yīö, hē chu 
ötkô hökhangen, yē ngam kamlah nö kalaha yīö, ngaich ngam la-en ih nöng 
chanök alaha.  

6Hē Timòtī pöri töngamuh nö yih nö in ih nö ṙā-ang in yīö, ngaich kumtö 
tölöök vinënyö ngam mikah, hanāngenlōn yīö inrē, nö in ih, tö yīö inrē 
afēken ih örheūheu, meūka hòṅ meukkūö ih, sā ih īhö inrē hòṅ meukkūö yīö;  
7Kahōlö, angū-ö an lökten ih inṙamkulōn tö yīö, i nup taṙòkhöre kanihngen 
ih, kūö ngam mikah yīö:  
8Ngaich in aṅ töngamuh, yē yīö köp im Mā.  
9Suh öp öre nöinyö ngam Tēv tötī ih tö pòkūö yīö, tö kò nö kahëtö ih, tön 
ṙòkhöre nup ṙanāmölōn, nup ṙanāmölōn ih nö i kūö ngam Tēv hī, tö pòkūö 
yīö;  
10Hatööm, sakāmö inrē öi kalē-ĕṙô vë-ekūötēv pò ih hòṅ meukkūö yīö, ngaich 
hateungtö ngam töhāṅten nö im mikah yīö?  
11Hakôtenre an yēḵ ngam Tēv Yöng ngam Mā hī inrē Yēsū nö hachōtö 
talöökö ih yih in yīö:  
12Ngaich inrē ngam Mā nö ṙūölö ṙôken yīö im hanāngenlōn tö höö, tö 
taṙòkhöre inrē tarik, sā ih īhö tö yīö;  
13Pòn hòṅ haköpngö nup ellōn yīö Anga-aṅ im hanëtö, nö öt vinëku nö i kūö 
ngam Tēv hī, Yöng inrē, ip yanīhih ngam Mā hī Yēsū KrisTū nö holtö yip 
töhet.  

1 Tösalònikē 4 

Inlaha Nup Tö Ṙamlōn Tī Töm Tēv 

1Kahōlö, vë-ekūö yīö in, ane inrē hōten yīö im Mā Yēsū, hòṅ yīö ṙuhölre 
hēkökūöre sā ṙô ih tö yīö, tö lahök yīö, öi haṙamlōn ngam Tēv, sā lahök yīö 
ngaich.  
2Pò yīö akahalōn tö nup tinölöṙô yīö tö ih, lökten im Mā Yēsū.  
3Pò e nö ngih lōn ngam Tēv, ngam hanëtö yīö, hòṅ yīö ṙāngö ngam insĕha; 
4Hòṅ yīö kö huveū-en öi īnu tö pīhöre, im hanëtö, minlēḵṙen inrē;  
5Röön höng im töchōich lōn, sā vē Tahëng mihëṅṙö, vē töt akahakūö tö ngam 
Tēv; 

6Hòn öt tarīkuvö tövāngngöröön, ngaich fāluṙen nö i holre, in e angū-ö; tön 
mahavahal u an anū-ö, ngam Mā Tēv, nö ṙòkhöre; sā ṙô ih ngaich, mu-
urĕhnyôre tö yīö, öi hameukhöti inrē.  
7Pò ngam Tēv nö öt havëten hī öi im chanôichö; im hanëtö pöri.  
8Lökten ngòh samôḵòṅ e, öt samôḵòṅ tarik anga-aṅ; samôḵòṅ ngam Tēv pöri, 
ngam kamëtö ngam Töhet Fanöinylö nö in yīö.  
9Rö-ö pöri yī-ö kusīktö tī ih kūichhöti in yīö, i inlahen hanāngenlōn tö holre: 
pò yīö yī-ö ngaich haköptu tö ngam Tēv öi kö hāngenlōn tö höö; 
10Pò yīö kô ngatī ngaich i holre yip aṅ Makētonī. Kahōlö, halēnö yīö pöri īhö, 
ṙuhölre, hēkökūöre;  
11Hòṅ yīö harūnö re öi ṙēm, ngaich la-evṙen tö kanahngenre la-en, hakôtö tīre 
inrē la-evṙen, sā tinölô yīö tö ih;  
12Hòṅ yīö lök i ötmichūṙen in cha yip aṅ lā-uk, ngaich öt hēngö hanāten.  

Yanīhi Ngam Mā 

13Kahōlö, sōten yīö in öt akahalōn tö inlaha cha yip tökapah; hòṅ yīö öt 
haṙīvölōn, öi sā yip tahëng, yip töt maheūṅkkuvö.  
14Pò hī ṙātö ellōnre tö Yēsū nö kapah sin, ngaich choholre nö hēk, ngatī cha-a 
min inrē yip tökapah nö in Yēsū nö kēḵlöng tö ngam Tēv nö hol Ò.  
15Ṙô-òv in lökten tö ngih i ṙô ngam Mā, tö hī ayi-ö tö aṅ, öi tö ōtre ip yanīhih 
ngam Mā, öi öthōk urĕh tö cha yip tökapaha.  
16Pò ngam Mā min nö yônti nö ṙā-ang el halīöngö, nö holtöp inyôṙö ṙô, öp 
mākūö ma-ahānga, holtö fanöö aṅ im Tēv inrē: ngaich yip tökapah nö in 
Kristū nö urēhĕl min nö chōholre:  
17Ngaich möl ayī-ö tö aṅ, tö ōtre, anònglö cha min ngaich kēlöngö el taṙul, öi 
höngkūö ngam Mā lātulöng: ngaich örheūheu min ayī-ö im Mā,  
18Lökten yin haṙamkölōn höö tö në ṙô.  

1 Tösalònikē 5 

Höngkö Yanīhi Ngam Mā 

1Kahōlö, i nup ṙētak pöri, hē inrē, rö-ö yin kusiktö kinūchhöti nö in yīö. 
2Pò yīö yī-ö akahalōn takô tö ngam sakāmö ngam Mā nö sā yanīhih ngòh mū-
ulāya tö hatööm.  
3Hē cha nö ngö ṙô, Lām, öt pinlānguṙen inrē, ngaich nönglūk nö teunghökui 
cha ap inlëlngö, sā ngòh kikānö kamyôḵnyö nyīö; ngaich cha-a nö öt löktu nö 
öt kô-òngvah.  
4Kahōlö, rö-ö pöri yī-ö el sinngūlö, töp lökten öp sakāmö angū-ö nö kô-
òngvah tī min tö yīö, nö sā mū-ulāya:  
5Pò yīö ṙòkhöre kūön ngam hanātö, kūön ngam sakāmö inrē: rö-ö in ayī-ö aṅ 
im hatööm, öt rēhĕn aṅ im sinngūlö:  
6Lökten tā-a ui haṙòh, öi sā yip tahëng, höngöre pöri, ui hiyōi inrē.  
7Pò vē mahaṙòh nö haṙòh tö hatööm; vē mihiyōi inrē nö hiyōi tö hatööm.  
8Tā-a pöri töi ui hiyōi, sā hī aṅ im sakāmö, hayutlö ngam mikah nö lanak 
elngòh, töm hanāngenlōn inrē; ngam mineūka aṅ im inyööken inrē, nö sapīöv 
lanak elkui.  
9Pò ngam Tēv nö öt halöngten hī im lanīnö, tön im taneūngen tö inyööken 
lökten im Mā Yēsū Kristū,  
10Ngam pòkūö hī nö kapah, hòṅ hī yĕi pòrô aṅhen, hēk haṙòh, holre min ayī-
ö in Ò.  
11Lökten kö hangëken höö, kö haruklen höö, höng sā tī yīö ngaich.  

Manā-aṅ Inlēnö Tö Minë Sinlāmö 

12Kahōlö, vë-ekūö yīö pöri īhö, hòṅ yīö akahakūö tö cha yip töla-evṙen nö in 
yīö, yip yöngṙen yīö im Mā, yip vamëken yīö inrē;  
13Tulöng lōn tö cha im hanāngenlōn, chöḵöiny tö nup im hanāngenlōn, 
chöḵöiny tö nup la-en cha. Lām yī-ö in höö.  
14Kahōlö, halēnö yīö in inrē, vëkö yip tötlēn yin, ṙuhöl alaha töt kalēḵen 
ellōn, holṙen yip töt kalēḵen, möi i taṙòkhöre. 

15Ngëicha hòn öt hĕng tak tö tītö tötlöök nö invahal tötlöök; örheūheu pöri 
tömkö ngam tölöök in höö, i taṙòkhöre inrē.  
16Örheūheu ṙāmölōn;  
17Un ṙākôre vë-ekūötēv;  
18Kētö nöinyö i tökeuheūttöre: tön lōn ngam Tēv an angū-ö in Kristū Yēsū nö 
in yīö.  
19Un hanyāngi ngam Töhet Fanöinylö, 
20Un minônngö minkahten;  
21Kalah tökeuheūttöre; ṙapngötīre köptī im tölöök;  
22Ṙā-angre i nup tökeuheūttöre tötlöök.  
23Hòṅ ngam Tēv lanāmö nö keuheūtlöre tī nö ahetlen yīö: haköpka nup inrē 
yēḵ nö tumre ma-alaha, nômö, alaha yīö inrē, nö öt vinëku ip yanihih ngam 
Mā hī Yēsū Kristū:  
24Tökô-en An ngam mahavëten yīö, ngam tö tī-iv min inrē tö e.  
25Kahōlö, vë-elkui ih.  
26Aṅtī tö töhet hināmö kūö, salām yip hol nö ṙòkhöre.  
27Chūöku ṙô chin tö yīö, im Mā, tö ngih tökūchö līpöre nö vë-evkūö nö i hol 
nö ṙòkhöre.  
28In yīö an yēḵ ngam inkôlò aṅ im Mā hī Yēsū Kristū.  

2 Tösalònikē 

2 Tösalònikē 1 

1Pôl. Silvanös, Timòtī inrē, löö im māṅ yip aṅ Tösalònikē im Tēv ngam Yöng 
hī, ngam Mā inrē Yēsū Kristū;  
2Inlōnti yēḵ in yīö, lanāmö inrē aṅ im Tēv Yöng, ngam Mā inrē Yēsū Kristū.  

Kinṙôka Ip Yanihi Kristū 

3Kahōlö, hòṅ örheūheu in ha-öiny ngam Tēv, pòkūö yīö, pò e angū-ö nö 
tölöök, pòn pōihöl sanīöpö ngam mikah yīö, pōyen inrē ngam hanāngenlōn 
yīö tö höö nö in yīö ṙòkhöre;  
4Lökten in ineū-euṅv in yīö, el nup patī ngam Tēv, pò ngam manöiyö yīö, 
mikah yīö i nup taṙòkhöre ötinkôlò yīö, kanihngen inrē, nup kaheun yīö;  
5Ngam inmeuktö lanöökö ngam inkaha tö ngam Tēv; hòṅ yīö min kaheuktu, 
töhōḵov im pūlngö ngam Tēv, ngam lökten yīö kihngen inrē; 
6Yĕn ngatī, angū-ö nö tölöök nö im Tēv nö haṙënngen kanihngen nö in Cha 
yip mahakihten yīö,  
7In yīö ap haneūheu, öi hol ih, yī-ö tökihngen, ip inmeuktö ngam Mā Yēsū, 
nö ṙā-ang el halīöngö nö holtö yip ma-ahānga, chöngö Ò inrē.  
8Im töhūkūö tameūyö, kētö invahal nö in cha, yip töt akahakūö tö ngam Tēv, 
in cha inrē yip ma-ahôngen ngam tölöök inhangkö ngam Mā hī Yēsū:  
9Yip töt hakôlöngṙô, im tö-örheūheu kinpaha, ṙā-ang i kūö ngam Mā, ṙā-ang 
im kanôlò ngam minhôiṅyö Ò.  
10Hē ò min nö yih nö hapōilöngö nö i yip töhet Ò, ane inrē pinganghuvö nö 
in cha nö ṙòkhöre yip ṙamātö ellōnre pò yīö ṙātö ellōnre im aheūkö ih in yīö 
ip sakāmö angū-ö.  
11Angū-ö chööḵnyö ih inrē örheūheu vë-elkui yīö, hòṅ ngam Tēv hī min nö 
kaheukten yīö tö hōḵov im invëkö yīö, ane inrē hateungngö nup taṙòkhöre 
lōn ngam lanöökö, nup taṙòkhöre inrē la-en ngam mikah, holtö kanô-òṅ:  

12Hòṅ ngam minë-eny ngam Mā hī Yēsū nö in yīö nö ineū-euṅv, in Ò yī-ö 
inrē, sā ngam inlōnti aṅ im Tēv hī, ngam Mā inrē Yēsū Kristū.  

2 Tösalònikē 2 

Kūön Öt Inkòlò 

1Kahōlö, vë-ekūö yīö in i inlahen yanīhih ngam Mā hī Yēsū Kristū, öp inmūlö 
hī in Ò inrē,  
2Hòṅ yīö öt ka-eūyen hanëmngö ellōn, hòṅ yīö inrē öt pa-ekūö, un rēhĕn kūö 
aṅ im ma-alaha, hēḵ kūö ṙô, hēk kūö ngam tökūichö līpöre, nö sā aṅ in ih, 
tön īhih an ngaich ngam sakāmö ngam Mā,  
3Öp tö sitih, ui hökngenre halō-oikūö tö tarik: pò e nö öt ngatī min, höng 
urĕh tö yihih ngam ṙināngen, ngaich hameuktö ngam tarik aṅ i tökööl, ngam 
kūön öt inkôlò,  
4Anga-aṅ ngam maharah, mahapōilöre nö la-al ngam töhavëka nö tēv, hēk 
ngam tösalāmö, pòn hòṅ ūichlöre anga-aṅ nö el ngam töhet chūök ngam Tēv, 
haūchlöre nö sā ngam Tēv.  
5Öt köpölōn öyih, hē chu misī ṙòngmö in yīö, tö chu ngaich vë-enynang yīö tö 
u?  
6Ngaich yin töngamuh akahalōn tö ngòh ma-asānhanga, pòn hōtu anga-aṅ nö 
hameuktu ip hēre.  
7Pò ngam ötmikahakūö sin, ngam töt īnu tö chöngö, nö ngaich nö vahīkuṙen, 
höng hĕng taka ap töngamuh lamakhanga, hanöng saha ò min nö kē-ĕyö.  
8Ngaich möl nö hameuktu min ngam töt īnu tö chöngö, ngam tö fëli min tö 
ngam Mā Yēsū, nö aṅtī tö ngam unhômö elvāngre, ngaich lökten i inmeuktö 
ngam yanīhih Ò, nö harööḵngen ò min;  
9Ngam tö sā tī sātān yanīhih, nö holtö minhôiṅyö, minkahngö tö minyôiny 
pinngangkūö inrē.  

10Nö holtö nup taṙòkhöre inchīlö, aṅ im michūṙen nö in cha yip 
tökeuheūtngöre nö ötkôlò, pò cha nö öt kēḵ ngam hanāngenlōn aṅ im kanô-
en, hòṅ cha öre nö hayöökaṙen. 
11Angū-ö lökten An ngam Tēv nö tīntö ngam invāchö nö in cha, pòn hōtu 
cha-a nö ṙātö ellōnre nö i minyôiny:  
12Pòn hōtu nö ṙòkhöre cha-a nö kahòkkaṙen yip töt ṙamātö ellōnre nö im 
kanô-en: tökuchīken pöri nö im michūṙen.  

Yī-ö Yin Tö Katöllöngö Im Inyööken 

13Örheūheu pöri īhö ha-öiny ngam Tēv töpòkūö yīö, kahōlö, hanāngen ngam 
Mā, pò ngam Tēv nö atöllen yīö ik raneh im inyööken inhetlö aṅ im Töhet 
Fanöinylö, im ṙinātö ellōn inrē im kanô-en:  
14Ngam chūök yīö havëtu tö Ò lökten im inhānga tö ih, hinôtö tö teūngen tö 
kanôlò ngam Mā hī Yēsū Kristū.  
15Kahōlö, lökten haköpöre sökhak, ṙapngötīre inrē im inköptö yīö fālen, pòrô 
nö tö kôta nö ṙô, hēk līpöre nö kahūich ih.  
16Ngaich an nö hakôtenre ngam Mā Yēsū Kristū, ngam Tēv Yöng hī inrē, 
ngam töhāngenlōn tö hī, nö kē-ĕkūö hī tö ngam tötchanūhuvṙen inṙamlōn, 
ngam tölöök mineūka inrē nö lökten im inlōnti,  
17Haṙamlōn yīö, haköpö yīö inrē, i tölöök la-en, tölöök ṙô inrē.  

2 Tösalònikē 3 

Vë-elkui Ih 

1Manā-aṅ, kahōlö, vë-elkui ih, ngam ṙô ngam Mā nö fal, nö hapōilöngö inrē 
nö sā e nö in yīö,  
2Hòṅ hī inrē ṙānyuvö, ṙā-ang im tötchööḵnyu, yip tötlöök tarik inrē; pôi öt 
ṙòkhöre mikahavö.  
3Tökô-en pöri ngam Mā, ngam mahaköpö yīö min, laklen yīö min inrē töm 
tötlöök.  

4Nyanatluvö in im Mā, i inlaha yīö öi la-evṙen, hĕnghöre la-evṙen min inrē tö 
nup ṙô ih tölṙô yīö. 
5Ane inrē ngam Mā, hachōtö ellōn yīö i hanāngen ngam Tēv, i manöiyö 
Kristū inrē.  

Ngam Hanāngenlōn Tö La-en 

6Kahōlö, tölṙô yīö in, i minë-eny ngam Mā hī Yēsū Kristū, tihōkngöre yin, ṙā-
ang im hol ngam töt lēnöröön nö kiröönngöre, nö öt sā ngam fālen, ngam tö 
ngaich kahëḵ cha nö in ih.  
7Akahalōn yin yī-ö töre öi hòṅ asīnken ih: pò ih ihö ngaich rö-ö ötlēnö inlaha 
in yīö;  
8Öt rēhĕn in öt ṙāyukūö nyā i töng tarik, i la-en pöri kalēḵ alaha, hatööm 
sakāmö inrē öi vahī-ivṙen, pò ih sōḵ lumnganö yīö:  
9Öt kūö ih öt huveū-en, vītöre pöri ihö inchōten yīö asīnken ih.  
10Ngih ön chöngö ik hē ih in yīö, Un rēhĕn nö nyā ngòh töt hòṅ la-evṙen.  
11Pò ih hang yip rēvre lamök in yīö nö öt lēnö inlahen, yip töng rö-ö nö vahī-
ivṙen, höng samöömkö ṙô.  
12Cha-a yip pöchö yip töngatī, tahölṙô ih, halēn ih inrē im Mā Yēsū Kristū 
hòṅ cha nö holtö ṙanëmöre nö la-evṙen, ngaich kahngenre nö nyā nyā-
aṅkūöre.  
13Kahōlö, uh pöri yī-ö uhāngöreṙen i tölöök la-en.  
14Yĕn tarīku maha-ôngen ṙô ih i ngih līpöre tökūichö, mikahngen ò anga-aṅ 
tarik, hòṅ ò nö öt nôlta nö in yīö, hòn sirōngkūö ang.  
15Uh pöri nö sā tökunyahaṅ elmat tö yīö, halēnö ò pöri sā hol maneukre.  

Minë Manāngörit Ṙô 

16Ngaich An ngam Mā lanāmö nö kē-ĕkūö yīö tö lanāmö, nöng örheūheu. In 
yīö an ngam Mā öi ṙòkhöre.  
17Ngam sinlāmö tī chu chu-ö Pôl aṅtītö eltīre, ngam minkahngö i mat në 
tökūichö līpöre: ngatī tī chu-ö kūich.  

18In yīö an yēḵ ṙòkhöre ngam inkôlò aṅ im Mā Yēsū Kristū.  

1 Timòtī 

1 Timòtī 1 

1Pôl, tanīnöṙô Kristū Yēsū, sā chöngö ngam Tēv mahayööken hī, Kristū Yēsū 
inrē maheūṅkkö hī;  
2Löö in Tamòtī, kūön chu tökô-en im mikah: Inlōnti, neūkölōn, lanāmö inrē 
aṅ im Tēv Yöng, ngam Mā hī inrē Kristū Yēsū.  

Ṙô I Alāha Nup Tö Vaich Inköphöti 

3Ngaich chin halēnngen meh öm höngngöh i Efisös, ik hē chu chuh Makētòni, 
pò meh hōtu vëkö öp tö hĕng tak tarik nö un haköptö tahëng inköphöti,  
4Un rēhĕn nö hangihtöre tö nup töng vītu inchōḵoṙô, nup töt rītu inrē kinṙeuk 
tumkölchap, ngaich chööḵnyö intönö, nö mööḵlö tö ngam aṅ im Tēv inyōmö, 
ngam aṅ im mikah; ngatī chin chu-ö töngamuh.  
5Ngam hanāngenlōn pöri manā-angrit ngam chöngö nö löknyö öp töhet ellōn 
lanöökö el kuilōn inrē ngam mikah inrē töt höng töl:  
6Ngam lökngen yip rēvre nö vaich, ngaich kānngöre nö im töt kô-en ṙô;  
7Hòṅ mahaköptö ngam chöngö, pòrô nöng öt akaha elnang tö ṙôre cha-a, öt 
rēhĕn töp löktenre nö nyatölōn tö kanô-en.  
8Akahalōn pöri ayī-ö tö ngam chöngö nö tölöök, yē tarik nö halöök tīre nö 
kēken e,  
9Sā ngih nö akaha, tö ngam chöngö nö öt pòkūö tarik nö vīlöngö, tön pòkūö 
yip töt aṅhav-in tö chöngö, töt kô-en inrē, pòkūö yip tötlöök, tököölö fālen 
inrē, pòkūö yip töt het mahachōichhanga inrē, pòkūö yip kumpah yöngre tö 
kikōnyö, kikānö inrē, pòkūö yip famël tarik.  
10Pòkūö yip chamô-òṅkānö, pòkūö yip kikōnyö chamô-òṅ kikānö, pòkūö mū-
ulāingö tarik, pòkūö yip töchūökuṙô nö minôinyaṅ, nup tö ōtngöre inrē tö 
harīkngöre tö ngam tölöök inköphöti;  
11Sā ngam tölöök inhānga, kanôlò ngam tökôlò Tēv, ngam tökētū nö in chu.  

Nöinyö Kūö Neūkölōn Ngam Tēv 

12Ha-öinyö Ò chin ngam kamëtö kanô-òṅ chu, ngam Mā hī Kristū Yēsū, pòn 
kaheukten chu Anga-aṅ tökô-en, nö vīlen chu ing la-en Ò;  
13Pòrô öich lā-urĕh sin töt lamëkôre, töt mahakôlò, töchökhuṙen inrē: 
teūngen pöri chu-ö tö neūkölōn pò chu ngatī tī tö e i öt mikahre, öt ṙinātö 
ellōn inrē; 
14Ngaich ngam inlōnti aṅ im Mā hī nö saṙaklöng kūö nö pōyen holtö mikah, 
hanāngen inrē ngam mi-in Kristū Yēsū.  
15Tökô-en ön ngih nö ṙô, töt ṙanāngen kinë-eṅ tö taṙòkhöre tarik, tö Kristū 
Yēsū nö yih nö ing panam nö mahayööken tökööl tarik; öich chū-ö yöngkūö:  
16Kūö e pöri chū-ö teūngen tö neūkölōn, hòn in chu öich yöngkūö, ang Yēsū 
Kristū nö hameuktö nup kanihngenre nö inchōten cha yip mū-unôich min nö 
ṙātö ellōnre nö in ò im nômö tö örheūheu-aṅ.  
17I ngam Rācha tö örheūheu-aṅ, töt chahū-uyö, töt maneūken, töng hĕng nö 
Tēv, ineū-euṅ, kanôlò yēḵ örheūheu. Āmen.  
18Kētö ngih chin chöngö in meh, me-eṅ kūön chu Timòtī, sā nup kinlēḵngô 
mū-urĕh nö i kui meh nö ngaich, hòṅ meh lökten in u kiyung im tölöök 
kinyūngö;  
19Kiṙapkö ngam mikah, tö ngam lanöökö el kuilōn; ngam tö kurīngi tö yip 
rēvre, ngaich sayöḵötī nö im mikah:  
20Aṅ in cha nap nāṅ Himenīös, Aleksantör inrē; nap tökētu tö chu nö in 
Sātān, hòṅ cha nö haköptu nö un ötlēkôre.  

1 Timòtī 2 

Vinë-ekūötēv El Ngam Māṅ 

1Lökten chin halēn hòn urĕh inṙē-ĕl. Vinë-eṅkūötēv, vine-eṅlkui, nöinyö, 
chööḵnyô tö vē taṙòkhöre tarik,  
2Chööḵnyô tö vē rācha, yip taṙòkhöre inrē el lātulöng chūök, hòṅ hī lök im tö 
lām, tö ṙēm inlaha inrē i nup taṙòkhöre lanöökö, öttinyāchen inrē.  
3Tölöök an angū-ö, töhōḵov inrē nö i kūö ngam Tēv mahayööken hī;  

4Ngam hamôtö taṙòkhöre nö hayöökaṙen, yih inrē nö im inkaha kanô-en.  
5Pòn höng hĕng ngam Tēv, hĕng tak vamë-eṅlkui inrē i hôi ngam Tēv tö 
tarik, ngam Tarik Kristū Yēsū.  
6Ngam kamëḵngöre nö ṙāi taṙòkhöre, ngam inmeukti mi-ip ṙētakre,  
7Ngam chūök chu vītu ma-ahānga, tanīnöṙô inrē (kô-òṙô chin, öt minyôiny), 
mahaköptö Tahëng mihëṅṙö im mikah, kanô-en inrē.  
8Lökten chin hōtö tarik nö keuheūtngöre chūök nö vë-ekūötēv, hachônglö 
nup töhet këlre, un holtö lanīnö kintöngölōn inrē.  
9Ngatī inrē, hòṅ vē kikānö nö hanyöṅtöre i nup töt yineuṅhen hinlāṙö, holtö 
sinrōngen, öt yineūṅhen inrē; un holtö tökupātö keūyö, humlum inrē, hēk 
tasehe tö pōi ṙāi; hēk hilā tö pōi ṙāi;  
10Ane pöri (nup tölöökö, ṙēti nö i kikānö inmeuktö tölöök) löktö i tölöök la-
en. 
11Hökngen vē kikānö nö harūnöre nö i ṙamëmö, holtö öt inhôngen.  
12Öt halöngten kikānö chinri nö haköphöti, öt rēhĕn nö kô nö hayöng ngam 
kikōnyö, im ṙanëmö pöri.  
13Pò Ātöm nö urĕhlö vinī-iṅ, ngaich möl Ēva; 
14Ane inrē öt Ātöm tö hachīlö, tön ngam kikānö tö hachīlö, ngaich fukngö nö 
im tökööl:  
15Hayöökaṙen pöri min anga-aṅ nö im kinyôḵnyö nyīö, yē cha nö iṙuöhen, nö 
im mikah hanāngen, inhetlö inrē nö holtö ötyin-euṅhen.  

1 Timòtī 3 

Yöngkūö El Ngam Māṅ 

1Tökô-en ön ngih nö ṙô, yĕn tarīku tö hòṅ chöh la-en Pisköp; tö lōntö tölöök 
la-en an anga-aṅ.  
2Lökten ön ngòh Pisköp nö tötkô nö īnu tö töchōich, töng hĕnglö tö pihöre, öt 
saṙākiṙen, öt saṙākilōn, lēn, tömiṙūöt mahaköphöti;  

3Öt lamā-alkūö, öt töchökhuti, öt kësen, töṙēm pöri, öt lā-alkūö, öt töhāngen 
tö rupīö,  
4Tö lēnö tī nö hayöng patīre, kūönu tö yip töt maha-ôngen, holtö öt 
tinyāchen,  
5Yē tarik pöri nö öt huveū-en nö hayöng patīre, sītih kanô-en ang min nö 
meukkö ngam Māṅ ngam Tēv?  
6Un tufömtören, hòn öt luföölöre ngaich fukngö anga-aṅ nö im öt inkôlò tö tī 
ngam sī-ö.  
7Hēk inrē anga-aṅ nö tö hòṅ löökö ineūka tö yip aṅ el kahôyö, hòṅ ò nö öt 
fuk im minṙēḵngö el tinngöp ngam sī-ö inrē.  

Hamòlṙen El Ngam Māṅ 

8Ngatī inrē vē Tīkön, öt tayāchaṙen, öt tö nëtö litāk, öt kēngöre nö im, tö 
pōyen vāin, öt yal i tötlöök taneūngen.  
9Kiṙapkö ngam öt mikahkūö aṅ im mikah, holtö hanëtö el kuilōn.  
10Hökngen u anū-ö nö urĕh nö hameuktu, ngaich möl paichchö nö la-evṙen tö 
la-en Tikön, yē cha nö öt vinëku. 
11Ngatī vē kikānö inrē nö un tayāchaṙen un samūöcha, öt saṙākiṙen, kô-en i 
tökeuheūttöre.  
12Hökngen ngòh Tīkön nö töng hĕnglö tö pihöre, löökö tī nö hayöng kūönre, 
patīre inrē.  
13Pò cha vē Tīkön tö löökö inlahen nö la-evṙen, nö teūngen tö nyanatlö nö in 
re, ngaich öt pinheṅ-evkūö nö im mikah in Kristū Yēsū.  

Tökiröng Öt Mikahkūö 

14Kūichtö në chin in meh öt ṙôktörevö chin meūkkenre yih,  
15Hòṅ meh akahalōn, yē chu öt hēḵen yih, tö inlahen tarik nö el ngam patī 
ngam Tēv, ngam Māṅ ngam tö-aṅ Tēv, ngam machööḵlö, röön tö ngam kanô-
en inrē. 

16Kiröng an ngam öt mikahkūö aṅ im lanöökö, öt kilka nö ṙô; Anga-aṅ ngam 
tö hameuktu nö im alaha, hameuktu nö ma-alaha nö tölöök, meūkö tö ma-
ahānga, ahangka i vē tarik, in Ò nö ṙātö ellōnre vē aṅ ngih panam, kēḵlöngö 
im kanôlò.  

1 Timòtī 4 

Töminyôny-aṅ Mahaköphöti 

1Pò ngam Töhet Fanöinylö nö lööknyi ṙô, tö yip rēvre min ip ṙētak unôich nö 
ṙāngenre nö im mikah, hangihtöre tö ṙô mahachōḵngen, tö nup inköphöti 
inrē aṅ i sī-ö.  
2Kūö innyatkö elmat tö tarik yip tö minyôinyaṅ, sā tö aṅtī tö töṙāich vët nö 
katānhöti nö el kuilōn cha;  
3Tahngö pinihö, hōtu ṙā-ang kūöre tö alaha, minë vahīlö ngam Tēv nö tö ha-
öinytu kinë-eṅ tö cha yip ṙamātö ellōnre tö akahakūö inrē töm kanô-en.  
4Pòn ṙòkhöre nö vahīlö ngam Tēv, nö tölöök, öt hĕng tökô nö sōḵov: yē-e nö 
kē-ĕ nö holtö nöinyö: 
5Pò e nö tö ahetlöngö lökten im ṙô ngam Tēv, vinë-eṅkūötēv inrē.  

Tö Akāha Mamueuḵṙen Kristū Yēsū 

6Yē meh chaphöt në nö ellōn yip hol ngaich me-eṅ min tö akaha mameukṙen 
Kristū Yēsū, haruklöngö i nup ṙô aṅ i mikah, aṅ i tölöök inköphöti, ngam 
tahömken meh söl ing töngamuh:  
7Sōḵo nup tötlöök inchōḵoṙô, ṙô yip tö köiny kikānö töpihövö, Harūnöre me-
eṅ im lanöökö; 
8Pò ngam inrūnö ngam alaha nö öt pōyen kanôlòkūö, kôlòkūö pöri ngam 
lanöökö tö tökeuheūttöre, īnu tö ngam kinlēḵngô nômö ing töngamuh, ngam 
yamih min inrē.  
9Tökô-en an ngam ṙô, tölöngen hinô-òṅ nö ṙòkhöre. 

10Pò ih kūö e la-evṙen pītnyöre inrē, pò ngam maheūṅkkö ih nö töönglöngö 
nö im tö aṅ Tēv, ngam mahayööken taṙòkhöre tarik, mötlö cha-a yip ṙamatö 
ellōnre.  
11Anū-ö ṙô meh tölṙô, haköphöti inrē.  
12Un tarīku mahakeūngen ṙētö meh, inchōten cha pöri me-eṅ, yip ṙāmātö 
ellōnre, i ṙô, i inlaha, i hanāngenlōn, i mikah, i hanëtö.  
13Hakūötenre i vinë-eṅ kūö līpöre, inlēnö, inköphöti, hanöng saha yanihih 
chu.  
14Un mëchi ap inlōnti in meh, ngam tö kētu nö in meh lökten im ṙô, nö holtö 
ṙinëptö el kui tö yip Pisköp nö holtö yip tanīnöṙô.  
15Haṙēmngenre in u: kētöre öm in u keuheūttöre, hòṅ ngam kinröönngö meh 
nö hameuktu nö i taṙòkhöre.  
16Chumkūöṙen man töre, tö ṙô meh haköphöti inrē. Iṙuöhen öm in u; tön i 
linökö u me-eṅ min öm hĕnghöre yöölen tī töre tö cha inrē, yip hamang ṙô 
meh.  

1 Timòtī 5 

Nginëichlö Kūi Yip Ṙamātölōnre 

1Un hakes tököiny, halēnö ò pöri sāre tö yöng: vē manāngö tarik, ngaich sāre 
tö kahëm:  
2Yip tököiny kikānö sā ṙētö yöng; yip manāngö sā ṙētö kanānö, ṙòkhöre nö i 
hanëtö.  
3Milēḵṙen tö tafīösi kikānö yip tökô-en nö tafīösi.  
4Ngaich yĕn tafīösivö tökūönu, hēk yōmu, hökngen cha nö urĕh nö 
haköptöre, nö hameuktö pinheṅ-eṅ kūöre tö ngam Tēv nö i yip mak alahare, 
ngaich havanhöti nö i yip yöngre: tön töhōḵov an angū-ö nö i kūö ngam Tēv.  
5Anga-aṅ ngòh tö kô-òngrit nö tafiösi kikānö, tötkôlò inrē, töönglö mikahre 
anga-aṅ im Tēv, ngaich Iṙuöhen im vinë-elkūi taṙòkhöre, peuheū harap inrē 
nö im vinë-eṅkūötēv.  

6Anga-aṅ pöri, ngòh töng kumchikngenre, tökapah nö ṙòngmöng aṅ.  
7Anū-ö në tö ngatī chöngö meh inrē, hòṅ cha nö öt vineḵkuvö.  
8Yē tarik pöri nö rö-öv nö meukṙenre, möthë tal yip aṅ patī ò, mahayëḵngen 
ngam mikah an anga-aṅ, ngaich nö höichngen tö tötṙamātö ellōnre.  
9Un kaheuktu nö tafīösi kikānö yip tö taṙeūḵ, ṙēti tö tö sat anāi samyeūheu, 
pihö tö hĕng kikōnyö,  
10Tölöökö ineūka nö i tölöök la-en; yē ò nö haruklö nyīö, yē ò nö haṙūötken 
aṅ tahëng, yē ò nö söichröön yip töhet, yē ò nö meukṙen tökihngen, yē ò nö 
ṙūöten nö tömken tölöök la-en. 
11Sōḵngen yip tö-ayal pöri tafīösi kikānö: pò cha yĕn ṙūölöre tötlööklōn, nö 
lā-al Kristū, ngaich hòṅ hapihö cha-a;  
12Ngaich öt inkôlòvö, pò cha nö ngaich nö sōḵo ngam raneh mikahre.  
13Ngaich inrē cha-a nö haruntenre nö ṙahata, keuheūt patī nö kuvāna; öt 
höng tö ṙahata, tön ameūkö töng yô-òv inrē, tamūölngö ṙô, kahòkkö nup töt 
ṙô cha öre.  
14Lökten chin hōtö tö-ayal tafīösi kikānö nö, hapihö, hakūöntö nyīö, hayöng 
patī, un kētu löknyö ngam tökunyahaṅ elmat nö sumrōngngökūö;  
15Tön ngaich yip rīkre nö havāngtöre nö lā rit Sātān.  
16Yĕn kikānu, yip ṙamātö ellōnre, tö aṅhaṅv-in tö tafīösi kikānö, hökngen ò 
nö meukṙen yip tökô-òngrit kikānö tafīösi.  
17Hökngen yip mahaköphöti, yip tölööken nö hayöng nö kaheuktu i tö nët 
ineū-euṅ, möthë cha-a tö yip tövahī-ivṙen nö im ṙô, i inköphöti inrē. 
18Pò ngam töhet līpöre nö ngö ṙô, Uh man hīötkūö ngam kōiny nuā yē ò nö 
röönnyö ṙòng sāny. Ane inrē, Tö hòṅ ṙëhevö ön ngòh tö vahī-ivṙen.  
19Un kē-ĕ nup vine-eny fālen mahaköphöti, höng yĕn löknyö elvāng tö nët 
tak, hēk lūöi tak mameuk.  
20Cha-a yip tököölö fālen, vëken cha i kūö tömaṙôngö, hòn pa-ekūö yip inrē.  

21Tölṙô meh chin i kūö ngam Tēv, Kristū Yēsū inrē, yip tökatöllöng ma-
ahānga inrē, öm haköp nö öm um chanöku; öt kahëkuṙen tö intölten.  
22Un kurāten ṙēptötīre i kui tarik, un hanôltöre i tökööl tarik: haköpöre me-eṅ 
het.  
23Uh man ngöhörekūö òk mak, rahëichvat pöri tö vāin öm chööḵnyö tö öp 
ellōnre, ap töng ötkumlēḵen meh inrē.  
24Rīkre yip tarik töngāṅlnyi tökööl, chuh i kūö kinṙôka, rīkre yip tarik tö 
tömörit tö u nö unôich.  
25Ngatī nup inrē tölöök la-en töngāṅlnyi; ngaich öt hōḵ nup töngati nö 
nyatngö.  

1 Timòtī 6 

1I ṙôngö yip mahalanṙen më-el katòh ngam inkövö, hökngen cha nö kētö 
ineū-euṅ yip yöngṙenre, hòṅ ngam minë-eny ngam Tēv, ngam inköphöti inrē 
nö öt vinëkuvö.  
2A Cha-a inrē yip ṙāmātö ellōnre yöngṙen, un höhö lōn tö cha; nö pò cha nö 
hol; hökngen cha pöri nö summötlö alahare nö meukṙen cha, pò cha cha-a 
yip hamòl nö im inkôlò, nö ṙātö ellōre, hanāngen inrē.  

Tövaich Inköphöti Töm Tökò-en Kanòlò 

b Haköphöti man tö u, halēn inrē.  
3Yĕn tarīku mahaköp töharīkngöre inköphöti, öt hōḵo tölöök ṙô inrē, nup ṙô 
ngam Mā hī Yēsū Kristū, ngam inköphöti ngam tö sā ngam lanöökö;  
4Töng laföölöngö an anga-aṅ, öt töhuveū-en, vahav i nup intönö kinilṙô inrē, 
löknyö kumnyah elmat, inrāinyngö; chanökhu ṙô, tötlöök tinutngö falēn.  
5Tumṙōllen nö tarik, töchōichö ellōn, öt īnu inrē tö kanô-en, löktö taneūngen 
ngam lanöökö tölōn.  
6Tökiröng pöri nö taneūngen ngam lanöökö nö hol tö öt sinṙakngölōn:  
7Pò hī öt kūmuṙen yih ing panam, ngaich rö-ö rēhĕn ayī-ö kô kūmuṙen ṙāngö 
e;  

8Höng nyā pöri ayī-ö kafānö re inrē nö holtö öt sinṙakngölōn.  
9Fukngö pöri min cha-a yip tö hòṅ kôlò nö el ngam kinlaha, el tinngöp inrē, i 
nup kumlō-ov, töchökhuṙen inrē lōn; kampökngö tarik nun anū-ö töngatī nö 
el ngam inlëlngö, inköhngen inrē im mū-unôich nômö.  
10Pò ngam hanāngen tö rupīö nö ṙĕh nup tökeuheūttöre tötlöök; ngaich sölö 
yip rīkre, ngaich lō-ongkūö tö ngam mikah, ngaich tafūni tī nö sapngöre tö 
miṙivlōn.  

Inlēnö Timòtī 

11Falngöre pöri me-eṅ tö në, Ō me-eṅ tarik ngam Tēv; ngaich tömrit 
ötmichūṙen, lanöökö, mikah, hanāngenlōn, manöiyö, inyāichngö,  
12Kiyung im tölöök kinyūngö aṅ im mikah, ṙapngötīre im tö-örheūheu-aṅ 
nômö, ngam chūök meh havëtu, ngaich me-eṅ inrē halööknyôre vë-eny re i 
kūö yip tömaṙôngö mameuk.  
13Tölṙô meh chin i kūö ngam Tēv, i kūö Kristū Yēsū inrē, ngam mī-i kūö 
Pòntiös Pailĕt nö hameuktö ngam tölöök inlööknyô;  
14Hòṅ meh öm haköp ngam chöngö, öm öt mirūnuvö, öt vinëkuvö, hanöng 
saha mineūkö ngam Mā hī Yēsū Kristū:  
15Öp mī-ip ṙētakre nö hameuktu tö Ò, ngam tökôlò, töng hĕng tak 
Tökeuheūttöre chöngö, Rāchakūö rācha, Mākūö mā inrē;  
16Töng hĕng tak nö töt kinpahavö iyöng el ngam töyang töt yanihken; ngam 
tö öl nö meūkö tö tarik, öt rēhĕn nö kô nö meuk: Kanôlò Ò yēḵ minhôinyö 
inrē örheūheu Āmen.  
17Vëkö yip tökôlò nö ing panam töngamuh, hòṅ cha nö öt tulöng ellōn, hòṅ 
cha inrē nö öt i nup töt kamngu kanôlò ellōn nö meūka, im Tēv pöri, ngam 
töpōyen tī nö kētö taṙòkhöre inṙamlōn hī;  
18Hòṅ cha nö lök i tölöök, hòṅ cha nö kôlò nö i nup tölöök la-en, hòṅ cha nö 
höngöre nö michööḵ, hōḵ nö haṙūötken;  

19Hachūökngö hanöngre nö el sök, nö tö köp nö rööntö machööḵlö, hanöng 
öp yamih ṙētak, hòṅ cha nö kiṙapngötīre nö im nömô, ngam nômö nö kô-en.  
20Ō Timòtī, aṅtö ngam kinë-eṅkūöre man, havööngökūöre tö nup töchōich ṙô 
töt akaha, nup tö harīkngöre tö ngam mikah, nup tösūöichka nö mikah;  
21Nup kahëḵ yip rīkre, ngaich vāichö kū-ö tö ngam mikah. Inlōnti yēḵ in meh.  

2 Timòtī 

2 Timòtī 1 

1Pôl, tanīnöṙô Kristū Yēsū, kūö lōn ngam Tēv sā ngam kinlēḵngô aṅ im nômö, 
ngam mī-in Kristū Yēsū.  
2Löö in Timòtī, hanāngen chu nö kūön: Inlōnti, neūkölōn, lanāmö aṅ im Tēv 
ngam Yöng, Kristū Yēsū inrē ngam Mā hī.  

Nöinyö Tö Ngam Inreuslö Alāha 

3Ha-öiny ngam Tēv chin, ngam lahök la-en chu löktökūö yik muvöhngö chu, i 
hanëtö el kuilōn, öt ṙākenre chin fēken meh i nup ṙô chu vë-elkui, peuheū 
harap.  
4Paṙūtalōn hòṅ meukkūö meh, fēken nuk mak mat meh, pò chu hòṅ tööḵngen 
tö ṙanāmölōn;  
5Pò chu ngaich fēḵlöngö tö ngam ötinnyatkö-elmat mikah in meh: ngam mū-
urĕh nö ik yōm meh kikānö, Lois, aṅ ik yöng meh kikānö inrē ang Yūnisi; 
nyatlö chin inrē tö meh. 
6Angū-ö lökten chin fēḵlen meh hòṅ meh ahūlökūö ngam inlōnti aṅ im Tēv, 
ngam mī-in meh nö lökten i ṙinëptö në eltī chu.  
7Pò ngam Tēv nö öt kē-ĕkūö hī tö ma-alaha pinhë-eṅkūö: kanô-òṅ pöri 
hanānngen inrē, ötinhôngen chöngö inrē.  
8Lökten man um sirōngkūö tö ngam ineūkö ngam Mā hī, um rēhĕn tö chu 
chu-ö haköv Ò: hol ngam talöök inhānga pöri harëtöre sā ngam minhôiṅyö aṅ 
im Tēv;  
9Ngam mahayööken, ngaich havëten hī nö im töhet la-en, öt asā nup la-en hī, 
sā ap lōn Ò pöri, ap inlōnti inrē, ngam kinë-eṅkūö hī in Kristū Yēsū misī, 
nöng örheūheu,  
10Ngaich hameuktu tö ngamuh lökten i inmeuktö ngam mahayööken hī Kristū 
Yēsū, ngam ma-asökngö ngam kinpaha ngaich kētö nômö, ötchinhūngö inrē 
nö el hanātö, lökten im tölöök inhānga.  

11In e chin chu-ö vīlöngö ma-ahānga, tanīnöṙô, mahaköphöti inrē. 
12Angū-ö lökten chu inrē kihngen tö në; ngaich sön chū-ö öt sirōngkūö; pò 
chu akahakūö töp chūökre ṙātö ellōnre, ngaich akahalōn chū-ö tö Ò nö kô nö 
aṅtö yip kahëtö chu in Ò ip sakāmö.  
13Haköp ngam insā tölöök ṙô nup ahang meh in cha, i mikah, hanāngen inrē 
ngam mī-in Kristū Yēsū.  
14Aṅtö ngam tölöök tökētu nö in meh lökten i ngam Töhet Fanöinylö ngam 
mī-i yöng in hī.  
15Akahalōn man tö ngih, tö cha nö ṙòkhöre yip aṅ Āsi nö havööngökūöre tö 
chu: hēḵ Finchelös, Hermòchinis inrē.  
16Kētö neūkölōn an yēḵ ngam Mā nö i patī Ònīsifòres: pòn ṙōlheuh anga-aṅ 
nö ha-aṅlen chu, ngaich rö-ö nö sirōngkūö tö inlöökö chu;  
17Hē ò pöri nö i Rōma, harëtöre anga-aṅ nö chöhö chu, ngaich kôtökūö tö 
chu.  
18Kē-ĕti an yēḵ ngam Mā nö in ò, hòṅ ò nö kôtökūö tö neūkölōn ngam Mā ip 
Sakāmö angū-ö; akahalōn man inrē tö tumkangen ò nö meukṙen nö i Efisös.  

2 Timòtī 2 

Tö Akāha Kumyunglen Kristū Yēsū 

1Lökten man, me-eṅ kūön chu, hangëḵeṅre im inlōnti ngam aṅ in Kristū Yēsū.  
2Nup ahang meh aṅ in chu, i kūö yip tömaṙôngö mameuk, kētö u me-eṅ i yip 
tökô-en tarik, yip tö kô-òren min nö haköptö tahëng inrē.  
3Holṙen chu im kanihngen sā tö-akaha kumyunglen Kristū Yēsū.  
4Öt kumyūngu lamök ngam la-en, ma-asānngenre nö i la-en ngih nômö, pò ò 
nö hòṅ haṙamlōn ò ngam kamūichtö minë-eny ò nö kumyung.  
5Ane inrē, yē öp hĕng tak öre tarik nö kalahare nö i nup minyam, öt 
sumpīövlöng anga-aṅ, höng yē ò nö löökö inlahen nö kalahare.  

6Ngòh yōm panô-òṅ, ngòh tövahī-envö, anga-aṅ tö hòṅ urēhĕl kūö tö nup 
ṙòng.  
7Fēkö minë ṙô chu; kētö mikah meh an min ngam Mā i tökeuheūttöre.  
8Köpölōn tö Yēsū Kristū, nö choholre nö ṙā-ang i yip tökapah, nö tanūöl yip 
kūön Tāvit, sā ngam tölöök ahangkö chu,  
9Ngam chūök chu kihngen i inkövö, sā tötlöökö la-en, hö-ö pöri ngam ṙô 
ngam Tēv nö hakövö.  
10Lökten chin keūnö u nö kanihngen kūö yip tökatöllöngö, hòṅ cha nö 
teūngen tö ngam in yööken aṅ in Kristū Yēsūs nö hol tö ngam töt chanūhuv 
kanôlò. 
11Tökô-en an nö ṙô; Pò hī, yē hī kapah anòngngen Ò, hol Ò ayī-ö min inrē aṅ:  
12Yē hī keun kanihngen, ngaich ayī-ö min hayöng hol Ò: yē hī min mahngen 
Ò, mahngen hī min Anga-aṅ:  
13Yē hī ayī-ö öt köpö kanô-en, köp Anga-aṅ nö kô-en! pòn ötkô Anga-aṅ nö 
mahangre.  

Töhōḵov Nö Tö La-evṙen 

14Chaphöt u man anū-ö në, nö kanöpölōn cha, i kūö ngam Tēv, tölṙô cha, hòṅ 
cha nö öt lā-alkūöre nö chööḵnyö tö nup ṙô, nö hòṅ halō-ongkūö cha, yip 
hamang.  
15Haṙēmngenre man öm kētöre töhōḵov im Tēv, öm töla-evṙen töt hōḵ 
sirōngkūö, hachip tīre tö ngam ṙô kanô-en.  
16Kē-ĕngre pöri i nup töchōich, ṙô tötakaha; tön kiröönökūöre yip min nö im 
ötlanöökö, 
17Ngaich nup ṙô cha min nö yeūinyhötkūö, sā kūö töchahū-ui vah: cha-a yip 
hēḵ Hamenās, Filetös inrē:  
18Tarik tö lō-ongkūö tö ngam tökô-en, vënyö ngam invanlö tökapah nö 
ngaichngen, ngaich tiṙōlngö mikah yip rīkre. 

19Köp pöri nö sökhak ngam rööntö machööḵlö ngam Tēv, kintāntu aṅ in tö 
ngih, Akahakūö an ngam Mā tö cha yip tarik Ò: ane inrē, Hökngen cha nö kē-
ĕngre nö ṙā-ang im ötlanöökö,  
20I ël öp hĕng öre tökiröng patī öt höng humlum nup ël e chehen, rupīö inrē, 
tön hĕnghöre chōn, tumlat inrē; rēvre nup hanāngen, rēvre nup töthanāngen.  
21Lökten yē ngòh tarik nö halööklöre nö ṙā-ang i në, ngaich anga-aṅ min nö 
hanāngen nö chehen, tö ahetlöngö, ngaich chūökṙen ngam Mā nö kô-òren, tö 
halēnö nö i nup tölöök la-en.  
22Ṙuhöngre pöri tö yinikngö, në lōn ṙālö, tömkörit lanöökö, mikah, 
hanāngenlōn, lanāmö, nö löklö öp töhet ellōn, in cha yip mahavëkö minë-eny 
ngam Mā.  
23Sōḵngen nup kumlō-ov, nup ṙô töt akaha intönö inrē, akahalōn tö u nö 
löknyö linā-alkūö.  
24Ngòh mahalanṙen ngam Mā, un lamā-alkūö, ṙēm pöri nö i taṙòkhöre, 
haköphöti, ṙap,  
25Holtö inyāichngö halöök tö talöökö yip mahaṙahngöre; hòn amahtuṙen 
ngam Tēv nö kētö invöötö ellōn cha, nö inkaha ngam tökô-en,  
26Hòṅ cha nö havannyöre nö ṙā-ang el ngam tinngöp ngam sī-ö, ngaich kē-ĕ 
nö aṅ tö yip mahalanṙen ngam Mā, nö kētu i lōn ngam Tēv.  

2 Timòtī 3 

Nup Manā-aṅ Sakāmö 

1Akahalōn pöri tö ngih tö nup kanihngen min nö yih i nup manā-aṅ sakāmö.  
2Pò tarik min nöng töhāngen töre, töhāngen tö rupīö, ameū-eure, 
mahakeūṙöre, töchökhuṙô, maha-ôngen yöngre, töt maha-öiny kinë-eṅkūöre, 
töt het,  
3Öt aṅhaṅv-in tö nehngenre hanāngenlōn, öt hanlāmten, vamë-eng nang, töt 
kô nö hayöngöre, tötainy, öttöhāngen tö tölöök. 

4Mahachīl, kamahanglōnre, tölafööṙa, töhāngenlōn tö minyam, mötlö tö 
töhāngenlōn tö ngam Tēv;  
5Ṙapkö töng insā lanöökö, ngaich harööḵngen ngam minhôiṅyö aṅ in e: 
havööngökūöre man inrē i töngatī.  
6Tön aṅ in cha nun, yip ṙameulhötre nö el patī, ngaich kēḵ yip töt akaha 
kikānö nö hakövö, yip kameunkö tökööl, hachōḵoiṙen tö nup tö ṙōlkangen 
töchōich lōn,  
7Tötṙākenre nö haköp, öt hētu nö kô nö sölta nö im inkaha kanô-en. 
8Sā nā Yanes, nā Yamres inrē nö ahôngen Môsös, ngatī cha-a vē, nö ahôngen 
ngam kanô-en; tarik, mahachōichngen ellōnre, kamë-engre nö i tökööl, i 
inlaha ngam mikah.  
9Öt vāngngöröönre pöri cha-a töm tölngöre: pò ngam ötmikah cha nö 
hameuknyu nö i taṙòkhöre tarik, sā nup aṅ in cha min.  

Manā-aṅ Inköphöti 

10Ngaich man me-eṅ tömkö ngam inköphöti tö chu, inchōten, chööḵnyö, 
ṙinātö ellōn, rôta kanihngen, hanāngenlōn, manöiyö,  
11Öt inkôlò, kanihngen, nuk lāinyngen chu i Anti-òk, i Ikôni, Listra, i rôkö 
kaheun öich tö ötinkôlò: ṙānyen chu pöri ngam Tēv nö in u nö ṙòkhöre.  
12Hôṅ, ṙòkhöre yip tö hòṅ löök nö i kūö Kristū Yēsū nö kihngen min tö öt 
inkôlò.  
13Vē tötlöök pöri tarik, mahachīl, nö ṙūöngenre, hachīl, hĕnghöre hachīlö 
inrē. 
14Haköpöre pöri me-eṅ i nup tö ngaich haköp meh;  
15Ngaich man akahalōn tö ṙô nup töhet tökūichiyö hētentö nyinī-öṅ meh, nup 
tökô nö akaha tī tö meh nö im inyööken lökten im ṙinātö ellōnre in Kristū 
Yēsū. 
16Ṙòkhöre nun në töhet līpöre nö tö uhômhötvö nö ellōn tö ngam Tēv, tö kôlò 
tī inrē nö inköphöti, vinëkö, inlööktö, chöngö nö im lanöökö:  

17Hòṅ ngam tarik ngam Tēv nö öthāṅten, keuheūttöre aṅtī nö im tölöök la-en.  

2 Timòtī 4 

1I kūö ngam Tēv chin, hameukhöti, i kūö Kristū Yēsū inrē, ngam kamhòkken 
tö aṅ, tö kapah inrē min, im mineūkö Ò, ngam pūlngö Ò inrē; 
2Ahangkö ngam ṙô; hameuknyö, vëḵa, halēn, holtö manöiyö, inköphöti inrē.  
3Tön yih öp min ṙētak, hē cha nö öt kô, nö kēḵ tölöök inköphöti; pòn 
kiteūnyö elnang, hamūllö mahaköptöre cha-a ngaich, tö tö sā nup lōnre; 
4Havööngö elnangre ngaich nö ṙā-ang im tökô-en, ngaich havāngtöre nö i 
minônṙô.  
5Ṙāpöre pöri me-eṅ i tökeuheūttöre, hakihtenre, la-evṙen tö la-en ma-ahānga, 
hateungngö ngam mineukṙen la-enre.  
6Tön ngaich chin ha-ehangvah kētu, yih an nö ngaich ngam hēngörit chu.  
7Ngaichö alaha chin kiyung im tölöök kinyūngö, sölngö röön chin ngaich fal, 
köptī chin tö ngam mikah:  
8Töngamuhöten ap sapīöv lanöökö nö ṙātu hinöngken chu, tökētu min tö 
ngam Mā nö in chu ip sakāmö angū-ö; ngam töt atöltuṙen kamhôṅka; öt höng 
chū-ö, tön ṙòkhöre cha-a inrē, yip tö hāngenlōn ip mineūkö Ò.  

Kanah Ngô Pôl 

9Pītnyöre man ka-eūyen yih in chu.  
10Tön ṙāngen chu ök Tēmas nö ngaich, pòn hāngenlōn töng panam ngih töng 
töngamuh, ngaich ök nö chuh Tösalònikē: chuh Kalatī ang Krisen, chuh 
Talamatiā ang Taitös.  
11Höng Lūkös ön ngòh in chu. Kē-ĕ Makös, kumtentö ò nö hol meh: tön 
yanöölen chu ap nö i mineukṙen.  
12Tīni ök Tikikös tö chu nö i Efisös,  
13Kumtö ap tökiröng inyut tö ṙā-ai tö chu i Trô-as, nö in Karpös, kumtö e yĕm 
yih, tö nup līpöre inrē, möthëḵ tal tö nup uk chūök kinūichö.  

14Pōyen tī ap Aleksantör, ap ramöm mās, tö töchōich nö in chu: kē-ĕkūö ò an 
min ngam Mā, tö tösā nuk la-en ò:  
15Haṙēmngenre man me-eṅ inrē tö ò; pòn itölngöre anga-aṅ, nö harahkūö nuk 
ṙô hī.  
16Ik raneh ṙô chu laklöre, öt hĕng tak lamā-in chū-ö, ṙòkngöre pöri nö ṙāngen 
chu: uh an yēḵ pöchö ngam fālen nö fukkui cha.  
17Sökhaka pöri ngam Mā nö in chu, nö hangëken chu; pòn hōtu nö lökten in 
chu ngam inhānga nö keuheūtnyöre inhangnyö, pòn hōtu inrē yip Tahëng 
mihëṅṙö nö ṙòkhöre nö hang: ngaich ṙānyu chu-ö ṙā-ang elvāng ap lāyön.  
18Ṙānyen chu an min ngam Mā, ṙā-ang i nup tötlöök la-en, ngaich hayöölen 
chu min inrē im pūlngö Ò el halīöngö: Kanôlò Ò yēḵ örheūheu. Āmen.  

Nuk Sinlāmö 

19Salāmö Priska, Akula inrē, yip aṅ patī Ònīsifòrös inrē.  
20Höngngöh ök Erastös nö i Kòrin: ṙā-ayö pöri Ròfimös nö vahavö nö i 
Militös.  
21Pītnyöre man yih urēhĕkūö ngam laneūchö, Salāmö man tö Yupalös, Pūten, 
Līnös, Klòtiā, ṙòkhöre inrē vē Māṅ.  
22Holtöṙah ap ma-alaha meh an yēḵ ngam Mā. Inlōnti yēḵ in meh.  

Taitös 

Taitös 1 

1Töhakövö an Pôl tö ngam Tēv, ane inrē tanīnöṙô Yēsū Kristū, sā ngam ṙinātö 
ellōn yip katöllö ngam Tēv, ane inrē sā ngam inkaha ngam tökô-en, ngam tö 
sā lanöökö,  
2I mineūkkö ngam tö örheūheu-aṅ nômö, ngam ṙô ngam Tēv nö kilēḵngôre 
misī töt chanūhuvṙen;  
3I nup ṙētak Ò pöri nö hameuktö nup ṙôre im inhānga, ngam tökētu nö in 
chu, sā chöngö ngam Tēv mahayööken hī;  
4Löö in Tāitös, ngam tökô-en kūön chu im ṙinātö ellōn taṙòkhöre: Inlōntī, 
lanāmö aṅ im Tēv ngam Yöng, Kristū Yēsū inrē ngam Mahayööken hī.  

La-en Taitös Nö I Krětē 

5Angū-ö an chööḵnyö chu ṙāngen meh i Krētē, hòṅ meh halēntö nup 
töhāṅten, ane inrē vīlö mahaköphöti kö kö hĕng tak i tö hĕng elpanam, sā ṙô 
chu tölṙô meh:  
6Yĕn tarīku tötyô-òv fālen, tö hĕnglö tö pīhöre, kūönu tö ṙamātö ellōnre, yip 
töt fāluṙen nö i tinṙōlen, hēk töt fāluṙen tö tötṙanāpen. 
7Pòn ngòh Pisköp nö töt hòṅ yô-òv fālen, sā yōm nup aṅ im Tēv: öt hakeū 
chöngöre, öt ka-eūyö lanīnö, öt lamā-alkūö, öt töyal tö töt kôlò taneūngen; 
8Kētöre pöri nö i miṙūöt, tö hāngen tö lanöökö, öt saṙāki lōn, ötmichūṙen, 
het, haṙāttökūöre;  
9Ṙapkö ngam tökô-en ṙô, ngam tö sā ngam inköphöti, hòn kô ang nö ṙuhöl 
alaha nö im tölöök inköphöti: ngaich hameuktö minyôiny yip ma-ahôngöṙô.  
10Tön pōyen yip tarik ma-ahôhangen, töng kamhôka, mahachīl, mötlö tal yip 
aṅ i yip tö tunyīnyi;  
11Yip tö hòṅ tilūpi elvāng, yip tarik tö keuheūtngöre tī nö tiṙōlngö tö hĕng 
mumtī-i, haköphöti tö nup sinôtöre, chööḵnyö tö nup tötkôlò taneūngen.  

12Hĕng tak ap aṅ in cha kanahngen cha nö pròfĕt, töngö ṙô, Töṙahata yin vē 
aṅ Krētē tö örheūheu nö minyôinyaṅ, tötlöök nö töṙeūla, töṙahata, töpōivat.  
13Tökô-en nun anū-ö tö-eūka. Lökten man, kalēḵĕṙô vëken cha, hòṅ cha nö 
lööken nö im mikah,  
14Un hangihtöre tö nup minônṙô aṅ i yip Yahūti, chöngö tarik, yip 
mahavööngökūöre nö ṙā-ang im tökô-en.  
15Ṙòkhöre nun nö het nö i vē töhet; in cha pöri nö öt töhëtu yip töhachōichi 
nö ngaich, töt ṙamātö ellōnre inrē; nëtngöre pöri tö ap lōn cha, kuilōn inrē nö 
ngaich nö hachōichi.  
16Eūköre cha-a nö akahakūö töm Tēv; ngaich i nup la-enre nö mahngen Ò, 
tösōḵov, töminôṙô, samô-òṅ nup taṙòkhöre tölöök la-en.  

Taitös 2 

Tölöök Ṙinātö-ellōn 

1Ṙô tö nup tölöökta pöri me-eṅ im tölöök inköphöti:  
2Hòṅ yip tököiny tarik, nö öt saṙākiṙen öt tayāchaṙen, öt saṙākilōn, lööken im 
mikah, i hanāngenlōn, i manöiyö:  
3Hòṅ yip tököiny kikānö nö ngatī nö milēḵṙen i inlahare, öt vë-engnang, öt 
lōmngö nö i tö yah ka-eūt, mahaköptö ngam tölöök;  
4Hòṅ cha nö harun yip ṙālö kikānö nö hāngenlōn tö yip pihöre, hāngenlōn tö 
kūönre,  
5Öt saṙākilōn, het, töla-evṙen nö el patī, tö-aheuk, öt ahôngen pihöre, hòn öt 
hachōichi ngam ṙô ngam Tēv:  
6Ngatī inrē halēn yip ṙālö tarik nö un saṙākilōn:  
7I tökeuheūttöre, hameuktöre me-eṅ inchōten tölöök la-en, i inköphöti tö 
meh; hameuktö tölöök, öt tinyāchen.  
8Tölöök ṙô, nup tö löknyu vinëka fālen, hòṅ ò ngam ma-ahôhangen nö 
sirōngkūö, nö öt vahëḵnyu tö tötlöök aṅ in yīö.  

9Halēn yip töhakövö mahalanṙen nö hang chöngö yip yöngṙenre: haṙamlōn 
cha i tökeuheūttöre;  
10Öt kachötatī, hameuktö nup kanô-enre pöri; hòṅ cha nö hanyöṅt ngam 
inköphöti i tökeuheūttöre aṅ im Tēv Mahayööken.  
11Pò ngam inlōnti aṅ im Tēv nö ngaich nö meūkö, kumtö inyööken tarik nö 
ṙòkhöre,  
12Haköpten hī, pòi hōtu harööḵngen ötlanöökö, nup lōn töyīki inrē aṅ panam, 
ngaich iyöng, öt sinṙaklen, chanīpen, lanöökö inrē, ing töngamuh panam:  
13Hatīönkö ngam tökôlò mineūka, ngam tökôlò inrē mineūkö ngam Yöng Tēv 
hī, Mahayööken inrē Yēsū Kristū;  
14Ngam kamëḵngöre tö pòkūö hī, nö hòṅ ṙānyen hī Anga-aṅ, nö ṙā-ang i nup 
tökööl nö ṙòkhöre, ngaich ahetlen hī nö in re öi tarik amin Ò, kalēḵĕlōn i tö 
löök la-en.  
15Anū-ö në pöchö ṙô meh, halēn, vëḵa inrē, holtö chöngö. Un tarīku 
mahakeūngen meh.  

Taitös 3 

Tinrīken Kristīön 

1Fēḵlen cha, nö tumṙeūtöre tö mahayöng, yip töchöngu, nö hang chöngö, 
hīnöre nö i tölöök la-en.  
2Un ötlöökuṙô tö tarik, un lā-alkūö, ṙēm, hameuktö yanāichö i tarik nö 
ṙòkhöre.  
3Tön töt akaha in ayī-ö misī, töminôṙô, hachīlö, ṙōlö lahök tö töchōich lōn, 
intööḵngen minyam inrē, iyöng i kumnyah elmat inrē, sunrīkhö, kö 
sumrīkhen höö.  
4Hē ngam neūkölōn ngam Tēv Mahayööken hī pöri nö meūkö,  
5Ngam hanāngenlōn Ò inrē nö lā i tarik, öt kūö la-en i lanöökö, nup tī hī, tön 
sā ap neūkölōn Ò nö hayööken hī, i sinöichlö tinfömlö finötnyi, ane inrē 
tinfömlö aṅ im Töhet Fanöinylö,  

6Ngam vahōknyö Ò nö i kui hī nö pōyen tī, lökten ngam Mahayööken hī Yēsū 
Kristū;  
7Halööklöngö lökten im inlōnti aṅ in Ò, hòṅ hī min vītu tö-amīnu sā ngam 
mineūka aṅ im tö-örheūheu-aṅ nômö.  
8Tökô-en an nö ṙô. Ngaich hōten meh chu-ö in u öm kalēḵĕṙô vë-eny u nö kô-
en, öm ṙātö ellōnre, hòṅ cha yip ṙāmātö ellōnre nö im Tēv, nö ṙēmen nö kēkö 
kaha tölöök vahīṙen. Anū-ö nun në tölöök, tökôlò tī tö tarik:  
9Hakūnngö nup ṙô tötakaha intönö, inkaha lökngörit, lina-alkūö töng hòṅ 
mihôiṅhöre, linā-alkūö chööḵnyö töm chöngö, tön öt kanôlòvö tī nun anū-ö, 
chanök alaha inrē.  
10Hakūnngö ngam tarik, maharēvngöre unôichrit ngam raneh, innëtö inrē 
finë-el inlēnö;  
11Akahngen tö ngatī nö halīpnyöre ellōn, köölö fālen inrē, ngaich öthakôlòre 
nöng kahngenre.  

Inlēnö 

12Yē chu min tīnten Artēmas nö in meh, kömayēḵĕ tö Tikikös, pītnyöre 
pömchö yih in chu i Nikōpòlis: tön in e chin ip laneūchö.  
13Ṙēmen kiröönngö röön Sēnas, ap mahaköptö chöngö, Apòlòs inrē nö im 
kinröönngö cha, hòṅ cha nö öt hēngö hanāten.  
14Hökngen yip tarik hī inrē nö haköptöre nö kēkö kaha tölöök vahīṙen nup 
töt ṙanāngen, hòṅ cha nö ṙônguvö.  
15Salāmö meh yin nö ṙòkhöre vē mī-in chu. Salāmö cha yip töhāngenlōn tö hī 
im mikah. Inlōnti yēḵ in yīö ṙòkhöre.  

Filimòn 

Filimòn 1 

1Töhakövö an Pôl, Timòtī inrē hol hī, tö Kristū Yēsū. Löö in Filimòn ap 
hanāngen ih, hamòl alaha ih la-evṙen inrē,  
2In Afīa ap kanānö hī, in Arkipös inrē, ap kumyung nö hol alaha hī, löö ip 
Māṅ inrē i patī meh:  
3Inlōnti yēḵ in yīö lanāmö inrē aṅ im Tēv yöng hī, aṅ im Mā Tēv Kristū inrē.  

Hanāngenlōn Tö Ngam Mikah Filimòn 

4Örheūheu chin ha-öiny ngam Tēvre, kakken meh i vinë-eṅkūötēv tö chu, 
5I elnangre hang ngam hanāngenlōn meh, ngam in meh lā im Mā Yēsū, lā i 
yip töhet inrē nö ṙòkhöre;  
6Hòṅ ngam innôlò aṅ im mikah, nö sā lōn taneungngö, i inkaha nup tölöök 
nö in Kristū mi-in meh.  
7Pò chu īnu ngaich tö ṙanāmölōn nö pōyen, inṙamlōn inrē im hanāngenlōn 
meh, pò nup ellōn yip töhet nö lökten in meh nö kalēḵlöre.  

Invëkö Tinrīken Onisimös 

8Lökten, pòrô öich īnu tö pinhë-eṅkūö lā in Kristū öich tölṙô meh, tö ngam 
tölööken,  
9Kūö hanāngenlōnre chin chu-ö tököiny Pôl, öich hòṅ aṙētuṙô, öich töhakövö 
inrē töngamuh tö Kristū Yēsū:  
10Hòṅ aṙētuṙô chin tö kūö ap kūönre Onīsimös, ap kayôḵnyö chu ing inkövö 
chu,  
11Ap töt kanôluṙô tī sin tö meh misī, ngaich pöri töngamuh nö kôlòtī tö meh 
tö chu inrē:  
12Ngam tahīntö chu nö in meh hēk nö hakôtöre, ellōn chu takô an anga-aṅ.  
13Ngam yahikngö chu öich hôṅ ma-iṅhan nö in chu, hòṅ ò nö ṙënngen meh 
nö meukṙen chu im inkövö aṅ im tölöök inhānga:  

14Öthuveū-en pöri chu-ö, höng kahngenre yĕm öt chöngu: hòṅ ngam tölöök 
lōn meh nö öt hupītö, ap kanahanglōn pöri.  
15Pòn lohten anga-aṅ nö köhngen tö meh nö rahëichhangkūö, pò meh hōtu 
ngaich örheūheu īnu tö ò;  
16Nö öt sāre nö töhakövö, mötlö pöri tö töhakövö, hanāngen nö mak alaha, 
hönlöre nö in chu, ngaich sitih hanönlöre nö in meh, im alaha hĕnghöre im 
Mā inrē.  
17Yē chu kaheuktu tö meh tö amīnu hol meh, hōḵen ò nö tö sā chu.  
18Yē ò nö inlahav tö töchōichen nö in meh, hēk yē ò nö hötṙehev nö in meh, 
in chu tī tö e. 
19Hakôtö tīre chin chu-ö Pôl kūichö e, chu-ö chin min kamëtö e: rö-ö chin ṙô 
tö nup höteh meh in chu, nö holten meh.  
20Hôṅ, kahōlö, hökngen chu man ṙāmölōn in meh im Mā: hangëḵlö ellōn chu 
in Kristū.  
21Kūichhöti chin in meh, īnu tö nyanatlöre i öt minôṙô meh, akahalōn tö meh 
min siṙākkūö alahare tö minë ṙô chu.  
22Ane pöchö inrē halēnkö chūök chu, tön lökten i vinë-elkuire chin tö meh, 
tölōnre, öich kētu min in meh.  

Sinlāmö 

23Salāmö meh ön Epafarös hol inkövö chu in Kristū Yēsū;  
24Aristakös, Tēmas, Lūkös, vē hol alaha chu la-evṙen tö Mākös inrē.  
25Ngam inkôlò aṅ im Mā hī Yēsū Kristū, holtöṙah mā-alaha yīö yēḵ. Āmen.  

Heprāi 

Heprāi 1 

Ṙô Ngam Tēv Nö Lökten Im Kūön 

1Ṙōlkangen inlaha, ṙōlheuh inrē, ngam Tēv misī nö ve-ekūö yik muvöhngö hī, 
lökten i yik pròfĕt;  
2Ngaich ve-ekūö hī, i manā-aṅ në sakāmö, nö lökten im Kūön Ò, ngam tī Ò nö 
tö-amīnuvö tö në taṙòkhöre. Anga-aṅ talöökö tī Ò nö vīlö në panam.  
3Pòn Anga-aṅ yanëichö ngam kanôlò, kintān tö ngam Tēv takô inrē; 
kumṙapkö në taṙòkhöre chehen, lökten im minhôiṅyö ṙôre: keuheūtheṙen nö 
söichngö në tökööl ngaich ūichngöre nö lahāmö ngam kanôlò lātulöng.  

Ṙôkö Ngam Kūön Ngam Tēv 

4Ngaich yih nö mötlö tö më ma-ahānga, pò Ò nö amīnuvö tö tömööḵlö 
lanöökö mine-eny tö cha.  
5Öpyòh ṙöng öp ṙung ma-ahānga, ṙô Ò nö ngö ṙô, Me-eṅ man Kūön Chu: i 
ngih sakāmö man Öm lökngörit Chu, ngaich hēk, Yöng Ò Chin min; kūön Chu 
min anga-aṅ inrē.  
6Ngaich hēk hē Ò nö kēhöt ngam lanòh nö ing panam, ngö ṙô Anga-aṅ, 
Hökngen vē taṙòkhöre ma-ahānga ngam Tēv nö afukngöre nö i kūö Ò.  
7Ngö ṙô Anga-aṅ tö yip ma-ahanga, Ngam vamītö yip ma-ahānga nö kuföt, 
yip mahalanṙen Ò inrē nö hanūkūö tameūyö.  
8Ngö ṙô pöri Anga-aṅ töm Kūön, Höng tö örheūheu an ngam kantēra Meh, Ō 
Tēv; ngam tinkung ngam lanöökö an, tinkung ngam pūlngö Meh.  
9Töhāngenlōn man tö tölöök, surīkhö tötlöök pöri, lökten ngam Tēv, ngam 
Tēv Meh, nö fòh elkui Meh tö ngam tavī-i ṙanāmölōn, möthë tö yip hol Meh.  
10Hēk nö ngö ṙô, Me-eṅ, Mā, vamīlö ngih panam ik raneh, la-en minë kuntī 
Meh an ngam halīöngö.  
11Chuh nun min anū-ö; 

12Lömngö u min Me-eṅ, sā tīre tö kinṙum, haṙī-iyö min anū-ö, nö sā hilā. 
Höng hĕngren pöri Me-eṅ, öt chanūhuvṙen në samyeūheu Meh.  
13Achīö öp pöri tö yip ma-ahānga ṙô Ò nö hĕng heuh ṙô nö ngö, Ūichngöre 
man lahāmö chu, hanöng sahatī chu vītö yip tö kunyahaṅ elmat tö meh nö 
ṙanöönö röön meh?  
14Röh yip cha-a nö ṙòkhöre nö mameukṙen ngam Tēv, tīntu nö tö la-evṙen tö 
pòkūö cha yip tö amīnu min tö inyööken?  

Heprāi 2 

Tökiröng Inyööken 

1Lökten in hòṅ mötlö kumlēḵlōn, öi hakūötö kūöre tö nuk tö ngaich ahangre, 
hòṅ hī öt amahaiṙen hëmngö ṙā-ang in u.  
2Yē ngam ṙô nö ṙônyu nö lökten i ma-ahānga, nö hameuktu nö köp, kö 
teūngen, ngaich tö raneushöre tökööl fālen, minôṙô inrē, tö tölöökö ṙēti 
ṙënngen;  
3Sitih öt kanô-òngvah öi min ayī-ö, yē hī öt kūöngenre tö töngatī ṙôken 
inyööken? Nuk tö ngaich nö urĕh sin misī nö lökten im Mā, nö ṙônyu ngaich 
hameuktu nö kô-en nö in hī tö cha yip hamang.  
4Hol cha inrē ngam Tēv nö eū-a, lökten i minkahngö, pinngangkūö inrē, 
lökten i tö ṙōlkangen minhôiṅyö inrē, lökten i nup inlōnti tī ngam Töhet 
Fanöinylö inrē, nö sā ap kanahang lōn Ò.  

Töhěng Tak Nö Mahachōten Hī Öi Hayöökaṙen 

5Pòn öt i ma-ahānga tī Anga-aṅ nö hakēhöt ngam yamih panam, ngam ṙô hī.  
6Hĕng tak pöri öp tö yô-òv chūök ṙô nö hameukhöti, nö ngö, Asuh ang ngòh 
tarik, tö Meh urōholōn tö ò, ngòh kūön tarik inrē tö Meh meukṙen ò? 
7Pò Meh vīlen ò nö lataṙeū hö-ö tö më ma-ahānga; hanyöṅtan Man ngaich tö 
kanôlò, vītu An tö Meh, nö hayöng në la-en minë kuntī Meh:  
8Kēhötvö nun në taṙòkhöre chehen nö elkatòh Ò tö Meh. Pòn in e Anga-aṅ nö 
hayönghöt taṙòkhöre chehen nö elkatòh Ò, öt hēngö ṙahāngö anga-aṅ tö töt 

hayönghötvö nö elkatòh Ò. Öl pöri ayī-ö töngamuh meuk nup taṙòkhöre nö 
hayönghötvö nö in Ò.  
9Ngaich pöri ayī-ö meūkö Ò, ngam tövītu misī nö lātaṙūḵ hö-ö tö më ma-
ahānga, Ang Yēsū, tö kanôlò, ineū-euṅ inrē, pòn hōtu nö lökten im inlōnti aṅ 
im Tēv, Anga-aṅ nö kalah kinpaha, nö pòkūö tarik.  
10Pò e nö tölöök nö in Ò, ngam tö amīnu tö taṙòkhöre, ngam löklen në 
taṙòkhöre inrē, nö kētö kūön nö maṙôngö nö im kanôlò, nö vītö ngam 
mahachöngten inyööken cha nö teungten nö lökten i kanihngen.  
11Pò cha nyöre tö ngam ma-ahethölö, tö cha inrē yip tö ahetlöngö nö ṙòkhöre 
no hĕng; angū-ö an lökten Ò nö öt sirōngkūö nö kisānuvö ṙô tö cha,  
12Nö ngö ṙô Vënyö ngam mine-eny meh chin min i yip kisānöre. Elṙôngö 
ngam māṅ chin min tikökṙôre tö nöinyö Meh.  
13Hēk inrē, Hòṅ hayönylenre chin in Ò. Hēk inrē, yĕh meūkö chu, tö vē nyīö 
vē kahëtö ngam Tēv nö in chu.  
14Pòn ngaich më nyīö nö nôlta nö im alaha, mahām inrē, ngaich ngatī Anga-
aṅ inrē nö nôlta nö in e; pòn hòṅ lökten im kinpaha, nö harāinyngen ò ngam 
tö minhôiṅyuvö tö kinpaha, anga-aṅ ngam sī-ö;  
15Ngaich ṙānyen cha nö ṙòkhöre më töpa-ekūö tö kinpaha, më tö hakövö nö i 
rô-òtö nômöre. 
16Pòn kô Anga-aṅ nö öt kētöre nö i ma-ahānga, kētöre pöri Anga-aṅ nö kūön 
Aprahām.  
17Lökten e nö löök nö in Ò nö i tökeuheūttöre, nö vītu nö sā yip kisānöre, hòṅ 
Ò nö tö-aṙē-ĕlōn, tökô-en inrē nö mākūö kūönṙô nö lök i nup im Tēv, nö vītö 
inlāmö nup tökööl yip tarik.  
18Pòn ngaich Anga-aṅ nö kihngen nö in e, kalaha, ngaich Anga-aṅ nö mihôiṅ 
nö holṙen cha, yip tö kalaha.  

Heprāi 3 

Kiröng Yēsū Tö Môsös 

1Töhet kahōlö, hamòl im invëkö aṅ el halīöngö lökten ngëichken ngam 
tanīnöṙô ngam mākūö kūönṙô, ṙinātö ellōn hī inrē, Ang Yēsū;  
2Ngam tökô-en nö in Ò, ngam tamölṙô, sā Môsös inrē misī nö el nup patī 
ngam Tēv: 
3Pòn ngaich anga-aṅ nö kaheuktu nö tö hòṅ mötlö ineū-euṅ tö Môsös, nö sā ò 
ngam mamānlö ngam patī, nö mötlö ineū-euṅ tö ngam patī.  
4Pòn kö hĕng tak mamānlö në patī töp yô-òv; ngam Tēv pöri vamī-iṅl në 
taṙòkhöre. 
5Ngaich kô Môsös nö kô-en, i nup patī ngam Tēv, nö sā mahalanṙen, nö 
inmeuktö nuk tövënyu tö unôichngöre;  
6Sā kūön pöri Kristū nö im patī ngam Tēv, ngam tö patī-ivö tö hī, yē hī 
haköptīre tö öt pinyū-uṙô im ineū-euṅ, ngam maheūṅkkö hī inrē, nö köp söl 
ip manā-aṅ.  

Haneūheu Vēḵ Tarik Ngam Tēv 

7Lökten ṙô ngam Töhet Fanöinylö nö ngö, Yē yīö min hang ṙô Ò töngamuh,  
8Uh yin hangëḵngö ellōnre, sā hē ök inrunnyö lanīnö, sā hē sakāmö ök 
kinlaha el inchōn,  
9I chūök yik muvöhngö yīö nö kalaha Chu, nö kalahtenre nö in Chu. Ngaich 
fën anāi samyeūheu nö meuk la-en Chu,  
10Lökten Chu kunyahaṅlōn i ngih tūmö, Öich ngö ṙô, örheūheu yin nö lō-
ongkūö nö ellōnre: Rö-ö pöri cha-a nö akahakūö tö në talöökö Chu;  
11Im lanīnöre Chu-ö ngaich chūökuṙô, Tö cha nö öt ku- hēthötre nö im 
haneūheuṅ Chu.  
12Kahōlö, haṙēmngenre yin, hòṅ e nö öt chūöku nö ellōn yīö ngam tötlöök 
ellōn, öt ṙinātö ellōnre, i pintūḵngöre ṙā-ang im Tö-aṅ Tēv:  
13Halēnö höö pöri kaheuk sakāmö, i rô-òten e nö tötaheui; hòn öt hĕng tak tö 
yīö tö hangëḵeyö im inchīlö aṅ im tökööl:  

14Tön hamòlkūöre in tö Kristū, yĕi köptī tö ngam raneh inyönglen hī, öi 
kiṙapngö tīre söl ip manā-aṅ:  
15Isaha e nö ṙòngmö ngö, Yē yīö min hang ṙô Chu tönga- muh, Uh yin 
hangëḵngö el- lōnre, sā hē ök inrunnyö lanīnö.  
16Achīö yik maharunnyö lanīnö, hē cha nö hang? Hö-ö, röh yik cha-a nö 
ṙòkhöre nö ṙā-ang Aikup tö tī Môsös?  
17In chīö Anga nö fën anāi samyeūheu nö kunyahaṅlōn? Röh Ang nö in cha, 
yik tököölö fālen, yik tö hulalhak alaha nö elinchōn?  
18In chīö Ang nö chūökuṙô, tö cha nö öt kuhēthötre nö im haneūheu Ò, tön 
höng in cha yik tö minôṙô?  
19Ngaich meuk ayī-ö, tö cha nö ötkô nö kuhēthötre kūö öt ṙinātö ellōnre.  

Heprāi 4 

1Ta-a lökten töi pa-ekūö, hòn öt amahaiṙen nö hĕng hang tak in yīö töhāṅten 
tö e, ngam kinlēḵngô, nö ṙā-ai nö kuhēthötre im haneūheuṅ Ò. 
2Pò hī ngaich kô ahanga misī tö tölöök inhānga, sā cha cha-a inrē: ngaich 
pöri ngam ṙô töhānga, nö öt kanôlòvö tī tö cha, pò u nö öt mūlta nö lökten 
im mikah nö in yip hamang.  
3Pò hī ayī-ö kuhēthötre im haneūheuṅ öi tö ngaich ṙātö ellōnre, sā ṙô e nö 
ngö, Sā chu im lanīnöre chūökuṙô, Öt kuhēthötre cha-a min nö im haneūheuṅ 
Chu: Pòrô minë la-en nö keuheūten hētentö ranehlö ngih panam.  
4Pòn ngö ṙô Anga-aṅ nö yô-òv chūök ṙô tö ngam sinat sumkam nö sā ngih tö 
ngö, Ngaich heūheure ngam Tēv, nö i nup la-enre, im sinat sumkam; 
5Ngaich hēk nö i ngih, Öt kuhēthötre cha-a min nö im haneūheuṅ Chu. 
6Lökten meuk yēḵ tö e nö ōtngöre tö yip yô-òv min nö kuhēthötre nö umuh, 
ngaich cha-a yip tö ahangka tö ngam tölöök inhānga misī öt kôhöt nö 
kuhēthötre, kūö minôṙô.  

7Hēk inrē Anga-aṅ nö halöök hē tö hĕng sakāmö, nö ngö ṙô nö in Tāvit, nö 
unôichrit tö ngirô-angen, Tötaheui, nö sā ṙinô-òiny e nö lā urĕh nö ngaich, Yē 
yīö min hang ṙô chu tö taheūi, uh yin hangëḵeng ellōnre.  
8Yē Yôsuā nö ngaich nö kē tö haneūheuṅ cha, ngaich öthōḵ öre Anga-aṅ nö 
ṙô tö tahëng sakāmö.  
9Lökten nö ōtre haneūheuṅ yip tarik ngam Tēv.  
10Pòn ngam tö ngaich nö kēhötvö nö im haneūheuṅre, nö ngaich nö heūheure 
nö ṙā-ang i nup la-enre, sā ngam Tēv misī nö ṙā-ang i nup la-enre.  
11Lökten ta-a töi hakūötenre kuhēthötre, hòn öt tarīku tö fukta nö sā yip aṅ 
minôṙô.  
12Pò ngam ṙô, ngam tö-aṅ, nö panyôta inrē, mööḵlö kaneūtö inrē tö tö-
āṅngöre keūtö fël, tafūni tī inrē tö ranangkūö ngam nômö töm ma-alaha, tö 
nup tanap u nyöre aṅ el tangëḵ, veut inrē nö akah nup lōn, tanutö ellōn inrē.  
13Öt hĕng tö në tövīlöngö; töt hameuktu nö i maneūkö Ò: ṙòkhöre pöri nö 
chumlal, lingāṅhaka nö i mat Ò, ngam chūök hī vahī-envö.  

Tökiröng Yēsū Nö Mākūö Kūön Ṙô 

14Inu in ngaich tö tökiröng mākūö kūönṙô, tö kôḵlö ngaich nö el minë 
halīöngö, Yēsū ngam Tēv.  
15Pò hī öt īnu tö mākūö kūönṙô, tö ngam töt hōḵ nö öt akahaiṙen nö lūölka tö 
öt kumlēḵen hī: tö ngaich pöri Anga-aṅ nö kalaha nö keuheūttöre lā-a löktö, 
nö sā hī, öt īnu pöri tö tökööl.  
16Ta-a lökten töi ṙūöhtöre holtö öt pinhë-eṅkūö im kantēra inkôlò, hòṅ hī 
teūngen tö neūkölōn, ngaich kôtökūö tö inkôlò nö holṙen hē el hanāṅten.  

Heprāi 5 

1Pòn ṙòkhöre vē mākūö kūönṙô, nö ṙā-ang i tarik nö kē-ĕ, pòkūö tarik nö 
vīlöngö nö i nup aṅ im Tēv, pòn hōtu nö hĕnghöre kētö nup inlōnti, kūö 
tökööl, nup tökētu inrē;  

2Ap tökô nö ṙēmen nö keun öt mikah, lanô-òngkūö inrē, pò ò anga-aṅ inrē nö 
havīlöng tö öt kumlēḵen;  
3Angū-ö lökten nö öt ṙanāngen, töpòkūö më tarik, pòkūöre inrē, nö kētö 
tökētu kūö tökööl.  
4Öt hĕng tak tarik kamë ineū-euṅre nöng kahangenre, höng yĕn havëtu anga-
aṅ tö ngam Tēv, sā Āròn misī.  
5Ngatī Kristū nö öt hapōilöre im ineū-euṅ nö vīlöngö nö mākūö kūönṙô, tön 
Anga-aṅ ngam vamë-eṅ kūö Ò: Me-eṅ man Kūön chu, I ngih sakāmö öm 
lökngörit chu:  
6Sā ṙô Ò inrē nö tahëng ngöre chūök, Me-eṅ man, tö-örheūheu kūönṙô, sā 
chöngö Melkisētĕk.  
7Ök tö keuheūthëṙen nö kēḵlö nuk ṙôre vine-eṅlkui, hē ò nö tarik, nö kalēḵĕṙô 
nö peuiny, holtö makmat inrē, nö in Ò ngam tökô nö hayööken ò nö ṙā-ang 
im kinpaha, ngaich hāngö ṙô, chööḵnyö tö ök tölöök pinhe-eṅkūö,  
8Pòrô Anga-aṅ nö Kūön sön nö harun öt minôṙô, nö i nuk kanihngen Ò;  
9Keuheūthë inteungten, ngaich Anga-aṅ, nö in cha nö ṙòkhöre yip töt maha-
ôngen Ò, nö löktö tö örheūheu-aṅ inyööken; 
10Kaheūkö tö ngam Tēv nö mākūö kūönṙô sā chöngö Melkisētĕk.  

Ṙô I Alaha Yip Töt Mahakòlò Ngam Mikah 

11In Ò nup ṙô ih nö pōyen, kihngen vine-eny manah, kūö yīö ṙahata elnang 
hang.  
12Ngaich öre, tökūö ṙô-òtenre, öi mahaköphöti, ngaich yī-ö hēk hòṅ 
mahaköptu tö löklö ranehlö nup chöngö ngam Tēv, ngaich vītötre sā yip 
amòk aṅteh, töt hòṅ nya-aṅ tö töngëḵ nyā-aṅkūö.  
13Pòn ngòh amòk aṅten, nö tut ulòhten nö im ṙô aṅ i lanöökö; pò ò nö tëṅnö.  
14Nya-aṅkūö töpōyö pöri tarik, ngih töngëḵ nya-aṅkūö, cha-a yip kūöre nö 
mu-ulòhtenre nö harūnöre nö i inkaha, ngaich akah tölöök, inrē.  

Heprāi 6 

1Lökten ta-a ṙāngô hī tö ranehlö Kristū, iṙūöhöröön im tölngö sanīöpö; un 
ṙātu chūök röönti nö ṙā-ang i tökapah la-en, ngam mikah inrē tö kū-ötö im 
Tēv,  
2Inköptö vinôkö, ṙinātö eltī inrē, invanlö tökapah inrē, töt chanūhuvṙen 
kinṙôka inrē.  
3Angū-ö an la-en hī min, yĕn halöng ngam Tēv. 
4I inlahen cha yip tö ngaich nö hĕng heuh inhatlö elmat, tö ngaich nö 
kalahlöngkūö tö aṅ elhalīöngö inlōnti, vītu inrē nö hamòl ngam Töhet 
Fanöinylö,  
5Kalahlöngkūö nö ngaich tö ngam tölöök ṙô ngam ṙēti inrē yamih,  
6Ngaich pitūḵngöre, ötkô cha-a nö tumfömlöngö nö hēk nö im invöölö ellōn; 
pò cha nö harātö ngam Kūön ngam Tēv nö tumfömlö tīre nö in re, lingānyen 
Ò ngaich nö im sinrōngkūö.  
7Pò ngam tumlat nö teūngen tö inkôlò aṅ im Tēv, ngam amòk ngam kumṙah 
ngam tö ṙöpen nö yih nö in e, sīöplö aṅkūö tö nuk kun chōn kamheuṅk 
samyeūheu nö nyangngö röönti, tökôlòkūö tö cha yip tö chööḵnyu inrē tö e 
nö ūlö:  
8Yē e pöri nö sīöplö aṅ kūö tö vòk nūötö, tö lòkhukaha inrē, sōḵovö ngaich 
angū-ö ngaich öhten nö rūtiṙen, ngam töng manāngen tö inṙāpngö.  
9Kahōlö, ṙūölöng alaha pöri ihö, tö nup tölöök in yīö, ane inrē nup hamòl 
ngam inyööken, pòrô ihö ngatī ṙô:  
10Rö-ö an ngam Tēv nö tötlöök, nö tövaichngö tö la-en yīö ngam hanāngenlōn 
inrē, hameuktö yīö lā i mine-eny Ò, tī yīö meukṙen yip töhet, ṙòngmö 
meukṙen inrē.  
11Hōten yīö in kö pētngen hameuktö töngatī, im kanô-en mineūka, söl ip 
manā-aṅ:  
12Hòṅ yīö öt ṙahata, asīnken cha pöri yik tö amīnu tö minë kinlēḵngô, lökten 
i mikah, manöiyö inrē.  

Tökò-en Kinlēḵngô Ngam Tēv 

13Hē ngam Tēv nö kinlēḵngôre nö in Aprahām, pòn öt tö kiröṅngu chūök ṙô 
Anga-aṅ, chūökṙô tore pöri Anga-aṅ,  
14Nö ngö ṙô, Kô-en chin min hakôlò meh tö inkôlò, ṙūölö ṙôngö meh chin min 
inrē i ṙinūölö.  
15Ngatī, pītnyöre nö i manöiyö, teūngen ngaich anga-aṅ tö ngam kinlēḵngô.  
16Pò ngòh tarik nö i tökiröng nö chūöku ṙô: ngaich i nup kinīlö ṙô, manā-aṅ 
ngam chūök ṙô Ò nö haköphanga.  
17In e ngam Tēv nö hòṅ pōyen tī nö hameukhöti nö i yip tö amīnu tö ngam 
töt hanṙīken inlēnö aṅ in Ò, lökten Anga-aṅ nö haköpngö nup kinlēḵngôre.  
18Hòn lökten minë tö nët töthanṙīken, in u ngam Tēv nö öthōḵ nö 
minyôinyaṅ, Īnu ayī-ö tö tökalēḵ inruhul alaha, öi ma-afalkö innyatlöre öi 
ṙaptö tīre im mineūka tö ṙātu nö i kūö hī,  
19Ngam in hī, nö sā sanumti ngam nômö mineūka, hĕnghöre tö kô-en, tököp 
inrē, mameuthöt inrē nö el ngam lātulēt ranangkūö;  
20In e nö sā mu-urĕh Ang Yēsū nö kuhēthötre tö pòkūö hī, ngaich nö 
örheūheu nö mākūö kūönṙô sā ngam chöngö Melkisētĕk.  

Heprāi 7 

Ngam Kūönṙô Mëlkisitēk 

1Pò ngòh Melkisētĕk, rācha aṅ Sēlem, kūönṙô aṅ im Tēv Lāmātulöng, ngam 
hamöngkūö Aprahām tö invanö ò nö ṙā-ang i kinyūngö yik rācha, ngaich 
hakôlò ò,  
2Ngam tömichöḵö inrē, nö hĕngvat nö i tö söm nö in u nö ṙòkhöre. Töngö 
manah nö urĕh, rācha kūö lanöökö, ngaich hēk inrē nö rācha aṅ Sēlem, 
töngö, rācha kūö lanāmö;  
3Öt mahakūöntu tö kikōnyö, öt kamyôḵnyu, öt lökngurit, öt rēhĕn nö ranehlu 
nuk sakāmö, öt rēhĕn nômö nö manānguṙen, vītu pöri sā Kūön ngam Tēv köp 
nö kūönṙô nö iṙūöhen.  

4Ngëichkö ṙôkö ngòh tarik misī, ngòh tö kē-ĕvkūö tö tö hĕng i tö söm, i nuk 
yöng kahil Aprahām ök patri-āk (Muvöhngö nö mā).  
5Ngaich kô-en cha-a, yip kūön Lēvī, yip tö teūngen tö la-en kūönṙô nö chöngu 
nö kēḵ tö hĕng nö i tösöm nö i yip tarik, sā ngam chöngö, i yip hol cha, pòrô 
cha-a nö lamöknyö ṙat Aprahām:  
6Ngaich pöri ngam töt kaheuktu lökngörit nö ṙeū-eung in cha, nö ngaich nö 
kēḵ tö hĕng i tösöm nö in Aprahām, ngaich hakôlò ò, ök tö īnu tö nuk 
kinlēḵngô.  
7Öt kinilku ngam tö kūöṅnö, nö hakôlòngṙô tö ngam töpōyö.  
8Ngaich vē tarik tökapah ihih nö kēḵ tö hĕng i tö söm, hĕng tak pöri ap 
ameū-aṅ, ap tö eūka nö aṅ.  
9Sā tö ngö angū-ö, lökten Aprahām ang Lēvī ngam tö teungen tö tö hĕng i tö 
söm, nö ngaich nö kētö tö hĕng i tö söm;  
10Pòn ṙòngmö i ṙat ök yöngre anga-aṅ kikōnyö, hē Melkisētĕk nö meukkūö ò.  
11Yĕn teungten öre nö lökten in Lēvī ngam la-en kūönṙô (pòn el katòh yik 
tarik nö teūngen tö ngam chöngö), asuhtöre lōn öi ayī-ö tö tahëng kūönṙô öi 
hōklöre öi lökngörit Melkisētĕk, öi öt lökngörit in Melkisētĕk, öi öt kaheuktu 
öi lökngörit in Āròn?  
12Pò ngam la-en kūönṙô nö haṙī-ingre, ngaich hòṅ haṙī-iyö ngam chöngö inrē.  
13Pòn aṅ tahëng miyöngö anga-aṅ ngam töngatī vinënyö, öt hĕng tak tarik 
mahakūöken ò nö i ngam tahāklö. 
14Pò e nö meūkö, tö ngam Mā hī nö lökngörit in Yūtā, ngaich in e angū-ö 
miyöngö ang Môsös nö öt ṙô-òv tö kūönṙô.  

Tahëng Kūönṙô, Tö Sā Mëlkisitēk 

15Pōilö mineūkö an, yĕn hōklöre öp tahëng kūönṙô nö tö sā Melkisētĕk. 
16Ap tövīlöngö, öt sā ngam chöngö aṅ i chöngö tarik, sā ngam minhôiṅyö 
pöri, aṅ im töt manāngenvö nômö:  
17Me-eṅ man kūönṙô tö-ör- heūheu, Lökngörit Melkisē- tēk, ineūkö Ò.  

18Pò ngam ṙô taheui chöngö, nö rööḵngöre, kūö öt kumlēḵ e, öt kanôlò tī e 
inrē.  
19(Pò ngam chöngö nö öt vahītuṙen tö töteungten) ane inrē kumtö öp tö 
ēhten mineūka nö in e, ngam löktö hī ṙūöhtöre im Tēv.  
20Ngaich pò e nö öt kē-ĕ ngam kinlēḵngô,  
21Pò cha nö ngaich nö kô-en nö vīlöngö nö kūönṙô nö öt kinlēḵnguṙô: 
kilēḵngôre pöri nö lökten in Ò ngam tö ngö ṙô tö ò, Kilēḵngôre an ngam Mā, 
ngaich öthōḵ nö havanritre, Kūönṙô man me-eṅ tö-ör- heūheu;  
22Lökten in e an nö ngaich Yēsū nö vītöre nö ṙënngen aṅ im tö ngö-aṅlö 
kinlēḵngô.  
23Pòn kô-en cha-a nö vīlöngö nö kūönṙô, nö ṙōltak, pòn kūö kinpaha cha-a nö 
asökiyö nö im inṙuhöröönre:  
24Anga-aṅ pöri, pò ò nö tö örheūheu, öt haṙīköre ngam inlahen Ò nö kūönṙô.  
25Lökten inrē Anga-aṅ nö kô nö öt chöḵöv tī nö hayööken cha yip ṙamūötöre 
nö im Tēv nö lökten in Ò, pòn örheūheu Anga-aṅ nö aṅ, nö vë-elkui cha.  
26Ngam töngati mākūö kūön ṙô tö löngta nö in hī, töhet, öt tököölu, öt 
töchōchu, hakösiṙen tö tököölö fālen, tumlönglöngö tö minë halīöngö;  
27Öt sā yik mākūö kūönṙô nö kētö nup tökētu, nö hòṅ öt hĕng hang sumkam, 
urĕh nö chööḵnyö tö nuk tökööl cha, ngaich möl nö chööḵnyö tö nuk tökööl 
yik tarik; höng hĕng heuh tī pöri Anga-aṅ tö chööḵnyö tö taṙòkhöre, hē Ò nö 
kēḵngöre.  
28Pò ngam chöngö nö vī-il mākūö kūönṙô tö öt kumlēḵen; vīlö kūön pöri 
ngam ṙô aṅ im chūök ṙô, ngam tinömken ngam chöngö, nö örheūheu nö 
töteungten.  

Heprāi 8 

Yēsū An Mākūö Kūönṙô Hī 

1Ngih ön yöngkūö ngam kahòkkö hī: aṅhaṅv-in in tö mākūö kūönṙô ngam 
amūichngöre nö lahāmö ngam kantēra ngam Rācha el minë el halīöngö. 

2Mameukṙen töhet, ngam tökô-en inrūkui inrē, ngam vahītö ngam Mā, öt 
tarik.  
3Pòn kö vīlöngö vē mākūö kūönṙô nö hĕnghöre kētö inlōnti nup tökētu inrē: 
lökten ön ngòh mākūö kūönṙô inrē nö hòṅ kahëtuvö.  
4Yĕn ing panam öre Anga-aṅ, ngaich rö-ö öre Anga-aṅ nö kūönṙô pòn yip 
umuh kamëtö nup inlōnti tö sā ngam chöngö;  
5Ngam töng insā, nyat nup el halīöngö inrē, sā inköptö Môsös hē ò nö rultöre 
nö vī ngam inrūkui; pòn ngö ṙô anga-aṅ, Meuk man hòn ṙòkhöre nö vī-i nö sā 
ngam insōkngen meh ikui rôngö. 
6Ngaich pöri töngamuh anga-aṅ nö teūngen tö tömötlö lanöökö mineukṙen, 
pòn anga-aṅ inrē aṅ im töngö-aṅlö kinlēḵngô chanöh ellōn, ngam töhaköpi 
nö i minë tömötlö lanöökö kinlēḵngô 
7Yĕn öt vaich öre ngam mu-urĕh chöngö, ngaich ōthōḵ öre nö innëtu chöngö.  
8Pòn kôtökūö tö tövaich nö in cha, ngö ṙô Anga-aṅ, Yĕh meuk, ngö ṙô ngam 
Mā, yih nup sakāmö, vītö tu- fömngöre Chin kinlēḵngô i patī Israĕl, i patī 
Yūtā inrē;  
9Öt sā ngam kinlēḵngô vahī tö Chu ngaich i yik muvöh- ngö cha, Ik sakāmö 
hē Chu sarōk kël cha Öich hachōḵ- nyen cha ṙā-ang im panam Aikup, Pò cha 
nö iṙūöhen nö im chöngö Chu. Öt kūöngen chu-ö tö cha ngaich, ngö ṙô ngam 
Mā.  
10Pòn ngih kinlēḵngô vahī tö Chu min i patī Israĕl; Ngö ṙô ngam Mā, 
unôichrit nuk sakāmö anū-ö; Ṙātö nup chöngö Chin min ellōn cha, Ellōn cha 
tī Chin min inrē kūichngö u: ngaich Chu- ö min Tēv cha, ngaich cha-a min nö 
tarik Chu:  
11Ngaich cha-a min nö kö öt haköptö holre aṅ panamre nö kö ngö ṙô tö holre, 
Akah ngam Mā: pòn ṙòkhöre min nö akahakūö tö Chu, löktö- kūö tökūöṅnö, 
söl i yip tö- kiröng in cha.  

12Pò Chu aṙē-ĕlōn tö nup tö- kööl cha. Öt ngöhöre ka- nöpölōn Chin inrē tö 
nup tökööl cha.  
13Angū-ö tufömngöre kinlēḵngô, ṙô Ò, nö ngaichtī nö vīngö ngam mu-urĕh nö 
köiny, ngam tö ngaich pöri nö köiny, hötṙeh inrē, nö ngaich nö chaṙēvi 

Heprāi 9 

Vinë-ekūötēv El Tumlat El Halīöngö Inrē 

1Ngam raneh chöngö inrē nö hachöngtuṙen inlahen nö im vine-eṅkūötēv, 
ngaich ap töhet ël e nö töhet ngih panam.  
2Pò ök umuh hĕng töhalēnö inrūkui, ök raneh, tö aṅhaṅv tö ök chūök rööntö 
manyaṅk, ök mīs inrē tö nuk töhet ròtī inrē ök tö kaheūkö nö Töhetchūök.  
3Ngaich lā-uk ök innët ranang, ök inrūkui tökaheūkö nö Töhet kūö nup töhet;  
4Aṅhaṅv ël tök humlum chūök tötahūsa töföngö, ök kansòng ngam chöngö 
inrē tövinngö aṅ alaha tö humlum, ël e ök humlum tanīöyö tö aṅtö manna, 
ök tösīöp inrē tinkung Āròn, nuk tömitāk chūök kinūichö ngam chöngö inrē;  
5I kui e nak kërupim nö yanöṅtö, hanyattö kui ök anūichö neūkölōn; ötkô in 
töngamuh milētṙô eūken u.  
6Ngaich nun yih anū-ö nö halēnö nö ngatī, öt heumkenre yip kūönṙô nö 
kuhēthötre nö ël ök raneh inkūkui, hateungngö nuk la-en;  
7El ngam innëtö pöri höng hĕng tak ngam mākūö kūön ṙô, hĕng heuh i 
töhĕng samyeūheu, rö-ö nö öt holtö mahām, öp kahëtö ò tö pòkūöre, kūö 
fālen yip tarik ò inrē: 
8Hameuktö ngih ngam Töhet Fanöinylö, tö ngam talöökö el ngam töhet 
chūök nö öl nö hameuktu i saha ngam raneh inrūkui nö sökhaka;  
9Ngam töng inchōḵoṙô ngih ing töngamuh, sā nuk tökētu hĕnghöre inlōnti 
inrē nö öt kô, nö teungten tī tö el kuilōn ngam samlām,  
10Pòn höng (nya-aṅkūö, òk inrē, nup tö ṙōlkangen inrē sinöichö) töng me-el 
kahôiṙen nö inlaha, tö hachöngtuṙen hanöng saha ṙētak ngam inlööktit.  

11Ngaich pöri Kristū nö yih, nö mākūö kūönṙô nup tölöök yamih, löktö el 
ngam tömötlö ṙôkö, taneungta inrē inrūkui, öt vahī kuntī, öt rēhĕn nö aṅ ngih 
tövīlöngö.  
12Öt rēhĕn nö lökten i mahām pököre, kun nuā inrē; lökten i mahām Ò pöri, 
Ana-aṅ nö kuhēthötre, nöng hĕng van, el ngam töhet chūök, ngaich teūngen 
tö ngam tö örheūheu ṙinānyö.  
13Yē nup mahām pököre, nuā inrē, nup tisum kan nuā inrē, nö piṙōngö nö 
ikui cha, yip tökuvīö, nö ahetlö, i tölngö inlahen cha nö ahetlöre;  
14Iṙôkhöl öre ngam mahām Kristū, ngam lamökten im tö-örheūheu-aṅ Töhet 
Fanöinylö, nö kēḵngöre nö im Tēv, nö töt mirūnuvö, ahetlö elkui lōn yīö, i 
nup tökapah la-en, öi lök la-en ngam tö-aṅ Tēv.  
15Angū-ö an lökten Ò nö aṅ elṙat ngam tufömngöre kinlēḵngô, pòn hōtu 
ngam kinpaha nö ṙināngö nup tökööl me-elkatòh ngam raneh kinlēḵngô, hòṅ 
yip töhavëtu nö teūngen tö ngam kinlēḵngô ngam tö örheūheu amin.  
16I ngam inlēnngen inlahen, ngaich nö ötkô, nö öt kapah ngam mahalēnngen 
e.  
17Kanô-òṅvö ṙöng ngam inlēnngen yē ngam mahalēnngen nö ṙòngmö aṅ? Kô 
pöri ngam inlēnngen unôichrit kinpaha,  
18Lökten ngam mu-uĕh inlēnngen nö ötkô nö teungta, yĕn öt mahāmu.  
19Pòn i tumö nup chöngö, tö ahangnyu tö Môsös, nö i yip tarik, asā ngam 
chöngö, kēḵ mahām pököre inrē, holtö mak, töngāṅv sanôi pököre, chōn 
hissòp inrē; ngaich hĕnghöre kicheny kui ngam līpöre, tö yik tarik inrē;  
20Nö ngö ṙô, Ngih ön mahām ngam inlēnngen, ngam hachöngten ngam Tēv, 
nö in yīö. 
21Ngatī inrē ngam inrūkui, ṙòkhöre nuk chehetī ël e, nö kichënyö tö mahām.  
22Ngaich sā ngam chöngö, öhten nö ṙòkhöre nö ahetlöngö tö mahām; yĕn öt 
kitaktu maham, ngaich öt inṙēlu tökööl,  

Kēḵngö Nup Tökööl Ngam Kinëḵngöre Tö Kristū. 

23Yĕn öt ṙanāngen nup inmeuktö aṅ el halīöngö nö ahetlöngö tö u: ngaich 
nup aṅ el halīöngö nö hòṅ kē-ĕvkūö tö tömööḵlö tö u.  
24Pò Kristū nö öt kuhēthötre nö el vahī kuntī töhet chūök, insāken ngam 
tökô-en; el haliöngö takô pöri, hameuktöre nö i kūö ngam Tēv, tö pòkūö hī.  
25Öt rēhĕn nö ṙōl heuh nö kētöre; nö sā ngam mākūö kūönṙô, nö öt hĕng 
hang samyeūheu, nö kuhēthötre nö kumtö mahām, öt mahām Ò pöri;  
26Yĕn ngatī öre, ngaich tö ṙōl heuh kanihngen Kristū, hētentö ranehlö ngih 
panam. Ngaich pöri töngamuh nö kētuvö nöng hĕng heuh, i chanūhu ngam 
höteh, Anga-aṅ nö hameuktöre nö kēḵngö tökööl, i tī Ò nö kēḵngöre.  
27Sā ngih nö ngaich nö hachöngtuṙen, tö tarik nöng hĕng heuh kinpaha; 
unôichrit e ngam kinṙôka. 
28Ngatī Ang Kristū hĕng heuh nö kēḵngöre, nö keun kanöölö tömaṙôngö; 
ngaich meūkö min im innëtvan, tö cha yip hamöngkö kūö Ò, nö kumtö 
inyööken, nö köhngen töm tökööl.  

Heprāi 10 

1Pò ngam chöngö nöng nyat nup tölöök yamih, öt nup tökô-en takô nö insā; 
ötkô anū-ö nö holtö nup tökētuvö töt hĕnghang samyeūheu, nup kahëtö cha 
nö örheūheu, nö teungtentī tö yip yamih.  
2Yē e öre nö ngatī, röh yip öre nö rāngö tīre nö kētö u? Pò yip vamë-ekūötēv 
nö ngaich nö ahetlöngö, ngaich öt ōtre elkuilōn tö tökööl.  
3In u pöri nö fēkaṙen nup tökööl, öthĕnghang samyeūheu.  
4Pòn öt kanô-òṅvö nup mahām nuā, mahām pököre inrē, nö kēḵngö tökööl.  
5Lökten hē Ò nö yih nö ing panam, ngö ṙô Anga-aṅ, Ötlōnu Man tö tökētu: 
alaha pöri öp tö halēnö tö Meh nö pòkūö Chu.  
6Rö-ö Man töṙāmölōn i nup töföngö tökētu töpòkūö tökööl. 
7Ngaich ngö ṙô Chu-ö, Yĕh meuk; yih Chin ngaich, Öich la-evṙen tö lōn Meh, 
Ō Tēv, sā kinūichngö e nö in Chu, i mat ngam līpöre.  

8Ngam mu-urĕh ṙô tö ngö, Öt lōnu Man, ötrēhĕn ṙāmölōn, i nup tökētuvö, 
nup töföngö inrē tökētu, töpòkūö tökööl, nup insāken ngam chöngö, tökētu;  
9Ngaich ngö ṙô Anga-aṅ, Yĕh meuk; yih Chin ngaich, Öich la-evṙen tö lōn 
Meh. Kēngö ngam mu-urĕh Anga-aṅ; pòn vītö ngam innëtö 
10Lökten e, angū-ö lōn, ayī-ö ngaich ahetlöngö, i kinëtö ngam alaha Yēsū 
Kristū, nöng hĕng heuh öt hēk.  
11Öthĕng hang sumkam vē kūönṙô nö sökhaka nö meukṙen, ṙōlheuh tī inrē nö 
kētö nup töng hĕngren tökētuvö, nup töt kanô-òṅvö nö kēḵngö tökööl,  
12Anga-aṅ pöri tö kinheūṅtenre nö kētö ngam töng hĕng tökētu töpòkūö 
tökööl, ūichngöre ngaich örheūheu nö lahāmö ngam Tēv;  
13Töngamuhöten nö meūka, hanöng saha yip tökunyahaṅ elmat tö Ò, nö vītu 
nö ranöönö röön Ò.  
14Pòn lökten i ngam töhĕng tökētuvö, Anga-aṅ nö hateungten cha nö 
örheūheu yip tö-ahetlöngö. 
15Eū-a an inrē ngam Töhët Fanöinylö nö in hī, nö ngö ṙô,  
16Ngih ön inlēnngen inlēnö cha tö Chu, Unôichrit nup sakā- mö, ngö ṙô ngam 
Mā Tēv; Kēhöt nup chöngöre chin min ellōn cha: kūichngö u inrē nö ellōn 
cha;  
17Ngaich i nup tökööl cha, ötlnöökö cha inrē, öt köpölōn Chu-ö min hēk. 
18Yĕn inṙēlu tökööl, ngaich öt hēk nö tökētuvö töpòkūö tökööl,  

Tā-a Töi Yihtöre Im Tēv 

19Lökten in ngaich kuhēthötre, höltö inyönglen, ël ngam töhet chūök, lökten i 
mahām Yēsū,  
20Ngam talöökö ahetlö Ò töpòkūö hī, tufömngöre, talöökö ngam nômö inrē, 
lökhöt ngam tananglö, ngam alaha Ò.  
21Ngaich hĕng tak ngam el patī ngam Tēv, mākūö kūönṙô;  

22Ta-a, töi ṙūöhtöre, holtö tökô-en ellōn, i inkahngen töm mikah; kichënyö 
nup ellōn hī, inhôngö nup tötlöök kui lōn; söichö inrē në alaha hī tö töhet 
mak.  
23Ta-a, töi haköpngöre im vinënyö ngam mineūka, öi öthanlöinyken; tön 
tökô-en An ngam kumlēḵngôre.  
24Ta-a, töi kö haruhkö alaha höö im hanāngenlōn, tölöök la-en inrē.  
25Ta-a, ui ṙāngenre hamūlöre, öi sā yip inrē; ṙuhöl alaha höö pöri, möthë i 
mat yīö meuk ranöhta ngam sakāmö.  
26Pò hī yē hī tölngenre köölö fālen, unôichritre teūngen tö ngam inkaha aṅ 
im kanô-en, öt ōtre ngaich tökētu tö kūö tökööl,  
27Höng öp pinhe-eṅkūö tömeūkka im kinṙôka, öp töhūkūö tameūyö inrē 
inṙāpngö yip tökunyahaṅ elmat tö ngam Tēv.  
28Ngòh tarik ma-ahôngen chöngö Môsös, ngaich kumpaha nö öt inṙētu i ṙô tö 
nët tak hēk lūöi tak mameuk:  
29Iṙôkhöl öt inkôlò min, tö lōn yīö, anga-aṅ, ngam ramööntö kui ngam Kūön 
ngam Tēv nö elröönre ngaich inrē nö kaheuktö ngam mahām ngam kinlēḵngô 
nö töthet, ngam löktö ò nö ahetlöngö, ngaich miyëḵṙen inrē tö ngam Töhet 
Fanöinylö inlōntö?  
30Pò hī akahakūö tö ngam tö ngö ṙô, Aṅ in Chu an ngam invahalvah, havahal 
Chin min. Hēḵ inrē, Kahòkken yip tarikre An min ngam Mā.  
31Pinhe-eṅkūö an ngam fanuk eltī ngam tö-aṅ Tēv.  
32Fēkö nuk misī sakāmö, unôichrit yīö ngaich mikahtu elmat, ngam chūök yīö 
hökngenre tökiröngö kanihngen;  
33Kūö yīö vītu nyam mat, hĕnghöre i minṙēngö, kanihngen inrē; kūö yīö inrē 
hamòl cha yip tö ngatī kinëka alaha.  
34Sā yīö hĕnghöre aṙē-ĕlōn tö cha yip tö hakövö, ngaich ṙāmölōn öi kēḵ 
inyëḵngen nup amin yīö, kūö mikahlōnre töre öi amīnu töp tö hönlöre tö köp 
inrē.  

35Uh yin lökten kavalngö ngam inyönglenre, ngam tö kumtö tö kiröng 
raneushö.  
36Öp tö köp öp manöiyö töt ṙanāngen nö in yīö, hòṅ yīö teūngen tö ngam 
kinlēḵngô, yē yīö ngaich teūngen tö lōn ngam Tēv.  
37Pòn rahëichtöreṙen, Anga-aṅ ngam yamih min, nö yih öt höka an min.  
38Ngòh tölöök pöri min nö in chu nö aṅ lökten im ṙinātö ellōnre. Ngaich yĕn 
hōkhötre anga-aṅ ngaich öt kumchīkūlōn Chu-ö in ò.  
39Rö-ö pöri ayī-ö aṅ in cha yip hamôkhötre nö im öt kanôlò; tön aṅ in in cha 
yip tö aṅhaṅv-in tö ṙinātö ellōn, im inyööken ngam nômö.  

Heprāi 11 

Ṙinātö Ellōn 

1Ngam ṙinātö ellōn an mahameuktö nup tö meūkka, mahameuktö nup töt 
meūkö.  
2Pòn in e cha-a yik mā misī nö kumtö ineūkö nö in cha.  
3Lökten im ṙinātö ellōn in akahalōn, tö në panam nö kūö ṙô ngam Tēv nö 
vīlöngö, lökten ngam tömeūkö, nö öt tö vīlöngövö nö aṅ i nup tömeūkö.  
4Lökten i ṙinātö ellōn ang Āpĕl nö kētö töngö-al lanöökö tökētu nö im Tēv, tö 
Kēn, öt löktö ök ineūkö ò nö tölöök, eūkö ngam tī ò tökētu inrē ngam Tēv: 
Ngaich lökten in e anga-aṅ nö pòrô nö kapah, sönen nö ṙô-òv.  
5Lökten i ṙinātö ellōn ang Enòk nö kēḵlöngö, nö sōtu nö meuk kinpaha; 
ngaich ötkôti anga-aṅ; pò ngam Tēv nö kēḵlen ò: pòn urēhĕkūö ngam kinëḵlö 
ò, nö eūka anga-aṅ nö ṙanāmölōn ngam Tēv:  
6Ötkô angū-ö nö ṙanāmölōn nö in Ò, yĕn öt īnu tö ngam ṙinātö ellōn: pò ò 
ngòh yamihtöre nö im Tēv nö hòṅ ṙātö ellōnre tö Ò nö töngatī, tö Ò inrē nö 
rameushen cha yip chamöhan.  
7Lökten i ṙinātö ellōn ang Nō-a, nö hatūinyu elnang töm Tēv tö nuk tö-öl nö 
meūkö, lökten im tölöök pinhe-eṅkūö nö akahaiṙen, halēn ök chōng nö 

inyöölen yik aṅ patī ò; lökten in e anga-aṅ nö ve-eny ngih panam nö ötkôlò, 
ngaich vītu nö tö-amīnu tö ngam lanöökö ngam tö sā ngam ṙinātö ellōn.  
8Lökten i ṙinātö ellōn ang Aprahām nö hang, hē ò nö havëtu, nö chuh ik 
töhĕng chūökö, ök kahëḵ ò nö amin ò; kiröönngöre anga-aṅ ngaich, nöng öt 
akahakūö tö kū-öre.  
9Lökten i ṙinātö ellōn anga-aṅ nö vītu nöng rahëichtaṙen nö iyöng im panam 
kinlēḵngô, sāre nö i töt panam ò, iyöng el inrūkui, holten Isak, Yāköp inrē, 
nak tö amīnu nö holkūö ò tö e angū-ö kinlēḵngô:  
10Pò ò nö chöh öp elpanam öp tö chūöku rööntö machööḵlö, öp tö mamānlu 
tö ngam Tēv ane inrē vahīlö ngam Tēv.  
11Lökten i ṙinātö ellōn ang Sërah nö kētu kumlēḵ nö pirūkö nyīö, hē ò nö 
ngaich nö chööḵngö ṙētöre, pò ò nö akahalōn tö Ò nö kô-en, ngam 
kumlēḵngôre:  
12Lökten inrē nö lökten im tö hĕng tak, nö ngaich anga-aṅ nö ṙētö kupah, sā 
ṙôken taneūsömat ngam halīöngö tö ṙôngöre, sā kuyāyö inrē, nup i kūö mai, 
öt kanṙeūken.  
13Im ṙinātö ellōn cha-a vē nö ṙòkhöre nö kapah, öl nö teūngen tö minë 
kinlēḵngô, ngaich pöri nö meūkö u, ha-öinyö u inrē nö marôvat, ngaich inrē 
nö halööknyôre tö cha nö aṅ tahëng, chamöh töhet inrē nö ing panam. 
14Pò cha cha-a tö ngatī ṙô nö vīten e nö hameuktu, tö cha nö chöh öp 
kanahngenre panam.  
15Yē cha nö kô-en nö lōn tö ap panam öp ṙahāngö cha, ngaich öre cha-a nö öt 
löktu nö havantöre.  
16Ngaich pöri cha-a tö ngamuh nö lōn tö öp töngö-al panam, ngam aṅ el 
halīöngö: lökten ngam Tēv nö öt sirōngkūö tö cha, nö Tēv cha invëka: pòn 
halēnken tö hĕng Anga-aṅ elpanam cha.  

17Lökten i ṙinātö ellōn ang Aprahām nö kalaha, kēḵngen Īsak ngaich: hôṅ, 
anga-aṅ tö ṙāmölōn nö kēḵ, minë kinlēḵngô, ngaich nö kēḵngö ök töng hĕng 
maneuk kūönre kikōnyö;  
18Anga-aṅ ngam tö ngö elnang, In Īsak ap min kūön meh nö havëka:  
19Ṙātö ellōnre tö ngam Tēv nö kô nö hachohol tö pòrô nö aṅ i kupah; ṙeū-
eung in e inchōḵoṙô, nö havānan nö hēk.  
20Lökten i ṙinātö ellōn ang Īsak nö hakôlò Yāköp, Īsô inrē, i inlahen nuk mu-
unôich tö yihih.  
21Lökten i ṙinātö ellōn ang Yāköp, hē ò nö hòṅ kapah, nö kö hakôlò nak kūön 
Yôsĕf; samöllöre nö i kui ök kinchīṙöre nö salām. 
22Lökten i ṙinātö ellōn ang Yôsĕf, hē ök manāngen ò nö röhta, nö kakkö 
chanuhu yik kūön Israĕl, ngaich halēn hangen tö inlahen nuk tangëḵre. 
23Lökten i ṙinātö ellōn ang Môsös, hē ò nö fötnyu, nö lūöi chumngëṅtö nö 
hayūni tö nak yöngre, pò cha nö meūkan nö tavai nö nyīö; ngaich cha-a nö öt 
pa-ekūö tö chöngö ök rācha.  
24Lökten i ṙinātö ellōn ang Môsös, hē ò ngaich nö pōyö, nö sōḵ nö havëka nö 
kūön ök kūön Fërō kikānö;  
25Atöllöre nö lahë nö ötlēkaṙen nö anòngngen yik tarik ngam Tēv, ĕhten tö 
ngam kunchikngenre nö i tökööl nö rĕh rô-òten;  
26Ṙātö el lōnre tö ngam sinrōngkūö Kristū nö tömötlö nö kanôlò tö nup 
töpōiṙāi kanôlò aṅ Aikup: pò ò nö ngëichngöre tö gnam invahal raneushö.  
27Lökten i ṙinātö ellōn anga-aṅ nö ṙā-ang Aikup, öt pa-ekūö tö tanāinyö ök 
rācha: pòn haköpöre anga-aṅ, nö sā mameuk ngam töt maneūken. 
28Lökten i ṙinātö ellōn anga-aṅ nö haköpkö ngam Paska, ngam kinchenytö 
mahām inrē, hòṅ ngam mahalëlngö yik lanòh nö öt lūölken cha.  
29Lökten i ṙinātö ellōn cha-a, nö chööḵngö kui ap mai Ētöm nö lök el tanyô: 
kalahtenre lang yik aṅ Aikup ngaich pökngö.  

30Lökten i ṙinātö ellōn nö taṙöli nuk kinlōngö Yerikō, unôichrit invīṙö u nö sat 
sumkam.  
31Lökten i ṙinātö ellōn ang Rāhap, ök mi-inyihköre, nö öt anòngngövah yik 
töminôṙô nö ötkôlò, pòn i lanāmen nö hōḵ-o yik mahayun.  
32Iṙôktöre ṙô öich min? Keuheūtö ṙētak chin min, yē chu vënyen Kītīön, 
Pārök, Sëmsön, Yefta; Tāvit, Samuĕl inrē, tö yik pròfĕt inrē:  
33Yik tö mihôiṅ tö pūlngö lökten i ṙinātö ellōn re, öt atöltuṙen i kinṙôka, 
teūngen tö kinlēḵngô, haköpngö kūö elvāng lāyön,  
34Hanyangngökūö tameūyö, öt kô-òngvah tö kūö sanët, vītu nö kalēḵ lökten 
im ötkumlēḵen, kalēḵlöre nö i kinyūngö, pāngötī tö yip aṅ tahëng kumyung,  
35Kapah kikānö, ngaich hachohlöngö, kumpaha nö fōhoh yip tahëng, öthōḵ 
nö ṙānyuvö, pò cha nö hòṅ teūngen, tö tölöök invanlö tökapah:  
36Ha-āchiṙen yip tahëng nö kalaha, fòho inrē, hôṅ, hēk inrē nö nyëkö, 
kalonghötvö inrē:  
37Kulehe cha-a, tökngö cha-a nö ṙātö tö ṙanat, kalaha cha-a, sāpi cha-a tö 
sanët: atēṙa cha-a nö inyuttö uk pököre; kapöiyaṙen, hachökö, ötlēḵaṙen.  
38Cha-a tö sōḵovö töng panam, karööna nö el tönyaṅlnyi, i kui rôngö inrē, el 
kinluhu, el në ṙeūvö ngih panam inrē.  
39Ngaich cha-a vē nö ṙòkhöre, nö lökten i ṙinātö ellōn, nö kētö inmeuktö, öl 
nö teūngen tö ngam kinlēḵngô.  
40Meukṙen hī an ngam Tēv tö tölöök tīre nö in hī, öl yip cha-a nö teungten, 
pò hī ayī-ö ṙòngmö köhngen.  

Heprāi 12 

Yöng Hī An Ngam Tēv 

1Lökten in ayī-ö inrē, ta-a, ṙā-ngö nup sanānngenre, ngam tökööl inrē tö 
lööṙen nö havīlen hī, öi meūköre havīlöngö tö tökiröngen taṙul, yip ameū-a, 
ngaich ta-a inrē, töi fal asōl, ngam insōlö töṙātu nö i kūö hī.  

2Hatīönken Yēsū, ngam yöngṙen, mahateungngö ngam ṙinātö ellōn nö in hī, 
ngam kūö ngam ṙanāmölōn tö ṙātu nö i kūö Ò, keun ök töhakālö hayëḵngen 
ngam sinrōngkūö, ngaich ūichngöre nö lahāmö ngam kantēra ngam Tēv. 
3Ngëichken Ò ngam kameun nup insahṙô vē tö köölö fālen nöng lā-alre cha-a, 
hòṅ yīö öt uhāngöreṙen, ngaich öt kalēḵngöreṙen i ellōnre.  
4Öl yin kô-òiny mahām tī, öi lā-al ngam tökööl:  
5Vaichngö yin tö ngam ṙinūöhöl alaha, vame-ekūö, nö sā kūönre ṙô; Kakūönö, 
uh man höhölōn tö ngam vinëköre aṅ im Mā Tēv, um rēhĕn uhā-en yē meh 
chöken tö Ò.  
6Tön vëkö öp hanāngenlōnre An ngam Mā Tēv, ane inrē foh, ngòh nyīö ngòh 
töhōḵovö tö Ò.  
7Kūö e angū-ö chinökṙen ngam kaheun yīö, sā tīre An ngam Tēv tö yīö, tö 
kūön; achīö ṙöng öp nyīö töt chöken tö yöngre?  
8Yē yīö pöri öre öt chöken, ngam kahë yīö ngaich ṙòkhöre, hol kūöre, ngaich 
yī-ö öre höng töt yöngu tö kikōnyö, ngaich rö-ö kūön.  
9Hēk inrē ayī-ö yöngu tö tarik nö chamökṙen hī, ngaich ayī-ö ṙung milēḵṙen 
tö cha: röh öi mötlö hòṅ hang chöngö ngam yöng ma-alaha, ngaich aṅ?  
10Pò cha nö kôḵngen nöng haroh tum sumkam nö chökṙen hī, ip tölngö lōn 
cha; Anga-aṅ pöri kūö inkôlò hī, hòṅ hī hamòlkūö im hanëtö Ò.  
11Ṙòkhöre nup chinökṙen ing töngamuh nö öt ṙanāmölōn, chanökö pöri: 
unôichngöre pöri anū-ö nö ṙôngu tö lanāmö nö in cha, yip tö harūnö nö in e, 
öp ṙòng lanöökö.  

Inlēnö Hēk Finëḵlö Nö Ṙô 

12Lökten hachônglö minë kël tö kilölhaka, minë kinmônö inrē tölum; 
13Hachip talöökö minë röön yīö, hòṅ ngam tö karòk nö öt patū-ui linkölngö, 
hòṅ ò pöri nö lööken.  
14Lām i taṙòkhöre tarik, ane inrē tömkö ngam inhetlö, öt tarīku min mameuk 
ngam Mā, yĕn öt īnu tö e;  

15Milēt mat hòn öt tarīku tö hāṅten tö ngam inlōnti aṅ im Tev, hòn öt sīöplö 
nup ṙĕh kumnyahṙen nö hakihten yīö, ngaich pōihangen tī tö töchōich;  
16Hòn öt chamô-òkānuvö, hēk mahachōichngörevö tarik, tö sā Īsô, mi-
inyihngö ngam mine-enyre, nö ṙāi töng töh nya-aṅkūö.  
17Pò hī akahalōn, hē ò nö la-unôich, nö hòṅ amīnu tö ngam inkôlò, ngaich 
sōtuṙen anga-aṅ, pòn öt kôtökūö tö chūök invöötö ellōn, pòrô anga-aṅ nö 
kalēḵĕlōn nö chöhö e nö holtö makmat.  
18Pò yīö öt yihtöre im rôngö tö lanūölken, töhūkūö tö tameūyö, im tösah, 
sinngūlö, tökalēḵ kuföt inrē.  
19I ṙô öp fanöö nup ṙën ṙô inrē; ök ahang cha ṙën ṙô samôtö ngam ṙô nö hēk 
nö kakka nö in cha:  
20Pò cha nö öt kô-ò alaha tö ngam tö halēntu, Yĕn hĕng nòng öp töṙeūla 
samuhtöre nö im rôngö, kulehe kui ngaich anga-aṅ;  
21Yöng ṙôkö pinhe-eṅ ngam mineūkö, tinkaknyô Môsös nö ngö, Pahe-ekūö 
takô chin, kichëyöre inrē:  
22Yihtöre pöri yī-ö im Rôngö Sīyôn im elpanam ngam tö-aṅ Tēv inrē, ngam 
Yerūsalem el halīöngö, in yip töt kanṙeūken ma-ahānga inrē,  
23Im manūlö ane inrē māṅ ngam lanòh, yip tö kūichi nö el halīöngö, im Tēv 
ngam kamhòkken taṙòkhöre, i yip ma-alaha yip tarik tövītu nö teungten, 
24In Yēsū inrē ngam ma-ahôitöre nö im tufömngöre kinlēḵngô, im tö 
kichënyö inrē mahām, töngö-al huneū-euṙô tö Āpĕl.  
25Meūkö e yin, ui sōḵen ngam tö takaka ṙô. Pò cha, yē cha nö kôḵòngvah, hē 
cha nö sōḵ tö ò, ngam mahatūitö elnang cha nö ing panam, kôḵòngvah min 
ayī-ö öi möthë, öi mahavööngö kūöre tö Ò ngam mahatūinyôre nö ṙā-ang 
elhalīöngö:  
26Ngam tökayīna ṙô min töng panam: ngaich pöri Anga-aṅ töngamuh nö 
kilēḵngôre nö ngö, Hĕngtöre heuh tī chin kiyin, öt höng ngih panam, tön 
ngam halīöngö inrē.  

27Ngaich ngih ṙô, Hĕngtöre heuh, tö ṙôtö kinëḵngö nup tö kiyīnö, nö sā u nö 
tö vītu, hòṅ u nöng ngöh nup töt kīyinka.  
28Lökten, sā hī ngaich teūngen tö ngam pūlngö töt kanyinken, ta-a töi ha-
öiny, hòṅ hī kētö ngam la-en ṙanāmölōn ngam Tēv holtö ṙanāmölōn, pinhe-
eṅkūö inrē;  
29Tön tameūyö an ngam Tēv nö töṙāpngökūö.  

Heprāi 13 

Töṙamölōn Tī Töm Tēv 

1Hökngen ngam hanāngenlōn tö holre nö iṙuhen.  
2Hameuktö hanāngen re i aṅ tahëng, un vaichngö; tön ngatī yik misī rēvre 
mahaṙūötken ma-ahānga nöng ötakahngenre.  
3Köpölōn tö yip töhakövö, sā tö halöki hol cha: cha-a yip tötlēkaṙen, sā mī-im 
alaha cha inrē tölōnre.  
4Hökngen ngam pinīhö, i taṙòkhöre, nö hanāngen, un hachōichi ngam 
chamam; pò vē chamô-òkānö, ma-asĕhha inrē min nö kahòkkaṙen töm Tēv. 
5Ui aṅhaṅv-in tö hanāngen tö rupīö, ngāichö ṙôngònglōn tö nup in yīö 
inlānen: pòn ngö ṙô Anga-aṅ, Öthōḵ Chin löhlö tö meh ötrēhĕn Chin min 
löktu ṙāngen meh.  
6Lökten hī holtö nyanatlö öi ngö ṙô, Ngam Mā Tēv an hamòlṙen chu; öt pa-
ekūö chin min, töp tī öp tarik min tö chu.  
7Köpölōn tö cha yip mahayöngö yīö, yip tö ṙôtö ṙô ngam Tēv nö in yīö; 
ngëichngö ngam Tēv nö in yīö; ngëichngö ngam löklö nômö cha, asīnkö ngam 
ṙinātö ellōn cha.  
8Hĕngren An Yēsū Kristū tök vahë, tötaheui inrē, hôṅ, örheūheu inrē. 
9Uh yin hëmngö tökūö nup töṙōlkangen inköphöti: tön tölöök an yē ngam 
ellōn nö haköpi tö ngam inlōnti: röön lökten i nya-aṅkūö, ngam töt kanôluṙô 
tī tö cha yip lamök in e.  

10Hēngö aṅin in tö tahāklö, öp chūök cha nö öthuveū-en nö nyā, yip 
mameukṙen ngam inrūkui.  
11Pò minë alaha minë töṙeūla, minë tö kēḵhötvö mahām nö el ngam töhet 
chūök töp mākūö kūönṙô nö tökētu kūö tökööl, nö föngö nö lā-uk ngam 
elyöngö.  
12Lökten Yēsū inrē, pòn hòṅ ahetlö yip tarik Anga-aṅ nö lökten i mahāmre, 
kihngen nö lā-uk ök inkūp.  
13Ta-a lökten, töi chuh in Ò lā-uk ngam elyöngö, keun ngam sinrōngkūö Ò.  
14Tön rö-ö in ihih elpanāmu tö tököp, chöh öp el panam pöri ayī-ö öp yamih 
min. 
15Lökten in Ò in ta-a, kētö öp tökētu nöinyö im Tēv örheūheu, ngam ṙòng në 
minuh, në mahalööknyôre tö ngam mine-eny Ò.  
16La-evṙen pöri tö tölöök, meukṙen inrē, un vaichngö: pò në töngatī tökētu nö 
ṙanāmölōn ngam Tēv.  
17Hang chöngö yip mahayöngö yīö, hökngö lōn cha: tön aṅtö minë nômö yīö 
yip, nö sā yip mahameuktö kinṙötöre min; hòṅ cha nö la-evṙen nö holtö 
ṙanāmölōnre, tö holtö inlöinyöre: tön öt tö kanôluṙô an sin nö in yīö.  
18Ve-elkui ih: tön mikah tuṙen in töre öi lööken elkuilōn, öi hòṅ chiplö i 
taṙòkhöre.  
19Kalēḵĕṙô Chin hōten yīö ngatī, hòṅ chu ka-eūyen hö-ö havantu in yīö.  

Manā-angrit Ṙô Vinë-ekūötēv 

20Ngam Tēv lanāmö an töngamuh, ngam mahavanlö ngam yöng tökiröng 
Yōm pököre nö ṙā-ang i yip tökapah, nö holtö mahām ngam tö-örheūheu 
kinlēḵngô, ngam Mā hī Yēsū.  
21Vīten yīö teungten i tökeuheūttöre tölöök, öi la-evṙen tö lōn Ò, vahī-ivṙen 
nö in hī töp ṙanāmölōn nö i kūö Ò, lökten Yēsū Kristū: kanôlò Ò yēḵ 
örheūheu. Āmen.  

Manā-aṅ Ṙô 

22Ve-ekūö yīö pöri chu-ö, kahōlö, kēḵ ngam ṙô inlēnö yin: tön ṙōl milôhò tī 
chin kūichtö ṙô in yīö.  
23Akahalōn yin tö ngam hol hī Timòtī, nö ngaich nö ṙānyuvö; holten ò chin 
min chöhken yīö, yē ò nö ngaich nö yih. 
24Salāmö cha nö ṙòkhöre yip yöngṙen yīö, ṙòkhöre inrē yip töhet, Salāmö yin 
tö cha vē aṅ Italī.  
25Inlōnti yēḵ in yīö ṙòkhöre Āmen.  

Yāköp 

Yāköp 1 

1Salām yip tö nët sīön miyöngö, yip tö parāti an Yāköp, kūönkūö ngam Tēv, 
ngam Mā Yēsū Kristū inrē.  

Ṙinātö Ellōn Tö Ngam Mikah 

2Kahōlö; ṙanāmölōn an yĕh, tö lōn yīö, yē yīö fukngö i nup töṙōlkangen 
kanihngen:  
3Akahtöheichlōn tö ngam kinlaha ngam mikah yīö nö tītö manöiyö.  
4Ngaich hökngen ngam manöiyö nö hateungngö ngam la-enre, hòṅ yīö öi 
teungten, öt hanātuṙen i tökeuheūttöre.  
5Yĕn hĕng tak in yīö tö īnuvö töp töhāṅten mikah, hökngen ò yĕh nö ve-ekūö 
ngam Tēv, ngam tötṙāyutī nö kē-ĕkūö taṙòkhöre, ngam tötmumṙē-ĕng inrē; 
ngaich kē-ĕvkūö min anga-aṅ tö e.  
6Hökngen ò pöri yēḵ nö havë-a, nö hayönglenre, un katöngalōn; pò ngòh 
tökatöngalōn nö sā mahūṅvö mai, töfööṙi tö kuföt, nöng halöinyka.  
7Uh an yēḵ anga-aṅ tarik nö teūngen, tö lōnre, tö aṅ im Mā Tēv.  
8Ngòh tarik tönëtö ellōn, höng öt köp, nö el talöököre.  

Yanāichö Tö Nup Kanòlò 

9Hökngen ngòh yāich nö ṙāmölōn töre nö hapōilöngö;  
10Ngatī ngòh tökôlò inrē im inyāichngöre; pò ngòh tökôlò min tarik nö sā 
chanuhu në ṙòng chōn.  
11Pò ngam tavūöi nö meutlö nö holtö töṙāich kuföt, ngaich nyīkngö tī tö minë 
chōn; ngaich sukngöre minë ṙòng, ngaich chuhngöre ngam lanöökö u. Ngatī 
min inrē ngòh tökôlò tarik nö chuhngöre i nup talöökö ò.  

Kinlāha Tö Ngam Inyikhanga 

12Tökôlò ön ngòh tarik, ngòh töthanlöinyken tö kanihngen; pò ò min nö 
teūngen tö ngam sapīöv ngam nômö, yē ò min nö mihôiṅ, ngam ṙô ngam Mā 
nö kilēḵngôre nö in cha yip töhāngenlōn tö Ò.  

13Un tarīku tö ngö ṙô, yē ò nö kalaha, Kalaha chin tö aṅ im Tēv: tön rö-ö An 
ngam Tēv nö kô nö kalaha tö tötlöök, rö-ö an Anga-aṅ nö kalah tarik:  
14Kalaha pöri ngòh tarik, yĕn tūöki anga-aṅ töp lōnre, ngaich hachōḵoyö.  
15Ngaich ngam tötlöök nö kumtö tökööl, yē e nö lēnngötī nö ellōn: ngaich 
ngam tökööl nö kumtö kinpaha, yē e nö ngaich nö tömngö.  
16Kahōlö, un hachīlö.  
17Ṙòkhöre nup tölöök inlōnti, nup töteung inlōnti inrē, nö aṅ lātulöng, ṙamā-
ang im Yöng në töhathukūö; ngam tökô nö öt haṙīköre, ötrēhĕn nö nyatngö.  
18Pò e nö lōn Ò, nö kētö nômö hī, i ngam ṙô kanô-en, hòṅ hī ayī-ö, sā 
ranehlòng vahī-il Ò.  

Hināngö Tö Ngam Kinëḵtöre 

19Haköp ngih yin, kahōlö; hökngen taṙòkhöre tarik nö ka-eūyö elnang; 
ṙēmöṙô nö ṙô-òv; ṙēmö lanīnö:  
20Pò ngam lanīnö ngòh tarik nö öt ṙūönyö ngam lanöökö ngam Tēv.  
21Lökten ṙāngö nup taṙòkhöre töchōich, ane inrē nup chööḵṙen ötlanöökö, 
hayāichngöre kēḵ ngam ṙô ngam töteūichtu nö ellōn yīö, ngam tökò nö 
hayööken nômö yīö.  
22Kamëkö kaha ngam ṙô yin yēḵ; un höng hamang, öi hachīlöre.  
23Yĕn hĕng tak ngòh töng hamang ngam ṙô, nö öt kamëkö kaha; sā ap tarik 
an anga-aṅ, tummëlkūöre nö i mat tinmël.  
24Pòn meukkūöre anga-aṅ, feus kiröönngöre ngaich, ngaich ilööṙen nö 
vaichngö tö inlahare nö tarik. 
25Anga-aṅ pöri ngòh ngamëchkö ngam tö teung chöngö, ngam chöngö 
ṙinānyö, ngaich iṙūöhen nö ngatī; rö-ö nöng hamang, nö tövaichngö; kamëkö 
kaha pöri, nö töla-evṙen; anga-aṅ min tarik töhakôlöngṙô nö i nup la-enre.  
26Yē ngòh tarik, nö im Tēv inlahen tölōnre, ngaich öt haköp ngam litākre, 
hachīl ellōnre pöri, töt kô-en an angū-ö falngen nö im Tēv.  

27Ngih ön töhet falngen im Tēv, öt töchōich inrē, ngih chinöhkö kūönyōich, 
tafīösi inrē, i nup kanihngen cha; haköpngöre inrē un pitōtuvö tö aṅ ing 
panam.  

Yāköp 2 

Ṙô I Alāha Ngam Kumnyah Elmat 

1Kahōlö, un ṙapka ngam rinātö ellōn i ngam Mā hī Yēsū Kristū, ngam Mā 
kanôlò, nö holtö intöllen tarik.  
2Yĕn hĕng tak öp tarik kumhēthötre nö el chūök yīö vë-ekūötēv, tö kinlōngu 
tö humlum, vāyö hinlāṙö inrē ngaich hĕng tak öp yāich tarik kumhëthötre, 
töng yô-òv hilā;  
3Ngaich yī-ö chumkūöṙen tö ò ngam tö vāyö hinlāṙö; ngaich ngö ṙô, Ihih man 
ūichngöre, im tölöök chūökö, ngaich ngö ṙô yī-ö tö ngam yāich tarik, Umū-aṅ 
me-eṅ sökhaka, hēk ūichngöre elkatòh ngam ranöönö röön chu;  
4Röh öyih harēvhanga ellōnre, ngaich vītöre ma-akah öi holtö nup tötlöök 
lōn?  
5Kahōlö, hangihtöre yin; Röh Ang ngam Tēv nö katöllen cha, yip yāich nö ing 
panam, nö tökôlò nö im ṙinātö ellōn, tö amīnu inrē tö ngam pūlngö ngam tö 
ngaich nö kilēḵĕyö nö in cha. Yip töhāngenlōn tö Ò?  
6Ngaich pöri yī-ö miṙēngö ngam yāich tarik. Röh yip tökôlò ṙung nö miyëḵ tö 
yīö, ngaich cha-a inrē nö tūökten yīö i kūö chūök kinṙôka?  
7Röh yip nö ötlēkôre tö ngam tö eū-eu mine-eny, ngam invëkö yīö?  
8Yē yīö pöri hateungngö ngam mā chöngö, sā ṙô ngam töhet līpöre, 
Hāngenlōn man tö holre sāre töre, huveū-en yī-ö:  
9Yē yīö pöri atöltuṙen tö tarik, köölö fālen yī-ö, kôti ngaich tö tī ngam chöngö 
öi tököölö fālen. 
10Ngòh tökeuheūt nö haköp ngam chöngö, ngaich hĕng kang chūök nö kavē-
ĕre, tö fāluṙen anga-aṅ in u nö ṙòkhöre.  

11Pò Ò ngam tö ngö ṙô, Un asĕha, ngö ṙô inrē, Un fël tarik.” Yē meh öt asĕha, 
fël tarik pöri, tö fāluṙen me-eṅ ngaich im chöngö.  
12Ngatī ṙô yī-ö, ngaich ngati tī, sā öp tarik tö kahòkkaṙen tö ngam chöngö töt 
inkövö.  
13Pò ngam kinṙôka nö öt miṙē-ĕvlōn nö in ò ngam töt mahameuktö miṙēlōn: 
eū-eure an ngam miṙēlōn nö lā-al ngam kinṙôka.  

Ṙinātö Ellōn Ngaich Nup La-en Tö Kēḵkaṙen 

14Kahōlö, asuh ap kanôlò, e, yē ngòh tarik nö aṅhaṅv-in tö ṙinātö ellōnre, öt 
aṅhaṅv-in pöri tö nup la-en? Kô öng ngam ṙinātö ellōn nö hayööken ò? 
15Yĕn hĕng tak öp mak alaha meh kikōnyö, hēk kanānö meh öre nö chumlal, 
hāṅten inrē tö tötheūheu nya-aṅkūö,  
16Ngaich hĕng tak tö yīö tö ngö ṙô tö cha, Kuṙòh ngaich yin, im kumchikṙen, 
ṙāich yin yēḵ ngaich, tööḵngen yēḵ inrē, ngaich rö-ö yī-ö kē-ĕkūö cha tö nup 
lōn ngam alaha; asuh ap kanôlò tī e?  
17Ngatī ngam ṙinātö ellōn, nö kapah nöng kahngenre, yē e nö öt aṅhaṅv-in tö 
nup la-en.  
18Hôṅ, yĕn hĕng tak öp tarik tö ngö ṙô, Aṅhaṅv-in man me-eṅ tö ṙinātö ellōn, 
aṅhaṅv-in chu-ö inrē tö nup la-en; hameuktö ngam ṙinātö ellōnre man in chu 
nö köhngen tö nup la-en meh, ngatī chu-ö inrē i nup la-enre hameuktö ngam 
ṙinātö ellōnre in meh.  
19Ṙātö ellōnre man yih tö ngam Tēv nöng hĕng; huveūen me-eṅ: ṙātö ellōnre 
inrē vē sī-ö nö kichëiyöre. 
20Akahalōn öm min, Ō me-eṅ tarik mahanyatkö ellōn, tö ngam ṙinātö ellōn, 
yĕn köhngen tö nup la-en, nö öt ṙôngu?  
21Röh ök muvöhngö hī Aprahām, nö kūö nuk la-en nö halööklöngö, i ò nö 
kētö ök kūönre Īsak nö el ök tahāklö?  
22Meuk man yĕh tö ngam ṙinātö ellōn nö holṙenre tö nuk la-en ò, lökten i nup 
la-en inrē ök ṙinātö ellōn nö vītu nö teungten;  

23Hateūngi ṙô ngaich ngam töhet līpöre, tö ngö ṙô, Ngaich ṙātö ellōnre 
Aprahām nö im Tēv, ngaich kaheuktu angū-ö nö in ò nö lanöökö; ngaich 
kaheūkö anga-aṅ nö hol ngam Tēv.  
24Meuk yin, tön lökten i nup la-en ngòh tarik nö halööklöngö, öt höng lökten 
i ṙinātö ellōnre.  
25Ngatī inlahen inrē misī Rāhap, ök mi-inyihköre kikānö, halööklöngö lökten 
i nup la-en, i ò nö kēḵ yik ma-ahānga, ngaich tīnngen cha nö talöökö tö 
tahëng.  
26Pòn sā ngam alaha nö kapah yĕn köhngen tö ngam ma-alaha, ngatī ngam 
ṙinātö ellōn nö kapah yĕn köhngen tö nup la-en.  

Yāköp 3 

Ngam Litāk 

1Yī-ö hol chu, un ṙōl tak mahaköphöti, akah töhëichlōn tö hī min kiröngen 
taneūngen tö kinṙôka.  
2Pò hī ṙòkhöre kavē-ĕre i tökeuheūttöre. Yĕn töt kavē-ĕrevö tarik nö im ṙô, 
anga-aṅ an töteung nö tarik, kô inrē nö hachōkūö ngam alaha.  
3Yē hī ṙung hakāllö elvāng në kōra, pòn hōtu anū-ö nö hang chöngö hī, 
ngaich ayī-ö chuvē kūö u inrē.  
4Yĕh ngëichkö në chōng inrē, pòrô anū-ö nö kiröng, ngaich aheūyiyö tö 
tökalēḵ kuföt, ngaich chuvēkakūö töp kun kanëḵritlö, ip töng kū-ö lōn ngam 
mi-iritlö.  
5Ngatī ngam litāk nö tökūönö, nö tūmö alaha, ngaich kiröngö aheūka. Yĕh 
ngëicha, iṙôkhangen ön në ngòh tö ṙāpngö tö kūö öp kun tameūyö! 
6Tameūyö an ngam litāk: ngam litāk an chūök öt lanöökö i në tūmö alaha hī, 
nö tökeuheūtngöre tī nö hachōich ngih alaha, ngaich tōttökūö tameūyö ngam 
chūök tökapah.  
7Pòn keuheūttöre mihëṅṙö në töṙeūla, chehechōn inrē, nö pumlāmö, nup 
lamāna, aṅ el mai inrē, nö ngaich ṙung nö pumlāmö tö tarik:  

8Ötkô pöri tarik nö pumlam ngam litāk, tötṙēmta an nö tötlöök, tööḵlö an tö 
kinpahangvah.  
9Löknyö in e ṙô ayī-ö eū ngam Mā, Yöng inrē; löknyö in e ṙô öi ötlēkôre tö 
tarik ngam tövilöngö nö insā ngam Tēv: 
10Höng hĕng ngam elvāng nö löknyö ineū-eu, öt linëkô inrē, Yī-ö hol chu, rö-
ö nun anū-ö nö kô nö ngatī.  
11Löklö ël öp tö hĕng mak ön ṙung nö hëmlö, nö hĕnghöre tö kuchik, tö-angū-
uvö inrē mak?  
12Yī-ö hol chu, kô ön në anychīr chōn, nö ṙòngtö ṙòng òliv, hēk vāin nö 
ṙòngtö ṙòng anychīr? Ötrēhĕn nö kô ngih mai nö hĕnghöre kuchik.  

Löktö Lā Tulöng An Ngam Mikah 

13Achīö öp in yīö tö-akaha, tö akaha ellōn inrē? Hökngen ò yēḵ nö hameuktö 
lanöökö inlahenre nö i vahīṙenre, holtö inyāichngö, öp aṅ im mikah.  
14Yē yīö pöri aṅhaṅv ellōn tö töchōich kumnyahṙen, linā-al inrē, ui eū-eure, 
ui minyôinyaṅ inrē im kanô-en,  
15Rö-ö an angū-ö mikah nö ṙameū-eung lātulöng, aṅ ing panam pöri, aṅ i 
töṙeūla, aṅ i sī-ö.  
16I chūök ngam kumnyahṙen, linā-al inrē, in e ap kintöngen, tömūmu la-en 
inrē. 
17Ngam mikah pöri ṙamā-ang lātulöng nö hanëtö raneh, lanāmen, hēk 
ṙanēmen, tövanë-enkūö, tööḵlö tö miṙēlōn, tölöök la-en inrē, öt īnu tö 
intölten, innyatkö elmat inrē.  
18Ngaich ngam kulöl lanöökö nö teūichtu nö im lanāmö tö cha yip vamī 
lanāmö.  

Yāköp 4 

Hanôltöre Ing Panam 

1Ṙeū-eungyih ön në kinyūngö, ṙeū-eungyih inrē në kinlöönö, nö in yīö? Röh 
ön nö lökten i ngih ihih, ngam kunchikngenre tö yīö, ngam kumyung nö i 
minë tūmö alaha yīö?  
2Yik yin yih, ngaich rö-ö öi aṅhaṅv-in: fëlhanga yin, yikhang yin, ngaich rö-ö 
kô teūngen: kilöön yin kiyung inrē; öt aṅhaṅv-in yin, pò yīö öt havë-a.  
3Havë-a yin, ngaich rö-ö teūngen pò yīö vāchô havë-a, pò yīö höng hòṅ 
mëichhanga i nup kunchikngen tö yīö.  
4Yī-ö ma-asĕhha, öt akahalōn öyih; tö ngam innôlö aṅ ing panam nö lā-al kūö 
ngam Tēv? Lökten ngòh töng mahanôl ngih panam vi-ire anga-aṅ nö lā-alkūö 
ngam Tēv.  
5Chök alahaṙô öng ngam Töhet Līpöre tö lōn yīö? Röh öp ma-alaha in hī, ap 
vahī-il Ò nöng lōntö kumnyahṙen?  
6Pōyen tī pöri Anga-aṅ tö inlōnti. Lökten ngam töhet līpöre nö ngö ṙô, 
Harāinyngö tömikeū an ngam Tēv, kētö inlōnti pöri nö i yāich.  
7Lökten tumṙeūtöre tö ngam Tēv; harāinyngö ngam sī-ö pöri, ngaich falngöre 
min anga-aṅ tö yīö.  
8Ṙūötöre im Tēv, ngaich ṙūötöre min anga-aṅ nö in yīö. Söichlö eltīre yin, yī-
ö tököölö fālen, yī-ö tö ka-ānga ellōn. 
9Hakihtenre yēḵ, haṙivlōn inrē peuny inrē: hökngen ngam nīölö yīö nö 
havāngtu nö im miṙivlōn, ngam ṙanāmölōn yīö inrē nö im lumngan 
10Hayāichngöre yin ikūö ngam Mā, ngaich hapōilen yīö min Anga-aṅ.  

Ṙô I Alāha Ngam Kinṙòkken Kristīön 

11Kahōlö, ui chōchöṙô tö höö. Ngòh töchōchô tö holre, hēk akah holre, 
chōchöṙô tö ngam chöngö, ngaich ma-akah ngam chöngö: yē meh pöri akah 
ngam chöngö, öt lamök im chöngö me-eṅ, ma-akah pöri.  
12Höng hĕng tak an ngam kamëtö chöngö, ma-akah inrē, höng anga-aṅ An tö 
kô nö hayööken, fëlhanga inrē; chīö öm pöri me-eṅ ma-akah holre?  

Ṙô I Alāha Ngam Ineū-euṅ Re 

13Kuṙòh töngamuh, yī-ö tö ngö ṙô, Chuh i ngih in elpanam tötaheui, huṙöich, 
keuheūtngö tö hĕng samyeūheu in e, inyih inrē ngaich kēḵ taneūngenre:  
14Ngaich rö-ö yī-ö akahalōn töp min ip huṙöich. Asuh öng ngam nômö yīö? 
Tö yīö höng hanusngö, töng rahëichtaṙen meūkö, chaṙēviyö ngaich.  
15Tön ngö ṙô yin öre, Aṅ in min, yē lōn ngam Mā, ngaich vīken ngih, hēk ngī-
aṅ.  
16Ngaich pöri yī-ö eū-eure i nyanatlöre: ṙòkhöre nup töngatī ineū-euṅ nö 
tötlöök.  
17Ngòh tö-akahalōn tö tölöök vahīṙenre, ngaich rö-ö nö vīken e, in ò an angū-
ö tökööl.  

Yāköp 5 

Ṙô I Alāha Ngòh Tökòlò 

1Kuṙòh töngamuh, yī-ö tökôlò, peuny yin, ayôken minë ötkanôlòre yin, minë 
tö teungtöre nö i kui yīö.  
2Chahū-uyö nun minë kanôlò yīö, kāti nun minë hilā yīö tö kamlökö.  
3Yëichngö nun minë humlum yīö, minë rupīö yīö inrē; ngaich nup yëich u 
min nö minkahngö fālen yīö, ngaich kāngö minë alaha yīö nö sā kūö 
tameūyö. Hamūllö nup kanôlòre yin ngaich söl i manā-aṅ sakāmö.  
4Yĕh meuk nup ṙô yip mahamūl nö el panô-òṅ yīö nö hūkö raneuhösre tö nup 
tö hachīliṙen tö yīö: ngaich öp ṙô yip mahamūl nö hū-a nö meūt höt nö 
elnang ngam Mā Tēv yip tö maṙôngö.  
5Iyöng i tanë-eṅ yin ing panam, kumchikngenre inrē; ha-òknyö ellōnre yin nö 
höng öp hē linòkhanga.  
6Asaichhanga yin ngaich, ngaich tī yin fëlngö ngam tölöök; öt laklöre anga-aṅ 
tö yīö.  

Manöiyö Tö Ngam Vinë-ekuötēv 

7Kahōlö, hamöitöre yin tölngö ip yanihih ngam Mā. Yĕh meuk ngam töpanô-
òṅvö nö hökkö tölöök ṙòng aṅ ngih panam, pò Ò nö möi nö in e, hanöng saha 
öp manā-aṅ kumṙah.  
8Hamöitöre yin yī-ö inrē; haköptö ellōnre: tön röhta yanihih an ngam Mā.  
9Kahōlö, un uyëku in höö, hòṅ yīö min öt kahòkkaṙen: yĕh meuk ngam 
kamhôṅka, nö sökhaka nö i kūö minë inkūp.  
10Kahōlö, kēḵ yik pròfĕt yin, yik töṙô-òv nö i mine-eny ngam Mā, nö insā 
kanihngen manöiyö inrē. 
11Yĕh meuk, tökôlò yin vē kameun, tö ṙô hī: ngaich yin hang manöinyö Yōp, 
ngaich meuk manā-aṅ tī ngam Mā, tö ngam Mā nö tötööḵlö tö miṙēlōn, 
tööḵlö inrē tö neūkölōn.  
12Kahōlö, möthë tö taṙòkhöre, un chūökkūṙô, un rēhĕn nö im halīöngö, un 
rēhĕn nö im panam, un rēhĕn nö i töng chūökṙô: hökngen ap tö hôṅ pöri in 
yīö nöng tö hôṅ, öp tö hö-ö inrē in yīö nöng tö hö-ö; hòṅ yīö öt fuk elkatòh 
ngam kinṙôka.  
13Tökihngenvö hòng in yīö? Hökngen ò nö vë-ekūötēv. Töṙāmūlōnvö hòng in 
yīö, hökngen ò nö ha-öiny.  
14Tövahav hòng in yīö? Hökngen ò nö havëkö yip mahaköhöti aṅ ngam Māṅ; 
hökngen cha nö ve-elkui ò, hacham alaha ò tö tavī-i nö i mine-eny ngam Mā:  
15Ngaich ngam vine-eṅkūötēv aṅ im ṙinātö ellōn min nö yöölentī tö ò ngam 
tövahavö, ngaich hachohlen ò min ngam Mā: aṙēlöngö min anga-aṅ tö nup 
tököölre, yē ò nö kēken tökööl. 
16Lökten yin ve-eny tököölre in höö, kö ve-elkui höö inrē, hòṅ yīö min 
lööken. Pōyen taneūngen an ngam vine-elkui ṙô ngòh tölöök tarik.  
17Tö sā hī ök misī Ĕlaicha nö tarik, ngaich kalē-ĕṙô nö vë-ekūötēv, nö sōḵngen 
e nö kumṙah; ngaich chumngëṅtö angū-ö nö öt kumṙah nö ing panam.  
18Hēk anga-aṅ nö vë-ekūötēv; ngaich kumṙah ngam halīöngö, ngaich ṙôngu 
aṅkūö ngam panam.  

19Hol chu, yĕn hĕng tak tölō-ongkūö aṅ in yīö, nö ṙā-ang im kanô-en, ngaich 
hĕng tak öp mahavanten ò:  
20Hökngen ò yēḵ nö akahalōn; tö ò ngam mahavanten ò nö ngam tökööl 
fālen, nö ṙā-ang im tövaich talöökö ò, nö yöölentī tö töhĕng tak nö ṙā-ang im 
kinpaha, ngaich pōyen hanyatngö tö tökööl.  

1 Pītör 

1 Pītör 1 

1Pītör, tanīnöṙô Yēsū Kristū, löö i yip töparāti mi-iyöng Pòntös, Kalatī, 
Kapatosiā, Āsi; Pitāniā inrē,  
2Sā ngam mu-urĕh inkaha aṅ im Tēv ngam Yöng, i inhethölö tö ngam Töhet 
Fanöinylö, nö im ötminôṙô ngam kinchenytö mahām Yēsū Kristū inrē: inlōnti 
yēḵ in yīö, lanāmö inrē nö ṙūöhlöre ṙôken.  

Ngam Tö Aṅ Mineūka 

3Tökôlò an yēḵ ngam Tēv, ane inrē Yöng, ngam Mā hī Yēsū Kristū ngam tö sā 
ṙôkö öp neūkölōnre nö kayôḵnyen hī im tö aṅ mineūka, lökten i invanlö Yēsū 
Kristū nö ṙā-ang i tökapah,  
4Nö im amin töt chahū-uyö, töt hamūmiyö inrē, töt chōichngöre inrē, 
hinöngken yīö el halīöngö.  
5Ngam lökten i minhôiṅyö ngam Tēv lökten im ṙinātö ellōn im inyööken 
tölēn, nö hameuktu min ip manā-aṅ ṙētak.  
6Ngam chūök yīö pōyen ṙanāmölōn, pòrô öi töngamuh rahëichhangkūö, yĕi 
hōtuvö, öi miṙīvilōn i tö ṙōlkangen kinlaha,  
7Hòṅ ngam inmeuktö ngam ṙinātö ellōn yīö nö mötlö lanöökö tö humlum nup 
tö ṙöichngö, pòrô nö kalaha tö tameūyö, nö kôti min nö ineū-euṅ, nöinyö; 
kanôlò inrē, ip inmeuktö Yēsū Kristū:  
8Ngam hanāngenlōn yīö, öi höng öt meūkan, ngam chūök yīö pōyen 
ṙanāmölōn tö ngam töt vanënyen tötööḵlö kanôlò, pòrô yī-ö töngamuh öt 
meūkan, sön höng ṙātö ellōnre:  
9Teūngen ngaich tö tölngö ngam ṙinātö ellōn yīö, ngam inyööken nômö yīö.  
10Ngam inyööken tö chöhö tö yik pròfĕt nö haṙēmngenre, yik mu-urĕhnyô tö 
ngam inlōnti yamih nö in yīö:  

11Chöh ṙētak, hēḵ inlahen öp ṙētak ngam Töhet Fanöinylö Kristū nö in u nö 
asōkhöti, hē e nö urĕh nö hameuktö kanihngen Kristū, nup tamömrit e inrē 
kanôlò.  
12In cha nö hameuktu angū-ö, öt höng meukṙen cha-a tö u, tön meukṙen yīö, 
tö u nup tövënyu töngamuh nö in yīö, nö löktö i ṙô yip ma-ahangkö ngam 
tölöök inhānga nö in yīö, lökten im Töhet Fanöinylö tö tīntu nö ṙā-ang el 
halīöngö: nup lōn yip ma-ahānga nö hòṅ meuk.  

Invëkö Im Lanöökö 

13Lökten yin nyëklö ṙat nup ellōnre, ui saṙākiṙen ṙātö ngam maheūṅkkö yīö 
nö teung nö im inlōnti, ngam tökētu min nö in yīö, hē öp inmeuktö Yēsū 
Kristū:  
14Sā nyīö tötminôṙô, öt haṙongtöre öi sā nuk raneh tötlöök lōn, hē öt mikah 
yīö misī:  
15Sā Ò pöri Anga-aṅ ngam mahavëten yīö nö töhet, ngatī yin yēḵ yī-ö het inrē 
i nup taṙòkhöre inlaha yīö,  
16Sā kinūichngö e nö ngö, Töhet yin min yi-ö; pô Chu Chu-ö Töhet.  
17Ngaich yē yīö sā ṙôre tö yöng havëken Ò, ngam kamhòkken tarik nö öt 
atölluṙen, nö kö asā inlahen la-en tarik, keuheūtngö ngam ṙētakre öi iyöng i 
pinhe-eṅkūö:  
18Akah töheichlōn tö yīö öi töhavaha, öt ṙāitö töchahū-uyö rupīö hēk 
humlum, öi ṙā-ang i nuk chanök alaha inlahen yīö tökētu nö ṙeū-eungrit yik 
muvöhngö yīö:  
19Ṙāitö mahām pöri töpōi ṙāi tö sā öp pököre öre töt chanôchu töt mirūnuvö 
inrē, ngam mahām Kristū.  
20Ngam tö ha-ëhelen inkaha misī nö kô, urēhĕkūö ranehlö ngih panam, 
ngaich pöri nö hameuktu i manāngen nuk ṙētak tö pòkūö yīö,  
21Yī-ö lamökten in Ò ṙātö ellōnre im Tēv, ngam mahachohlen Ò nö ṙā-ang i 
tökapah, ngaich kētö kanôlò Ò; hòṅ ngam ṙinātö ellōn yīö tö ngam mineūka 
inrē, nö im Ṭev.  

22Yĕh meuk tö yīö ngaich ahetlö yip ma-alahare im öt inhôngen ngam kanô-
en i ngam töt höng tötöl hanāngen yīö tö holre, hāngenlōn tö höö löklö 
ellōnre nö kalēḵ:  
23Pò yīö hēk ngaich fötnyu, öt aṅ im töchahū-uyö kulöl, aṅ im töt chahū-uyö 
pöri lökten im ṙô ngam Tēv, ngam tö aṅ, tö köp inrē.  
24Pòn, Ṙòkhöre në alaha nöng kiyôp, Ṙòkhöre nup vanā- yö u nöng sā 
panöpnyòng kiyôp. Nyangngö ngam ki- yôp, sukngöre ngaich ngam 
panöpnyòng e:  
25Köp pöri ngam ṙô ngam Mā nöng örheūheu. Angū-ö ön ngih ṙô tölöök 
inhānga, ngam tö ahangtu nö in yīö nö ngaich.  

1 Pītör 2 

Ngam Tö Aṅ Ihong Tö Ngam Töhet Panam 

1Lökten ṙāngö nup taṙòkhöre öt lanöökö, nup taṙòkhöre inchīlö, nup 
taṙòkhöre innyatkö elmat, nup kumnyah elmat, ṙòkhöre inrē nup tötlöök ṙô, 
2Sā tufömnyöre fötö tëṅnö nyīö, ngam töt īnu tö inchīlö, hòṅ yīö löklen in e 
sīöplö im inyööken;  
3Yē yīö ngaich kalah kumchik neūkölōn ngam Mā: 
4Yī-ö töyihiv, tö-aṅ ihong, kô-òngrit nö tösōḵov tö tarik, i yip katöllö ngam 
Tēv pöri, nö töpōi ṙāi,  
5Yī-ö inrē, sā tö-aṅ ihong, öi mānlöngö i ngam aṅ i töhet patī, öi töhet, 
mameukṙen, öi kētö aṅ i töhet tökētu, töhōḵov tö ngam Tēv lökten Yēsū 
Kristū.  
6Pò e nö i mat ngam töhet līpöre Yĕh meuk, ṙātö ihong chin yöngkūö 
sinkeukngö i Siyôn, tökatöllöng, töpōi ṙāi; ngòh ṙamātö ellōnre nö in Ò öt 
sumrōngikūö min.  
7In yīö an yī-ö ṙamātö ellōnre, ngam panôi ṙāi: i yip töt ṙamātö ellōnre pöri, 
ngam ihong tösōḵovö, tö yip manānö, anga-aṅ tövītu nö yöngkūö sinkeukngö,  

8Ane inrē, Kinvē-ĕre nö ihong, lökngövah töfukngö inrē nö ihong. Pò cha nö 
kavē-ĕre kūö cha nö ahôngen ngam ṙô, im chūök cha-a inrē nö vītuṙen.  
9Mumātö pöri yi-ö öi tökatöllöngö, mineukṙen aṅ im Mā, töhet tarik, tarik öi 
amin ngam Tēv, pò yīö hōtu hameuktö lanöökö Ò ngam mahavënyen yīö ṙā-
ang el sinngūlö, öi im pinngangkūö hanātö:  
10Yī-ö tö rö-ö sin misī tarik, ngaich pöri öi tarik ngam Tēv töngamuh: töt 
teūngen sin tö inṙē-ĕl, ngaich pöri teūngen töngamuh tö inṙē-ĕl.  

Töhakövö In Ngam Mā Tēv 

11Kahōlö; hōten yīö chin yī-ö kumröönngöre ane inrē töt aṅhih, ṙāngö nup 
lōn alaha, nup kumyung nö lā-al ngam ma-alaha.  
12Hökngen ngam inlahen yīö nö löök nö i yip aṅ elkahôyö, hòṅ cha yip 
tötlööku ṙô tö yīö, nö hatīönken yīö, ngaich haköp i nup tölöök la-en yīö, 
ngaich ha-öiny ngam Tēv im sakāmö chinöhkö.  
13Hang chöngö vahī-il tarik, im Mā Tēv, yē e nö ip rācha nö lamātulöng; 
14Hēk i yip kamhôṅka tötīntu tö Ò, nö öthakôlò yip tötlöökö la-en, ane inrē 
kūö ineū-euṅ cha yip tölöökö la-en.  
15Pòn ngatī ngam lōn ngam Tēv, hòṅ yīö i nup tölöök la-en öi tahngö ngam 
ötmikah yip tötakaha tarik.  
16Sā töṙānyuvö, ngaich öt hakeū ngam ṙinānyö nö innyatngö ötlanöökö; sā tö 
havaha pöri kūön ngam Tēv.  
17Milēḵṙen tö taṙòkhöre tarik. Hāngenlōn tö māṅre. Pahe-e ngam Tēv. 
Milēḵṙen töm rācha.  

Sā Kanihngen Kristū 

18Yī-ö mahalanṙen, tumṙeūtöre yin tö yip yöngṙenre, holtö pinhe-eṅkūö: rö-ö 
nöng i yip tö-akaha töṙēm inrē tön i yip tömilô inrē.  
19Töhōḵovö an angū-ö yĕn kūö kuilōn im Tēv, ngòh tarik nö kihngen, nöng 
ötrēhĕn nö fāluṙen.  

20Asuh ap öre ineū-euṅ e, yē yīö kūö fālenre öi hachökö, ngaich hökngenre 
yī-ö holtö manöiyöre? Yē yīö pöri la-evṙen tö tölöök, ngaich kihngen töpòkūö 
e, hökngenre yī-ö tö e holtö manöiyö, töhōḵovö an angū-ö nö im Tēv.  
21Pòn angū-ö nö invëtö yīö, pò Kristū inrē nö kihngen töpòkūö yīö, ṙā-akūö 
yīö tö inchōten, hòṅ yīö tömköröön Ò.  
22Ngam tötköölö fālen: öt rēhĕn nö löknyuvö elvāng tö minyôinyaṅ.  
23Ngam tö ötlēka elnang, ngaich öt havahlô nö hēk; hē Ò nö kihngen, öt 
pinheṅ-elkūö Anga-aṅ; hökngenre pöri, nö im töhuveū-en Kamhôṅka.  
24Ngam tö aṅhaṅv alaha tö në tökööl hī, nö irōi ngam chōn; hòṅ hī ngaich 
tökapah, ṙā-ang ngam tökööl, aṅ pöri im lanöökö. Lööken yin ngaich, tökūö 
nuk finôhòh Ò.  
25Pò yīö, sā pököre, tö lō-ongkūö: havantöre pöri töngamuh im Yōm, ngam 
mameukkö nômö yīö.  

1 Pītör 3 

Tö Pīhövö Kikānö Tö Mëṅ Pīhö Kikōnyö 

1Ngatī yī-ö inrē töpihövö kikānö, tumṙeūtöre tö më pihöre: hòṅ cha yĕn pòrô 
nö töt aṅ elkatòh ngam ṙô: ngaich cha-a nö kô-òren nö öt lökten im ṙô nö kô-
òngvah tö kūö tölöök inlahen më pihöre kikānö:  
2Ngëichkö hanëtö inlaha nö holre töm pinhe-eṅkūö.  
3Un höng nup me-el kahôiṙen innyöṅtö kinpātö keūyö inrē, innyöṅtöre tö 
humlum, kinfānöre tö töpōi ṙāi hilā; 
4Hökngen e pöri nö tö nyatngö nö tarik nö ellōn, nö töt köinyngö nö hilā, aṅ 
im inyāichngö, töṙēm ellōn inrē, ngam töpōi ṙāi nö i kūö ngam Tēv. 
5Pòn ngatī inlahen misī yik töhet kikānö inrē, yik mameūka nö im Tēv, 
hanyöṅtöre, nö tumṙeūtöre tö yik pihöre:  
6Sā Sëra nö hang chöngö Aprahām, Mā, ngö nö havëken ò: kūön cha yin yī-ö 
yē yīö löökenṙen, ngaich öt pinhëṅtukūö tö nup töng nganāngö.  

7Ngatī yin yī-ö inrē töpihövö kikōnyö, iyöng i më pihöre sā ngam mikah, 
milēḵṙen tö ngam kikānö, sā töt ngëḵen nö chehen, sā nā inrē tö amīnu nyöre 
tö ngam inlōnti aṅ im nômö; hòṅ yīö öt sānngen im vinë-eṅkūötēv.  

Kanihngen Chööḵnyö Tö Lanöökö 

8Hĕngren ellōn yin yēḵ ṙòkhöre, aṙĕ-elōn, hāngenlōn tö māṅre, aheūkölōn 
inrē.  
9Un havahlöng töchōich tö töchōich, hēk ötlinëkô tö ötlinëkô; asaha pöri tö 
tölöök ṙô, tön angū-ö an invëkö yīö, hòṅ yīö amīnu tö inkôlò. 
10Ngòh tö hòṅ hāngenlōn töre nö aṅ, tö hòṅ meuk tölöök sakāmö inrē; 
hökngen ò yēḵ nö haköp litākre i nup tötlöök, nup minuh ò inrē un ṙôtö 
töchōich ṙô.  
11Hökngen ò nö havöötö ukre nö im tötlöök, ngaich la-evṙen tö tölöök; 
hökngen ò nö chöh kumchikṙen, ngaich tömrit e.  
12Pò minë mat ngam Mā Tēv nö i kui yip tölöök; luve-akkūö nup elnang Ò nö 
i nup ṙô cha nö ve-ekūö Ò; havööngökūöre pöri ngam Mā Tēv nö in cha, yip 
töla-evṙen tö tötlöök.  
13Achīö ap min töchökhuṙen tö yīö, yē yīö hāngenlōn takô tö tölöök? 
14Yē yīö pöri kihngen tökūö ngam tölöök, töṙāmölōn yī-ö. Ui pa-ekūö tö cha; 
ui röingölōn rēhĕn,  
15Miyich tö Kristū ellōn yīö, nö Mā. Höngöre sapṙô ngòh tö hòṅ hatön nö in 
yīö töp lökten ngam mineūka in yīö, höng holtö inyāichngö, pinhe-eṅkūö 
inrē:  
16Inu tö lanöökö el kuilōn cha nö sumrōngikūö, yip töt lamëkôre tö ngam 
tölöök inlahen yīö in KrisTū, öi pòrô töt lēkaṙen elnang.  
17Pò e nö ĕhten, yē e nö lōn ngam Tēv nö hōḵoti, tö yīö kihngen tökūö tölöök 
la-en, ĕhten tö ngam kūö ngam tötlöök la-en. 

18Pò Kristū nö hĕngheuh misī nö kihngen kūö tötlöök, ngam tölöök, pòn hòṅ 
kēten hī Anga-aṅ im Tēv; kumpaha nö im alaha, ha-aṅhaṅ pöri nö im ma-
alaha,  
19In e Anga-aṅ inrē nö kiröönngöre ngaich ahangkö yip ma-alaha el kinlōngö.  
20Yip töminôṙô sin nö lā-urĕh, hē ngam manöiyö ngam Tēv nö höka, hē nuk 
sakāmö Nō-a, i saha ök chōng nö ṙònghöichṙen nö halēnkaṙen, ël ò nöng 
haroh tum tak yik töhayöökaṙen nö löklö el mak, höng hëvhöre tak:  
21Ngam mahayööken yīö inrē nö sā ngam tökô-en insā, angū-ö ngam vinôkö, 
öt sinöichngö mum alaha, tön ngam intönkö tölöök kuilōn lā im Tēv, lökten i 
invanlö Yēsū Kristū:  
22Ngam lahāmö ngam Tēv nö ngaich, yônlö nö el halīöngö; ma-ahānga, 
chöngö, minhôiṅyö inrē ngaich nö tumṙeūtu tö Ò.  

1 Pītör 4 

In Ṙī-ing Re 

1Pò Kristū nö ngaich nö kihngen nö im alaha, ngatī yin yēḵ yī-ö inrē kēḵ 
aṅtīre öi ngatī lōn; pò ngam tökihngen nö im alaha, nö ṙāngenre nö i tökööl;  
2Hòṅ yīö öt ngöhören irô-òten nup ṙētak yīö im alaha, öi im tötlöök lōn tarik, 
i lōn ngam Tēv pöri.  
3Pòn ngāichö rô-òten ngam linöökö lōn yip Tahëng mihëṅṙö nö ngaich, öi lök 
i yanālö tö tötlööklōn, yinikhanga, hinyōyö, inpōho tö nya-aṅ, inpōho tö ka-
eūt, vine-eṅkūö nup sin-òkkūö insātēv inrē:  
4Ngaich yī-ö töhëtölōn tö cha, pò yīö öt tömken cha i töngatī yanahlö 
tinṙōlen; chōchö ṙô cha-a tö yiö:  
5Kētö kinṙötö yip min nö in Ò, ngam töng hamöktöre nö kahòkken tö-aṅ 
tökapah inrē.  
6Ngaich angū-ö lökten ngam tölöök inhānga misī nö ahangka nö i yip 
tökapah, pòn hōtu cha-a nö kahòkkaṙen, nö sā vē tarik tö īnu tö alahare, sā 
ngam Tēv pöri nö aṅ im ma-alaha.  

Tö Akaha Mahayōm Nup Inlōnti Tī Ngam Tēv. 

7Röhta an ngam manāngen në taṙòkhöre. Lökten yin yēḵ akaha, ṙēm inrē im 
vine-eṅkūötēv.  
8Möthë tö u, öi kô-en hanāngenlōn inrē; tön hanyatngö nup töpōyen tökööl 
an ngam hanāngenlōn.  
9Kö haṙūötken höö, un uyëku. 
10Sā ap taneūngen ngòh tö hĕng tak tö inlōnti, hökngen ò nö kēkö e nö 
kanôlò yīö ṙòkhöre, sā yip tö-akaha yōm nup töṙōlkangen inlōnti aṅ im Tēv. 
11Yĕn tarīku tö ṙô-òv, hökngen ò nö ṙô-òv tö e nö ṙô ngam Tēv. Yĕn tarīku 
mameukṙen, sā ap kanô-òṅ kahëtö ngam Tēv. Hòṅ ngam Tēv nö hakūyiṙen i 
nup taṙòkhöre, lökten in Yēsū Kristū ngam tö kanôlòvö, ane inrē töchönguvö 
ör heūheu. Āmen.  

Töhòṅ Kihngen Yěi Kristīön 

12Kahōlö, uh an nö tötohhë tö lōn yīö ngam inlahen ngam tö tameūyuröön 
kinlaha yīö, ngam tameunghökui yīö nö kalaha yīö, nö sā tötohtöre lāinyngen 
nö in yīö:  
13Ṙāmölōn yin sā yīö ngaich hamòl im kanihngen Kristū, hòn hē öp inmeuktö 
öp kanôlò Ò inrē yī-ö min pōyen ṙanāmölōn.  
14Tökôlò yin, yē yīö sumrōngikūö tö kūö mine-eny Kristū; pò ngam Fanöinylö 
ngam kanôlò, ngam Fanöinylö ngam Tēv nö i kui yīö nö ngöh.  
15Un hĕng tak tö yīö tö sā kanihngen famël tarik, hēk, mū-ulāiya, hēk, 
tötlöökö la-en, hēk sā yip töng kamëtöre nö i la-en tahëng taka:  
16Un sirōngkūö an yēḵ ngòh tarik tö sā kanihngen Kristīön: hökngen ò pöri nö 
hapōilö ngam Tēv nö in e angū-ö mine-eny.  
17Tön yih an ngam ṙētak kinṙôka nö rĕhlöngö nö el patī ngam Tēv: yē e pöri 
nö rĕhlöngö nö in hī, ngaich sitih manāngen min yip ma-ahôngô ngam tölöök 
inhangkö ngam Tēv?  

18Yē ngam tölöök inrē nö öhngövah nö öt hayöökaṙen, ngaich isuh min yip 
tötlöök, tö yip tököölö fālen inrē nö meūkö?  
19Lökten hökngen cha inrē yip tökihngen nö sā lōn ngam Tēv nö kētö nup 
nômöre i tölöök la-en, nö im tökô-en vamī-il.  

1 Pītör 5 

Pököre Ngam Tēv 

1Lökten chin halēn yip mahaköphöti in yīö, chu-ö hamòl cha mahaköphöti, 
ane inrē mameuk kanihngen Kristū, chu-ö inrē hamòl im kanôlò tö hameuktu 
min:  
2Haṙūötken minë pököre ngam Tēv, minë in yīö: harūnöre meukkö u, öt 
hanlīpö, kanahang lōn pöri, sā ngam Tēv pöri, un rēhĕn nö kūö taneūngen tö 
yô-òv, töhōḵ pöri nö lōn:  
3Unrēhĕn hakeū chöngöre i minë minchöḵö meh hayōm meh, vītöre pöri me-
eṅ inchōten minë pököre.  
4Ngaich yē ngam yöngkūö më yōmpököre min nö hameuktu, teūngen yī-ö 
min tö sapīöv kanôlò töt pinheūmu.  
5Ṙòkhöre yin öi nyëkṙatre tö ngam inyāichngö, öi kö meukṙen höö, tön 
lakngö mahakeūlenre an ngam Tēv; kēTö inlōnti pöri nö i yip yāich. 
6Hayāichngöre yin lökten, elkatòh ngam tömihôiṅ kël ngam Tēv; hòn 
hapōilen yīö min Anga-aṅ, ip hē.  
7Pehtö nup taṙòkhöre pinṙūtölōn yīö, in Ò; tön Anga-aṅ an töchumkūöṙen tö 
yīö.  
8Hayöngöre yin: höngöre. Tön havötköre an ngam sī-ö, ngam tökunyahaṅ 
elmat tö yīö, nö sā ṙôktô lāyön, nö chöh ap kahā-angre.  
9Anga-aṅ lahakngö yīö, haköpöre im mikah; akah töheichlōn yin tö u anū-ö 
kanihngen, nö kanihngen yīö, tö yip māṅ yīö inrē ing panam.  

10Ngam Tēv, lökten taṙòkhöre inlōnti, ngam mahavëten yīö im tö-örheūheu 
kanôlò, in Kristū, Anga-aṅ min mahateungten yīö haköpö yīö, hangëken yīö 
inrē; unôichrit yīö rahëchtaṙen kihngen.  
11Minhôiṅyö Ò yēḵ örheūheu. Āmen.  

Ṙô Sinlāmö 

12Rahëichyen tī chin ngaich kūichtö kum Silvënös in yīö, ngam tökô-en hol 
hī, sā ṙô chu eūken ò, halēn, hameukhöti inrē, tö ngih nö tökô-en inlōnti aṅ 
im Tēv: haköpöre yin sökhak in e.  
13Salāmö yin tö ò, öp i Pēpilön, hol yīö tökatöllöng, ngatī inrē Mākös ngòh 
kūön chu.  
14Salāmö höö yin holtö hināmökūö, aṅ im hanāngenlōn. Lanāmö yēḵ in yīö 
ṙòkhöre, yī-ö mi-in Kristū.  
  



2758 

 

 
   Nicobarese Bible 

© 2014, Bible Society of India. 
 

 
 

 

2 Pītör 

2 Pītör 1 

1Simōn Pītör, kūönkūö ane inrē tanīnöṙô Yēsū Kristū, löö in cha yip tö 
ngaichnö teūngen tö ngam töngatī töpōiṙāi ṙinātö ellōn nö hol hī, i lanöökö 
ngam Tēv hī ngam Mahayööken inrē Yēsū Kristū:  
2Inlōnti yēḵ in yī-ö lanāmö inrē, nö ṙūöhlöng im in Yēsū inrē ngam Mā hī;  

Ngam Tēv Mahavë-a, Kamtölhölö Inrē 

3Yĕh meuk ngam töhet minhôiṅyö Ò nö kē-ĕkūö hī tö taṙòkhöre tö aṅ i nômö, 
lanöökö inrē, lökten im inkaha Ò, ngam mahavëten hī, lökten im kanahngen 
Ò kanôlò, lanöökö inrē;  
4Lökten Anga-aṅ nö kē-ĕkūö hī tö ngam töpōiṙāi, tökiröng kinlēḵngô; pò yīö 
hōtu lökten i në vītöre hamòl im töhet inlaha, öi ngaich ötkô-òngvah tö kūö 
nup tötkôlò ing panam, kūö tötlöök yinikhanga.  
5Hôṅ, kūö e takô angū-ö, ṙūöhtuṙen tö yīö ṙòkhöre nup ṙanëmen, im ṙinātö 
ellōn yīö, kētö lanöökö; ane inrē im lanöökö yīö, mikah; 
6Im mikah yīö, ṙināpöre; im ṙināpöre manöiyö; ane inrē im manöiyö yīö, 
lanöökenṙen;  
7Ane inrē im lanöökenṙen, hanāngenlōn tö holre; hanāngenlōn, im 
hanāngenlōn tö holre:  
8Pò në yē u nö amin yīö, nö pōyen, ngaich öt vīten yīö anū-ö öi ṙahata, öt 
rēhĕn öt ṙônguvö im mikah aṅ im Mā hī Yēsū Kristu.  
9Pò ngòh töhāṅten tö u nö tötmeuk, höng meuk töng röhta, vaichngenre tö 
inhetlöre nö ṙā-ang i nup höteh tököölre.  
10Lökten, kahōlö, haṙūöttökūöre öi vīten ngam invëkö yīö, kintöllö yīö inrē, 
nö köp.  
11Pōyen mineukten yin min tö lökhötre im tö örheūheu pūlngö ngam Mā hī 
ane inrē mahayööken, Yēsū Kristu.  

12Lökten chin min örheūheu höngöre kētö fineḵlö yīö tö u, pòrô öi tö-
akahalōn ngaich tö u, ngaich inrē öi köpngö im kanô-en ngam mi-in yīö. 
13Töhuveū an tö lōn chu, isaha rô-òten chu el ngih inrūkui, öich haruhu yīö, 
öich kētö finëḵlö yīö;  
14Pòich akahalōn tö ṙinòngngö ngih inrūkui, nö veūten yanihih, sā ṙô ngam 
Mā hī Yēsū Kristu nö hameuktö e nö in chu. 
15Hôṅ, hòṅ haṙūöttökūöre chin hòṅ yīö min örheūheu kô-òren, unôichrit 
kinpaha chu, öi fē-ĕlre tö u.  

Tö Kôtamat Nö Meuk Ngam Kanòlò In Kristū 

16Pò hī öt höng tömken tö milichngen inlēnö inchōḵoṙô, hē ih mikahtölōn 
yīö, tö ngam minhôiṅyö ane inrē yanihih ngam Mā hī Yēsū Kristu, tön tökôta 
mat pöri mameuk aṅ i minā-aṅ in Ò.  
17Pò Ò nö kēḵ aṅ im Tēv ngam Yöng, ineū-euṅ kanôlò inrē, hē ök ṙô nö löö in 
Ò ṙamā-ang im tölngö kanôlò, Hanāngenlōn Chu ön ngòh nö Kūön Chu, in Ò 
Chin ṙamölōn takô: 
18Hāngö e in īhö nö ṙô nö ṙeū-eung el halīöngö, hē ih hol Ò i kui ap töhet 
rôngö.  
19Ngaich aṅhaṅv-in tö ngam ṙô aṅ im minkahten, nö haköpi, ngaich yin yī-ö 
huveū-en öi haṙēmngenre, sā öp töhūkūö ëāṅvö nö el sinngūlö, hanöng saha 
minlīlö öp sakāmö, ngam misaha inrē nö meutlö nö ellōn yīö: 
20Akahalōn tö ngih urĕh, tö törö-öv ṙô aṅ im töhet līpöre, nö tö-ulāikaṙen 
manah.  
21Pòn öt ṙô-òvö tö hĕng nö yih nö lökten i lōn tarik: lökten im Tēv pöri tarik 
nö ṙô-òv, pòn halöinyka tö ngam Töhet Fanöinylö.  

2 Pītör 2 

Tötkòlò Mahaköphöti 

1Chahōklöng pöri yik töminyôinyaṅ, pròfĕt inrē nö i yik tarik, sā yip in yīö 
min inrē töminyôinyaṅ mahaköphöti, yip mu-ulāitötīre min nö kēhöt 

inrēvngö nö pumyāihanga, mahngö mahaköphöti ngam mahavaha cha, kētö 
kuire cha-a tö ngam töveut pinyāingö.  
2Maṙôngö min yip tamömken cha i nup vahīṙen cha tötlöök yinikhanga; 
lökngen cha min ngam talöökö kanô-en nö öt löökö elnang.  
3Im yinikhanga min cha-a nö holtö inchīl ṙô ngaich vīten yīö tö-inyihka: yip 
tö inchöku ha-eheten misī nö öt sökngöre, öt haṙòhlö öp pinyāingö cha.  
4Yē ngam Tēv nö öt aṙētö yip ma-ahānga yē cha nö köölö fālen, sukten cha 
pöri nö el chūök öt inkôlò, ngaich kēten cha nö el sinngūlö nup tö ūlö mak, 
nö hanööngen öp kinṙôka;  
5Öt aṙētö ngam panam misī, ha-aṅha Nō-a pöri nö holtö yik tahëng tö sat tak, 
ma-ahangkö lanöökö, hē Ò nö kētö ṙanööingö yik tötlöök nö i kūö ngam 
panam;  
6Ngaich vīten nuk elpanam Sôtöm, Kômòra inrē nö tisum, hukavalhang tö 
cha nö öthakôlò cha, vīten cha nö inmeukhömat cha yip tö hòṅ iyöng 
ötlanöökö;  
7Ngaich ṙānyö ök tölöök Lòt, töpōyen kanihngen tökūö yinikhanga, inlahen 
yik tötlöök.  
8(Pò ngam tölöök tarik nö iyöng in cha i mineūkö, hināngö inrē, kihngen 
ellōn nö öt hĕng hang sumkam nö i nuk tölöök la-en cha):  
9Huveū-en an ngam Mā nö ṙānyö tölöök nö ṙā-ang i kinlaha ngaich ṙātö 
tötlöök nö elkatòh ötinkôlò, söl ip sakāmö kinṙôka;  
10Möthë tö cha yip lamök im alaha yinik hanga inchōichngö, ngaich öt 
kūöngen tö minā-aṅ. Töt pinheṅevkūö, tamömrit kuilōnre, öt kacheihë cha-a 
nö ötlēkôre tö kanôlò:  
11Ngaich pöri yip ma-ahānga, pòrô nö aṅhaṅv-in tö kumlēḵ minhôiṅyö inrē, 
nö öt kētö ötlinëkö inkaha nö lā-al cha nö i kūö ngam Mā.  

12Cha-a pöri vē, tö sā töṙeūla töt chanöhöv ellōn, fötnyu nö nehngenre, töng 
kē-ĕ ngaich fëliyö, ötlēkôre tö u nup tötmikahkūö cha, i nup töchōich in cha 
min, cha-a nö kô-òngvah nö fëli,  
13Vāichö kanihngen pòn kūönkūö tövaich la-en; vē tarik kamheuṅktö e nö 
kumchikṙen nö hapōhore tö sakāmö, pitōt, tö paṙòk inrē, hapōhore i nup 
nyinā-aṅ i hanāngenlōn, isaha cha nö holkūö yīö nö im nyina-aṅ;  
14Höng matnyöre tö tötööḵlö tö insĕha, öp tötkô nö ṙā-angre nö i tökööl; 
hachōḵngen yip töng öt köp tarik, ellōnu tö töharūnö nö im yinikhanga; kūön 
ramūtngövah;  
15Ṙā-ang tö ngam töhuveū tölöök, ngaich lō-ongkūö, cha-a, tömken Pēlam ök 
kūön Pī-ōr, ök tö hāngenlōn tö raneushö tövaich la-en;  
16Ve-ev pöri anga-aṅ tö kūö ök tötlöök fālenre: sā ṙô tarik ök töt huveū-euṙô 
köttö nö ṙô-òv nö asökngö kumlō-ov ök pròfĕt.  
17Löklö mak nun anū-ö nö töt aṅhaṅv tö mak, pinṙeūmö tökūö chanôichö; 
pòkūö cha ngam tösah sinngūlö nö höngkaṙen.  
18Pòn ṙônyö nup tökiröng ṙô, töföh chanöh alaha, ngaich haṙöinyö nup 
tötlööklōn alaha, lökten im tötlöök yinikhanga, ngaich cha-a yip tölöök nö öt 
kô-òngvah nö in cha yip mi-iyöng tövaich;  
19Kilēḵngôre tö öt inkövö cha, yē cha cha-a nö kūön alaha inkövö töchōich; 
öp töt kô-òtī tö tarik, kūö e anga-aṅ inrē nö kēhötvö nö elkatòh inkövö.  
20Pò cha yĕn hēk nö vönngö nö in e ngaich kô-òngvah, unôichrit ötkanô-
òngvah cha tö kūö nup inchōichngö aṅ i panam, nö löklen im mikah cha nö 
im Mā Mahayööken Yēsū Kristu, ngaich ngam manā-aṅ lainyngen cha nö 
höichngen tö ngam mu-urĕh.  
21Pòn ĕhten öre cha-a yĕn öt akahakūö tö ngam talöökö lanöökö, tö cha nö 
ngaich nö akahakūö tö e, ngaich hapungtö ukre nö ṙā-ang im töhet chöngö 
tökētu nö in cha. 

22Teungten an nö in cha nö sā ngam tökô-en inchōḵoṙô, Havantöre an ngam 
am nö im kuvavre, ngam yöng ha-un inrē tö keuheūtö sinöichö, kiyu-öre nö 
el tilin.  

2 Pītör 3 

Ngam Tö Kilēḵ-ěyö Yanīhi Ngam Mā 

1Kahōlö, innëtö līpöre ön ngih töngamuh kahūichtö chu in yīö; i mat u nö 
nëtre öich harunlö nup tökô-en ellōn yīö, i finëlö yīö;  
2Hòṅ yīö köpölōn tö nuk ṙô, nuk töngaichngen misī ṙô yik töhet pròfĕt, ngam 
chöngö ngam Mā inrē ngam Mahayööken, nö lökten yik tanīnöṙô yīö;  
3Akahalōn tö ngih urĕh, tö yik mahayëk, i nup manā-aṅ sakāmö nö kumtö 
inyëḵngen, nö lök i nup kanahngenre tötlöök lōn;  
4Nö ngö ṙô, Isuh ap kinlēḵngô yanihih Ò? Tön höng iṙūöhen nun në taṙòkhöre 
nö sāre misī tö ranehlö vinī-il u, hētentö yik muvöhngö hī nö kapah.  
5Pòn tölngenre cha-a nö vaichngö tö minë halīöngö nö ha-ehelen misī, ngaich 
misī, ngaich ngam tumlat nö mullöre nö ṙeū-eung el mak, tö kūö ṙô ngam 
Tēv;  
6Ngaich kūö e ngam tö ngaich nö panam, nö ṙööingö tö kūö mak, ngaich 
lëlngö:  
7Minë halīöngö pöri tö ōtre töngamuh, tö ngam tumlat inrē, nöng kūö e angū-
ö ṙô, nö ngaich nö hanöng tö tameūyö nö halēni, höngkö öp sakāmö kinṙôka, 
öp ötinkôlò yip tötlöök tarik inrē.  
8Kahōlö, uh yin pöri vaichngö tö ngih tö hĕng tö ngam tö hĕng sumkam nö 
im Mā, nö sā tököṅnyu samyeūheu anë inrē ngam tököṅnyu samyeūheu nö sā 
tö hĕng sakāmö.  
9Öt höhölōn an ngam Tēv tö ngam ṙôre kinlēḵngô nö sā yip rīkre kamheuṅktö 
hanöhölōn, tön marôta manöiyö an nö in yīö, öt hōten yīö hĕng hang tak 
tölëlngö, hōten yīö pöri ṙòkhöre yihtöre im invöötö ellōn,  

10Sā mū-ulāiya pöri min ngam sakāmö ngam Mā nö yih; hē e min minë 
halīöngö, nö changāichi nö hol tö yöngṙën ṙô ngaich payööyi nup alaha u tö 
kūö öp tökalē-ĕkūö ṙanāichö, ngaich ngam panam tö nup vahīṙen in e nö 
ṙāpngö min.  
11Meuk öm pöichö tö në nö ngatī nö ṙòkhöre nö piyööyi, hòṅ sitih inlahen öi 
yī-ö tarik öi i nup töhet, nup lanöökö inrē,  
12Kalē-ĕ ellōn hönga, ane inrē meūkkö ngam sakāmö ngam lökngen minë 
halīöngö min nö ikūö tameūyö nö piyööyi, ngaich min minë aṅ ngam 
halīöngönö yëngö tökūö öp tökalē-ĕkūö tameūyö.  
13Meūkkö minë tufömngöre pöri ayī-ö halīöngö, tufömngöre inrē tumlat, 
minë chūök lanöökö, nö iyöng sā ngam kinlēḵngô Ò.  
14Lökten, kahōlö, yĕh meūköre öi höngö u anū-ö, haṙūöttökūöre hòṅ yīö min 
kôti im lanāmö, öi öt mirūnuvö, öt chnôichu inrē ikūö Ò.  
15Kaṙötngö e inrē hòṅ ngam tömarôta manöiyö ngam Mā hī nö inyööken; sā tī 
ngam hanāngen hol hī Pôl inrē, nö kūichhöti nö in yīö, sā ngam mikah kinë-
eṅkūö ò;  
16Sā mat nup kahūich ò līpöre, nö ṙô tö u nö i mat u; i mat u nup inrē tö 
kihngen inkaha, nup kahil yip töt akaha, tötköp inrē, sā cha ṙung nö i nup 
tahëng töhet līpöre, nöng öt hakôlòre.  
17Kahōlö, haṙēmngenre yin, yī-ö öi tö ngaich akahalōn, hôiṅ öt kē-ĕyö öi kum 
vanāichö yip tötlöök, hòṅ yīö öt fukngö ṙā-ang im kanöpö yīö. 
18Sīöplö pöri im inlōnti ane inrē inkaha ngam Mā hī Mahayööken hī inrē Yēsū 
Kristū. Kanôlò Ò yēḵ, hĕnghöre töngamuh örheūheu inrē. Āmen.  

1 Yôhan 

1 Yôhan 1 

Ṙô Ngam Nômö 

1Vë-eny nang yīö in tö ngam Ṙô ngam nômö ngam aṅ im raneh, ngam 
maheuṅk në mat ih, ngam ngahëichkö ih, ṙēpa inrē në kuntī ih. 
2Hameuktuvö an ngam nômö, ngaich meūkö e ihö; ngaich eū-a, ane inrē vë-
enynang yīö, tö ngam nômö, ngam tö örheūheuaṅ nômö, ngam hamòl ngam 
Yöng, ngaich hameuktuvö nö in ih.  
3Ngam maheuṅk ih, ahang ih inrē, vë-eny nang yīö ihö, hòṅ yīö inrē 
hanôltöre in ih. Hol ngam Yöng, ngam Kūön Ò inrē, Yēsū Kristū, ngam innôlö 
hī.  
4Kūichtö në in in yīö, hòṅ nup ṙanāmölōn ih nö hateūngiyö.  

Hanātö An Ngam Tēv 

5Ngih öng yih inhānga, ngam ahang ih in Ò, ngaich vë-eny e ihö in yīö, tö 
ngam Tēv nö hanātö, öt sinngūluvö aṅ in An.  
6Yē hī ngö ṙô töre, hanôltöre in in Ò, ngaich pöri lök el ngam sinngūlö, 
miyôinyaṅ ngaich ayī-ö; ngaich öt kēkö kaha ngam kanô-en,  
7Yē hī pöri lök el ngam hanātö, sā Ò Anga-aṅ nö el ngam hanātö, ngaich kö 
hanôltöre ayī-ö in höö; ngaich ngam mahām Yēsū, ngam Kūön Ò, nö ahetlen 
hī i nup tökööl hī.  
8Yē hī ötköölö fālen, tö ṙôre, ngaich höng mahachīlöre ayī-ö, öt īnu ayī-ö töm 
kanô-en.  
9Yē hī pöri vë-eny tököölre, aṙēlöng min nup tökööl hī ahetlöngö ayī-ö i nup 
taṙòkhöre chanôchöre; pò ngam Tēv nö tökô-en takô. 
10Yē hī ötköölö fālen tö ṙôre, töminyôinyaṅ ngaich Anga-aṅ, tö tī hī; ngaich 
öt īnu ayī-ö tö ngam Ṙô Ò.  

1 Yôhan 2 

Hayööken Hī An Kristū 

1Yī-ö kun kūön chu, në nun kahūichtö chu in yīö, hòṅ yīö öt köölö fālen. 
Ngaich yĕn tarīkuvö tököölö fālen, vamëlukui in im yöng tö Yēsū Kristū ngam 
tölöök;  
2Anga-aṅ An inlāmö nup tökööl hī; öt höng kūö nup tökööl hī tön nup tökööl 
ngih panam nö ṙòkhöre.  
3In e lökten in akahalōn tö hī akahakūö tö Ò, yē hī haköp në chöngö Ò. 
4Anga-aṅ ngòh tö ngö ṙô, Akahakūö chin tö Ò, ngaich rö-ö nö haköp në 
chöngö Ò, töminyôiny an anga-aṅ, öt in ò ngam kanô-en inrē:  
5Öp mahaköp ṙôre pöri, in ò an nö kô-en nö teungten ngam hanāngenlōn 
ngam Tēv. In e in akahalōn tö hī öi in Ò:  
6Ngòh ameūköre nö köp nö in Ò, anga-aṅ inrē tö hòṅ vāngngöre, nö sā ngam 
röön Ò anga-aṅ nö vāngngöre.  

Ngam Tufömngöre Chöngö 

7Kahōlö, öt kūichtö tufömngöre chin chöngö in yīö, tön höng ngam höteh 
ngam in yīö nö ngaich hēten tök raneh: ngam höteh chöngö, angū-ö an ṙô 
ahang yīö ngaich.  
8Hēk, hĕng öp tufömngöre chöngö kakūichtö chu in yīö, ngam tökô-en nö in 
Ò, in yīö inrē; pò ngam sinngūlö nö chuhngöre, ngaich ngam tökô-en ëāṅvö 
nö ha-ehelen nö hū.  
9Anga-aṅ ngòh ameūköre nö i kūö ëāṅvö, ngaich surīkhö holre, ṙòngmö el 
sinngūlö an anga-aṅ ing töngamuh.  
10Anga-aṅ ngòh töhāngenlōn tö holre köp nö i kūö ëāṅvö ngaich öt löktu 
ngam kinvē-ĕre nö in ò.  
11Anga-aṅ pöri më-el sinngūlö ngòh tö sumrīk tö holre, lök el sinngūlö inrē, 
öt akahakūö inrē tö kū-öre, pò ngam sinngūlö nö tilupngö nup mat ò.  
12Kūichhöti chin in yīö, yī-ö kun nyīö, pò nup tökööl yīö nö aṙēlöngö, tö kūö 
minë-eny Ò.  

13Kūichhöti chin in yīö, yī-ö inyöngö, pò yīö akahakūö tö Ò ngam mī-im 
raneh. Kūichhöti chin in yī-ö ṙāl tarik, pò yīö ngaich mihôiṅ töm tötlöök. 
Ngaich tī chin kūichhöti in yīö, yī-ö kun nyīö, pò yīö akahakūö töm Yöng.  
14Ngaich tī chin kūichhöti in yīö, yī-ö inyöngö, pò yīö akahakūö tö Ò ngam 
mī-im raneh. Ngaich tī chin kūichhöti in yīö, yī-ö ṙāl tarik, pò yīö kalēḵ, 
ngaich ngam ṙô ngam Tēv nö köp nö in yīö, ngaich yī-ö inrē mihôiṅ tö ngam 
tötlöök.  
15Uh yin hāngen töng panam, un rēhĕn tö nup chehen aṅkūö ngih panam. 
Yĕn tarīkūvö töhāngenlōn töng panam, öt in ò ngaich ngam hanāngenlōn 
ngam Yöng.  
16Pòn ṙòkhöre nup aṅ ngih panam, töchōich lōn alaha, töchōich lōn minë 
mat, tötöl inrē kanôlò ngih nômö, nö öt aṅ im Yöng, aṅ ing panam pöri.  
17Ngaich ngih panam nö chuhngöre nö holtö nup töchōich lōnre: anga-aṅ 
pöri ngòh töla-evṙen tö lōn ngam Tēv köp nöng örheūheu.  

Töminyônyaṅ Kristū 

18Yī-ö kun nyīö, manā-aṅ ön ngih ṙētak: sā ahang yīö ngaich töp töminyôiny 
Kristū nö yih, pōyen yip ing töngamuh sumlòklöre töminyôiny Kristū; lökten 
in e in akahalōn tö e nö manā-aṅ nö ṙētak.  
19Kiröönngöre yik nö ṙāngen hī, rö-ö pöri sin cha-a nö aṅ in hī; ngaich öre 
cha-a nö iṙūöhen nö in hī, yē cha nö aṅ in hī: kiröönngöre pöri cha-a nö 
ngaich, hòṅ cha nö hameuktu, tö cha nö öt ṙòkhöre nö aṅ in hī.  
20Ngaich yin yī-ö inchāmu elkui tö aṅ im Töhĕng Töhet, ngaich yin akahalōn 
tö taṙòkhöre.  
21Rö-ö chin kūichhöti in yīö nö pò yīö öt akahalōn töm kanô-en, tön pò yīö 
akahalōn tö e, pòn öt aṅ im kanô-en ngam minyôiny inrē.  
22Achiāp töminyôiny? Tön höng anga-aṅ ngòh mamahngen Yēsū nö Kristū. 
Anga-aṅ an ngòh töminyôiny Kristū, anga-aṅ ngam mamhangö ngam Yöng 
töm Kūön inrē.  

23Öp mamahngö ngam Kūön, anga-aṅ töt aṅhaṅv-in töm Yöng: anga-aṅ ngòh 
mahalööknyôre töm Kūön īnu töm Yöng inrē.  
24Yī-ö pöri, hökngen e nö köp nö in yīö, ngam ahang yīö löktökūö ik raneh. 
Yē e nö köp nö in yīö ngam ahang yīö ik raneh, köp yī-ö min inrē im Yöng 
inrē.  
25Ngih ön yih kinlēḵngô, ngam tökilēḵĕyö nö in hī, angū-ö ngam nômö tö-
örheūheu-aṅ.  
26Ngaich tī chin kūichtö u nö in yīö, i inlahen cha, yip tö hòṅ halō-ongkūö 
yīö.  
27Yī-ö pöri, köp an nö in yīö ngam taneūngen yīö incham elkui; öt kusīkten 
inrēngöre yin mahaköpten yīö; sā ngam incham elkui pöri tī Ò nö haköpten 
yīö tö inlahen nup taṙòkhöre, ngam tökô-en, hö-ö nö minyôinyaṅ, sā inköptö 
yīö tö e, haköpöre yī-ö in Ò.  
28Yĕh pöchö, yī-ö kun kūön chu, haköpöre in Ò; hòṅ hī tayāchaṙen, öi öt 
sirōngkūö i kūö ò, hē öp yanihih Ò, yĕn hameuktu min Anga-aṅ.  
29Yē yīö akahalōn tö Ò nö tölöök, akahalōn yī-ö ngaich tö ò inrē ngòh tövahī-
ivṙen tö lanöökö, aṅ in Ò finötnyi anga-aṅ.  

1 Yôhan 3 

Yip Kūön Ngam Tēv 

1Yĕh meuk ṙôkö hanāngenlōn ngam Yöng tö hī i invëkö hī öi kūön ngam Tēv; 
ngaich kô ayī-ö. Angū-ö an lökngen ngih panam nö öt akahakūö tö hī; pò e 
nö öt akahakūö tö Ò.  
2Kahōlö; ngaich in töngamuh kūön ngam Tēv; öl an nö hameuktu, ngam insā 
hī min. Akahalōn pöri ayī-ö yē Ò min nö hameuktu, ngaich sā Ò ayī-ö; pô hī 
min meūkan, nö sāre.  
3Ngòh töngatī maheūṅkka nö in Ò, ahetlöre anga-aṅ, sā Ò Anga-aṅ nö het.  
4Ṙòkhöre vē tököölö fālen, nö falālö tī töm chöngö; pò ngam tökööl nö 
finlalngö chöngö.  

5Ngaich akahalōn yī-ö tö Kristū nö hameuktu nö kamëngö tökööl; öt īnu An 
Anga-aṅ tö tökööl.  
6Ngòh töngngöh nö in Ò, öt köölö fālen. Ngòh tököölö fālen öt meūkan, öt 
rēhĕn nö akahakūö tö Ò.  
7Yī-ö nyīö, ui hökngenre halō-oikūö tö tarik. Tölöök ön ngòh tölöökö la-en sā 
Ò Anga-aṅ nö löök.  
8Ngòh tö la-evṙen tö tökööl, aṅ im sī-ö anga-aṅ, pò ngam sī-ö nö tö 
köölöfālen, hētentö ök raneh. Angū-ö an lökten ngam Kūön ngam Tēv nö 
hameuktu, pòn hōtu Anga-aṅ nö luhngö la-en ngam sī-ö. 
9Ngòh aṅ im Tēv finötnyi, öt vīken tökööl, pò ngam kulöl ò nö köp nö in Ò. 
Ötkô anga-aṅ nö köölö fālen, pò ò nö aṅ im Tēv finötnyi.  
10In e yin vē kūön ngam Tēv nö hameuktu, tö vē kūön ngam sī-ö inrē. Öp 
töng la-evṙen tö öt lanöökö, öt aṅ im Tēv, öt rēhĕn ngòh töt hāngenlōn tö 
holre.  

Hāngenlōn Tö Höö 

11Pòn ngih yih inhāngan ahang yīö löktökūö ik raneh, tö hī hōtu hāngenlōn 
tö höö:  
12Öt sā Kēn, nö aṅ im sī-ö tötlöök, ngaich fëlngö ök kahëmre. Kūöyòh ök nö 
fëlngen ò? Pò nuk la-en ò nö tötlöök, ngaich tölöök nuk la-en ök kahëm ò.  
13Kahōlö: ui rötlö töng panam nö surīkhen yīö.  
14Akahalōn in tö hī ngaich chööḵngö ngam kinpaha, öi im nômö: pò hī 
hāngenlōn tö yip holre. 
15Ngòh sumrīkhö holre, famël tarik an anga-aṅ, ngaich akahalōn yī-ö tö ngòh 
famël tarik nö öt īnu tö ngam nômö tö-örheūheu-aṅ.  
16I ngih, pò Ò nö kēḵngö nômöre tö pòkūö hī. Ngaich hòṅ kēḵngö nômöre 
ayī-ö töpòkūö yip holre.  
17Yē ngòh tökôlò nö ing panam ngaich meuk holre nö ötkôlò, ngān rö-övö nö 
aheūkölōn tö Ò, sitih hanāngenlōn ang anga-aṅ tö ngam Tēv? 

18Yī-ö nyīö, uh yin höng im ṙô hanāngenlōn, unrēhĕn nöng i litāk; i la-en 
pöri, kanô-en inrē.  

Öt Pinhëṅ-evkūö Öi I Kūöm Tēv 

19In e in akahalōn tö hī aṅ im kanô-en, hatöḵöng ellōnre ayī-ö min inrē i kūö 
Ò,  
20I nup ṙô ellōn hī nö vëken hī; pò ngam Tēv nö mööḵlö tö ellōn hī, akahalōn 
inrē tö tökeuheūttöre.  
21Kahōlö, hē ngam ellōn hī nö öt veken hī, ngaich öt pinheṅ-eṅvkūö ayī-ö im 
Tēv.  
22Ngaich yē nup havëkö hī, teūngen ayī-ö in Ò, pò hī haköp në chöngö Ò, ane 
inrē la-evṙen tö tölöök nö i kūö Ò. 
23Ngih öng yih chöngö Ò, tö hī hōtu ṙātö ellōnre i Minë-eny ngam Kūön Ò, 
Yēsū Kristū, kö hāngenlōn inrē tö höö, sā hinôtö hī tö Ò.  
24Ngòh mahaköp në chöngö Ò, in Ò nö iyöng, in ò inrē Anga-aṅ. I ngih, in 
akahalōn tö Ò nö iyöng in hī lökten im Töhet Fanöinylö ngam kahëtö Ò nö in 
hī.  

1 Yôhan 4 

Tö kò-en Ma-alaha Töm Tötkò-en Ma-alaha 

1Kahōlö, un ṙātö ellōnre i töng ma-alahaṙa, kalah yip ma-alaha pöri yē cha nö 
aṅ im Tēv; tön pōyen yik nö ngaich töminyôiny pròfĕt nö chuh i në panam.  
2Ihih yin akahakūö tö ngam Fanöinylö ngam Tēv; aṅ im Tēv yin nö ṙòkhöre 
vē mahalööknyôre tö Yēsū Kristū nö tarik nö yih:  
3Ṙòkhöre vē mamahngen Kristū, nö öt aṅ im Tēv: acha-a yin vē ma-alaha 
ngam töminyôiny Kristū. Öp tö hāngö tö yīö nö yih, ngaich öp nö ha-eheten 
nö ing panam.  
4Yī-ö kun kūön chu, aṅ im Tēv yin yī-ö, ngaich mihôiṅ inrē tö cha: pòn 
kiröng öp in yīö tö ò öp ing panam.  

5Aṅ ing panam yin cha-a: lökten cha nö ṙôtö aṅ ing panam, ngaich hang ṙô 
cha ngih panam.  
6Aṅ im Tēv ayī-ö hang ṙô hī ngòh tö akahakūö tö ngam Tēv, öt hang ṙô hī 
anga-aṅ ngòh töt aṅ im Tēv. Angū-ö an lökten hī akahakūö tö ngam ma-alaha 
tökô-en töm ma-alaha tövaich inrē.  

Hanāngenlōn An Ngam Tēv 

7Kahōlö; ta-a töi kö hāngenlōn tö höö, tön aṅ im Tēv an ngam hanāngenlōn; 
ngòh tö hāngenlōn, lamökngörit ngam Tēv anga-aṅ, akahakūö töm Tēv inrē.  
8Ngòh töt hāngenlōn, ötakahakūö töm Tēv; pò ngam Tēv nö hanāngenlōn.  
9I ngih, in meukti an ngam hanāngenlōn ngam Tēv nö in hī, pò ngam Tēv nö 
tīntö ngam töng hĕng maneuk kūönre nö ing panam, pòi hōtu aṅ lökten in Ò.  
10In ngih an ngam hanāngenlōn, öt kūö hī ayī-ö hāngenlōn töm Tēv; tön 
Anga-aṅ pöri tö hāngenlōn tö hī, ngaich nö tōntö ngam Kūönre nö inlāmö 
pòkūö në tökööl hī.  
11Kahōlö; yē ngam Tēv nö ngatī hanāngenlōn tö hī, hòṅ ngatī ayī-ö kö 
hāngenlōn tö höö.  
12Öt hĕng tak ngaich nö hĕng heuh nömeuk ngam Tēv; yē hī ayī-ö kö 
hāngenlōn tö höö, i yöng in hī ngam Tēv; ngaich hateungtuṙen ngam 
hanāngenlōn hī tö Ò.  
13Lökten in ngih, in akahalōn tö hī iyöng in Ò, in hī Anga-aṅ inrē, pò Ò nö kē-
ĕkūö hī tö aṅ im Töhet Fanöinylöre.  
14Ngaich in ayī-ö meuk, ngaich eū-a inrē, tö ngam Yöng nö tīntö ngam 
Kūönre nö mahayööken ngih panam.  
15Ngòh vamënyen Yēsū nö Kūön ngam Tēv, iyöng in ò ngam Tēv, im Tēv 
anga-aṅ inrē.  
16Ngaich in ayī-ö köp, ṙātö elllōnre inrē, töm hanāngenlōn, ngam 
hanāngenlōn ngam Tēv tö hī. Hanāngenlōn An ngam Tēv; ngòh mī-iyöng im 
hanāngenlōn, iyöng im Tēv anga-aṅ; iyöng in ò inrē ngam Tēv.  

17In e an ngam hanāngenlōn nö teungten nö in hī; hòṅ hī öt pa-ekūö im 
sakāmö kinṙôka: pòn sā Ò Anga-aṅ, ngatī ayī-ö ing panam.  
18Öt pinheṅ-eṅvkūö in im hanāngenlōn; pò ngam töteung hanāngenlōn nö ha-
ōngö pinheṅ-eṅkūö; pò ngam pinheṅ-eṅkūö nö öt inkôlòvö. Anga-aṅ ngòh tö 
pa-ekūö tö teungten nö im hanāngenlōn.  
19Hāngenlōn in; pòn urĕh Anga-aṅ nö hāngenlōn tö hī.  
20Yĕn hĕng tak tö ngö ṙô, Hāngenlōn chin chu-ö töm Tēv; ngaich surīkhö 
holre: töminyôinyaṅ an anga-aṅ. Pò ngòh töt hāngenlōn tö holre tö ngòh 
maheuṅkre, ötkô nö hāngenlōn töm Tēv, ngam töt maheuṅk ò.  
21Ngih ön chöngö hī aṅ in Ò, tö ngòh töhāngenlōn tö ngam Tēv, hāngenlōn tö 
holre inrē.  

1 Yôhan 5 

Minhôiyö Hī Töng Panam 

1Ngòh ṙamātö ellōnre tö Yēsū nö Kristū, aṅ im Tēv finötnyi Anga-aṅ: ngòh 
töhāngenlōn tö ngam lökngörit, hāngenlōn inrē tö ò ngam aṅ Ò finötnyi.  
2In e in akahalōn tö hī hāngenlōn tö vē kūön ngam Tēv, yē hī hāngenlōn töm 
Tēv, ane inrē lök i nup chöngö Ò.  
3Pòn angū-ö ngih hanāngenlōn ngam Tēv, tö hī öi haköp në chöngö Ò: hö-ö 
nun në chöngö Ò nö lumrāḵ.  
4Ngòh lamökngörit ngam Tēv, mihôiṅ töng panam. Ngih ön yih minhôiṅyö 
tömihôiṅ töng panam, ngam mikah hī.  
5Achīö öp tö mihôiṅ töng panam? Tön höng ngòh ṙamātö ellōnre tö Yēsū nö 
Kūön ngam Tēv.  

Ameūken Yēsū Kristū 

6Anga-aṅ yamih lökten ngam mak, mahām inrē ang Yēsū Kristū: öt höng 
ngam mak, ngam mak pöri nö holtö ngam mahām.  
7Ngam Töhet Fanöinylö An ameū-a; pò ngam Töhet Fanöinylö nö kanô-en.  

8Lūöi tak yip ameū-a, ngam Töhet Fanöinylö, ngam mak, ngam mahām inrē; 
ngaich më tö lūöi taka nö hōḵen höö nö hĕng.  
9Yē hī hōḵo aheūkö tarik; mötlö pöri ngam aheūkö ngam Tēv. Ngih ön yih 
aheūkö ngam Tēv, ngam aheūkö Ò nö ngaich nö im Kūön Ò.  
10Ngòh ṙamātö ellōnre nö im Kūön ngam Tēv, īnu anga-aṅ tö ngam tö eūka 
nö in Ò. Ngòh töt ṙamātö ellōnre nö im Tēv, ngaich töminyôinyaṅ Anga-aṅ tö 
tī ò; pòn öt ṙātö ellōnre anga-aṅ nö im tö ngaich aheūkö ngam Tēv nö im 
Kūön Ò.  
11Ngih ön yih tö-eūka, tö ngam Tēv nö kē-ĕkūö hī tö nômö tö örheūheuaṅ. Im 
Kūön Ò ön ngih nômö. 
12Ngòh tö īnu tö ngam Kūön, nômuvö anga-aṅ; ngòh töt īnu tö ngam Kūön 
ngam Tēv, öt nômuvö.  

Ngam Nômö Tö-örheūheu Aṅ 

13Ngaich tī chin kūichtö në in yīö, hòṅ yīö akahalōn tö yīö aṅhaṅv-in tö nômö 
tö örheūheuaṅ, in yīö, yī-ö ṙamātö ellōnre i minë-eny ngam Kūön ngam Tēv.  
14Ngih ön yih tinyāchen hī in Ò, tö hī, yē hī havëkuvö tö tösā lōn Ò, hang ṙô 
hī Anga-aṅ:  
15Ngaich yē hī akahalōn tö Ò nö hang ṙô hī tö nup töng havëka tö hī, 
akahalōn ayī-ö, tö hī aṅhaṅv-in tö ngam töhavëka, ngam havëkö hī in Ò.  
16Yĕn tarīku mameuk ngam holre nö köölö fālen, tö ngam töt mī-im kinpaha 
tökööl, havë-a Anga-aṅ, ngaich ngam Tēv min nö kē-ĕkūö Ò tö nômö cha, yip 
töt köölö fālen tö ngam mī-im kinpaha. Mī-im kinpaha ap umuh tökööl: rö-ö 
nö angu-ö havëkö ò tö ṙô chu.  
17Ṙòkhöre nup ötlanöökö nö tökööl: öt mī-im kinpaha ap umuh inrē tökööl.  
18Akahalōn in tö ngòh töng aṅ im Tēv finötnyi nö öt köölö fālen; anga-aṅ pöri 
ngòh aṅ im Tēv finötnyi, haköpöre, ngaich ngam tötlöök nö öt lūölken ò.  
19Akalōn in tö hī ayī-ö aṅ im Tēv, ngaich ṙòkhöre ngih panam nö hulalhaka 
nö im tötlöök.  

20Akahalōn ayī-ö inrē, tö ngam Kūön ngam Tēv nö yih, ngaich nö kētö 
mikahlōn hī inrē, öi akahakūö töm kanô-en, im Kūön Ò Yēsū Kristū. Anga-aṅ 
ön ngòh tökô-en Tēv, Nômö inrē tö-örheūheu-aṅ.  
21Yī-ö kun kūön chu, lakngöre yin tö nup insātēv.  

2 Yôhan 

2 Yôhan 1 

1Ap kūönṙô, löö i ngam tökatöllöng mā kikānö in yip kūön ò inrē, yip 
hanāngen chu im kanò-en, öt höng chu-ö, tön ṙòkhöre cha-a inrē yip tö 
akahakūö töm kanô-en:  
2Kūö ngam kanô-en, ngam tököp nö in yīö, in hī min angū-ö nöng örheūheu:  
3Inlōnti, neūkölōn, lanāmö min inrē nö in hī, nö ṙeū-eung im Tēv, ngam 
Yöng, ṙeū-eung in Yēsū Kristū inrē, ngam Kūön ngam Yöng, im kanô-en, 
hanāngenlōn inrē.  

Kanò-en Töm Hanāngenlōn 

4Pōyen ṙanāmölōn chin, töre öich kôtökūö tö yip rīkre kūön meh nö lök im 
kanô-en nö sā ngam chöngö taneūngen ih ṙeū-eung im Yöng.  
5Me-eṅ mā kikānö, vë-ekūö meh chin, öt pò chu öre ngaichtī kūichtö 
tufömngöre chöngö in meh, tön höng angū-ö ngam mī-in hī ngaich ik raneh, 
tö hī hōtu kö hāngenlōn tö höö.  
6Angū-ö ön ngih hanāngenlōn, hinôtö hī lök i minë chöngö Ò. Angū-ö ön ngih 
chöngö, ngam ahang yīö ngaich, löktö kūö ik raneh, hinôtö yīö lök in e.  

Laklöre Tö Yip Töminyôiny Aṅ Mahaköphöti 

7Pòn maṙôngö nö ngaich yik mahachīl, nö chuh ing panam, cha-a yik töt 
mahalööknyôre tö Yēsū Kristū nö yih nö tarik. Anga-aṅ ön ngòh mahachīl, 
töminyôiny Kristū inrē.  
8Meūköre yin, hòṅ yīö öt löhlö tö u nuk tī ih, hòṅ yīö pöri teūngen tö 
tötimtörkūö raneushö.  
9Öp töng iṙuhöröön nö kiröönngöre, ngaich öt köp nö im inköphöti aṅ in 
Kristū, öt īnu töm Tēv: ang-aṅ ngòh tököp nö im inköphöti, anga-aṅ tö 
hĕnghöre īnu töm Yöng, töm Kūön inrē.  
10Yĕn hĕng tak öp yamihtöre in yīö, ngaich öt kūmu tö ngih inköphöti, un 
hōḵovö nö i patī yīö, un salāmö inrē.  

11Pò ngòh samlāman, hamòl ò nö i nup tötlöök la-en ò.  
Manā-aṅ Ṙô. 

12Pōyen aṅin chin tö kahūichtöre in yīö, hö-ö chin hòṅ kūichö u aṅtītö 
kinsumkūö kanūich nö i mat līpöre: meūkkenre pöri chu-ö hòṅ yih in yīö, 
hòṅ kôtaṙô inrē vë-ekūö yīö, hòṅ ngam ṙanāmölōn yīö nö hateūngi. 
13Salāmö man tö yip kūön öp tökatöllöng kanānö meh.  

3 Yôhan 

3 Yôhan 1 

1Tī öp kūönṙô, nö löö in Kaiyös, öp hanāngen chu im kanò-en.  
2Kahōlö, vë-ekūö Tēv chin, hòṅ meh kôlò i tökeuheūttöre, hòṅ meh lööken 
alaha inrē, nö sā kanôlò ngam ma-alaha meh inrē.  
3Pò chu ngaich kiröngen ṙanāmölōn, hē chinlôtö yip hol, ngaich eūkö ngam 
kanô-en meh, nö sā röön meh lök im kanô-en.  
4Hö-ö chin tösamötngörevö ṙanāmölōn tö ngih, öich hang yip kūönre nö lök 
im kanô-en.  

Harōyö Ang Kaiös 

5Kahōlö, tö la-evṙen man i tökô-en la-en, ip töng tī meh lā in cha yip hol, tö 
yip aṅ tahëng inrē;  
6Yip ameūkö ngam hanāngenlōn meh nö ikūö ngam Māṅ: yip chūök tī meh 
min öm huveū-en öm kiröönngöre, töhōḵov töm Tēv:  
7Pòn kūö ngam minë-eny, cha-a nö kiröönngöre, öt kahë-evṙen nö ṙā-ang i 
yip tahëng mihëṅṙö.  
8Lökten in hòṅ ha-öiny töngatī, hòṅ hī hamòl alaha töla-evṙen im kanô-en.  

Tīòtrifēs Nā Tīmitriös 

9Rahëichyen tī chin kūich höti im māṅ: ngaich pöri Ti-òtrifes nö öt hōḵen ih, 
öp töhāngenlōn tö tulöng minā-aṅ nö in cha.  
10Lökten, yē chu yih, fēḵlen yīö min tö nup la-en ò, nup vahīṙen ò, vë-eng uk 
nang hī tö töchökhuṙô: öt tööḵngen tö e, ötrēhĕn anga-aṅ nö hōḵ, tö yip hol 
hī, acha-a inrē yip tötāhai tö ò, ahōnyu inrē nö ṙā-ang im māṅ.  
11Kahōlö, un asīnö ngam tötlöök, angū-ö pöri ngam tölöök. Anga-aṅ ngòh 
vamī tölöök, aṅ im Tēv: anga-aṅ ngòh vamī tötlöök, öt meuk ngam Tēv.  
12Eūka öp Timetrīös tö taṙòkhöre tarik, tö ngam kanô-en inrē: hôṅ, eū-a in 
īhö inrē; ngaich akahalōn me-eṅ tö ngam aheūkö ih nö tökô-en.  

Sinlāmö 

13Pōyen nup kahūichtö chu lang in meh, sōḵ pöri chu-ö kūichtö u in meh öich 
aṅtītö tökinsūmukūö kanūich:  
14Ötṙôktörevö pöri chu-ö öich meūkkenre meukkūö meh, ngaich kôta ṙô min 
ayā-a vë-ekūöre.  
15Lanāmö yēḵ in meh. Salāmö meh yin vē hol. Minënyu ṙô salām yip hol.  

Yūt 

Yūt 1 

1Tīnngö sinlāmö ön Yūt, kūönkūö Yēsū Kristū, kahëm Yāköp, i yip töhavëka, 
hanāngen im Tēv Yöng, yip töhaköpka tö pòkūö Yēsū Kristū inrē: 
2Neūkölōn yēḵ in yīö, kumchikṙen, hanāngenlōn inrē, ṙūhölre ṙôken.  

Tö Minyôny Aṅ Mahaköphöti 

3Kahōlö, i panītnyöre chin kūichhöti in yīö, tö inlahen ngih inyööken tarik; 
hòṅ kūichhöti chin in yīö, hōten yīö chin i tölngöre, laklö ngam mikah, ngam 
töng hĕng heuh kinëti nö ngaich nö i yip töhet.  
4Pòn rēvre yip tarik mu-ulāihötre, yip tökūichiyö ötinkôlò nö ngaich, 
tötmilēḵṙen tarik, harīkngö ngam inkôlò aṅ im Tēv nö i töchōich; ngaich 
mahngö ngam töng hĕng tak mahayöng, ngam Mā ih, Yēsū Kristū.  
5Hòṅ fēḵlen yīö chin pòrô yin ngaich tö-akahalōn tö në, tö tī ngam Mā Tēv nö 
hayööken yik tarik nö ṙā-ang ngam panam Aikup, ngaich unôichngöre nö 
fëlngö yik töt ṙamātö ellōnre.  
6Ngaich yip ma-ahānga inrē, yip töt mahaköp nehngenre inlahare, ṙāngö nup 
chūökre pöri cha-a; ngaich haköpi tö Ò nö örheūheu nö nyëki nö elsinngūlö, 
söl im kinṙôka tökiröng sakāmö.  
7Hòṅ fēḵlen yīö chin inrē tö Sôtòm, Kômòra, nuk ranghö u inrē panam, yik 
kamëḵngöre nö i chinô-òṅkānö, ngaich tömrit nup töngyô-òv lōn alaha; 
ngaich kihngen nö im ötkanôlò tötnyangngökūö tameūyö, nö inmeukhömat 
hī.  
8Ngaich nö ngatī inlahen vē inrē, i nup heūvö, nö hachōichngö ngam alaha, 
ngaich harāinyngö ngam chöngö, ötlēkôre inrē tö kanôlò.  
9Ngaich pöri Maiköl, ngam mākūö ma-ahānga, hē ò nö lā-alkūö ngam sī-ö nö 
kil ngam alaha Môsös, öt kētö chanökhuṙô tö ò nö im kinṙôka, ngö ṙô pöri, 
Vëka man töm Mā.  

10Ngaich pöri vē nö chökhuṙô, nö i nup nehngenre nö mikahkūö cha, in u 
cha-a ngaich nö ötkôlò, sā në töṙeūla töt chanöhöv ellōn.  
11Töt kôlò yin cha-a! pò cha ngaich nö lök el talöökö Kēn, ngaich inrē nö 
ahôhangen nö fal im vanāichö Pēlam pòn hòṅ haṙāyö, ngaich ötkôlò i 
inhôngôre tö Kōrah.  
12Acha-a yin vē ihong tö nyöptikui im nyina-aṅ hanāngenlōn tö yīö, yē cha 
nö holkūö yīö, yōm pököre töng maha-aṅhaṅlre, töt īnu tö pinheṅ-eṅkūö; 
taṙul töt aṅhaṅv tö mak, kumröön kuföt nöng heuingö; chōn el anöhtökūö 
chuhöt töt ṙônguvö, nët tum nö kapah, nyòklöngö nö holtö ṙĕhre;  
13Tökalēḵ mahūṅvö ngam mai, hapĕhnyö sumrōngkūö nöng kahngenre; 
taneūsömat mahavöt, töhöngkaṙen töp tösah aṅ i tösah nöng örheūheu.  
14In cha ṙô inrē Ēnòk, ök sinat tak kūön Ātöm, nö ṙô-òv, nö ngö ṙô Yĕh meuk 
ngam Mā nö yih holtö yip tösöm köṅny töhet,  
15Nö kahòkken taṙòkhöre, nö öthakôlò yip taṙòkhöre tötlöök, tö nup kahëken 
cha i ötlanöököre, ṙòkhöre inrē nup töchökhu ṙô yip tötlöök tököölö fālen nö 
lā-al Ò.  
16Cha-a yin famël tarik, vame-eny miṙivre, tömrit kuilōnre (minë elvāng cha 
inrē nö ṙôtö yöng ṙô tö föh), hameuktö miṙēre tö tarik, nö chööḵnyö tö 
taneūngenre.  

Finëḵlö Hěnghöre Inlēnö 

17Yī-ö pöri, kahōlö, köpölōn yin tö nuk ṙô tö ngaich nö ṙônyu nö lā-urĕh, tö 
yik tanīnöṙô ngam Mā hī Yēsū Kristū;  
18Tö ṙô cha nö ngaich tö yīö, Ip manā-aṅ ṙētak min yip tö mināich, tömrit 
nup tötlöök lōnre min cha-a. 
19Cha-a yin mahaköhngen, mahakô-ònglōnre, öt aṅhaṅv-in töm Töhet 
Fanöinylö.  
20Yī-ö pöri, kahōlö, haruklöre yin im tölngö töhet ṙinātö ellōn yīö, vë-ekūötēv 
im Töhet Fanöinylö.  

21Haköpöre yin im hanāngenlōn ngam Tēv, meūkkö ngam neūkölōn aṅ Mā hī 
Yēsū Kristū im nômö tö örheūheu-aṅ.  
22Ikui yip rēvre inrē neūkölōn, yip tökatöngalōn;  
23Rēvre inrē tö hayöölöngṙen, kichötnyu cha-a nö i kui yip rēvre inrē ngam 
neūkölōn holtö pinheṅ-eṅkūö; surīkhö ngam hilā töpaṙòk tö kūö ngam alaha.  

Ngam Inkòlô (Vinë-ëkūötēv Nöinyö) 

24In ò yēḵ töngamuh ngam tökô nö laklen yīö im kinvē-ĕre, ngaich asöklen 
yīö i kūö ngam kanôlò Ò öi öt chanôchu im tökiröng ṙanāmölōn, 
25Im töng hĕng Tēv mahayööken hī, lökten Yēsū Kristū mahayööken hī 
kanôlò, minā-aṅ, pūlngö, chöngö inrē, ha-eh misī, töngamuh inrē höng 
örheūheu inrē. Āmen.  

Inmeukhömat 

Inmeukhömat 1 

1Ngam inmeukhömat aṅ in Yēsū Kristū, ngam kahëtö ngam Tēv nö in Ò, tö 
hameuktu nö i yip tanölöṙô Ò, anū-ö nup töt ṙôktörevö nö yih min: tīnhanga 
Anga-aṅ nö hameukhöti nö ip tanölöṙô Ò Yôhan, nö lökten i Ma-ahānga;  
2Ngam ameūkö ngam ṙô aṅ im Tēv, aṅ im inmeukhöti inrē tö Yēsū Kristū, tö 
nup maheuṅk Ò nö ṙòkhöre.  
3Tökôlò öp anga-aṅ yēḵ, öp vame-eṅkūö e, acha-a inrē yip hamang minë ṙô 
mu-urĕhnyi, ngaich haköpö u nup tökūichi nö in e: pò ngam ṙētak nö röhta.  

Sinlāmö I Minë Tö Sat Māṅ 

4Tī Yôhan nö löö i nup tö sat māṅ nup i Āsi: Inlōnti yēḵ in yīö, lanāmö inrē, 
ṙā-ang in Ò, ngam töngamuh, tö ha-ehelen misī inrē, ngam yamih inrē; ṙā-ang 
i yip mi-ikūö ngam kantēra;  
5Ṙā-ang in Yēsū Kristū inrē, ngam tökô-en ameū-a, ngam lanòh kupah, ane 
inrē mahayöng yip rācha kūö panam. In Ò ngam töhāngenlōn tö hī, ngaich 
luhnyen hī ṙā-ang i nup tökööl hī, lökten i mahām Ò;  
6Ngaich vīlen hī pūlngö, mameukṙen ngam Tēv Ò, Yöng inrē; kanôlò Ò yēḵ, 
minā-aṅ inrē örheūheu yēḵ. Āmen.  
7Yĕh meuk holtö taṙul an nö yih; ṙòkhöre mat inrē min nö meūkan, tö cha 
inrē yip samapngen Ò; ṙòkhöre inrē min yip miyöngö ing panam nö haṙivhen 
Ò. Ngatī an yēḵ. Āmen.  
8Chu-ö Chin Alfa, Omeka inrē, ngö ṙô ngam Mā Tēv, Öich töha-ehelen misī, 
Öich yamih, Tökeuheūttöre Chöngö.  

Meūkö Ang Kristū 

9Ip kun panam, chu-ö Yôhan, tö Petmòs invëka, mëm kahëm yīö, ane inrē 
hamòlkūö yīö i kanihngen, ane inrē im pūlngö, manöiyö inrē aṅ in Yēsū, 
ngam ṙô ngam Tēv, ane inrē inmeuktö Yēsū.  
10Im Töhet Fanöinylö chu-ö hē sakāmö ngam Mā, ngaich hang ök töpōitô 
chu-ö lā-ukre, nö sā ṙô fanöö. 



2782 

 

 
   Nicobarese Bible 

© 2014, Bible Society of India. 
 

 
 

 

11Ngö ṙô, Minë maheuṅk meh, kūichngö u i mat līpöre, ngaich söömngö e i 
nup tö sat māṅ; löö Efisös, Ismörnā inrē, löö Pörkamöm, Taitiriā inrē, löö 
Sārtis, Filitalfiā, Laotisiā inrē.  
12Ngëichkö ngam ṙô ngam vame-eṅkūö chu. Havöötö kūöre chū-ö, ngaich 
meuk nup tösat humlum chūök rööntö manyak;  
13Ellōn nuk chūök rööntö manyak, hĕng taka öp tö sā kūön tarik töhĕng tak, 
hayūtö tö sā kūön tarik töhĕng tak, hayūtö tö tösölti nö i ukröön tö-aṙū-uti 
inyut, hamööpö ṙat nö vinngö nö i teh ò tö ök humlum inmöpṙat.  
14Ngaich ök kui Ò, tö nuk keūyö Ò inrē nö isoh, sā tö-isoh tökënngöre 
tacham; nuk mat Ò inrē nö sā töhūkūö tameūyö;  
15Nuk kunröön Ò inrē nö sā töminyangnyu mās; sāre öre yĕn halöökö nö ikūö 
tameūyö; ngaich ök ṙô ò nö sā ṙënṙô töpōyen mak.  
16Sat nuk taneūsömat, aṅ eltī Ò lāhāmö: ngaich lökyö elvāng Ò, hĕng nòng ök 
tö-āṅlā keūtö sanët ngaich nuk arëkūö Ò nö sā yanāngö mat ngam tavūöi yĕn 
ip kumlēḵre.  
17Ngaich hē chu meukan, ngaich fukngö chu-ö iröön Ò sā kupah, Ngaich 
lāhāmötī anga-aṅ nö ṙātö eltīre nö in chu, Un pa-ekūö, nö ngö; Chu-ö Chin 
raneh, manā-aṅ inrē,  
18Öich tö aṅ inrē; kapah sin Chu-ö, ngaich yĕh meuk, örheūheu Chin ngaich 
aṅ, aṅhaṅv-in Chin inrē tö në tinkīök ngam kinpaha, tö ngam chūök tökapah 
inrē.  
19Lökten man kūich minë maheuṅkre, minë töngamuh, minë yamih min nö 
unôich;  
20Ngam ötmikahkūö aṅ i minë tö sat taneūsömat, minë maheuṅk meh lāhāmö 
chu, minë tö sat inrē humlum chūök rööntö manyak. Ma-ahānga nup tösat 
māṅ, nun minë tö sat taneūsömat: tö sat nö māṅ minë tö sat chūök rööntö 
manyak.  

Inmeukhömat 2 

Ṙô, Chamuh Efisös 

1Ngö tī kūich, löö ip Ma-ahānga ap māṅ i Efisös, Ṙô Ò nun në, ngam ṙamapkö 
minë tö sat taneūsömat nö lāhāmöre, ngam vamāngngöre nö lök ellōn minë 
humlum chūökröön tö manyak:  
2Akahalōn chin tö nup vahīṙen meh, tö ranëtö meh inrē i manöiyö, tö meh 
inrē ötkô ṙap tötlöök tarik, ngaich inrē öm kalaha cha yip mahavëköre nö 
tanīnöṙô, ngaich rö-ö cha-a, ngaich kôtökūö me-eṅ tö cha nö töminyôiny;  
3Aṅhaṅv-in man tö manöinyö, ngaich kūö ngam mine-eny chu öm ṙāpa, 
ngaich öm höng öt ṙeingö.  
4Aṅhaṅv-in pöri chū-ö tö ngih kumnyah nö lā in meh, pò meh ngaich ṙāngö 
ngam mu-urĕh hanāngenre.  
5Lökten man fēḵĕlre töm ṙeūngöre fukngö, ngaich havöötö ellōnre, la-evṙen 
ngaich tö minë mu-urĕh vahīṙen; yĕn rö-ö, yih chu-ö ngaich in meh, ngaich 
kēḵngö ngam chūök rööntö manyak meh min nö ṙā-ang im chūök e, yĕm öt 
havöötö ellōnre. 
6Īnu pöri me-eṅ tö ngih, pò meh surīkhö vahīṙen yip tamömrit Nikòlāi, yip 
surīkhö chu chū-ö inrē.  
7Ngòh tö-elnānguvö hökngen ò nö hangihtöre tö ṙô ngam Töhet Fanöinylö, tö 
në māṅ. In Ò ngam tömihôiṅ, anga-aṅ tö kē-ĕvkūö min tö chu nö nyā ṙòng 
ngam chōn nômö, ngam me-ël ngam Peretāis ngam Tēv.  

Ṙô, Chamuh Ismörna 

8Löö ip Ma-ahānga aṅ ip māṅ i Ismörnā ngö tī kūich, Në nun ṙô ngam raneh, 
ngam manā-aṅ inrē, ngam tökapah sin, ngaich aṅ nö hēk:  
9Akahalōn chin tö kanihngen meh, tö ötkakôlò meh inrē (kôlò pöri me-eṅ), 
ane inrē tö ngam ötlinëkô cha yip Yahūti tö ṙôre, ngaich nö rö-ö cha-a, chūök 
vine-eṅkūö sātān pöri.  
10Uh man pa-ekūö tö u nup töt ṙôktörevö kanihngen meh; yĕh meuk, tö ngam 
sī-ö nö hòṅ rultöre nö sukhöt yip rēvre tö yīö nö el kinlōngö, hòṅ yīö kalaha; 
kanihnguṙen yin min söm sumkam. Söl i kinpahare kanô-en man yēḵ, ngaich 
kē-ĕkūö meh min chu-ö tö sapīöv aṅ i nômö.  

11Ngòh tö elnānguvö hökngen ò nö hangihtöre tö ṙô ngam Töhet Fanöinylö tö 
në māṅ, Anga-aṅ ngòh tömihôiṅ, öt chök min tö kūö ngam innëtö kinpaha.  

Ṙô Chamuh Pörkamöm 

12Ane inrē löö ip ma-ahānga aṅ ip Māṅ i Pörkamön ngötī kūich; Në nun ṙô ò 
Anga-aṅ, ngam tö aṅhaṅv-in tö ngam tö āṅngöre keūtö sanët: 
13Akahalōn chin tö chūök meh iyöng, nöng i chūök ngam kantēra Sātān, 
ngaich me-eṅ öm köptī tö ngam minë-eny chu, ngaich öt mahngö ngam 
mikah in chu, pòrô i nuk sakāmö Antipas ök ameūken chu, tökô-en nö chu-ö, 
ök aṅ in yīö töfëli, i chūök Sātān nö iyöng.  
14Haroh tum pöri nup kumnyah in chu lā in meh, pò meh aṅhaṅv-in umuh tö 
yip rēvre ṙamapkö ap inköphöti aṅ in Pēlām, ök mahaköpten Pēlak, nö 
kavaltö kinvē-ĕre yik kūön Israĕl, nö nyā nuk tökētu nö i insātēv, ngaich 
asēha inrē.  
15Aṅhaṅv-in man inrē tö yip rēvre ṙamapkö ngam inköphöti aṅ i yip 
tamömrit Nikòlāi, öm ngatī.  
16Lökten havöötö ellōnre; yĕn rö-ö, ka-eūyen chu-ö min yih, ngaich kiyung 
min chu-ö lā-al cha, aṅtī töp sanët aṅ elvāng chu.  
17Ngòh tö elnāngu, hökngen ò nö hangihtöre tö ṙô ngam Töhet Fanöinylö, tö 
në māṅ. In ò kē-ĕvkūö tö chu tö aṅ im töhayūni manna, ngaich kē-ĕkūö ò min 
chu-ö inrē tö tö-isoh ihong hĕng, ikui ap ihong hĕng öp tufömngöre mine-eny 
nö kūichiyö, öp öt huneū-euṙô töhĕng tak, höng anga-aṅ öp töteūngen tö e.  

Ṙô Chamuh Taitirīā 

18Löö ip Ma-ahānga aṅ ip māṅ i Taitiriā ngötī kūich; Në nun ṙô ngam Kūön 
ngam Tēv, ngam tö mātu tö tösā tameūyö, nup kunröön Ò inrē tösā tö ayānga 
mās:  
19Akahalōn chin tö vahīṙen meh, tö ngam hanāngen manöinyö meh inrē, tö 
minë manā-aṅ vahīṙen meh nö mötlö tö minë raneh. 
20Aṅhaṅv-in pöri chu-ö tö ngih nö lā in meh, pò meh halöngten ngam kikānö 
Yēsipel öp kikānö pròfĕt töṙôre, ngaich anga-aṅ nö haköphöti ane inrē 

hachōḵngen yip kūön alaha chu nö asĕhha, nya-aṅvkūö inrē tö nup tökētu nö 
i insā tēv.  
21Ngaichtī chin kētö ṙētak ò, hòṅ ò nö havöötö ellōnre; ngaich öthōḵ anga-aṅ 
nö havöötö ellōnre tö ngam insĕha töre.  
22Yĕh meuk, sukten ò chin nö el chamam, acha-a inrē yip ma-asĕhken ò nö 
suktu nö el ngam yöng kanihngen, yē cha nö öt havöötö ellōnre nö ṙā-ang 
nup la-en ò. 
23Fëlngö yip kūön ò chin min aṅtītö kinpaha; ngaich ṙòkhöre në māṅ min nö 
akahalōn tö chu, öich chū-ö anga-aṅ, chamöh elkilpong, el fanöinylö inrē; kö 
kē-ĕkūö yīö min chu-ö tö tösā nup vahīṙen yīö.  
24Ngö ṙô pöri chu-ö tö yīö, tö yip tö ōtngöre inrē i Tāitiriā, i ṙôngö yip töt 
aṅhaṅv-in tö ngih inköphöti, yip töt akahakūö tö ṙū-uti nup aṅ im Sātān, sā 
ṙô cha; öt hĕng tak hakeunlö chin tö yīö tö tahëng lumngan.  
25Haköptīre pöri yī-ö, hanöng saha yanīhih chu, tö nup in yīö.  
26Anga-aṅ ngòh tömihôiṅ, anga-aṅ ngòh mahaköp nup vahīṙen chu inrē nö 
söl ip manā-aṅ, anga-aṅ min tökē-ĕvkūö tö chu tö chöngö nö ikui vē tarik:  
27Ngaich anga-aṅ min nö hayöngö cha nö aṅtī tö vët tinkung, sā në tanīöyö 
ngòh vamī tanīöyö nö lakūki tö tī ngòh tö kichëyöre; sā taneūngen chu chū-ö 
inrē tö aṅ im Yöng chu:  
28Ngaich kē-ĕkūö ò min chū-ö tö ngam taneūsömat peuheū:  
29Ngòh tö elnānguvö, hökngen ò nö hangihtöre tö ṙô ngam Töhet Fanöinylö 
tö në māṅ.  

Inmeukhömat 3 

Ṙô, Chamuh Sartis 

1Ane inrē löö ip Ma-ahānga ap māṅ i Sartīs ngötī kūich; Në nun ṙô Ò, ngam 
tö sātö aṅ-in tö Töhet Fanöinylö aṅ im Tēv, ane inrē tö sat taneūsömat: 
Akahalōn chin tö nup vahīṙen meh, tö meh minënyu öm aṅ, lā meh höng 
kapah.  

2Höngöre man, haköpkö nup tö ōtren, nup tö hòṅ kapah nö ngaich: tön 
kôtökūö chin tö meh öt hēngö vahīṙen tö tökeuheūt nö ikūö ngam Tēv chu.  
3Lökten man köpölōn tö inlahenre öm teūngen, ngaich inrē öm hang; haköpö 
e, ngaich havöötö ellōnre. Lökten yē meh min öt höngöre, sā mū-ulāya chu-ö 
min yih, ngaich me-eṅ min öt akahalōn tö ṙētak chu min yih in meh.  
4Öt ṙôkenvö pöri nup minë-eny in meh i Sārtis, yip töt mahachōichngö mat 
hilāre; ngaich holröön chu min cha-a nö isōho hilā; pò cha nö töhōḵov.  
5Anga-aṅ ngòh tömihôiṅ, kafānö min tö tö-isoh hilā nö ngatī, ngaich öthētu 
chu-ö min sichngö mine-eny ò nö ṙeū-eung i mat ngam līpöre nômö, ngaich 
halööknyö minë-eny ò chu-ö min i kūö ngam Yöng chu, i kūö yip Ma-ahānga 
Ò inrē.  
6Ngòh tö-elnānguvö, hökngen ò nö hangihtöre tö ṙô ngam Töhet Fanöinylö tö 
në māṅ.  

Ṙô, Chamuh Filatělfīā 

7Ane inrē ip Ma-ahānga ap māṅ i Filitalfīa ngö tī kūich, Në nun ṙô ngam 
töhet, anga-aṅ ngam tö kô-en, anga-aṅ ngam tö aṅhaṅv-in tö ngam tinkīök 
Tāvit, anga-aṅ ngam lamöpnyökūö, ngaich öt hĕng tak amöptökūö, ngam 
lamöptökūö ngaich öt hĕng tak lamöpnyökūö;  
8Akahalōn chin tö nup vahīṙen meh yĕh meuk, i kūö meh tī chin töp töluvë-
akkūö inkūp, hĕng öp töt hĕng tak tö kô lamöptökūö, tö meh öm höng 
rumhëiṅchyen kumlēḵ, ngaich köp tö ngam ṙô chu, ngaich öt mahngö ngam 
ṙô chu.  
9Yĕh meuk, tö yip töminyôṅny aṅ, vamë-eṅkūö sātān inrē, aṅ in cha inrē yip 
Yahūti tö ṙôre, lān rö-ö cha-a, höng minyôiny pöri; vīten cha chin min nö yih, 
nö afukngöre nö iröön meh, hôṅ cha inrē nö akahakūö tö hāngenlōn tö meh. 
10Pò meh haköp ngam ṙô chu, ngam manöiyö chu inrē, aṅten meh chin min 
ip ṙētak kinlaha, öp ṙētak angū-ö, yamih nö i kui ngih panam nö ṙòkhöre, nö 
kamlaha cha yip mī-iyöng kūö ngih panam.  

11Yih chin ka-euitö yihih: köptī man tö nup mi-in re nö ngaich, hòn öt hĕng 
tak kamëḵ ngam sapīöv meh.  
12Anga-aṅ ngòh tömihôiṅ, vīten ò chu-ö min nö machööḵlö ngam töhet chūök 
ngam Tēv chu, ngaich öt hēṙu min anga-aṅ nö kunyī-inyre nö ṙā-ang in e: 
ngaich i alaha ò tī chu-ö min kūich minë-eny ngam elpanam ngam Tēv chu, 
ngam tufömngöre Yerūsalem, ngam yamônti nö ṙeū-eung im Tēv chu, ap 
tufömngöre min minë-eny chu inrē.  
13Anga-aṅ ngòh tö elnānguvö, hökngen ò nö hangihtöre tö ṙô ngam Töhet 
Fanöinylö tö në māṅ.  

Ṙô Chamuh Laōtisīā 

14Ane inrē löö ip Ma-ahānga ngam māṅ i Laotisiā ngö tī kūich; në nun ṙô 
ngam tö Āmen, tökô-en, ameū-aṅ tökô-òṙô, ngam ranehlö në vahī ngam Tēv;  
15Akahalōn chin tö nup vahīṙen meh, tö meh öt rēhĕn ufov, öt rēhĕn ṙāich; 
lahë man öre tö lōn chu, ufov, hēk ṙāich.  
16Lökten pò meh höng feuk, öt rēhĕn ṙāich, öt rēhĕn ufov, kuvavlen meh chin 
min elvāngre.  
17Pò meh ngö ṙô, Kôlò chin, ngaich teūngen tö kanôlòre, ngaich öt hēngö 
hanāten; ngaich rö-ö me-eṅ akahalōn töre öm kūöngö tötkôlò, yāich inrē, 
tötmeuk, töchumlal inrē;  
18Halēnö meh chin öm havah humlum in chu, nup tö halööktitvö tö tameūyö, 
hòṅ meh öm kôlò, tö-isoh hilā inrē, hòn meh kafānöre, hòṅ öt hameuktu 
ngam sumrōngkūö meh öm chumlal; sanöichmat inrē nö sanòh mat meh, hòṅ 
meh meuk.  
19I tum tat yip hanāngen chu, vëken cha chū-ö chökṙen cha inrē: lökten 
kalēḵĕ ellōn, havöötö ellōnre inrē.  
20Yĕh meuk, sökhak chin ikūö inkūp, öich kurönga: yĕn tarīku hamang ṙô 
chu, ngaich löpnyökūö ngam inkūp, ngaich kuhēthötre chu-ö min in ò, ngaich 
holkūö ò min nyā, holkūö chu anga-aṅ inrē.  

21Anga-aṅ ngòh tömihôiṅ, kēḵĕkūö ò min chū-ö tö inūichhaka nö hol chu nö 
el kantēra chu, sā chu chu-ö ngaich mihôiṅ, ngaich ūichngöre hol ngam 
Yöngre el kantēra Ò.  
22Anga-aṅ ngòh tö elnānguvö, hökngen ò nö hangihtöre tö ṙô ngam Töhet 
Fanöinlyö tö në māṅ.  

Inmeukhömat 4 

Vinë-ekūötēv Nö El Halīöngö 

1Unôichrit në chū-ö meuk ap inkūp töluvë-akkūö el halīöngö. Sā ṙô fanöö ap 
vamë-ekūö chu; ap mu-urĕh ṙô ahang chu, hĕng tak tö ngö ṙô: Ta-ih, töich 
hameukhömat meh tö nup yamih min nö unôich.  
2Ilööṙen chū-ö im ma-alaha. Ngaich hĕng ap kantēra maheuṅk chu el 
halīöngö; hĕng taka ap amūichhaka nö el ngam kantēra.  
3Ngaich ap amūichhak nöng sā yaspis ihong, satīös inrē; havīlö ngam kantēra 
ngam mingākö tö sā mineūkö emeröl.  
4Kahuk michöömö fën nup kantēra mahavīlö ngam ël minë kantēra, kahuk 
michöömö fën tak yip amūichhak Mākūö, inyuttö tö isoh: i kui cha nup 
humlum sapīöv.  
5Löknyö el ngam kantēra nup hanyālö, ṙën ṙô, kunṙôkö inrē; sat nup ëāṅvö 
tameūyö nö hū nö ikūö ngam kantēra. Nup tö sat kanô-òṅ yip Töhet 
Fanöinylö im Tēv.  
6Ngaich ikūö ngam kantēra, ök tö sā tinmël mai, sā tösehngöre ihong. I kūö 
ök kantēra, havīlö ngam kantēra inrē, fën nòng nup tö-aṅ chehechōn, töng 
matnyöre lākūö, lā uk inrē. 
7Ngam mū-urĕh, sā layön: ngam innëtö, sā kun nuā; ngam finënö, sā kumteū 
matēṙö.  
8Kö tafūölö sanëòk minë töfën nòng tö-aṅ chehechōn, tövinngö nöng 
matnyöre, lātuhēt inrē. Öt ṙākenre anū-ö tö sakāmö, hatööm inrē nö ngö ṙô, 
Töhet, töhet, töhet An ngam Mā Tēv, ngam Tökeuheūttöre Chöngö ngam 
tömisī, tö töngamuh, ngam tö mòkngöre inrē.  

9Ngaich hē minë tö-aṅ chehechōn nö eū kanôlò, ineū-euṅ; ane inrē nöinyö 
ngam amūichhak nö el kantēra, in Ò ngam tö-örheūheu nö aṅ,  
10Më tö kahuk michöömö fën tak Mākūö, nö afukngöre nö ikūö Ò ngam 
amūichhak nö el kantēra, ngaich sōntökūöre nö in Ò ngam tö-örheūheu nö 
aṅ. Ṙātö nup sapīövre cha-a i kūö ngam kantēra; nö ngö ṙô,  
11Tökô Man Me-eṅ, Mā ih ane inrē Tēv ih, Öm kē kanôlò ineū-euṅ minhôiṅyö 
inrē; pò meh vamī-iṅl taṙòkhöre; pòkūö lōn meh anū-ö nö sökhaka, nö 
vīlöngö.  

Inmeukhömat 5 

Tö Lirōlö Līpöre Ngaich Ngam Pököre 

1Ngaich meuk eltī Ò chū-ö tö līpöre hĕng nö lāhāmö, ngam amūichhak nö el 
kantēra kūichö mat nö lā-ël, lā-uk inrē, öphakkūö nö hapānikūö tö nup tö sat 
inpanngö.  
2Ngaich hĕng tak öp maheuṅk chu tökalēḵ Ma-ahānga, ahānga nö pōitô, 
Achīö öp tökô nö löpnyökūö ngam līpöre, ṙòngnyökūö minë inpanngö e inrē?  
3Ngaich öt hĕng tak el halīöngö, hēk el tumlat, hēk lātaṙeū töng tumlat tökô 
nö ṙòngnyökūö ngam līpöre, hēk hatīönkö e. 
4Pōitô chū-ö ngaich peuny, pòn öt hĕng tak tökô nö löpnyökūö ngam līpöre, 
hēk hatīöngkö e:  
5Ngaich hĕng tak ök aṅ i yik mā tö ngö ṙô tö chu, Um peuny: yĕh meuk, tö 
ngam Lāyön, ngam aṅ i miyöngö Yūtā ngam Ṙĕh Tāvit, nö ngaich nö mihôiṅ, 
nö löpnyökūö ngam līpöre, tö minë tö sat inpanngö inrē.  
6Ngaich chū-ö meuk ellōn ngam kantēra, ane inrē i nup tö fën nòng tö-aṅ 
töṙeūla, ellōn yip mā inrē sökhaka ap pököre hĕng nòng, nö sā töngāichövah 
nö fëli, sātö sinrōl, sātö mat inrē, nö yip tösat Töhet Fanöinylö ngam Tēv, tö 
tīniyö nö i në taṙòkhöre panam.  
7Yihtöre anga-aṅ ngaich, ngaich kē-ĕ e anga-aṅ nö ṙeū-eung eltī Ò ngam 
amūichhaka nö el ngam kantēra.  



2790 

 

 
   Nicobarese Bible 

© 2014, Bible Society of India. 
 

 
 

 

8Ngaich hē Ò nö kē ngam līpöre, ngaich nup tö fën nòng tö-aṅ töṙeūla, tö yip 
tö nët anāi fën tak mā, nö afukngöre nö i kūö ngam pököre, kö aṅhaṅv-in 
cha-a tö ranöng, töchilū humlum pingāṅl inrē, tööḵlö tö lōpān, nup vinë-
eṅkūötēv ṙô yip töhet,  
9Ngaich tikökṙôre cha-a tö tufömngöre tinkökö nö ngö ṙô, Tökô Man Me-eṅ 
kamëḵ ngam līpöre, Öm ṙòngnyö minë inpanngö inrē: pò meh tö fëli, ngaich 
ṙāitī tö ök mahāmre Öm kö havahtö vē miyöngö, minathö ëlô, tarik, 
tömaṙôngö tarik inrē, nö im Tēv,  
10Ngaich vīten cha; nö pūlngö, mameukṙen ngam Tēv hī: ngaich cha-a nö 
hayöng nö ing panam.  
11Ngaich chū-ö meuk, ane inrē hang ṙô yip tömaṙôngö Ma-ahānga nö havīlö 
ngam kantēra, tö nup tö-aṅ töṙeūla, tö yip mā inrē, söm köṅny tumvan, söm 
köṅny tum kaka cha-a ane inrē köṅnyu tum köṅny;  
12Nö ngö ṙô nö pōitô, Tökô an ngam pököre ngam töfëli, nö kēḵ chöngö, 
Kanôlò tö chehen, mikah, minhôiṅyö, ineū-euṅ, kanôlò, inkôlò inrē.  
13Ngaich ṙòkhöre nup tövīlöngö el halīöngö; el tumlat, lātaṙeū töng tumlat, el 
mai, nup taṙòkhöre i kūö u inrē, nö hāngô tö chu nö ngö ṙô, In Ò ngam 
amūichhak nö el kantēra, i ngam pököre inrē, inkôlò yēḵ, ineū-euṅ, kanôlò 
minā-aṅ inrē, nöng örheūheu.  
14Ngaich nup tö fën nòng tö-aṅ töṙeūla, nö ngö ṙô, Āmen. Ngaich yik mā nö 
afukngöre ngaich salām.  

Inmeukhömat 6 

Nup Inpan 

1Ngaich meuk chū-ö hē ngam pököre nö hĕng höiny nö tiṙòngngö ap 
inpanngö aṅ i nup tö sat inpanngö, ngaich chū-ö hang ṙô ök hĕng nòng aṅ i 
nuk tö fën nòng tö-aṅ töṙeūla, nö ngö ṙô, nö sā ṙô kunṙôkö, Ta-ih.  
2Ngëicha chū-ö ngaich, ngaich meuk ök hĕng, töhĕng nòng tö-isoh kōra, 
ngaich anga-aṅ ök mī-i-uk ò nö hĕng nòng aṅ in tö linreny, ngaich hĕng ök 
sapīöv tö kētu nö in ò, yihtöre anga-aṅ, ngaich nöng mihôiṅhöre nö kiyung.  

3Ngaich ṙòngnyökūö ök innëtö anga-aṅ inpanngö, ngaich chū-ö hang ṙô ök 
innëtnòng tö-aṅ, töṙeūla, nö ngöṙô Ta-ih.  
4Ngaich yihtöre ök tahëng nòng kōra, tangāṅv kōra; ngaich ap mī-i-uk ò nö 
kē-ĕvkūö nö kēngö lanāmö nö ṙā-ang ing panam, pòn hōtu cha-a inrē nöng kö 
fëlngen höö: kētuvö inrē nö in Ò ök hĕng nòng tökiröng sanët.  
5Ngaich hē ò nö keuheūtö tī nö ṙòngnyökūö ök linūöyö inpanngö, ngaich chū-
ö hang ṙô ök linūöi nòng tö-aṅ töṙeūla, nö ngö ṙô, Ta-ih. Ngaich ngëicha chū-
ö, ngaich meuk ök hĕng nòng töhuṙing kōra: ngaich ök mī-i-uk ò nö aṅhaṅv 
eltī tö kinlah lumngan.  
6Ngaich chū-ö hang ök tö sā ṙënṙô, ellōn nuk tö fën nòng, tö-aṅ töṙeūla, tö 
ngö ṙô, Hĕng nyanum vīt, fën höt tāk tö pësa; lūöi nyanum parli, fën höt tāk 
tö pësa: minë tavī-i, vāin inrē un chök tö tī meh.  
7Ngaich hē ò nö keuheūtö tī nö ṙòngnyö ök finënö inpanngö, ngaich chū-ö 
hang ṙô ök finën nòng tö-aṅ töṙeūla nö ngö ṙô, Ta-ih.  
8Ngaich ngëicha chū-ö, ngaich meuk ök hĕng nòng tölunyī kōra: Kinpaha, ök 
minë-eny ök mī-i-uk ò; tömrit ò inrē ök Chūök tökapah. Ngaich kē-ĕvkūö cha-
a tö chöngö nö im finënlā alaha ngih panam, nö aṅtītö sanët nö fëlhanga, ane 
inrē aṅtītö nup tötainy aṅ el inchōn töṙeūla ing panam.  
9Ngaich hē ò nö keuheūtö tī nö ṙòngnyökūö ök tinneūiyö inpanngö, meuk 
nuk nômö cha chū-ö, nö el katòh ngam tahāklö, yik tö fëli tö kūö ṙô ngam 
Tēv, kūö ngam kinṙapkö cha inrē inmeukhöti;  
10Ngaich hūḵa cha-a nö pōitô nö ngö ṙô, Iṙôktören? Öt kamhôka ömeh? Öt 
havahalvah nuk mahām ih öm; in cha yip mī-iyöng kūö ngam panam? Ō Mā, 
Töhet, tökô-en inrē. 
11Ngaich nö kahĕng tamrīkö kinë-eṅkūö cha-a tö tö-aṙū-uti tö-isoh inyut: 
ngaich vënyu cha-a, nö hōtu nö rahëchtöreṙen nö heūheure, hanöng saha yip 
hol cha tanīnöṙô, ane inrē yip hanöng kisānö cha, yip töfëli min nö sā cha, nö 
keuheūtiṙen.  

12Ngaich meuk chū-ö, hē ò nö keuheūtö tī nö ṙòngnyökūö ngam tinfūölö 
inpanngö, ngaich kiröng ök umuh yöng kumyeūnö; ngaich ngam tavūöi nö 
huṙing nö sā keūyö sāk, keuheūtngöre inrē ngam chingëṅt nö vīngöre nö sā 
mahām;  
13Suktöre inrē minë taneūsömat ngam halīöngö nö el tumlat, sā sanukngöre 
ṙòng ngòh anychīr, tö nup tö öl nö köṅny ṙòng, yē u nö kayinköti tö kūö 
tökiröng kuföt.  
14Kē-ĕyö ngaich ngam halīöngö nö sā nup tölirōlö linömngö; kö halöinykaṙen 
min nup rôngö, kun panam inrē, nö ṙā-ang i nup chūökre.  
15Ngaich min yip rācha, tö yip kūön rācha, tö yip yöngṙen kumyung, tö yip 
tökôlò, tö yip tökalēḵ inrē, ṙòkhöre yip töhakövö tarik tö yip töt hakövö inrē, 
nö hayunngöre nö el kinlūhu, el ihong minë rôngö inrē;  
16Ngaich ngö ṙô cha-a, tö minë rôngö, tö minë ihong inrē, Afukkui ih, 
hayunngen ih, tö kūö ngam amūichhaka nö el kantēra, hayunngen ih inrē tö 
lanīnö ngam pököre:  
17Pò ngam tökiröng sakāmö ngam lanīnö cha nö yih achīö öp tökô nö 
sökhaka?  

Inmeukhömat 7 

144, 000 Ṙôken Tarik Israěl 

1Fën tak yik Ma-ahānga tömeūkö tö chu, unôichrit ngih, sökhaka nö i nup tö 
fën sinkeukngö ngih panam, pòn sōtu nö fötöre kuföt nö ing panam, hēk el 
mai, hēk i rōi chōn.  
2Ngaich meuk tahëng Ma-ahānga chū-ö, yônlö nö löklö lā maneutlö ngam 
tavūöi, īnu tö minkahngö ngam tö-aṅ Tēv; ngaich hūkö yip tö fën tak anga-aṅ 
Ma-ahānga nö pōitô, yip tö kē-ĕvkūö nö hachök ngih panam, mai inrē;  
3Ngö ṙô, Un hachökö ngam panam, un rēhĕn ngam māl, uh rēhĕn në chōn; 
hanöng saha tī hī mikahngö mal yip kūön ngam Tēv.  
4Ngaich chū-ö hang ṙôken yip tö mikahayö, hēngòng fën anāi fën köṅny, 
tömikahayö i tum miyöngö yik kūön Israĕl.  

5Nët sīön köṅny tö mikahayö i miyöngö Yūtā. Nët sīön köṅny tömikahayö i 
miyö- ngö Rūpen. Nët sīön köṅny tömikahayö i miyöngö Kāt.  
6Nët sīön köṅny tö mikahayö i miyöngö Asēr. Nët sīön köṅny tö mikahayö i 
miyöngö Neftalī. Nët sīön köṅny tö mikahayö i miyöngö Manasē.  
7Nët sīön köṅny tömikahayö i miyöngö Sumōn. Nët sīön köṅny tömikahayö i 
miyöngö Lēvi. Nët sīön köṅny tömikahayö i miyöngö Issakār.  
8Nët sīön köṅny tömikahayö i miyöngö Sepūlön: Nët sīön köṅny tömikahayö i 
miyöngö Yôsĕf. Nët sīön köṅny tömikahayö i miyöngö Penyamin.  

Tötkanṙeuken Ṙôngö Tarik 

9Unôichrit u, chū-ö meuk tömaṙôngö töt kanṙeūken tarik, aṅ i taṙòkhöre 
pūlngö, miyöngö tarik, ëlô inrē. Sökhaka i kūö kantēra ngam pököre inrē, 
inyūtuvö tö tö-aṙū-uti tö-isoh, aṅhaṅv eltī inrē tö rōi kachūr.  
10Ngaich pōitô cha-a nö ngö ṙô, Inyööken aṅ im Tēv hī, ngam amūichhak nö 
el kantēra; im pököre inrē.  
11Ngaich ṙòkhöre më ma-ahānga nö havīlö ngam kantēra, havīlö yip yöngṙen, 
nup tö fën nòng inrē tö-aṅ chehechōn; ngaich fāttökūöre cha-a nö i kūö ngam 
kantēra; ngaich salām ngam Tēv,  
12Nö ngö ṙô, Āmen. Inkôlò, kanôlò, mikah, nöiyö, ineū-euṅ, chöngö, 
minhôiṅyö inrē, aṅ i ngam Tēv hī, nöng örheūheu. Āmen.  
13Ngaich hĕng tak ök aṅ i yik mā tö ngö ṙô tö chu, nö sap ṙô, Achīö aich vē, 
tö hayūtö tö tö-aṙū-uti inyut tö-isoh, ṙā-ang yih aich inrē?  
14Ngaich ngö ṙô chū-ö tö ò, Me-eṅ man tö akahalōn. Ngaich ngö ṙô anga-aṅ 
tö chu, Cha-a yin vē ṙamā-ang el ök yöng kanihngen, ngaich cha-a nö söich 
minë tö aṙū-uti inyutre, nö i mahām ngam pököre nö mī-isohnyö mat u.  
15Lökten yin cha-a nö i kūö ngam kantēra ngam Tēv; ngaich lök la-en Ò cha-a 
nö peuheū harap, nö el ngam töhet chūök. Ngaich anga-aṅ ngam amūichhaka 
nö el ngam kantēra, nö hanyāṅknyö ngam inrūkuire min nö i kui cha.  

16Öt kapahare yin min nö ngaich, ötrēhĕn nö haṙëhe nômö; öt rēhĕn ngam 
tavūöi min nö rātökui tī tö cha, öt rēhĕn nup yô-òv ṙanāichö:  
17Pò ngam Pököre ngam ellōn ngam kantēra nö yōm cha min, ngaich 
hachōten cha min nö i nup töhëmlö mak nômö; ngaich min ngam Tēv nö 
chūtngö makmat cha, nö ṙā-ang i mat cha.  

Inmeukhömat 8 

Tö Sat Inpan 

1Ngaich hē ò nö ṙòngnyö ngam sinātö inpanngö, tömörit tök chanëvö el 
halīöngö, sā rô-òten tö ròngti i tö hĕng köṅny ṙô.  
2Ngaich meuk yik tö sat tak chū-ö Ma-ahānga, yik samökhaka nö i kūö ngam 
Tēv; sat nuk fanöö kinë-eṅkūö cha.  
3Yihtöre ök tahëng Ma-ahānga nö ik tahāklö, aṅhaṅv-in tök humlum inhus 
lōpān; ngaich pōyen kinë-eṅkūö anga-aṅ tö lōpān, pòn hōtu anga-aṅ nö 
aholtö e nö i nup ṙô yip töhet vine-eṅkūö tēv, nö el öp humlum tahāklö, ök i 
kūö ök kantēra.  
4Ngaich ök lul nuk lōpān, nö hol nuk vinë-eṅkūötēv ṙô yik töhet, yônlö nö i 
kūö ngam Tēv nö löklö eltī ök Ma-ahānga.  
5Ngaich ök Ma-ahānga nö kēḵ ök inhus lōpān; ngaich hatöḵöl e tö tameūyö 
aṅ ik tahāklö, ngaich suktö e nö i kui ngih panam: tömörit ngaich tö nuk 
kunṙôkö, ṙënṙô, hanyālö, kumyeūnö inrē.  

Nup Fanöö 

6Hīnöre ngaich yik tö sat tak Ma-ahānga nö föö.  
7Föö ngaich ök raneh, tömörit ṙô tö nuk tökënngöre kumṙah, tameūyö inrē; 
kalūöchöre tö mahām, suktu anū-ö ngaich nö i kui ngih panam: ṙāpngö 
ngaich ök linūöi lā ngih panam, ṙāpngö minë linūöi lā nuk chōn, ṙòkngöre 
nup tö-ayal kiyôp nö ṙāpngö.  
8Föö ngaich ök innët tak Ma-ahānga, ngaich angū-ö nö sā öp tökiröng rôngö 
tö ökti tö kūö tameūyö, ngaich suktu nö el mai: vīngöre ngaich ngam linūöi 
lā ngam mai nö mahām;  



2795 

 

 
   Nicobarese Bible 

© 2014, Bible Society of India. 
 

 
 

 

9Ngaich kapah nuk linūöi lā tö-aṅ më-el ngam mai, anū-ö, nuk tö unhômuvö; 
lëlngö ngaich nup linūöi lā minë chōng.  
10Föö ngaich ngam linūöi tak Ma-ahānga, ngaich hĕng ök tökiröng 
taneūsömat tö suktöre nö ṙā-ang el halīöngö, hūkūö sā tanyukngö, ngaich 
suktöre angū-ö nö im linūöi lā minë tahël, i kui nup töhëmlö mak inrē; 
11Ngaich öp minënyö ök taneūsömat nö kaheūkö nö Tö-angū-öv chōn; ngaich 
ök linūöi lā minë mak nö vīngöre nö Tö-angū-öv chōn, pòn vī-iyö anū-ö nö 
angū-övö.  
12Föö ngaich ngam finën tak Ma-ahānga, ngaich ngam linūöi lā ngam tavūöi 
nö chökngöre, ane inrē ngam linūöi lā ngam chingëṅt, ane inrē linūöi lā minë 
taneūsömat; pòn hōtu minë linūöi lā u nö sumngūli, ngaich ngam sakāmö nö 
öt yang nö im linūöi lā e, ngatī ngam hatööm.  
13Ngëicha ngaich chū-ö, ngaich hang ṙô ök matēṙö, kiteū nö ellōn ngam 
halīöngö, nö ngö ṙô nö pōitô, Ötkanôlò, ötkanôlò, ötkanôlò cha yip mī-iyöng 
eltumlat, kūö nuk tahëng ṙô nup fanöö yik tölūöi tak Ma-ahānga, yip tö öl nö 
föö.  

Inmeukhömat 9 

1Ngaich föö ngam tinneui tak Ma-ahānga, ngaich meuk taneūsömat chū-ö, 
hĕng tö suktöre nö eltumlat nö ṙā-ang el halīöngö: ngaich kētu nö in ò ök 
tinkīök öp ṙeūvö töt lātaṙeū-euvö.  
2Ngaich anga-aṅ nö löpnyökūö öp ṙeūvö töt lātaṙeū-euvö, tafūnlöng ngaich 
ök lul nö löklö ël ök ṙeūvö, sā lul tökiröng tameūyö; sangūli mat ngaich ngam 
tavūöi, tö ngam kupööi inrē, tö kūö ngam lul lamöklö el ngam ṙeūvö.  
3Ngaich löknyö ël ök lul nuk hāiyö nö meutnyi nö teunghökui ngih panam; 
ngaich kē-ĕvkūö anū-ö tö minhôiṅyö, sā në ka-ëp ing panam nö īnu tö 
minhôiṅyö.  
4Ngaich tölô anū-ö nö sōtu nö chökhuṙen tö nup kiyôp ing panam, ötrēhĕn tö 
nup töng tö-uhāv, ötrēhĕn tö nup töng chōn, höng yip tarik pöri, yip töt 
minkahngu nö i mālre tö minkahngö aṅ im Tēv.  

5Ngaich kē-ĕvkūö cha-a, pòn sōtu nö fëlngen cha, hōtu pöri cha-a nö hachökö 
nö haṙeika nö taneui chumngëṅtö, ngaich ap inchökö inṙeikö cha nö sā 
chanökhukūö ka-ëp yĕn kap tarik. 
6Lukkö kinpaha min yip tarik i nup sakāmö anū-ö, ngaich öt löktu nö kôtökūö 
tö e; hòṅ lōntö kinpaha cha-a, falngöre pöri min ngam kinpaha nö ṙā-ang in 
cha.  
7Sā kōra nup min hāiyö, nup töhalēnö nö i kinyūngö; el kui u inrē nup sapīöv 
tö sā humlum, ngaich nup kūö u inrē nö sā kūö tarik.  
8Keūyu anū-ö tö tösā keūyö kikānö, ane inrē nup kanap u, nö sā kanap 
laiyön.  
9Lanāku elngòh anū-ö inrē tö sā vët lanak elngòh; ngaich nup ṙënṙô inröl nup 
tömaṙôngö kōra mahaveuttöre nö i kinyūngö.  
10Rītu anū-ö tö tö sā rit ka-ëp, chökhukūö inrē; i nup rit u nup minhôiṅyö u 
nö taneui chumngëṅtö nö hachök tarik.  
11Lātulöng tö u nö sā rācha, ap Ma-ahānga aṅ i ngam ṙeūvö töt lātaṙeū-euvö: 
Apatön minënyi ap tö ṙô Heprāi, i ëlô Krik pöri ap minë-eny ò nö Apōlön.  
12Ngāichö röön ök raneh öt inkôlò: yĕh meuk, nëttöre nup ötinkôlò yamih nö 
unôich tö ngih.  
13Föö ngaich ngam tinfūöl tak Ma-ahānga, ngaich chū-ö hang ök ṙënṙô nö 
löknyö el nuk sinrōl mī-i ngam humlum tahāklö, ngam mī-i kūö ngam Tēv. 
14Hĕng tak ök tö ngö ṙô tök tinfūöl tak Ma-ahānga, ök tö aṅhaṅv-in tö fanöö, 
Luhlö yip tö fën tak Ma-ahānga, yip tönyëki nö ip tökiröng tahël Yufratīs.  
15Luhlöng ngaich yik tö fën tak Ma-ahānga yip töhalēnö nö i tum köṅnyṙô, 
tum sumkam, tum chumngëṅtö, tum samyeūheu inrē, nö hōtu nö fëlngö yip 
linūöi lā vē tarik.  
16Ngaich ök ṙôken yik kumyung, yik tö kōravö tarik, nö nët van söm köṅny 
tum van tö van tö söm köṅny: hang ṙôken cha chū-ö.  

17Ngatī mat chū-ö meuk nuk kōra tö hameuktu, yik mī-i-uk u inrē, lanāku 
elngòh cha-a tö tö sā tameūyö, tö sā hayasin, tö sā tö hūkūö ihong inrē: 
ngaich nuk kui nuk kōra nö sā kui lāyön; ngaich löknyö elvāng u nö meutnyi, 
tameūyö, lul, nup töhūkūö ihong inrē.  
18Kūö në tö lūöi tö lëlngökūö invah, nö lūöi milā-a yip tarik nö kapah, kūö 
tameūyö, lul, nup töhūkūö ihong inrē, nuk lamöknyö elvāng u.  
19Pò nuk minhôiṅyö nuk kōra nö elvāng u, i rit u inrē; pò nup rit u nö sā 
pēch, nö kūyuvö; aṅtī tö u anū-ö nö hachök.  
20Ngaich yip tö ōtngöre tarik, yip töt kapah tö kūö në tö lëlngökūö invah, öt 
havööngökūöre nö ṙā-ang i nup vahīṙen minë kuntīre, nö uh nö salām më sī-
ö, nup aṅ i humlum insātēv, aṅ i rupīö, aṅ i mās, aṅ i ihong, aṅ i chōn: inrē; 
nup töt rēhĕn nö meuk, öt hang, öt kiröönngöre inrē:  
21Öt havööngö ellōnre cha-a nö ṙā-ang i finël tarik töre, ötrēhĕn nö ṙā-angre 
nö i milūönöre, ötrēhĕn nö ṙā-angre nö i chinô-òṅkānö, ötrēhĕn nö ṙā-angre i 
unlāya töre.  

Inmeukhömat 10 

Ma-ahānga Töm Kun Līpöre 

1Ngaich meuk ök tahëng chū-ö tökalēḵ ma-ahānga, yônti nö ṙā-ang el 
halīöngö, hayūtö tö taṙul; ane inrē i kui ò ök tasēkö, ngaich inrē ök kūö ò nö 
sā tavūöi, ngaich nuk kalröön ò inrē nö sā tameūyö machööḵlö; 
2Aṅhaṅv eltī anga-aṅ tök kun līpöre nö fehnyu mat: röön tök lāhāmö anga-aṅ 
elröönre nö el mai, el tumlat ök lātavē elröön ò;  
3Ngaich hūḵa anga-aṅ nö pōitô sā ṙô lāyön nö ayôṙa: ngaich hē ò nö hūḵa, 
kaknyöre nup tö sat kunṙôkö nö ṙô-òv.  
4Keuheūthë ṙô minë tö sat kunṙôkö, ngaich hòṅ kūich tö tīre chū-ö; ngaich 
hang ök ṙô chū-ö lamöktö el halīöngö tö ngö ṙô, Hapanngö kūö u, nup ṙô 
minë tö sat kunṙôkö, un kūichö anū-ö.  
5Ngaich ök Ma-ahānga, ök tömeūktö tö chu nö sökhak nö el mai el tumlat 
inrē, nö hachônglö ök lahāmö këlre nö el halīöngö.  

6Ngaich chūökuṙô nö in Ò ngam töng örheūheu nö aṅ, ngam vamī-il 
halīöngö, nup chehen in e inrē, vamī-il mai, nup chehen in e inrē, tö törö-ö 
rô-òten ṙētak nö ngaich:  
7Hē nup sakāmö pöri, hē ṙô öp sinat tak Ma-ahānga, ip hē ò nö hòṅ rultöre nö 
föö, ngaich keuheūten nö möl, ngam öt mikahkūö sin aṅ im Tēv, nö sā minë 
tölöök inhānga, ṙahônyö Ò nö i yip kūön Ò pròfĕt.  
8Ngaich ök ṙënṙô, ök ṙameū-eung el halīöngö nö hāngö tö chu, hang ṙô e chū-
ö hēk nö vë-ekūö chu, nö ngö ṙô, Kuṙòh kē ngam līpöre man ngam eltī ngam 
Ma-ahānga, ngam samökhaka nö el mai el tumlat inrē.  
9Ngaich chū-ö chuh ik Ma-ahānga, ngaich vë-ekūö ò öich hōten ò nö kē-ĕkūö 
chu tök kun līpöre. Ngaich ngö ṙô anga-aṅ tö chu, Euṅh kē-ĕ e, nyā-aṅ e 
ngaich, hòṅ e min nö angū-övtī tö ellōn meh, elvāng meh pöri min angū-ö nö 
pachāka, sā hönī.  
10Kē ök kun līpöre chū-ö ngaich, nö ṙā-ang eltī ök Ma-ahānga, ngaich nyāngö 
e; ngaich elvāng chu angū-ö nö pachāka sā hönī: keuheūthëkūö chū-ö nya-aṅ 
e, ngaich angū-öv ellōn chū-ö.  
11Ngaich ngö ṙô cha-a tö chu, Ahānga man i tömaṙôngö tarik, i pumnāmö 
tarik i tum mi-ëlô, i yip rācha inrē.  

Inmeukhömat 11 

Tö Nëttak Ameū-a 

1Ngaich hĕng milöichö ök pööp tökētū nö in chu tö sā tinkung: ngaich hĕng 
tak ök tö ngö ṙô, Choholre, kalah ṙôkö ngam Töhet chūök ngam Tēv, tö ngam 
tahāklö, tö yip samlām ël e.  
2Tö ngam tökiröönö, töt me-ël ngam töhet chūök, ṙāngö ap el kahôyö, un 
kalaha ṙôkö angū-ö; tön ngaich an nö kē-ĕyö nö i yip Tahëng Mihëṅṙö tarik; 
ngaich cha-a min nö rööntö kui ngam elpanam nö fën anāi nët chumngëṅtö.  
3Ngaich kē-ĕkūö nap tö nët tak min chū-ö ameūken chu, ngaich ahānga min 
cha-a, nö inyut tö sāk, hĕng köṅny nëtòng tafūöl anāi sumkam.  

4Cha-a nan tö nët māṅ òliv, tö nët inrē chūökröön tö manyak, söktöheich nö i 
kūö ngam mā ngih panam.  
5Ngaich yĕn tarīku tö hòṅ chökhutī tö cha, meutnyi ngaich tameūyö nö 
löknyö elvāng cha, ngaich haṙāpngö yip tökunyahaṅ elmat tö cha; ngaich yĕn 
tarīku tö hòṅ chökhutī tö cha, ngatī inlahen min anga-aṅ nö fëli.  
6Minhôiṅyu nan cha-a nö öpngökūö ngam halīöngö, hòṅ e nö öt kumṙah i ṙô-
òtö sakāmö cha nö ahānga: minhôiṅyu cha-a inrē nö i në mak, nö vīngö u nö 
mahām, nö hachök ngih panam inrē tö tölëlngö kūö invah, ip töng tumheuh 
lōn cha.  
7Ngaich hē cha min nö keuheūten tö ngam hameuktö cha, ngaich ap töṙeūla 
min ma-meutlö nö ṙā-ang el öp töt lataṙeū-euvö, nö kiyung nö lā-al cha, 
ngaich mihôiṅ tö cha, ngaich kapahatī tö cha.  
8Ngaich nup tökapah alaha cha nöng hulalhaka nö el talöökö öp tökiröng 
elpanam, öp töt minëòngu, Sôtòm, Aikup inrē, minë-eny e, i chūök ngam Mā 
inrē nö harātu. 
9Ngaich ṙeū-eung i yip tarik, miyöngö, tum mī-ëlô, pumnāmö tarik, yip tarik 
min nö ngëichkö nup tökapah alaha cha, lūöi sumkam ròngti. Ngaich öt 
halöngtuṙen nuk tökapah alaha cha nö ūli nö ël anūlö.  
10Ngaich cha-a yip mī-iyöng kūö ngam panam nö kuchīkölōn tö cha, ngaich 
nö ṙāmölōn inrē; ngaich cha-a min nö kö söömngö inlōnti nö in höö; pò 
pròfĕt nö öthakôlò yip mī-iyöng kūö ngih panam.  
11Unôichrit tö lūöi sumkam ròngtī, meuthöt ngaich öp unhôṅmö nômö aṅ im 
Tēv nö in cha, söklö röönre ngaich cha-a, ngaich kiröngö pinheṅ-eṅkūö cha-a 
yip ngamëichken cha. 
12Ngaich hang ök tö pōitô cha-a lamöktö el halīöngö, tö ngö Ṙô tö cha, Yônlö 
ihih, Ngaich yônlö cha-a nö el halīöngö nö el taṙul; ngaich meūkö cha yik 
tökunyahaṅ elmat tö cha.  

13Ik ṙētak angū-ö, ök yöng kumyeūnö umuh: taṙöli ngaich ök sinöm lā ngam 
elpanam; sat köṅny yik tarik tökapah tö kūö ök kumyeūnö; ngaich pa-ekūö 
yik tö ōtngöre, ngaich ha-öny ngam Tēv ngam halīöngö.  
14Ngaich an ngam innëtö ötinkôlò, Yĕh meuk ngam linūöyö nö ka-eūyen nö 
yih:  

Tö Sat Fanöö 

15Föö ngaich ngam sinat tak Ma-ahānga; tömörit tök yöng ṙënṙô el halīöngö, 
ngaich ngö ṙô chā-a, Vītöre an ngam pūlngö ngih panam nö pūlngö ngam Mā 
hī, pūlngö ngam Kristū Ò inrē. Ngaich anga-aṅ min nö hayöng nöng 
örheūheu.  
16Ngaich yik tö nët anāi fën tak Mā, yik amūichhak nö el kantērare, nö i kūö 
ngam Tēv nö, afukngöre nö fāthakkūö, ngaich salām ngam Tēv,  
17Nö ngö ṙô, Ha-öinyö Meh in, Ō Mā Tēv, Tökeuheūttöre Chöngö, Öm 
töngamuh, tömisī inrē; pò Meh kēḵ ngam yöng minhôiṅyöre, ngaich Öm 
hayöng inrē.  
18Ngaich yip pumnāmö tarik nö līn, ngaich yih ngam lanīnö Meh, ngam hē 
ṙētak yip tökapah inrē nö kahòkkaṙen, ane inrē ngam ṙētak cha nö kētö nup 
raneushö tī cha, nö i yip kūön meh, yik pròfĕt, i yip töhet inrē, in cha inrē yip 
tö pa-ekūö tö minë-eny Meh, yip tökūöṅnö, töpōyö inrē; ngaich halölngen 
cha inrē, yip mahalëlngö ngih panam.  
19Ngaich nö löpnyukūö ngam töhet chūök ngam Tēv, ngam elhalīöngö; 
ngaich meūkö nö el ngam töhet chūök Ò, ök kasòng nuk chöngö; tömörit 
angū-ö tö hanyālö, ṙënṙô, kunṙôkö, kumyeūnö, yöng tö kënngöre kumṙah 
inrē.  

Inmeukhömat 12 

Ngam Kikānö Tö Ngam Tulan 

1Ngaich hĕng ök yöng minkahngö tö meūkö nö el halīöngö; hĕng tak kikānö 
tö hayūtö tö ngam tavūöi, lataṙeū inrē ngam chingëṅt nö elröön ò, i kui ò 
inrē nup tö nët sīön taneūsömat nö sapīöv:  

2Puyōsö anga-aṅ; ngaich hūḵa anga-aṅ, halöinyöre nö kayôḵ, chök inrē tö 
finötöre.  
3Ngaich meūkö ök tahëng umuh minkahngö el halīöngö; yĕh meuk hĕng nòng 
ök yöng tangāv tulan, sātö kui, sömö sinrōl inrē, ngaich i kui ò inrē nup tö sat 
sapīöv rācha.  
4Ngaich öp lamrit ò nö tūök nup tö lūöi milā-a taneūsömat ngam halīöngö, 
ngaich suktö u nö el tumlat: söktöre ngaich ngam tulan nö i kūö ngam 
kikānö, ngam tö ṙònghöichṙen nö fötö, pòn hòṅ lanngö ök kūön ò anga-aṅ, 
yĕn ngaich nö fötnyu tö ò.  
5Ngaich anga-aṅ nö fötnyö ök kikōnyö nyīö, öp mahayöng vē pumnāmö tarik 
nö ṙòkhöre nö aṅtī tö vët tinkung, ngaich ök kūön ò nö kēḵlöngö nö im Tēv, 
nö im kantēra Ò inrē.  
6Ngaich meutngö ök kikānö nö el inchōn, nö ik chūök ò tö halēniṙen töm Tēv, 
pòn hōtu cha-a nö in e nö harūkan, hĕng köṅny nëtòng tafūöl anāi sumkam.  
7Ngaich kinyūngö ök el halīöngö; Maiköl holtö yip Ma-ahāngare, nö kiyung 
ngaich ngam tulan, nö holtö yip Ma-ahāngare;  
8Ngaich öt kô cha-a; ngaich ötrēhĕn nö ōtre chūök cha-a nö el halīöngö.  
9Suktu ngaich ngam tökiröng tulan, ngam pēch misī, ngam sī-ö, Sātān invëka, 
ngam mahachīl në taṙòkhöre panam. Suktu anga-aṅ nö el tumlat; hol ò nö 
ṙòkhöre yip Ma-ahānga ò, nö suktu.  
10Ngaich hang ök tö pōitô chu-ö, el halīöngö, tö ngö ṙô, Möl an nö hameuktu 
ngam inyööken, minhôiṅyö, ngam pūlngö ngam Tēv hī inrē; ngam chöngö 
ngam Kristū Ò inrē. Pò ngam vamë-eny yip hol hī nö suktuvö, ngam 
vamënyen cha nö i kūö ngam Tēv sakāmö hatööm inrē. 
11Ngaich mihôiṅ cha-a, lökten i mahām ngam pököre, lökten ngam ṙô 
inhangkö Ò tö cha. Öt ma-iṅ nômöre cha-a nö im kinpaha.  

12Lökten yin ṙāmölōn, Ō yī-ö halīöngö, yī-ö mī-iyöng ël u inrē. Ötkôlò yin yī-
ö panam, mai inrē; pò ngam sī-ö nö ngaich nö yôntī nö in yīö, holtö yöng 
lanīnö; pòn akahalōn töre nöng rahëchtöreṙen.  
13Ngaich hē ngam tulan nö meukngenre nö suktu nö el tumlat, öthakôlò 
ngam kikānö ngaich anga-aṅ, ngam famötnyö ök kikkōnyö nyīö.  
14Ngaich kētu nö ik kikānö nuk tö nët sanëòk ök tökiröng matēṙö, pòn hōtu 
anga-aṅ nö kiteūngöre nö ik chūökre el inchōn, ik chūök ò nö rĕh rò-òten nö 
harūkö, ane inrē pōyen ṙētak, ròngti inrē tö hĕng ṙētak, nö ṙā-ang i kūö ngam 
tulan.  
15Ngaich ngam tulan, nö farômnyö öp mak tahël nö löknyö elvāngre, nö 
lāunôich töm kikānö, pòn hōten ò anga-aṅ nö hëmngö. 
16Holṙen ngam kikānö ngaich ngam tumlat, vā-alkūöre ngaich ngam tumlat, 
ngaich òkngö ök tahël, ök farômnyö ök tulan nö löknyö elvāngre. 
17Tainy takô ngaich ngam tulan nö im kikānö, kiröönngöre ngaich nö kiyung 
nö lā-al yip tö ōtngöre kūön ò, yip mahaköp nup chöngö ngam Tēv, ane inrē 
ṙamapkö ngam inmeuktö Yēsū:  

Inmeukhömat 13 

Nët Nòng Töṙeūla 

1Ngaich sökhak anga-aṅ nö i kuyāyö ngam mai. Ngaich hĕng nòng ök 
maheuṅk chu töṙeūla, meutlö nö löklö el mai, sömö sinrōl, sātö kui inrē, söm 
nup sapīöv rācha i kūö nuk sinrōl, ngaich i nuk kui ò nuk ötlinëkô minë-eny.  
2Ngaich ngam töṙeūla, ngam maheuṅk chu, nö sā liōpāt, ane inrē nuk 
kunröön ò sā kunröön për, ane inrē sā elvāng lāyön ök elvāng ò: ngaich ngam 
tulan nö kē-ĕkūö ò tö minhôiṅyöre, ngam kantēra ò inrē, tö ök tökiröng 
chöngö inrē.  
3Ngaich hĕng hang ök aṅ i kui ò tö sā tö pōngi kinpaha; ngaich ök nyahaṅ 
kinpahangvah ò nö lööken: ngaich hĕng pūlngö ngih panam nö pingangkūö 
tök töṙeūla:  

4Ngaich cha-a nö salām ök tulan, pò ò nö kētö chöngöre nö ik töṙeūla; ane 
inrē cha-a salām ök töṙeūla, nö ngö ṙô, Achiāp tö sā ngam töṙeūla? Achiāp 
inrē tö kô nö kiyung nö lā-al ò?  
5Ngaich kētu nö in ò ök elvāng tö kiröngô, töt lamëkôre inrē; kētu chöngö nö 
in ò inrē nö iṙūöhen nö fën anāi nët chumngëṅtö.  
6Ngaich vā-ainykūöre nö ötlēkôre tö minë-eny Ò, tö ngam inrūkui Ò inrē, 
acha-a inrē yip mī-iyöng el ngam halīöngö.  
7Ngaich kētu nö in ò angū-ö, pòn hōtu nö kiyung nö lā-al yip töhet, nö 
mihôiṅ tö cha: ngaich kētu inrē chöngö nö in ò, chöngö ò nö i kui yip 
miyöngö, i tarik, i tum mi-ëlô, ane inrē i pumnāmö tarik.  
8Ngaich ṙòkhöre cha-a min nö salāman yip mī-iyöng ing panam, ṙòkhöre yip 
töt kūichi minë-eny nö i mat ngam līpöre nômö aṅ im pököre, ngam tö fëli 
hēten tö ranehlö ngih panam.  
9Yĕn tarīku tö elnāngu, hökngen ò nö hang.  
10Yĕn tarīku lamā im inkövö, chuh im inkövö min anga-aṅ: yĕn tarīku min tö 
aṅtī tö sanët nö fël, nyahaṅ tö sanët min anga-aṅ nö fëli. In e an ngam 
manöiyö ane inrē ṙinātö ellōn yip töhet.  
11Ngaich meuk ök tahëng nòng chu-ö töṙeūla mameutlö nö löklö el tumlat; 
nëtö sinrōl anga-aṅ nö sā pököre, kahôka ṙô anga-aṅ nö sā ṙô tulan. 
12Ngaich anga-aṅ nö kēkö kaha nup chöngö ök raneh töṙeūla nö ṙòkhöre, nö i 
kūö ò. Ngaich anga-aṅ nö vīten ngih panam, acha-a inrē yip mī-iyöng kūö e, 
nö salām ngam raneh töṙeūla, ök tö lööken nö ngaich tök nyahaṅ kinpahare.  
13Ngaich anga-aṅ nö kiröngö vahīken tö minkahngö, pòn hōtu anga-aṅ nö 
vīten tameūyö nö yônti nö ṙā-ang el halīöngö nö i kui ngih panam, nö i kūö 
tarik.  
14Ngaich anga-aṅ nö hachīlö cha, yip mī-iyöng kūö ngih panam, tö kūö nup 
minkahngö tökētu nö in ò, vahīṙen ò nö i kūö öp töṙeūla: ngö ṙô tö cha yip 



2804 

 

 
   Nicobarese Bible 

© 2014, Bible Society of India. 
 

 
 

 

mī-iyöng kūö ngih panam, nö hōten cha nö vī insā ngam töṙeūla, ngam 
tönyahaṅ tö kūö ök sanët, ngaich nöng aṅ. 
15Ngaich kētu nö in ò, nö kētö unhômö ò, anga-aṅ ngam insā ngam töṙeūla, 
pòn hōtu ngam insā ngam töṙeūla nö hĕnghöre kahôka, ngaich hōten cha nö 
fëli i tumtak cha, yip töt samlām ngam insā ngam töṙeūla.  
16Ngaich hōten cha anga-aṅ nö ṙòkhöre, tökūöṅnö, tökiröng inrē, tökôlò, 
tötkôlò inrē, töthakövö, töhakövö inrē, nö hōtö kinë-eṅkūö cha tö minkahngö 
i kël cha nö lāhāmö, hēk i māl cha inrē:  
17Sōtu yip tarik inrē nö kô nö havah, hēk inyih, höng anga-aṅ öp tö 
minkahngu töp minë-eny ngam töṙeūla, hēk tö minkahngu töp minë-eny ò.  
18In e an ngam mikah. Anga-aṅ ngam tö-akaha elmat, hökngen ò nö kaheuk 
minkahngö ngam töṙeūla; tön angū-ö an minkahngö ngam tarik, ane ap 
minkahngö Ò inrē tafūölòng tafūöl anāi tafūöl.  

Inmeukhömat 14 

Ngam Pököre Tö Yip Tarik Ò 

1Ngaich meuk ngam pököre chu-ö, nö sökhaka nö i kui Rôngö Siyôn, hēngòng 
fën anāi fën köṅny yip hol Ò. Minënyu Anga-aṅ, ngam Yöng Ò inrē, nö kūichi 
nö i māl cha.  
2Ngaich hang ök ṙô chu-ö, löktö el halīöngö, sā ṙô mahūṅvö mai, sā ṙô tö 
pōitô kunṙôkö inrē; ngaich ök ṙô ahang chu, sā ṙô yip ramöng nö röngkö nup 
ranöngre.  
3Ngaich tufömngöre ök tinkökö cha, nö tikökṙôre i kūö ngam kantēra, i kūö 
nup tö fën nòng chehechōn, yip mā inrē. Öt hĕng tak tarik tökô nö haköp ök 
tinkökö, höng yip tö hēngòng fën anāi fën köṅny, yip töhavaha nö ing 
panam.  
4Cha-a yin töt mahachōichngöre nö i kikānö; pò cha nö töhet. Cha-a yin vē 
tamömrit ngam pököre i töng kū-ö Ò nö kiröönngöre. Cha-a yin töhavaha aṅ i 
tarik, nö lanòh nö im Tēv, im pököre inrē.  
5Öt aṅhaṅv elvāng yin tö minyôinyaṅ; öt aṅhaṅv-in yin tö tötlöök fālen.  

Tö Lūöi Taka Ma-ahānga 

6Ngaich chu-ö meuk öp tahëng Ma-ahānga, kiteūköre nö i ṙat ngam halīöngö, 
nö aṅhaṅv-in tö ngam töt chanūhuvṙen tölöök inhānga, nö ahangka nö in cha 
yip mī-iyöng kūö ngih panam, kö i pumnāmö tarik inrē, miyöngö, tum mi-
ëlô, tarik inrē;  
7Ngaich ngö ṙô anga-aṅ nö pōitô; Pa-ekūö yin töm Tēv, kē-ĕkūö Ò tö ineū-
euṅ; tön yih an ngam ṙētak öp kinṙôka tö Ò, Salām ngam vamī-il halīöngö, 
panam inrē, mai, tö nup hanëmlö mak inrē.  
8Ane inrē ök tahëng, ök innëtö Ma-ahānga, nö tömrit, nö ngö ṙô, Fukngö, 
fukngö ök Pēpilön ök tökiröng, ök vamīten vē pumnāmö tarik nö òk öp vāin 
lanīnö, öp chinô-òṅ ò.  
9Ane inrē ök tahëng Ma-ahānga, ök linūöyö, tömrit cha, nö ngö ṙô, nö pōitô, 
Yĕn tarīkuvö samlām ngam töṙeūla tö ngam insā ò inrē, ngaich inrē nö kēḵ 
minkahngö nö i mālre, i këlre inrē,  
10Ngaich anga-aṅ min nö òk ngam vāin ngam lanīnö ngam Tēv, öp töhalēnö, 
nö öt katēhĕ nö el öp kōp lanīnö ò; ngaich öt hakôlöngṙô min anga-aṅ nö i 
kūö tameūyö, tö hū ihong inrē, nö i kūö yip töhet Ma-ahānga, i kūö ngam 
pököre inrē:  
11Örheūheu ngaich öp lul kūö öt inkôlò cha, nö chuh lātulöng; öt haneūheuvö 
cha-a, sakāmö hatööm inrē, cha-a yip samlām ngam töṙeūla tö ngam insā ò 
inrē, yip töng kamëḵ minkahngö öp minë-eny ò inrē.  
12Ihih an ngam manöiyö yip töhet, acha-a yip tököp tö nup chöngö ngam Tēv, 
ane inrē ngam ṙinātö ellōn in Yēsū.  
13Ngaich chu-ö hang ök ṙô lamöktö el halīöngö tö ngö ṙô Kūich, 
töngamūhuten yin vē kupah, vē tökapah nö im Mā Tēv, nö tökôlò; hôṅ, ngö 
ṙô ngam Töhet Fanöinylö, hòṅ cha nö ngaich nö heūheure nö ṙā-ang i nup la-
enre; pò nup la-en cha nö tömrit cha.  

Unvòhò Ṙòng Ngam Tumlat 

14Ngaich ngëicha chu-ö, ngaich meuk ök tö-ishoh taṙul, hĕng tak ök maheuṅk 
chu i kui ök taṙul, tö sā ngam Kūön tarik, elkui Ò ök hĕng humlum sapīöv, 
hĕng nòng ök kanöt eltī ò tö keut.  
15Ane inrē ök tahëng Ma-ahānga, kunyī-inyre nö ṙā-ang el ök töhet chūök, 
pōitô nö hūken Ò, ngam amūichhak nö i kui taṙul, Tīnngö kamë-eṅrö ap 
kanötre man, ngaich köt, tön yih an ngam ṙētak kinötö nö ngaich; pòn ngaich 
në ṙòng ngih panam nö yahngö kanöiyö nö ngaich.  
16Ngaich anga-aṅ ök amūichhak nö el ök taṙul nö suktö ök kanöt nö i kui 
ngam panam; ngaich hamūlö yip aṅkūö ngam panam.  
17Ane inrē ök tahëng Ma-ahānga nö kunyī-inyre nö ṙā-ang el ök töhet chūök, 
öp më-el halīöngö, aṅhaṅv-in inrē anga-aṅ tök tökeut kanöt. 
18Kunyī-inyre ök tahëng Ma-ahānga, nö ṙā-ang ik tahāklö, ök tömihôiṅ tö 
tameūyö; ngaich pōitô anga-aṅ nö hūken ò öp tö aṅhaṅv-in tök tökeut kanöt, 
nö ngö ṙô, Tīnngö kamë-eṅrö öp tökeut man kanötre, ngaich hamūl në tūmö 
ṙòng vāin ing panam, ngaich nun minë ṙòng ò vāin nö sööḵngö tö 
kanöinyöre.  
19Ngaich ök Ma-ahānga nö suktö ök kanötre nö i kui ngih panam, ngaich 
hamūl nup ṙòng vāin ngih panam, ngaich sukhöt u nö el kinrān vāin, öp 
tökiröng kinrān vāin, lanīnö ngam Tēv.  
20Ngaich röönö ök kinrān vāin nö lā-uk tök el panam, ṙöichnyi ngaich mahām 
nö ṙā-ang ël ök kinrān vāin, söl im inkālkūö minë kōra sā rô-òlkūö tö hĕng 
köṅny tafūölòng förlông. (300 Kg Mtr rôtòng 2 Mtr rū-uti.) 

Inmeukhömat 15 

Yik Ma-ahānga Hōluröön Tö Nuk Manā-aṅ Tö Lëlngökūö Invah 

1Ngaich chū-ö meuk ök tahëng minkahngö el halīöngö, tökiröng, 
pinngangkūö inrē, sat tak yik mā-ahānga, holtö tösat invah tölëlngökūö, nuk 
manā-aṅ, pòn in u nö keuheūten ök lanīnö ngam Tēv:  

2Ngaich chū-ö meuk ök tö sā tinmël mai, katēhĕre tö tameūyö; acha-a inrē 
yik tömihôiṅ, ṙamā-ang ik töṙeūla, ik insā ò, ṙamā-ang i minkahngö öp minë-
eny ò, sökhaka nö ik tö sā tinmël mai, aṅhaṅv-in tö nuk ranöng ngam Tēv.  
3Ngaich tikökṙôre cha-a tö tinkökö Môsös, ök tanölöṙô ngam Tēv, tinkökö 
ngam pököre inrē, nö ngö ṙô, Tökiröng, ane inrē pinngangkūö nun në vahīṙen 
Meh, Ō Mā Tēv, Tökeuheūttöre Chöngö; lanöökö, kanô-en inrē, minë talöökö 
meh, Me-eṅ Rācha vē pumnāmö tarik.  
4Achiāp töt pa-ekūö, Ō Mā? Achiāp töt mahapōilö ngam minë-eny meh inrē? 
Tö meh höng me-eṅ töhet, pòn ṙòkhöre min vē pumnāmö tarik nö yih ngaich 
salām nö ikūö meh; pòn hameuktu nö ngaich nuk lanöökö la-en meh.  
5Ngaich chū-ö meuk, unôichrit në, ngaich ap töhet chūök ngam inrūkui ngam 
inmeukti el halīöngö, nö löpnyukūö.  
6Ngaich kunyī-inyre nö ṙā-ang el ngam töhet chūök, yik tö sat tak Ma-ahānga, 
yik tö sātö aṅ-in tö invah tölëlngökūö, hanyöṅtö tö töpōiṙāi ihong, töhet, tö-
ayānga inrē, hamöp ṙòng tehre cha-a tö nuk humlum inmöpṙat.  
7Ngaich hĕng nòng ök aṅ i nuk tö fën nòng tö-aṅ chehen, kame-eṅkūö yik tö 
sat tak Ma-ahānga, tö nuk tö sat humlum töchilū pingāṅl, tötööḵlö tö lanīnö 
ngam Tēv, ngam tö örheūheu nö aṅ.  
8Ngaich tööḵlö ngam töhet chūök tö lul, ṙamā-ang i kanôlò ngam Tēv, i 
minhôiṅyö Ò inrē; ngaich öt hĕng tak tökô nö kuhēthötre nö el ngam töhet 
chūök, hanöng saha nuk tö sat invah tölëlngökūö nuk aṅ i yik tö sat tak Ma-
ahānga, nö keuheūt.  

Inmeukhömat 16 

Töchilū Pingāṅl Nup Lanīnö Ngam Tēv 

1Ngaich hang ök töpōitô chū-ö löknyö el ök töhet chūök, ngö ṙô tö yik tö sat 
tak Ma-ahānga, Kiröönngöre yin öi ṙöhnyö aṅ nup tö sat töchilū pingāṅl tö 
nup lanīnö ngam Tēv, nö i kui ngam panam.  

2Ngaich kiröönngöre ök raneh, ngaich ṙöhnyö aṅ ök töchīlū pingāṅlre nö i 
kui ngam panam; ngaich vīngöre angū-ö nö ṙënṙô nö töchökhu, nö i yik tarik 
yik töminkahngu tö aṅ ik töṙeūla, yik samlām ök insā ò inrē.  
3Ngaich ök innëtö Ma-ahānga nö ṙöhnyö aṅ ök töchilū pingāṅlre nö el mai; 
ngaich vīngöre angū-ö nö sā mahām öp kupah tarik; ngaich keuheūtngörevah 
yip tö aṅhaṅ unhôṅmö nö kapah, anū-ö inrē nup aṅ ngam mai:  
4Ngaich ngam linūöyö nö ṙöhnyö aṅ ngam töchilū pingāṅlre nö el minë tahël, 
töhëmlö mak inrē; ngaich vīngöre angū-ö nö mahām.  
5Ngaich chū-ö hang ṙô ök Ma-ahānga yōm nuk mak nö ngö ṙô, Tölöök Man 
Me-eṅ, Öm tö töngamuh, Öm tö misī, Me-eṅ Töhet, pò Meh ngaich ngatī 
kahôka: 
6Pò cha nö ṙöhnyö mahām yik töhet, pròfĕt inrē, ngaich kē-ĕkūö cha me-eṅ 
nö òk mahām: tölöngen yin.  
7Ngaich hang ṙô ök tahāklö chū-ö; Hôṅ, Ō Mā Tēv, Tökeuhēttöre Chöngö kô-
en nun ane inrē tölöök minë tī meh kinṙôka.  
8Ngaich ök finënö nö ṙöhnyö aṅ ök töchilū pingāṅlre nö i mat ngam tavūöi; 
ngaich kē-ĕvkūö anga-aṅ nö hangehngö tarik tö mateūyö.  
9Ngehngö ngaich tarik tökūö ök yöng ṙanāichö: ngaich cha-a nö ötlēkôre tö 
minë-eny ngam Tēv, ngam tö minhôiṅyu tö minë invah tö lëlngökūö, pò cha 
nö öt havöötö ellōnre nö kētö ineū-euṅ Ò.  
10Ngaich ngam tinneūyö nö ṙöhnyö aṅ ngam töchilū pingāṅlre nö i kui öp 
kantēra ngam töṙeūla; sangulköti kui ngam pūlngö ò; ngaich cha-a nöng 
kuṙāp litākre tö kūö chanököre,  
11Ngaich cha-a nö ötlēkôre tö ngam Tēv ngam halīöngö tö chanököre, tö kūö 
tökônyi vahre inrē; ngaich cha-a nö öt havöötö ellōnre tö nuk la-enre.  
12Ngaich ngam tinfūölö Ma-ahānga nö ṙöhnyö aṅ ngam töchilū pingāṅlre nö i 
kui öp tökiröng tahël, ngam tahël Yūfratīs, nyôngö ngaich ngam mak, pòn 

hōtu ngam talöökö nö vī-i nö lēn, nö talöökö yip rācha yamih nö lā löklö 
maneutlö ngam tavūöi.  
13Ngaich chū-ö meuk yik tötlöök sī-ö, lūöi tak, meutnyi nö ṙā-ang elvāng ök 
töṙeūla, ṙā-ang elvāng ök töminyôinyaṅ pròfĕt inrē, nö sā tarôṅt;  
14Pò cha nö ma-alaha tötlöök sī-ö, vīkö minkahngö; nup chamuh i yip rācha 
në panam nö ṙòkhöre, nö hamūlö cha nö kiyung, ip tökiröng sakāmö ngam 
Tēv, Tökeuheūttöre Chöngö.  
15Yĕh meuk, yih chin sā mū-ulāya. Tökôlò ön ngòh hamönga, tököpen hilā 
inrē, hòṅ ò nö öt höng chumlal nö kiröönngöre, ngaich meuk sinrōngkūö ò 
cha-a.  
16Ngaich cha-a nö hamūlöre nö ip chūök, Armakētòn, tö ṙô Heprāi.  
17Ngaich ngam sinātö nö ṙöhnyö aṅ öp töchilū pingāṅlre, nö i kui ngam 
kuföt, ngaich löknyö el ök töhet chūök nö meutnyi, löknyö ik kantēra ök 
tökiröng ṙënṙô, tö ngö, Ngaich an nö keuheūten.  
18Ngaich hanyālö nuk umuh, ṙënṙô, kunṙôkö inrē; ngaich yöng kumyeūnö ök 
umuh, öt töngatī-ivö hēten tarik nö ikūö ngih panam, yöng ṙôkö ök 
kumyeūnö, yöng kumlēḵ. 
19Ngaich ngam tökiröng elpanam, nö lūöi tit nö kāichö, fukngö inrē nup 
elpanam yip pumnāmö tarik; ngaich Pēpilön, öp tökiröng, nö fēkaṙen nö i 
kūö ngam Tēv, nö kē-ĕkūö ò tö ngam kōp vāin öp tanāinyö lanīnö Ò.  
20Kö falngöre ngaich nuk kun panam, öt kôti inrē nuk rôngö.  
21Yöng ṙôken nuk tö hū ihong inrē, kö hĕng tālen lumngan nö hĕng, löktö el 
halīöngö nö löö kui tarik; ötlēkôre ngaich tarik tö ngam Tēv, kūö ngam invah 
tölëlngökūö, aṅ im tö hū ihong, pò ngam invah tölëlngökūö nö yaha ṙôkö.  

Inmeukhömat 17 

Yöng Mi-inyihköre Kikānö 

1Ngaich yihtöre nö umuh, hĕng tak aṅ i yik tö sat tak Ma-ahānga, yik tö 
aṅhaṅv-in tö nuk tö sat töchilū pingāṅl, ngaich vë-ekūö cha nö ngö ṙô, Ta-ih, 

hòṅ hameukhömat meh chin tö kinṙòkken ngam yöng mi-inyihköre kikānö, 
ngam amūichhaka nö i kui töṙōl mak;  
2Ngam töchô-òv tö vē rācha ngih panam, ngaich acha-a inrē yip mī-iyöng kūö 
ngih panam, mihiyōiyi tö ngam chinô-òṅ ò.  
3Im Töhet Fanöinylö chū-ö kē-ĕyö marôvat tö ò, ip el inchōn tö hĕng; ngaich 
meuk öp kikānö chū-ö hĕng tak, ūichhaka nö i uk öp töturëṙö kaha töṙeūla, 
vinngö alaha tö minë-eny ötlinëkô, sātö kui, sömö sinrōl inrē. 
4Hayūtö ök kikānö tö töngāṅv huṙing tö turëṙö mat inrē, hanyöṅtö inrē tö 
humlum, töpōiṙāi ihong, töpōiṙāi tasehe inrē, aṅhaṅv eltī anga-aṅ tö humlum 
kōp tööḵlö tö nup SIN-ÒKKŪÖ, nup mum aṅ i chinô-òṅ ò,  
5Ngaich öp minë-eny hĕng nö kūichi, ÖTMIKAHKŪÖ, PĒPILÖN TÖKIRÖNG 
KIKĀNÖ YÖNG YIP MI-INYIHKÖRE, TÖ NUP SIN-ÒKKŪÖ INRĒ ING PANAM. 
6Ngaich meuk ök kikānö chū-ö nö hiyōi tö kūö mahām yik töhet, tö kūö 
mahām yik töfëli kinpaha inrē tö kūö Yēsū, Ngaich hē chu meūkan, kiröngö 
pinngangkūö chū-ö ngaich.  
7Ngaich ngö ṙô ök Ma-ahānga tö chu, Kūöyôm pingangkūö? Hòṅ vë-enynang 
meh chin tö ngam ötmikahkūö aṅ im kikānö, tö ngam töṙeūla inrē ngam 
chūök ò, ngam tökuiyu tö minë tö sat tö sömö sinrōl inrē.  
8Ngam maheuṅk meh töṙeūla ngaich, lān rö-ö; ngaich ap nö hòṅ meutlö nö 
ṙā-ang el ngam ṙeūvö, töt lataṙeū-euv, ngaich chuh im öt inkôlò: ngaich acha-
a min yip mī-iyöng kūö ngih panam nö pingangkūö, yip töt kūichi minë-eny 
nö i mat līpöre nômö, hēten tö ranehlö ngih panam, hē cha nö hatīönkö ngam 
töṙeūla tö ò sin nö kô, lān rö-ö, ngaich yih min.  
9Angū-ö ngih ellōn tömikāhavö. Tö sat nun nö rôngö minë tö sat kui, tö ūichö 
kui töm kikānö:  
10Tö sat tak yin cha-a nö rācha; taneuihang tak yik töfukngö, ōtre öp hĕng 
tak, öl töyīhih öp tahëng taka, chalôhë anga-aṅ, ngaich iṙūöhen nö 
rahëichtaṙen.  

11Ngaich öp töṙeūla nö kô-en sin, lān rö-ö, anga-aṅ an inrē hinëvhöre, nö aṅ i 
yip tö sat tak; ngaich chuh im ötkanôlò anga-aṅ.  
12Minë maheuṅk meh inrē tö söm sinrōl, tö söm tak yin cha-a nö rācha, më 
tö-öl nö teūngen tö pūlngöre; teūngen pöri cha-a tö chöngöre nö sā rācha, nö 
hol tö ngam töṙeūla, nöng tölngö tö töhĕng köṅny ṙô rô-òten. 
13Töhēngö ellōn yin cha-a, ane inrē cha-a, kētö minhôiṅyöre chöngöre inrē nö 
im töṙeūla.  
14Ngaich cha-a vē min nö kiyung nö lā-al ngam pököre, ngaich mihôiṅ min 
ngam pököre, tö cha, pòn Anga-aṅ Mākūö vē mā, ane inrē Rācha kūö vē 
rācha; ngaich cha-a min inrē yip hol Ò nö mihôiṅ, yip töhavëtu, tökatöllöng, 
tökô-en inrē.  
15Ngaich ngö ṙô Anga-aṅ tö chu, Minë mak maheuṅk meh, i chūök ngam mī-
inyihköre kikānö nö ūichhak, tarik yin cha-a, tömaṙôngö, pumnāmö tarik, 
tum mi-ëlô inrē.  
16Ane inrē minë tö söm sinrōl maheuṅk meh, tö ngam töṙeūla inrē, surīkhö 
ngam mī-iyihköre kikānö min cha-a, ha-āchiṙen min hilā, kāḵ alaha ò cha-a 
min inrē, haṙāpngen ò inrē min cha-a nö keuheūtngöre nö i kūö tameūyö.  
17Pò ngam Tēv nö ṙāhöt ellōn cha nö la-evṙen töp ellōn Ò, vītöre inrē nö 
töhĕngö ellōn, ane inrē kēngö ngam pūlngö cha nö im töṙeūla, hanöng saha 
minë ṙô ngam Tēv nö hateūngi.  
18Ngam kikānö maheuṅk meh, angū-ö an tökiröng elpanam, ngam mahayöng 
nö i kui vē rācha ngih tumlat.  

Inmeukhömat 18 

Fanukngö Pēpilòn 

1Unôichrit e chū-ö meuk öp tahëng ma-ahāga: yôntī ṙā-ang el halīöngö, 
aṅhaṅv-in tö tökiröng chöngö; ngaich ngam kanôlò ò nö yāngökūö tī töm 
panam.  

2Ngaich hūḵa anga-aṅ nö Kalēḵĕṙô, nö ngö ṙô, Fukngö, fukngö öp tökiröng 
Pēpilön, vītöre öp nö ngaich nö elyöngö yip sī-ö, kinlōngö yip töchōich sī-ö, 
ane inrē kinlōngö nup töchōich, ane inrē kumnyah elmat chehechōn.  
3Pòn lökten ngam vāin ngam lanīnö aṅ im chinô-òṅ ò, nö ṙòkhöre vē 
pumnāmö tarik nö fukngö; ngaich yip rācha ngih panam nö chô-en ò, ṙūölöre 
kanôlò inrē vē mī-inyih, nö lökten im sinṙaklen ò.  
4Ngaich chū-ö hang ök tahëng ṙô löktö el halīöngö, nö ngö ṙô, Yī-ö tarik chu, 
kunyī-iny ṙā-ang in ò, yī-ö töt nôlta i nup tökööl ò, hòṅ yīö öt kēḵ ngam 
tölëlngökūö invah ò;  
5Pò nup tökööl ò nö uroh nö söllö nö el halīöngö, ngaich ngam Tēv nö fēḵĕlre 
tö nup tökööl ò.  
6Kē-ĕkūö ò sā tī ò anga-aṅ, nëtö tī tö nup tö nët sā nup la-en ò; el öp kōp öp 
kalūöich aṅ ò, nëtö kalūöichti in ò.  
7Ip töng ṙôkhölṙen ò nö hakeūṙöre, ngaich nö ṙūölö sinṙakngenre, ngatī 
ṙôkentī kē-ĕkūö ò tö kanihngen töchökhu, miṙivlōn inrē: pòn ngö ṙô anga-aṅ 
nö ellōnre, Ūichhak chin sā rāni, rö-ö chin inrē tafīösi; ane inrē öt löktu öich 
meuk miṙivlōn.  
8Lökten, i tö hĕng sumkam nup min tölëlngökūö invah nö yih nö in ò, 
kinpaha, miṙivlōn, inyāichö inrē; keuheūtngöre min anga-aṅ nö ṙāpngö tö 
kūö tameūyö; pò ngam Mā Tēv nö tö kalēḵ, ngam kamhòkken ò.  
9Ngaich yip mā-asĕhken ò, ane inrē yip sumṙakngö lōnre nö in ò, peuny 
harāman min inrē, yē cha nö ngëichkö lulkūö inṙapngö ò,  
10Sökhak nö marôvat, pòn pa-ekūö tö ngam töchökhu öt inkôlò ò. Ötkôlò, 
ötkôlò, ngam tökiröng elpanam, Pēpilön, tökalēḵ elpanam! pòn i tö hĕng 
chinvāl inhangnang, ngam kinṙòkken meh nö yih.  
11Ngaich yip mī-inyih aṅ ngih panam nö peuny, haṙivhen ò inrē, pòn öt 
tarīku mahavah nyanihre nö hēk;  

12Nup innyih, humlum, rupīö, töpōiṙāi ihong, töpōiṙāi tasehe, tövai inrē 
linen, töngāṅv huṙingö mat, resöm, töturëṙö mat inrē; ṙòkhöre inrē nup 
tötahūsa chōn, keuheūtngöre inrē nup chehen tövī-i aṅ i kanël ölöfānta, nup 
chehen inrē tövī-i aṅ i nup töpōiṙāi chōn inrē, mās, vët, töisoh töngëḵ ihong 
inrē.  
13Talchīni, lōpān, sanòh vah, tötahūsa, vāin, tavī-i, maita, nuā, pököre, tö-
inyihka kōra, inröl, töinyihka tarik.  
14Ngaich nuk ṙòng chōn yahikngö ngam nômö meh, nö ṙāngen meh, ṙòkhöre 
nup tökuchik töpōiṙāi nyā-aṅkūö, lëlngö nö ngaich nö ṙāngen meh, öt hēka 
min tarik nö kôtökūö tö ò.  
15Ngaich yip mi-inyihkö u anū-ö chehen, yip tī ò nö vīlöng nö kôlò marôvat 
min nö sökhaka tö kūö pinhë-eṅkūöre tö ngam töchökhu ötinkôlò ò, peuny, 
haṙivlōn inrē;  
16Ötkôlò, ötkôlò ngam tökiröng elpanam, ngam töhanyöṅtö tö tövai linen 
hilā, töngāṅv huṙīng mat, töturëṙö mat inrē, ane inrē tö hayöṅtö tö humlum, 
töpōiṙāi ihong, töpōiṙāi tasehe inrē!  
17Pòn höng i tö hĕng chinvāl ṙô inhangnang minë töngiṙôken kanôlò nö 
yëḵngen. Ṙòkhöre yöngkūö chōng, ṙòkhöre inrē yip lamök el chōng nö 
keuheūt kū-öre nö kiröönngöre, yip aṅ chōng, ane inrē i ṙôngö yip maha-aṅ 
nômöre nö el mai, marôvat cha-a nö sökhaka.  
18Ngaich hūḵnyôre, tö saha matre nö meuk lulkūö finöngngö ò, nö ngö ṙô, Öp 
yòh öp elpanam tö sā ngam tökiröng elpanam?  
19Tūi elkuire cha-a ngaich tö tumlat, hūḵa inrē, peuny, ane inrē haṙivlōn, nö 
ngö ṙô. Ötkôlò, ötkôlò, ngam tökiröng elpanam, ngam chūök yip tö chōngu 
nö el mai, nö vīlöngö nö kôlò, tö kūö ṙôken nuk ṙāitī! Pòn höng i tö hĕng 
chinvāl ṙô inhangnang angū-ö nö vītu nö lëlngö.  
20Ha-öinyngövah ò, me-eṅ halīöngö, yī-ö inrē töhet, yī-ö tanīnöṙô, yī-ö pròfĕt 
inrē; pò ngam Tēv nö kahòklö kui yīö nö in ò.  

21Ngaich hĕng tak ök tökalēḵ Ma-ahānga kēḵ ök ihong, tö sā tökiröng tinlön, 
sukten ò ngaich nö el mai, nö ngö ṙô, Ngatī ṙôkö fanukngö öp min Pēpilön 
ngam tö kiröng el panam, nö suktu, ngaich ötkôti min nö hēk. 
22Ngaich öt hāngö min nö in meh nö hēkngöre, ṙô yip ramöng, yōm ranun, 
nyamamkö fanöö inrē, öt tarīku min inrē tö milichngen vahī, öp töng sitih 
milichngen, töhēkngöre nö kôti nö in meh; öt hēkngöre min nö hāngô öp 
tinlön nö in meh;  
23Öt hēkngöre min ëāṅvö nö yāngökūö nö in meh; öt hēkngöre min öp 
kikōnyö tö hapihö, ane inrē öp kikānö tö hapihö, nö hāngö ṙô nö in meh; pò 
yik mī-inyih in meh nö cha-a mākūö ngam panam; pòn hachīlö nö ṙòkhöre vē 
pumnāmö tarik tö ngam milūönö meh.  
24In ò inrē nö kôti nuk mahām yik pròfĕt, yik töhet inrē, tö yik taṙòkhöre inrē 
töfëli nö i kūö ngih panam.  

Inmeukhömat 19 

1Unôichrit në chū-ö hang ök tö sā ṙôktô tömaṙôngö tarik el halīöngö, nö ngö 
ṙô, Halēluya; Inyööken, kanôlò, minhôiṅyö aṅ im Tēv hī:  
2Pòn kô-en, löök inrē minë kinṙôka tö Ò; pò Ò nö kahòkken ngam yöng mī-
inyihköre kikānö, ngam mahachōichngö ngih panam tö ngam chinô-òṅre, 
ngaich inrē Anga-aṅ nö havahal mahām yik tanölöṙôre nö eltī ò.  
3Halēluya, ngö cha-a im innët heuh. Lullöre kūö ngam lul ò nö öt heumköre.  
4Ngaich yip tö nët anāi fën tak mā, tö nup tö fën nòng töṙeūla inrē nö 
afukngöre ngaich salām ngam Tēv, ngam amūichhaka nö el kantēra, nö ngö 
ṙô, Āmen; Halēluya.  

Nyinā-aṅ Inpīhö Ngam Pököre 

5Ngaich ök pöinyṙô lamöknyö ik kantēra tö ngö ṙô, Ha-öiny ngam Tēv hī, 
ṙòkhöre yī-ö tanöölö ṙô Ò, yi-ö tö pa-ekūö tö Ò, tökūöṅnö tökiröng inrē. 
6Ngaich chū-ö hang ök tö sā pöinyṙô tö maṙôngö tarik, tö sā pöinyṙô töpōiyen 
mak inrē, sā pöinyṙô tökalēḵ kunṙôkö inrē, nö ngö ṙô, Halēluya: pò ngam Mā, 
ngam Tēv hī, ngam Tökeuheūttöre Chöngö nö hayöng.  

7Tā-a töi ṙāmölōn, öi pōyen ṙanāmölōn, tā-a töi hapōilen Ò inrē: tön yih an 
ngam inpihö ngam Pököre, ngaich inrē ngam pīhö Ò nö halēnöre.  
8Ngaich kētu nö in ò pòn tövai linen hilā, tö payāngamat, het inrē: pò ngam 
tövai linen hilā nö la-en yip töhet nö tölöök.  
9Ngaich ngö ṙô anga-aṅ tö chu, Kūich, Tökôlò yin cha-a vē töngööntu nö im 
nyinā-aṅ inpihö ngam pököre. Ngaich ngö ṙô anga-aṅ tö chu, Tökô-en nun në 
nö ṙô ngam Tēv.  
10Ngaich afukngöre chū-ö i röön ò öich salāman. Ngaich ngö ṙô anga-aṅ tö 
chu, Yĕh meuk, uh man ngatī tī tö e: hol meh chin chū-ö tanölöṙô, hol yip hol 
meh inrē ṙamapkö ngam inmeuktö Yēsū; salām ngam Tēv: pò ngam inmeuktö 
Yēsū nö angū-ö mā-alaha ngam inhānga.  

Aṅ-uk Ngam Tö Isoh Kōra 

11Ngaich meuk ngam halīöngö chū-ö nö löpnyukūö; ngaich meuk ök hĕng 
nòng tö-isoh kōra, ök aṅ uk ò inrē nö ūichhaka, ök töminënyu tö Tökô-en ane 
inrē Kanô-en; im lanöökö Anga-aṅ nö kahôka, kiyung inrē.  
12Ngaich nuk mat Ò nö töhū nö tameūyö, ṙōl nup sapīöv rācha i kui Ò: hēngö 
minë-eny Anga-aṅ tö tö kūichi, öp töt mikahkūö tö hĕng tak, höng Anga-aṅ. 
13Hayūtö Anga-aṅ töp tö-aṙū-uti inyut, tö kichënyö mat tö mahām: Ngam Ṙô 
ngam Tēv invëka ap minë-eny Ò.  
14Ngaich yip kumyung el halīöngö nö tömrit Ò nö i uk nuk tö-isoh kōra, tö 
hayūtö tö tövai linen hilā. Isoh, het inrē.  
15Ngaich löknyö elvāng Ò nö meutnyi öp tökeut sanët, pòn hōtu Anga-aṅ nö 
aṅtīten tö ò nö fang vē pumnāmö tarik; ngaich hayöngö cha min Anga-aṅ nö 
aṅtī tö vët tinkung: ngaich Anga-aṅ nö röön öp kinrān vāin, öp tanānyö 
lanīnö ngam Tökeuheūttöre chöngö Tēv.  
16Ngaich hĕng ök minë-eny tökūichi nö i mat ök tö-aṙū-uti inyut Ò, i takeun 
Ò inrē, Rāchakūö vē rācha, Mākūö vē mā.  

17Ngaich hĕng tak ök maheuṅk chu Ma-ahānga, sökhaka nö im Tavūöi; 
ngaich hūḵa anga-aṅ nö pōitô, ngö ṙô tö nup chehechōn nö ṙòkhöre kumteū 
nö i ṙat ngam halīöngö, Ta-ih hamūlöre im yöng nyina-aṅ im Tēv;  
18Hòṅ yīö kā alaha yip rācha, alaha yöngṙen kumyung, alaha tökalēḵ tarik, 
hĕnghöre töthakövö töhakövö inrē, tökūöṅnö tökiröng inrē.  
19Ngaich chū-ö meuk öp töṙeūla, yip rācha ngih panam inrē, tö yip kumyung 
in cha inrē, nö hamūlöre nö kiyung nö lā-al Ò, ngam amūichhak nö i uk kōra, 
lā-al yip kumyung in Ò inrē.  
20Kē-ĕ ngaich ök töṙeūla, hol ò inrē ök töminyôiny pròfĕt, ök tö tītö nuk 
pinngangkūö nö i kūö ò, nuk aṅtī ò nö hachīlö cha, yip töteūngen tö 
minkahngö ngam töṙeūla, acha-a inrē yip samlām ngam insā ò: nëtre taka 
cha-a ngaich nö suktu nöng aṅ nö el kūö öp tötöh tameūyö tö kūö tö töhū 
ihong:  
21Ngaich yik chööḵ nö kumpaha tö kūö sanët Ò öp amūichhak nö i uk kōra, 
ök sanët lamöknyö elvāng Ò nö meutnyi: ngaich ṙòkhöre nuk chehechōn nö 
tööḵngen tö alaha cha.  

Inmeukhömat 20 

Tö Köṅnyu Samyeūheu 

1Ngaich hĕng tak ök maheuṅk chu Ma-ahānga, yônti nö ṙā-ang el halīöngö, 
aṅhaṅv-in töp tinkīök öp ṙeūvö töt lātaṙeū-euv, eltī ò öp hĕng tökiröng sayōk.  
2Ngaich kētö tīre anga-aṅ nö im tulan, ngam hötṙeh pēch, ngam sī-ö, Sātān 
inrē, ngaich nyëkngen ò nö hĕng köṅny samyeūheu, 
3Ngaich sukten ò nö el öp ṙeūvö töt lātaṙeū-euv, öpngö kūö e ngaich, ngaich 
hapānikūö nö i kui ò, pòn sōtu nö hēkngöre nö hachīl vē pumnāmö tarik, 
hanöng saha nup tö hĕng köṅny samyeūheu nö keuheūt; unôich ngaich tö 
ngih anga-aṅ min nö rahëichtaṙen nö luhlöng.  
4Ngaich meuk nup kantēra chu-ö, ūichngöre cha-a ngaich nö ël u, ngaich kē-
ĕvkūö cha-a tö kinṙôka; ngaich chū-ö meuk nup nômö cha yip tö röki likeun 
tö kūö vinënyö Yēsū, kūö ngam ṙô ngam Tēv inrē, acha-a inrē yip töt samlām 

ngam töṙeūla, ötrēhĕn töp insā ò, öt kēḵ ngam minkahngö inrē nö i mālre, i 
këlre inrē, ngaich cha-a nö aṅ, ngaich hol Kristū nö hayöng, hĕng köṅny 
samyeūheu.  
5Öt aṅ yip tahëng kupah hanöng saha nup tö hĕng köṅny samyeūheu nö 
keuheūt. Angū-ö an raneh invanlö.  
6Tökôlò öp anga-aṅ, ane inrē töhet, öp tö nôlta nö im raneh invanlö. Öt kanô-
òṅvö nö in cha ngam innëtö kinpaha; ngaich pöri min cha-a nö mameukṙen 
ngam Tēv ngam Kristū Ò inrē, ngaich hol Ò min nö hayöng nö hĕng köṅny 
samyeūheu.  

Ötkô Ngam Sātān 

7Ngaich hē minë tö hĕng köṅny samyeūheu nö keuheūt, ṙānyu ngaich min 
Sātān nö ṙā-ang ël öp kinlōngöre,  
8Ngaich kunyī-inyre min nö hachīl vē pumnāmö tarik vē mī-i në tö fën nang 
ngih panam, ngaich Kôk, Mēkôk inrē, nö hamūlö cha nö mūl nö im kinyūngö: 
sā ṙôken kuyāyö ngam mai cha-a tö ṙôngöre.  
9Ngaich nö havāngngö ṙôktāk ngam panam, ngaich havīlö öp chūök yip 
töhet, ngam elpanam inrē hanāngen; löktö el halīöngö ngaich ök tameūyö, 
ngaich haṙāpngen cha.  
10Ngaich ngam sī-ö ngam mahachīlö cha nö suktu nö ël ök tötöh tameūyö 
töhū ihong inrē, ël e inrē öp töṙeūla, töp töminyôiny pròfĕt inrē; örheūheu 
cha-a min nö haṙeika tö ngam töchökhu ötinkôlò, sakāmö, hatööm inrē.  

Manā-aṅ Kinṙôka 

11Ngaich hĕng ök tökiröng maheuṅk chu kantēra, Anga-aṅ inrē öp amūichhak 
nö ël e, ṙeū-eung i kūö Ò ngam panam tö ngam halīöngö nö falngöre; ngaich 
öt kôtikūö anūö tö chūökre.  
12Ngaich chū-ö meuk yip kupah, tökiröng, tökūöṅnö inrē, sökhaka nö i kūö 
ngam kantēra; fehnyukūö ngaich nuk līpöre: fehnyukūö inrē öt tahëng līpöre, 
öp līpöre nômö; ngaich yip kupah nö kahòkkaṙen nö asā nup tökūichi nö i 
mat nup līpöre, asā-a nup la-en cha.  

13Ngaich ngam mai nö havanlö yip aṅre kupah; ngaich ngam kinpaha tö 
ngam chūök kupah nö havanlö yip aṅre kupah: ngaich cha-a nö kö 
kahòkkaṙen nö asā-a nup lā-en cha.  
14Ngaich ngam kinpaha, tö ngam chūök kupah nö suktu nö el öp tameūyö. 
Angū-ö ön ngih innëtö kinpaha, ngam tötöh tameūyö.  
15Yĕn hĕng tak öp töt kôti nö kūichi nö i mat ngam līpöre nômö, suktu ngaich 
anga-aṅ nö el öp tötöh tameūyö.  

Inmeukhömat 21 

Ngam Tufömngöre Halīöngö Tö Ngam Tufömngö Re Tumlat 

1Ngaich chū-ö meuk öp tufömngöre halīöngö, tufömngöre inrē tumlat; pò 
ngam raneh halīöngö, raneh tumlat inrē, nö rö-övö; chuhngöre inrē ngam 
mai.  
2Ngaich meuk ngam töhet elpanam, tufömngöre Yerūsalem, yôntī nö ṙā-ang 
el halīöngö nö ṙeū-eung im Tēv, halēnö, sā töhapihö kikānö nö hanyöṅtö nö 
höngkökūö öp pihöre.  
3Ngaich chū-ö hang ök pöönyṙô töpōitô nö löknyö el ök kantēra, nö ngö ṙô, 
Yĕh meuk, hol tarik an ngam inrūkui ngam Tēv, ngaich Anga-aṅ min nö 
iyöng in cha, ngaich cha-a min nö tarik Ò, hakôtenre ngam Tēv min inrē nö 
in cha, nö Tēv cha:  
4Ngaich chūtngö mak mat min Anga-aṅ, nö ṙā-ang i mat cha, öt ōtngöre min 
inrē ngam kinpaha, ötrēhĕn min miṙivlōn nö umuh, öt pineūnyu, öt chanöku 
nö hēkngöre; ngaich nuk raneh inlahen nö chuhngöre.  
5Ngaich ngö ṙô Anga-aṅ ök amūichhak nö el kantēra, Yĕh meuk, vī taṙòkhöre 
Chin nö tufömngöre. Ngaich ngö ṙô Anga-aṅ, Kūich, tön tökô-en nun në ṙô, 
kanô-en inrē.  
6Ngaich ngö ṙô Anga-aṅ tö chu, Ngaich nun nö yih. Chū-ö chin Alfa, Omeka 
inrē, ranehlö, manā-aṅ inrē. Kē-ĕkūö ngòh tö haṙëhe nômö Chin min tö aṅ 
ngam tö hëmlö mak nômö nöng öt ṙāiyu. 

7Anga-aṅ ngòh tö mihôiṅ ngaich amīnu min tö në, ngaich Tēv ò Chū-ö min, 
ngaich kūön Chu min inrē anga-aṅ.  
8Ngòh tö pinheṅ-eṅvkūö pöri, töt ṙamātö-ellōnre, SIN-ÒKKŪÖ, famël tarik, 
ma-asĕhha, tömilūönö, vame-eṅkūö insātēv ṙòkhöre töminyôinyaṅ, i ël öp 
tötöh töhūkūö tameūyö, töhū ihong inrē minchööḵö cha; nö ngam innëtö 
kinpaha.  

Ngam Tufömngöre Yeruselem 

9Ngaich yihtöre ök umuh hĕng tak aṅ i yik tö sat Ma-ahānga, yik tö aṅhaṅv-
in tö nuk tö sat töchilū pingāṅl, yik tökūmu tö nuk tö sat manā-aṅ 
tölëlngökūö invah, ve-ekūö chu anga-aṅ nö ngö ṙô, Ta-ih, hòṅ hameukhömat 
meh chin tö ngam kikānö tö hapihö, ngam pihö ngam pököre.  
10Ngaich īnu pöri chū-ö töm Töhet Fanöinylö kēngen chu anga-aṅ nö im 
Töhet Fanöinylö ip tö hĕng rôngö tökiröng, tömarô-òlkui inrē ngaich 
hameukhömat chu tö ngam töhet elpanam Yerūsalem, yamônti nö ṙā-ang im 
Tēv, aṅhaṅv-in tö kanôlò ngam Tēv:  
11Ngaich ap ëāṅvö e nö sā nup töpōṙāi ihong, sāre öre yĕn yaspör nö ihong, 
sehngöre sā tinmël: 
12Kinlongluvö töp tökiröng, tömarô-òlkui inrē; nët sīön nup inkūp e, nët sīön 
tak yip Ma-ahānga i nup inkūp; kūichi nup mine-eny nö i kui u, nup mine-eny 
yip tönët sīön miyöngö kūön Israĕl:  
13Lūöi nup inkūp lā chuhöt; lūöi inrē nup inkūp lā kapā; lūöi inrē nup inkūp 
lā lòhngö, lūöi inrē nup inkūp lā sūng.  
14Ngaich ap kinlonglö ap elpanam nö nët sīönö chūök röönti machööḵlö, 
ngaich i kui nup mine-eny yip tö nët sīön tak tanīnöṙô ngam pököre.  
15Ngaich ök vame-eṅkūö chu nö aṅhaṅv-in tök humlum tafūyu kinlah, nö 
kinlah ṙôkö ngam elpanam, tö nup inkūp e, töp kinlonglö e. 
16Fën mirë ngam elpanam, ngaich ök rôta e nö sā ṙôktāk e: ngaich anga-aṅ nö 
kalah ṙôkö ngam elpanam nö aṅtītö ök tafūyu, fënòng fën anāi köṅny tasöm, 
hĕngren angū-ö tö rôtare, ṙôktākre, rô-òlkuire inrē.  

17Ngaich anga-aṅ nö kalah ngam kinlonglö e, hēngòng fën anāi fën 
sumkôngö, sā sumkôngö tarik, anga-aṅ öp Ma-ahānga.  
18Ngaich öp kinlonglö e nö katöplöngö nö yaspör: ngaich ök elpanam nö 
humlum nö tötkatēhĕ, sā töt katēhĕ tinmël.  
19Hanyöṅtö nuk chūök rööntö machööḵlö ök kinlonglö ök elpanam, tö nuk 
töṙōlkangen töpōiṙāi ihong. Yaspör ök raneh chūök rööntö machööḵlö; safir, 
ök innëtö; kālsitōni, ök linūöyö; emiröl, ök finënö; 
20Satônik, ök tinneūyö; satīös, ök tinfūölö; krisolit ök sinātö; pēril, ök hinëv 
höre; tôpa, ök minchūötöre, krisòprasi, ök sinömö, yāsin, ök kinhuksīönö; 
ametis, ök innët sīönö.  
21Nuk tö nët sīön inkūp, nët sīön nuk nöng tasehe töpōiṙāi, höng tö hĕng 
milöichö nö tasehe töpōiṙāi, nuk tö ṙōl inkūp, nö kö hĕng: ngaich ök talöökö 
ök elpanam nöng töt katēhĕ nö humlum, sāre öre yĕn tösehngöre nö tinmël.  
22Öt maheūṅku chū-ö tö töhet chūök in e: pò ngam Mā Tēv Tökeuheūttöre 
chöngö, tö ngam pököre inrē, nö töhet chūök nö umuh. 
23Ngaich ngam elpanam nö öt hòṅ tavūöyu, öt rēhĕn nö hòṅ chingëṅtu, tö 
mahayangtö kui e: pò ngam kanôlò ngam Tēv nö hayangtö kui e, ngaich 
ngam pököre ëāṅvö e.  
24Ngaich yip pumnāmö tarik min nö lök ellōn öp yanāngö kūö e: ngaich yip 
rācha ngih panam nö kētö nup kanôlòre nö ël e. 
25Nup inkūp e min inrē öthētu nö öpikūö tö sakāmö, (pòn öt hatöömu min nö 
umuh):  
26Ngaich cha-a min nö kētö kanôlò, ane inrē ineū-euṅ, aṅ i yip pumnāmö 
tarik, nö ël e:  
27Ngaich öt hētu min nö kuhēthötre nö ël e, nup töchōich, hēk ngòh vamītö 
sin-òkkūö, ane inrē minyôinyaṅ: höng cha-a pöri yip tökūichi nö i mat līpöre 
nômö ngam pököre.  

Inmeukhömat 22 

1Ngaich Anga-aṅ nö hameukhömat chu töp tahël hĕng, mak nômö, amëla sā 
tösehngöre tinmël, hëmnyi nö löknyö ip kantēra ngam Tēv, ngam pököre 
inrē,  
2Ellōn öp talöökö nö umuh. Ngaich lāhih i kui ap tahël, lāmuh inrē, ap chōn 
nômö, nët sīön kangen nup ṙòng ò, öt hĕnghang chumngëṅtö anga-aṅ nö 
ṙôngu; ngaich inrē nup rōi öp chōn nö inlanken yip pumnāmö tarik. 
3Ngaich min rinūtngen nö öt ōtngöre: in e min inrē ngam kantēra ngam Tēv 
tö ngam Pököre inrē; ngaich lök i la-en Ò min yip kūönṙô Ò;  
4Ngaich cha-a min nö meukkūö Ò; i māl cha min inrē öp Mine-eny Ò.  
5Öt ōtre min hatööm; ngaich cha-a min nö öthòṅ hūmat tö ëāṅvö, öt rēhĕn tö 
hanūṙömat ngam tavūöi; pò ngam Mā Tēv min nö kētö hanū mat cha: ngaich 
cha-a min nö örheūheu nö hayöng.  

Ngam Yanīhi Yēsū 

6Ngaich ngö ṙô anga-aṅ tö chu, Tökô-en ön ngih, kanô-en inrē; ngaich ngam 
Mā, ngam Tēv yip ma-alaha yip pròfĕt, nö tīntö öp Ma-ahāngare nö 
hameukhö mat yip kūönṙôre tö nup töt ṙôktörevö nö yih.  
7Yĕh meuk, kaeuitö yihih chin. Tökôlò öp anga-aṅ, öp mahaköp në ṙô vinë-
eny mu-unôich aṅ mat ngih līpöre.  
8Chū-ö chin Yôhan, öich hamang, mameūkö u inrē. Ngaich hē chu hang, 
meuk inrē, ngaich afukngöre chū-ö, öich salām, i röön ök Ma-ahānga, öp 
mahameukhömat chu tö u.  
9Ngaich ngö ṙô anga-aṅ tö chu, Yĕh meuk, un ngatī: kūönṙô chin chū-ö hol 
meh, hol yip kisānö meh inrē yip pròfĕt, hol cha inrē yip mahaköp ṙô ngih 
līpöre: salām ngam Tēv man.  
10Ngaich ngö ṙô anga-aṅ tö chu. Un hapāni kūö nup ṙô vine-eny mu-unôich i 
mat ngih līpöre, tön röhta an ngam ṙētak.  
11Anga-aṅ ngòh tötlöök, hökngen ò nöng la-evṙen tö ötlanöökö: anga-aṅ ngòh 
tömūmu, hökngen ò nö ṙūötuṙen mum: ngaich anga-aṅ ngòh tölöök, hökngen 



2822 

 

 
   Nicobarese Bible 

© 2014, Bible Society of India. 
 

 
 

 

ò nöng la-evṙen tö lanöökö: anga-aṅ inrē ngòh töhet, hökngen ò nö ṙūötuṙen 
nö het.  
12Yĕh meuk, ka-eūyen chin yih; kūmu chin tö në tīre raneushö, öich kö kē-
ĕkūö tarik tö tö sā nuk la-en ò.  
13Chū-ö chin Alfa, Omeka inrē, öich raneh, manā-aṅ inrē, öich ranehlö, manā-
aṅ inrē.  
14Tökôlò yip cha-a, yip samöich inyutre, pò cha nö huveū-en nö yihtöre nö im 
chōn nômö, ngaich kô-òren inrē nö kuhēthötre nö lökhöt minë inkūp ngam 
elpanam.  
15Lā-uk nup am, yip tömilūönö inrē, tö yip chamô-òṅkānö, tö yip famël tarik, 
tö yip vame-eṅkūö insātēv, ṙòkhöre inrē yip töhāngen nö vī minyôinyaṅ.  
16Chū-ö Yēsū tamīntö Ma-ahāngare nö hameukhö mat meh tö në, nö lamöö i 
nup Māṅ. Chū-ö chin ṙĕh, kūön Tāvit inrē, töhū, misaha inrē.  
17Ngaich ngam Töhet Fanöinylö, tö ngam töhapihö kikānö inrē, nö ngö ṙô, 
Ta-ih. Anga-aṅ ngam hamang, hökngen ò nö ngö ṙô, Tā-ih. Anga-aṅ ngòh 
töhaṙëhe nômö, hökngen ò nö yihtöre: anga-aṅ ngòh töhōḵ hökngen ò nö kēḵ 
ngam mak ngam nômö nö öt ṙāiyutī.  

Manā-aṅ Ṙô 

18Kö hameukhömat tarik chū-ö ap hamang minë ṙô vine-eny mu-unôich i mat 
ngih līpöre, Yĕn tarīku ṙamūötö hol u min, ṙūötuṙen hol min nup tölëlngökūö 
invah nö in ò tö ngam Tēv, nup tökūichi nö i mat ngih līpöre: 
19Ane inrē yĕn tarīku kamëngö nup ṙô nö ṙā-ang i minë ṙô ngih līpöre vine-
eny mu-unôich, kē-ĕyö min öp minchöḵö ò tö ngam Tēv, nö ṙā-ang im chōn 
nômö, ṙā-ang el öp töhet elpanam inrē, nup tökūichi nö i mat ngih līpöre.  
20Ngaich anga-aṅ ngam mahameuktö në nö ngö ṙô, Hôṅ: ka-eūyen chin yih. 
Āmen: ta-achö, Mā Yēsū.  
21Holtöṙah yip töhet an yēḵ ngam inlōnti aṅ im Mā Yēsū. Āmen.  

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2022, Vitória/ES - Brasil 

 

 

 

 

 

 

 
 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 
 

 


